
GENESIS 3 HABAKUK 1.428 

EKSODUS 92 SEFANIA 1.432 

LEVITIKUS 168 HAGGAI 1.436 

NUMERI 221 SAKARIA 1.439 

DEUTERONOMIUM 289 MALEAKI 1.454 

JOSUA 351 New Testament 

AATOKOLIHAPU 393 MATEUS 1.459 

RUT 434 MARKUS 1.528 

1 SAMUEL 440 LUKAS 1.572 

2 SAMUEL 496 JOHANNES 1.646 

1 AAKWANIILWA 543 IILONGA 1.701 

2 AAKWANIILWA 598 AAROMA 1.772 

1 ONDJALULO 652 1 AAKORINTO 1.801 

2 ONDJALULO 704 2 AAKORINTO 1.830 

ESRA 764 AAGALATI 1.849 

NEHEMIA 780 AAEFESO 1.860 

ESTER 805 AAFILIPPI 1.870 

JOB 818 AAKOLOSSA 1.878 

OMAPISALOMI 869 1 AATESSALONIKA 1.885 

OMAYELETUMBULO 998 2 AATESSALONIKA 1.891 

OMUUVITHI 1.045 1 TIMOTEUS 1.895 

ONDJIMBOLELA 1.060 2 TIMOTEUS 1.903 

JESAJA 1.069 TITUS 1.909 

JEREMIA 1.160 FILEMON 1.913 

OONTAKUMANDJIMBO 1.256 AAHEBELI 1.915 

HESEKIEL 1.265 JAKOB 1.936 

DANIEL 1.353 1 PETRUS 1.943 

HOSEA 1.380 2 PETRUS 1.951 

JOEL 1.394 1 JOHANNES 1.956 

AMOS 1.399 2 JOHANNES 1.964 

OBADJA 1.410 3 JOHANNES 1.965 

JONA 1.412 JUDAS 1.967 

MIKA 1.416 EHOLOLO 1.969 

GENESIS 

GENESIS 1 

Eshito 

1Petameko Kalunga okwa shiti egulu nevi. 

2Evi olya li lya vongakana nolya li owala. Omilema odha siikile omeya omale apehe, 

nOmbepo yaKalunga oya tengelele kombanda yomeya. 

3Kalunga okwa popi e ta ti: “Naku ninge uuyelele,” uuyelele nowa holoka. 

4Kalunga okwa mono kutya uuyelele owo opala, nokwa yoolola uuyelele momilema. 

5Uuyelele okwe u luku “omutenya” nomilema “uusiku.” Okwa toko kwa ningi 

ongulohi, nokwa shi kwa ningi ongula — olyo esiku lyotango. 

6Nena Kalunga okwa popi e ta ti: “Naku ninge eyalelo pokati komeya.” 

7Kalunga okwa yalaleke eyalelo lyokutopola omeya ngoka ge li kohi yalyo naangoka 

ge li kombanda. Osho sha li ngaaka. 

8Eyalelo okwe li luku “egulu.” Okwa toko kwa ningi ongulohi, nokwa shi kwa ningi 

ongula — olyo esiku etiyali. 

9Kalunga okwa popi e ta ti: “Omeya gokohi yeyalelo naga gongale pehala limwe, opo 

uukukutu u holoke.” Osho sha ningwa. 

10Kalunga okwa luku uukukutu “evi,” nomeya ngoka ga gongala kevi, okwe ga luku 

“efuta.” Kalunga nokwa mono kutya osho opala. 

11Nena okwa popi e ta ti: “Evi nali meneke iimeno yi ili noyi ili mbyoka yi na 

oomuma, nomiti ndhoka hadhi imi iiyimati.” Osho nosha ningwa. 

12Evi olya meneke iimeno yi ili noyi ili, naKalunga okwa mono kutya osho opala. 

13Okwa toko kwa ningi ongulohi, nokwa shi kwa ningi ongula — olyo esiku etitatu. 

14Kalunga okwa popi a ti: “Omaminikilo naga holoke keyalelo lyegulu, ga yoolole 

omutenya muusiku nokuutha omathimbomumvo, omasiku nomimvo. 

15Naga minikile keyalelo lyegulu nokugandja uuyelele kevi.” Osho nosha ningwa. 

16Kalunga okwa shiti omaminikilo omanene gaali, etango lyokupangela omutenya 

nomwedhi gwokupangela uusiku; okwa shiti wo oonyothi. 

17Kalunga okwa tula omaminikilo keyalelo lyegulu, ga minikile evi, 

18okupangela omutenya nuusiku nokuyoolola uuyelele nomilema. Kalunga okwa 

mono kutya osho opala. 

19Okwa toko kwa ningi ongulohi, nokwa shi kwa ningi ongula — olyo esiku etine. 

20Kalunga okwa popi a ti: “Momeya namu wiwime iinamwenyo yomaludhi gi ili nogi 

ili, noondhila nadhi tuke keyalelo lyegulu.” 

21Kalunga okwa shiti iikwameya iinene, iishitwa yomaludhi agehe hayi wiwima 

momeya, nomaludhi agehe goondhila. Kalunga okwa mono kutya osho opala. 

22Okwe yi yambeke e ta ti: “Valathaneni, ne mu indjipale nokuudha efuta, noondhila 

nadhi indjipale kombanda yevi.” 

23Okwa toko kwa ningi ongulohi, nokwa shi kwa ningi ongula — olyo esiku etitano. 

24Kalunga okwa popi e ta ti: “Evi nali etithe po iinamwenyo yomaludhi agehe: 

iimuna, iihono niiyamakuti.” Osho nosha ningwa. 

25Kalunga okwa shiti iiyamakuti ayihe, iimuna ayihe niihono ayihe. Okwa mono 

kutya osho opala. 

26Kalunga okwa popi e ta ti: “Natu shiteni aantu ye tu fe, oshifetha shetu. Oyo ye na 

okupangela oohi dhomefuta, oondhila dhokegulu, iimuna, iiyamakuti, evi alihe 

niihono ayihe.” 

27Kalunga okwa shiti omuntu oshifetha she, e ya shiti omulumentu nomukiintu. 

28Okwe ya yambeke e ta ti: “Valathaneni, ne mu indjipale nokuudha evi alihe. Li 

tuleni mepangelo lyeni; pangeleni oohi dhomefuta noondhila dhokegulu niinamwenyo 

ayihe tayi inyenge kombanda yevi. 

29Onde mu menithile iimeno ayihe yi na oomuma nomiti adhihe dhiiyimati. Nadhi 

kale oondya dheni. 

30Ihe iiyamakuti ayihe, oondhila adhihe dhokegulu niinamwenyo ayihe mbyoka hayi 

ipwedha, onde yi menithile omwiidhi niimeno, yi lye.” Osho sha ningwa. 

31Kalunga okwa tala eshito lye alihe nokwe li mono lyo opala lela. Okwa toko kwa 

ningi ongulohi, nokwa shi kwa ningi ongula — olyo esiku etihamano. 

GENESIS 2 

1Ano osho ngeyi egulu nevi noongundu dhago adhihe odha pu okushitwa. 

2Mesiku etiheyali Kalunga sho a tsakanitha iilonga ye ayihe yeshito, okwa vululukwa. 

3Kalunga nokwa yambeke esiku etiheyali e te li yapula, oshoka okwa mana eshito lye 

alihe nokwa vululukwa kiilonga ye. 

4Ndika olyo ehokololo lyeshito lyegulu nevi, sho ga shitwa. 

Eyana lyaEden 

Omuwa Kalunga sho a shiti egulu nevi, 

5kevi kakwa li ku na iihwa yokelundu nenge omwiidhi komalundu, oshoka okwa li 

inaa lokitha manga omvula, nokakwa li ngoka a longo evi, 

6ihe oshimuke osha zi mevi e tali tosima. 

7Omuwa Kalunga okwa kutha ontsi yevi e te yi umbu omuntu. Okwe mu fudhile 

ombepo yomwenyo momayulu, omuntu nokwa ningi omunamwenyo. 

8Nena Omuwa Kalunga okwa toto eyana muEden, kuuzilo, nokwa langeke mo 

omuntu ngoka e mu shiti. 

9Okwa menithile mo omiti dhomaludhi gi ili nogi ili dho opala dhokutalwa 

nodhokuliwa. Pokati keyana okwa menithile po omuti gwomwenyo nomuti 

gwokutseya uuwanawa nuuwinayi. 

10Omulonga gwa tondoka muEden e tagu tutike eyana. Handiya yaEden ogwa topoka 

miimpanalonga ine. 

11Oshimpanalonga shotango oPishon tashi tondokele moshilongo ashihe shaHavila. 

12(Oshingoli shoshilongo shika oshiwanawa, noku na wo iizimba iiwanawa 

nomamanya gondilo.) 

13Oshimpanalonga oshitiyali oGihon tashi kunkula nevi alihe lyaKush. 

14Oshimpanalonga oshititatu oTigris, shoka tashi tondokele kuuzilo waAssur, 

noshimpanalonga oshitine osho Eufrat. 

15Omuwa Kalunga okwa langeke omuntu meyana lyaEden, opo e li longe ye e li 

keelele. 

16Okwa ti kuye: “Lya komuti kehe meyana, 

17kakele komuti gwokutseya uuwanawa nuuwinayi. Iiyimati yomuti ngoka ino yi lya; 

ngele oto shi ningi, oto si shili.” 

18Omuwa Kalunga okwa popi e ta ti: “Inashi opala, omuntu i ikalele oye awike. 

Otandi mu shitile omukwathi e mu opalela.” 

19Okwa kutha ontsi yevi e ta shiti iinamwenyo ayihe noondhila adhihe. Ayihe okwe yi 

eta komuntu a tale, nkene te yi luku omadhina gayo. Osho iinamwenyo ayihe oyi na 

omadhina gayo, ngaashi omuntu e yi luku. 

20Omuntu okwa luku iinamwenyo ayihe, oondhila adhihe niiyamakuti ayihe, ihe ini 

imonena omukwathi e mu opalela. 

21Omuwa Kalunga okwa kotheke omuntu omposi ondhigu, nomanga a li a kotha, 

okwa kutha mo olupati lwe lumwe nopehala mpoka e lu kutha, okwa thitike po 

nontumba. 

22Olupati okwe lu shiti omukiintu e te mu eta komulumentu. 

23Omulumentu okwa ti: “Ndika esipa lyomomasipa gandje nonyama yomonyama 

yandje. Na lukwe omukiintu oshoka okwa kuthwa momulumentu.” 

24Omolwashika omulumentu oku na okuthiga po he nayina e ta kwatathana 

nomukadhi, oyo notaa ningi omuntu gumwe. 

25Omulumentu nomukiintu ayehe oya li omudhuu, ihe inaa saathana ohoni. 

GENESIS 3 

Okwaavulika kwomuntu 

1Eyoka olya li li na omakoto unene li vule iinamwenyo ayihe mbyoka Omuwa 

Kalunga e yi shiti. Eyoka olya pula omukiintu lya ti: “Kalunga okwe mu lombwele 

shili, mwaa lye komiti adhihe dhomeyana?” 

2Omukiintu okwa yamukula a ti: “Ohatu li iiyimati yomiti adhihe dhomeyana. 

3Iiyimati yomuti ngoka gu li pokati kalyo, Kalunga okwe tu lombwele, twaaye yi lye 

tse twaa gume omuti; ngele tatu shi ningi, otatu ka sa.” 

4Eyoka olya yamukula lya ti: “Itamu si shili. 

5Oshoka Kalunga okwa tseya kutya uuna tamu li ko, omeho geni otaga tonata, one 

notamu fe Kalunga mokutseya uuwanawa nuuwinayi.” 

6Omukiintu okwa ndhindhilike, omuti nkene gwo opala niiyimati yagwo yi etitha 

olwiho okuliwa nokuninga omuntu omunandunge. Okwa toonona ko iiyimati yimwe e 

ta li. Okwa pe wo omulume, naye wo okwa li. 

7Nanziya omeho gawo ayehe oga tonata noya mono ye li omalutu gowala; oya 

hondjele kumwe iifo yomukwiyu e taa isiikile. 

8Komatango sho kwa talala, oyu uvu Omuwa Kalunga ta lyanga meyana noye ke mu 

holama momiti. 

9Ihe Omuwa Kalunga okwi ithana omuntu a ti: “Ou li peni?” 

10Omuntu okwa yamukula a ti: “Ondu uvu iikukulo yoye meyana, onkee nda tila, 

molwashoka ondi li olutu lwowala, e te holama.” 

11Omuwa nokwa ti: “Olye e ku lombwele kutya ou li olutu lwowala? Owa li nani 

komuti nde gu ku indike, waa lye ko?” 

12Omuntu okwa ti: “Omukiintu nguka wa pe ndje, oye a pe ndje iiyimati e tandi yi li.” 

13Omuwa Kalunga okwa pula omukiintu a ti: “Owe shi ningile shike?” Omukiintu 

okwa yamukula: “Eyoka lya kotokele ndje nonda li.” 

Kalunga ta tseyitha epangulo 

14Nena Omuwa Kalunga okwa lombwele eyoka e ta ti: “Molwashoka wa ningi ngeyi, 

oto thingwa mokati kiinamwenyo ayihe. Okuza nena oto kala ho enditha ela lyoye, 

nou na okulya ontsi yevi omasiku goye agehe, manga u na omwenyo. 

15Otandi tula etondathano pokati keni nomukiintu, nopokati koluvalo lwoye noluvalo 

lwe. Oluvalo lwe otalu nyanyagula omutse gwoye, ongoye noto mu tsu moshithi 

shompadhi ye.” 

16Omuwa okwa lombwele omukiintu a ti: “Otandi ku indjipalithile uudhigu wuusimba 

woye nuuwehame woshitheta shokuvala. Omulumentu gwoye oto kala noku mu 

yuulukwa, ndele ota kala noku ku pangela.” 

17Oye okwa lombwele omulumentu a ti: “Owa pulakene oohapu dhomukiintu gwoye 

nowa li komuti nde gu indike. Molwashoka wa ningi ngeyi, evi otali thingwa 

molwoye. Ou na oku li longa u na omazigudhe mokukalamwenyo kwoye akuhe, opo 

li ku pe iipalutha. 

18Otali ku menithile oondjoho nomakwega, nou na okulya omboga yokelundu. 

19Ou na okulonga nuudhigu nokupusha, opo evi li ku pe sha, sigo to ka shuna mevi 

moka wa kuthwa mo. Owa kuthilwe mevi nou na okushuna mevi.” 

20Adam okwa luku omukadhi Eva, oshoka oyina yaanamwenyo ayehe. 

21Omuwa Kalunga okwa tungile Adam nomukadhi oonguwo dhiipa e te dhi ya zaleke. 

Adam naEva taa tidhwa meyana 

22Nena Omuwa Kalunga okwa ti: “Ngashingeyi omuntu okwe tu fe, e shi uuwanawa 

nuuwinayi. Ihe ke na okupitikwa, a lye we iiyimati yokomuti gwomwenyo ye a kale e 

na omwenyo sigo aluhe.” 

23Omuwa Kalunga okwe mu tidha mo meyana lyaEden, a ye a ka longe evi moka a 

kuthwa mo. 

24Kuuzilo weyana okwa langeke ko aakerubi ye na egongamwele tali yeta omulilo, 

opo li keelele shaa ngoka ta hedha komuti gwomwenyo. 

GENESIS 4 

Kain naAbel 

1Adam okwa lala nomukadhi Eva e ta ningi omusimba. Okwa vala okanona okamati e 

ta ti: “Kekwatho lyOmuwa onda pulumutha okamati.” Okwe ka luku Kain. 

2Konima yaambika okwa vala ishewe omumati, Abel. Abel okwa ningi omusita 

gwiimuna, ihe Kain omulongi gwepya. 

3Sho pwa piti omasiku, Kain okwa yambele Omuwa omayambo giiliwa yomepya lye. 

4Abel okwe eta onzigona ondjelipa yomoonzi dhe nokwe yi dhipaga e te yi yambele 

Omuwa. Omuwa okwa hokwa Abel nondjambo ye, 

5ihe ina hokwa Kain nondjambo ye. Kain okwa geye a sizimaneka oshipala she 

kondjahi. 

6Omuwa nokwa ti kuKain: “Omolwashike wa geya? Oshike wa sizimaneka oshipala? 

7Ngele to longo uuwanawa, nena oshipala shoye oshi li nawa, ihe ngele to longo 

uuwinayi, nena uulunde owe ku langele posheelo. Owo wa hala oku ku pangela, ihe 

ou na oku u pangela.” 

8Opo ihe Kain okwa lombwele mumwayina Abel ta ti: “Tu ye kelundu.” Sho ya yi ko, 

Kain okwa ponokele omumwayina e te mu dhipaga. 

9Omuwa okwa pula Kain a ti: “Omumwanyoko Abel oku li peni?” Kain okwa 

yamukula a ti: “Kandi shi wo. Ongame omusita gwomumwameme nani?” 

10Nena Omuwa okwa ti: “Omolwashike wa longo iihuna yi thike mpono? Ombinzi 

yomumwanyoko otayi kugile ndje mevi. 

11Okuza ngashingeyi ongoye omuthingwa, noto tidhwa mo mepya. Evi olye ekama 

okana kalyo okutaamba ombinzi yomumwanyoko, sho we mu dhipaga. 

12Nge to longo epya lyoye, itali ku kutitha; oto ka ninga epongo nontembuki 

kombanda yevi.” 

13Kain okwa lombwele Omuwa a ti: “Ondjo yandje ondhigu unene, ite vulu oku yi 

humbata. 

14Oto tidha ndje mo mepya nokoshipala shoye. Otandi ka ninga epongo nontembuki 

kombanda yevi, noshaa ngoka ta mono ndje, ota dhipaga ndje.” 

15Omuwa okwa yamukula a ti: “Aawe, ngele ope na ngoka te ku dhipaga, ota ka 

geelwa luheyali.” Omuwa okwa ndhindhilike Kain endhindhiliko lyokulondodha shaa 

ngoka te mu tsakaneke, keehe mu dhipage. 

16Kain nokwa zi ko koshipala shOmuwa e ta yi, a ka kale moshilongo hashi ithanwa 

Nod, kuuzilo waEden. 

Oluvalo lwaKain 

17Kain okwa lala nomukadhi e ta ningi omusimba. Okwa vala okamati nokwe ka luku 

Enok. Kain okwa tungu oshilando e te shi lukile omwana Enok. 

18Enok okwa vala Irad, ngoka a li he yaMehujael, naMehujael okwa vala Metushael, 

he yaLamek. 

19Lamek okwa li a hokana ombanda, aakadhi oAda naZilla. 

20Ada okwa vala Jabal, ngoka a li hekulu yaanamatsali naanahambo. 

21Omumwayina okwa li Jubal, hekulu yaahiki yuuharpa noohiya. 

22Zilla okwa vala Tubal Kain, omuhambudhi gwiilongitho yi ili noyi ili yiiyela 

iikushu niiluudhe. Omumwayina omukiintu gwaTubal Kain oNaama. 

23Lamek okwa lombwele aakadhi a ti: “Ada naZilla, pulakenii ndje, aakulukadhi 

yaLamek, uveni oohapu dhandje. Onda dhipaga omuntu, sho a dhenge ndje oshilalo, 

omuntu omugundjuka omolwombole yandje. 

24Kain ngele ta geelwa luheyali, Lamek omilongo heyali luheyali.” 

Set naEnos 

25Adam okwa lala ishewe nomukadhi e ta ningi omusimba. Okwa vala omumati 

gulwe e ta ti: “Kalunga okwa pe ndje omumati peha lyaAbel, ngoka a dhipagwa 

kuKain.” Onkee okwe mu luku Set. 

26Set okwa vala omumati e te mu luku Enos. Pethimbo ndyoka aantu oya tameke 

okugalikana Omuwa. 

GENESIS 5 

Oluvalo lwaAdam 

(1 Ondjal. 1:1-4) 

1Mpaka ope na omusholondondo gwoluvalo lwaAdam. (Kalunga sho a shiti aantu, 

okwe ya shiti ye mu fa. 

2Okwe ya shiti omulumentu nomukiintu. Okwe ya laleke nuuyamba e te ya luku 

“aantu.”) 

3Adam sho a gwanitha omimvo 130, okwa vala omumati e mu fa e te mu luku Set. 

4Konima yokuvalwa kwaSet, Adam okwa kala nomwenyo omimvo 800 nokwa vala 

aamati naakadhona. 

5Adam okwa si e na omimvo 930. 

6Set sho a gwanitha omimvo 105, okwa vala Enos. 

7Konima yokuvalwa kwaEnos, Set okwa kala e na omwenyo omimvo 807, nokwa 

vala aamati naakadhona. 

8Set okwa si e na oomvula 912. 

9Enos sho a gwanitha omimvo 90, okwa vala Kenan. 

10Konima yokuvalwa kwaKenan, Enos okwa kala e na omwenyo omimvo 815, oye 

nokwa vala aamati naakadhona. 

11Enos okwa si e na omimvo 905. 

12Kenan sho a gwanitha omimvo 70, okwa vala Mahalalel. 

13Konima yokuvalwa kwaMahalalel, Kenan okwa kala e na omwenyo omimvo 840. 

Oye nokwa vala aamati naakadhona. 

14Kenan okwa si e na omimvo 910. 

15Mahalalel sho a gwanitha omimvo 65, okwa vala Jared. 

16Konima yokuvalwa kwaJared, Mahalalel okwa kala e na omwenyo omimvo 830, 

oye nokwa vala aamati naakadhona. 

17Mahalalel okwa si e na omimvo 895. 

18Jared sho a gwanitha omimvo 162, okwa vala Enok. 

19Konima yokuvalwa kwaEnok, Jared okwa kala e na omwenyo omimvo 800. Okwa 

vala aamati naakadhona. 

20Jared okwa si e na omimvo 962. 

21Enok sho a gwanitha omimvo 65, okwa vala Metusala. 

22Konima yokuvalwa kwaMetusala, Enok okwe ende pamwe naKalunga omimvo 300 

nokwa vala aamati naakadhona. 

23Enok okwa li e na omimvo 365. 

24Enok okwa longele Kalunga nokwa kana po, molwaashoka Kalunga e mu kutha po. 

25Metusala sho a gwanitha omimvo 187, okwa vala Lamek. 

26Konima yokuvalwa kwaLamek, Metusala okwa kala e na omwenyo omimvo 782 

nokwa vala aamati naakadhona. 

27Metusala okwa si e na omimvo 969. 

28Lamek sho a gwanitha omimvo 182, okwa vala omumati 

29e ta ti: “Omunona nguka ote tu etele epupalitho netalaleko miilonga 

nomomaupyakadhi giikaha yetu mevi ndika lya thingwa kuKalunga” e te mu luku 

Noa. 

30Konima yokuvalwa kwaNoa, Lamek okwa kala e na omwenyo omimvo 595 nokwa 

vala aamati naakadhona. 

31Lamek okwa si e na omimvo 777. 

32Noa sho a gwanitha omimvo 500, okwa vala Sem, Ham naJafet. 

GENESIS 6 

Okuyonana kwaantu 

1Aantu sho yi indjipala kombanda yevi noya valelwa aakadhona, 

2aamati aana yaKalunga oya tala aakadhona aana yaantu yo opala noya hokana mboka 

ye yi ihogololele. 

3Nena Omuwa okwa popi e ta ti: “Ombepo yandje itayi kala nokukumagidha omuntu 

aluheluhe, oshoka oye omusi; omasiku ge naga ninge omimvo ethele nomilongo 

mbali.” 

4Muuyuni mbwiyaka nomuuyuni we u landula omwa li mu na aalefule. Oyo oluvalo 

lwaamati aana yaKalunga mboka ya hokana aakadhona aana yaantu. Oya li oofule 

naanamadhina okuza kuukulu wonale. 

5Omuwa sho a mono uuwinayi waantu kombanda yevi mpoka u thike, 

nomadhiladhilo gawo nkene ga pilaala ethimbo alihe, 

6oku uvu nayi, sho a shitile omuntu kombanda yevi. 

7Omuwa okwa popi e ta ti: “Aantu mbaka nde ya shiti, otandi ya kombo ko kombanda 

yevi, nosho wo iinamwenyo noondhila, oshoka ondi ipe ombedhi, sho nde ya shiti.” 

8Ihe Omuwa okwa li a hokwa Noa. 

Noa 

9-10Ndjika oyo ondjokonona yaNoa. Okwa vala aamati yatatu: Sem, Ham naJafet. Noa 

ka li e na uusama, okwa li omuyuuki pethimbo lye. Okwa kala mekwatathano 

naKalunga, 

11ihe aantu ayehe oya li aawinayi koshipala shaKalunga, niikolokosha oya li ya 

taandela shaa mpoka. 

12Kalunga okwa tala uuyuni nokwa mono kutya owo uuwinayi, oshoka aantu mboka 

ya kala mo, oya kala muuwinayi. 

13Kalunga okwa lombwele Noa a ti: “Onda tokola ndi hulithe po aantu ayehe. Otandi 

ya kombo po thiluthilu, oshoka uuyuni ou udha iilonga yawo iiwinayi. 

14Itungila onguluwato yiipilangi yo opala, nayi kale yi na omala, ngoye u yi hote 

nomaka meni nokombanda. 

15Nayi kale oondya 300 momutaandelo, oondya 50 momutamo noondya 30 

momuthika. 

16Konguluwato tula ko ondunda nokuthiga po othaalo yolundya lumwe pokati 

kondunda nolungenge lwonguluwato. Yi tunga moontala ndatu, nomweelo molupati. 

17Otandi ka tuma eyelu kombanda yevi, li yonagule po omufudho aguhe. Shaa shoka 

shi na omwenyo kombanda yevi, otashi si. 

18Ihe otandi ka dhika ehangano nangoye. Inda monguluwato nomukiintu gwoye, 

aamwoyemati naakadhi. 

19-20Monguluwato fala mo iinamwenyo yomaludhi agehe ooiyali, oshilumentu 

noshikiintu moludhi kehe lwiinamwenyo nolwoondhila, opo yi hupe yi kale yi na 

omwenyo. 

21Fala mo wo iikulya yomaludhi agehe, yoye mwene noyiinamwenyo.” 

22Noa okwa ningi, ngaashi Kalunga e mu lombwele. 

GENESIS 7 

Eyelu 

1Omuwa okwa lombwele Noa a ti: “Inda monguluwato negumbo lyoye alihe; onda 

mono kutya ongoye awike muuyuni auhe ho longo uuyuuki. 

2Fala mo iinamwenyo ooiyali luheyali yomomaludhi agehe ngoka gaa na oshipwe, 

opo ihe iinamwenyo ooiyali ayihe yoshipwe. 

3Fala mo oondhila oombali luheyali komaludhi gadho. Shi ninga, opo omaludhi 

giinamwenyo nenge goondhila ga kale ge na omwenyo go ga ka indjipale ishewe. 

4Ngele pwa piti omasiku gaheyali, otandi ka lokitha omvula tayi ka tilahi omeya 

omasiku omilongo ne omutenya nuusiku, opo yi hanagule po iinamwenyo ayihe nde 

yi shiti.” 

5Noa okwa ningi, ngaashi Omuwa e mu lombwele. 

6Noa okwa li e na omimvo omathele gahamano, eyelu sho lye ya kombanda yevi. 

7Oye nomukadhi, oyanamati naakadhi, oya yi monguluwato, ya ka holame eyelu. 

8Oshilumentu noshikiintu moludhi kehe lwiinamwenyo nolwoondhila lwaa na 

oshipwe ngaashika wo lwoshipwe 

9oya yi monguluwato pamwe naNoa, ngaashi Kalunga a ti. 

10Sho pwa piti omasiku gaheyali, eyelu olye ya. 

11Noa sho a gwanitha omimvo omathele gahamano, mesiku etimulongo netiheyali 

lyomwedhi omutiyali oothithiya adhihe dhomuule odhe eguluka, noombende adhihe 

dhokegulu odha makuka. 

12Omvula oya puuka noya loko omutenya nuusiku omasiku omilongo ne. 

13Esiku tuu ndyoka Noa nomukadhi oya yi monguluwato noyanamati yatatu: Sem, 

Ham naJafet naakadhi. 

14Oya yi mo niinamwenyo yomaludhi agehe gopaantu nogomokuti, iinene niishona, 

noondhila dhomaludhi agehe. 

15Iinamwenyo iilumentu niikiintu yomaludhi agehe oya yi monguluwato pamwe 

naNoa, 

16ngaashi Kalunga e mu lombwele. Nena Omuwa okwa pata omweelo konima yaNoa. 

17Eyelu olye ya kombanda yevi momasiku omilongo ne, onguluwato noya kaama 

kombanda yomeya omale. 

18Omeya oga lundalala, nonguluwato oya telagana kombanda yago. 

19Omeya ogi itumbu, sigo ga siikile oondundu oondeendeka;  

20oga tsikile okulundalala, sigo ga ningi oometa heyali kombanda yoondundu. 

21Oonakukala ayehe kombanda yevi ye na omwenyo, oya si: oondhila adhihe, 

iinamwenyo ayihe naantu ayehe. 

22Shaa shoka sha li shi na omufudho kombanda yevi, osha si. 

23Omuwa okwa hanagula po iinamwenyo ayihe kombanda yevi: aantu, iiyamakuti 

noondhila. ONoa awike a hupu ko naamboka ya li puye monguluwato. 

24Omeya oga siikile evi omasiku ethele nomilongo ntano. 

GENESIS 8 

Eyelu tali shuna 

1Kalunga okwa dhimbulukwa Noa niinamwenyo ayihe ya li pamwe naye 

monguluwato. Okwa pepitha ombepo, nomeya oga tameke okupwina. 

2Oothithiya dhomuule noombende dhokegulu odha thiti. Omvula oya sheka, 

3nomeya oga tameke okukuluka momasiku ethele nomilongo ntano. 

4Mesiku etimulongo netiheyali lyomwedhi omutiheyali onguluwato oya hakele 

kondungu yondundu Ararat. 

5Omeya oge ende taga pwine, nomesiku lyotango lyomwedhi omutimulongo 

oondungu dhoondundu odha anduka ko. 

6Sho pwa piti omasiku omilongo ne, Noa okwe egulula ombende 

7e ta pititha mo edhilakola. Edhilakola inali galuka we, olya kala tali telagana, sigo 

omeya ga pwine. 

8Sho pwa piti okathimbo, Noa okwa piitha mo onguti, a tale, ngele omeya oga pwina, 

9ihe oshoka oga li ga siikile natango evi, onguti inayi mona nando eha lyokulambela. 

Oya galukile konguluwato, naNoa okwa ganeke oshikaha she e te yi shuna mo. 

10Noa okwa tegelele omasiku gaheyali e ta piitha mo ishewe onguti. 

11Ongulohi oya galukile kuye yi na efo lyomuolivi komulungu. Noa okwa koneke 

kutya nani omeya oga pwina. 

12Okwa tegelele ishewe omasiku gaheyali e ta piitha mo onguti, noinayi galuka we. 

13Noa sho a gwanitha omimvo 601, mesiku lyotango lyomwedhi gwotango, omeya 

oga adhika ga pwine. Noa okwa kutha ko ondunda yonguluwato e ta tala koombinga 

noombinga. Okwa mono kutya nani evi olya kaha. 

14Mesiku etimilongombali netiheyali lyomwedhi omutiyali evi olya li ekukutu 

thiluthilu. 

15Kalunga okwa lombwele Noa a ti: 

16“Za mo monguluwato, ongoye mwene nomukulukadhi gwoye naamwoyemati 

naakadhi. 

17Piitha mo oondhila adhihe niinamwenyo, opo yi valathane yo yi indjipale kombanda 

yevi alihe.” 

18Noa okwa piti mo nomukadhi noyanamati naakadhi. 

19Iinamwenyo ayihe noondhila odha piti mo monguluwato moongundu dhomaludhi 

gadho. 

Noa ta gandja omayambo 

20Noa okwa tungile Omuwa oshiyambelo; okwa kutha shimwe shomoludhi kehe 

lwiinamwenyo yaa na oshipwe nolwoondhila e te yi lungunitha po omidhidhindjambo 

koshiyambelo. 

21Ezimba lyoondjambo olya nyanyudha Omuwa, e ti ipopile ta ti: “Evi itandi li 

geelele we omuntu; onda tseya kutya omadhiladhilo ge omawinayi okuza kuunona 

we. Itandi ka hanagula po we iinamwenyo ayihe, ngaashi nda ningi ngashingeyi. 

22Ihe manga uuyuni u li po, otaku ka kala ethimbo lyokukuna nethimbo lyokuteya. 

Otaku ka kala aluhe uutalala nuupyu, othinge nokufu, omutenya nuusiku.” 

GENESIS 9 

Kalunga ta dhike ehangano naNoa 

1Kalunga okwa yambeke Noa noyana e ta ti: “Kaleni mu na oluvalo ne mu indjipale 

kombanda yevi alihe. 

2Iinamwenyo ayihe, oondhila noohi otayi kala hayi mu tila. Ayihe oya tulwa 

mepangelo lyeni. 

3Ngashingeyi otayi ningi oondya dheni naanaa ngaashi iimeno, mbyoka nde yi mu 

pele, yi ninge oondya dheni. 

4Ihe inamu lya onyama yi na ombinzi; otandi yi indike, oshoka omwenyo ogwa kala 

mombinzi. 

5Ihe ngele ku na ngoka ta dhipaga omuntu, ota geelwa. Nokehe oshinamwenyo tashi 

dhipaga omuntu, otashi geelwa neso. 

6Omuntu okwa shitwa a fa Kalunga, onkee ngoka ta dhipaga omuntu mukwawo, ota 

ka dhipagwa wo. 

7“Kaleni mu na oluvalo ne mu indjipale kombanda yevi alihe.” 

8Kalunga okwa lombwele Noa e ta ti: 

9“Taleni, otandi dhike ehangano nane nonoluvalo lweni 

10noniinamwenyo ayihe kombanda yevi — oondhila adhihe, iimuna ayihe 

niiyamakuti ayiheyihe mbyoka ya piti monguluwato pamwe nangoye. 

11Otandi hangana nane notandi uvaneke kutya iinamwenyo itayi ka hanagulwa po we 

kefundja, eyelu itali ka hanagula po we evi. 

12Endhindhiliko lyehangano lyaaluhe ndyoka tandi hangana nane noniinamwenyo 

ayihe, olyo ndika: 

13otandi tula uutamvula miikogo, notau ningi endhindhiliko lyehangano lyandje nevi. 

14Uuna te tula iikogo kegulu, ndele uutamvula tau holoka, 

15nena otandi dhimbulukwa euvaneko ndyoka nde li mu uvanekele niinamwenyo 

ayihe kutya eyelu itali ka hanagula po we iinamwenyo ayihe. 

16Uuna uutamvula tau holoka miikogo, otandi u mono e te dhimbulukwa ehangano 

lyaaluhe pokati ketu noonakukala kombanda yevi ye na omwenyo. 

17Ndika olyo endhindhiliko lyeuvaneko ndyoka nda uvanekele oonakukala ayehe 

kombanda yevi.” 

Noa noyana 

18Aana yaNoa aamati mboka ya zi monguluwato, oyo Sem, Ham naJafet. (Ham ohe 

yaKaanan.) 

19Aana yaNoa mbaka yatatu oyo oohekulu yiigwana ayihe kombanda yevi. 

20Noa okwa li omunamapya, oye gwotango a ningi oshitsambe shomiviinu. 

21Ihe sho a nu omaviinu, okwa kolwa, a hula mo oonguwo dhe e ta lala e li omudhuu 

metsali lye. 

22Ham, he yaKaanan, sho a mono he e li omudhuu, okwa piti mo e te shi lombwele 

aamwayina yaali. 

23Nena Sem naJafet oya kutha elwaakani ye li humbata komapepe gawo. Oye ende 

oshaanimanima yu uka metsali e taa siikile he. Inaa tala nande konima, opo yaa mone 

epenge lyahe. 

24Noa sho a kololokwa, okwa dhimbulula shoka omwana onkelo e shi mu ningile, 

25e ta ti: “Kaanan na tulwe omutima! Na kale omupika gwaamwaina! 

26Omuwa, Kalunga kaSem, na hambelelwe! Kaanan na kale omupika gwaSem! 

27Kalunga na indjipalithe Jafet! Jafet na kale momagumbo gaSem! Kaanan na kale 

omupika gwawo!” 

28Konima yeyelu Noa okwa kala nomwenyo omimvo 350 

29nokwa si e na omimvo 950. 

GENESIS 10 

Oluvalo lwaana yaNoa 

(1 Ondjal. 1:5-23) 

1Mpaka ope na omusholondondo gwoluvalo lwaana yaNoa: Sem, Ham naJafet. Oyana 

mbaka yatatu oya ka mona aanona konima yeyelu. 

2Aana aamati yaJafet Gomer, Magog, Madai, Javan, Tubal, Meshek naTiras — oyo 

oohekulu yiigwana mbyoka ya lukilwa omadhina gawo. 

3Oluvalo lwaGomer olwAashkenas, Aarifat nAatogarma. 

4Omaluvalo gaJavan oga li Aaelisha, Aaespania, Aakipro nAarodes;  

5oyo oohekulu yiigwana mbyoka yi li komunkulofuta nokoontuntu. Mbaka oyo 

oluvalo lwaJafet ye li momazimo gawo nomiilongo yawo yi ili noyi ili; ongundu kehe 

otayi popi elaka lyayo. 

6Oluvalo lwaHam Kush, Egipiti, Libia naKaanan — oyo oohekulu yiigwana mbyoka 

ya humbata omadhina gawo. 

7Oluvalo lwaKush olwo Aaseba, Aahavila, Aasabta, Aaragma nAasabteka. Oluvalo 

lwaRagma olwo Aasheba nAadedan. 

8Kush okwa li e na omwana edhina lye — Nimrod, ngoka a ningi ofule yotango 

mokusinda uuyuni. 

9Kekwatho lyOmuwa okwa ningi omukongo omunene, nomolwashoka aantu haa ti: 

“Omuwa ne ku ninge omukongo omunene ngaashi Nimrod.” 

10Petameko oshilongo she osha kwatelele mo Babel, Erek naAkkad, ayihe itatu 

muBabilon. 

11Okuza kevi ndyoka okwa yi kuAssur e ta tungu iilando Ninive, Rehobot Ir, Kala 

12naResen, shoka shi li pokati kaNinive noshilando oshinene Kala. 

13Omaluvalo gaEgipiti oga li Aalidia, Aayanam, Aalehab, Aanaftu, 

14Aapatros, Aakaslu, nAakreta, moka mwa za Aafilisti. 

15Aana yaKaanan aamati oyo osheeli Sidon naHet; oyo oohekulu yaantu mboka haa 

ithanwa nomadhina gawo. 

16Kaanan okwa li wo hekulu yAayebusi, yAayamori, yAagirgashi, 

17yAahevi, yAayarki, yAasini, 

18yAayarvadi, yAazemari noyAahamati. Omazimo gi ili nogi ili gAakaanana oga 

halakana, 

19noshitopolwa shAakaanana osha taandele okuza kuSidon sigo okuGerar 

kuumbugantu, popepi naGaza, nokuSodom, Gomorra, Adma naZebojim kuuzilo, 

popepi naLasha. 

20Ngaka ogo omaludhi goluvalo lwaHam ga kala miilongo yi ili noyi ili, noludhi kehe 

otalu popi elaka lyalwo. 

21Sem oye omukuluntu omumwayina gwaJafet, noye hekulu yAahebeli ayehe. 

22Aana yaSem aamati oyo Elam, Assur, Arpakshad, Lud naAram — oohekulu yaantu 

mboka haa ithanwa nomadhina gawo. 

23Aana yaAram aamati oyo Uz, Hul, Geter naMash. 

24Arpakshad ohe yaShela, ngoka a vala Eber. 

25Eber okwa li e na oyanamati yaali, gumwe oPeleg, molwashoka muuyuni mbwiyaka 

aantu oya topoka; namukwawo oye Joktan. 

26Omaluvalo gaJoktan oga li Aayalmodad, Aashelef, Aahazarmavet, Aajerak, 

27Aahadoram, Aausal, Aadikla, 

28Aaebal, Aayabimael, Aasheba, 

29Aaofir, Aahavila nAajobab. Ayehe mbaka oluvalo lwaJoktan. 

30Oya kala mevi lya taandela okuza kuMesha sigo okuSefar mevi lyoondundu 

dhokuuzilo. 

31Ngaka ogo omaludhi goluvalo lwaSem ga kala miilongo yi ili noyi ili, noludhi kehe 

otalu popi elaka lyalwo. 

32Ayehe mbaka oluvalo lwaNoa, oshigwana noshigwana pamaludhi gawo gi ili nogi 

ili. Konima yeyelu iigwana ayihe kombanda yevi oya zi moluvalo lwaana yaNoa. 

GENESIS 11 

Oshungo yaBabel 

1Petameko aantu yomuuyuni auhe oya li haa popi elaka limwe alike, niipopya oya 

faathana. 

2Sho ye ende nevi muuzilo, oye ya kolushandja muBabilonia e taa tula mo. 

3Oya lombwelathana ya ti: “Ileni! Tu tholomeni oondhopi noku dhi yotha.” Oya 

tholoma oondhopi dhokutunga noya longitha onka yomevi yoku dhi kwatela kumwe. 

4Oya popi ya ti: “Natu umbeni oshilando shi na oshungo ya tsa megulu, opo tu 

iningile edhina lya simana tse twaa halakane nevi alihe.” 

5Nena Omuwa okwa kuluka, a tale oshilando noshungo ndjoka aantu taye yi tungu, 

6e ta ti: “Ngashingeyi aantu mbaka oyo oshigwana shimwe notaa popi elaka limwe; 

ndika olyo etameko lyowala lyaashoka taa ka ninga. Otaa ka tsakanitha mbala shoka 

ye shi hala! 

7Natu kulukeni nokuvundakanitha elaka lyawo, opo yaa uvathane.” 

8Omuwa okwe ya halakanithile nombanda yevi alihe, e taa etha okutunga oshilando. 

9Oshilando osha lukwa Babel, molwashoka Omuwa okwa vundakanitha elaka lyaantu 

ayehe, nopokuza mpoka okwe ya halakanithile kombanda yevi alihe. 

Oluvalo lwaSem 

(1 Ondjal. 1:24-27) 

10Mpaka ope na oluvalo lwaSem. Omimvo mbali konima yeyelu, Sem sho a li e na 

omimvo 100, okwa vala omumati edhina lye Arpakshad. 

11Okuza mpoka okwa kala natango nomwenyo omimvo 500 nokwa vala aanona 

yalwe. 

12Arpakshad sho a gwanitha omimvo 35, okwa vala Shela. 

13Konima yokuvalwa kwaShela, Arpakshad okwa kala nomwenyo omimvo 403 

nokwa vala aanona yalwe. 

14Shela sho a gwanitha omimvo 30, okwa vala omumati edhina lye Eber. 

15Konima yokuvalwa kwaEber, Shela okwa kala nomwenyo omimvo 403 nokwa vala 

aanona yalwe. 

16Eber sho a gwanitha omimvo 34, okwa vala omumati Peleg. 

17Konima yokuvalwa kwaPeleg, Eber okwa kala nomwenyo omimvo 430 nokwa vala 

aanona yalwe. 

18Peleg sho a gwanitha omimvo 30, okwa vala omumati Reu. 

19Konima yokuvalwa kwaReu, Peleg okwa kala nomwenyo omimvo 209 nokwa vala 

aanona yalwe. 

20Reu sho a gwanitha omimvo 32, okwa vala omumati Serug. 

21Konima yokuvalwa kwaSerug, Reu okwa kala nomwenyo omimvo 207 nokwa vala 

aanona yalwe. 

22Serug sho a gwanitha omimvo 30, okwa vala omumati Nahor. 

23Konima yokuvalwa kwaNahor, Serug okwa kala nomwenyo omimvo 200 nokwa 

vala aanona yalwe. 

24Nahor sho a gwanitha omimvo 29, okwa vala omumati Tera. 

25Konima yokuvalwa kwaTera, Nahor okwa kala nomwenyo omimvo 119 nokwa vala 

aanona yalwe. 

26Tera sho a gwanitha omimvo 70, okwa vala Abram, Nahor naHaran. 

Oluvalo lwaTera 

27Nduka oluvalo lwaTera, he yaAbram, Nahor naHaran. Haran ohe yaLot. 

28Haran okwa sile muUr shaBabilonia, moshilando moka a valelwa, manga he Tera e 

na natango omwenyo. 

29Abram okwa hokana Sarai, naNahor okwa hokana Milka yaHaran. Haran ohe 

yaJiska. 

30Sarai okwa li ihaa vala. 

31Tera okwa kutha omwana Abram, omutekulu Lot yaHaran noshitenya she Sarai, 

omukadhi gwaAbram. Okwa yi nayo ya zi muUr shaBabilonia, ya ye kevi lyaKaanan. 

Oya yi sigo okuHaran e taa tula hoka. 

32Tera okwa sile nkoka, sho a li nomimvo 205. 

GENESIS 12 

Kalunga ti ithana Abram 

1Omuwa okwa lombwele Abram ta ti: “Za mo mevi lyaandjeni, mezimo lyeni 

nomegumbo lyaho, u ye kevi ndyoka tandi ke li ku ulukila. 

2Otandi ke ku pa oluvalo olwindji, olwo notalu ka ninga oshigwana oshinene. Otandi 

ku yambeke, edhina lyoye otandi li ningi enene, noto ka ninga elaleko nuuyamba. 

3Otandi ka yambeka mboka taye ku yambeke, ihe otii ka tula omutima mboka taye ku 

tula omutima. Omungoye iigwana ayihe otayi ka lalekwa nuuyamba.” 

4Abram sho a li e na omimvo omilongo heyali nantano, okwa tembuka mo muHaran, 

ngaashi Omuwa e mu lombwele; Lot nokwa yi pamwe naye. 

5Abram okwa kutha omukadhi Sarai, omwanagona Lot, omaliko gawo agehe naapika 

ayehe ya li ye ya na muHaran, oyo noya yi kevi lyaKaanan. Sho ya thiki muKaanan, 

6Abram okwe ende noshilongo, sigo okwe ya peha eyapuki puShekem, pomuti 

gwomwandi gwaMore. (Pethimbo ndyoka Aakaanana oya li moshilongo.) 

7Omuwa okwa holokele Abram e ta ti kuye: “Oshilongo shika otandi ke shi pa 

oluvalo lwoye.” Abram okwa tungile Omuwa, ngoka e mu ihololele, oshiyambelo. 

8Okuza nkoka oku uka lwokuumbugantu, kevi lyoondundu kuuzilo waBetel e ta 

yungu ontanda a gama Betel kuuninginino naAi kuuzilo. Naahoka okwa tungu 

oshiyambelo e ta simaneke Omuwa. 

9Nena okwa lunduluka po ta yi kehala nehala u uka lwokuumbugantu waKaanan. 

Abram muEgipiti 

10MuKaanan omwa li mu na ondjala yekomba. Ondjala sho ya geye, Abram okwa yi 

kuEgipiti e ta kala ko ethimbo lyontumba. 

11Sho a li pokutaaguluka ongamba a ye kuEgipiti, okwa ti komukadhi Sarai: “Ngoye 

omukiintu wa shitika. 

12Ngele Aayegipiti taye ku mono, otaa ka dhiladhila kutya ngoye ogwandje. Oyo 

notaa dhipaga ndje po notaye ku etha u kale nomwenyo. 

13Ya lombwela kutya ngoye omumwameme; nena otaa hupitha ndje molwoye e taa 

ningi ndje nawa.” 

14Sho ya thiki kuEgipiti, Aayegipiti oya mono kutya omukiintu okwa shitika. 

15Omalenga gomukwaniilwa sho ge mu mono, nkene e li po a shitika, oge shi 

hokololele omukwaniilwa, Sarai nokwa falwa kuuwa. 

16MolwaSarai omukwaniilwa okwa ningi Abram nawa e te mu pe iigunda yoonzi 

niikombo, oongombe, uusino, aapika noongamelo. 

17Ihe molwashoka omukwaniilwa okwa kutha po Sarai, Omuwa okwa tumine 

omukwaniilwa naantu ye yomuuwa uuvu uudhigu. 

18Omukwaniilwa okwi ithana Abram e ta ti kuye: “Owa ningi ndje ngiini? 

Omolwashike inoo lombwela ndje kutya Sarai omukiintu gwoye? 

19Omolwashike wa tile kutya omumwanyoko, sigo nde mu kutha po nokuli, a ninge 

gwandje? Mukadhoye oye nguka, mu kutha po, mu ye.” 

20Omukwaniilwa okwa lombwele aapiya ye, oyo noya kutha Abram e taye mu pititha 

mo moshilongo, pamwe nomukadhi neliko lye alihe. 

GENESIS 13 

Abram naLot taa topoka 

1Abram okwa zi muEgipiti e ta yi kuumbugantu waKaanan pamwe nomukadhi neliko 

lye alihe. Lot wo okwa yi naye. 

2Abram okwa li omuyamba unene e na oonzi, iikombo noongombe, osho wo 

oshisiliveli noshingoli. 

3Abram okwa zi ko nkoka e ta kala ta tembukatembuka u uka lwokuBetel. Okwe ya 

pehala li li pokati kaBetel naAi, mpoka a yungilile nale oontanda 

4nokwa li a tungile po oshiyambelo. Opo mpoka a simanekele Omuwa. 

5Lot okwa li wo e na oonzi, iikombo noongombe negumbo lye naapiya. 

6Omaunapelo oga li inaage ya gwanena, oshoka oya li ye na iimuna oyindji. 

7Oontamanana odha tukuka pokati kaasita yiimuna yaAbram naasita yiimuna yaLot. 

(Pethimbo ndyoka Aakaanana nAaperesi oya li moshilongo.) 

8Nena Abram okwa ti kuLot: “Tse aakwezimo. Inapu kala oontamanana pokati 

kaasita yandje noyoye. 

9Natu topokeni nombili. Hogolola ombinga yoshilongo ndjoka wa hala. Ngele to 

gama kombinga yimwe, ngame ote gama kombinga onkwawo.” 

10Lot okwa tala koombinga noombinga e ta mono ko olusilu lwaJordan aluhe, ondjila 

ayihe sigo okuZoar. Olwa li lu na omeya ogendji lwa fa oshikunino shOmuwa nenge 

lwa fa evi lyaEgipiti. (Shika osha ningwa, manga Omuwa inaa hanagula po Sodom 

naGomorra). 

11Lot okwi ihogololele olusilu lwaJordan e ta yi u uka lwokuuzilo. Osho ngaaka 

aalumentu mbaka yaali ya topoka. 

12Abram okwa kala mevi lyaKaanan, ihe Lot okwa kala miilando yomolusilu e ta 

yungu ontanda popepi naSodom. 

13Aantu yomuSodom oya li aayonaguli noya yono kOmuwa. 

Abram ta tembukile kuHebron 

14Lot sho a yi, Omuwa okwa lombwele Abram a ti: “Lengalenga koombinga adhihe 

okuza mpoka u li. 

15Evi alihe u wete otandi li ku pe pamwe noluvalo lwoye, notali ningi lyoye sigo 

aluhe. 

16Otandi ke ku pa oluvalo olwindji, notalu nyengana okuyalula ngaashi ontsi yevi. 

17Ngashingeyi shilila evi alihe, oshoka otandi ke li ku pa.” 

18Abram okwa tembudha omatsali ge e te ya, a kale popepi noomwandi oondjapuki 

dhaMamre puHebron; oko nkoka a tungile ko Omuwa oshiyambelo. 

GENESIS 14 

Abram ta hupitha Lot 

1Aakwaniilwa yane: Amrafel gwokuBabilonia, Arjok gwokuEllasar, Kedorlaomer 

gwokuElam naTidal gwokuGoiim. 

2Oya ka hingila aakwaniilwa yakwawo yatano iita: Bera gwokuSodom, Birsha 

gwokuGomorra, Shinab gwokuAdma, Shemeber gwokuSeboim nomukwaniilwa 

gwaBela (kokutya gwaZoar). 

3Aakwaniilwa mbaka yatano oya hangana e taa gongele omatangakwiita gawo 

molusilu lwaSiddim, mpoka pu na ngashingeyi Efuta lya sa. 

4Oya adhika ya kala mepangelo lyaKedorlaomer omimvo omulongo nambali, ihe 

momumvo omutimulongo nomutitatu oya tsu ondumbo naye. 

5Momumvo omutimulongo nomutine Kedorlaomer naamboka ya gama kuye, oye ya 

nomatangakwiita gawo e taa dhenge Aarafa muAshterot-Karnajim, Aasusi muHam, 

Aaemim molushandja lwaKirjatajim 

6nAahori moondundu dhaEdom sigo okuElparan kooha dhombuga. 

7Nena oya galuka e taye ya kuKadesh (haku tiwa Enmishpat). Oya lala evi alihe 

lyaAayamaleki e taa dhenge Aayamori mboka ya kala muHazazon Tamar. 

8Nena aakwaniilwa gwaSodom, gwaGomorra, gwaAdma, gwaZebojim nogwaBela 

oya fala omatangakwiita gawo molusilu lwaSiddim e taa kondjitha 

9aakwaniilwa mboka gwaElam, gwaGoiim, gwaBabilonia nogwaEllasar, aakwaniilwa 

yatano ya kondjitha aakwaniilwa yane. 

10Ihe olusilu lwaSiddim olwa li lu udha iiko yi na onka yomevi, naakwaniilwa 

gwaSodom nogwaGomorra sho ya kambadhala okufadhuka po, oya gwile miiko, 

manga aakwaniilwa yakwawo yatatu ya yi ontuku koondundu. 

11Aakwaniilwa mboka yane oya yugu po shaa shoka muSodom nomuGomorra, osho 

wo iikulya, e taa yi. 

12Lot, omwanagona gwaAbram, okwa li wo muSodom, onkee oye mu kwata po 

pamwe nomaliko ge agehe. 

13Ihe omuntu gumwe okwi iyaka po e te ke shi lombwela Abram, Omuhebeli ngoka a 

li popepi noomwandi oondjapuki dhaMamre Omuamori. Mamre naamwayinamati 

Eshkol naAner oya li ye na ekwatathano naAbram. 

14Abram sho a kundana kutya omwanagona a kwatwa po, okwa homateke aapiya ye 

aainekelwa ayehe mboka ye shi okukondja, ye li 318 ayehe kumwe, e taa landula 

aakwaniilwa mbeyaka yane sigo okuDan. 

15Oko Abram a topola aantu ye moongundu e ta ponokele aatondi ye uusiku e te ya 

dhenge. Okwe ya tidha sigololo oHoba, kuumbugantu waDamaskus, 

16e ta galula ko iihakanwa ayihe ya li ya kuthwa po. Okwa galula ko wo omwanagona 

Lot nomaliko ge agehe pamwe naakiintu noonkwatwa adhihe. 

Melkisedek ta yambeke Abram 

17Abram sho a galuka kokusinda Kedorlaomer naakwaniilwa ooyakwawo, 

omukwaniilwa gwaSodom okwe mu tsakaneke molusilu lwaShave (halu ithanwa wo 

Olusilu lwaakwaniilwa). 

18Nena Melkisedek, omukwaniilwa gwaSalem, ngoka a li wo omuyambi gwaKalunga 

kokombandambanda, okwe etele Abram oshikwiila nomaviinu 

19nokwe mu yambeke ta ti: “Kalunga kokombandambanda, ngoka a shiti egulu nevi, 

na yambeke Abram;  

20Kalunga kokombandambanda, ngoka e ku pe esindano okusinda aatondi yoye, na 

simanekwe!” Abram nokwa pe Melkisedek oshitimulongo shomiihakanwa ye ayihe e 

yi kutha miita. 

21Omukwaniilwa gwaSodom okwa lombwele Abram a ti: “Kwatha ndje, u galulile 

ndje aantu yandje ayehe, ihe iihakanwa kala nayo.” 

22Abram okwa yamukula a ti: “Otandi gana koshipala shOmuwa, Kalunga 

kokombandambanda, omushiti gwegulu nevi, 

23kutya itandi tindile sha shoye, nando okashona, nando oluthipathipa nenge omuya 

gwoongaku, opo waa tye, owa yambapaleke Abram. 

24Itandi ikuthile sha. Otandi zimine owala shoka aantu yandje ya longitha mokulya. 

Ihe aalumentu mbaka twa li nayo: Aner, Eshkol naMamre, naa taambe oshitopolelwa 

shawo.” 

GENESIS 15 

Kalunga ta hangana naAbram 

1Konima yaambika Abram okwa mono emoniko noku uvu Omuwa te mu lombwele ta 

ti: “Abram, ino tila. Otandi ku shigi kiiponga e tandi ku pe ondjambi onene.” 

2Abram okwa yamukula a ti: “Omuwa Omupangeliawike, uuwanawa owashike to u 

ningile ndje, oshoka kandi na aanona. Elieser a za kuDamaskus, oye awike 

omuthigululi gwandje. 

3Ino pa ndje aanona, onkee gumwe gwomaapiya yandje ota ka thigulula ndje.” 

4Nena oku uvu Omuwa te mu popitha ishewe ta ti: “Omupika nguka Elieser haye te 

ke ku thigulula, ihe omumwoyelela te ke ku thigulula.” 

5Omuwa okwe mu fala pondje e ta ti: “Tala kegulu, u yalule oonyothi; osho to ka kala 

u na oluvalo olwindji lu thike pudho.” 

6Abram okwi inekele Omuwa, nomolwashika Omuwa okwe mu hokwa e te mu tala 

omuyuuki. 

7Nena Omuwa okwa ti kuye: “Ongame Omuwa nde ku tembudha muUr shaBabilonia, 

ndi ku pe evi ndika, li ninge lyoye mwene.” 

8Ihe Abram okwa pula a ti: “Omuwa Omupangeliawike, otandi shi tseya ngiini kutya 

otali ka ninga lyandje?” 

9Omuwa okwa yamukula a ti: “Etela ndje ondema yomimvo ndatu, oshikombo 

oshikiintu shomimvo ndatu nonzi ontsezi yomimvo ndatu, onguti nongutyona.” 

10Abram okwe eta iinamwenyo mbika kuKalunga e te yi tandula olumana. Oombinga 

ndhoka dhonyama dha tandulwa olumana, okwe dhi tegameke momikweyo mbali, ihe 

oondhila ine dhi tandula. 

11Oontsa odha lambele ponyama, ihe Abram okwe dhi tidha po. 

12Etango sho lya li pokuningina, Abram okwa kotha omposi ondhigu nokwa adhika 

kuumbanda nehaluko. 

13Omuwa okwa ti kuye: “Oluvalo lwoye otalu ka kala aakwiilongo moshilongo 

shuundjendi; otaa ka ninga aapika e taa hepekwa omimvo omathele gane. 

14Ihe otandi ka geela oshigwana shoka tashi ya piki, nuuna taa tembuka mevi 

lyuundjendi, otaa ka faalela uuyamba owindji. 

15Ngoye mwene oto ka koka sigo omuukulupe e to ka sa nombili e to fumvikwa. 

16“Epipi etine olyo tali ka galukila huka, oshoka itandi tidha po Aayamori, sigo ya 

yono nokuyonenena.” 

17Etango sho lya ningine nokwa luudha, eziko lya tema nonyeka ya hwama oya 

holoka pokati komalumana giinamwenyo. 

18Osho ngeyi Omuwa okwa hangana naAbram. Okwa popi ta ti: “Otandi uvaneke 

okugandja evi ndika koluvalo lwoye okuza kongamba yaEgipiti sigo omulonga 

Eufrat, 

19mwa kwatelelwa iilongo yAakeni, yAakenasi, yAakadmoni, 

20yAaheti, yAaperesi, yAarafa, 

21yAayamori, yAakaanana, yAagirgashi noyAayebusi.” 

GENESIS 16 

Hagar naIsmael 

1Omukulukadhi gwaAbram Sarai ine mu valela nando aanona. Ihe Sarai okwa li e na 

omudhike Omuegipiti omupika, edhina lye Hagar, 

2onkee Sarai okwa ti kuAbram: “Omuwa okwa keelele ndje okuvala aanona. Inda, u 

ka lale nomupika gwandje, pamwe ta valele ndje okanona.” Abram okwa zimine 

ndhoka a lombwelwa kuSarai. 

3Sarai okwa kutha omupika gwe Hagar Omuegipiti e te mu gandja kuAbram, a kale 

omukiintu gwe. (Shika sho sha ningwa, Abram okwa adhika a kala muKaanan 

omimvo omulongo.) 

4Abram okwa lala naHagar e ta ningi omusimba. Sho i idhimbulula kutya a ningi 

omusimba, okwi inenepeke e ta dhini Sarai. 

5Nena Sarai okwa ti kuAbram: “Epuko olyoye, Hagar sho a dhini ndje. Ongame 

mwene nde mu gandja kungoye, ihe sho i idhimbulula kutya a ningi omusimba, okwa 

dhini ndje. Omuwa na tokole kutya olye e li mondjila, ongoye nenge ongame.” 

6Abram okwa yamukula a ti: “Onawa, omupika gwoye oku li mepangelo lyoye, mu 

ninga shoka wa hala.” Nena Sarai okwa ngwandjagula Hagar, sigo i iteka po puye e ta 

yi. 

7Omuyengeli gwOmuwa okwa tsakaneke Hagar poluthithiya mombuga mondjila yu 

uka kuShur 

8e ta ti: “Hagar, omupika gwaSarai, oto zi peni nowu uka peni?” Hagar okwa 

yamukula a ti: “Ote yi ontuku mwene gwandje.” 

9Omuyengeli gwOmuwa okwa ti: “Shuna kuye, u kale omupika gwe.” 

10Nena omuyengeli gwOmuwa okwa ti: “Otandi ke ku pa oluvalo olwindji, nokape na 

ngoka ta vulu oku lu yalula. 

11Oto ka vala okamati; ka luka Ismael, oshoka Omuwa oku uvu okulila kwoye. 

12Ihe omumwoye ota ka kala a fa okasinokuti. Ota ka tsa ondumbo nomuntu kehe, 

nashaa ngoka ota tsu ondumbo naye. Ota ka kala kokule naakwanezimo lye.” 

13Hagar okwi ipopile e ta ti: “Onda mono tuu shili Kalunga notandi kala tuu ndi na 

omwenyo, opo ndi shi hokolole?” Onkee okwa luku Omuwa ngoka e mu popitha 

“Kalunga ngoka ha mono.” 

14Shika osho sha ningitha, aantu ya luke omuthima gwopokati kaKadesh naBered 

“Omuthima gwOmunamwenyo ngoka e wete ndje.” 

15Hagar okwa valele Abram omumati e te mu luku Ismael. 

16Pethimbo ndyoka Abram okwa li e na omimvo omilongo hetatu nahamano. 

GENESIS 17 

Efukaleko endhindhiliko lyehangano 

1Abram sho a gwanitha omimvo omilongo omugoyi nomugoyi, Omuwa okwe mu 

ihololele e ta ti: “Ongame Kalunga Omunankondoawike. Vulika kungame e to longo 

shoka shu uka. 

2Otandi hangana nangoye e tandi ku pe oluvalo olwindji.” 

3Abram okwi ihata po a tsa oshipala she mevi, naKalunga okwa ti: 

4“Otandi dhike ehangano ndika nangoye. Otandi uvaneke kutya oto ka ninga hekulu 

yiigwana oyindji. 

5Edhina lyoye itali kala we Abram, ihe oAbraham, oshoka otandi ku ningi hekulu 

yiigwana oyindji. 

6Otandi ku pe oluvalo olwindji, nayamwe yomuyo otaa ka ninga aakwaniilwa. Oto ka 

kala u na oluvalo olwindji, notalu ka ninga iigwana. 

7“Otandi dhiginine euvaneko lyandje kungoye nokoluvalo lwoye momapipi 

gokomeho, naandika olyo ehangano lyaaluhe. Ote ningi Kalunga koye naKalunga 

koluvalo lwoye. 

8Evi moka u li ngashingeyi ondjendi, otandi li pe oluvalo lwoye. Evi alihe lyaKaanan 

otali ka ninga lyoluvalo lwoye sigo aluhe, nangame otii ka kala Kalunga kawo.” 

9Kalunga okwa ti kuAbraham: “Ngoye wo ou na okuzimina okudhiginina ehangano 

ndika, ongoye mwene noluvalo lwoye lwokomeho. 

10Ngoye mwene noluvalo omu na okuzimina, mu fukalekithe omulumentu kehe 

etanda. 

11-12Okuza nena okanona okamati kehe oke na okufukalekwa, nge ka ningi omasiku 

gahetatu, ayehe naapika taa valelwa maandjeni naapika mboka taa landwa ya za 

kaakwiilongo. Shika osho tashi holola ehangano pokati ketu nane. 

13Shaa ngoka na fukalekwe, naashika otashi ka ninga endhindhiliko lyokuholola kutya 

ehangano lyandje nane olyaaluhe. 

14Omulumentu kehe ngoka inaa fukalekwa, ita kala gwomaantu yandje, oshoka okwa 

yono ehangano lyandje.” 

15Kalunga okwa lombwele Abraham a ti: “Mukadhoye ino mu ithana we Sarai. Okuza 

nena edhina lye oSara 

16Otandi mu yambeke notandi mu pe oluvalo, e ku valele omumati. Otandi mu 

yambeke e ta ningi yina yiigwana, nomoluvalo lwe otamu ka za aakwaniilwa.” 

17Abraham okwi ihata po a tsa oshipala she mevi, ihe okwa tameke okumenya mo, 

sho a dhiladhila: “Omulumentu gwomimvo ethele ota vulu tuu okuvala okanona? Sara 

sho e na omimvo omilongo omugoyi, ota vala we?” 

18Abraham okwa pula Kalunga a ti: “Omolwashike Ismael itaa thigulula ndje?” 

19Kalunga okwa ti: “Aawe. Mukadhoye Sara ote ku valele omumati e to mu luku Isak. 

Otandi ka dhiginina ehangano lyandje naye nonoluvalo lwe sigo aluhe. 

20Ondu uvu epulo lyoye kombinga yaIsmael, onkee otandi mu yambeke e tandi mu pe 

aanona oyendji noluvalo olwindji. Oye ta ka ninga he yaawa omulongo nayaali, 

noluvalo lwe otandi ke lu ninga oshigwana oshinene. 

21Ihe ehangano lyandje otali kwatelele mo wo omumwoye Isak, ngoka ta ka valwa 

kuSara omumvo tagu ya pethimbo ngaandika.” 

22Kalunga sho a mana okupopya naAbraham, okwa yi. 

23Esiku ndyoka Abraham okwa vulika kuKalunga e ta fukalekitha Ismael naalumentu 

ayehe ya li maandjawo, aapika mboka ya valelwa maandjawo nenge ya landwa. 

24Abraham okwa li e na omimvo omilongo omugoyi nomugoyi, sho a fukala, 

25nomwana Ismael okwa li e na omimvo omulongo nandatu. 

26Ayehe yaali oya fukala esiku limwe, 

27Osho wo aapika ayehe yaAbraham. 

GENESIS 18 

Abraham tu uvanekelwa omumati 

1Omuwa okwi ihololele Abraham moomwandi oondjapuki dhaMamre. Abraham 

manga a li a kuutumba posheelo shetsali lye omutenya, 

2okwa ligamene ko e ta mono aalumentu yatatu ya thikama komeho ge. Sho e ya 

mono, okwa matuka nziya, e ke ya tsakaneke. Okwi ihata po a tsa oshipala she mevi 

3e ta ti: “Omuwa gwandje, ngele wa sile ndje ohenda, ino pitilila ndje po, omuntu 

gwoye. 

4Etelweni omeya, mu yoge oompadhi dheni mu vule okugondja momuti nguka. 

5Otandi ke eta sha shokulya, shi mu koleke, opo mu tsikile ondjila yeni. Osho opala, 

sho mwe ya maandjetu.” Oyo oya yamukula ya ti: “Ninga, ngaashi wa ti.” 

6Abraham okwa yi neendelelo metsali e ta ti kuSara: “Kutha mbala uusila 

womunziya, u ninge iikwiila.” 

7Opo ihe okwa matukile kiimuna e ta kutha ko ontana yo ondodhwa e te yi pe 

omupiya, e yi longekidhe mbala. 

8Okwa kutha omahini gomoosi nogomunya nonyama e ta fala iikulya kaalumentu 

mbaka. Ye mwene okwa li a thikama puyo momunzile gwomuti, manga taa li. 

9Oye mu pula ya ti: “Mukadhoye Sara oku li peni?” Abraham okwa yamukula a ti: 

“Oku li metsali.” 

10Gumwe gwomuyo okwa ti: “Omumvo tagu ya pethimbo ngaandika otandi ka 

galuka, namukadhoye Sara ota ka kala e na okanona okamati.” Sara okwa li konima 

ye posheelo shetsali, e ya pulakena. 

11Abraham naSara oya li ya kulupilila, naSara okwa li ihii imono we. 

12Sara okwi iyolele e ta ti: “Sho nda kulupa ngeyi, nomusamane gwandje naye wo 

okwa kulupilila, moondjokana ote mono mo we omulyo gwasha?” 

13Omuwa okwa pula Abraham a ti: “Omolwashike Sara a yolo ye ta ti: ‘Ote vulu we 

ngaa okuvala, sho nda kulupa ngeyi?’ 

14Oku na sha tashi nyenge Omuwa? Ngaashi nda ti, omumvo tagu ya pethimbo 

ngaandika otandi ka galuka notandi adha Sara e na okanona okamati.” 

15Sara sho a li a tila, okwi ipatana a ti: “Inandi yola.” Ihe Omuwa okwa yamukula a ti: 

“Eeno, owe shi ninga, owa yola.” 

Abraham ta galikanene Sodom 

16Aalumentu oya thikama noya yi nondjila ndjoka yu uka kuSodom, naAbraham 

okwe ya thindikile. 

17Omuwa nokwi ipopile a ti: “Itandi holeke Abraham shoka tandi ka ninga. 

18Oluvalo lwe otalu ka ninga oshigwana oshinene noshinankondo, nomuye otandi ka 

yambeka iigwana ayihe. 

19Onde mu hogolola, opo a lombwele oyana noluvalo lwe, lu vulike kungame yo ya 

longe shoka shu uka noshoshili. Nongele taye shi ningi, nena otandi ka gwanitha 

shoka ndu uvanekele Abraham.” 

20Nena Omuwa okwa ti: “Oku na ekugo enene tali kugile aantu yomuSodom 

naGomorra, nuulunde wawo owa lunda pombanda. 

21Otandi yi ko ndi ka tale, ekugo ndyoka ndu uvu, ngele olyoshili.” 

22Nena aalumentu yaali oya yi yu uka kuSodom, ihe Abraham okwa kala po a 

thikama koshipala shOmuwa. 

23Abraham okwa hedha kOmuwa e ta ti: “Oto ka yona po omuyuuki pamwe 

nomukolokoshi? 

24Moshilando ngele omu na aayuuki omilongo ntano, oto shi hanagula po? Ito shi 

hupitha, opo u hupithe aayuuki mboka omilongo ntano? 

25Omuyuuki oto mu dhipagele mumwe nomunandjo? Ito vulu oku shi ninga. Itashi 

vulika, omuyuuki a yonuke po pamwe nomulunde. Omupanguli guuyuni auhe ita 

longo ando pauyuuki?” 

26Omuwa okwa yamukula a ti: “MuSodom ngele onda adha mo aayuuki omilongo 

ntano, ote hupitha oshilando ashihe omolwawo.” 

27Abraham okwa popi ishewe ta ti: “Ombili, kwatha ndje ngaa, sho tandi tsikile 

okupopya nOmuwa, nonando ngame omuntu gwowala, ontsi nomutoko. 

28Pamwe oto adha mo aayuuki omilongo ne nayatano peha lyomilongo ntano. Oto 

hanagula po oshilando ashihe, ngele aayuuki inaa adha omilongo ntano?” Omuwa 

okwa yamukula a ti: “Oshilando itandi shi hanagula po, ngele otandi adha mo aayuuki 

omilongo ne nayatano.” 

29Abraham okwa popi ishewe a ti: “Ngele oye li owala omilongo ne?” Oye nokwa 

yamukula: “Itandi shi hanagula po, ngele oku na omilongo ne.” 

30Abraham okwa ti: “Ombili, ino geya, Omuwa, sho te popi ishewe te ti: Ongiini, 

ngele oye li omilongo ndatu?” Okwa ti: “Itandi shi ningi, ngele otandi mono mo 

omilongo ndatu.” 

31Abraham okwa ti: “Ombili, kwatha ndje, sho tandi tsikile okupopya nOmuwa. 

Ongiini, ngele omilongo mbali ayeke taa monika mo?” Omuwa okwa ti: “Itandi shi 

hanagula po, ngele otandi adha mo omilongo mbali.” 

32Abraham okwa ti: “Ombili, Omuwa, ino geya, otandi popi natango lumwe. Ongiini, 

ngele otamu adhika omulongo?” Okwa ti: “Itandi shi hanagula po, ngele otandi adha 

mo omulongo.” 

33Omuwa sho a mana okukundathana naAbraham, okwa zi po, naAbraham okwa 

shuna kegumbo. 

GENESIS 19 

Uulunde waSodom 

1Pethimbo lyongulohi aayengeli yaali oya thiki kuSodom, naLot okwa li a kuutumba 

peelo lyoshilando. Sho e ya mono, okwa thikama, e ke ya tsakaneke. 

2Okwi ihata po a tsa oshipala mevi e ta ti: “Ootatekulu, ngame omupiya gweni. Ileni 

maandjetu, mu iyoge koompadhi e tatu tokelweni. Ongula otamu penduka 

moontundumene, mu tsikile ondjila yeni.” Ihe yo oya yamukula ya ti: “Aawe, uusiku 

otatu ke u lala pondje momapandaanda.” 

3Lot okwa dhiginine oku ya thiminika, nahugunina oya yi naye maandjawo. Lot okwe 

ya longekidhile iikulya. Okwe ya ningile oshikwiila inaashi fulikwa e taa li. 

4Aayenda manga inaa ka lala, aalumentu Aasodomu, aagundjuka naakokele, oye ya 

ya zi koombinga adhihe dhoshilando e taa kundukidha egumbo. 

5Oyi ithana Lot e taye mu pula: “Aalumentu mboka ya tokelwa maandjeni, oye li 

peni? Ya piitha mo, ye ye kutse, tse tu lale nayo.” 

6Lot okwa piti mo e ta yi kuyo pondje nokwe edhile po omweelo. 

7Okwa ti kuyo: “Ookuume, otandi mu galikana, inamu longa iihuna yi thike mpoka! 

8Taleni, ondi na aakadhona yaali inaaya lala nando nomulumentu. Otandi ya eta kune 

e tamu ningi, ngaashi mwa hala. Ihe aalumentu mbaka inamu ya hinda. Oyo aayenda 

maandjetu, nondi na oku ya popila.” 

9Ihe oya yamukula: “Za po putse! Omuntu nguka omukwiilongo, ihe nena okwa hala i 

ininge omupangeli. Otatu vulu tu ku ninge nayi shi vulithe pumboka.” Oyu undula Lot 

noya hala okuteya po omweelo. 

10Ihe aalumentu yaali ya li meni, oya hilile Lot megumbo e taa pata omweelo. 

11Nena aayenda mbaka oya tsikitha aantu ayehe ya li pondje e taa kala taa kongo 

osheelo osima. 

Lot ta zi muSodom 

12Aalumentu yaali oya lombwele Lot ya ti: “Ngele ou na aakweni muka, aamwoye 

aamati nenge aakadhona, iitenya nenge aakwanezimo ya kala muka, ya lombwela ya 

tembuke mo, 

13oshoka otatu ka hanagula po ehala ndika. Omuwa oku uvu onkugo ondhigu 

molwaantu mbaka nokwe tu tumu, tu hanagule po Sodom.” 

14Nena Lot okwa yi kiitenya ye mbyoka ya li yi na okuhokana oyanakadhona e ta ti: 

“Endeleleni, oshoka Omuwa ota ka hanagula po oshilando.” Ihe oya tala kutya ota 

ningi omashendjo. 

15Eluwa sho tali tende, aayengeli oya kambadhala okuulumika Lot e taa ti: 

“Yambuka! Kutha mukadhoye naamwoyekadhona yaali, mu ye ontuku, opo mwaa 

yonukile mumwe noshilando, sho tashi geelwa.” 

16Lot sho a li ta kakadhala, aalumentu oye mu kwata mokwooko, nomukadhi 

noyanakadhona yaali, e taye ya pititha mo moshilando, oshoka Omuwa okwa li e ya 

uvitile ohenda. 

17Nena gumwe gwomaayengeli okwa ti: “Fadhukii po, mu ka hupithe oomwenyo 

dheni. Inamu tala konima ne inamu thikama molusilu nduka. Matukileni koondundu, 

opo mwaa dhipagwe.” 

18Lot okwa yamukula a ti: “Aawe, Omuwa gwandje. 

19Owa longele ndje uuwanawa uunene nowa hupitha omwenyo gwandje. Oondundu 

odhi li kokule unene, itandi adha ko; ehanagulo otali adha ndje e te si. 

20Ku wete okalando heya okashona? Oke li popepi hwepo. Pitika ndje, ndi ye hoka — 

okashona unene, hasho? Ihe ote hupitha omwenyo gwandje.” 

21Omuwa okwa yamukula a ti: “Eewa ano, nda zimine. Okalando hoka itandi ka 

hanagula po. 

22Endelela! Matuka! Ite vulu okuninga sha, manga inoo thika ko.” Okalando hoka 

noka lukwa Zoar. 

Ehanagulo lyaSodom naGomorra 

23Lot sho a thiki muZoar, lyo etango otali piti. 

24Ohaluka Omuwa okwa lokithile Sodom naGomorra osulufuli ya hwama 

25e ta hanagula po iilando mbyoka nolusilu aluhe pamwe naantu niimeno ayihe. 

26Ihe omukiintu gwaLot okwa tala konima e ta shituka oshaanda shomongwa. 

27Abraham okwa meneka ongula onene ta yi kehala nkoka a li koshipala shOmuwa. 

28Okwa ligamene lwokuSodom naGomorra nokolusilu aluhe e ta mono olwithi talu 

tsinagala koshilongo shoka lwa fa olwithi lweziko enenenene lyomulilo. 

29Ihe Kalunga sho a hanagula po iilando yomolusilu ndoka mwa kala Lot, okwa 

dhimbulukwa Abraham e ta hupitha Lot mehanagulo lyiilando mbyoka. 

Aamoabi nAayammoni 

30Lot noyanakadhona oya tembuka mo muZoar, oshoka oya li ya tila okukala mo. 

Oya yi koondundu e taa kala mekololo. 

31Omukadhona osheeli okwa ti konkelo: “Tate okwa kulupa, naampaka kape na 

nando omulumentu e tu hokane po, opo tu vale aanona. 

32Tu pe tate omaviinu a kolwe, opo tu lale naye tse tu mone aanona.” 

33Ongulohi ndjoka oya pe he omaviinu, nomukadhona osheeli okwa lala naye. Ihe he 

sho a li a kolwa, ina dhimbulula po sha. 

34Mesiku lya landula omukadhona osheeli okwa ti konkelo: “Onda lala natate uusiku 

wa zi ko; natu mu pe a nwe ishewe uusiku wonena ngoye e to lala naye, opo tu 

imonene aanona mutate.” 

35Uusiku mboka oye mu kolitha ishewe, nomukadhona onkelo okwa lala naye. 

Natango he okwa li a kolwa ye ina tseya sha. 

36Pamukalo nguka aana yaLot ayehe yaali oya ningithwa aasimba kuhe. 

37Omukadhona osheeli okwa vala omumati e te mu luku Moab. Oye hekulu 

yAamoabi yongashingeyi. 

38Omukadhona onkelo okwa vala omumati ngoka e mu luku Benammi. Oye hekulu 

yAayammoni yongashingeyi. 

GENESIS 20 

Abraham naAbimelek 

1Abraham okwa tembuka po puMamre e ta yi kuumbugantu waKaanan nokwa kala 

pokati kaKadesh naShur. Konima sho a kala muGerar, 

2okwa ka tya omukadhi Sara omumwayina. Onkee omukwaniilwa gwaGerar 

Abimelek okwa tumu kuSara, a ninge gwe. 

3Uusiku wontumba Kalunga okwi ihololele Abimelek mondjodhi e ta ti kuye: “Oto ka 

sa omolwomukiintu ngoka u na, oshoka oku na mwene.” 

4Ihe Abimelek okwa adhika inee mu guma nando nokwa ti: “Omuwa, oto yonagula po 

aantu yaa na oondjo? 

5Abraham oye mwene a ti kutya omumwayina, nomukiintu osho a tile. Shika onde shi 

ningi neiyuvo ewanawa.” 

6Kalunga okwe mu yamukula mondjodhi e ta ti: “Eeno, onda tseya kutya owe shi 

ningi neiyuvo ewanawa, onkee nde ku keelele, waa yone kungame nomolwaasho 

inandi pitika, u mu gume. 

7Ngashingeyi shunitha omukiintu komulumentu gwe. Omulumentu ngoka oye 

omuhunganeki note ku galikanene, opo waa se. Ihe ngele ito mu shunitha, otandi ku 

londodha kutya oto ka sa, ongoye mwene naantu yoye ayehe.” 

8Abimelek okwa meneka ongula onene e ti ithana omalenga ge agehe e te ga 

lombwele shoka sha ningwa po, ogo noga li ga tila. 

9Nena Abimelek okwi ithana Abraham e ta pula ta ti: “Owe tu ningi ngiini ngeyi? 

Uuwinayi owashike nde ku ningile, opo u etele ndje omupya gu thike mpano nosho 

wo oshilongo shandje? Owa ningile ndje shoka ihaashi ningwa.” 

10Abimelek okwa tsikile ko natango ta pula: “Omolwashike we shi ningi?” 

11Abraham okwa yamukula a ti: “Onda dhiladhila kutya kamu na nando omuntu muka 

ha tila Kalunga; ayehe otaa ka dhipaga ndje, ya kuthe po mukadhandje. 

12Sho shene omuntu nguka omumwameme shili, twa za muhe gumwe, nonando 

hayina gumwe, onkee nde mu hokana po. 

13Kalunga sho a tembudha ndje maandjatate, ndi ye komavi guundjendi, onda 

lombwele Sara nda ti: ‘Akuhe hoka tatu ka ya, oto vulu okuhololela ndje ohole yoye 

nokutumbula to ti: Nguka oye omumwameme.’ ” 

14Abimelek okwa shunitha Sara kuAbraham nokwe mu pe oonzi, oongombe naapika. 

15Okwa ti kuAbraham: “Oshilongo shandje ou shi wete; kala shaa mpoka wa hala.” 

16Okwa ti kuSara: “Omumwanyoko otandi mu pe iimaliwa iisiliveli eyuvi 

omolweyono ndyoka nda yono kungoye, noshaa ngoka ota ka tseya kutya ngoye ku na 

uusama.” 

17Nena Abraham okwa galikana Kalunga, naKalunga okwa aludha Abimelek. Okwa 

aludha wo omukadhi naadhike ye naapika, opo ya vule okumona uunona. 

18Oshoka Omuwa okwa li a pata oluvalo megumbo lyaAbimelek omolwaSara, 

omukiintu gwaAbraham. 

GENESIS 21 

Okuvalwa kwaIsak 

1Omuwa okwa yambeke Sara, ngaashi u uvaneka. 

2Sara okwa ningi omusimba e ta valele Abraham okamati muukulupe. Okamati oka 

valwa pethimbo ndyoka Kalunga e li uvaneke. 

3Abraham okwe ka luku Isak. 

4Isak sho a gwanitha omasiku gahetatu, Abraham okwe mu fukalekitha, ngaashi 

Kalunga e mu lombwele. 

5Abraham okwa li e na omimvo ethele, Isak sho a valwa. 

6Sara okwa ti: “Kalunga okwa pe ndje enyanyu e tandi yolo. Shaa ngoka te shi uvu, 

ota ka yola pamwe nangame.” 

7Sara okwa gwedha ko a ti: “Olye a li ta vulu okulombwela Abraham kutya Sara ona 

ka yamutha aanona? Onkene tuu onde mu valele okamati muukokele we.” 

8Okamati oka koko, nuuna ndoka ka toya, Abraham okwa ningi oshituthi oshinene. 

Hagar naIsmael taa tidhwa po 

9Ihe Sara sho a mono okamati hoka Hagar Omuegipiti e ka valele Abraham, taka popi 

oohapu dhomasheko, 

10okwa ti kuAbraham: “Tidha po omupika nguka nomwana. Omuna gwomukiintu 

nguka ke na okuthigulula uuthiga mboka tau thigululwa komumwandje Isak.” 

11Shika osha ningitha Abraham omwenyo omwiinayi, oshoka Ismael okwa li 

omwana. 

12Ihe Kalunga okwa ti kuAbraham: “Ino ipyakidhila nomumati nonomupika gwoye 

Hagar. Gwanitha shoka Sara te ku lombwele, oshoka muIsak omo to mono oluvalo 

nde lu ku uvanekele. 

13Omuna gwomupika otandi ke mu pa oluvalo olwindji nota ka ninga oshigwana, 

oshoka oye omumwoye wo.” 

14Abraham okwa meneka e ta pe Hagar iikulya nombago yu udha omeya. Abraham 

okwa tsike Hagar e te mu laleke, a ye. Okwa yi e ta alaala nombuga yaBeersheba. 

15Omeya sho ga pu po, okwa tula omunona poshihwa, 

16e ta ka kuutumba oshinano shi thike peumbilo lyoshikuti. Okwi ipopile ta ti: “Itandi 

vulu okutala omumwandje ta si.” Okwa kuutumba mpoka e ta lili. 

17Kalunga oku uvu elilo lyomunona, nomuyengeli gwaKalunga okwa popi megulu a 

lombwele Hagar a ti: “Hagar, oto lilile shike? Ino lila. Kalunga oku uvu elilo 

lyomunona, sho a lala mpee. 

18Inda, u ke mu kuthe po. Otandi mu ningi oshigwana oshinene.” 

19Kalunga okwa tonatitha omeho gaHagar e ta mono omuthima. Okwa yi e tu udhitha 

ombago omeya e ta nwetha omunona. 

20Kalunga okwa li pamwe nomunona mokukoka kwe. Okwa kala mombuga yaParan e 

ta ningi ondjumbeta. 

21Mokukala kwawo mombuga yina okwe mu kongele omukiintu Omuegipiti. 

Euvathano pokati kaAbraham naAbimelek 

22Pethimbo ndyoka Abimelek nondjayi yiita ye Pikol oye ya kuAbraham noye mu 

lombwele ya ti: “Kalunga oku li pamwe nangoye mwaayihe mbyoka to ningi. 

23Ngashingeyi gana koshipala shaKalunga kutya ito kotokele ndje, naamwandje 

naatekulu yandje. Hololela ndje ohenda yoye, osho wo oshilongo moka u li mo, 

ngaashi ngame nde ku ningile.” 

24Abraham okwa yamukula a ti: “Otandi gana.” 

25Abraham okwa nyenyetele Abimelek molwomuthima ngoka aapiya yaAbimelek ye 

gu mu yugile. 

26Abimelek okwa ti: “Inandi tseya ngoka e shi ningi, nangoye ino shi lombwela ndje 

nando onale. Opo tandi shi uvu lwotango nena mpa.” 

27Nena Abraham okwa pe Abimelek oonzi noongombe noyo ayehe yaali oya ningi 

euvathano. 

28Abraham okwa yoolola oonzigona heyali moonzi dhe, 

29naAbimelek okwe mu pula ta ti: “Omolwashike we shi ningi?” 

30Abraham okwa yamukula a ti: “Taamba oonzigona ndhika heyali, shi ninge onzapo 

kutya ongame nda hupa po omuthima nguka.” 

31Ehala ndyoka onkee lya lukwa Beersheba, molwashoka mboka yaali opo ya 

ganenathana. 

32Sho ya ningi euvathano puBeersheba, Abimelek naPikol oya shuna kuFilistea. 

33Nena Abraham okwa tsike omuti omutamariske muBeersheba, oye nokwa galikana 

Omuwa, Kalunga kaaluhe. 

34Abraham okwa kalele muFilistia ethimbo ele. 

GENESIS 22 

Kalunga ta yeleke Abraham 

1Konima yaambika Kalunga okwa yeleke Abraham. Okwa ti kuye: “Abraham!” 

Abraham okwa yamukula a ti: “Ee!” 

2Kalunga okwa ti: “Kutha omumwoye, epona lyoye Isak, ngoka u mu hole, ngoye u 

ye koshilongo shaMoria. Inda, u ke mu yambe, a ninge efikilondjambo kondundu 

ndjoka tandi yi ku ulukile.” 

3Abraham okwa meneka ongula onene e ta kutile okasino, a kutha omwana Isak 

naapiya ye yaali. Sho a panda iikuni yefikilondjambo, okwa yi u uka kehala hoka a 

lombwelwa. 

4Mesiku etitatu Abraham okwa lengalenga nokwa monene ehala ndyoka kokule. 

5Nena okwa lombwele aapiya ye a ti: “Kaleni mpaka nokasino. Tse 

nomumwandjemati otatu yi tu ka galikane hwiyaka notatu ka galukila huka.” 

6Abraham okwa tsike Isak iikuni yefikilondjambo, noye mwene okwa humbata 

omwele nomulilo. Manga ya li taa ende, 

7Isak okwa pula he Abraham ta ti: “Tate!” He nokwa ti: “Ee.” Isak okwa ti: “Otu na 

omulilo niikuni, ihe onzi yefikilondjambo oyi li peni?” 

8Abraham okwa yamukula a ti: “Kalunga mwene oti imonene.” Oyo noye ende 

pamwe ayehe yaali. 

9Sho ya thiki kehala ndyoka Kalunga e li mu lombwele, Abraham okwa tungu 

oshiyambelo e ta tula ko iikuni. Okwa manga omwana Isak e te mu langeke 

koshiyambelo kombanda yiikuni. 

10Okwa pweya mo omwele, e mu dhipage. 

11Ihe omuyengeli gwOmuwa okwe mu igidha megulu a ti: “Abraham, Abraham!” 

Abraham okwa yamukula a ti: “Ee!” 

12Omuyengeli okwa ti kuye: “Oshikaha shoye ino shi gumitha omumwoye, u mu 

ningile ando uuwinayi washa. Ngashingeyi ondi shi shi kutya oho tila Kalunga, 

oshoka ino mu tindila omumwoye epona.” 

13Abraham okwa lengalenga e ta mono onzi yi li mengande ya kwatwa komankono. 

Okwa yi e te yi patukununa mo nokwe yi yamba efikilondjambo peha lyomwana. 

14Ehala ndyoka Abraham okwe li luku “Omuwa ti imonene.” Sigo onena aantu ohaa 

ti: “Okondundu yOmuwa ti imonene.” 

15Omuyengeli gwOmuwa okwi ithana Abraham megulu lutiyali 

16a ti: “Otandi iganene mwene — Omuwa osho ta ti — otandi ke ku yambeka. 

Molwashoka wa ningi shika noino tindila ndje omumwoye epona, 

17Otandi uvaneke kutya otandi ku pe oluvalo olwindji lwa fa oonyothi dhokegulu 

nenge ehekevi lyomooha dhefuta. Oluvalo lwoye otalu ka sinda aatondi yalwo. 

18Omungoye nomoluvalo lwoye aantu yomiigwana ayihe otaa ka lalekwa nuuyamba, 

oshoka owa vulika kelombwelo lyandje.” 

19Abraham okwa shuna kaapiya ye, noyo ayehe oye ya kuBeersheba, nkoka Abraham 

a tula. 

Oluvalo lwaNahor 

20Konima yaambika Abraham okwa lombwelwa: “Milka ota mono aanona; okwa 

valele omumwanyoko Nahor aamati.” 

21Osheeli oUz, taku landula Bus, Kemuel, he yaAram, 

22Kesed, Haso, Pildash, Jidlaf naBetuel. 

23Betuel ohe yaRebekka. Milka okwa valele Nahor, omumwayina gwaAbraham, 

aamati mbaka yahetatu. 

24Omukiintu gwaNahor gwoponto, edhina lye Reuma, okwa valele Nahor Tebak, 

Gaham, Tahash naMaaka. 

GENESIS 23 

Eso lyaSara 

1Sara okwa kala nomwenyo omimvo ethele nomilongo mbali naheyali. 

2Okwa sile muHebron, kokutya Kiriatarba, mevi lyaKaanan, Abraham nokwe mu lili 

oosa. 

3Nena Abraham okwa zi po pomudhimba gwomukadhi e ta lombwele Aaheti ta ti: 

4“Ngame ondjendi ndi li mokati keni. Kwathii ndje, ndi lande kune eha, ndi fumvike 

mo omusi gwandje.” 

5Oya yamukula ya ti: 

6“Tatekulu, tu pulakena! Ongoye omuwiliki omunankondo mokati ketu. Fumvika 

mukadhoye mombila ombwanawa kwaadhihe ndhoka dhetu. Shaa ngoka gwomutse 

ota nyanyukwa oku ku pa ombila, opo u mu fumvike mo.” 

7Nena Abraham okwi inyongamene pevi koshipala shawo 

8e ta ti: “Ngele otamu pitika, ndi fumvike mukadhandje mpaka, kwathii ndje, mu pule 

Efron lyaZohar, 

9a landithe ndje po ekololo lyaMakpela ontega nepya lye. Mu puleni, e li landithe po 

kungame ondando yalyo ya gwana po, opo li ninge lyandje mwene lyomayendo.” 

10Efron mwene okwa li a kuutumba pamwe nAaheti pehala lyoshigongi posheelo 

shoshilando. Okwa yamukula montaneho yaantu ayehe a ti: 

11“Pulakena, tatekulu. Epya alihe otandi li ku pe nekololo ndyoka li li mulyo. Otandi 

li ku pe mpaka montaneho yaakwetu, opo u fumvike mo mukadhoye.” 

12Abraham okwi inyongamene pevi koshipala shAaheti 

13e ta ti kuEfron montaneho yaantu: “Kwatha ndje ngaa u pulakene. Epya alihe onda 

hala ndi li lande. Taamba iifuta yandje notii ka fumvika mo mukadhandje.” 

14Efron okwa yamukula a ti: 

15“Tatekulu, eyana ndyoka olyiimaliwa iisiliveli omathele gane, ihe kayi shi sha 

pokati ketu. Fumvika owala mukadhoye.” 

16Abraham okwa zimine e te mu yelekithile omwaalu ngoka Efron a tomona 

montaneho yaantu — iimaliwa iisiliveli omathele gane pamuthika ngoka hagu 

yelekwa kaalandithi. 

17Osho ngaaka eliko lyaEfron puMakpela, kuuzilo waMamre, olya ningi lyaAbraham, 

epya alihe nekololo ndyoka li li mo nomiti adhihe mepya nopooha dhalyo. 

18Osha ziminwa kAaheti ayehe ya li moshigongi posheelo shoshilando. 

19Abraham okwa fumvike mo omukadhi Sara mekololo ndyoka li li mevi lyaKaanan. 

20Osho ngaaka epya lyAaheti nekololo li li mulyo, olya ningi lyaAbraham 

lyomayendo. 

GENESIS 24 

Isak ta hokana 

1Abraham okwa li a kulupilila, Omuwa okwe mu yambekele iilonga ye ayihe. 

2Abraham okwa lombwele omupiya gwe omukuluntu, ngoka a li ha tonatele eliko lye 

alihe, a ti: “Tula oshikaha shoye kohi yetundji lyandje e to gana. 

3Onda hala ndi ku ganithe medhina lyOmuwa, Kalunga kegulu nevi, kutya ino 

kongela omumwandje omukiintu maakadhona yaantu mbaka Aakaanana. 

4Ou na okuya kevi hoka nda valelwa, u ka kongele omumwandje Isak omukiintu 

mokati kezimo lyetu.” 

5Omupiya okwa yamukula a ti: “Otashi ningwa ngiini, omukadhona ngele ina hala 

okuza kaandjawo, e ye huka? Nandi shune omumwoye kevi hoka wa zile?” 

6Abraham okwa yamukula a ti: “Kotoka, waa shune ko omumwandje! 

7Omuwa, Kalunga komegulu, okwa tembudha ndje maandjatate nomevi lyaandjetu 

nokwa uvanekele ndje nokugana kutya evi ndika ote li pe oluvalo lwandje. Ote ku 

tetekelithile omuyengeli gwe, opo u monene omumwandje omukiintu. 

8Omukadhona ngele ina hala okuya nangoye, nena owa manguluka megano ndika. Ihe 

ino fala ko nando omumwandje nkwiyaka.” 

9Omupiya okwa tula oshikaha she kohi yetundji lyaAbraham, mwene gwe, e ta gana a 

gwanithe shoka Abraham a ti. 

10Omupiya okwa kutha oongamelo omulongo niinima yi ili noyi ili yondilo meliko 

lyamwene gwe e ta yi koshilando nkoka kwa kala Nahor, muumbangalantu 

waMesopotamia. 

11Sho a thiki ko, okwa tsitha oongamelo oongolo pomuthima gu li pondje yoshilando. 

Okwa li komatango, ethimbo ndyoka aakiintu haa ya okuteka omeya. 

12Okwa galikana a ti: “Omuwa, Kalunga kamwene gwandje Abraham, nena ndjika 

kwatha ndje, iinima yi ende nawa e to dhiginine euvaneko lyoye we li uvanekele 

mwene gwandje. 

13Ondi li mpaka pomuthima mpoka aakiintu yomoshilando taa ya okuteka omeya. 

14Otii ka pula gumwe gwomuyo te ti: ‘Kwatha ndje, u endeke oshuma shoye, ndi nwe 

mo.’ Ngele ota ti: ‘Nwa mo, noongamelo dhoye otandi dhi hugile wo,’ oye na ninge 

ngoka we mu hogololele omuntu gwoye Isak. Ngele shika tashi ningwa, otandi ka 

tseya kutya owa dhiginine euvaneko lyoye kumwene gwandje.” 

15Manga omupiya inaa mana okugalikana, ye Rebekka ota thiki nokuli a humbata 

oshuma she kepepe. Oye omuna gwaBetuel yaNahor, omumwayina gwaAbraham, e 

mu valelwa komukadhi Milka. 

16Okwa li a shitika, omukadhonalela. Okwa yi momuthima, ta teke oshuma she e ta zi 

mo. 

17Omupiya okwa yi kuye e ta ti: “Kwatha ndje ndi nwe mo moshuma shoye.” 

18Okwa ti: “Nwa mo, tatekulu,” nokwe endeke mbala oshuma she e shi kwata, manga 

ta nu. 

19Sho a mana, okwa ti: “Otandi hugile wo oongamelo dhoye dhi kumwe.” 

20Okwa tile mbala omeya metemba e ta shuna nziya momuthima, a ka tale omeya, 

sigo a hugile oongamelo dhe adhihe. 

21Omulumentu okwa thikama a fa a pugalala ta nongonona omukadhona, a tale ngele 

Omuwa e mu wilike tuu nondjila yi na elago. 

22Sho a mana, omulumentu okwa kutha okalinga koshingoli ke na ondilo e te ke mu 

zaleke keyulu, okwe mu zaleke wo uugondo uyali komaako. 

23Okwa ti: “Kwatha ndje u lombwele ndje, ongoye lye? Maandjeni omu na tuu ehala 

lyaayenda, tse naantu yandje tu ka lale mo?” 

24Okwa yamukula a ti: “Ongame Rebekka yaBetuel yaNahor. Yina yaBetuel oMilka. 

25Maandjetu omu na omwiidhi ogwindji, omu na wo ehala lyokulala.” 

26Nena omulumentu okwa tsu oongolo e ta hambelele Omuwa. 

27Okwa ti: “Omuwa, Kalunga kamwene gwandje Abraham, na hambelelwe, sho a li 

omudhiginini mokugwanithila mwene gwandje euvaneko lye. Omuwa okwe enditha 

ndje nondjila yu uka kezimo lyamwene gwandje.” 

28Omukadhona okwa matukile kuyina e te mu hokololele ayihe. 

29Rebekka okwa li e na omumwayina edhina lye Laban. Laban okwa matukile 

komuthima komupiya gwaAbraham. 

30Laban sho a mono okalinga kokomayulu nuugondo wokomaako gamumwayina ye 

ta pulakene shoka omulumentu e mu hokololele, okwa yi komupiya gwaAbraham. 

Omupiya okwa li a thikama natango poongamelo dhe pomuthima. 

31Laban okwa ti: “Ila, tu ye kegumbo. Ngoye omuntu ngoka a yambekwa kOmuwa. 

Omolwashike wa thikama pondje? Onda longekidha ehala maandjetu, nehala 

lyoongamelo dhoye wo.” 

32Omulumentu okwa yi megumbo. Laban okwa kutulula oongamelo e te dhi pe 

iikulya. Opo ihe okwe etele omupiya gwaAbraham naantu ye omeya gokuyoga 

oompadhi. 

33Iikulya sho ye etwa po, omulumentu okwa ti: “Itandi li, manga inaandi popya shoka 

she enditha ndje.” Laban okwa ti: “Shi popya ano.” 

34Omulumentu okwa ti: “Ngame omupiya gwaAbraham. 

35Omuwa okwa yambeka mwene gwandje noonkondo e te mu ningi omuyamba. 

Okwe mu pe iigunda yoonzi noyiikombo, oongombe, oshisiliveli noshingoli, aapika 

aalumentu naakiintu, oongamelo nuusino. 

36Sara, omukulukadhi gwamwene gwandje, okwe mu valele omumati muukokele we, 

namwene gwandje okwe mu pa eliko lye alihe. 

37Mwene gwandje okwa ganitha ndje e ta ti: ‘Ino kongela omumwandje omukadhona 

maakadhona yomuKaanan. 

38Inda kaandjatate, kezimo lyandje, u ke mu kongele omukiintu.’ 

39Onda pula mwene gwandje nda ti: ‘Otashi ningwa ngiini, omukadhona ngele ina 

hala, tu ze ko naye?’ 

40Okwa yamukula a ti: ‘Omuwa mwene, ngoka handi vulika kuye aluhe, ota ka tuma 

omuyengeli gwe, a ende pamwe nangoye noku ku pa elago. Oto ka monena 

omumwandje omukiintu kaandjetu, kegumbo lyatate. 

41Nge wa thiki kezimo lyandje, yo taa tindi oku mu ku pa, nena owa manguluka 

keganitho lyandje.’ 

42“Sho nda thiki pomuthima, onda galikana nda ti: ‘Omuwa, Kalunga kamwene 

gwandje Abraham, kwatha ndje, olweendo nduka lwandje lu kale lu na elago. 

43Ondi li mpaka pomuthima. Uuna omukadhona te ya okuteka omeya, otandi ke mu 

indila, ndi nwe mo moshiyuma she. 

44Ngele ota zimine e ta hugile wo oongamelo dhandje, oye na ninge ngoka wa 

hogololele omuna gwamwene gwandje, a ninge omukadhi.’ 

45Manga inaandi mana egalikano lyandje lyomonguwi, ye Rebekka oye ngu e ya ko e 

na oshuma kepepe. Okwa yi momuthima e ta teke omeya. Onda ti kuye: ‘Kwatha ndje 

wo, ndi nwe mo.’ 

46Okwe endekithile nanziya oshuma kungame e ta ti: ‘Nwa mo, notandi hugile wo 

noongamelo dhoye.’ Onda nu, e ta hugile oongamelo. 

47Onde mu pula nda ti: ‘Ho olye?’ Okwa yamukula a ti: ‘Tate oBetuel yaNahor, 

meme oMilka.’ Nena onde mu zaleke okalinga keyulu nuugondo komaako ge. 

48Onda tsu oongolo e tandi galikana Omuwa. Onda hambelele Omuwa, Kalunga 

kamwene gwandje Abraham, ngoka e enditha ndje nondjila yu uka kezimo lyamwene 

gwandje hoka nda monene omuna gwamwene gwandje omukadhona. 

49Ngashingeyi, ne ngele omwa tokola okuhololela mwene gwandje ohole 

nuudhiginini, kwathii ndje, mu lombwele ndje, nongele hasho, lombwelii ndje wo, 

opo ndi tokole shoka te ningi.” 

50Laban naBetuel oya yamukula ya ti: “Oshinima shika osha zi kOmuwa, tse itatu ti 

sha. 

51Rebekka oye nguka, na ninge omukiintu gwomuna gwamwene gwoye, ngaashi 

Omuwa ye mwene a ti.” 

52Omupiya gwaAbraham sho e shi uvu, okwi inyongamene pevi e ta hambelele 

Omuwa. 

53Nena okwa longolola mo oonguwo, oshisiliveli noshingoli e te yi pe Rebekka. 

Okwa gandja wo omagano ge na ondilo komumwayina omulumentu nokuyina. 

54Nena omupiya gwaAbraham naantu mboka ya li pamwe naye, oya li e taa nu e taa 

ka lala. Sho ya penduka ongula, okwa ti: “Lalekii ndje, ndi shune kumwene gwandje.” 

55Ihe omumwayina gwaRebekka nayina oya ti: “Omukadhona na kale ngaa putse 

manga omasiku gamwe nenge tu tye omulongo, ne mu ye ihe.” 

56Ihe okwa ti: “Inamu tu dhika. Omuwa okwe enditha ndje nawa, lalekii ndje ashike, 

ndi ye kumwene gwandje.” 

57Oya yamukula ya ti: “Natu ithane omukadhona, tu pulakene shoka ta ti.” 

58Oyi ithana Rebekka e taa pula: “Owa hala u ye nomulumentu nguka?” Rebekka 

okwa yamukula a ti: “Eeno, onda hala.” 

59Oya laleke Rebekka nomuyamuthi gwe, ya ye nomupiya gwaAbraham naantu ye. 

60Oya yambeke Rebekka noku mu lombwela taa ti: “Ngoye mumwameme, ninga yina 

yomamiliyona! Oluvalo lwoye nalu ka lale iiyelo yaaniita nangoye!” 

61Nena Rebekka naadhike ye oya pyakudhukwa e taa londo oongamelo, ya ye 

nomupiya gwaAbraham, noyi idhenge mela lyondjila. 

62Isak okwa adhika ta zi “kOmuthima gwOmunamwenyo e wete ndje,” oshoka okwa 

li a kala muumbugantu waKaanan. 

63Okwa piti mo komatango, a ka lyange kelundu e ta mono oongamelo tadhi hedha 

ko. 

64Rebekka sho a mono Isak, okwa londoloka ko kongamelo 

65e ta pula omupiya gwaAbraham ta ti: “Omulumentu ngono te ya e tu tsakaneke 

melundu, olye?” Omupiya okwa yamukula a ti: “Omwene gwandje.” Rebekka okwa 

kutha oshisaali she e ta siikile oshipala she. 

66Omupiya okwa hokololele Isak ashihe e shi ningi. 

67Nena Isak okwa fala Rebekka metsali moka yina Sara a li ha kala e ta ningi 

omukadhi. Isak okwa li e hole Rebekka, noshe mu hupulitha yina. 

GENESIS 25 

Oluvalo lwaAbraham 

(1 Ondjal. 1:32-33) 

1Abraham okwa hokanununa omukulukadhi edhina lye Ketura. 

2Ketura okwe mu valele Simran, Jokshan, Medan, Midian, Jishbak naShua. 

3Jokshan ohe yaSheba naDedan. Oluvalo lwaDedan olwo Aayashuri, Aaletushi 

nAaleumi. 

4Aana yaMidian oyo Efa, Efer, Hanok, Abida naEldaa. Ayehe mbaka oyo oluvalo 

lwaKetura. 

5Abraham okwa gandja ayihe kuIsak, ihe manga a li e na omwenyo, okwa pe 

6oyana mboka ye mu valelwa kaakiintu ye yalwe, omagano. Nena okwa laleke aanona 

mbano, yu uke kevi lyokuuzilo, kokule nomwana Isak. 

Eso lyaAbraham 

7Abraham okwa si e na omimvo ethele nomilongo heyali nantano. 

8Okwa si muukokele uunene nokwa li a kuta omwenyo, sho a gongelwa poohekulu. 

9Oyana Isak naIsmael oye mu fumvike mekololo lyaMakpela meyana lyOmuheti 

Efron lyaZohar li li kuuzilo waMamre. 

10Eyana ndyoka Abraham e li landa kAaheti; Abraham nomukadhi ayehe yaali oya 

fumvikwa mo. 

11Konima yeso lyaAbraham Kalunga okwa yambeke Isak, ngoka a li a kala popepi 

“nOmuthima gwOmunamwenyo e wete ndje.” 

Oluvalo lwaIsmael 

(1 Ondjal. 1:28-31) 

12Ndjika ondjokonona yaIsmael yaAbraham. Yina oHagar, omudhike Omuegipiti 

gwaSara. 

13Oyana aamati yaIsmael okuza kosheeli sigo konkelo oyo mbaka: Nebaiot, Kedar, 

Adbeel, Mibsam, 

14Mishma, Duma, Massa, 

15Hadad, Tema, Jetur, Nafish naKedema. 

16Oya li oohekulu yomazimo omulongo nagaali, nomadhina gawo oga lukilwa 

omikunda dhawo nomahala gawo. 

17Ismael okwa si e na omimvo ethele nomilongo ndatu naheyali e ta taambelwa 

poohekulu. 

18Oluvalo lwaIsmael olwa kala moshilongo pokati kaHavila naShur, kuuzilo 

waEgipiti mondjila yu uka kuAssur. Olwa kala lu na uutondwe noluvalo lulwe 

lwaAbraham. 

Okuvalwa kwaEsau naJakob 

19Ndika olyo ehokololo lyaIsak yaAbraham. 

20Isak okwa li e na omimvo omilongo ne, sho a hokana Rebekka yaBetuel, 

Omuaramea gwokuPaddan muMesopotamia. Rebekka omumwayina gwaLaban. 

21Isak okwa galikanene omukadhi Rebekka, oshoka okwa li omuntimbe. Omuwa oku 

uvu egalikano lye, naRebekka okwa ningi omusimba. 

22Okwa li metegelelo lyaakwaanambwiyu, nomanga aanona inaa valwa, oya 

kondjithathana mela lyayina. Rebekka okwa ti: “Omolwashike nda adhika kiinima ya 

tya ngeyi?” Nokwa yi a ka pule eyamukulo kOmuwa. 

23Omuwa okwa ti kuye: “Mela lyoye omu na iigwana iyali. Oto ka vala aantu yaali 

taa kondjithathana. Gumwe ota ningi omunankondo e vule mukwawo. Omukuluntu 

ota longele ondenge ye.” 

24Ethimbo lyokuvala sho lya thiki, Rebekka okwa vala epaha lyaamati yaali. 

25Osheeli osha li shi na olufufu olundjimbi lwa fa lwoshinamwenyo, nosha lukwa 

Esau. 

26Onkelo oya piti mo ya kwata oshithi shaEsau e taye mu luku Jakob. Sho ya valwa, 

Isak okwa li e na omimvo omilongo hamano. 

Esau ta landitha po uuthemba wuusheeli 

27Aamati oya koko. Esau okwa ningi omukongo omunene, omulumentu e hole 

mombuga, ihe Jakob okwa li omumweni e hole pegumbo. 

28Isak okwa hokwa Esau, oshoka okwa li e hole okulya onyama yiiyamakuti, ihe 

Rebekka okwa hokwa Jakob. 

29Esiku limwe manga Jakob a li a tula po oshigali, Esau okwa zi kuukongo u 

ulumbwambwa kondjala. 

30Okwa ti kuJakob: “Onde etwa mo kondjala, pe ndje wo moshigali shoye 

oshitiligane.” (Omolwashoka hi ithanwa Edom.) 

31Jakob okwa yamukula a ti: “Otandi shi ku pe ashike, ngele oto pe ndje uuthemba 

woye wuusheeli.” 

32Esau okwa ti: “Eewa! Ngame ote si; uuthemba wuusheeli otau kwatha ndje shike?” 

33Jakob okwa yamukula a ti: “Gana tango kutya oto pe ndje uuthemba woye.” Esau 

okwa gana e ta pe Jakob uuthemba we wuusheeli. 

34Nena Jakob okwe mu pe oshikwiila noshigali. Okwa li ihe ye e ta nu nokwa zi po. 

Osho ngaaka Esau a dhini uuthemba we wuusheeli. 

GENESIS 26 

Isak muGerar 

1Oshilongo osha adhika ishewe kondjala yekomba ya fa ndjiyaka ya li ko muuyuni 

waAbraham. Isak okwa yi kuAbimelek, omukwaniilwa gwAafilisti kuGerar. 

2Omuwa okwi ihololele Isak e ta ti: “Ino ya kuEgipiti; kala mevi ndyoka tandi ku 

lombwele. 

3Kala muka, notandi kala pamwe nangoye e tandi ku yambeke. Otandi ke ku pa 

oshilongo shika ashihe noluvalo lwoye. Otandi ka gwanitha euvaneko nde li 

uvanekele ho Abraham. 

4Otandi ke ku pa oluvalo lu thike poonyothi dhokegulu, notandi ke lu pa oshilongo 

shika ashihe. Iigwana ayihe otayi ka lalekwa nuuyamba moluvalo lwoye. 

5Otandi ke ku yambeka, oshoka Abraham okwa vulika kungame nokudhiginina 

iipango yandje ayihe, omautho nomalombwelo gandje agehe.” 

6Isak nokwa kala muGerar. 

7Aantu sho ye mu pula kombinga yomukadhi, okwa ti, oye omumwayina. Okwa li a 

tila okuholola kutya oye omukadhi. Okwa dhiladhila kutya aantu mbeyaka otaa vulu 

oku mu dhipaga, ya kuthe po Rebekka, oshoka okwa li a shitika. 

8Isak sho a kala ko ethimbo ele, omukwaniilwa Abimelek okwe entamene mekende 

lye esiku limwe, nokwa mono Isak ta kwatakwata Rebekka. 

9Abimelek okwi ithana Isak e ta ti: “Nani omuntu omukiintu gwoye: Omolwashike 

wa tile, oye omumwanyoko?” Isak okwa yamukula a ti: “Onda dhiladhila kutya otandi 

ka dhipagwa, ngele tandi ti omukadhandje.” 

10Abimelek okwa ti: “Owe tu ningi ngiini? Ando gumwe gwomaantu yandje a lalele 

namukadhoye, ando we tu tula ondjo.” 

11Abimelek okwa londodha aantu ye ayehe ta ti: “Shaa ngoka ta gumu omulumentu 

nguka nenge omukadhi, oku na okusa.” 

12Isak okwa kunu oombuto mevi, nomumvo ngoka okwa teya lwethele shi vulithe 

pekuno, oshoka Omuwa okwe mu yambeke. 

13Okwa tsikile okulikola, sigo a ningi omuyamba omunene. 

14Molwashoka a li e na iigunda oyindji yoonzi noongombe naapiya oyendji, Aafilisti 

oye mu sile efupa. 

15Oya file po omithima ndhoka aapiya yahe Abraham ya hupile, manga a li e na 

omwenyo. 

16Nena Abimelek okwa ti kuIsak: “Za mo moshilongo shetu. Owa ningi 

omunankondo u tu vule.” 

17Isak okwa zi ko e ta ka yunga ontanda molusilu lwaGerar, moka a kala ethimbo. 

18Okwa hupulula omithima dha li dha hupwa muuyuni wahe Abraham, ndhoka dha li 

dha filwa kAafilisti, Abraham sho a si. Isak okwe dhi luku omadhina ngoka ga li ga 

lukwa kuhe. 

19Aapiya yaIsak oya hupu omuthima molusilu e taa yuula omeya. 

20Aasita yokuGerar oya tamanana naasita yaIsak e taa ti: “Omeya ngaka ogetu.” Isak 

okwe gu luku Esek. 

21Aapiya yaIsak oya hupu ishewe omuthima gulwe nogwa tamananenwa natango, 

onkee e gu luku Sitna. 

22Okwa zi ko hoka e ta hupu omuthima gulwe. Punguka inapa kala we oontamanana, 

onkee e gu luku Rehobot e ta ti: “Ngashingeyi Omuwa okwe tu pe ehala lya andjuka, 

tu indjipale moshilongo.” 

23Isak okwa zi po e ta yi kuBeersheba. 

24Uusiku mbwiyaka Omuwa okwe mu ihololele e ta ti: “Ongame Kalunga kaho 

Abraham. Ino tila, oshoka ondi li pungoye. Otandi ku yambeke e tandi ku pe oluvalo 

olwindji omolwomuntu gwandje Abraham.” 

25Isak okwa tungile ko oshiyambelo e ta galikana Omuwa. Okwa yungile ko ontanda, 

naapiya ye oya hupu omuthima. 

Isak ta hangana naAbimelek 

26Abimelek okwa zi kuGerar e li pamwe nomugandjindunge gwe Ahusat nondjayi 

yiita ye Pikol. Oye ya okutalela po Isak. 

27Isak okwa pula a ti: “Omolwashike mwe ya mu talele ndje po, nando ne omwa li 

mwaa na nangame nale nomwa tidha ndje moshilongo sheni?” 

28Oya yamukula ya ti: “Ngashingeyi otu shi shi kutya Omuwa oku li nangoye, onkee 

otatu dhiladhila, pokati ketu nangoye pu kale ehangano lya kolekwa negano. Otwa 

hala, u uvaneke 

29kutya ito tu etele omukundu, ngaashika natse wo itatu ku hindi. Otwa li tu na ombili 

nangoye notwe ku laleke nombili. Osha yela kutya Omuwa okwe ku yambeka.” 

30Isak okwe ya hangele oshituthi, oyo noya li e taa nu. 

31Ongula yoontundumene oya ningi euvathano e taye li koleke negano. Isak okwe ya 

laleke, oyo noya topoka nombili e taa yi. 

32Esiku tuu ndyoka aapiya yaIsak oye ya ye mu lombwele kutya omuthima ngoka ya 

hupu, ogwa yuuka. 

33Omuthima okwe gu luku Shiba omolwashoka oshilando shi ithanwa Beersheba. 

Esau ta hokana aakwiilongo 

34Esau sho a gwanitha omimvo omilongo ne, okwa hokana aakadhona yaali Aaheti, 

Judit yaBeeri naBasemat yaElon, 

35noya li ya lulila Isak naRebekka. 

GENESIS 27 

Isak ta yambeke Jakob 

1Isak okwa li a kulupa, nomeho ge oga tsika. Okwi ithana osheeli she Esau e ta ti 

kuye: “Mentu gwandje.” Esau okwa ti: “Tate.” 



45 

 

Ombiimbeli Ondjapuki 
@ 2008, Bible Society in Namibia. 

 

 

 

 

2Isak okwa ti: “Ou wete kutya onda kulupa nondi li pokusa. 

3Kutha ano uuta woye niikuti, u ye mokuti u dhipagele ndje oshiyamakuti. 

4Telekela ndje oondya dha dhoga, ndhoka ndi hole, u dhi etele ndje. Shampa nde dhi 

li, otandi ke ku yambeka, manga inaandi sa.” 

5Isak sho a li ta lombwele Esau, ye Rebekka okwa pulakena. Esau sho a yi kuukongo, 

6Rebekka okwa ti kuJakob: “Ondu uvu naanaa ho sho ta lombwele Esau ta ti: 

7‘Etela ndje oshiyamakuti, u shi telekele ndje. Shampa nde shi li, otandi ku yambeke 

montaneho yOmuwa, manga inaandi sa.’ 

8Ano ngashingeyi, mumwandje, pulakena ndje sho te ti. 

9Inda kiimuna, u kuthe uukombwena uyali wo ondoka, opo ndi teleke iikulya yi 

holike kuho. 

10Oto yi mu faalele e te ke ku yambeka, manga inaa sa.” 

11Ihe Jakob okwa ti kuyina: “Ou shi shi kutya Esau oku na olufufu, manga ngame 

ndaa lu na. 

12Pamwe tate ota pampadhala ndje e ta dhimbulula kutya otandi mu kotokele. 

Pamukalo nguka otandi iyetele etulomutima, hayambeko.” 

13Yina okwa yamukula: “Etulomutima lyoye nali ye mungame, mumwandje. Ninga 

owala shoka tandi ti. Inda, u ka talele ndje uukombwena.” 

14Jakob okwa yi e ke u tale, e te u etele yina, yina nokwe u teleke oondya dha dhoga, 

ndhoka he e dhi hole. 

15Nena okwa kutha oonguwo dhaEsau oombwanawa, ndhoka e dhi pungula 

megumbo, e te dhi zaleke Jakob. 

16Okwe mu zaleke uupa wiikombo komaako nomothingo ye yaa na olufufu. 

17Okwe mu pe iikulya ya dhoga pamwe noshikwiila shoka a ninga. 

18Nena Jakob okwa yi kuhe e ta ti: “Tate!” He okwa yamukula a ti: “Ee. Ongoye lye, 

mentu gwandje?” 

19Jakob okwa yamukula a ti: “Osheeli shoye Esau. Onda ningi, ngaashi wa lombwele 

ndje. Penduka, u lye onyama ndjoka nde yi ku etele, opo u yambeke ndje.” 

20Isak okwa ti: “Mentu gwandje, owe endelele ngiini oku shi mona?” Jakob okwa 

yamukula a ti: “Omuwa, Kalunga koye, okwa kwatha ndje, ndi shi mone.” 

21Isak okwa ti ku Jakob: “Hedha ko, opo ndi ku pampadhale. Ongoye ngaa shili 

omumwandje Esau?” 

22Jakob okwa hedha kuhe, ngoka e mu pampadhala e ta ti: “Ewi olyaJakob, ihe iikaha 

oyaEsau.” 

23Ina dhimbulula Jakob, oshoka omaako ge ga li ge na olufufu ga fa gaEsau. Opo a 

ale e mu yambeke, 

24ihe okwa pula ishewe a ti: “Ongoye ngaa shili Esau?” Jakob okwa yamukula a ti: 

“Ee.” 

25Isak okwa ti: “Etela ndje nduno onyama. Konima nge nde yi li, opo tandi ku 

yambeke.” Jakob okwe yi mu etele nokwe mu etele nomaviinu wo, a nwe. 

26Nena he okwa ti kuye: “Mentu gwandje, hedha ko, u thipe ndje komilungu.” 

27Sho a hedha ko oku mu thipa komilungu, Isak okwa nika ko ezimba lyoonguwo 

dhe, onkee okwe mu yambeke. Okwa ti: “Ezimba ewanawa lyomumwandje olya fa 

ezimba lyelundu ndyoka lya yambekwa kOmuwa. 

28Kalunga ne ku pe oomume dhomegulu nevi lyo ondoka! Ne ku pe eloolo lyiilya 

nolyomaviinu. 

29Iigwana nayi ku longele, naantu naye ku inyongamene. Pangela mokati kaanezimo 

lyoye, oluvalo lwanyoko nalu ku inyongamene. Oomboka taye ku tula omutima, naa 

tulwe omutima;  naamboka taye ku laleke nuuyamba, naa lalekwe nuuyamba.” 

Esau ta pula eyambeko 

30Isak opo tuu a mana okuyambeka Jakob, naJakob a zi po puye, omumwayina Esau 

okwa galuka kuukongo. 

31Naye wo okwa teleke oondya dha dhoga e te dhi fala kuhe. Okwa ti: “Tate, 

penduka, u lye onyama ndjoka nde yi ku etele, opo u yambeke ndje.” 

32Isak okwa pula a ti: “Ongoye lye?” Esau okwa yamukula: “Ngame osheeli shoye 

Esau.” 

33Isak okwa tameke okukakama noonkondo e ta pula ta ti: “Olye ano ngwiyaka a 

dhipaga oshiyamakuti nokwe shi eta kungame? Opo nde shi li, manga inoo ya. Onde 

mu yambeka nosha pwa tuu ngaaka.” 

34Esau sho e shi uvu, okwa takuma mokule e ta ti: “Tate, yambeka ndje wo!” 

35Isak okwa yamukula: “Omumwanyoko okwi ile nokwa kotokele ndje. Okwa kutha 

po eyambeko lyoye.” 

36Esau okwa ti: “Nduka olutiyali, sho a kotokele ndje. Itashi kumitha, sho a lukwa 

Jakob. Okwa kutha ndje uuthemba wandje wuusheeli, nena a kutha po ishewe 

eyambeko lyandje. Ino thigila ndje po nando eyambeko?” 

37Isak okwa yamukula a ti: “Onde mu ningi nokuli omupangeli gwoye, naakwawo 

ayehe onde ya ningi aapiya ye. Onde mu pa eloolo lyiilya nolyomaviinu. Mentu 

gwandje, kape na we sho te vulu oku ku ningila.” 

38Esau okwa tsikile okuhehela he e ta ti: “Tate, ndele nando eyambeko limwelimwe 

olyo ngaa kuu na? Yambeka ndje wo, tate!” Ye ota tameke okulila nokuli. 

39Nena Isak okwa ti kuye: “Oto kala kokule nevi lyo ondoka nokokule noomume 

dhokegulu. 

40Oto hupithwa kegongamwele lyoye. Oto ningi omupiya gwomumwanyoko. Ihe 

ngele oto pwidhuka, oto ki inaga ondjoko ye.” 

41Esau okwa tondo Jakob, molwashoka he a yambeke Jakob. Okwa dhiladhila: 

“Omasiku gokulila oosa dhatate oga thikana. Konima otii ka dhipaga omumwameme 

Jakob.” 

42Rebekka sho u uvu edhiladhilo lyaEsau, okwi ithana Jakob e ta ti: “Omumwanyoko 

Esau okwi iyuvanene, e ku dhipage. 

43Ngashingeyi, mumwandje, ninga shoka tandi ti. Inda ontuku kaandjamumwameme 

Laban kuHaran, 

44u kale puye manga, sigo ondjahi yomumwanyoko tayi loto 

45e ta dhimbwa shoka we shi mu ningile. Otandi ke ku tumina elaka, u galukile 

kegumbo. Omolwashike ndi mu kanithe amuhe yaali esiku limwe?” 

Isak ta tumu Jakob kaandjaLaban 

46Rebekka okwa lombwele Isak a ti: “Omwenyo gwandje ogwa vulithwa kaakiintu 

mbaka yaEsau aakwiilongo. Jakob ngele ota ka hokana ishewe aakadhona mbaka 

Aaheti, otandi si owala.” 

GENESIS 28 

1Isak okwi ithana Jakob e te mu laleke ta ti: “Ino hokana omukadhona Omukaanani. 

2Inda kuMesopotamia, kaandjahokulu Betuel, u hokane gumwe gwomaana yahokulu 

Laban. 

3Kalunga Omunankondoawike na yambeke ondjokana yoye, ye e ku pe aanona 

oyendji, opo u ka ninge he yiigwana oyindji! 

4Ne ku yambeke noluvalo lwoye, ngaashi a yambekele Abraham; ne ku pe evi ndika, 

moka wa kala mo ondjendi naandyoka Kalunga e li pe Abraham!” 

5Isak okwa laleke Jakob, a ye kuMesopotamia kaandjaLaban yaBetuel, Omuaramea, 

ngoka omumwayina gwaRebekka, yina yaJakob naEsau. 

Esau ta hokana Mahalat 

6Esau okwa koneke kutya Isak okwa yambeke Jakob e te mu laleke, a ye 

kuMesopotamia, a ka konge omukiintu. Okwa koneke wo kutya Isak mokuyambeka 

Jakob okwe mu lombwele, kaa hokane aakiintu Aakaanana. 

7Okwe shi kutha mo wo kutya Jakob okwa vulika kuhe nayina e ta yi kuMesopotamia. 

8Nena Esau okwa li wo u uvite kutya he ina hokwa aakiintu Aakaanana. 

9Okwa yi kaandjaIsmael yaAbraham e ta hokana omwana Mahalat, omumwayina 

gwaNebaiot. 

Ondjodhi yaJakob 

10Jakob okwa zi kuBeersheba u uka kuHaran. 

11Peningino lyetango okwe ya pehala eyapuki e ta yungu ontanda. Okwa lala a kothe, 

a gwila omutse gwe kemanya. 

12Okwa yaguma e wete oshilondelo sha za pevi sha tsa megulu, naayengeli taa londo 

notaa kuluka ye li kusho. 

13Omuwa mwene oku li kondungu yasho e ta ti kuye: “Ongame Omuwa, Kalunga 

kaAbraham naIsak. Evi ndika mpoka wa lala, otandi li ku pe noluvalo lwoye. 

14Oluvalo lwoye otalu ka kala lu thike pontsi yevi, lwaa shi kuyalulwa. Otalu ka 

taandela kuuninginino nokuuzilo, kuumbangalantu nokuumbugantu. Mungoye 

nomoluvalo lwoye otandi ka yambekela iigwana ayihe kombanda yevi. 

15Dhimbulukwa, otandi kala nangoye e tandi ku gamene shaa nkoka to yi, notandi ke 

ku galulila kevi ndika. Itandi ku etha, sigo nda gwanitha ayihe nde yi ku uvanekele.” 

16Jakob okwa papudhuka po nokwa ti: “Omuwa oku li mpaka! Oku li mehala ndika, 

ngame inandi shi tseya!” 

17Okwa li a tila e ta ti: “Ehala ndika etilithi ngiini! Mpaka ope na egumbo 

lyaKalunga, mpaka ope na osheelo shegulu.” 

18Jakob okwa meneka ongula onene, okwa kutha emanya ndyoka a li a gwila ko 

omutse gwe e te li dhike, li ninge endhindhiliko. Nena okwa tile ko omagadhi 

gooholivi, opo e li yapulile Kalunga. 

19Ehala ndika okwe li luku Betel, nando oshilando shoka nale okwa li hashi ithanwa 

Lus. 

20Nena Jakob okwa ganene Omuwa a ti: “Ngele oto kala pungame e to gamene ndje 

mondjenda ndjoka tandi ende e to pe ndje iikulya noonguwo, 

21nongele tandi galukile kaandjatate, nena oto ningi Kalunga kandje. 

22Emanya ndika lyendhindhiliko nde li dhike, otali ka ninga ehala mpoka to 

galikanenwa, ongame notandi ke ku pa oshitimulongo mwaashihe shoka to shi pe 

ndje.” 

GENESIS 29 

Jakob a thiki kaandjaLaban 

1Jakob okwa tsikile ondjila ye yokuuzilo. 

2Ohaluka okwa thiki pomuthima gu li melundu pu na iigunda yoonzi dha lala. Iigunda 

mbika oya li hayi hugilwa momuthima nguka gwa siikilwa nemanya edhigu. 

3Shampa oonzi dhe ya po adhihe, aasita ohayu undula po emanya e taye dhi hugile. 

Konima ohaye li shuna po ishewe pehala lyalyo. 

4Jakob okwa pula aasita a ti: “Yakwetu, ne oyapeni?” Oya yamukula ya ti: 

“OyokuHaran.” 

5Okwa pula a ti: “Laban, omutekulu gwaNahor, omu mu shi?” Oya yamukula ya ti: 

“Eeno, otu mu shi.” 

6Okwa pula a ti: “Oku li tuu nawa?” Oya yamukula ya ti: “Eeno, oku li nawa. Tala, 

omwana omukadhona Rakel oye ngwiya te ya e na oonzi dhahe.” 

7Jakob okwa ti: “Tala, omutenya natango, nokali shi ethimbo lyokukongolola oonzi. 

Dhi hugileni, dho dhi ye dhi ka nape.” 

8Oya yamukula ya ti: “Itatu vulu oku shi ninga, manga oonzi adhihe inaadhi gwana 

po. Opo ihe emanya tali kuthwa po, e tatu dhi hugile.” 

9Jakob manga ta kundathana nayo, Rakel okwa thiki noonzi. 

10Jakob sho a mono Rakel pamwe noonzi dhahekulu Laban, okwa yi komuthima e ta 

kutha po emanya e te dhi hugile. 

11Nena okwe mu thipi komilungu nokwa lili kenyanyu. 

12Okwe mu hokololele a ti: “Ngame omunezimo lyaho, omuna gwaRebekka.” Rakel 

okwa matuka, a ka lombwele he. 

13Laban sho u uvu omutekulu gwe Jakob, okwa matuka e ke mu tsakaneke. Okwe mu 

papatele e te mu thipi komilungu e te mu fala megumbo. Jakob sho a hokololele 

Laban ayihe ya ningwa po, 

14Laban okwa ti: “Eeno, osho naanaa, ngoye onyama nombinzi yandje.” Jakob okwa 

kala ko omwedhi. 

Jakob ta longele Laban molwaRakel naLea 

15Laban okwa lombwele Jakob a ti: “Nando ngoye omukwetu, ku na okulongela ndje 

owala. Lombwela ndje kutya ondjambi yoye oyashike.” 

16Laban okwa li e na oyana aakadhona yaali. Edhina lyosheeli oLea, nonkelo oRakel. 

17Lea okwa li e na omeho ga nkundipala, ihe Rakel okwa li omwaanawa a shitika. 

18Jakob okwa li e hole Rakel nokwa ti: “Otandi ku longele omimvo heyali, ngele oto 

zimine ndje, ndi hokane Rakel.” 

19Laban okwa yamukula a ti: “Oku mu ku pa oku vule oku mu gandja komuntu 

gulwe; kala pungame.” 

20Jakob okwa longo omimvo heyali, opo a pewe Rakel, nomimvo ndhoka odha li dha 

fa kuye omasiku gowala omashona ga piti po, oshoka okwa li e mu hole. 

21Nena Jakob okwa ti kuLaban: “Ethimbo lya thiki; pe ndje omukiintu gwandje, ndi 

mu hokane.” 

22Laban okwa hanga ohango e ta hiya ayehe. 

23Ihe uusiku mbwiyaka Jakob a li e na okupewa Rakel, Laban okwa kutha Lea e te mu 

pe Jakob, naJakob okwa lala naye. 

24(Laban okwa gandja omupika gwe omukadhona Silpa, a ninge omudhike gwaLea.) 

25Ongula sho kwa shi, Jakob okwa mono kutya nani omuntu oLea. Okwa yi kuLaban 

e ta ti: “Omolwashike wa ningi ndje ngeyi? Ngame onda longo, ndi pewe Rakel. 

Omolwashike wa kotokele ndje?” 

26Laban okwa yamukula: “Kagu shi omukalo gwoshilongo shetu okugandja omunona 

a hokanwe tango, manga omukuluntu e li po. 

27Tegelela owala, omasiku gohango ga kuke, notandi ke ku pa Rakel, ngele oto ka 

longela ndje ishewe omimvo omikwawo heyali.” 

28Jakob okwa zimine, nomasiku gohango sho ga kuka, Laban okwe mu pe omwana 

Rakel, a ninge omukadhi. 

29(Laban okwa gandja omupika gwe omukadhona Bilha kuRakel, a ninge omudhike 

gwe.) 

30Jakob okwa ka lala ishewe naRakel, nokwa li e mu hole unene e vule Lea. Nena 

okwa longele Laban omimvo omikwawo heyali. 

Aana yaJakob 

31Omuwa sho a mono kutya Lea ke holike, okwe mu pe oluvalo, ihe Rakel okwa ningi 

omuntimbe. 

32Lea okwa ningi omusimba e ta vala omumati e ta ti: “Omuwa okwa mono uukweyi 

wandje, ngashingeyi omusamane gwandje ota kala e hole ndje.” Lea okwa luka 

omumati Reuben. 

33Okwa ningi omusimba ishewe e ta vala omumati. Okwa ti: “Omuwa okwa pe ndje 

omumati nguka, oshoka oku uvu kutya kandi holike.” Okwe mu luka Simeon. 

34Okwa ningi omusimba ishewe e ta vala omumati gulwe. Okwa ti: “Ngashingeyi 

omusamane gwandje ota kala a kanyatela ndje, oshoka onde mu valele aamati yatatu.” 

Oye nokwe mu luka Levi. 

35Nena okwa ningi omusimba ishewe e ta vala omumati gulwe. Okwa ti: 

“Ngashingeyi ote hambelele Omuwa.” Oye nokwe mu luka Juda. Nena okwa hulitha 

okuvala. 

GENESIS 30 

1Ihe Rakel ina valela Jakob aanona. Okwa sile omumwayina efupa e ta ti kuJakob: 

“Valitha ndje aanona, ote ningi ndi se.” 

2Jakob okwa geele Rakel e ta ti: “Ongame Kalunga ngoka e ku keelele oluvalo?” 

3Rakel okwa ti: “Omudhike gwandje Bilha oye nguka. Lala naye, opo a valele ndje 

omunona poongolo dhandje. Pamukalo nguka ote vulu okuninga omuvali molwe.” 

4Okwa gandja Bilha komulume e ta lala naye. 

5Bilha okwa ningi omusimba eta valele Jakob omumati. 

6Rakel okwa ti: “Kalunga okwa tokola ndje nawa. Oku uvu egalikano lyandje e ta pe 

ndje omumati.” Okwe mu luku Dan. 

7Bilha okwa ningi omusimba ishewe e ta valele Jakob omumati. 

8Rakel okwa ti: “Onda kondjo olugodhi olunene nomumwameme, ihe onda sindana.” 

Okwe mu luku Naftali. 

9Lea sho a dhimbulula kutya nani ita vala we, okwa gandja omudhike gwe Silpa 

kuJakob, a ninge omukadhi. 

10Silpa okwa valele Jakob omumati. 

11Lea okwa ti: “Nda ningi elago,” nokwe mu luku Gad. 

12Silpa okwa valele Jakob ishewe omumati. 

13Lea okwa ti: “Ngame omunelago ngiini! Ngashingeyi aakulukadhi otaa ka ithana 

ndje omunelago.” Nokwe mu luku Aser. 

14Pethimbo lyeteyo lyiilya Reuben okwa yi kelundu e ti itsu iiyimati yohole, mbyoka 

e eta kuyina Lea. Rakel okwa ti kuLea: “Pe ndje mo wo miiyimati yomumwoye 

yohole.” 

15Lea okwa yamukula a ti: “Inashi gwana nani, sho wa yugu ndje omusamane 

gwandje? Ngashingeyi owa hala ishewe u kuthe po iiyimati yomumwandje yohole.” 

Rakel okwa ti: “Ngele oto pe ndje iiyimati yomumwoye yohole, oto ka lala uusiku 

wonena naJakob.” 

16Jakob sho a galuka kepya lye ongulohi, Lea okwe ke mu tsakaneka ta ti: “Nena 

onde ku futa iiyimati yomumwandje yohole, ila kungame.” Oye nokwa lala naye 

uusiku tuu mboka. 

17Kalunga okwa yamukula egalikano lyaLea. Okwa ningi omusimba e ta valele Jakob 

omumati omutitano. 

18Lea okwa ti: “Kalunga okwa futu ndje, oshoka onda gandja omupika gwandje 

komusamane gwandje.” Oye okwe mu luku Issaskar. 

19Lea okwa ningi omusimba ishewe e ta valele Jakob omumati omutihamano. 

20Lea okwa ti: “Kalunga okwa pe ndje omagano omawanawa. Ngashingeyi 

omusamane gwandje ota taamba ndje, oshoka onde mu valele aamati yahamano.” Oye 

okwe mu luku Sebulon. 

21Konima yaambika okwa vala omukadhona e te mu luku Dina. 

22Omuwa okwa dhimbulukwa wo Rakel, okwa yamukula omagalikano ge e te mu pe 

oluvalo. 

23Okwa ningi omusimba e ta vala omumati. Okwa ti: “Kalunga okwa kutha po 

omupya gwandje, sho a pe ndje omumati. 

24Omuwa na pe ndje ishewe omumati gulwe.” Oye nokwe mu luku Josef. 

Euvathano lyaJakob naLaban 

25Konima yokuvalwa kwaJosef Jakob okwa lombwele Laban a ti: “Laleka ndje, ndi 

shune kaandjetu. 

26Pe ndje aakiintu yandje naana yandje mboka nde ya mono, sho nde ku longele, note 

yi ihe. Ou shi shi kutya onde ku longele nawa.” 

27Laban okwa ti: “Ngele oto sile ndje ohenda, kala po, oshoka onda dhimbulula kutya 

Omuwa okwa yambeke ndje molwoye. 

28Lombwela ndje ondjambi yoye, notandi ku futu.” 

29Jakob okwa yamukula a ti: “Oto tseya, nkene nde ku longele nonkene iimuna yoye 

yi indjipala, sho nde yi dhiginine. 

30Oya li iishona, sho nde ya, noyi indjipala oyindji. Omuwa okwe ku yambeke shaa 

mpoka nde ende. Ngashingeyi ethimbo lyandje, ndi tameke okulongela egumbo 

lyandje mwene.” 

31Laban okwa pula a ti: “Otandi ku futu shike?” Jakob okwa yamukula a ti: “Ine hala 

ondjambi yasha. Ote tsikile okulitha iimuna yoye, nge oto zimine edhiladhilo ndika. 

32Pitika ndje, ndi konakone iimuna yoye nena, ndi kuthe mo oonzigona adhihe 

oonduudhe nuukombwena auhe wiiyala nenge wuutotono. Owo ondjambi yandje nda 

hala. 

33Komeho sho to ka tala ondjambi yandje, oto ka dhimbulula nuupu, ngele ondi li tuu 

moshili. Ngele oto adha ndi na oshikombo kaashi na iiyala nenge uutotono nenge onzi 

yaa shi onduudhe, nena oto tseya kutya oya yakwa.” 

34Laban okwa yamukula a ti “Onawa. Otatu ningi, ngaashi wa ti.” 

35Ihe esiku ndyoka Laban okwa yoolola mo iikombo ayihe iilumentu yi na iiyala 

nuutotono niikombo iikiintu mbyoka yi na iiyala nuutotono nenge ya nika iitokele 

nando okashuushuu. Okwa yoolola mo wo oonzi adhihe oonduudhe. Iimuna mbika 

okwe yi tula muusita woyana 

36e ta zi puJakob nayo ye ende uule womasiku gatatu. Jakob okwa litha oshihupe 

shiimuna yaLaban. 

37Jakob okwa kutha uutayi uutalala womwaango, womumandeli nowomukwiyu e ta 

takele mo uupola, opo uutokele wu holoke. 

38Okwe u tula komeho giimuna momatemba. Okwe u tula mo, oshoka oya 

londelathana mpoka, sho tayi ya kehugilo. 

39Ano iikombo mbyoka ya kwatele montaneho yuutayi, oya vala uukombwena 

woompola, wiiyala nowuutotono. 

40Jakob okwa yoolola oonzi miikombo e te dhi taalelitha oonzi dhaLaban dhiiyala 

noonduudhe. Pamukalo nguka okwa likola iimuna ye mwene e te yi yoolola mo 

muyaLaban. 

41Aluhe pomathimbo gokulondathana Jakob okwa tula iimuna ya kola pomatemba mu 

na uutayi, noya londathana montaneho yawo. 

42Ihe uutayi ine u tula miimuna mbyoka iinkundi. Osho ngaaka Laban okwa mono 

iimuna iinkundi, manga Jakob mbyoka yo ondoka. 

43Pamukalo nguka Jakob okwa ningi omuyamba unene. Okwa li e na iimuna oyindji, 

aapika, oongamelo nuusino. 

GENESIS 31 

Jakob ta yi Laban ontuku 

1Jakob okwa kundana kutya aana yaLaban aamati otaa ti: “Jakob okwa kutha po 

iinima yatate ayihe. Uuyamba we auhe owatate.” 

2Sho a tala oshipala shaLaban, kasha li sha fa ohela nuunambo, sho a li e na ombili. 

3Omuwa okwa lombwele Jakob a ti: “Shuna koshilongo shooho nokaakweni, otandi 

kala pamwe nangoye.” 

4Jakob okwa tumine Rakel naLea elaka, ya ye kuye kiimuna kelundu. 

5Okwa ti kuyo: “Sho nda tala ho, ke na ombili nangame, ngaashi ha kala shito, ihe 

Kalunga katate oku li pungame. 

6Ne amuhe omu shi shi, nkene nda longele ho noonkondo dhandje adhihe. 

7Ndele okwa kotokele ndje nokulundulula ondjambi yandje lwomulongo. Ihe Kalunga 

ine mu pitika, a monithe ndje oshiponga. 

8Shampa Laban a ti: ‘Iikombo yuutotono otayi ka ninga ondjambi yoye,’ likombo 

ayihe otayi vala owala uukombwena wuutotono. Uuna ta ti: ‘Iikombo yiiyala otayi ka 

ninga ondjambi yoye,’ iikombo ayihe otayi vala uukombwena wiiyala. 

9Kalunga okwa kutha ho iimuna e te yi pe ndje. 

10“Pethimbo lyeepepelo lyiimuna onda yaguma ndi wete iikombo iitsezi mbyoka ya li 

tayi epepele, ya li yi na iiyala, iimbathi nuutotono. 

11Omuyengeli gwaKalunga okwa lombwele ndje mondjodhi a ti: ‘Jakob!’ Onda 

yamukula: ‘Ee.’ 

12Okwa tsikile a ti: ‘Tala ko, iikombo ayihe iitsezi mbyoka tayi epepele, oyo oyi na 

iiyala, iimbathi nuutotono. Otandi ningi ngeyi, oshoka ondi wete Laban shoka te ku 

ningile. 

13Ongame Kalunga ngoka nde ku ihololele puBetel, hoka wa yapula emanya li ninge 

endhindhiliko, sho wa tilile ko omagadhi gooholivi nowa ganene ndje. Ngashingeyi 

thikama, u shune kevi lyaandjeni hoka wa valelwa.’ ” 

14Rakel naLea oya yamukula Jakob ya ti: “Tse katu na we uuthiga washa putate. 

15Ote tu ngwandjagula twa fa aayeni. Okwe tu landitha po nokwa hepitha owala 

iimaliwa mbyoka a futa molwetu. 

16Eliko alihe ndika Kalunga e li kutha tate, olyetu nolyaana yetu. Ninga ano shoka 

Kalunga e ku lombwele.” 

17Jakob okwa londeke oyana naakadhi koongamelo, 

18e ta faalele iimuna ye ayihe naashihe shoka a likola muMesopotamia. Osho a zi po, 

a ka shune kuhe Isak kevi lyaKaanan. 

19Laban okwa adhika a ka kulula oonzi dhe. Manga a li hoka, Rakel okwa yaka po 

iimenka yomegumbo lyahe. 

20Jakob okwa kotokele Laban Omuaramea, ine mu lombwela nando kutya ye ota yi. 

21Okwa gongele iinima ye ayihe e ta yi neulumo. Okwa tokola omulonga Eufrat e ta 

yi u uka koshilongo shokoondundu dhaGilead. 

Laban ta landula Jakob 

22Omasiku gatatu sho ga piti po, Laban okwa lombwelwa kutya Jakob a yi ontuku. 

23Laban okwa kutha aantu ye e ta landula Jakob. Konima yomasiku gaheyali okwe 

mu adha moshilongo shokoondunda dhaGilead. 

24Uusiku tuu mboka Kalunga okwe ya kuLaban mondjodhi e ta ti kuye: “Kotoka, waa 

ende Jakob nayi.” 

25Jakob okwa adhika a yungu ontanda ye kondundu, naLaban okwa yungu ontanda ye 

koshilongo shokoondundu dhaGilead pamwe naantu ye. 

26Laban okwa ti kuJakob: “Omolwashike wa kotokele ndje e to kutha po aamwandje 

ya fa aakiintu ya kwatwa po kiita? 

27Omolwashike wa kotokele ndje e to iyaka po inoo lombwela ndje? Ando owa li wa 

laleke ndje, ando nde ku thindikile mondjila yoye nondigolo nokwiimba nokuhika 

oontunda nuuharpa. 

28Inandi pitikwa ndi laleke aatekulu yandje naamwandje nethipo lyokomilungu. Owa 

ningi uugoya! 

29Ondi na oonkondo oku ku monitha oshiponga, ihe uusiku mbuka wonena Kalunga 

kaho okwa londodha ndje, ndaahe ku ninge nayi. 

30Ondi shi shi kutya owa zi po, oshoka owa yuulukwa kegumbo, ihe omolwashike wa 

yaka po iimenka yandje yomegumbo?” 

31Jakob okwa yamukula a ti: “Onda li nda tila, oshoka onda dhiladhila kutya oto kutha 

ndje aamwoye. 

32Ihe ngoka to adha e na iimenka yoye, na dhipagwe. Montaneho yaantu yetu noyoye 

konga ashihe shoka shoye, ngoye u shi kuthe po.” Jakob ina tseya kutya Rakel okwa 

yaka po iimenka yaLaban. 

33Laban okwa hadha metsali lyaJakob, nena okwa yi metsali lyaLea nometsali 

lyaakulukadhi aapika yaali, ihe ina mona mo iimenka ye. Nena okwa yi metsali 

lyaRakel. 

34Rakel okwa li a kutha po iimenka e te yi tula kohi yomutumba gwongamelo nokwa 

li a kuutumba kugwo. Laban okwa hadha etsali alihe, ihe ine yi mona. 

35Rakel okwa lombwele he a ti: “Tate, ino geela ndje, oshoka ite vulu okuthikama 

montaneho yoye; ondi li komwedhi.” Laban okwa hadha, ihe ina mona iimenka ye 

yomegumbo. 

36Nena Jakob okwa geye e ta ti: “Uuwinayi washike nda ninga?” Okwa nyenyetele 

Laban e ta ti: “Oshinima naanaa nda yona, oshishike, sho to thiminike ndje ngeyi? 

37Ngashingeyi sho wa hadha iinima yandje ayihe, owa mona tuu iinima yoye? Yi tula 

nduno mpaka puuyelele, opo tse naantu yoye tu yi mone, yo ya tokole kutya olye 

gwomutse e li mondjila. 

38Onda kala pungoye omimvo omilongo mbali. Oonzi dhoye niikombo inayi gwitha 

mo omala, nangame inandi lya po nando onzi yoye yimwe. 

39Onzi ndjoka ya lika po kiilikama, ondi ihepeke nayo. Inandi yi kutha, ndi yi ete 

kungoye ngaye ndi tye kandi na mbedhi. Owa li ho pula ndje, ndi fute oshimuna kehe 

sha yakwa, ongele omutenya nenge uusiku. 

40Omutenya onda li nda pi omutenya nuusika onda si uutalala, omulumentu nda 

londokwa koomposi. 

41Osho sha li omimvo ndhoka omilongo mbali, sho nda kalele pungoye. Omimvo 

omulongo nane onde ku longelele aakadhona yoye yaali, nomimvo hamano iimuna. 

Nando ongeyi, owa lundulula ondjambi yandje lwomulongo. 

42Ando Kalunga kootate, Kalunga kaAbraham naIsak, ina kala pungame, ando wa 

shunitha ndje iikaha yowala. Ihe Kalunga okwa mono uudhigu wandje niilonga 

mbyoka nda ningi, nuusiku wa zi ko okwa pangula shoka shu uka.” 

Jakob ta hangana naLaban 

43Laban okwa yamukula Jakob a ti: “Aakiintu mbaka aamwandje, oyana wo 

aamwandje, iimuna mbika oyandje. Tashi ti, iinima ayihe to mono mpaka, oyandje. 

Ihe aamwandje noyana otandi ya ningi ngiini? 

44Ondi ilongekidha okuhangana nangoye. Natu ninge ondumba yomamanya, yi ninge 

onzapo yehangano lyetu.” 

45Jakob okwa kutha emanya e te li dhike, li ninge endhindhiliko. 

46Jakob okwa lombwele aantu ye, ya ndumbile omamanya ondumba. Sho ye shi ningi, 

oya lile po pondumba. 

47Laban okwe li luku Jegar Sahaduta, manga Jakob e li luka Galed. 

48Laban okwa lombwele Jakob a ti: “Ondumba ndjika yomamanya oyo edhimbulutho 

lyetu atuhe yaali.” Omolwashoka ehala ndyoka olya lukwa Galed. 

49Laban okwa ti ishewe: “Omuwa ne tu tonatele, sho tatu topoka.” Onkee ehala olya 

lukwa Mispa. 

50Laban okwa tsikile a ti: “Ngele oto ningi aamwandje nayi nenge to hokana aakiintu 

yalwe, manga ndaaye shi shi, dhimbulukwa kutya Kalunga okwe tu tonatela.” 

51Laban okwa ti natango kuJakob: “Mpaka ope na ondumba yomamanya naampaka 

ope na endhindhilikomanya nde li dhike pokati ketu nangoye. 

52Ondumba ndjika nendhindhilikomanya ndika nayi kale onzapo okudhimbulutha 

ndje, ndaa konde omamanya ngaka, ndi ku matukile. Onzapo ndjika nayi ku 

dhimbuluthe wo, waa konde omamanya ngaka, u matukile ndje. 

53Kalunga kaAbraham naKalunga kaNahor na tokole pokati ketu.” Jakob okwa gana 

medhina lyaKalunga ngoka he Isak ha tila, a gwanithe euvaneko ndika. 

54Okwa dhipaga oshimuna e te shi yamba omagandjelondjambo kondundu e ta hiya 

aantu ye kiikulya. Sho ya li, oya lala kondundu. 

55Laban okwa meneka ongula onene e ta laleke aatekulu ye noyana nethipo 

lyokomilungu nokwa shuna kaandjawo. 

GENESIS 32 

Jakob ti ilongekidhile okutsakanena naEsau 

1Jakob sho a tsikile ondjila ye, okwa tsakanekwa kaayengeli. 

2Sho e ya mono, okwa ti: “Ndika etangakwiita lyaKalunga,” onkee ehala ndyoka e li 

luku Mahanaim. 

3Jakob okwa tumu aatumwa, ye mu tetekele, ya ye komumwayina Esau moshilongo 

shaEdom. 

4Okwe ya kumagidha ya tye: “Ongame Jakob, omupiya gwoye, tandi ihokolola 

kumwene gwandje Esau kutya onda li nda kala puLaban sigo ongashingeyi. 

5Onda likola oongombe, uusino, oonzi, iikombo naapika. Mwene gwandje, otandi ku 

tumine elaka, u sile ndje ohenda.” 

6Aatumwa sho ya galukile kuJakob, oya ti: “Otwa yile komumwanyoko Esau, nokuli 

oku li mondjila te ya e ku tsakaneke, oku na aalumentu omathele gane.” 

7Jakob okwa haluka e ta kunkwa. Okwa topola aantu ye moongundu mbali, osho wo 

oonzi, iikombo, oongombe noongamelo dhe. 

8Okwa dhiladhila: “Esau nge ta dhenge ongundu yotango, onkwawo otayi vulu okuya 

ontuku.” 

9Jakob okwa galikana a ti: “Kalunga katatekulu Abraham, Kalunga katate Isak, uva 

ndje! Omuwa, ongoye wa lombwele ndje wa ti: ‘Shuna kevi lyaandjeni nokezimo 

lyeni, ongame notandi ku ningi nawa.’ 

10Inandi opalela esilohenda lyoye nuudhiginini woye we u ulukile ndje, ngame 

omuntu gwoye. Onda tokolele Jordan ndi li iikaha yowala, eeno, ondhimbo ayike nda 

li ndi yi na, ihe nena onda galuka ndi na oongundu mbali. 

11Hupitha ndje miikaha yomumwameme Esau, oshoka ongame nda tila kutya ote ke 

tu homona e te tu hanagula po atuhe, nokuli aakulukadhi naanona. 

12Dhimbulukwa, nkene u uvaneke, u ninge ndje nawa e to pe ndje oluvalo olwindji 

talu nyenge okuyalulwa, lu thike pehekevi lyomooha dhefuta.” 

13Sho ya tokelwa hoka uusiku, Jakob okwa yoolola miimuna ye omagano ga ye 

komumwayina Esau: 

14iikombo iinzinzi omathele gaali niilumentu omilongo mbali, oonzi oonzinzi 

omathele gaali noondumentu omilongo mbali, 

15oongamelo oonyali omilongo ndatu nuunimona wadho, oongombe oonzinzi 

omilongo ne noontsezi omulongo, uusino uukiintu omilongo mbali nuulumentu 

omulongo. 

16Okwe yi topola miigunda niigunda e ta tula moshigunda kehe omuwiliki gwasho. 

Okwe ya lombwele a ti: “Tetekelelii ndje, nopokati koshigunda noshigunda napa kale 

oshinano melandulathano.” 

17Okwa lombwele omupiya gwotango a ti: “Omumwamene Esau nge te ku tsakaneke 

nota pula ta ti: ‘Mwene gwoye olye? Oto yi peni? Iimuna mbika oyalye to hingi?’ 

18Yamukula u tye: ‘Oyomupiya gwoye Jakob e yi tumine mwene gwe Esau omagano. 

Jakob ye mwene oku li konima e tu landula.’ ” 

19Osho wo a lombwele omutiyali, omutitatu nokaawiliki ayehe yiigunda a ti: “Osho 

naanaa shoka mu na okulombwela Esau, nge tamu mu tsakaneke. 

20Omu na okutya: ‘Eeno, omupiya gwoye Jakob oku li komina e tu landula.’ ” Jakob 

okwi ipopile ta ti: “Otandi mu geulukitha nomulongelo, nonge tatu tsakanene, ngiika 

ota ka taamba ndje nombili.” 

21Okwa tumu omagano ge mu tetekelele ye e ta lala montanda. 

Jakob ta kondjo puPenuel 

22Uusiku tuu mboka Jakob okwa penduka e ta kutha aakadhi yaali, aadhikekadhi ye 

yaali noyana aamati omulongo nagumwe e taa taaguluka omulonga Jabbok. 

23Sho e ya laleke, ya ka taaguluke, okwa taagulukitha wo omaliko ge agehe. 

24Jakob okwa kala konima oye awike. Nena omulumentu okwe ya e ta kondjo naye, 

sigo eluwa lya tende. 

25Omulumentu sho a dhimbulula kutya nani ite mu sindi molugodhi, okwa ngwamuna 

Jakob monto, oyo noya dhamuka. 

26Omulumentu okwa ti: “Etha ndje, ndi ye, eluwa otali tende.” Jakob okwa yamukula 

a ti: “Itandi ku etha, manga inoo yambeka ndje.” 

27Omulumentu okwe mu pula a ti: “Ongoye lye ano?” Oye okwa ti: “Ongame Jakob.” 

28Omulumentu okwa ti: “Edhina lyoye itali kala we Jakob. Sho wa kondjo naKalunga 

nonaantu nowa sindana, onkee edhina lyoye oIsrael.” 

29Jakob okwa ti: “Lombwela ndje edhina lyoye.” Ihe ye okwa yamukula a ti: 

“Omolwashike wa hala okutseya edhina lyandje?” Nena okwa yambeke Jakob. 

30Jakob okwa ti: “Onda tala Kalunga koshipala noshipala, ihe nando ongaaka, 

omwenyo gwandje ogwa hupithwa.” Ehala ndyoka okwe li luku Penuel. 

31Etango olya li tali piti, sho Jakob ta zi puPenuel, nokwa li ta tina omolwonto ye. 

32Sigo onena Aaisraeli ihaa li oothipa dhomonto, oshoka opo pehala mpoka 

omulumentu a dhengele Jakob. 

GENESIS 33 

Jakob ta tsakaneke Esau 

1Jakob okwa ligamene ko e ta mono Esau te ya naalumentu ye omathele gane, onkee a 

topolele Lea, Rakel naadhike ye yaali aanona. 

2Aadhike ye noyana okwe ya tula po tango, taku landula Lea noyana, nohugunina 

oRakel naJosef. 

3Jakob okwe ya tetekelele e ti inyongamene pevi luheyali, sho ta hedha 

kumumwayina. 

4Ihe Esau okwa matuka e mu tsakaneke, okwe mu papatele momaako ge e te mu thipi 

komilungu. Ayehe yaali oya lili. 

5Esau sho a lengalenga e ta mono aakulukadhi naanona, okwa pula a ti: “Oolye 

mbano u li nayo?” Jakob okwa yamukula a ti: “Oyo aanona mboka Kalunga e ya pe 

omuntu gwoye omagano.” 

6Nena aadhike oya hedha ko noyana e tayi inyongamene pevi. 

7Lea noyana oye ya, nohugunina oJosef naRakel ye ya e taa inyongamene pevi. 

8Esau okwa pula a ti: “Ongundu ndjiya nda tsakaneke, oyashike? Elalakano lyayo 

olyashike?” Jakob okwa yamukula a ti: “Oyoku ku geulukitha.” 

9Esau okwa ti: “Mumwameme, ondi na nale sha gwana; kala niinima yoye.” 

10Jakob okwa ti: “Aawe, ngele owa sila ndje ohenda, taamba omagano gandje. Ngame 

nge te tala oshipala shoye, onda fa nda tala oshipala shaKalunga, sho u na ombili 

nangame. 

11Kwatha ndje ngaa, u taambe omagano ngaka nde ge ku etele; Kalunga okwa sile 

ndje ohenda e ta pe ndje ayihe mbyoka nda pumbwa.” Jakob okwe mu thiminike, sigo 

e yi taamba. 

12Esau okwa ti: “Thikameni tu yeni, ngame otandi ku tetekelele.” 

13Jakob okwa yamukula e ta ti: “Ou shi shi kutya aanona aankundi. Ondi na wo oonzi 

noongombe oonyali nuunzona nuutana. Ngele otadhi ulumikwa nando esiku limwe, 

oshigunda ashihe otashi si. 

14Kwatha ndje, u tetekelele ndje, otandi isisidha tandi ku landula, te hingi iimuna tse 

naanona sigo tandi ku adha kuEdom.” 

15Esau okwa ti: “Onda hala ndi ku thigile po aantu yandje yamwe.” Jakob okwa 

yamukula a ti: “Kandi na ompumbwe yasha we, onda li owala nda hala, u sile ndje 

ohenda.” 

16Esiku ndyoka Esau okwa tetekele a shuna kuEdom. 

17Ihe Jakob okwa yi kuSukkot, nkoka a dhike egumbo lye niigunda yiimuna ye, onkee 

ehala lya lukwa Sukkot. 

18Mokugaluka kwe kuMesopotamia Jakob okwa thiki nawa kuShekem mevi 

lyaKaanan e ta yungu ontanda ye melundu, popepi noshilando. 

19Elundu ndyoka okwe li landa koluvalo lwaHamor, he yaShekem, iimaliwa iisiliveli 

ethele. 

20Okwa dhikile ko oshiyambelo e te shi lukile El, Kalunga kaIsrael. 

GENESIS 34 

Dina naShekem 

1Esiku limwe omukadhona Dina yaJakob naLea okwa ka talela po aakadhona 

yomoshilando shAakaanan. 

2Shekem, omuna gwomunashikandjo Hamor Omuhevi, sho e mu ti tuu keho, okwe 

mu kwata koonkondo e ta lala naye nokwe mu mitike. 

3Ihe okwa pwile mohole naDina yaJakob e ta kala te mu ikumbu. 

4Shekem okwa lombwele he Hamor a ti: “Omukadhona nguka onde mu hala, a ninge 

mukadhandje.” 

5Jakob okwa koneke kutya omwana Dina okwa mitikwa, ihe oyanamati sho ya li 

kuusita wiimuna ye kohambo, ina ninga sha, sigo ya galuka. 

6Hamor, he yaShekem, okwa yi ya ka kundathane naJakob 

7pethimbo mpoka aana yaJakob ya zi kohambo. Sho ye shi uvu, oya li ya haluka noya 

geele Shekem, sho a ningi esithahoni muIsrael nokwa mitike omuna gwaJakob. Osho 

oshinima ihaashi ningwa. 

8Hamor okwa ti kuye: “Omumwandje Shekem oku hole omumwoye omukadhona, tu 

kwatheni, e mu hokane po. 

9Natu hanganeni, opo tu hokanathaneni tse nane. 

10Nena otamu vulu okukala mokati ketu moshilongo; otamu kala shaa mpoka mwa 

hala, omwa manguluka okushingitha nokulikola eliko.” 

11Nena Shekem okwa lombwele he yaDina naamwayina ta ti: “Silii ndje ohenda, 

otandi ke mu pa ashihe shoka mwa hala. 

12Lombwelii ndje iigonda mbyoka mwa hala ne mu yele pombanda eyambo 

lyomongalo, ngaashi mwa hala. Otandi mu pe shoka tamu pula, ngele tamu zimine, 

ndi mu hokane po.” 

13Molwashoka Shekem a yono po omumwayina Dina, aana yaJakob oya yamukula 

Shekem nahe Hamor nomakengelelo. 

14Oya ti kuye: “Itatu vulu okuzimina, omumwameme a hokanwe komulumentu inaa 

pita etanda; otashi tu sitha ohoni. 

15Otatu zimine ashike, ngele otamu kala mwe tu fa mwa pita etanda ne aalumentu 

amuhe. 

16Nena otatu zimine, tu hokanathaneni. Otatu kala mokati keni e tatu ningi yamwe 

yomune. 

17Ihe ngele itamu taamba edhiladhilo lyetu, mu pite etanda, otatu mu kutha 

omumwameme e tatu yi.” 

18Edhiladhilo ndika olyo opalele Hamor nomwana Shekem, 

19nomugundjuka ina kwatakwata we, oshoka okwa li e hole omukadhona omuna 

gwaJakob. Okwa li omunenentu mezimo lyawo alihe. 

20Hamor nomwana Shekem oya yi kehala lyoshigongi posheelo shoshilando e ta 

lombwele ooyakwawo taa ti: 

21“Aalumentu mbaka aanambili, ya pitikeni, ya kale moshilongo pamwe natse yo ye 

ende shaa mpoka. Evi olye ya gwanena wo. Natu hokane oyana, tse tu ya pe wo yetu, 

ye ya hokane. 

22Ihe aalumentu mbaka otaa zimine, ya kale mokati ketu yo ya ninge yamwe natse 

ashike, ngele aalumentu ayehe otaa piti etanda, ngaashi yo ya pita etanda. 

23Omaliko gawo, iimuna yawo niinima yawo ayihe, itayi ka ninga yetu? Natu 

zimineni, opo ya kale putse.” 

24Aantu ayehe yomoshilando oya zimine shoka Hamor naShekem ya ti, aalumentu 

ayehe noya piti etanda. 

25Sho pwa piti omasiku gatatu, manga aalumentu ya li ye na iilalo yetanda, aana 

yaJakob yaali, Simeon naLevi, aamwayina yaDina, oya kutha omagongamwele gawo 

e taa yi moshilando, manga inaashi fekela sha, e taa dhipaga aalumentu ayehe. 

26Oya dhipaga wo Hamor nomwana Shekem. Oya kutha mo Dina maandjaShekem e 

taa yi. 

27Konima yedhipago aana yaJakob yalwe oya yugu oshilando e taye ya galulile 

ondjahi molwokuyona omumwayina. 

28Oya kutha po iigunda yiimuna, oonzi niikombo, oongombe nuusino noshaa shoka 

sha li moshilando nokomalundu. 

29Oya kutha iinima ayihe yi na ondilo, oya kwata po aakiintu ayehe naanona e taa 

hakana po shaa shoka sha li momagumbo. 

30Jakob okwa lombwele Simeon naLevi a ti: “Omwa etele ndje uudhigu; ngashingeyi 

Aakaanana nAaperesi noshaa ngoka moshilongo ota tondo ndje. Kandi na aantu 

oyendji; ngele ayehe taa hangene ndje ya ponokele ndje, ezimo lyetu alihe otali ka 

hanagulwa po.” 

31Oya yamukula ya ti: “Inatu hala, omumwameme ta ningwa ngaaka a fa ohonda.” 

GENESIS 35 

Kalunga ta yambeke Jakob 

1Kalunga okwa lombwele Jakob a ti: “Inda kuBetel, u kale ko. Tungila ndje ko 

oshiyambelo, Kalunga ngoka nde ku ihololele, sho wa li to yi ontuku omumwanyoko 

Esau.” 

2Jakob okwa lombwele egumbo lye alihe naayehe mboka ya li puye ta ti: “Thigii po 

iikalunga ayihe iikwiilongo mbyoka mu na, iyapuleni ne mu zale oonguwo dha yela. 

3Otatu tembukeni po mpaka, tu ye kuBetel, nkoka tandi ka tungila Kalunga 

oshiyambelo, Kalunga ngoka a kwatha ndje methimbo lyuudhigu wandje naangoka a 

kala pungame shaa mpoka nda yile.” 

4Oyo noya gandja kuJakob iikalunga yawo ayihe mbyoka ya li ye yi na nosho wo 

uutenda womomakutsi mboka ya li ya zala. Oye nokwe u fumvike momwandi popepi 

naShekem. 

5Jakob noyana sho ya zi po, etilo enene olya kwata aantu yomiilando yopopepi, yo 

inaye ya landula. 

6Jakob okwe ya naantu ye ayehe puLus, ngashingeyi oBetel, mevi lyaKaanan. 

7Okwa tungu oshiyambelo e ta luku ehala Kalunga kaBetel, oshoka Kalunga okwe mu 

ihololele hoka, sho a li ta yi mumwayina ondapo. 

8Omuyamuthi gwaRebekka, Debora okwa si nokwa fumvikwa momwandi 

kuumbugantu waBetel. Onkee gwi ithanwa “Omwandi gwokulila oosa.” 

9Jakob sho a galuka kuMesopotamia, Kalunga okwe mu ihololele ishewe e te mu 

yambeke. 

10Kalunga okwa ti kuye: “Edhina lyoye oJakob, ihe okuza konena otali ningi Israel.” 

Osho ngaaka Kalunga e mu luku Israel. 

11Kalunga okwa ti kuye: “Ongame Kalunga Omunankondoawike. Kala u na oluvalo 

olwindji. Iigwana nayi ze moluvalo lwoye, oto ka ninga hekulu yaakwaniilwa. 

12Otandi ku pe evi ndyoka nda pele Abraham naIsak, notandi li pe oluvalo lwoye talu 

ku landula.” 

13Nena Kalunga okwe mu thigi po a yi. 

14Peha mpoka Kalunga e mu popitha, Jakob okwa dhike po endhindhilikomanya e te 

li yapula noku li tila omaviinu nomagadhi gooholivi. 

15Ehala okwe li luku Betel. 

Eso lyaRakel 

16Jakob naantu ye oya tembuka po puBetel, nomanga ya li natango oshinano shimwe 

okuza kuEfrata, ethimbo olya thikana, Rakel a vale okanona; okwa li e na oshitheta 

oshilulu. 

17Oshitheta sho sha li tashi lundalala mokuvala, omuvalithi okwa ti kuye: “Rakel, ino 

tila, owa eta ko omumati ishewe.” 

18Ihe okwa li nokuli pokusa, nopethimbo ta fudha mo omufudho gwe gwahugunina, 

okwa luku omwana Benoni, ihe he okwe mu luku Benjamin. 

19Rakel sho a si, okwa fumvikwa pondjila yu uka kuEfrata, ngashingeyi oBetlehem. 

20Jakob okwa dhike po endhindhilikomanya pombila ye; olyo endhindhiliko lyombila 

yaRakel sigo onena. 

21Jakob okwa humu ko e ta ka yunga ontanda peha lilwe handiyaka yaEder. 

Aana yaJakob 

(1 Ondjal. 2:1-2) 

22Jakob manga a li moshilongo shika, Reuben okwa lala naBilha, omudhike gwahe. 

Jakob okwe shi uvu nokwa li a thita po kondjahi. Jakob okwa li e na oyana aamati 

omulongo nayaali. 

23Aana yaLea oyo Reuben (osheeli shaJakob), Simeon, Levi, Juda, Issaskar 

naSebulon. 

24Aana yaRakel oyo Josef naBenjamin. 

25Aana yaBilha, omupika gwaRakel, oyo Dan naNaftali. 

26Aana yaSilpa, omupika gwaLea, oyo Gad naAser. Aanona mbaka oya valelwa 

muMesopotamia. 

Eso lyaIsak 

27Jakob okwa yi kuhe Isak kuMamre, popepi naHebron, nkoka Abraham naIsak ya li 

ya kala. 

28Isak okwa li e na omwenyo omimvo ethele nomilongo hetatu. 

29Oye okwa si muukulupe uunene nokwa li a kuta omwenyo, sho a gongelwa 

poohekulu. Oyana Esau naJakob oye mu fumvike. 

GENESIS 36 

Oluvalo lwaEsau 

(1 Ondjal. 1:34-37) 

1Nduka olwo oluvalo lwaEsau, haku tiwa Edom. 

2Esau okwa hokana aakulukadhi Aakaanana: Ada yaElon Omuheti, Oholibama yaAna 

yaZibon Omuhevi 

3naBasemat yaIsmael, omumwayina gwaNebaiot. 

4Ada okwa vala Elifas; Basemat okwa vala Reuel;  

5naOholibama okwa vala Jeush, Jalam naKora. Aanona mbaka ayehe oya valelwa 

Esau muKaanan. 

6Esau okwa kutha aakadhi, oyana aamati naakadhona naantu ye ayehe pamwe niinima 

ye ayihe nomaliko ge agehe a likola muKaanan e ta zi po pomumwayina Jakob e ta 

tembukile kevi lilwe. 

7Okwa zi po, oshoka evi moka ya kala yo naJakob, inaa gwana mo we. Oya li ye na 

iimuna oyindji, noinaa vula we okukala pamwe. 

8Esau okwa kala moshilongo shokoondundu dhaEdom. 

9Nduka olwo oluvalo lwaEsau, hekulu yAaedom. 

10-13Omukulukadhi gwaEsau Ada okwe mu valele omumati edhina lye Elifas. Elifas 

okwa li e na oyana aamati yatano: Teman, Omar, Zefo, Gatam naKenas. Timna okwa 

li omudhike gwaElifas yaEsau, oye nokwa valele Elifas Amalek. Omukulukadhi 

gwaEsau Basemat okwe mu valele omumati Reuel, naReuel okwa li e na oyanamati 

yane. Oyo Nahat, Sera, Shamma naMissa. 

14Omukulukadhi gwaEsau Oholibama yaAna yaZibon okwe mu valele aamati yatatu: 

Jeush, Jalam naKora. 

15Ngaka ogo omazimo goluvalo lwaEsau. Elifas, osheeli shaEsau, okwa li hekulu 

yomazimo ngaka taga landula mpa: lyaTeman, lyaOmar, lyaZefo, lyaKenas, 

16lyaKora, lyaGatam nolyaAmalek. Nduka olwo oluvalo lwomukulukadhi gwaEsau 

Ada. 

17Reuel yaEsau okwa li hekulu yomazimo ngaka taga landula mpa: lyaNahat, lyaSera, 

lyaShamma nolyaMissa. Nduka oluvalo lwomukulukadhi gwaEsau Basemat. 

18MuOholibama yaAna, omukulukadhi gwaEsau, omwa zi omazimo lyaJeush, 

lyaJalam nolyaKora. 

19Omazimo ngaka agehe ogo oluvalo lwaEsau. 

Oluvalo lwaSeir 

(1 Ondjal. 1:38-42) 

20-21Aakali yomuEdom aakulukulu oya topolwa momazimo ngoka ga za koyanamati 

mbaka yaSeir Omuhori: Lotan, Shobal, Zibon, Ana, Dishon, Ezer naDishan. 

22Lotan ohekulu yomaludhi gaHori naHeman. (Lotan namumwayina Timna.) 

23Shobal ohekulu yomaludhi gaAlvan, Manahat, Ebal, Shefo naOnam. 

24Zibon okwa li e na oyanamati yaali, Aja naAna. (Ana nguka oye ngoka i itsile 

oothithiya dhomeya omapyu mombuga, sho a li ta litha uusino wahe.) 

25-26Ana ohe yaDishon, ngoka a li hekulu yomaludhi gaHemdan, Eshban, Itran 

naKeran. Ana okwa li e na omwana omukadhona Oholibama. 

27Ezer ohekulu yomaludhi gaBilhan, Saavan naAkan. 

28Dishan ohekulu yomaludhi gaUz naAran. 

29-30Mbaka oyo aaniikandjo yomazimo gAahori mevi lyaEdom: Lotan, Shobal, Zibon, 

Ana, Dishon, Ezer naDishan. 

Aakwaniilwa yaEdom 

(1 Ondjal. 1:43-54) 

31-39Aakwaniilwa mboka ya lele Edom ya landulathana muuyuni mbwiyaka, manga 

muIsrael kaamwa li omukwaniilwa, oyo: Bela yaBeor gwomuDinhaba Jobab yaSera 

gwomuBozra Husham gwokoshikandjo Teman Hadad yaBedad gwomuAvit (okwa 

sindi Aamidiana molugodhi moshilongo Moab). Samla gwomuMasreka Shaul 

gwomuRehobot shopomulonga (Eufrat) Baal-Hanan yaAkbor Hadar gwomuPau 

(omukadhi oMehetabel yaMatred, omutekulu gwaMe-Sahab). 

40-43Esau oye hekulu yaaniikandjo mbaka muEdom: Timna, Alva, Jetet, Oholibama, 

Ela, Pinon, Kenas, Teman, Mibzar, Magdiel naIram. Oshikandjo shoka sha li sha 

kalwa koludhi kehe, osha tseyika nedhina lyoludhi ndoka. 

GENESIS 37 

Josef naamwahe 

1Jakob okwa kala natango muKaanan, moka mwa kala wo he, 

2nehokololo lyegumbo lyaJakob olyo ndika. Josef, omugundjuka gwomimvo 

omulongo naheyali, okwa li ha litha oonzi niikombo pamwe naamwahe, aana yaBilha 

naSilpa, aadhike yahe. Okwa li ha lombola ko aamwahe kuhe, nge ya ningi sha 

oshiwinayi. 

3Jakob okwa li e hole Josef e vule oyana ayehe, oshoka Josef okwe mu valelwa 

muukulupe. Okwe mu tungile ohema onde yi na omaako omale. 

4Aamwahe sho ya mono kutya he oku hole Josef e ya vule, oye mu tondo yo inaa 

popya we naye oohapu dhombili. 

5Esiku limwe Josef okwa lala ondjodhi. Sho e yi hokololele aamwahe, oye mu tondo 

noku mu tondelela. 

6Okwa ti kuyo: “Pulakeneni ondjodhi ndjoka nda yaguma. 

7Otwa lyeni mepya atuhe tatu mangeni iihampi yiilya. Oshihampi shandje osha 

thikama po e tashi kala shu ukilila. Iihampi yeni oye shi gongalele e tayi inyongamene 

kusho.” 

8Aamwahe oya pula ya ti: “Oto dhiladhila, to ka ninga omukwaniilwa u tu pangele?” 

Oyo noye mu tondele oondjodhi dhe noohapu dhe shi vule shito. 

9Josef okwa lalulula ondjodhi ishewe e te yi hokololele aamwahe ta ti: “Onda lalulula 

ondjodhi ndi wete etango, omwedhi noonyothi omulongo nayimwe tayi inyongamene 

kungame.” 

10Okwa hokololele wo he ondjodhi, nahe okwe mu ganda ta ti: “Oondjodhi ndono 

odha tya ngiini? Oto dhiladhila ano, nyoko, aamwaho nangame tatu ya e tatu ku 

inyongamene?” 

11Aamwahe yaJosef oye mu sile efupa, ihe he okwa pungula oshinima shika 

momwenyo gwe noku shi dhiladhila. 

Josef ta landwa po nota falwa kuEgipiti 

12Esiku limwe, manga aamwahe yaJosef ya li kohambo kuShekem kiimuna yahe, 

13Jakob okwa lombwele Josef ta ti: “Onda hala ndi ku tume kuShekem, nkoka ku na 

aamwaho taa litha iimuna.” Josef okwa yamukula a ti: “Otandi yi.” 

14He okwa ti: “Inda ko, u ka tale, ngele aamwaho oye li nawa, niimuna ngele oyi li 

nawa; ngoye u galuke u ye u lombwele ndje.” Osho ngaaka he e mu tumu okuza 

kolusilu lwaHebron. Josef okwe ya kuShekem 

15nosho a li te ende ta alaala nomalundu, okwi itsu omulumentu gumwe. Omulumentu 

okwe mu pula ta ti: “Oto kongo shike?” 

16Josef okwa yamukula a ti: “Otandi kongo aamwatate taa litha iimuna yawo. Oto 

vulu u lombwele ndje mpoka ye li?” 

17Omulumentu okwa yamukula ta ti: “Oya tembuka po nale mpaka. Ondu uvile taa ti, 

otaa yi kuDotan.” Josef okwa landula aamwahe e te ya adha kuDotan. 

18Sho ye mu mono e li kokule, manga inaa thika kuyo, oye mu uvanene monanguwi, 

ye mu dhipage. 

19Oya lombwelathana ya ti: “Omumentu gwoondjodhi oye ngwiyaka te ya. 

20Ileni tu mu dhipageni tse tu umbile omudhimba gwe momuthima gwa pwina e tatu 

ti, oshilikama she mu lya po. Nena otatu tala, ngele oondjodhi dhe otadhi tsu.” 

21Reuben okwe ya uvu nokwa kambadhala okuhupitha Josef e ta ti: “Inatu mu 

dhipageni. 

22Natu mu umbileni ashike momuthima ngwiyaka gwomombuga, ihe inatu mu 

monitha oshiponga.” Okwa popi ngaaka, oshoka a li a dhiladhila oku mu hupitha 

miikaha yawo, ye e mu tume kuhe. 

23Josef sho a thiki kaamwahe oye mu hula ohema ye onde yi na omaako omale. 

24Nena oye mu kutha po e taye mu umbile momuthima gwa pwina. 

25Manga ya kuutumba ya lye, ohaluka oya mono osheendo shAaismaeli taa zi 

kuGilead yu uka kuEgipiti. Oongamelo dhawo odha li dha humbata iizimba nomaka 

ga nika nawa gomaludhi gi ili nogi ili. 

26Juda okwa ti kaamwahe: “Otatu likola shike, nge tatu dhipaga omumwatate e tatu 

holeke ombinzi ye? 

27Natu mu landithii po kAaismaeli. Nena itatu iyetele nando oshiponga; nokuli oye 

omukwetu, onyama yetu nombinzi yetu.” Aamwahe oya zimine, 

28nosho aahalithi Aamidiana ya thiki puyo, oya hili mo Josef momuthima e taye mu 

landa po iimaliwa iisiliveli omilongo mbali kAaismaeli, mboka ye mu fala kuEgipiti. 

29Reuben sho a yi komuthima noina adha ko Josef, okwa tuula oonguwo dhe 

moluhodhi. 

30Okwe ya kaamwahe e ta ti: “Omunona ke mo! Otandi ningi ngiini?” 

31Oya dhipaga oshikombo e taa yaya onguwo yaJosef mombinzi yasho. 

32Oya kutha onguwo ye e taye yi tumu kuhe taa ti: “Otwe yi toola. Yi tala nawa, ngele 

oyomumwoye nenge aawe.” 

33He okwe yi dhimbulula e ta ti: “Eeno shili, onguwo oyomumwandje ndji! 

Oshilikama she mu lya po! Josef a lika, a tuulagulwa po!” 

34Jakob okwa tuula oonguwo dhe moluhodhi. Okwa lili omwana ethimbo ele. 

35Oyana aamati ayehe naakadhona oye ya oku mu hupulutha, ihe okwa tindi 

okutalalekwa e ta ti: “Aawe, otii ka kulukila muusi komumwandje tandi mu lili.” 

Osho ngaa a tsikile okulila omwana. 

36Aamidiana oye mu landitha po naPotifar, elenga lyomukwaniilwa gwaEgipiti, 

omukuluntu gwaalangeli yuuwa. 

GENESIS 38 

Juda naTamar 

1Pethimbo ndyoka Juda okwa tembuka paamwahe nokwa ka kala pamwe 

nomulumentu, edhina lye Hira, gwokoshilando Adullam. 

2Oko nkoka i itsu omukadhona gwaShua, omulumentu Omukaanani. Okwe mu 

hokana, 

3e te mu valele omumati e te mu luku Er. 

4Okwa ningi ishewe omusimba e ta vala omumati nokwe mu luku Onan. 

5Okwa vala ishewe omumati e te mu luku Shela. Omumati nguka sho a valwa, Juda 

okwa li muKesib. 

6Juda okwa kongele osheeli she Er omukiintu edhina lye Tamar. 

7Er okwa li inaa opalela Omuwa, nomolwashoka Omuwa okwe mu etha a se. 

8Juda okwa lombwele omumwayina gwaEr Onan a ti: “Inda, u ka lale nomuselekadhi 

gwomumwanyoko. Gwanitha oshilonga shoye, opo omumwanyoko a kale e na 

oluvalo.” 

9Ihe okwa li e shi shi kutya uunona kau shi we, onkee shaa tuu a lala nomuselekadhi 

gwomumwayina, omasita goluvalo okwe ga sitamene pevi, opo kaaha valele 

omumwayina oluvalo. 

10Shika osha geyitha Omuwa e te mu dhipaga po ishewe. 

11Nena Juda okwa ti koshitenya she Tamar: “Shuna kaandjaho, u kale omuselekadhi, 

sigo omumwandje Shela ta koko.” Okwa popi ngaaka, oshoka a tila, pamwe Shela 

naye wo ota ka dhipagwa, ngaashi aamwayina ya ningwa. Tamar okwa shuna 

kaandjawo. 

12Konima yethimbo ele omukulukadhi gwaJuda, omuna gwaShua, okwa si. Oosa sho 

dha halakana, Juda nakuume ke Hira gwomuAdullam oya yi kuTimna, a ka kululithe 

oonzi dhe. 

13Yamwe oya lombwele Tamar kutya hemweno ota yi kuTimna, a ka kululithe oonzi 

dhe. 

14Tamar okwa hula mo oonguwo dhuuselekadhi e ta siikile oshipala she newiiwili e ta 

ka kuutumba posheelo shaEnaim, oshilando shi li pondjila yokuya kuTimna. Okwa li 

a tseya kutya onkelo yaJuda Shela oya koka, ihe ine mu pewa, e mu hokane po 

natango. 

15Juda sho e mu mono, okwa li e shi ohonda, oshoka okwa siikila oshipala she. 

16Okwa kanduka mondjila, a yi kuye e ta ti: “Ila, tu lale.” (Ine mu dhimbulula kutya 

oye oshitenya she.) Tamar okwa ti: “Oto futu ndje shike?” 

17Juda okwa yamukula a ti: “Otandi ke ku tumina okakombwena komoshigunda 

shandje.” Tamar okwa ti: “Eewa, ihe ongele to pe ndje ombambyona yi kale po, sigo 

wa tumu oshikombo.” 

18Juda okwa pula a ti: “Ombambyona oyashike?” Tamar okwa yamukula a ti: 

“Okalinga koshihako shoye nongodhi yako nondhimbo ndjoka u na moshikaha 

shoye.” Okwe yi mu pe. Nena okwa lala naye e ta ningi ela. 

19Tamar okwa shuna kaandjawo e ti isuukulula ewiiwili nokwa zala oonguwo dhe 

dhuuselekadhi. 

20Juda okwa tumu kuume ke Hira, a fale oshikombo ye a etelele iinima 

yombambyona, ihe Hira ina mona Tamar. 

21Okwa pula aantu yopuEnaim ta ti: “Ohonda ndjiyaka ya li pondjila mpano, oyi li 

peni?” Aantu oya yamukula ya ti: “Kapwa li ohonda yasha mpaka.” 

22Hira okwa shuna kuJuda e ta ti: “Inandi mu mona ko. Aantu otaa ti kutya kakwa li 

nando ohonda hwiyaka.” 

23Juda okwa ti: “Iinima mbyoka ne yi pungule. Inatu hala, aantu ye tu yole. Onda 

kambadhala oku mu futa, ihe ino mu mona ko.” 

24Sho pwa piti oomwedhi ndatu, Juda okwa lombwelwa taku tiwa: “Oshitenya shoye 

Tamar a pundukile moluhondelo noku na ela.” Juda okwa gandja elaka tali ti: “Mu 

pitithii mo, mu ke mu fike po a se.” 

25Sho a li ta pitithwa mo, okwa tumu elaka kuhemweno tali ti: “Epunda onde li pewa 

kumwene gwiinima mbika. Yi tala nawa, ngoye u mone kutya oyalye-okalinga 

koshihako nongodhi yako nondhimbo.” 

26Juda okwe yi dhimbulula e ta ti: “Oku li mondjila, ngame inandi mu gwanithila 

oshinakugwanithwa shandje, oshoka inandi mu pa omumwandje Shela, e mu hokane 

po.” Okuza mpoka Juda ina lala we naye. 

27Ethimbo lye lyokuvala sho lya thikana, osha holoka kutya ota ka vala epaha. 

28Manga a li ta thetwa, gumwe gwaakwanambwiyu okwa pititha mo okwaako; 

omuvalithi okwe ku kwata e te ku manga okangodhi okatiligane e ta ti: “Nguka 

osheeli.” 

29Ihe okwa shunitha mo okwaako kwe, omumwayina oye a valwa tango. Nena 

omuvalithi okwa ti: “Owa gwaya mo ngiini,” e te mu luku Perez. 

30Nena omumwayina okwa valwa e na ongodhi ontiligane poshikesho e te mu luku 

Sera. 

GENESIS 39 

Josef nomukulukadhi gwaPotifar 

1Aaismaeli oya fala Josef kuEgipiti e taye mu landa po naPotifar, elenga 

lyomukwaniilwa, omukuluntu gwaalangeli yuuwa. 

2Omuwa okwa li pamwe naJosef nokwe mu pe elago ewanawa. Okwa kala megumbo 

lyamwene gwe Omuegipiti, 

3ngoka a mono kutya Omuwa okwa pe Josef elago ewanawa mwaayihe te yi ningi. 

4Potifar okwa li e mu hokwa e te mu ningi elenga lye lyomekolo; osho ngaaka a tula 

egumbo lye niinima ye ayihe metonatelo lye. 

5Okuza mpoka Omuwa okwa yambeke egumbo lyOmuegipiti omolwaJosef, osho wo 

ayihe e yi na megumbo nenge komalundu. 

6Potifar okwa gandja ayihe a li e yi na miikaha yaJosef nokwa li kee na we 

oshimpwiyu shasha, shila okulya akuke. Josef okwa li omwaanawa a shitika, 

7nokonima yethimbo omukulukadhi gwaPotifar okwa haluka Josef e te mu lombwele 

ta ti: “Tu lale.” 

8Josef okwa tindi e ta ti: “Tala ko, mwene gwandje ke na oshimpwiyu shasha 

megumbo muka, oshoka omo ndi li. Okwa ningi ndje omutonateli gwaayihe e yi na. 

9Megumbo muka ondi na mo oonkondo dhi thike pudhe, noina keelela ndje sha 

shilwe, kakele koye. Ondi longe ngiini uuwinayi u thike mpono, ndi yone 

kuKalunga?” 

10Nando omukulukadhi a kala ta pula Josef esiku nesiku, Josef ina zimina a lale naye. 

11Ihe esiku limwe Josef sho a yi megumbo, a longe iilonga ye, megumbo kamwa li 

nando omupiya gumwe. 

12Omukulukadhi okwe mu kwata konguwo ye e ta ti: “Tu lale.” Ihe Josef okwa thigi 

onguwo ye miikaha ye e ta yi ondapo pondje. 

13Omukulukadhi sho a mono kutya Josef a thigi po onguwo ye e ta yi ondapo pondje, 

14Okwi igidha aapiya ye yomegumbo e ta ti: “Taleni ko nduno! Okahebeli haka ke 

etwa komusamane gwandje maandjetu, otake tu sitha ohoni. Oke ya mondjugo yandje 

noka kambadhala okulala nangame, ihe onda kugu onkugo mokule. 

15Sho nda kugu onkugo, oka yi ontuku pondje, ka thigi po onguwo yako pungame.” 

16Omukulukadhi okwa pungula onguwo puye, sigo mwene gwaJosef e ya kegumbo. 

17Okwe mu hokololele wo e ta ti: “Omupika ngoka Omuhebeli we eta huka, okwe ya 

kungame, a sithe ndje ohoni. 

18Ihe sho nda kugu onkugo, okwa yi ontuku pondje, a thigi po onguwo ye pungame.” 

19Mwene gwaJosef sho u uvu ehokololo lyomukulukadhi gwe ta ti: “Osho omupika 

gwoye a ningi ndje,” okwa geye noonkondo 

20e ta kwata Josef e te mu tula mondjedhililo moka mu na oonkwatwa 

dhomukwaniilwa, nomo a kala e edhililwa moka. 

21Ihe Omuwa okwa li naJosef e te mu yambeke, onkee omukuluntu gwondjedhililo 

okwe mu hokwa. 

22Okwa langeke Josef, a ninge omutonateli gwoonkwatwa adhihe e te mu inekelele 

iinima ayihe mondjedhililo. 

23Omukuluntu gwondjedhililo ka li we e na oshimpwiyu shasha, oshoka ayihe oya li 

miikaha yaJosef, nOmuwa okwe mu pe elago ewanawa mwaayihe e yi longo. 

GENESIS 40 

Josef ta fatulula oondjodhi dhoonkwatwa 

1Konima yethimbo omupindi gwomaviinu gomukwaniilwa gwaEgipiti nomuteleki 

omukuluntu gwiikwiila oya yono komukwaniilwa. 

2Okwa geele omalenga ngaka agehe gaali 

3e te ga tula mondjedhililo megumbo lyomukuluntu gwaalangeli, moka mwa li Josef. 

4Oya kala ethimbo ele mondjedhililo, nomukuluntu gwondjedhililo okwa gandja 

Josef, a ninge omuyakuli gwawo. 

5Uusiku umwe mondjedhililo, omupindi gwomaviinu nomuteleki gwiikwiila oya lala 

oondjodhi. Odha li dhi ili, inadhi faathana. 

6Josef sho e ya kuyo ongula, okwa mono kutya oya sa oluhodhi. 

7Okwe ya pula a ti: “Omolwashike mwa nika uuthigwa nena?” 

8Oya yamukulwa ya ti: “Otwa lala oondjodhi, nokape na ngoka te dhi tu fatululile.” 

Josef okwa ti: “Kalunga oye ta gandja owino wokufatulula oondjodhi. Hokololelii 

ndje oondjodhi dheni.” 

9Omupindi gwomaviinu okwa ti: “Mondjodhi yandje onda mono omuviinu gu li 

komeho gandje. 

10Omuviinu nguka ogwa li gu na iitayi itatu. Sho tuu omafo ga tameke okumbunyuka, 

oongala odha holoka wo, nomandjembele oga tiligana. 

11Onda li ndi na oshitenga shomukwaniilwa meke. Onda kutha omandjembele e tii ga 

kolele moshitenga e tandi mu pe.” 

12Josef okwa ti: “Otayi ti: iitayi itatu oyo omasiku gatatu. 

13Konima yomasiku gatatu omukwaniilwa ote ku mangulula e te ku shuna muulenga 

woye. Oto ke mu pa oshitenga she, ngaashi wa li ho shi mu pe, sho wa li omupindi 

gwomaviinu. 

14Ihe dhimbulukwa ndje, ngele ayihe tayi ku endele nawa. Sila ndje ohenda, u popile 

ndje komukwaniilwa, a kuthe ndje mondjedhililo muka. 

15Oshoka ngame onda yakwa kevi lyAahebeli, naampaka wo inandi ilongela okutulwa 

mondjedhililo muka.” 

16Omuteleki omukuluntu gwiikwiila sho u uvu efatululo ewanawa lyondjodhi 

yomupindi gwomaviinu, okwa ti kuJosef: “Ngame wo onda yaguma nda humbata 

oontungwa ndatu dhiikwiila komutse gwandje. 

17Montungwa yokombanda omwa li mu na iikwiila yi ili noyi ili yokuliwa 

komukwaniilwa, ihe oondhila odhe yi shomona mo.” 

18Josef okwa yamukula a ti: “Otayi ti: oontungwa ndatu odho omasiku gatatu. 

19Konima yomasiku gatatu omukwaniilwa ote ku mangulula — e ta tetitha ko omutse 

gwoye. Olutu lwoye ote lu tula kohake, noondhila otadhi li onyama yoye.” 

20Omasiku gatatu sho ga piti po, omukwaniilwa okwa hangele omalenga ge agehe 

oshituthi shesiku lyokuvalwa kwe; okwa mangulula omupindi gwomaviinu 

nomuteleki omukuluntu gwiikwiila e te ya eta komeho gomalenga. 

21Okwa shunine omupindi gwomaviinu muulenga we, 

22ihe okwa dhipagitha omuteleki omukuluntu gwiikwiila. Ayihe oya ningwa, ngaashi 

Josef a ti. 

23Ihe omupindi gwomaviinu ina dhimbulukwa Josef; okwe mu dhimbwa thilu. 

GENESIS 41 

Josef ta fatulula oondjodhi dhomukwaniilwa 

1Sho pwa piti omimvo mbali, omukwaniilwa gwaEgipiti okwa lala ondjodhi a 

thikama pomulonga Niili. 

2Oonzinzi heyali dho ondoka odha anduka momulonga nodha napa omwiidhi. 

3Nena omwa anduka ishewe oonzinzi oonkwawo heyali oonshona nodha nanga. Odhe 

ya e tadhi thikama poonzinzi oonkwawo pomunkulo gwomulonga, 

4noonzinzi dha nanga odha li po ndhoka dho ondoka. Nena omukwaniilwa okwa 

papudhuka. 

5Okwa kothulula ishewe e ta lala ondjodhi onkwawo. Oonyapi heyali dha mena 

moshihenguti shimwe dha vala nawa. 

6Mudho omwa tsapuka oonyapi oonkwawo heyali. Odha li oonshona nodha thetekwa 

kombepo yokuuzilo. 

7Oonyapi dha theta odha nina po ndhoka dha vala nawa. Omukwaniilwa okwa 

papudhuka e ta dhimbulula kutya nani okwa lala oondjodhi. 

8Ongula sho kwa shi, okwa li u uvite nayi. Okwi ithana oompulile noonkulungu 

dhomuEgipiti. Okwe dhi hokololele oondjodhi dhe, ihe inadhi vula oku dhi mu 

fatululila. 

9Omupindi gwomaviinu okwa lombwele omukwaniilwa a ti: “Ngashingeyi otandi 

dhimbulukwa kutya onda yona. 

10Owa li wa geela ndje tse nomuteleki omukuluntu gwiikwiila e to tu tula 

mondjedhililo megumbo lyomulangeli omukuluntu. 

11Uusiku umwe otwa lala oondjodhi dhi ili nodhi ili. 

12Omumati Omuhebeli okwa li putse, omupika gwomulangeli gwondjedhililo. Otwe 

mu hokololele oondjodhi dhetu, e te dhi tu fatululile. 

13Iinima oya ningwa, ngaashi a tile; owa shuna ndje muulenga wandje, ihe owa 

dhipaga omuteleki gwiikwiila.” 

14Omukwaniilwa okwa tumu Josef e ki ithanwe. Oye mu pititha mo mbala 

mondjedhililo. Okwi ikululitha e ta zala nawa e te ya komukwaniilwa. 

15Omukwaniilwa okwa ti kuye: “Onda lala ondjodhi, nokape na ngoka ta vulu oku yi 

fatulula. Onda hokololelwa kutya ngoye oho fatulula oondjodhi.” 

16Josef okwa yamukula a ti: “Ngame itandi vulu, Nkeyama, ihe Kalunga ota pe 

omukwaniilwa eyamukulo lyo opala.” 

17Omukwaniilwa okwa ti: “Onda lala ondjodhi nda li nda thikama pomunkulo 

gwomulonga Niili, 

18oonzinzi heyali dho ondoka nodho opala dha anduka momulonga e tadhi napa 

omwiidhi. 

19Nena momulonga omwa anduka oonzinzi oonkwawo heyali oombwinayi dha nanga 

nodha nama. Inandi mona nale muEgipiti alihe oongombe oombwinayi dha fa ndhoka. 

20Ndhika odha li po oongombe ndhoka dhotango dho opala, 

21ihe kapwa li ngoka e shi ndhindhilike, oshoka odha li natango oombwinayi dha fa 

shito. Opo mpoka onda papudhuka. 

22Onda lala ondjodhi ishewe. Ondi wete oonyapi heyali dho opala nodha vala nawa 

dha tsapuka moshihenguti shimwe. 

23Konima opwa tsapuka oonyapi heyali dha theta noonshona. 

24Ndhoka dha theta odha nina po ndhoka dha vala nawa. Oondjodhi onde dhi 

hokololele oompulile, ihe kape na nando oyimwe ya vulu oku dhi fatululila ndje.” 

25Josef okwa ti komukwaniilwa: “Oondjodhi adhihe mbali otadhi popi oshinima 

shimwe; Kalunga ote ku lombwele shoka ta ka ninga. 

26Oonzinzi heyali dho ondoka odho oomvula heyali, oonyapi heyali dha vala odho 

oomvula heyali. Otadhi popi oshinima shimwe. 

27Oonzinzi heyali dha anduka mo konima yaandhoka dho ondoka noonyapi heyali dha 

theta odho oomvula heyali dhondjala yekomba. 

28Oshi li naanaa; ngaashi te ti — Kalunga okwe ku ulukile shoka ta ka ninga. 

29Otaku ya omimvo heyali dheloolo muEgipiti alihe. 

30Konima yaandhika otaku ya omimvo heyali dhondjala yekomba. Omimvo dheloolo 

otadhi ka dhimbiwa, oshoka ondjala otayi ka shundula oshilongo. 

31Omimvo dheloolo otadhi ka dhimbiwa thiluthilu, oshoka ondjala ndjoka ya landula 

ko, oyo ondhigundhigu. 

32Sho wa yaguma lwaali, otashi ti kutya Kalunga okwa tokola shili shoka ta ka longa. 

33“Hogolola ano omulumentu omunandunge e na owino, u mu langeke melelo 

lyaEgipiti alihe. 

34Langeka wo aambala yalwe, ya taambe oshititano shomateyo momimvo ndhoka 

heyali dheloolo. 

35Ya lombwela, ya gongele iilya momimvo dheloolo ndhoka tadhi ya, e to ya pe 

uuthemba wokupungula iilya miilando noku yi tonatela. 

36Iilya otayi ka hepulutha oshilongo pethimbo lyomimvo heyali dhondjala ndjoka tayi 

ya muEgipiti. Pamukalo nguka aantu itaa ka sa po kondjala.” 

Josef ta ningwa omupangeli gwaEgipiti 

37Oohapu ndhika odho opalele omukwaniilwa nomalenga ge. 

38Oye nokwa ti kugo: “Itatu ka moneni omuntu omwaanawa e vule Josef, ngoka e na 

ombepo yaKalunga.” 

39Omukwaniilwa okwa ti kuJosef: “Oshoka Kalunga okwe ku ulukile ayihe mbika, 

kape na ngoka e ku vule muunongo nomowino. 

40Otandi ku lenge moshilongo shandje, naantu yandje ayehe otaa vulika kiipango 

yoye. Ongame awike tandi kala ndi ku vule. 

41Otandi ku langeke omupangeli gwaEgipiti alihe.” 

42Omukwaniilwa okwa hukula ko okalinga ke koshihako komunwe gwe e te ka zaleke 

komunwe gwaJosef. Okwe mu zaleke onguwo yoliina nelyenge lyoshingoli mothingo 

ye. 

43Okwe mu pe etemba lye etiyali meopalo, a londe mo, naalangeli mboka ye mu 

tetekelele, oyi igidha taa ti: “Isizimikeni! Isizimikeni!” Osho ngaaka Josef a langekwa 

omupangeli gwaEgipiti. 

44Omukwaniilwa okwa ti kuJosef: “Ngame omukwaniilwa, ihe muEgipiti inamu kala 

omuntu ta yelutha okwooko nenge ompadhi kee na ezimino lyoye!” 

45-46Okwe mu luku edhina lyOshiegipiti Zafenat Paneak e te mu pe omukiintu Asenat, 

omuna gwomuyambi Potifera gwokuOn. Josef okwa li e na omimvo omilongo ndatu, 

sho a holoka koshipala shaFarao, omukwaniilwa gwaEgipiti. Okwa zi muuwa e te 

endaenda naEgipiti alihe. 

47Momimvo ndhoka heyali dheloolo oshilongo osha teya iilya oyindji. 

48Josef okwe yi gongele e te yi pungula miigandhi yomiilando. Moshilando kehe 

okwa pungula mo iilya ya zi momapya gopuushiinda. 

49Okwa li ku na iilya oyindjiyindji, noye etha oku yi yeleka — oya li ya fa ehekevi 

lyomooha dhefuta. 

50Ondjala manga inaayi ya, Josef okwa valelwa aamati yaali kuAsenat. 

51Okwa ti: “Kalunga okwa dhimbitha ndje okuhepekwa kwandje negumbo lyatate.” 

Okwa luku osheeli she Manasse. 

52Okwa ti ishewe: “Kalunga okwa pe ndje aanona mevi lyuudhigu wandje.” Okwe mu 

luku Efraim. 

53Omimvo heyali dheloolo ndhoka dha nyanyudha Egipiti, odha hulu po, 

54nomimvo heyali dhondjala odha tameke, ngaashi naanaa Josef a tile. Okwa li ku na 

ondjala miilongo ayihe, ihe muEgipiti omwa li mu na iilya. 

55Aayegipiti sho ya tameke okusa ondjala, noya pula omukwaniilwa iilya, okwe ya 

lombwele, ya ye kuJosef, e taa ningi shoka te ya lombwele. 

56Ondjala oya geye e tayi taandele noshilongo ashihe. Nena Josef okwa matula 

iigandhi ayihe e ta landitha po iilya kAayegipiti. 

57Aantu yomuuyuni auhe oye ya kuEgipiti, ya lande iilya kuJosef, oshoka ondjala oya 

li ya geya muuyuni auhe. 

GENESIS 42 

Aamwahe yaJosef taa ka landa iilya kuEgipiti 

1Jakob sho a kundana kutya kuEgipiti oku na iilya, okwa lombwele oyana a ti: 

“Otamu talathana ngiini? 

2Ondu uvu kutya kuEgipiti oku na iilya. Indeni ko, mu ka lande iilya, opo twaa se 

kondjala.” 

3Aamwahe yaJosef omulongo oya ka landa iilya kuEgipiti, 

4ihe Jakob ina tuma onkelo Benjamin, omumwayina gwaJosef, oshoka a li a tila, 

pamwe ota adhika koshiponga. 

5Aana yaJakob pamwe nayalwe wo oye ya, ya lande iilya, oshoka muKaanan omwa li 

mu na ondjala. 

6Josef okwa li omupangeli gwoshilongo nokwa landitha po iilya kaantu yomuuyuni 

auhe. Aamwahe yaJosef oye ya e taa inyongamene kuye ya tsa iipala mevi. 

7Josef sho a mono aamwahe, okwe ya dhimbulula, ihe okwe ya idhimbike a fa kee ya 

shi. Okwe ya pula nomagandambadhi a ti: “Otamu zi peni?” Oya yamukula ya ti: 

“Otwa zi kuKaanan, twe ya okulanda iilya.” 

8Josef okwa dhimbulula aamwahe, ihe yo inaye mu dhimbulula. 

9Okwa dhimbulukwa oondjodhi ndhoka a yagumine e ta ti kuyo: “One oondaadhi; 

omwe ya okutala, oshilongo ngele osha nengena.” 

10Oya yamukula ya ti: “Aawe, tatekulu. Tse aapika yoye twe ya okulanda iilya. 

11Tse atuhe aantu naamwayina. Katu shi oondaadhi; tse aantu aayinekelwa.” 

12Josef okwa ti: “Aawe, omwe ya owala mu tale, oshilongo shetu ngele osha 

nengena.” 

13Oya ti: “Otwa li atuhe kumwe aantu naamwayina omulongo nayaali, aana 

yomusamane gumwe mevi lyaKaanan. Mukwetu okwa sa, nonkelo oyi li putate 

kegumbo.” 

14Josef okwa yamukula a ti: “Osho naanaa, ngaashi nda ti: one oondaadhi. 

15Natu taleni, ngele otamu popi oshili. Ote gana medhina lyomukwaniilwa kutya 

itamu zi po mpaka, manga ondenge yeni onkelo inee ya mpaka. 

16Gumwe gwomune na ye e ke mu tale, yamwe manga taa kala po ya dhigininwa, sigo 

oshili tayi holoka, ngaashi mwa ti. Ngele hasho, one oondaadhi. Osho oshili, ngaashi 

omukwaniilwa e na omwenyo.” 

17Nena okwe ya tula mondjedhililo e taa kala mo omasiku gatatu. 

18Mesiku etitatu Josef okwa ti kuyo: “Ngame omutilikalunga nonda hala okuhupitha 

oomwenyo dheni, ngele otamu ningi ngeyi: 

19Opo tu mone kutya one aantu aayinekelwa, gumwe gwomune na kale mondjedhililo 

moka mu li, manga yalwe tamu faalele aanaluhepo iilya mbyoka mwa landa. 

20Nena omu na okweetela ndje omumwanyoko onkelo, opo shi ninge ekoleko kutya 

omwa lombwela ndje oshili, ne mwaa dhipagwe.” 

21Oya zimine e taa lombwelathana taa ti: “Eeno, otatu hepekwa naanaa molwashoka 

twa ningile omumwamene. Otwa mwene uudhigu we uunene, sho a li e tu indile 

ohenda, ihe tse inatu pulakena ko. Omolwashoka tu li muudhigu wa tya ngaaka.” 

22Reuben okwa ti: “Inandi mu lombwela, mwaa ehameke omunona, ihe inamu 

pulakena? Ngashingeyi otatu pulwa ombinzi ye.” 

23Josef oku uvu shoka taa ti, ihe yo inaye shi tseya, oshoka oya popile naye 

nomutoloki. 

24Josef okwa zi puyo e ta lili. Sho a fudha po, okwa galuka e ta kutha Simeon mokati 

kawo e te mu mangitha montaneho yawo. 

Aamwahe yaJosef taa shuna kuKaanan 

25Josef okwa ti, oompunda dhawo nadhi udhithwe iilya, iimaliwa yawo yi tulwe 

mompunda yashaa ngoka, yo ya pewe onguta yomondjila. Shika osha ningwa. 

26Aamwahe oya kutile uusino wawo iilya mbyoka ye yi landa e taa yi. 

27Montanda gumwe okwa dhitulula ompunda ye, a paluthe okasino ke e ta mono 

iimaliwa mokana kompunda. 

28Okwa lombwele aamwayina a ti: “Iimaliwa yandje oya galukila ndje, oyo mbika 

mompunda yandje!” Omitima dhawo odha kukuka, nomuumbanda oya 

lombwelathana ya ti: “Akwetu, Kalunga okwe tu ningi ngiini?” 

29Sho ya thiki kuhe kuKaanan, oye mu hokololele ayihe mbyoka ya ningilwa ya ti: 

30“Omupangeli gwaEgipiti okwe tu popitha nomagandambadhi e te tu pe oombedhi 

dhokundaadha oshilongo she. 

31Otwa yamukula twa ti: ‘Tse katu shi oondaadhi, tse aantu aainekelwa. 

32Otwa li aantu naamwayina omulongo nayaali, aana yahe gumwe. Omumwameme 

gumwe okwa sa, nonkelo oku li kuKaanan putate.’ 

33Omulumentu omupangeli okwa yamukula a ti: ‘Ningeni ngeyi, opo ku monike 

kutya ne aantu aainekelwa: Gumwe gwomune na kale pungame, manga yalwe taa ka 

faalela aanaluhepo iilya. 

34Etelii ndje omumwanyoko onkelo, nena otandi ka tseya kutya ne kamu shi 

oondaadhi, ihe aayinekelwa. Otandi mu galulile omumwanyoko, opo tamu vulu 

okweenda noshilongo ashihe.’ ” 

35Sho taa pimpi oompunda dhawo, shaa ngoka okwa mono okampunda ke kiimaliwa. 

Sho ya mono uumpunda wiimaliwa, oyo pamwe nahe Jakob oya li ya tila. 

36He okwa ti kuyo: “Omwa hala mu yuge ndje aamwandje? Josef ke po; Simeon ke 

po; ngashingeyi omwa hala mu kuthe ndje Benjamin. Ayihe otayi ehameke ndje.” 

37Reuben okwa ti kuhe: “Ngele itandi ku galulile Benjamin, oto vulu okudhipaga po 

aamwandje aamati yaali. Mu tula mesiloshimpwiyu lyandje, notandi mu galulile 

kungoye.” 

38Ihe Jakob okwa ti: “Omumwandje ita yi nane. Omumwayina okwa sa, oye awike a 

kala po. Ota ningi a adhike koshiponga mondjila. Onda kulupa, noluhodhi ndoka tamu 

etele ndje, otalu dhipaga ndje.” 

GENESIS 43 

Aamwahe yaJosef taa shuna kuEgipiti 

1Ondjala oya li ya gehelela muKaanan. 

2Egumbo lyaJakob sho lya mana po iilya mbyoka ya li ya ka hehela kuEgipiti, Jakob 

okwa ti koyana: “Indeni ko, mu ke tu landele uulya.” 

3Juda okwa ti kuye: “Omulumentu ngwiyaka okwe tu kumagidha noonkondo, twaa 

holoke koshipala she twaa na omumwameme. 

4Ngele oto zimine, u tu tume nomumwameme, otatu yi tu ke ku landele iilya. 

5Ngele ino hala, itatu yi ko, oshoka omulumentu ngwiyaka okwe tu lombwele kutya 

itatu ziminwa okuholoka koshipala she, ngele katu na omumwameme.” 

6Jakob okwa ti: “Omolwashike mwe etele ndje uudhigu u thike mpano, sho mwa 

lombwele omulumentu ngoka kutya omu na omumwanyoko gulwe?” 

7Oya yamukula ya ti: “Omulumentu ngwiyaka okwe tu pula kombinga yezimo lyetu 

ta ti: ‘Ho oko e li e na omwenyo? Omu na omumwanyoko natango gulwe?’ Otwa li tu 

na okuyamukula omapulo ge agehe. Katwa li tu shi shi nando kutya ote ke tu 

lombwela oku mu etela omumwameme.” 

8Juda okwa ti kuhe: “Tuma omunona nangame, tu ye mbala. Nena kape na we ngoka 

ta ka sa kondjala. 

9Otandi mu hupulile omwenyo gwandje, oto mu pula ndje. Ngele itandi mu galulile 

kungoye ondjangandjele, ote kala ndi na ondjo koshipala shoye okukalamwenyo 

kwandje akuhe. 

10Andola okwa li inaatu kandakanda, ando otwa ya ko nale lwaali nokuli.” 

11He okwa ti kuyo: “Ngele ano osho ngaaka, tuleni iilikolwa iiwanawa yomevi ndika 

moompunda dheni, mu faalele omupangeli ngwiyaka ombalagelo: omugwayo 

gwokanakamuma, omagadhi goonyushi, iizimba, omaka ga nika nawa, omankete 

nomahuku. 

12Kutheni ofuto ya mbalipalekwa, mu shunithe ko iimaliwa mbyoka ya li moompunda 

dheni. Pamwe osha ningwa mepuko. 

13Kutheni wo omumwanyoko, ne mu shune komulumentu ngwiyaka mbala. 

14Kalunga Omunankondoawike ne mu silithe ohenda komulumentu ngwiyaka, opo a 

pitike Benjamin nomumwanyoko okugaluka pamwe nane. Ngele te kanitha 

aamwandje, nandi ya kanithe!” 

15Oya kutha ombalagelo nofuto ya mbalipalekwa noya yi kuEgipiti naBenjamin. Oya 

holoka koshipala shaJosef. 

16Josef sho a mono Benjamin e li puyo, okwa lombwele elenga lyomegumbo lye a ti: 

“Fala aantu mbaka megumbo. Ya tselela ontselela, u ya pakele po, oshoka otaa ka lya 

omwiha nangame nena.” 

17Elenga olya ningi, ngaashi lya lombwelwa, e tali ya fala megumbo lyaJosef. 

18Sho ya li taa falwa megumbo, oya haluka e taa dhiladhila: “Otwe etwa muka 

molwiimaliwa mbiyaka ya li ya shunwa moompunda dhetu, sho twi ile huka 

lwotango. Otaye tu nukile e taa yugu po uusino wetu, notse otatu ningi aapika.” 

19Posheelo shegumbo oya lombwele elenga lyomegumbo e taa ti: 

20“Tatekulu, sho twi ile huka tu lande iilya lwotango, 

21otwa ka yunga ontanda mondjila yokuya kegumbo. Sho twa dhitula oompunda 

dhetu, kehe gumwe gwomutse okwa adha iimaliwa ye yi li mompunda ye — ayihe ya 

gwana po. Otwe yi etelele kungoye. 

22Otwe eta wo iimaliwa yilwe, tu lande iilya. Inatu tseya ngoka a tula iimaliwa 

moompunda dhetu.” 

23Elenga olya ti: “Inamu tila. Inamu piyagana. Kalunga keni, Kalunga kaho, oye e mu 

tulile iimaliwa moompunda dheni. Onda taamba iifuta yeni.” Olyo olye eta wo 

Simeon kuyo. 

24Elenga olye ya fala megumbo. Olye ya pe omeya, ya yoge oompadhi dhawo, 

nomwiidhi kuusino wawo. 

25Oya longekidha ombalagelo yawo, ye yi pe Josef, sho te ya komwiha, oshoka oya 

lombwelwa kutya otaa ka lya pamwe naye. 

26Josef sho e ya kegumbo, oya kutha ombalagelo, ye yi mu pe, e taa inyongamene 

pevi koshipala she. 

27Josef okwe ya kundu e te ya pula a ti: “Omwa lombwelele ndje kutya ho okwa 

kulupa — oku li po ngiini? Oku na omwenyo natango noku li nawa?” 

28Oya yamukula ya ti: “Omupiya gwoye, tate, oko e li e na omwenyo noku li nawa.” 

Oya tsu oongolo noye mu inyongamene. 

29Josef sho a mono omumwayina Benjamin, okwa pula a ti: “Oye omumwanyoko 

onkelo ngono mwa li tamu lombwele ndje?” Nokwa ti: “Mentu gwandje, Kalunga ne 

ku yambeke.” 

30Nena Josef okwa zi po mbala, oshoka omwenyo gwe ogwa li tagu tende 

molwomumwayina. Okwa yi mongulu ye e ta lili. 

31Sho i iyogo moshipala, okwa zi mo ti idhidhimike e ta ti, iikulya nayi etwe. 

32Josef okwa li e li poshitaafula shimwe, manga aamwahe ye li pushawo. Aayegipiti 

oya li pushawo shi ikalela, oshoka otaye shi tala oshidhila okulila pamwe nAahebeli. 

33Aamwahe oya kuutumba poshitaafula ya taalela Josef palandulathano lyuukuluntu 

wawo okuza kosheeli sigo okonkelo. Sho ya mono, nkene ya kuutumba ya 

taalelathana, oye shi kuminwa. 

34Iikulya oye yi pewa tayi zi koshitaafula shaJosef, naBenjamin okwa pewa lutano e 

vule ayehe. Oya li e taa nu pamwe naJosef e taa nyanyukwa. 

GENESIS 44 

Oshitenga shoshisiliveli mompunda 

1Josef okwa lombwele elenga lyomegumbo lye e ta ti: “Udhitha oompunda 

dhaalumentu mbano iilya nou tule iimaliwa yawo moompunda dhawo. 

2Mompunda yonkelo tula mo oshitenga shandje shoshisiliveli pamwe niimaliwa ye 

mbyoka ya li tayi landwa iilya.” Elenga olya ningi ngaashi lya lombwelwa. 

3Ongula onene oya lalekwa noyi idhenge mela lyondjila nuusino wawo. 

4Sho ye ende ko owala oshinano oshifupi okuza koshilando, Josef okwa ti kelenga 

lyegumbo lye: “Endelela, u ya landule. Ngele we ya adha, ya pula u tye: ‘Uuwanawa 

oshike tamu u galulile uuwinayi? 

5Omolwashike mwa yaka po oshitenga shoshisiliveli shamwene gwandje? Omo 

amuke ha nwine nosho ha anekelitha. Omwa longo iihuna!’ ” 

6Elenga sho lye ya adha, olya popi, ngaashi lya lombwela. 

7Oye li yamukula ya ti: “Tatekulu, oto dhiladhila ngiini, sho to ti ngawo? Oshinima 

shoka oshi li kokule natse sho. 

8Oto tseya kutya otwe etelele niimaliwa mbiyaka twa monene moompunda dhetu twa 

zile nayo kuKaanan. Otatu vulu ngiini okuyaka po oshitenga shoshisiliveli shamwene 

gwoye megumbo lye nokuli? 

9Tatekulu, ngoka ta adhika e shi na, oye na dhipagwe, natse atuhe otatu ningi aapika 

yoye.” 

10Elenga olya ti: “Ote zimine, ihe ngoka awike a kutha po oshitenga, oye ta ningi 

omupika gwandje, manga ne yalwe otamu yi nombili.” 

11Oya kutululile omitsalo dhawo pevi noshaa ngoka okwa dhitulula ompunda ye. 

12Elenga lyaJosef olya hadha nuudhiginini, okutameka kuyomukuluntu sigo 

okoyonkelo, oshitenga nosha adhika mompunda yaBenjamin. 

13Aamwayina oya tuula oonguwo dhawo moluhodhi, oya kutile uusino wawo e taa 

shuna koshilando. 

14Juda naamwayina oye ya kaandjaJosef noye mu adha ko. Oye mu inyongamene, 

15Josef nokwa ti: “Omwa ningi ngiini? Kamu shi kutya omuntu ngangame ote vulu 

oku mu mona muunkulungu wokwaanekela?” 

16Juda okwa yamukula a ti: “Tatekulu, otatu ti nduno ngiini? Otatu patana shike? 

Otatu iyopaleke ngiini? Kalunga okwa holola uusama wetu. Atuhe tse aapika yoye 

pamwe naangoka a adhika e na oshitenga.” 

17Josef okwa ti: “Aawe! Shivalelwe ndi shi ninge! Ngoka awike a adhika e na 

oshitenga, oye na ninge omupika. Ne yalwe indeni nombili kuho.” 

Juda ta galikanene Benjamin 

18Juda okwa hedha kuJosef e ta ti: “Ombili, tatekulu, kwatha ndje ndi popye nangoye. 

Ino geela ndje; ngoye owa fa omukwaniilwa polwoye mwene. 

19Tatekulu, owe tu pulile to ti: ‘Omu na ho nenge omumwanyoko gulwe?’ 

20Otwa yamukulile twa tile: ‘Otu na tate a kulupa nomumwameme onkelo e mu 

valelwa muukulupe. Omumwayina gwomunona okwa sa, noye awike gwayina e na po 

omwenyo; he oku mu hole unene.’ 

21Tatekulu, owe tu lombwelele, tu mu ete huka, opo u mu mone. 

22Otwa yamukulile kutya omunona ita vulu okuza po puhe; nge ta zi po, he ota si. 

23Owa tile: ‘Itamu pitikwa okuholoka koshipala shandje, ngele omumwanyoko onkelo 

ite ya nane.’ 

24“Sho twa shunine kutate, otwe mu hokololele shoka wa tile. 

25Nena okwe tu lombwele, tu galuke tu ye tu lande iilya. 

26Otwa yamukula twa ti: ‘Itatu vulu okuya; itatu pitikilwa tu holoke koshipala 

shomulumentu ngwiyaka, ngele omumwameme onkelo itatu yi naye. Otatu vulu 

okuya ashike, ngele omumwameme onkelo ota yi wo.’ 

27Tate okwe tu lombwele a ti: ‘Omu shi shi kutya mukadhandje Rakel okwa valele 

ndje aamati yaali ayeke. 



81 

 

Ombiimbeli Ondjapuki 
@ 2008, Bible Society in Namibia. 

 

 

 

 

28Gumwe okwa thiga ndje po nale. Ngiika okwa lika po kiilikama, oshoka inandi mu 

mona we sigo onena. 

29Ngele otamu kutha po ishewe nguno pungame, e ta ka adhika koshiponga, oluhodhi 

ndoka tamu etele ndje, otalu dhipaga ndje.’ ” 

30-31Juda okwa tsikile a ti: “Ngashingeyi, tatekulu, ngele ote shuna kutate ndaa na 

omunona, shampa tuu a mono kutya omunona ke li pamwe nangame, ota si. 

Omwenyo gwe ogu li momwenyo gwomunona ngu, nokwa kulupa lela, tashi ti, 

oluhodhi nduka tatu mu etele, otalu mu dhipaga. 

32Ngame ondu uvanekele tate, ndi sile omunona oshimpwiyu. Onde mu lombwele 

kutya, ngele itandi eta omunona kuye, ote kala ndi na ondjo koshipala she 

okukalamwenyo kwandje akuhe. 

33Ngashingeyi, tatekulu, ote kala po, ndi ninge omupika gwoye peha lyomunona; mu 

etha a ye pamwe naamwahe. 

34Ote vulu ngiini okushuna kutate, ngele omunona inandi ya naye? Ite vulu 

okwiidhidhimikila okutala oluhodhi lwatate lu thike mpoka.” 

GENESIS 45 

Josef ti ihololele aamwahe 

1Josef ina vula okwiidhidhimika we komeho gaamati ye. Okwe ya lombwele, ya pite 

mo mongulu. Kamwa li we omuntu gulwe, Josef sho i ihololele aamwahe. 

2Okwa tameke okulila nokulililila. Aayegipiti oye shi uvu, noshu uvika wo muuwa 

womukwaniilwa. 

3Josef okwa ti kaamwahe: “Ongame Josef. Tate oku na omwenyo natango?” 

Aamwahe sho ye shi uvu, oya li ya kunkwa noinaa tya we sha. 

4Nena Josef okwa ti kuyo: “Hedheni huka.” Oyo noya hedha ko, oye nokwa ti: 

“Ongame omumwanyoko Josef, ngoka mwe mu landitha kuEgipiti. 

5Ngashingeyi inamu shi ningila omwenyo omwiinayi nenge mwi ipe oombedhi, sho 

mwa landitha ndje po. Kalunga mwene okwa tetekelitha ndje huka, opo a hupithe 

oomwenyo dheni nodhaantu yalwe. 

6Omumvo nguka omutiyali gwondjala. Oku na natango omimvo ntano itaaku longwa 

ko itaku teywa. 

7Kalunga okwa tetekelitha ndje huka, opo mune mu thigale oshihupe kombanda yevi, 

noluvalo lweni lu kale lu na omwenyo, sigo ehupitho enene tali ya. 

8Hane ano mwe eta ndje huka, ihe oKalunga. Okwa ningi ndje elenga enene 

lyomukwaniilwa. Ongame te lele oshilongo she ashihe; ngame omupangeli 

gwaEgipiti alihe. 

9“Endeleleni ano, mu ye kutate, mu mu lombwele mu tye: ‘Omumwoye Josef ota ti 

ngeyi: Kalunga okwa ningi ndje omupangeli gwaEgipiti alihe, ila kungame pwaa na 

ekwatakwato. 

10Oto vulu okutula moshikandjo shaGoshen, moka to vulu okukala popepi nangame 

— ongoye mwene, aamwoye, aatekulu yoye, oonzi dhoye, iikombo yoye, oongombe 

dhoye niinima yoye ayihe u yi na. 

11Ngele ou li muGoshen, ote vulu oku ku sila oshimpwiyu. Oku na natango omimvo 

ntano dhondjala, ihe ngame ine hala, ngoye mwene, egumbo lyoye naayihe u yi na yi 

se po kondjala.’ ” 

12Josef okwa tsikile a ti: “Omeho geni oge shi wete, nomeho gomumwameme 

Benjamin oge shi wete kutya ongame Josef. 

13Ka lombweleni tate kutya onda simana muEgipiti, ne mu mu hokololele ayihe mwe 

yi mono. Mu eteni mbala huka.” 

14Josef okwi idhingile Benjamin omaako mothingo e ta lili, naBenjamin okwa lilile 

mothingo ye. 

15Okwa thipi aamwahe ayehe komilungu nokwa lilile mothingo yakehe gumwe. 

Konima yaambika oya kundathana naamwayina. 

16Elaka olya thiki muuwa kutya aamwayina yaJosef ye ya ko. Omukwaniilwa 

nomalenga ge oya nyanyukwa. 

17Omukwaniilwa okwa ti kuJosef: “Lombwela aamwanyoko, ya kutile uusino wawo, 

ya ye kuKaanan. 

18Naa ka tale ko he pamwe negumbo lye, ye ye huka. Otandi ya pe evi ewanawa 

muEgipiti, notaa ka kala ye na eloolo lyiikulya. 

19Ya lombwela, ya kuthe omatemba muEgipiti, ga ka humbate aakadhi noyana nahe, 

ye ya ete huka. 

20Inaa ipyakidhila niikolokolo yawo, oshoka iinima ayihe iiwanawa yomuEgipiti 

oyawo.” 

21Aana yaJakob oya ningi, ngaashi ya lombwelwa. Josef okwe ya pe omatemba, 

ngaashi omukwaniilwa a ti, nonguta yomondjila. 

22Omulumentu kehe okwa pewa omutsuhu omupe, ihe Benjamin okwa pewa iimaliwa 

iisiliveli omathele gatatu nomitsuhu ntano. 

23Josef okwa tumine he uusino omulongo wa humbata iinima iiwanawa yomuEgipiti, 

iilya, iikwiila nonguta yomondjila. 

24Okwa laleke aamwahe, ya ye, e ta ti kuyo: “Inamu tamanana mondjila.” 

25Oya zi kuEgipiti e taa yi kuhe Jakob kuKaanan. 

26Oye mu lombwele ya ti: “Josef oko e li e na omwenyo. Oye omupangeli gwaEgipiti 

alihe.” Jakob okwa kunkwa noina wapa oku ya itaala. 

27Ihe sho ye mu hokololele ayihe mbyoka Josef e ya lombwele, nosho a mono 

omatemba ngoka ga tumwa kuJosef, ge mu fale kuEgipiti, ehaluko olye mu zi. 

28Okwa ti: “Omumwandje Josef oku na omwenyo natango! Nda gwana ihe. Otandi yi 

ndi ke mu tale, manga inaandi sa.” 

GENESIS 46 

Jakob ta tembukile kuEgipiti 

1Jakob okwa manga po iinima ye ayihe e ta yi kuBeersheba, hoka a yamba 

oontselelandjambo kuKalunga kahe Isak. 

2Kalunga okwe mu popitha memoniko uusiku e te mu ithana ta ti: “Jakob, Jakobwee!” 

Jakob okwa yamukula a ti: “Ee!” 

3Kalunga okwa ti: “Ongame Kalunga, Kalunga kaho. Ino tila okuya kuEgipiti; oluvalo 

lwoye otandi ke lu ninga oshigwana oshinene. 

4Otandi yi nangoye kuEgipiti notandi ka galulila oluvalo lwoye kevi huka. Josef oye 

te ku thithikilitha omeho goye, sho to si.” 

5Jakob okwa zi muBeersheba. Oyana oye mu londeke pamwe naanona naakulukadhi 

yawo momatemba ngoka ga zi komukwaniilwa gwaEgipiti. 

6Oya kutha iinima yawo ayihe mbyoka ye yi imonene muKaanan e taa yi kuEgipiti. 

Jakob okwa yi noluvalo lwe aluhe: 

7Oyana aamati, aatekulu ye aamati, oyana aakadhona naatekulu ye aakadhona. 

8Aaisraeli mboka ya yi kuEgipiti, oyo mbaka: Jakob nosheeli she Reuben, 

9aana yaReuben Hanok, Pallu, Hezron naKarmi. 

10Simeon noyana Jemuel, Jamin, Ohad, Jakin, Zohar naShaul, omuna 

gwomukulukadhi Omukaanani. 

11Levi noyana Gerson, Kohat naMerari. 

12Juda noyana Shela, Perez naSera. (Aana yaJuda yalwe Er naOnan oya sile 

muKaanan). Perez okwa li e na aanona Hezron naHamul. 

13Issaskar noyana Tola, Puwa, Jashub naShimron. 

14Sebulon noyana Sered, Elon naJahleel. 

15Mbaka aamati yaLea e ya valele Jakob muMesopotamia pamwe nomumwayina 

omukadhona Dina. Aantu ayehe kumwe aamati naakadhona omilongo ndatu nayatatu. 

16Gad noyana Zifjon, Haggi, Shuni, Ezbon, Eri, Arodi naAreli. 

17Aser noyana Imna, Ishva, Ishvi, Beria nomumwayina omukadhona Sera. Aana 

yaBeria oyo Heber naMalkiel. 

18Mbaka omulongo nayahamano yomoluvalo lwaJakob ya valwa kuSilpa, omudhike 

ngoka Laban e mu pele omwana Lea. 

19Rakel, omukulukadhi gwaJakob, okwe mu valele aamati yaali, Josef naBenjamin. 

20Oyanamati yaJosef oyo Manasse naEfraim. Oye mu valelwa muEgipiti kuAsenat, 

omuna gwomuyambi Potifera gwokuOn. 

21Oyanamati yaBenjamin oyo Bela, Beker, Ashbel, Gera, Naeman, Ehi, Rosh, 

Muppim, Huppim naArd. 

22Mbaka omulongo nayane oyo oluvalo lwaJakob yomuRakel. 

23Dan nomwana Hushim. 

24Naftali noyana Jakzeel, Guni, Jezer naShillem. 

25Mbaka yaheyali oyo oluvalo lwaJakob muBilha, omudhike ngoka Laban e mu pele 

omwana Rakel. 

26Oluvalo lwaJakob aluhe kumwe ndoka lwa yi kuEgipiti, olwo omilongo hamano 

nahamano, aakiintu yoyana inaa yalulilwa mo. 

27Josef okwa valelwa aamati yaali muEgipti. Nopo ihe, Aaisraeli ayehe muEgipiti oya 

ningi omilongo heyali. 

Jakob negumbo lye muEgipti 

28Jakob okwa tetekelitha Juda, a ka tale Josef e mu tsakaneke muGoshen. Sho a thiki 

ko, 

29Josef okwa londo metemba lye e ta yi kuGoshen, a ka tsakaneke he. Sho ya 

tsakanene, Josef okwi idhingile omaako ge mothingo yahe e ta lili olule. 

30Jakob okwa lombwele Josef a ti: “Ngashingeyi otandi ka sa nenyanyu, sho nda 

mono oshipala shoye nondi shi kutya ou na omwenyo.” 

31Nena Josef okwa ti kaamwahe nokaanegumbo lyahe: “Otandi ka tseyithila 

omukwaniilwa kutya aamwameme natate negumbo lye alihe mboka ya kala 

muKaanan, oye ya kungame. 

32Otandi ke mu hokololela kutya one aasita yiimuna mwe etelela oonzi, iikombo, 

oongombe naayihe mu yi na. 

33Omukwaniilwa nge te mu ithana e te mu pula iilonga yeni, 

34tyeni kutya one aasita yiimuna mokukalamwenyo kweni akuhe, ngaashi naanaa 

oohokulu ya li haa litha. Nena ote mu pitika, mu kale moshikandjo shaGoshen.” Josef 

okwa popi ngaaka, oshoka aasita yiimuna oyo oshidhila kAaegipiti. 

GENESIS 47 

1Josef okwa kutha aamwahe yatano e ta yi nayo komukwaniilwa nokwa ti: “Tate 

naamwameme oye zi kuKaanan niimuna yawo naayihe ye yi na. Ngashingeyi oye li 

moshikandjo shaGoshen.” 

2Okwa ulukile omukwaniilwa aamwayina mboka yatano. 

3Omukwaniilwa okwe ya pula a ti: “Iilonga yeni oyashike?” Oya yamukula ya ti: 

“Nkeyama, otse aasita yiimuna ngaashi ootatekulu. 

4Otwe ya, tu kale moshilongo shika oondjendi, oshoka moshilongo shaKaanan omu 

na ondjala ondhigu nokamu na uunapelo wiimuna yetu. Tu kwatha epitikilo, tu kale 

moshikandjo shaGoshen.” 

5Omukwaniilwa okwa ti kuJosef: “Ngashingeyi ho naamwanyoko oya thiki. 

6Evi lya Egipiti olyawo. Ya langeka moshikandjo shaGoshen, oshitopolwa 

oshiwanawa moshilongo. Nongele ope na aalumentwelela mokati kawo, naa ninge 

aasita yiimuna yandje.” 

7Josef okwe eta he Jakob koshipala shomukwaniilwa. Jakob okwa yambeke 

omukwaniilwa, 

8omukwaniilwa nokwe mu pula a ti: “Ou na omimvo ngapi?” 

9Jakob okwa yamukula a ti: “Omimvo dhuundjendi wandje ethele nomilongo ndatu. 

Omimvo ndhika odho omishona nomiwinayi, inadhi fa omimvo dhuundjendi 

wootatekulu muuwindji.” 

10Jakob okwa laleke omukwaniilwa nuuyamba e ta yi. 

11Josef okwa langeke he naamwahe muEgipiti e te ya pe oshitopolwa oshiwanawa 

moshilongo popepi noshilando Rameses, ngaashi omukwaniilwa a ti. 

12Josef okwa pe he naamwahe negumbo lyahe alihe iikulya ya yeleka omwaalu 

gwaanona. 

Ondjala 

13Ondjala oya li ya geya moshilongo. Iikulya oya li ya pumba akuhe, nAayegipiti 

nAakaanana oya nanga kondjala. 

14Sho ya landa iilya, Josef okwa gongele iimaliwa e te yi fala kuuwa. 

15Iimaliwa sho ya pu mo muEgipiti nomuKaanan, Aayegipiti oye ya kuJosef taa ti: 

“Tu pa iikulya! Ino tu sitha ondjala! Ninga po sha! Iimaliwa yetu ayihe ya pu po.” 

16Josef okwe ya yamukula a ti: “Eteni iimuna yeni; otandi mu pe iilya peha 

lyiimaliwa ngele oya pwa po.” 

17Oyo noye eta iimuna yawo kuJosef, e te ya pe iilya ya gu uukambe wawo, oonzi, 

iikombo, oongombe nuusino. Omumvo ngoka okwe ya pe iilya ya landa niinima yawo 

ayihe. 

18Omumvo gwa landula ko oye ya taa ti: “Tatekulu, sho tu li mpaka, itatu iholeke 

nando, nokutya iimaliwa yetu niimuna yetu ayihe ya pu po, nena oyoye. Inapa hupa 

we sha, tu ku pe ando, kakele komalutu getu nomapya getu. 

19Ino tu etha, tu se! Ninga po sha! Ino etha omapya getu ga ninge omaputu! Tu landa 

po, tu gwe iilya, osho wo omapya getu! Otatu ka ninga aapika yomukwaniilwa, noye 

ta ningi mwene gwomapya getu. Tu pa iilya, tu kale tu na omwenyo, noombuto tu 

kune omapya getu!” 

20Josef okwa landa po omapya agehe muEgipiti, ga ninge gomukwaniilwa, Aayegipiti 

ayehe oya landitha po omapya gawo, oshoka ondjala oya li ya geya; omapya agehe 

noga ningi eliko lyomukwaniilwa. 

21Josef okwa piki aantu okuza kooha dhaEgipiti sigo okooha oonkwawo. 

22Omapya gaayambi ogo ageke ga hupu ko inaaga landwa po. Inaa landitha po 

omapya gawo, oshoka oya li haa pewa eziminino lyiilya komukwaniilwa. 

23Josef okwa lombwele aantu ta ti: “Omu wete ko kutya onde mu landa po nomapya 

geni, nde mu landele omukwaniilwa. Oombuto dhokukuna omapya geni odho ndhika. 

24Pethimbo lyeteyo omu na okupa omukwaniilwa oshititano, ihe oshihupe osheni, mu 

shi longithe ombuto, okwiipalutha nokupalutha aantu yomomagumbo geni naanona 

yeni.” 

25Oyo noya yamukula ya ti: “Owa hupitha oomwenyo dhetu; owe tu longele 

uuwanawa, tatekulu. Otatu ningi aapika yomukwaniilwa.” 

26Josef okwa toto po ompango yomapya gomuEgipiti, nokutya oshititano sheteyo 

oshomukwaniilwa. Ompango ndjika oyi li po sigo onena. Omapya gaayambi ageke 

kage shi gomukwaniilwa. 

Eindilo lyahugunina lyaJakob 

27Aaisraeli oya kala muEgipiti moshikandjo shaGoshen, moka ya yambapala ye na 

aanona oyendji. 

28Jakob okwa kala muEgipiti omimvo omulongo naheyali, sigo a gwanitha omimvo 

ethele nomilongo ne naheyali. 

29Ethimbo sho lya hedha ko, a se, okwi ithana omwana Josef e ta ti kuye: “Tula 

oshikaha shoye kohi yetundji lyandje e to gana kutya ito fumvike ndje muEgipiti. 

30Onda hala ndi fumvikwe pootate; kutha ndje muEgipiti, u ka fumvike ndje mpoka 

ya fumvikwa.” Josef okwa yamukula a ti: “Otii ka ninga, ngaashi to ti.” 

31Jakob okwa ti: “Gana ano kutya osho to ka ninga.” Josef okwa gana, naJakob okwi 

inyongamene e ta galikana i ikwatelela kombete. 

GENESIS 48 

Jakob ta yambeke Efraim naManasse 

1Konima yaambika Josef okwa lombwelwa kutya he ota alukwa. Josef okwa kutha 

oyana yaali, Manasse naEfraim, e ta yi a ka talele po he. 

2Jakob sho a lombwelwa kutya omwana Josef okwe ya oku mu talela po, okwi 

ikankameke e ta kuutumba kombete ye. 

3Jakob okwa ti kuJosef: “Kalunga Omunankondoawike okwi ihololele ndje puLus 

mevi lyaKaanan e ta yambeke ndje. 

4Okwa lombwele ndje a ti: ‘Otandi ku pe aanona oyendji, opo oluvalo lwoye lu ka 

ninge oshigwana oshinene. Otandi gandja evi ndika koluvalo lwoye, li ninge eliko 

lyalwo sigo aluhe.’ ” 

5Jakob okwa tsikile a ti: “Josef, aamwoye yaali ye ku valelwa muEgipiti, manga 

inaandi ya huka, oyandje. Efraim naManasse oye thike paamwandje mboka Reuben 

naSimeon. 

6Aamwoye yalwe ye ku valelwa konima yawo, naa kale yoye; mokugandja iitopolwa 

yevi eliko lyawo nali pitile muEfraim naManasse. 

7Sho nda li mokugaluka kuMesopotamia, onda silwa Rakel mondjila muKaanan, 

popepi naEfrata. Onde mu fumvike mooha dhondjila yokuEfrata.” (Efrata nena ohaku 

tiwa Betlehem.) 

8Jakob sho a mono aana yaJosef, okwa pula a ti: “Aanona mbano oolye?” 

9Josef okwa yamukula a ti: “Mbaka aamwandje, Kalunga e ya pele ndje muka 

muEgipiti.” Jakob okwa ti: “Ya eta kungame, opo ndi ya yambeke.” 

10Omeho gaJakob oga li ga tsiyala kuukulupe, ka li ta mono ko nawa. Josef okwe eta 

aamati kuye, oye nokwe ya idhingile e te ya thipi komilungu. 

11Jakob okwa lombwele Josef a ti: “Kanda li nda tegelela tandi ku mono we, ihe 

Kalunga okwa monitha ndje aana yoye nokuli.” 

12Nena Josef okwe ya kutha po pekolo lye e te mu inyongamene a tsa oshipala mevi. 

13Josef okwa tula Efraim kolumoho lwaJakob naManasse kolulyo lwe. 

14Ihe Jakob okwa shigakaneke iikaha ye e ta tenteke olulyo lwe komutse gwaEfraim, 

nando oye ondenge, nolumoho lwe okomutse gwaManasse, ngoka a li omukuluntu. 

15Okwa yambeke Josef a ti: “Kalunga ngoka a longelwa kootate Abraham naIsak, na 

yambeke aamati mbaka! Kalunga ngoka e enditha ndje sigo onena, ne ya yambeke! 

16Omuyengeli ngoka a hupitha ndje miiponga ayihe, ne ya yambeke! Edhina lyandje 

nedhina lyootate Abraham naIsak nali kale maamati mbaka! Yo naa kale ye na 

okakwiyu, oluvalo olwindji.” 

17Josef okwa li e shi tala epuko, sho a mono he a tenteke olulyo lwe komutse 

gwaEfraim. Okwa kutha ko oshikaha shahe komutse gwaEfraim e te shi tula komutse 

gwaManasse. 

18Okwa ti kuhe: “Hangaaka, tate. Omukuluntu oye nguka; tenteka oshikaha shoye 

shokolulyo komutse gwe.” 

19He okwa tindi e ta ti: “Ondi shi shi, mentu gwandje, ondi shi shi. Oluvalo 

lwaManasse otalu ka ninga oshigwana oshinene. Ihe ondenge ota ka ninga omunene e 

mu vule, noluvalo lwe otalu ka ninga iigwana iinene.” 

20Osho ngaaka e ya yambeke esiku ndyoka ta ti: “Aaisraeli otaa ka tumbula omadhina 

geni, uuna taa tomona omayambeko. Otaa ka tya: ‘Kalunga ne ku faathanithe 

naEfraim naManasse.’ ” Osho Jakob a tula Efraim komeho gaManasse. 

21Jakob okwa lombwele Josef a ti: “Ngaashi u shi wete, ondi li pokusa, ihe Kalunga 

ota kala nane note ke mu tembudhila kevi lyoohokulu. 

22Eyana lyokuShekem ongoyelela tandi li pe, haamwanyoko, etathapya ndyoka nda 

yugu Aayamori negongamwele lyandje nuutati wandje.” 

GENESIS 49 

Jakob ta yambeke oyana 

1Jakob okwi ithana oyana e ta ti kuyo: “Gongaleni, notandi ke mu hokololela shoka 

tamu ka ningilwa komasiku gokomeho: 

2“Ileni pamwe, mu pulakene, ne aana yaJakob. Pulakeneni ho Israel shoka te mu 

lombwele. 

3“Reuben, ngoye osheeli shandje, oonkondo dhandje, osheeli shuukolele wandje, 

osheeli mesimano nomondjundo, u vule aamwanyoko. 

4Owa fuluka wa fa omeya, hangoye to ningi omukuluntu, oshoka wa londele kombete 

yaho, nowe yi nyateke. Eeno, owa londele kontala yandje. 

5“Simeon naLevi aantu namumwayina. Omagongamwele gawo ohaga dhipaga. 

6Itandi zimine oonkundathana dhawo, itandi kala moshigongi shawo, oshoka ya 

dhipaga aalumentu mondjahi, nomuuntsa wawo oya lemaneke oontsezi. 

7Ondjahi yawo nayi thingwe, oshoka oya pindjala. Uupyakadhi wawo nau thingwe, 

oshoka kau na ohenda. Otandi ya napeke mokati kaJakob, otandi ya halakanithile 

muIsrael. 

8“Juda, aamwanyoko otaye ku tanga. Oshikaha shoye osha kwata ekothi lyaatondi 

yoye. Aamwanyoko otaa inyongamene koshipala shoye. 

9Juda oku li po a fa onkoshi, ya kwata oshihakanwa shayo e tayi shuna mekololo 

lyayo tayi inana ya taandela pevi. Kape na ngoka ta vulu oku mu pendutha. 

10Ondhimbo yuukwaniilwa itayi zi mo muJuda nepangelo moluvalo lwe, sigo taku ya 

ngoka te li pewa, ngoka iigwana tayi vulika kuye. 

11Ota pandekele okasino ke pomuviinu nokasinogona ke opekota lyomuviinulela. 

Oonguwo dhe ote dhi yogele momaviinu. 

12Omeho ge ga tiligana ngaashi omaviinu, omayego ge ga tokithwa ga fa omahini. 

13“Sebulon ota ka kala pooha dhefuta, mpoka tapu ka kala etulilo lyoosikepa. 

Oshitopolwa she otashi ka adha sigo oSidon. 

14“Issaskar oye okasino ka kola taka lala pokati kiigunda. 

15Okwa mono ko ehala lyaa na uupyakadhi, nevi ndyoka olye mu opalele. Ota petama 

a humbate ondjoko, ta thiminikilwa iilonga yuupika. 

16“Dan ota tokolele aantu ye, ongaakwawo haa tokolele omazimo gaIsrael. 

17Dan ota kala ngeyoka mepola, a ontela a fa epili mondjila tali shomona okakambe 

mekondo, nomukayili ta gu okafinyukila. 

18“Ehupitho lyoye, Omuwa, otandi li tegelele. 

19“Gad ota matukilwa kekumbu, ihe ote ya pilukile e te ya landula. 

20“Aser iikulya ye omagadhi, ota ka gandja iitowale yo opalela aakwaniilwa. 

21“Naftali oye oholongo yi na ontuku, oyana oyo opala. 

22Josef okwa fa omuti hagu imi, omuti omutalala pomatondokelo iitayi yagwo tayi 

taandele kekuma. 

23Oondjumbeta otadhi mu itakeke, otadhi mu ponokele. 

24Ihe uuta we owa kola, omaako ge oga pama. Oga kolekwa kOmunankondo, 

Kalunga kaJakob, okOmusita nokOmugameni gwaIsrael. 

25Kalunga kooho ne ku kwathe, Kalunga Omunankondoawike ne ku yambeke. Ne ku 

pe omayambeko taga zi megulu pombanda, omayambeko gefundja mpaka pevi 

nomayambeko gokomagundji nogomoshivalelo. 

26Omayambeko gaho oge vule ngeyaka gootatekulu, oge vule eopalo lyoondundu 

dhaaluhe. Omayambeko ngaka naga lambele komutse gwaJosef, okomutse 

gwomuhogololwa mokati kaamwahe. 

27“Benjamin oye embungu hali lyana. Ongula otali hutagula oshihakanwa shalyo, 

ongulohi otali topola oshikwatwa shalyo.” 

28Ngaka ogo omazimo gaIsrael omulongo nagaali, noohapu dhomalaleko odho ndhika 

e dhi tumbulile moku ga yambeka kehe limwe neyambeko lye li opalela. 

Eso lyaJakob 

29Jakob okwa lombwele oyana a ti: “Otandi yi nondjila yaakuuyuni ayehe; fumvikii 

ndje mekololo ndyoka li li meyana lyaEfron Omuheti, 

30puMakpela, kuuzilo waMamre, mevi lyaKaanan. Ekololo ndika neyana Abraham 

okwe li landa kuEfron, li ninge omayendo. 

31Omo tuu moka mwa fumvikwa Abraham nomukadhi Sara, omo mwa fumvikwa 

Isak nomukadhi Rebekka, nangame nda fumvike mo Lea. 

32Epya nekololo olya li lya landwa kAaheti. Omo tuu fumvikii ndje moka.” 

33Jakob sho a mana omautho ge koyana, okwa taandeleke omagulu ge e ta fudha mo 

omwenyo gwe, nokwa yi kooyinagulu. 

GENESIS 50 

1Josef okwi iyumbile puhe ta lili e te mu thipi koshipala. 

2Josef okwa ti, omudhimba gwahe nagu gwayekwe, gu kukutikwe. 

3Osha pula omasiku omilongo ne, opo egwayeko lyekukutiko li pwe. Aayegipiti oye 

mu lili omasiku omilongo heyali. 

4Omasiku gokulila oosa sho ga hulu, Josef okwa ti komalenga gomukwaniilwa: 

“Kwathii ndje, mu fale elaka ndika komukwaniilwa tamu ti: 

5‘Tate sho a li popepi nokusa, okwa uvanekitha ndje, ndi ke mu fumvike mombila e yi 

longekidha mevi lyaKaanan. Laleka ndje, ndi ye ndi ka fumvike tate e tandi galuka.’ ” 

6Omukwaniilwa okwa yamukula a ti: “Inda, u ka fumvike ho, ngaashi wu uvaneke to 

shi ningi.” 

7Josef okwa yi a ka fumvike he. Omalenga agehe gomukwaniilwa, aanenentu 

yomombala naawiliki ayehe yaEgipiti oya yi pamwe naJosef. 

8Egumbo lye, aamwahe naanegumbo lyahe ayehe oya yi pamwe naye. Aanona ayeke 

noonzi dhawo, iikombo noongombe oya kalele moshikandjo shaGoshen. 

9Aalumentu aanamatembakwiita naalondinkambe oya yi wo naye noya li ongundu 

onene. 

10Sho ya thiki polupale lwaAtad kuuzilo waJordan, oya lili mokule ethimbo ele, 

naJosef okwa utha, oosa dhi lile omasiku gaheyali. 

11Aakwashilongo Aakaanana sho ya mono aantu mboka taa lili puAtad, oya ti: 

“Oshituthi shoka oshoosa dhAayegipiti.” Ehala ndyoka nolya lukwa Abel Mizraim. 

12Aana yaJakob oya ningi, ngaashi e ya lombwele. 

13Oya fala omudhimba gwahe kuKaanan e taye gu fumvike mekololo puMakpela, 

kuuzilo waMamre meyana ndyoka Abraham e li landa kuEfron Omuheti, li ninge 

omayendo. 

14Josef sho a fumvike he, okwa shuna kuEgipiti pamwe naamwahe mboka ya yile 

pamwe naye kefumviko. 

Josef ta fudhitha aamwahe 

15Aamwahe yaJosef sho ya mono he a si, oya ti: “Josef pamwe ote tu tondo e te tu 

galulile shoka twa li twe mu ningile, sho twe mu ehamekele.” 

16Oya tumu elaka kuJosef tali ti: “Ho manga a li inaa sa, 

17okwe tu lombwele, tu ku indile ombili, ta ti: ‘Kuthila po aamwaho, sho ya li ye ku 

longele uuwinayi.’ Ngashingeyi tu dhimina po omayono ngoka tse, aapika yaKalunga 

kaho, twe ga longo.” Josef okwa lili, sho a taamba elaka ndika. 

18Aamwahe yo yene oye ya e taa inyongamene kuye e taa ti: “Otu li mpaka koshipala 

shoye, aapika yoye.” 

19Josef okwa ti kuyo: “Inamu tila. Kandi li peha lyaKalunga. 

20Omwa ningile shili uuwinayi, ihe Kalunga okwe u mu galulile uuwanawa, opo a 

gamene oomwenyo dhaantu oyendji mboka ye na omwenyo pethimbo ndika 

molwashoka sha ningwa po. 

21Itamu pumbwa okutila. Otandi mu sile oshimpwiyu pamwe naana yeni.” Osho 

ngaaka e ya ngungumaneke noohapu dhombili ndhoka dha talaleke oomwenyo 

dhawo. 

Eso lyaJosef 

22Josef negumbo lyahe oya kala muEgipiti. Sho a si, okwa li e na omimvo ethele 

nomulongo. 

23Okwa kala e na omwenyo e ta mono aana yaEfraim naatekulu sigo aatekulululwa 

yepipi etitatu. Okwa kala e na omwenyo e ta mono wo aana yaMakir gaManasse ye ya 

mezimo. 

24Okwa lombwele aamwahe a ti: “Ondi li pokusa, ihe Kalunga ote ke mu 

dhimbulukwa. Ote mu tembudha mo mevi ndika e te mu fala kevi e li uvanekele 

Abraham, Isak naJakob nokugana.” 

25Nena Josef okwa ganitha aana yaIsrael e ta ti: “Uvanekelii ndje kutya Kalunga ngele 

te mu fala kevi ndiyaka, nane wo otamu fala ko iipongo yandje.” 

26Josef okwa sile muEgipiti mepipi lyomimvo ethele nomulongo. Oye mu gwayeke 

ya kukutike omudhimba gwe e taye gu langeke moshiketha shomudhimba muEgipiti. 

EKSODUS 

EKSODUS 1 

Aaisraeli taa hepekwa muEgipiti 

1Aana yaIsrael mboka ya yi kuEgipiti, kehe ngoka negumbo lye, oyo 

2Reuben, Simeon, Levi, Juda, 

3Issaskar, Sebulon, Benjamin, 

4Dan, Naftali, Gad naAser. 

5Omwaalu gwaantu ayehe mboka ya za muJakob, oya li omilongo heyali. Omwana 

Josef okwa kala nale muEgipiti. 

6Josef okwa si, osho wo aamwayina ayehe nepipi ndiyaka alihe, 

7ihe Aaisraeli oya li ye na aanona oyendji noyi indjipala noonkondo nokuudha evi. 

8Nena omukwaniilwa ngoka inaa tseya Josef, okwa lala Egipiti. 

9Okwa lombwele aantu a ti: “Aaisraeli mbaka oyendji noye na oonkondo ye tu vule. 

10Natu ya ningile po ondunge, opo yaa indjipale we; otaa ningi ya game kaatondi 

yetu, uuna tatu matukilwa, yo ya fadhuke po ya ze mo moshilongo.” 

11Aayegipiti oye ya thiminike niilonga iidhigu tayi ehameke oomwenyo dhawo. 

Aaisraeli oya tungu iilando Pitom naRameses, yi ninge iipungulilolando 

yomukwaniilwa. 

12Ihe mpoka pu thike Aaisraeli taa hepekwa, opo wo pu thike Aaisraeli taa indjipala 

noya taandele nevi alihe. Aayegipiti oya tila Aaisraeli 

13-14e taye ya thiminike ye ya tsike iilonga iidhigu yuupika taye ya longitha nonyanya. 

Oye ya tungitha omatungo noye ya longitha omapya noinaye ya yaalela nando. 

15Omukwaniilwa gwaEgipiti okwa lombwele aavalithi yAahebeli Shifra naPua a ti: 

16“Ngele tamu valitha aakulukadhi Aahebeli, uumati u dhipagii po, ihe uukadhona u 

etheni u kale u na omwenyo.” 

17Ihe aavalithi oya tila Kalunga noinaa vulika komukwaniilwa. Oye etha uumati 

inaaye u dhipaga po. 

18Omukwaniilwa okwi ithana aavalithi e te ya pula ta ti: “Omolwashike mwa ningi 

ngeyi? Omolwashike mwe etha uumati u kale nomwenyo?” 

19Aavalithi oya yamukula ya ti: “Aakulukadhi Aahebeli kaa fele aakulukadhi 

Aayegipiti. Ohaa vala nuupu, uuhanona wawo otau valwa, manga inaatu thika ko 

nokuli.” 

20-21Molwashoka aavalithi ya li ya tila Kalunga, Kalunga okwe ya yambeke e te ya pe 

oluvalo lwawo yene. Aaisraeli oya tsikile okwiindjipala nokunkondopala. 

22Omukwaniilwa okwa gandja oshipango kaantu ye ayehe tashi ti: “Uumati auhe 

mboka tau valwa kAahebeli, u kuthii po, mu u umbile momulonga Niili, ihe 

uukadhona u etheni u kale u na omwenyo.” 

EKSODUS 2 

Okuvalwa kwaMoses 

1Pethimbo ndika omulumentu gwomezimo lyaLevi okwa hokana omukiintu 

gwomezimo lye. 

2Omukiintu okwe mu valele okamati. Sho e ka mono okawanawa, okwe ka kutha e te 

ka holeke oomwedhi ndatu. 

3Ihe sho a nyengwa oku ka holeka, okwa kutha okatemba komanenge e te ka hoto 

neka. Okwa langeke mo okahanona e te ka tula momanenge komunkulo gwomulonga. 

4Omumwayina omukadhona gwokahanona okwa thikama mpeyaka, a tale, nkene taka 

ningwa. 

5Omuna gwomukwaniilwa omukadhona okwe ya komulonga i iyoge, manga aadhike 

ye taa kunkula nomulonga. Ohaluka okwa ndhindhilike okatemba ke li momanenge e 

ta tumu omupika gwe e ke ka tale mo. 

6Omuna gwokombanda okwe ka siikulula e ta mono okamati taka lili. Okwa li e ka 

uvitile ohenda e ta ti: “Okanona haka okAahebeli.” 

7Omumwayina gwako omukadhona okwa pula a ti: “Nandi ke ku talele omukulukadhi 

Omuhebeli, e ye e ke ku yamuthile okanona?” 

8Omuna gwokombanda okwa yamukula a ti: “Eeno, inda.” Omukadhona okwa yi e ti 

ithana yina yokanona. 

9Omuna gwokombanda okwa lombwele omukulukadhi a ti: “Taamba okahanona 

haka, u ke ka yamuthile ndje, e tandi ke ku futa.” 

10Okanona sho ka koko, okwe ka fala komuna gwokombanda, ngoka e mu taamba 

ongomwana. Okwi ipopile a ti: “Ndishi onde ka kutha momeya, otandi ka luku 

Moses.” 

Moses ta tembukile kuMidian 

11Moses sho a koko, okwa yi a ka talele po Aahebeli aakwawo nokwa mono, nkene 

taa longithwa iilonga iidhigu. Okwa mono nokuli Omuegipiti ta dhenge Omuhebeli, 

gumwe gwomaakwawo. 

12Moses okwa lengalenga koombinga noombinga. Sho a mono kutya kaku na omuntu, 

okwa dhipaga Omuegipiti e te mu fumvike mehekevi. 

13Esiku lyanofu okwa yi ko ishewe e ta adha ko Aahebeli yaali taa kondjo. Okwa 

lombwele ngoka a li e na uusama a ti: “Omolwashike to dhenge mukweni?” 

14Omudhengi okwa yamukula a ti: “Olye e ku ningi omuleli nomutokolihapu gwetu? 

Oto dhipaga ndje, ngaashi wa dhipagele Omuegipiti?” Nena Moses okwa tila nokwi 

ipopile ta ti: “Nani shoka nda ninga osha tseyika.” 

15Omukwaniilwa sho u uvu shoka sha ningwa po, okwa kambadhala a dhipage 

Moses, ihe Moses okwa fadhuka po e ta yi kuMidian. Sho a thiki ko, okwa kuutumba 

pomuthima. 

16Jetro, omuyambi gwaMidian, okwa li e na aakadhona yaheyali. Oye ya okuteka 

omeya, opo ya hugile oonzi niimuna yahe. 

17Ihe aasita yalwe oye ya tidha po. Nena Moses okwe ya popile e ta hugile iimuna 

yawo. 

18Sho ya shuna kuhe Reuel, okwe ya pula a ti: “Omolwashike nena mwa zi ko 

mbala?” 

19Aakadhona oya yamukula ya ti: “Omulumentu Omuegipiti okwe tu kanyutulula 

miikaha yaanahambo e ta hugile iimuna yetu.” 

20Reuel okwa pula oyana aakadhona ta ti: “Oku li peni? Omolwashike mwe mu 

thigile ko? Indeni mu ke mu ithane, a pewe iikulya.” 

21Moses okwa kala hoka, naJetro okwe mu pe omwana omukadhona Sippora, e mu 

hokane po. 

22Sippora e mu valele omumati. Moses okwi ipopile a ti: “Ngame ondjendi mevi 

ndika,” e te mu luku Gersom. 

23Momukokomoko gwomimvo omukwaniilwa gwaEgipiti okwa si, ihe Aaisraeli oya 

li taa keme notaa kugu moluupika wawo. Onkugo yawo oya thiki kuKalunga, 

24ngoka u uvu ekemo lyawo e ta dhimbulukwa ehangano lyawo naAbraham, Isak 

naJakob. 

25Okwa mono okupikwa kwAaisrael e ta kala e ya ipyakidhilila. 

EKSODUS 3 

Kalunga ti ithana Moses 

1Esiku limwe Moses sho a li ta litha oonzi niikombo yahemweno Jetro, omuyambi 

gwokuMidian, iimuna okwe yi tokolitha ombuga e te ya kuSinai, ondundu yaKalunga. 

2Omuyengeli gwOmuwa okwe mu ihololele momulilo gwa hwama moshihwa sheno. 

Moses okwa mono oshihwa sha hwama, ihe itashi lunguna po. 

3Okwi ipopile ta ti: “Ndika emoniko enene. Omolwashike oshihwa itashi lunguna po? 

Otandi ke shi tala popepi.” 

4Omuwa sho a mono Moses ta hedha ko, okwe mu ithana mokati koshihwa ta ti: 

“Moses! Mosesee!” Moses okwi itaale a ti: “Ee.” 

5Kalunga okwa ti: “Ino hedha ko huka. Hula ko oongaku koompadhi dhoye, oshoka 

pehala mpoka wa thikama, opehala eyapuki. 

6Ongame Kalunga koohokulu, Kalunga kaAbraham, Kalunga kaIsak naKalunga 

kaJakob.” Nena Moses okwa siikile oshipala she, oshoka okwa li a tila okutala 

Kalunga. 

7Omuwa okwa ti: “Onda mono, nkene aantu yandje taa hepekwa muEgipiti; ondu uvu 

taa kugile emanguluko kaapiki yawo. Onda tseya omahepeko gawo agehe, 

8onkee nda kuluka ndi ya mangulule mAayegipiti noku ya tembudha muEgipiti, ya ye 

kevi lya mbwalangandja, evi lya tondoka omahini nomagadhi goonyushi, evi lya 

kalwa kAakaanana, Aaheti, Aayamori, Aaperesi, Aahevi nAayebusi. 

9Ondu uvu shili onkugo yaantu yandje nonda mono, nkene Aayegipiti taye ya thindile 

pevi. 

10Ngashingeyi otandi ku tumu komukwaniilwa gwaEgipiti, opo u tembudhe mo aantu 

yandje moshilongo she.” 

11Moses okwa ti kuKalunga: “Ongame lye? Ote vulu ngiini okuya komukwaniilwa 

nokutembudha mo Aaisraeli muEgipiti?” 

12Kalunga okwa yamukula a ti: “Ondi li pamwe nangoye, nongele wa tembudha mo 

aantu yandje muEgipiti, oto ka simanekela ndje pondundu ndjika. Shika otashi holola 

kutya onde ku tuma.” 

13Moses okwa yamukula a ti: “Nge te yi kAaisraeli e tandi ya lombwele te ti: 

‘Kalunga koohokulu okwa tumu ndje kune,’ otaa ka pula ndje taa ti: ‘Edhina lye 

olye?’ Nandi ya lombwele ndi tye ngiini?” 

14Kalunga okwa ti: “Ngame nda kala ngu NGAME-NDA-KALA. Oto ya lombwele to 

ti: ‘Ngoka haku tiwa NGAME-NDA-KALA, okwa tumu ndje kune.’ 

15Lombwela Aaisraeli to ti: ‘Omuwa, Kalunga koohokulu, Kalunga kaAbraham, 

Kalunga kaIsak naKalunga kaJakob, okwa tumu ndje kune. Ndika olyo edhina lyandje 

sigo aluhe. Osho tandi ka tumbulwa komaluvalo nomaluvalo.’ 

16Inda u ka hiye aakuluntu yAaisraeli ya gongale e to ya lombwele to ti: ‘Omuwa, 

Kalunga koohokulu, Kalunga kaAbraham, Kalunga kaIsak naKalunga kaJakob, okwi 

ihololele ndje e ta ti: Onde mu tala nondi wete shoka Aayegipiti taye mu ningile. 

17Onda tokola ndi mu tembudhe muEgipiti, moka mwa hepekwa nonyanya, notandi 

mu fala kevi lya tondoka omahini nomagadhi goonyushi, kevi lyAakaanana, Aaheti, 

Aayamori, Aaperesi, Aahevi nAayebusi.’ 

18“Aantu yandje otaa ka pulakena shoka to ya lombwele. Nena otamu yi pamwe 

naakuluntu yAaisraeli komukwaniilwa gwaEgipiti e tamu ti kuye: ‘Omuwa, Kalunga 

kAahebeli okwe tu ihololele. Tu zimina tu ye ondjenda yomasiku gatatu mombuga, tu 

ka yambele Omuwa, Kalunga ketu, oontselelandjambo.’ 

19Onda tseya kutya omukwaniilwa gwaEgipiti ita ka pitika mu ye, manga inaa 

thiminikwa oku shi ninga. 

20Otandi ka taganeka oshikaha shandje nokudhenga Egipiti niikumithalonga. Oye 

note ke mu etha, mu ye. 

21“Otandi ka ninga Aayegipiti aanahenda nane, opo aantu yandje nge taa yi, yaa ze 

mo iikaha yowala. 

22Omukulukadhi kehe Omuisraeli ota ka ya kaashiinda ye nokomukulukadhi kehe 

Omuegipiti a kala maandjawo, a pule omizalo, oshingoli noshisiliveli. Niinima mbika 

naa yi zaleke oyana aamati naakadhona nokufaalela omauyamba gAayegipiti.” 

EKSODUS 4 

Kalunga ta pe Moses oonkondo dhiilongankumwe 

1Nena Moses okwa yamukula Omuwa e ta ti: “Ondu uvite, Aaisraeli itaa ka itaala 

ndje noitaa ka pulakena shoka tandi ti. Otaa ka tya: Omuwa ine ku ihololela.” 

2Omuwa okwe mu pula a ti: “Ou na shike moshikaha?” Moses okwa yamukula: 

“Ondhimbo.” 

3Omuwa okwa ti: “Yi umbila pevi.” Moses sho e yi umbile pevi, oya shituka eyoka, 

nokwa yi ontuku. 

4Omuwa okwa lombwele Moses a ti: “Petama, u li kwate komushila.” Moses okwa 

petama e te li kwata, nolya shituka ishewe ondhimbo. 

5Omuwa okwa ti: “Shi ninga, u hololele Aaisraeli kutya Omuwa, Kalunga koohokulu, 

Kalunga kaAbraham, Kalunga kaIsak naKalunga kaJakob okwe ku ihololele.” 

6Omuwa okwa lombwele Moses ishewe a ti: “Tula oshikaha shoye monkwapa yoye.” 

Moses okwe shi ningi. Sho e shi kutha mo, osha li sha kwatwa koshilundu, shi na 

iitotono iitokele. 

7Omuwa okwa ti: “Shuna mo ishewe oshikaha shoye monkwapa.” Moses okwe shi 

ningi nasho e shi kutha mo, osha li sha aluka sha faathana nolutu lwe. 

8Omuwa okwa ti: “Ngele itaye ku itaale, nenge ya tompwe koshinyengandunge 

shotango, nena shika otashi ke ya tompa. 

9Ngele iinyengandunge mbika iyali itaye yi itaale, nenge taa tindi okupulakena shoka 

to ti, teka omeya muNiili e to ga tile pevi. Omeya ngaka otaga ka shituka ombinzi.” 

10Moses okwa ti: “Aawe, Omuwa, ino tuma ndje, kandi shi kupopya. Osho nda kala 

nale nosho ndi li nena, sho wa popitha ndje. Ongame omunyengwi mokupopya, 

omukakadhali nomukokomi.” 

11Omuwa okwa ti kuye: “Olye a shitile omuntu okana? Olye te mu ningi ombolo 

nenge omuthitawi? Olye te mu pe omeho nenge te mu tsikitha? Ongame Omuwa. 

12Ngashingeyi inda! Otandi ke ku popitha notandi ku lombwele shoka to ka tya.” 

13Moses okwa yamukula a ti: “Aawe, Omuwa, kwatha ndje u tume ko gulwe shila.” 

14Nena Omuwa okwa geele Moses e ta ti: “Mumwanyoko Aaron, Omulevi, ke ko? 

Ondi shi shi kutya oku shi kupopya nawa. Ote ke ku tsakaneka nota ka nyanyukilwa 

oku ku mona. 

15Oto vulu oku mu lombwela e to mu hokololele shoka e na okutya. Ne amuhe yaali 

otandi ke mu lombwela shoka mu na okuninga. 

16Ota ka ninga omupopi peha lyoye nokulombwela oshigwana peha lyoye. Oto kala 

wa fa Kalunga to mu lombwele shoka e na okutya. 

17Kutha ondhimbo yoye e to ka ninga nayo iinyengandunge.” 

Moses ta shuna kuEgipiti 

18Moses okwa shuna kuhemweno Jetro e ta ti kuye: “Kwatha ndje ndi ye ndi ka talele 

po aakwetu muEgipiti, ndi tale, ngele oko ye li ye na omwenyo.” Jetro okwa zimine e 

te mu laleke nombili. 

19Manga Moses a li muMidian, Omuwa okwa ti kuye: “Shuna kuEgipiti, oshoka 

ayehe mbeyaka ya li ya hala oku ku dhipaga, oya sa.” 

20Moses okwa kutha omukadhi noyana aamati e te ya londeke kokasino nokwa yi 

kuEgipiti a humbata ondhimbo ndjoka Kalunga a ti ne yi kuthe. 

21Omuwa okwa lombwele Moses ishewe a ti: “Sho to shuna kuEgipiti, ka ninge 

koshipala shomukwaniilwa gwaEgipiti iinyengandunge mbyoka nde yi ku pe. Ihe 

otandi ka kukutika omukwaniilwa noita ka etha aantu ya tembuke. 

22Nena ou na oku mu lombwela kutya ngame, Omuwa, otandi ti: ‘Israel oye 

omumwandje osheeli. 

23Onde ku lombwele, u ethe omumwandje a ye a ka simaneke ndje, ihe ngoye owa 

tindi. Nena otandi ka dhipaga omumwoye osheeli.’ ” 

24Montanda mondjila yokuya kuEgipiti Omuwa okwa tsakaneke Moses, a hala oku 

mu dhipaga. 

25-26Nena omukadhi Sippora okwa kutha emanya lya tsa e ta kenke omwana omumati, 

nokapa okwe ka umbile koompadhi dhaMoses. Pamukalo gwefukaleko okwa ti 

kuMoses: “Oshili, ngoye ombushikimbinzi gwandje.” Omuwa nokwe mu etha, a 

hupitha omwenyo gwaMoses. 

27Omuwa okwa lombwele Aaron a ti: “Inda kombuga u ka tsakaneke Moses.” Aaron 

okwa yi nokwe mu tsakanekele pondundu yaKalunga e te mu thipi komilungu. 

28Moses okwa hokololele Aaron shoka Omuwa a popi, sho e mu lombwele a shune 

kuEgipiti. Okwe mu hokololele wo iinyengandunge mbyoka Omuwa e mu lombwele 

e yi tsakanithe. 

29Nena Moses naAaron oya yi kuEgipiti e taa hiya aakuluntu ayehe yAaisraeli ya 

gongale. 

30Aaron okwe ya hokololele ayihe mbyoka Omuwa a lombwele Moses. Moses 

kombinga ye okwa longo iinyengandunge ayihe montaneho yaantu. 

31Oyo noyi itaale. Sho yu uvu kutya Omuwa oku na oshimpwiyu nayo nokwa mono 

nkene taa hepekwa nonyanya, oyi inyongamene pevi noya galikana. 

EKSODUS 5 

Moses naAaron koshipala shomukwaniilwa gwaEgipiti 

1Moses naAaron oya yi komukwaniilwa gwaEgipiti noya ti: “Omuwa Kalunga 

kaIsrael ota ti: ‘Etha aantu yandje ya ka dhanene ndje oshituthi mombuga 

nokugalikana ndje.’ ” 

2Omukwaniilwa okwa ti: “Omuwa olye, ndi pulakene ewi lye nondi laleke Aaisraeli 

ya ye? Omuwa ngoka kandi mu shi noite laleke Aaisraeli.” 

3Moses naAaron oya yamukula ya ti: “Kalunga kAahebeli okwe tu ihololele. Tu 

zimina, tu ye ko ondjenda yomasiku gatatu mombuga, tu ka yambele Omuwa, 

Kalunga ketu, omafikilondjambo. Ngele itatu shi ningi, ote tu dhipaga po nuuvu 

nenge niita.” 

4Omukwaniilwa okwa ti kuMoses naAaron: “Omolwashike tamu kateke aantu, sho 

tamu tonyalitha aantu miilonga yawo? Indeni kiilonga yeni! 

5Aantu yeni oyi indjipala ye vule Aayegipiti. Ngashingeyi omwa hala mu kankeke 

iilonga!” 

6Esiku tuu ndyoka omukwaniilwa okwa lombwele aalongithi yaapika naawiliki 

yiilonga Aaisraeli ta ti: 

7“Etheni okupa aantu omwiidhi gwokutholomitha oondhopi. Naa ke gu ikongele yo 

yene. 

8Ihe naa gwanithe omwaalu gwoondhopi ngaashi shito, itapu kala nando ondhopi 

yimwe inaayi gwanithwa. Oyo aananyalo unene, nomolwashoka taa pula ndje, ndi ya 

laleke, ya ka yambele Kalunga kawo omafikilondjambo. 

9Iilonga yaantu mbaka yi ningeni oyindji, opo yi itule mo, yaa kale ye na olweedhe 

lwokupulakena oohapu dhiifundja.” 

10Aalongithi yaapika naawiliki Aaisraeli oya yi e taa lombwele Aaisraeli taa ti: 

“Omukwaniilwa ota ti, ite mu kwatha we omwiidhi gwokutholoma. 



99 

 

Ombiimbeli Ondjapuki 
@ 2008, Bible Society in Namibia. 

 

 

 

 

11Indeni mu ki ikongele omwiidhi mpoka tamu gu mono, ihe omwaalu gwoondhopi 

omu na oku gu gwanitha.” 

12Aantu noya andjalala Egipiti alihe taa kongo omwiidhi. 

13Aalongithi yaapika oya dhiginine oku ya thiminika, ya gwanithe omwaalu 

gwoondhopi esiku kehe, ngaashi ya li haa ningi shito, sho ya li haa pewa omwiidhi. 

14Aalongithi yaapika Aayegipiti oya dhenge aawiliki Aaisraeli ya li haa tonatele 

iilonga. Oya ti: “Omolwashike aantu yeni inaa gwanitha omwaalu gwoondhopi, 

ngaashi haa ningi shito?” 

15Nena aawiliki oya yi komukwaniilwa noya yemata ya nyenyeta taa ti: “Nkeyama, 

omolwashike to tu ningi ngeyi? 

16Itatu pewa omwiidhi, ndele otatu lombwelwa, tu tholome oondhopi! Nongashingeyi 

otatu dhengwa, nando ombedhi oyi li koshigwana shoye.” 

17Omukwaniilwa okwa yamukula a ti: “One aananyalo. Inamu hala okulonga, 

nomolwashoka hamu pula ndje, ndi mu laleke, mu ka yambele Omuwa 

omafikilondjambo. 

18Shuneni kiilonga yeni! Itamu pewa we omwiidhi, ihe otamu gwanitha omwaalu 

gwoondhopi.” 

19Aawiliki oya dhimbulula kutya ngashingeyi oye li muudhigu, sho ya lombwelwa 

kutya otaa tholoma omwaalu gwoondhopi gu thike pungoka haa tholoma shito. 

20Sho ya zi po, oya tsakaneke Moses naAaron, mboka ya li ye ya tegelela. 

21Oya lombwele Moses naAaron ya ti: “Omuwa okwa mono shoka mwa ningi note ke 

mu geela, oshoka omwe tu tonditha komukwaniilwa nomalenga ge. Omwe ya pe 

egongamwele, ye tu dhipage.” 

Moses ta nyenyetele Omuwa 

22Nena Moses okwa shuna kOmuwa e ta ti: “Omuwa, omolwashike to hepeke aantu 

yoye? Omolwashike wa tumu ndje huno? 

23Okuza mpoka nda yile komukwaniilwa ndi mu lombwele medhina lyoye, okwa 

hepeke aantu yoye nonyanya. Ihe ngoye ino ninga sha u ya kwathe.” 

EKSODUS 6 

1Nena Omuwa okwa lombwele Moses a ti: “Ngashingeyi otamu ka mona shoka te 

ningile omukwaniilwa. Otandi ke mu thiminika, a laleke aantu yandje. Otandi ke mu 

thiminika, a tidhe mo aantu yandje mevi lye.” 

Kalunga ti ithana Moses 

2Kalunga okwa lombwele Moses a ti: “Ongame Omuwa. 



100 

 

Ombiimbeli Ondjapuki 
@ 2008, Bible Society in Namibia. 

 

 

 

 

3Ondi ihololele Abraham, Isak naJakob, ngame Kalunga Omunankondoawike, ihe 

inandi itseyitha kuyo ngame mwene, ndi tseyithe edhina lyandje eyapuki, Omuwa. 

4Onda hangana nayo nondu uvaneke ndi ya pe evi lyaKaanan, moka ya li mo 

oondjendi. 

5Ngashingeyi ondu uvu ekemo lyAaisraeli, mboka ya pikwa kAayegipiti, ongame 

nonda dhimbulukwa ehangano lyandje. 

6Lombwela Aaisraeli kutya ngame otandi ya lombwele te ti: ‘Ongame Omuwa; otandi 

mu mangulula e tandi mu kanyutulula mo muupika wAayegipiti. Otandi yelutha 

okwooko kwandje kwoonkondo e tandi ya etele omageelo guuwehame notandi mu 

hupitha. 

7Otandi mu ningi oshigwana shandje mwene, ongame notandi ningi Kalunga keni. 

Otamu ka tseya kutya ongame Omuwa, Kalunga keni, sho tandi mu mangulula 

muupika muEgipiti. 

8Otandi ke mu fala kevi ndyoka ndu uvanekele Abraham, Isak naJakob nokugana. 

Otandi li mu pe, li ninge eliko lyeni. Ongame Omuwa.’ ” 

9Moses okwa hokololele Aaisraeli shika, ihe inaye mu pulakena, molwashoka 

oomwenyo dhawo odha li dha lulilwa kuupika uululululu. 

10Nena Omuwa okwa lombwele Moses ta ti: 

11“Inda u ka lombwele omukwaniilwa gwaEgipiti, a laleke Aaisraeli ya ze mo 

moshilongo she.” 

12Moses okwa yamukula a ti: “Aaisraeli sho itaa pulakene ndje, ngele nduno 

omukwaniilwa? Ngame omusama mokupopya.” 

13Omuwa okwa lombwele Moses naAaron ta ti: “Lombweleni Aaisraeli naFarao, 

omukwaniilwa gwaEgipiti, kutya onde mu lombwela, mu tembudhe mo Aaisraeli 

muEgipiti.” 

Ondjokonona yezimo lyaMoses naAaron 

14Reuben, osheeli shaJakob, okwa li e na oyana aamati yane. Oyo Hanok, Pallu, 

Hezron naKarmi; oyo ya li oohekulu yomaludhi ngoka ge na omadhina gawo. 

15Simeon okwa li e na oyana aamati yahamano. Oyo Jemuel, Jamin, Ohad, Jakin, 

Zohar naShaul, omuna gwomukulukadhi Omukaanani. Oyo ya li oohekulu yomaludhi 

ngoka ge ya lukilwa 

16Levi okwa li e na oyana aamati yatatu. Oyo Gerson, Kohat naMerari. Oyo ya li 

oohekulu yomaludhi ngoka ga lukilwa omadhina gawo. Levi okwa kala e na 

omwenyo omimvo 137. 

17Gerson okwa li e na oyana aamati yaali. Oyo Libni naShimei, noyo ya li ye na 

oluvalo olwindji. 

18Kohat okwa li e na oyana aamati yane. Oyo Amram, Izhar Hebron naUssiel. Kohat 

okwa li e na omwenyo omimvo 133. 

19Merari okwa li e na oyana aamati yaali. Oyo Mahli naMushi. Ngaka omaludhi 

gaLevi nomaluvalo gago. 

20Amram okwa hokana hegona omukadhona Jokebed e te mu valele Aaron naMoses. 

Amram okwa li e na omwenyo omimvo 137. 

21Izhar okwa li e na oyana aamati yatatu. Oyo Kora, Nefeg naSikri. 

22Ussiel okwa li wo e na oyana aamati yatatu: Mishael, Elzafan naSitri. 

23Aaron okwa hokana Elisheba lyaAminadab, omumwayina gwaNahshon. Elisheba 

okwe mu valele Nadab, Abihu, Eleasar naItamar. 

24Kora okwa li e na oyana aamati yatatu. Oyo Assir, Elkana naAbiasaf. Oyo ya li 

oohekulu yomaludhi gaKora. 

25Eleasar lyaAaron okwa hokana omuna gwaPutiel, e te mu valele Pinehas. Mbaka 

oyo aakuluntu yomazimo nomaludhi gondhikwa yaLevi. 

26Aaron naMoses oyo mboka ya lombwelwa kOmuwa, ya tembudhe mo Aaisraeli 

muEgipiti. 

27Oyo mboka ya lombwele omukwaniilwa gwaEgipiti, a ethe Aaisraeli ya ye. 

Oshipango shOmuwa kuMoses naAaron 

28Omuwa sho a popi naMoses mevi lyaEgipiti, 

29Okwa ti: “Ongame Omuwa. Lombwela omukwaniilwa gwaEgipiti ashihe shoka 

tandi ku lombwele.” 

30Moses okwa yamukula a ti: “Ou shi ndje kutya ngame omukakadhali mokupopya, 

omukwaniilwa ota pulakene ndje ngiini?” 

EKSODUS 7 

1Omuwa okwa ti: “Otandi ke ku ninga wa fa Kalunga komukwaniilwa, 

namumwanyoko Aaron ote ke mu lombwela a fa omuhunganeki gwoye. 

2Hokololela Aaron ashihe shoka tandi ku lombwele, noye ta ka lombwela 

omukwaniilwa, a laleke Aaisraeli ya tembuke mo moshilongo she. 

3Ihe otandi ka kukutika omukwaniilwa, noite ke mu pulakena nando, kashi na 

mbudhi, nando ndi longe iitilithi oyindji muEgipiti. 

4Nena otandi ka etela Egipiti egeelo edhigu nokutembudha mo omazimo gaantu 

yandje moshilongo. 

5Aayegipiti otaa ka tseya kutya ongame Omuwa, sho tandi yelutha okwooko kwandje 

ndi ya kondjithe e tandi tembudha mo Aaisraeli moshilongo.” 

6Moses naAaron oya ningi sho ya lombwelwa kOmuwa. 

7Pethimbo ndyoka sho taa popi nomukwaniilwa, Moses okwa li e na omimvo 

omilongo hetatu, naAaron omimvo omilongo hetatu nandatu. 

Ondhimbo yaAaron 

8Omuwa okwa lombwele Moses naAaron a ti: 

9“Omukwaniilwa ngele ote mu lombwele ta ti: ‘Ningii po oshinyengandunge shasha’, 

lombwela Aaron a umbile ondhimbo ye komeho gomukwaniilwa, oyo notayi shituka 

eyoka.” 

10Moses naAaron oya yi komukwaniilwa e taa ningi, ngaashi Omuwa e ya lombwele. 

Aaron oku umbile ondhimbo ye komeho gomukwaniilwa nomalenga ge, noya shituka 

eyoka. 

11Nena omukwaniilwa okwi ithana aanongo noompulile dhe, nokoonkondo dhawo 

dhuumpulile osho ya ningi wo. 

12Oyu umbile oondhimbo dhawo pevi, nodha shituka omayoka. Ihe ondhimbo 

yaAaron oye dhi nina po. 

13Omukwaniilwa okwa kukutike omwenyo gwe, ngaashi Omuwa a ti, ye ina pulakena 

Moses naAaron. 

Iiponga tayi adha Egipiti 

14Nena Omuwa okwa lombwele Moses a ti: “Omukwaniilwa okwa kukuta unene 

nokwa tindi okulaleka aantu ya ye. 

15Inda u ke mu tsakaneke ongula, sho ta yi kuNiili. Inda nondhimbo yoye ndjoka ya 

shitukile eyoka, u mu tegelele pomunkulo gwomulonga. 

16Mu lombwela u tye: ‘Omuwa, Kalunga kAahebeli, okwa tumu ndje, ndi ku 

lombwele, u laleke aantu ye ya ye ye ke mu simaneke mombuga. Ihe ngoye ino 

pulakena sigo opo mpaka. 

17Ngashingeyi, Nkeyama, Omuwa ote ke ku ulukila kutya oye lye, sho ta ka longa 

sha. Tala ko, otandi dhenge omeya gomomulonga nondhimbo ndjika, nomeya otaga 

shituka ombinzi. 

18Oohi otadhi ka sa, nomulonga otagu ka nika unene; Aayegipiti itaa ka vula okunwa 

mo.’ ” 

19Omuwa okwa lombwele Moses a ti: “Lombwela Aaron a kuthe ondhimbo ye, e yi 

taganekele komilonga, komikanka nokomadhiya agehe gaEgipiti. Omeya otaga ka 

shituka ombinzi, notayi ka menka nevi alihe notayi ka kala momatenga nomiiyuma.” 

20Moses naAaron oya ningi, ngaashi Omuwa e ya lombwele. Montaneho 

yomukwaniilwa nomalenga ge Aaron okwa yelutha ondhimbo ye e ta dhenge 

omulonga, nomeya agehe gamo oga shituka ombinzi. 

21Oohi odha sile momulonga, nogwa li tagu nika nayi, nAayegipiti inaa vula we 

okunwa mo. MuEgipiti alihe omwa li mu na ombinzi. 

22Nena oompulile dhomukwaniilwa odhe shi ningi wo koonkondo dhuumpulile 

wadho, omukwaniilwa nokwa kukutike omwenyo gwe e vule nale. Okwa tindi 

okupulakena Moses naAaron, ngaashi Omuwa a tile. 

23Okwa shuna kuuwa we ye ina pupa ko kwaashika. 

24Aayegipiti ayehe oya hupu momunkulo gwomulonga, ya mone omeya gokunwa, 

oshoka oya li itaa vulu okunwa omeya gomomulonga. 

25Opwa piti omasiku gaheyali, Omuwa sho a dhenge omulonga Niili. 

EKSODUS 8 

Omafuma 

1Omuwa okwa lombwele Moses a ti: “Inda komukwaniilwa u mu lombwele u tye: 

‘Laleka aantu yandje ya ye, opo ya ka simaneke ndje. 

2Ngele oto tindi, otandi geele oshilongo shoye noku shi siikila nomafuma. 

3Niili otagu ka ndumbakana omafuma, notaga ka za mo tage ya muuwa woye 

nomondjugo yoye yokulala nokombete yoye, osho wo momagumbo gomalenga goye 

nogaantu yoye, otage ya nokuli meziko lyoye nomiipana yoye yokukangela. 

4Otage ke ku nukila ngoye naantu yoye nomalenga goye agehe.’ ” 

5Omuwa okwa lombwele Moses a ti: “Lombwela Aaron a yeluthile ondhimbo ye 

komilonga, komikanka nokomadhiya, opo omafuma ga ndjituke ga siikile evi 

lyaEgipiti.” 

6Aaron okwe yi yeluthile komeya agehe, nomafuma oga ndjituka e taga siikile evi. 

7Ihe oompulile odha longitha uumpulile, nadho wo odha ndjitukitha omafuma ga 

holoka. 

8Omukwaniilwa okwi ithana Moses naAaron e ta ti: “Galikaneni Omuwa a kuthe po 

omafuma ngaka, notandi ka laleka aantu yeni ya ye, opo ya ka yambele Omuwa 

omafikilondjambo.” 

9Moses okwa yamukula a ti: “Otandi nyanyukilwa oku ku galikanena. Utha ethimbo, 

uuna tandi ke ku galikanena, osho wo omalenga goye naantu yoye. Nena oto ka 

manguluka komafuma, noitaku ka kala we nando olimwe, shila omuNiili amuke.” 

10Omukwaniilwa okwa yamukula a ti: “Galikanena ndje ongula.” Moses okwa ti: 

“Otandi ka ninga, ngaashi wa pula. Ngoye oto ka tseya kutya kaku na kalunga e thike 

pOmuwa, Kalunga ketu. 

11Ngoye, omalenga goye naantu yoye otamu ka manguluka komafuma noitaku ka 

kala we nando olimwe, shila omuNiili amuke.” 

12Moses naAaron oya zi pomukwaniilwa, Moses nokwa galikana Omuwa, a kuthe po 

omafuma ngoka u undulile omukwaniilwa. 

13Omuwa okwa ningi, ngaashi Moses a pula, nomafuma ngoka ga li momagumbo, 

momalundu nomuuwa, oga si. 

14Aayegipiti oye ga ndumbile moondumba oonene, nevi alihe olya nika komafuma. 

15Omukwaniilwa sho a mono omafuma ga si, okwa kukutike ishewe omwenyo gwe, 

naanaa ngaashi Omuwa a tile kutya omukwaniilwa ita ka pulakena Moses naAaron. 

Uumbululu 

16Omuwa okwa lombwele Moses a ti: “Lombwela Aaron a fundule ontsi yevi 

nondhimbo ye, nontsi otayi ka shituka uumbululu muEgipiti alihe.” 

17Aaron okwa fundula evi nondhimbo ye, nontsi ayihe muEgipiti oya shituka oomwe 

dha siikile aantu niimuna. 

18Oompulile odha kambadhala okulonga kuumpulile wadho, dhi hololithe po 

uumbululu, ihe odha nyengwa. Uumbululu odha li apehe, 

19noompulile odha lombwele omukwaniilwa dha ti: “Kalunga oye a ningi shika!” Ihe 

omukwaniilwa okwa li a kukuta, naanaa ngaashi Omuwa a ti, noina pulakena Moses 

naAaron. 

Omatopola 

20Omuwa okwa lombwele Moses a ti: “Meneka ongula onene u ka tsakaneke 

omukwaniilwa, sho ta yi komulonga, u mu lombwele kutya Omuwa ota ti: ‘Laleka 

aantu yandje ya ye, opo ya ka simaneke ndje. 

21Ngele oto tindi, otandi ku geele noku ku tumina omatopola, ngoye mwene, 

omalenga goye naantu yoye. Omatopola otaga ka udha omagumbo agehe gAayegipiti 

notaga siikile evi alihe. 

22Ihe otandi yoolola mo omukuma gwaGoshen, moka mwa kala aantu yandje, 

noitamu kala nando omatopola. Otandi shi ningi, opo u tseye kutya ongame Omuwa 

tandi longo moshilongo shika. 

23Otandi ka ninga eyooloko pokati kaantu yandje naantu yoye. Oshinyengandunge 

shika otashi ka ningwa ongula.’ ” 

24Omuwa okwa tumu oshikogo shomatopola muuwa womukwaniilwa nomomagumbo 

gomalenga ge. Oshilongo ashihe shaEgipiti osha hepekwa nayi komatopola. 

25Omukwaniilwa okwi ithana Moses naAaron e ta ti: “Indeni mu ka yambele Kalunga 

keni omafikilondjambo, ihe omoshilongo muka tuu.” 

26Moses okwa yamukula a ti: “Itashi opala oku shi ningila muka, oshoka Aayegipiti 

otaa ka hindwa komafikilondjambo getu giimuna mbyoka tatu ka yambela Omuwa, 

Kalunga ketu. Ngele tatu yamba iimuna e tatu hindi Aayegipiti pomafikilondjambo 

getu ye tu wete, otaye tu dhipaga nomamanya. 

27Otu na okweenda omasiku gatatu tu ye kombuga, tu ka yambele Omuwa, Kalunga 

ketu, omafikilondjambo, naanaa ngaashi e tu lombwele.” 

28Omukwaniilwa okwa ti: “Otandi ke mu etha, mu ka yambele Omuwa, Kalunga keni, 

omafikilondjambo mombuga, ngele itamu yi kokule unene. Galikanenii ndje.” 

29Moses okwa yamukula a ti: “Mbalambala shampa nda zi mpaka, otandi ka galikana 

Omuwa. Ongula omatopola otage mu thigi po, ngoye mwene, omalenga naantu yoye. 

Ihe ino tu kotokela we nokwiimba aantu koku ka yambela Omuwa 

omafikilondjambo.” 

30Moses okwa zi pomukwaniilwa e ta galikana Omuwa, 

31nOmuwa okwa ningi, ngaashi Moses a pula. Omatopola oga thigi po 

omukwaniilwa, omalenga ge naantu ye; inaku kala we nando etopola limwelimwe. 

32Ihe nando ongaaka, omukwaniilwa okwa kukutike omwenyo gwe noina laleka aantu 

ya ye. 

EKSODUS 9 

Oshivu shiimuna 

1Omuwa okwa lombwele Moses a ti: “Inda u ka lombwele omukwaniilwa kutya 

Omuwa, Kalunga kAahebeli, ota ti: ‘Laleka aantu yandje, opo ya ka simaneke ndje. 

2Ngele oto tindi ishewe oku ya laleka, 

3otandi ke ku tumina oshivu oshidhigu miimuna yoye ayihe: uukambe, uusino, 

oongamelo, oongombe, oonzi niikombo. 

4Otandi ka yoolola pokati kiimuna yAaisraeli naambyoka yAayegipiti; kape na 

oshimuna shAaisraeli shimwe tashi ka sa. 

5Ngame Omuwa ondu utha, ndi shi tsakanithe ongula yanakwasha moshilongo shika.’ 

” 

6Esiku lya landula Omuwa okwa ningi, ngaashi a tile. Iimuna ayihe yAayegipiti oya 

si, ihe kape na nando oshimuna shOmuisraeli shimwe sha sa. 

7Omukwaniilwa okwa tumu okutala iimuna yAaisraeli, ihe inaku sa nando oshimwe. 

Ihe omwenyo gwomukwaniilwa ogwa li gwa kukuta, noina laleka oshigwana shi ye. 

Iitumbuka 

8Nena Omuwa okwa lombwele Moses naAaron a ti: “Kutheni omutoko peziko gu 

udha omake geni; Moses ne gu gundile mombepo koshipala shomukwaniilwa. 

9Otagu ka gunduka gwa fa ontsi naEgipiti alihe, noshaa mpoka otagu tukula po 

iitumbuka mbyoka tayi ningi iilalo tayi ehameke aantu niimuna.” 

10Oya kutha omutoko e taa yi koshipala shomukwaniilwa. Moses okwe gu gundile 

mombepo, nogwe eta iitumbuka e tayi ningi iilalo kaantu nokiimuna. 

11Oompulile inadhi holoka ko we koshipala shaMoses, oshoka odha li dha kakata 

iitumbuka dha fa Aayegipiti ooyakwawo. 

12Ihe Omuwa okwa kukutike omwenyo gwomukwaniilwa, naanaa ngaashi a tile, 

nomukwaniilwa ina pulakena we Moses naAaron. 

Oompawe 

13Omuwa okwa lombwele Moses a ti: “Meneka ongula onene, u ka tsakaneke 

omukwaniilwa u mu lombwele kutya Omuwa, Kalunga kAahebeli, ota ti: ‘Laleka 

aantu yandje, opo ya ka simaneke ndje. 

14Ngashingeyi otandi ke ku tumina omageelo gandje agehe, ge ku hepeke ngoye 

mwene, omalenga goye naantu yoye, opo u ke shi tseye kutya kaku na ngu a fa ndje 

muuyuni auhe. 

15Ando nde ku dhenge pamwe naantu yoye noshivu, ando wa kombwa po nale 

kombanda yevi. 

16Ihe opo ndi ku ulukile oonkondo dhandje, onde ku kaleke ko u na omwenyo, opo 

esimano lyandje li taandele nuuyuni auhe. 

17Ihe natango owa tangalala nowa tindi okulaleka aantu yandje ya ye. 

18Ongula pethimbo ngaandika otandi ka tukula oshikungulu shoompawe oshidhigu 

shoka inaashi tseyika nale muEgipiti okuza ketameko ndongo onena. 

19Ngashingeyi lombwela ayehe naayihe u yi na, yi kale megumbo meni. Oompawe 

otadhi ka lokela kaantu nokiimuna ayihe tayi adhika pondje notayi si.’ ” 

20Omalenga gamwe gomukwaniilwa ngoka ga li ga tila oohapu dhOmuwa, oga fala 

aapika yawo niimuna yawo, yi ondame meni megameno. 

21Gamwe inaga pupa ko kelondodho lyOmuwa noye ethele aapika yawo niimuna 

yawo pondje. 

22Omuwa okwa lombwele Moses a ti: “Yeluthila okwooko kwoye kegulu, noompawe 

otadhi ka loka mevi alihe lyaEgipiti kaantu, kiimuna nokiimeno ayihe yokelundu.” 

23Moses sho a yeluthile ondhimbo ye kegulu, Omuwa okwa zigike iikogo 

nomindundumo noompawe, nolwaadhi olwa tsu mevi. Omuwa okwa tumu 

24oshikungulu oshidhigu shoompawe, noombadhi odha li tadhi shelagana. Osha li 

oshikungulu oshitilithi inaashi tseyika kuEgipiti hela a za. 

25Oompawe odha nyanyagula muEgipiti alihe ashihe sha li pondje, aantu niimuna 

ayihe. Osha thepagula iimeno ayihe momapya nokuteyagula po omiti adhihe. 

26Omukuma gwaGoshen, moka mwa kala Aaisraeli, omo amuke kaamwa li nando 

ompawe yimwe. 

27Omukwaniilwa okwi ithana Moses naAaron e ta ti: “Nena onda yono. Omuwa oku 

li mondjila, tse naantu yandje otwa puka. 

28Galikaneni Omuwa! Omindundumo noompawe odha lunda pombanda! Otandi 

uvaneke oku mu laleka, itamu kala mo we muka olule.” 

29Moses okwa ti kuye: “Mbalambala sho tandi zi mo moshilando, otandi ka yelutha 

omaako gandje megalikano kOmuwa. Omindundumo otadhi ka mwena noitaku ka 

kala we oompawe, opo u tseye kutya evi olyOmuwa. 

30Ihe ondi shi shi kutya ne nomalenga goye natango ihamu tila Omuwa Kalunga.” 

31Iigwanga yoliina niishokelya oya li ya thepagulwa po, oshoka iishokelya oya li ya 

vala, niigwanga yoliina oya li ya sheneka oongala. 

32Ihe omaludhi gosiima inaga yonwa po, oshoka ogo ga hugunina okutiligana. 

33Moses okwa zi pomukwaniilwa e ta piti mo moshilando e ta yelutha omaako ge 

megalikano kOmuwa. Omindundumo, oompawe nomvula oya sheka. 

34Ihe omukwaniilwa sho a mono kutya omvula, omindundumo noompawe odha 

mwena, okwa yono ishewe. Oye nomalenga ge oya kukutike oomwenyo dhawo, 

35Ngaashi Omuwa e shi lombwelele Moses. Omukwaniilwa ina laleka Aaisraeli ya ye. 

EKSODUS 10 

Oombahu 

1Omuwa okwa lombwele Moses a ti: “Inda komukwaniilwa, oshoka onda kukutike 

omwenyo gwe noomwenyo dhomalenga ge, opo ndi tsakanithile iinyengandunge 

mbika mokati kawo, 

2nopo u wape okuhokololela aamwoye naatekulu yoye, nkene nda goyapaleke 

Aayegipiti, sho nda tsakanitha iinyengandunge mbika. One amuhe otamu ka tseya 

kutya ongame Omuwa.” 

3Moses naAaron oya yi komukwaniilwa e taa ti kuye: “Omuwa Kalunga kAahebeli 

ota ti: ‘Sigo uunake to tindi okuvulika kungame? Laleka aantu yandje ya ye, opo ya 

ka simaneke ndje. 

4Ngele oto tindi natango, ongula otandi ka undulila oombahu moshilongo shoye. 

5Otadhi ka kala odhindjidhindji tadhi siikile evi. Otadhi ka lya po ashihe shoka sha 

thigwa po koompawe, nomiti ndhoka dha hupu ko. 

6Otadhi ka udha muuwa woye nomomagumbo gomalenga goye nogaantu yoye ayehe. 

Owindji wadho inau monika nokoohokulu, hela ya kalele kombanda yevi.’ ” Nena 

Moses okwa pilamene ko e ta shuna. 

7Omalenga gomukwaniilwa oga ti kuye: “Sigo uunake omulumentu nguno te tu talitha 

omalwa? Laleka aalumentu Aaisraeli ya ye, opo ya ka simaneke Omuwa, Kalunga 

kawo. Ou wete ko tuu kutya Egipiti otali ka teka po?” 

8Oyo noya galulile Moses naAaron komukwaniilwa, e ta ti kuyo: “Otamu vulu okuya, 

opo mu ka simaneke Omuwa, Kalunga keni. Oolye naanaa ya hala okuya?” 

9Moses okwa yamukula a ti: “Atuhe otatu ka ya, aanona yetu naakulupe yetu. Otatu yi 

naana yetu aamati naakadhona, oonzi niikombo noongombe dhetu, oshoka otatu ka 

dhana oshituthi, tu simaneke Omuwa.” 

10Omukwaniilwa okwa ti: “Otandi gana kOmuwa kutya itandi mu pitika nando, mu 

kuthe aakulukadhi yeni naanona! Osha yela kutya ne omu na iipotha. 

11Aawoo! Aalumentu oyo ayeke naa ye ndati, mu ka simaneke Omuwa, ngele osho 

mwa hala.” Oyo noya tidha po Moses naAaron pomukwaniilwa. 

12Omuwa okwa lombwele Moses a ti: “Yeluthila okwooko kwoye kombanda yevi 

lyaEgipiti alihe, opo oombahu dhi ye. Otadhi ya e tadhi li po ashihe hashi koko, 

ashihe shoka sha hupu ko koompawe.” 

13Moses okwa yelutha ondhimbo ye, Omuwa nokwa pendutha ombepo yokuuzilo tayi 

pepe noshilongo omutenya nuusiku auhe. Ongula sho kwa shi, oombahu odha holoka. 

14Odhe ya miiluku nodha halakana noshilongo ashihe. Odha li iiluku iinenenene 

yoombahu inaayi monika nale, noinayi monika we. 

15Odha siikile evi ndele tali ti tuu tye. Odha li po ashihe sha thigwa po koompawe, 

niiyimati yokomiti. MuEgipiti alihe inamu kala we efo li li komuti nenge oshimeno 

sha ziza. 

16Opo mpoka omukwaniilwa okwi ithana Moses naAaron onkolonkolo e ta ti: “Onda 

yono kOmuwa, Kalunga keni, nokune. 

17Dhiminii ndje po oondjo dhandje lumwe natango ne mu galikane Omuwa, Kalunga 

keni, a kuthe po egeelo ndika lyeso pungame.” 

18Moses okwa zi pomukwaniilwa e ta galikana Omuwa. 

19Omuwa okwa pepitha ombepo yokuuzilo ya piluka tayi zi kuuninginino, ndjoka ya 

yelutha po oombahu e tayi dhi undulile mEkololo lyaSues. MuEgipiti inamu kala we 

nando ombahu yimwe. 

20Omuwa okwa kukutike omwenyo gwomukwaniilwa noina laleka we Aaisraeli, ya 

ka ye. 

Omilema 

21Omuwa okwa lombwele Moses a ti: “Yeluthila okwooko kwoye kegulu, nomilema 

omiluudhe thokothoko, ngomuntu oto hala u tye oto dhi kwata, otadhi siikile evi alihe 

lyaEgipiti.” 

22Moses okwa yeluthile okwooko kwe kegulu, nomuEgipiti omwa kala omilema 

thokothoko omasiku gatatu. 

23Aayegipiti inaa vula we okumonathana, nokape na we ngoka a zi maandjawo 

pethimbo mpoka. Mpoka pwa li Aaisraeli, opwa li uuyelele. 

24Omukwaniilwa okwi ithana Moses e ta ti: “Otamu vulu okuya, mu ka simaneke 

Omuwa; aakulukadhi yeni naanona yeni otamu yi nayo wo. Ihe oonzi niikombo 

noongombe dheni nadhi kale po.” 

25Moses okwa yamukula a ti: “Tu pa wo iimuna mbyoka yoontselelandjambo 

noyomafikilondjambo okuyambela Omuwa, Kalunga ketu. 

26Aawoo, otatu yi niimuna yetu; itatu thigi po nando oshimwe. Tse yene otatu 

hogolola iimuna mbyoka tatu ka yambela Omuwa, Kalunga ketu. Nokuli inatu tseya 

iimuna oyini tatu ka yambela Omuwa, sigo twa thiki ko.” 

27Omuwa okwa kukutike omwenyo gwomukwaniilwa, noine ya etha ya ye. 

28Okwa ti kuMoses: “Za po pungame! Inandi ku mona we! Esiku to shi ningi, oto si!” 

29Moses okwa yamukula a ti: “Owa popi dhu uka. Itandi ka mona we oshipala shoye.” 

EKSODUS 11 

Eso lyiisheeli 

1Omuwa okwa lombwele Moses a ti: “Otandi tumu owala egeelo limwe 

komukwaniilwa gwaEgipiti naantu ye. Nena ote mu laleke mu ye. Nokuli ote ke mu 

tidha mo moshilongo. 

2Ngashingeyi lombwela Aaisraeli, ya lombwelathane ayeheyehe to ti naa hehele 

kaashiinda yawo iinima yiingoli noyiisiliveli.” 

3Omuwa okwa simanekitha Aaisraeli kAayegipiti. Eeno, nomalenga go gene wo 

naantu ayehe oya simaneke Moses omuntu omunene. 

4Moses okwa ti komukwaniilwa: “Omuwa ota ti: ‘Pokati kuusiku otandi taakana 

Egipiti, 

5nomumati kehe osheeli muEgipiti ota ka sa, okuza kosheeli shomukwaniilwa, ngoka 

te mu landula muukwaniilwa, sigo okosheeli shomukulukadhi omupika, ngoka ha tsu 

koshini. Iisheeli ayihe yiimuna wo oyi na okusa. 

6MuEgipiti otamu ka kala elilagano enene, noshinima shika inashi kala mo nale 

noitashi ka kala mo we. 

7Ihe kape na nokuli ombwa tayi ka gwedha Aaisraeli nenge iimuna yawo. Nena otamu 

ka tseya kutya ngame Omuwa tandi ningi eyooloko pokati kAayegipiti nokAaisraeli.’ 

” 

8Moses okwa tsikile ko ta ti: “Omalenga goye agehe otage ke ya kungame e tagi 

inyongamene kungame nokwiindila ndje, ndi kuthe po aantu yandje ayehe, ndi ze po 

ndi ye. Konima yaambika otandi ka ya.” Nena Moses okwa zi po pomukwaniilwa a 

geya omulilo gwowala. 

9Omuwa okwa lombwele Moses e ta ti: “Omukwaniilwa ota ka tinda oku mu 

pulakena, opo ndi longe iinyengandunge iinene muEgipiti.” 

10Moses naAaron oya tsakanitha iinyengandunge mbika ayihe koshipala 

shomukwaniilwa, ihe Omuwa okwa kukutike omwenyo gwe, noina laleka Aaisraeli 

ya ze mo moshilongo she. 

EKSODUS 12 

Opaasa 

1Omuwa okwa lombwele Moses naAaron muEgipiti ta ti: 

2“Omwedhi nguka nagu ninge omwedhi gwotango gwomumvo gweni. 

3Lombweleni egongalo alihe lyaIsrael omakumagidho ngaka: Mesiku etimulongo 

lyomwedhi nguka omulumentu kehe na hogolole onzigona nenge oshikombo 

omolwaanegumbo. 

4Egumbo lye ngele eshona okumana po oshimuna ashihe, oye pamwe namushiinda 

naa topole oshimuna pokati pawindji waanegumbo ya gwanena shaa ngoka a lye. 

5Omu na okuhogolola onzi nenge oshikombo, ihe nashi kale oshilumentu shomumvo 

gumwe shaa na oshipwe. 

6Ongulohi yesiku etimulongo netine lyomwedhi egongalo alihe lyaIsrael nali yi 

dhipage. 

7Aantu naa kuthe ko ombinzi ye yi gwayeke kiikulo nopiipamba yomiyelo 

dhomagumbo ngoka tamu lilwa iimuna. 

8Uusiku mboka onyama nayi yothwe, notayi liwa niigwanga iilulu pamwe niikwiila 

inaayi tulwa efulika. 

9Onyama inamu yi lya ombihu nenge ya fumikwa, ihe yi lyeni ya yothwa ayihe, 

nomutse nomagulu nomandjandja. 

10Inamu hupitha ko yimwe yi thike kongula; ngele otapa hupu sha, shi lungunitheni. 

11Yi lyii po mbala, ne mwa zalela olweendo, oongaku koompadhi noondhimbo dheni 

pomake. Shika osho oshituthi shaPaasa shokusimaneka ndje, ngame Omuwa. 

12“Uusiku mboka otandi ka taakana evi lyaEgipiti, nokudhipaga aatango ayehe 

aalumentu, ayehe yaantu noyiimuna, note pangula iikalunga ayihe yaEgipiti. Ongame 

Omuwa. 

13Ombinzi kiikulo yomiyelo otayi ka kala endhindhiliko okudhimbululitha 

omagumbo moka mu li mo. Shampa nda mono ombinzi, otandi mu pitilile po noitandi 

mu etele oshiponga, sho tandi geele Aayegipiti. 

14Dhaneni esiku ndika li ninge oshituthi shelongelokalunga, li mu dhimbuluthe shoka 

ngame Omuwa nda ningi. Kaleni tamu li dhana nomaluvalo geni sigo aluhe.” 

Oshituthi shiikwiila yaa na efulika 

15Omuwa okwa ti: “Omasiku gaheyali inamu lya iikwiila ya tulwa efulika; lyeni 

owala iikwiila inaayi tulwa efulika. Mesiku lyotango kuthii mo efulika alihe 

maandjeni, oshoka ngele ope na ngoka ta li oshikwiila sha tulwa efulika momasiku 

ngoka gaheyali, ita talwa we gwomaantu yandje. 

16Mesiku lyotango nomesiku etiheyali otamu gongala melongelokalunga. Omasiku 

ngoka inamu longa sha, ihe omu na ngaa okuteleka iikulya. 

17Dhiginineni oshituthi shika, oshoka mesiku ndika onda tembudha omazimo geni 

muEgipiti. Omathimbo agehe tage ya, omu na okudhana oshituthi mesiku ndika. 

18Okuza kongulohi yesiku etimulongo netine lyomwedhi gwotango sigo ongulohi 

yesiku etimilongombali nolyotango inamu lya oshikwiila sha tulwa efulika. 

19-20Omasiku gaheyali efulika inali monika mo momagumbo geni, oshoka shaa 

ngoka, omuvalelwamo nenge omukwiilongo, ta li oshikwiila sha tulwa efulika, ita ka 

yalulilwa maantu yandje.” 

Opaasa yotango 

21Moses okwa hiya aawiliki ayehe yaIsrael e ta ti kuyo: “Shaa ngoka gwomune oku 

na okuhogolola onzigona nenge oshikombo noku shi dhipaga, opo omagumbo geni ga 

dhane Opaasa. 

22Kutheni oshisopi noku shi yaya mokayo moka mu na ombinzi yoshimuna, ne mu 

gwayeke ombinzi kiikulo nopiipamba yomiyelo dhomomagumbo geni. Inapa kala 

nando omuntu ta piti pondje, sigo taku shi. 

23Omuwa sho ta taakana Egipiti ta dhipaga Aayegipiti, ota mono ombinzi kiikulo 

nopiipamba yomiyelo noita pitika omuyengeli gweso a ye momagumbo geni e mu 

dhipage. 

24Ne naana yeni omu na okuvulika koshipango shika sigo aluhe. 

25Sho tamu ka ya mevi ndyoka Omuwa a uvaneke oku li mu pa, omu na 

okutsakanitha omusindilo nguka. 

26Aana yeni nge taye mu pula taa ti: ‘Iinima mbino otayi ti ngiini?’ 

27Otamu yamukula tamu ti: ‘Oyo eyambo lyOpaasa lyokusimaneka Omuwa, 

molwashoka a pitilila omagumbo gAaisraeli muEgipiti. Okwa dhipaga Aayegipiti, ihe 

okwe tu hupitha.’ ” Aaisraeli oya tsu oongolo noya galikana. 

28Opo ihe oya yi noya ningi shoka Omuwa a lombwele Moses naAaron. 

Aatango taa si 

29Pokati kuusiku Omuwa okwa dhipaga aatango ayehe muEgipiti okuza komuna 

gwomukwaniilwa, ngoka a li te mu landula melelo, sigo okomuna gwonkwatwa, 

ngoka e li mokakuma komeni lyevi; aatango ayehe yiimuna oya dhipagwa wo. 

30Uusiku mbwiyaka omukwaniilwa, omalenga ge nAayegipiti ayehe yalwe oya 

penduka noya lili. Omwa li oosa muEgipiti alihe, oshoka kamwa li nando egumbo 

moka inaamu sa omumati. 

31Uusiku tuu mboka omukwaniilwa okwi ithana Moses naAaron e ta ti: “Indeni, one 

nAaisraeli yeni. Zii mo moshilongo shandje; indeni mu ka simaneke Omuwa, ngaashi 

mwi indile. 

32Indeni noonzi niikombo noongombe dheni. Galikanenii ndje wo, ndi yambekwe.” 

33Aayegipiti oya ulumike aantu ye endelele ya thige po oshilongo shawo. Oya ti: 

“Otatu ka sa po atuhe, ngele itamu yi.” 

34Aantu oyu udha uuyo wawo nondombo inaayi tulwa efulika e taye u mangele 

miikayiwa noye u humbata komapepe gawo. 

35Aaisraeli oya ningi, ngaashi ya lombwelwa kuMoses, e taa hehela Aayegipiti iinima 

yiingoli noyiisiliveli noonguwo. 

36Omuwa okwa tula mAayegipiti ondjaalela ya yaalele Aaisraeli e taye ya pe shoka ya 

pula. Pamukalo nguka Aaisraeli oya faalele uuyamba wAayegipiti. 

Aaisraeli taa tembuka muEgipiti 

37Aaisraeli oya zi muRameses yu uka kuSukkot. Ayehe kumwe aalumentu omayuvi 

omathele gahamano, aakiintu naanona inaa yalulwa. 

38Aantu yalwe aayeni pamwe noonzi niikombo noongombe odhindji oya yi pamwe 

nayo. 

39Mondombo ndjoka ya zi nayo muEgipiti, oya yotha mo iikwiila inaayi lulikwa. 

Ondombo oya li inaayi lula, oshoka muEgipiti oya tidhwa mo neulumo, noya li yaa na 

olweedhe okwiilongekidhila onguta. 

40Aaisraeli oya kalele muEgipiti omimvo 430. 

41Mesiku ndyoka omimvo 430 sho dha tsakana, omazimo agehe goshigwana 

shOmuwa oga tembuka muEgipiti. 

42Okwa li uusiku, Omuwa sho a tonatela nokwe ya tembudha mo muEgipiti; uusiku 

tuu mbuka Aaisraeli ayehe naa dhiginine ya kale ya tonata, opo ya simaneke Omuwa 

sigo okomaluvalo agehe. 

Edhiko lyOpaasa 

43Omuwa okwa lombwele Moses naAaron ta ti: “Omautho gOpaasa ogo ngaka: Kape 

na omukwiilongo ta li uulalelo waPaasa, 

44ihe omupika kehe ngoka we mu landa, ota vulu oku u lya, ngele we mu fukalekitha 

tango. 

45Kape na omweendanandjila nenge omulongi a hehelwa te u li. 

46Uulalelo auhe nau lilwe megumbo moka wa telekelwa; inau falwa pondje. Inamu 

nyanyula nando esipa limwe lyoshimuna. 

47Egongalo alihe lyaIsrael nali dhane oshituthi shika, 

48ihe inashi liwa kaafukolume nando. Ngele ope na omukwiilongo a kala mokati keni 

nokwa hala okudhana Opaasa, a simaneke Omuwa, nena fukalekitheni aalumentu 

ayehe yomaandjawo. Nena ota vulu okuyalulwa ngaashi omuvalwa Omuisraeli nota yi 

mongundu yoshituthi. 

49Omautho ngaka otaga kwatelele mo aavalwa Aaisraeli naakwiilongo mboka ya kala 

mokati keni.” 

50Aaisraeli ayehe oya vulika noya ningi, ngaashika Omuwa a lombwele Moses 

naAaron. 

51Esiku ndyoka Omuwa okwa tembudha mo Aaisraeli muEgipiti. 

EKSODUS 13 

Eyapulo lyaatango 

1Omuwa okwa lombwele Moses a ti: 

2“Yapulilii ndje aatango ayehe aalumentu, oshoka omutango kehe Omuisraeli 

omulumentu nomutango kehe gwoshimuna ogwandje.” 

Oshituthi shiikwiila inaayi lulikwa 

3Moses okwa lombwele aantu a ti: “Dhimbulukweni esiku ndika, uuna ndoka mwa 

tembuka muEgipiti, moka mwa li aapika. Esiku olyo ndika Omuwa e mu tembudha 

mo koonkondo dhe oonene. Inamu lya iikwiila ya tulwa efulika. 

4Otamu tembuka muEgipiti mesiku ndika momwedhi gwotango, omwedhi Abib. 

5Omuwa okwa uvanekele oohokulu nokugana e mu pe evi lyAakaanana, Aaheti, 

Aayamori, Aahevi nAayebusi. Shampa e mu fala mevi ndyoka lya tondoka omahini 

nomagadhi goonyushi, omu na okudhana oshituthi momwedhi gwotango omumvo 

kehe. 

6Omasiku gaheyali omu na okulya iikwiila inaayi tulwa efulika nomesiku etiheyali 

oku na oshituthi shokusimaneka Omuwa. 

7Omasiku gaheyali inamu lya iikwiila yi na efulika; moshilongo shoye ashihe inamu 

kala nande efulika nenge ondombo ya lulikwa. 

8Uuna oshituthi tashi tameke, fatululila omumwoye omumati kutya otandi ningi 

ngeyi, oshoka Omuwa okwe shi ningile ndje, sho nda tembuka muEgipiti. 

9Oshinima shika nashi kale edhimbulukitho lya fa lya mangelwa koshikaha shoye 

nenge li li moshipala shoye; otashi ku dhimbulutha okutsikila okutotomona 

nokwiilonga ompango yOmuwa, oshoka Omuwa okwe ku tembudha muEgipiti 

koonkondo dhe oonene. 

10Dhaneni oshituthi shika mesiku lyu uthwa omumvo kehe.” 

Iisheeli 

11“Omuwa ote ku fala mevi lyAakaanana, ndyoka e li ku uvanekele nokugana, nosho 

wo oohokulu. Shampa e li ku pe, 

12ou na okuyambela Omuwa omumati kehe osheeli. Osheeli kehe shiimuna 

oshOmuwa, 

13ihe oshi na okukulilwa, ngele osheeli shokasino, u yambe onzigona peha lyasho. 

Ngele ino hala okukulila okasino, teya othingo yako. Ou na okukulila osheeli shoye 

shomumati. 

14Konakuyiwa omumwoye omumati nge te ku pula kutya shika otashi ti ngiini, mu 

yamukula u tye: ‘Omuwa okwe tu tembudha muupika muEgipiti koonkondo dhe 

oonene. 

15Omukwaniilwa gwaEgipiti sho a li a kukutika omwenyo gwe nokwa tindi oku tu 

laleka tu tembuke, Omuwa okwa dhipaga aatango ayehe aalumentu muEgipiti 

noyiimuna wo. Omolwashoka tatu yambele Omuwa omutango kehe gwoshimuna 

oshilumentu, ihe aana yetu aamati ohatu ya kulile. 

16Shika nashi kale edhimbulukitho lya fa lya mangelwa koshikaha shoye nenge li li 

moshipala shoye; otashi ku dhimbulutha kutya Omuwa okwe tu tembudha muEgipiti 

koonkondo dhe oonene.’ ” 

Oshikogo shomunzile noshikogo shomulilo 

17Omukwaniilwa gwaEgipiti sho a laleke aantu ya ye, Kalunga ine ya fala mondjila 

yu uka komunkulo gwaFilistia, nando oyo ya li ondjila ya tetula. Kalunga okwa ti: 

“Inandi hala aantu ya lundulule omadhiladhilo gawo e taa shuna kuEgipiti, shampa ya 

dhimbulula nani kutya otaa ka kondja.” 

18Ndele okwe ya fala nondjila ya dhingoloka mombuga yu uka kEkololo lyaSues. 

Aaisraeli oya li ya homata, sho ya tembuka. 

19Moses okwa kutha iipongo yaJosef, ngaashi Josef a uvanekitha Aaisraeli nokugana 

ye shi ninge. Josef okwa tile: “Kalunga nge te mu mangulula, omu na okufaalela 

iipongo yandje mu ze nayo mpaka.” 

20Aaisraeli oya zi muSukkot e taa ka yunga oontanda puEtam kooha dhombuga. 

21Omutenya Omuwa okwe ya tetekelele moshikogo shomuzile e ya ulukile ondjila, 

nuusiku okwe ya tetekelele moshikogo shomulilo e ya minikile, opo ya vule 

okweenda uusiku nomutenya. 

22Oshikogo shomunzile osha li aluhe komeho gaantu omutenya aguhe, nuusiku 

oshikogo shomulilo. 

EKSODUS 14 

Okutokola Efuta etiligane 

1Omuwa okwa lombwele Moses a ti: 

2“Lombwela Aaisraeli ya shune ya ka yunge oontanda peelo lyaPi Hahirot pokati 

kaMigdol nEfuta etiligane, popepi naBaal Zefon. 

3Omukwaniilwa ota ka dhiladhila kutya Aaisraeli otaye endagula noshilongo ya 

kondekwa kombuga. 

4Otandi ka kukutika omwenyo gwe note ke mu landula, ihe esindano lyandje 

lyokusinda iita ye otali ka simanekitha ndje. Nena Aayegipiti otaa ka tseya kutya 

ongame Omuwa.” Aaisraeli oya ningi, ngashika ya lombwelwa. 

5Omukwaniilwa gwaEgipiti sho a lombwelwa kutya aantu ya yi, ye nomalenga ge oyi 

itedhulula e taa ti: “Otwa ningi ngiini? Otwe etha Aaisraeli ya ye, e tatu kanitha 

aapika yetu!” 

6Omukwaniilwa okwa londo metembakwiita lye, netangakwiita lye oli ilongekidha. 

7Okwa piti mo nomatembakwiita ge agehe, mwa kwatelelwa mo ngoka omathele 

gahamano ga simana, taga wilikwa komalenga ge. 

8Omuwa okwa kukutike omwenyo gwomukwaniilwa e ta landula Aaisraeli mboka ya 

tembuka mo nomukumo. 

9Etangakwiita lyAayegipiti, uukambe wawo auhe, omatembakwiita naahingi oye ya 

landula e taye ya endje mo mpoka ya yunga oontanda pEfuta etiligane popepi naPi 

Hahirot naBaal Zefon. 

10Aaisraeli sho ya mono omukwaniilwa netangakwiita lye taye ya landula, oya haluka 

e taa kugile Omuwa ekwatho. 

11Oya ti kuMoses: “MuEgipiti kamwa li oombila nani? Owe tu tembudha mo, tu ye tu 

sile mombuga? Tala nduno shoka wa ningi, sho we tu tk embudha muEgipiti. 

12Inatu ku lombwela nale kutya etha, tu longele Aayegipiti? Oshoka okukala muupika 

oku vule okusila mombuga muka.” 

13Moses okwa yamukula a ti: “Inamu tila! Ikoleleleni ne mu tale ehupitho ndyoka 

Omuwa te mu hupitha nalyo nena ndjika; oshoka Aayegipiti mboka mwa tala itamu 

ya mono we sigo aluhe. 

14Omuwa ote mu kondjele, nane omu na okumwena thilu.” 

15Omuwa okwa lombwele Moses a ti: “Omolwashike to kugile ndje ekwatho? 

Lombwela aantu ya hume ko. 

16Yeluthila ondhimbo yoye kefuta. Omeya otaga ka topoka pokati, nAaisraeli otaa ka 

enda mefuta puukukutu. 

17Otandi ka kukutika oomwenyo dhAayegipiti notaye ya landulile mo, notandi ka 

likola esimano mesindano lyandje, sho te sindi omukwaniilwa, aakwiita ye, 

omatembakwiita ge naahingi ye. 

18Shampa nde ya dhenge, Aayegipiti otaa ka tseya kutya ongame Omuwa.” 

19Omuyengeli gwaKalunga ngoka a li komeho gosheendo shaIsrael, okwa lunduluka e 

ta yi konima yawo. Oshikogo shomunzile wo osha lundulukile konima yawo, 

20sha yi pokati kAayegipiti nAaisraeli. Kombinga yAayegipiti osha ningi omilema, 

ihe osha minikile Aaisraeli, onkee omatangakwiita inaga wapa okuhedhathana uusiku 

auhe. 

21Moses okwa yeluthile okwooko kwe kefuta, Omuwa nokwa tondokitha po efuta lya 

shunithwa kombepo ondhigu yokuuzilo. Oya pepe uusiku auhe e tayi kutha po omeya, 

omeya noga thikama. Omeya oga topoka pokati, 

22nAaisraeli oya yi mefuta taa ende puukukutu. Omeya oga thikama ga fa omakuma 

koombinga noombinga. 

23Aayegipiti oye ya landulile mo mefuta pamwe nuukambe wawo auhe, 

nomatembakwiita gawo naahingi. 

24Ongula yoontundumene Omuwa okwa talele Aayegipiti moshikogo shomulilo 

noshomunzile e te ya piyaganeke. 

25Omagulu gomatemba gawo oga yi montopo noya humu ko nuudhigu. Aayegipiti 

oya ti: “Omuwa ota kondjele Aaisraeli note tu kondjitha. Tu yeni ontuku.” 

26Omuwa okwa lombwele Moses e ta ti: “Yeluthila okwooko kwoye kombanda 

yefuta, nomeya otaga siikile Aayegipiti nomatembakwiita gawo naahingi.” 

27Moses okwa ganeke oshikaha she kombanda yefuta, nopokutenda kweluwa omeya 

oga shuna kumwe ga kale ngashika shito. Aayegipiti oya kambadhala ye ga ye 

ontuku, ihe Omuwa okwe ya undulile mefuta. 

28Omeya oga shuna kumwe e taga siikile omatembakwiita, aahingi netangakwiita 

lyAayegipiti alihe ndyoka lya landulile Aaisraeli mefuta; inapa hupa nando ogumwe. 

29Aaisraeli oya taaguluka efuta puukukutu pokati komakuma gaali gomeya 

koombinga noombinga. 

30Esiku ndyoka Omuwa okwa hupitha Aaisraeli miikaha yAayegipiti, nAaisraeli oya 

mono omidhimba dhawo komunkulo gwefuta. 

31Aaisraeli sho ya mono, Omuwa nkene a dhenge Aayegipiti koonkondo dhe oonene, 

oya tila Omuwa; oyo noyi itaale Omuwa nomuntu gwe Moses. 

EKSODUS 15 

Eimbilo lyaMoses 

1Moses nAaisraeli oyi imbile Omuwa eimbilo ndika tali ti: “Otandi imbile Omuwa, 

oshoka okwa mono esindano enene;  uukambe naakayili yawo okwe ya undulile 

mefuta. 

2Omuwa oye oonkondo dhandje neimbilo lyandje;  oye tuu a hupitha ndje. Oye 

Kalunga kandje, notandi mu tanga, Kalunga katate, notandi mu imbile molwuunene 

we. 

3Omuwa oye ofule;  edhina lye Omuwa. 

4Aakwiita yAayegipiti nomatembakwiita gawo okwe ga umbile mefuta;  omalenga 

gawo ga simana okwe ga dhogele mEfuta etiligane. 

5Uulefuta we ya siikile;  oya ka ningina mo sigo okondaandelo ngomamanya. 

6Olulyo lwoye, Omuwa, olwa simana noonkondo;  olwa tetagula aatondi iintimbu. 

7Mesimano lyoye enene owa dhenge aatondi yoye;  ondjahi yoye ya hwama oye ya 

lungunitha ya fa iiyagaya. 

8Owa fudhile efuta, omeya noga thikama;  oga thikama ga fa omakuma;  ondaandelo 

yefuta oye ya pontundulu. 

9Omutondi okwa ti: 

‘Etha utale ndi ya landule notandi ya kwata po;  otii ka hakana uuyamba, ndi kuthe 

shoka nda hala;  otandi pweya mo egongamwele lyandje, e te kutha po ayihe yawo.’ 

10Omuwa, owa fudha lumwe aluke, nAayegipiti ya kulukile mo;  oya ningine mo ya 

fa ooshumbu momeya omatilithi. 

11Omuwa, olye ngo e ku fa mokati kookalunga? Olye e ku fa meadhimo 

nomuuyapuki? Olye ta vulu okulonga iinyengandunge niilongankondo e ku fa? 

12Owa ganeke okwooko kwoye kwokokulyo, evi nolya nina po aatondi yetu. 

13Owa dhiginine euvaneko lyoye, owa wilike oshigwana shoka we shi mangulula;  

koonkondo dhoye owe shi wilike, u shi fale kevi eyapuki. 

14Iigwana oye shi uvu, oyo notayi kakama;  Aafilisti oya kwatwa kehaluko. 

15Aawiliki Aaedom oya tila;  aalumentu aanankondo yokuMoab otaa kakama;  

Aakaanana oya kanitha omukumo gwawo. 

16Ehaluko netilo lye ya lambele. Omuwa, oya tala oonkondo dhoye noya pugalala ya 

kumwa ko, osigo aantu yoye ya piti taa katuka — aantu tuu mboka wa mangulula 

muupika. 

17Owe ya eta mo e to ya tsike kondundu yoye, ehala ndyoka ngoye, Omuwa, we li 

ihogololele, li ninge onganda yoye, otempeli ndjoka ngoye mwene we yi tungu. 

18Ongoye, Omuwa, to kala omukwaniilwa aluhe sigo aluhe.” 

Eimbilo lyaMiriam 

19Aaisraeli oye ende mefuta puukukutu. Ihe omatembakwiita gAayegipiti nuukambe 

wawo naahingi sho ya yi mefuta, Omuwa okwe ya siikile nomeya gefuta. 

20Omuhunganeki omukiintu Miriam, omumwayina gwaAaron, okwa kutha okantunda 

ke, naakulukadhi ayehe oye mu landula taa hiki uuntunda yo taa tembula. 

21Miriam okwe ya yamukula ti imbi ta ti: “Imbileni Omuwa, oshoka okwa mono 

esindano enene;  uukambe naakayili yawo okwe undulile mefuta.” 

Omeya omalulu 

22Moses okwa kutha po Aaisraeli pEfuta etiligane e te ya fala mombuga Shur. Oye 

ende omasiku gatatu mombuga, ihe inayi itsa nando omeya. 

23Nena oye ya kehala hali ithanwa Mara, ihe omeya gamo omalulu inaa vula nando 

oku ga nwa. Omolwashoka ehala lya lukwa Mara. 

24Aantu oya ngungutulile Moses noya pula ya ti: “Otatu ka nwa shike?” 

25Moses okwa galikana Omuwa a pwila po, Omuwa nokwe mu ulukile oshiti shoka e 

shi umbile momeya, nomeya oga ningi omatoye, taga nuwa. Pehala mpoka Omuwa 

okwe ya pe iipango, ye yi dhiginine nokwe ya makele. 

26Okwa ti: “Ngele otamu vulika kungame shili mokugwanitha shoka tandi shi tala shu 

uka e tamu dhiginine iipango yandje, nena itandi mu geele ndi mu undulile nando 

olimwe lyomomahepeko ngoka nde ga undulile Aayegipiti. Ongame Omuwa, ngoka 

te mu aludha.” 

27Esiku lyanofu oye ya kuElim, nkoka kwa li oothithiya omulongo nambali 

nomilunga omilongo heyali. Oyo noya yungu ontanda yawo pomeya. 

EKSODUS 16 

Omanna niimote 

1Egongalo alihe lyaIsrael olya zi po puElim nomesiku etimulongo netitano 

lyomwedhi omutiyali, sho ya zi muEgipiti, oye ya mombuga Sin, ndjoka ya li pokati 

kaElim naSinai. 

2Mombuga moka oya ngungutulile Moses naAaron 

3noya ti kuyo: “Otwa hala Omuwa andola e tu dhipagelele muEgipiti. Hwiyaka otwa 

li hatu kuutumba poombiga dhoonyama niikulya oyindjiyindji ngaashi twa hala. Ne 

omwe tu tembudha mo, mu tu ete mombuga muka, mu tu sithe kondjala.” 

4Omuwa okwa lombwele Moses e ta ti: “Ngashingeyi otandi ke mu lokithila iikulya 

megulu. Aantu naa ye ko esiku kehe, ya ka toole iikulya ya gwanena esiku ndyoka 

alike. Pamukalo nguka otandi ya makele ndi tale, ngele otaa landula omapukululo 

gandje. 

5Mesiku etihamano oye na okweeta mo oyindji lwaali yi vule yesiku limwe, ye yi 

longekidhe.” 

6Moses naAaron oya lombwele Aaisraeli ayehe ya ti: “Ongulohi yonena otamu ka 

tseya kutya Omuwa oye e mu tembudha mo muEgipiti. 

7Ongula nge kwa shi, otamu ka mona eadhimo lyOmuwa. Okwa uvu omayemato 

geni, sho tamu mu nyenyetele — eeno, omwe mu tamaneke, oshoka tse otatu 

gwanitha owala omalombwelo ge.” 

8Moses okwa ti natango: “Omuwa ote mu pe onyama yokulya ongulohi niikwiila ya 

gwana ongula, oshoka oku uvu engungutulo lyeni, sho mwe mu ngungutulile. Hatse 

mwa ngungutulile, aawe, omwa ngungutulile Omuwa.” 

9Moses okwa lombwele Aaron a ti: “Lombwela egongalo alihe li ye li thikame 

koshipala shOmuwa, oshoka oku uvu engungutulo lyawo.” 

10Aaron manga tu uvithile egongalo, oye mu pilamene ya taalela kombuga, nohaluka 

eadhimo lyOmuwa olya holoka moshikogo. 

11Omuwa okwa lombwele Moses a ti: 

12“Ondu uvu omangungutulo gAaisraeli. Ya lombwela kutya peningino lyetango sho 

taku wiwile, otaa ka mona onyama yokulya, nongula sho kwa shi, otaa ka mona 

eloolo lyiikwiila. Nena otaa ka tseya kutya ongame Omuwa, ngame oKalunga kawo.” 

13Ongulohi sho ye ya, okwa zi iimote oyindji noya halakana nontanda, nongula sho 

kwa shi, okwa li omume ya kunkula nontanda. 

14Omume sho ya kaha, okwa monika uunima uushuushuu wa fa uumuma uunenguni u 

li pevi. Owa li wa fa oompawe. 

15Aaisraeli sho ye u mono, inaye u tseya noya pulathana ya ti: “Shino oshikwashike?” 

Moses okwa ti kuyo: “Mbika iikwiila mbyoka Omuwa e mu pe mu lye. 

16Omuwa okwa gandja oshipango tashi ti, shaa ngoka gwomune na gongele shi thike 

poompumbwe dhe, oshiyelekitho shogomer komuntu kehe maandjawo.” 

17Aaisraeli oye shi ningi, yamwe oya gongele oshindji, nayamwe oshishona. 

18Sho ye shi yeleke, mboka ya gongele oshindji, inaa hupitha ko sha, naamboka ya 

gongela oshishona, inaa kokota. Shaa ngoka okwa gongele pampumbwe dhe. 

19Moses okwe ya lombwele a ti: “Inamu yi hupithila ongula.” 

20Yamwe oye shi ningi, inaa pulakena Moses, e taa hupitha ko sha. Ongula sho kwa 

shi, oya li yu udha omazinyo noyo ola, Moses nokwe ya geele. 

21Ongula kehe shaa ngoka okwa gongele shi thike poompumbwe dhe, nomutenya nge 

gwa tsu, mbyoka ya hupu ko otayi hemukile mevi. 

22Mesiku etihamano oya gongele lwaali yi vule iikulya yesiku limwe, oogomer mbali 

komuntu kehe. Aawiliki yegongalo ayehe oye ya kuMoses e taye shi mu lombwele, 

23oye nokwe ya lombwele ta ti: “Omuwa okwa gandja oshipango tashi ti kutya ongula 

esiku eyapuki lyevululuko, lye mu yapulilwa. Telekeni shoka tamu teleke, ne mu pake 

po shoka tamu paka po nena. Shoka tamu hupitha, shi pungulileni ongula.” 

24Oya pungula, ngaashi ya lombwelwa kuMoses, sigo esiku lyongula noinashi yonuka 

nenge shi ninge omazinyo. 

25Moses okwa ti: “Shi lyeni nena, oshoka nena Esabati, esiku lyevululuko lya 

yapulilwa Omuwa, noitamu ka mona we iikulya pondje yontanda. 

26Omu na okugongela iikulya omasiku gahamano, ihe mesiku etiheyali, esiku 

lyevululuko, itaku kala sha.” 

27Mesiku etiheyali yamwe yomaantu oya yi ya ka konge iikulya, ihe inaa mona ko 

sha. 

28Omuwa okwa ti kuMoses: “Sigo uunake aantu taa tindi okuvulika kiipango yandje? 

29Dhimbulukweni kutya ongame Omuwa nde mu pe esiku lyevululuko, 

nomolwashoka mesiku etihamano tandi mu pe aluhe iikulya ya gwana omasiku gaali. 

Shaa ngoka na kale mpoka a kala mesiku etiheyali, ina za mo maandjawo!” 

30Ano aantu inaa longa sha mesiku etiheyali! 

31Aaisraeli iikulya mbyoka oye yi luku “Omanna.” Oya li ya fa oombuto oonshona 

oontokele, yi na omulyo gwa fa guumbisikiti womagadhi goonyushi. 

32Moses okwa ti: “Omuwa okwe tu lombwele, tu kuthe ogomer yomanna tu yi 

pungulile omaluvalo tage ke ya, opo ya mone iikulya mbyoka e tu palutha nayo 

mombuga, sho e tu tembudha muEgipiti.” 

33Moses okwa ti kuAaron: “Kutha okayo e to tula mo ogomer yu udha omanna. Ka 

tula koshipala shOmuwa, opo omanna yi pungulilwe omaluvalo getu.” 

34Aaron okwe yi tula komeho goshikethahangano, yi pungulwe, ngaashi Omuwa a 

lombwele Moses. 

35Aaisraeli oya lile omanna omimvo omilongo ne, sigo ya thiki mevi lyaKaanan, 

moka ya tula. 

36(Ogomer yimwe oolita 20.) 

EKSODUS 17 

Omeya taga zi memanya 

(Num. 20:1-13) 

1Egongalo alihe lyaIsrael olya zi mo mombuga Sin, lya zi mehala limwe e tali yi 

kekwawo palombwelo lyOmuwa. Oya yungu ontanda muRefidim, ihe kamwa li 

omeya gokunwa. 

2Oya ngungutulile Moses noya ti: “Tu pa omeya tu nwe.” Moses okwa yamukula a ti: 

“Omolwashike tamu ngungutula? Omolwashike tamu hindi Omuwa?” 

3Ihe aantu oya li ya sa enota e taa tsikile okungungutulila Moses. Oya ti: 

“Omolwashike we tu tembudha mo muEgipiti? Ou tu dhipage po tse naana yetu 

niimuna yetu, tu se po kenota?” 

4Moses okwa galikana Omuwa e ta ti: “Aantu mbano otandi ya ningi ngiini? Oya hala 

nokuli ya dhipage ndje nomamanya.” 

5Omuwa okwa lombwele Moses a ti: “Kutha aawiliki yamwe yAaisraeli e to yi 

pamwe nayo komeho goshigwana. Faalela ondhimbo yoye ndjoka wa dhengele nayo 

Niili. 

6Otandi ka thikama komeho goye pemanya pondundu Sinai. Dhenga emanya, nomeya 

otaga ka za mo, ga nuwe kaantu.” Moses nokwe shi ningi montaneho yaawiliki 

yaIsrael. 

7Ehala ndyoka olya lukwa Massa naMeriba molwashoka Aaisraeli oya tamanana noya 

hindi Omuwa, sho ya pula ya ti: “Omuwa omo tuu e li mokati ketu nenge aawe?” 

Olugodhi nAayamaleki 

8Aayamaleki oye ya noya ponokele Aaisraeli muRefidim. 

9Moses okwa lombwele Josua a ti: “Ihogololela aalumentu yamwe, u ye u ka 

kondjithe Aayamaleki ongula. Otandi ka thikama kondungu yondundu nda yelutha 

ondhimbo ndjoka Kalunga a lombwele ndje ndi yi humbate.” 

10Josua okwa ningi, ngaashi Moses e mu lombwele, e ta zi mo a ka kondjithe 

Aayamaleki, manga Moses, Aaron naHur ya londo kondungu yondundu. 

11Moses shampa a yelutha omaako ge, Aaisraeli oya sindi, ihe shampa e endjeleleke 

omaako ge, nena Aayamaleki oya tameke okusindana. 

12Omaako gaMoses sho ga vulwa, Aaron naHur oya kutha emanya e taye mu 

kuutumbike ko, manga yo ya thikama kombinga nombinga ya yelutha omaako ge, ye 

ga yelutha sigo etango tali ningine. 

13Pamukalo nguka Josua okwa dhenge Aayamaleki e te ya sindi thilu. 

14Nena Omuwa okwa lombwele Moses e ta ti: “Nyola shika membo, shi ninge 

edhimbulutho. Lombwela Josua kutya Aayamaleki otandi ke ya hanagula po 

thiluthilu.” 

15Moses okwa tungu oshiyambelo e te shi luku “Omuwa oye epandela lyandje.” 

16Okwa tsikile a ti: “Yelutheni epandela lyOmuwa pombanda. Omuwa oku na 

olugodhi nAayamaleki okuza koluvalo sigo okoluvalo.” 

EKSODUS 18 

Jetro ta talele po Moses 

1Hemweno yaMoses, Jetro omuyambi gwaMidian, okwa kundana ashihe shoka 

Kalunga a ningile Moses noshigwana shaIsrael, sho e shi tembudha muEgipiti. 

2Okwe ya kuMoses, e etelele omukulukadhi gwaMoses Sippora, ngoka Moses e mu 

shunine kaandjawo. 

3Sippora okwe ya noyana aamati yaali, Gersom naElieser. Moses okwa tile: “Onda 

ningi omukwiilongo mevi lyuundjendi,” nokwa luku omwana gumwe Gersom. 

4Okwa tile ishewe: “Kalunga katate okwa kwatha ndje e ta hupitha ndje 

mokudhipagwa komukwaniilwa gwaEgipiti; ” nosho a luku omumati omukwawo 

Elieser. 

5Jetro okwe etelele omukulukadhi gwaMoses noyana aamati yaali mombuga, moka 

Moses a li a yunga ontanda pondundu yaKalunga. 

6Okwa tumu elaka kuMoses kutya oye li mondjila taye ya. 

7Moses okwa piti mo a yi e ke mu tsakaneke. Okwe mu inyongamene e te mu thipi 

komilungu. Oyu uhalekathana nokupulathana, nkene ye li po e taa yi ketsali 

lyaMoses. 

8Moses okwa hokololele Jetro ayihe mbyoka Omuwa e yi ningile omukwaniilwa 

gwaEgipiti naantu ye, opo a mangulule Aaisraeli. Okwe mu hokololele wo omaudhigu 

ngoka ya piti mugo mondjila nonkene Omuwa e ya hupitha. 

9Jetro sho u uvu ayihe mbika, okwa nyanyukwa 

10nokwa ti: “Omuwa na hambelelwe, ngoka e mu hupitha komukwaniilwa gwaEgipiti 

naantu ye! Omuwa na hambelelwe, ngoka a hupitha aantu ye muupika! 

11Ngashingeyi onda tseya kutya Omuwa oye omunene e vule ookalunga ayehe, 

oshoka a longo shika, Aayegipiti sho ya hepeke Aaisraeli noku ya dhina.” 

12Nena Jetro, hemweno yaMoses, okwe eta omafikilondjambo noontselelandjambo 

okuyambelwa Kalunga; naAaron naawiliki yaIsrael ayehe oya ka lya pamwe naye 

iikulya iiyapuki koshipala shaKalunga. 

Elangeko lyaatokolihapu 

(Deut. 1:9-18) 

13Esiku lyanofu Moses hela a kuutumbile tu utha iihokolola mokati kaantu, nokwa li e 

na uupyakadhi okuza ongula sigo ongulohi. 

14Hemweno Jetro sho a mono ayihe mbyoka Moses ta ningi, okwa pula a ti: “Aantu 

oto ya ningile ano ngiini? Omolwashike ongoye awike to longo, naantu ya thikama 

ngaa mpano ongula sigo uusiku taa pula omayele kungoye?” 

15Moses okwa yamukula a ti: “Ondi na oku shi ninga, oshoka aantu otaye ya kungame 

yi ilonge ehalo lyaKalunga. 

16Uuna yaali ye na oontamanana, otaa ya kungame, nangame otandi tokola ngoka 

gwomuyo kee na uusama e tandi ya hokololele omautho niipango yaKalunga.” 

17Nena hemweno yaMoses okwa ti: “Omukalo nguka wa lamba kagu shi 

omwaanawa. 

18Oto ivulitha ngoye mwene naantu mbaka. Iilonga mbika iidhigu, ku yi vulu ongoye 

awike. 

19Ngashingeyi otandi ku pe omayele omawanawa, Kalunga nota kala pamwe 

nangoye. Kalela po aantu koshipala shaKalunga nokufala oontamanana dhawo kuye. 

20Ya nongeka iipango noku ya fatululila, nkene ye na okukala naashoka ye na 

okulonga. 

21Ndele hogolola mo moshigwana ashihe aalumentu yamwe ya yeleka, u ya langeke 

aawiliki yasho okutonatela oongundu dhomayuvi, dhomathele, dhomilongo ntano 

nodhomulongo. Naa kale aantu haa tila Kalunga, aainekelwa yo itaa pukithwa 

koombumbo. 

22Naa kale ethimbo alihe taa tokola oohapu. Iinima iidhigu ayihe naye yi ete kungoye, 

ndele yo otaa vulu okutokola oontamanana oonshona. Shika otashi ke ku pupalela, 

ngele taa topolelwa omutenge gwoye. 

23Ngele oto ningi ngeyi, ngaashi Kalunga ta ti, ito ivulitha nayi, naantu mbaka ayehe 

otaa vulu okuya kaandjawo ye na ombili.” 

24Moses okwa pulakene omayele gahemweno Jetro, 

25e ta hogolola aalumentu ya yeleka mokati kAaisraeli ayehe. Okwe ya langeke 

aawiliki yoongundu dhomayuvi, dhomathele, dhomilongo ntano nodhomulongo. 

26Oya tokola iinima ethimbo alihe. Iinima iidhigu oye yi fala kuMoses, ihe 

oontamanana oonshona oye dhi tokola yo yene. 

27Nena Moses okwa laleke hemweno Jetro, oye nokwa yi kaandjawo. 

EKSODUS 19 

Aaisraeli pondundu Sinai 

1-2Aaisraeli oya zi puRefidim, nomesiku lyotango lyomwedhi omutitatu sho ya 

tembuka muEgipiti, oye ya mombuga yaSinai. Oya yungu ontanda ponyonga 

yondundu Sinai, 

3Moses nokwa londo kondundu kuKalunga. Omuwa okwe mu ithana kondundu e te 

mu lombwele, a lombwele Aaisraeli, oluvalo lwaJakob, a tye: 

4“Omwa mono shoka ngame, Omuwa, nda ningile Aayegipiti, nonkene nde mu 

humbata, ngaashi ekodhi tali humbata uunimona komawawa galyo, nonde mu eta 

huka. 

5Ngashingeyi, ngele otamu vulika kungame e tamu dhiginine ehangano lyandje, 

otamu ningi aantu yandje mwene. Evi alihe olyandje, ihe ne otamu ka ninga 

oshigwana shandje sha hogololwa, 

6oshigwana sha yapulilwa ndje ngame awike, notamu ka ninga onkwaniilwa 

yaayambi.” 

7Moses nokwa londoloka e ti ithana aawiliki yoshigwana ya gongale e te ya 

hokololele ayihe mbyoka Omuwa e mu lombwele. 

8Nena aantu ayehe oya yamukula kumwe oshita ya ti: “Otatu gwanitha ashihe shoka 

Omuwa a popi.” Moses okwa fala eyamukulo lyoshigwana kOmuwa. 

9Omuwa okwa ti kuMoses: “Otandi ke ya kungoye moshikogo oshinene, opo aantu ya 

uve ndje tandi popi nangoye noye ku itaale.” Moses okwa hokololele Omuwa shoka 

aantu ya popi. 

10Omuwa okwa ti kuye: “Inda kaantu u ya lombwele, yi iyapule nena nongula 

omolwelongelokalunga. Naa yoge oonguwo dhawo, 

11noyi ilongekidhile esiku lyahela. Mesiku ndyoka otandi kulukile kondundu Sinai 

montaneho yaantu. 

12Ninga ongamba ya dhingoloka ondundu, opo aantu yaahe yi taaguluke nando. Ya 

lombwela, yaa londe kondundu nenge ye yi gume. Ngele pe na ngoka te yi lyata 

ompadhi, na dhipagwe. 

13Na dhipagwe nomamanya nenge a yahwe niikuti pwaa na ngoka te mu gumu. Shika 

nashi ningwe, ngele omuntu nenge oshinamwenyo; nashi dhipagwe. Ihe enkuma ngele 

lya hikwa, nena aantu naa londe kondundu.” 

14Moses okwa londoloka kondundu e ta lombwele aantu yi ilongekidhile 

elongelokalunga. Oya yogo oonguwo dhawo, 

15Moses nokwa ti kuyo: “Ilongekidhileni esiku etitatu ne inamu lala naakiintu.” 

16Ongula yesiku etitatu okwa ningi omindundumo noombadhi tadhi shela, oshikogo 

oshinene osha holoka kondundu, nokwa uvika enkuma tali hikwa tali kugagana. 

Aantu ayehe montanda oya kala taa kakama kuumbanda. 

17Moses okwe ya piitha mo montanda, ya ka tsakaneke Kalunga, oyo noya thikama 

ponyonga yondundu. 

18Ondundu ayihe yaSinai oya kala tayi gundumuka olwithi, oshoka Omuwa okwa 

kulukile ko e li momulilo. Olwithi olwa gundumuka lwa fa olwithi lweziko 

enenenene, naantu ayehe oya li taa kakama noonkondo. 

19Ewi lyenkuma olya mbololoka nokukugagana pombanda. Moses okwa popi, 

naKalunga okwe mu yamukula mendundumo. 

20Omuwa okwa kulukile kondungu yondundu Sinai e ti ithanene Moses kondungu 

yondundu. Moses okwa londo, 

21nOmuwa okwa ti kuye: “Kulukila pohi, u ka londodhe aantu yaa taaguluke 

ongamba, ye ye yo ya tale ndje. Ngele taye shi ningi, nena oyendji yomuyo otaa si. 

22Nokuli aayambi taa hedha popepi nangame, oye na okwiiyapula, opo ndaahe ya 

geele.” 

23Moses okwa ti kOmuwa: “Aantu itaa vulu okulonda ko, oshoka owe tu londodha wa 

ti: ‘Ningila ondundu olugumbo, u yi yapule.’ ” 

24Omuwa okwa yamukula a ti: “Kulukila pevi, u ka tale ko Aaron, mu ye naye. Ihe 

aayambi naantu inaa taaguluka ongamba, ya londe ye ye kungame, ote ningi ndi ya 

geele.” 

25Moses okwa kulukile pevi kaantu e te ya hokololele shoka Omuwa a ti. 

EKSODUS 20 

Iipango omulongo 

(Deut. 5:1-21) 

1Kalunga okwa popi oohapu ndhika a ti: 

2“Ongame Omuwa, Kalunga koye, nde ku tembudha muEgipiti, moka wa li omupika. 

3“Ino kala u na ookalunga yalwe koshipala shandje. 

4“Ino ihongela oshiyelekela nenge efano lyashaashoka megulu nenge kombanda yevi 

nenge momeya kohi yevi. 

5Ino yi inyongamena nenge u yi simaneke, oshoka ongame Omuwa, Kalunga koye, 

omulaadhi; otandi geele mboka haa tondo ndje sigo okoluvalo lwawo olutitatu 

nolutine. 

6Ihe otandi sile ohenda omayuvi mboka ye hole ndje notaa vulika kiipango yandje. 

7“Edhina lyandje ino li tumbulila iinima yowala, oshoka ongame Omuwa, Kalunga 

koye, tandi geele ayehe mboka taa tumbulile edhina lyandje iinima yowala. 

8“Dhimbulukwa esiku lyEsabati ngoye u li yapule. 

9Ou na omasiku gahamano moka to longo, 

10ihe esiku etiheyali olyo esiku lyevululuko lya yapulilwa ndje. Mesiku ndyoka kape 

na ngoka ta longo — ngoye mwene, aamwoye, aapika yoye, iimuna yoye nenge 

aakwiilongo ya kala moshilongo sheni. 

11Momasiku gahamano ngame, Omuwa, onda shiti egulu nevi nefuta naayihe yi li mo, 

ihe mesiku etiheyali onda vululukwa. Omolwashoka ngame, Omuwa, nda yambeke 

esiku lyEsabati nonde li yapula. 

12“Simaneka ho nanyoko, opo u kale u na omwenyo omule mevi ndyoka tandi ke li ku 

pa. 

13“Ino dhipaga. 

14“Ino hondela. 

15“Ino yaka. 

16“Ino lundila mukweni. 

17“Ino haluka egumbo lyamukweni; ino haluka omukiintu gwamukweni, omupika 

gwe, oongombe nenge uusino we, nenge eliko lye kehe.” 

Aantu ya tila 

(Deut. 5:23-33) 

18Aantu sho yu uvu endundumo nenkuma tali hikwa e taa mono olwaadhi nondundu 

sho tayi gundumuka olwithi, oya kwatwa kehaluko noya thikama kokule. 

19Oya ti kuMoses: “Ngele to tu uvithile, otatu pulakene; ihe otwa tila kutya Omuwa 

ngele te tu uvithile, otatu ningi tu se.” 

20Moses okwa yamukula a ti: “Inamu tila; Kalunga ote mu yeleke owala, ngele ohamu 

mu tila tuu, opo mwaa yone.” 

21Ihe aantu oya kala ngaa kokule, Moses awike a hedha popepi noshikogo oshiluudhe, 

moka mwa li Kalunga. 

Oompango dhoshiyambelo 

22Omuwa okwa lombwele Moses a lombwele Aaisraeli a tye: “One yene mwa mono 

nkene ngame, Omuwa, nde mu uvithile okuza kegulu. 

23Inamu ihambulila iikalunga yoshisiliveli nenge yoshingoli, mu yi longele ponto 

yandje. 

24Tungilii ndje oshiyambelo shevi, ne mu yambelele ndje ko omafikilondjambo 

nomakwatathanondjambo goonzi nogoongombe dheni. Mehala kehe nda hala edhina 

lyandje li simanekwe, otandi ya kune notandi mu yambeke. 

25Ngele tamu tungu oshiyambelo shomamanya, inamu tunga shomamanya ga 

hongwa, oshoka uuna tamu longitha epanda, otamu ga nyateke gaa opalele ndje we. 

26Inamu tungila ndje oshiyambelo shi na iilyatelelo yokulondela ko. Ngele tamu shi 

ningi, epenge lyeni otali monika, sho tamu londo ko.” 

EKSODUS 21 

Okukala naapika 

(Deut. 15:12-18) 

1“Longa Aaisraeli oompango ndhika: 

2Ngele to landa omupika Omuhebeli, ne ku longele omimvo hamano. Momumvo 

omutiheyali oku na okumangululwa pwaa na iifuta yasha. 

3Ngele okwa ningi omupika gwoye, manga inaa ya mondjokana, ina ya nomukiintu 

nge ta manguluka, ihe ngele okwa li mondjokana, sho a ningi omupika gwoye, nena 

na ye nomukadhi. 

4Ngele omwene gwe te mu pe omukiintu e te mu valele aamati naakadhona, nena 

omukiintu naanona oyamwene gwe, nomulumentu ota yi awike. 

5Ihe ngele omupika ota ti, ye oku hole mwene gwe, omukadhi noyana noina hala 

okumanguluka, 

6nena mwene gwe ne mu fale kehala lyelongelokalunga e te mu tula pomweelo nenge 

piikulo yomweelo e tu ulula okutsi kwe noniho. Nena ota kala omupika gwe sigo 

aluhe. 

7“Ngele oku na omuntu ta landitha po omwana omukadhona a ninge omupika, ina 

mangululwa, ngaashi aapika aalumentu haa ningwa. 

8Ngele okwa landithwa po kungoka e mu hala a ninge omukadhi, ihe ine mu hala we, 

nena ne mu landithulule po, a shune kuhe; mwene gwe ita vulu oku mu landitha po 

kaakwiilongo, oshoka okwe mu henge po. 

9Ngele oku na omuntu ta landa omupika omukiintu, e mu pe omwana, nena na kale 

naye ngaashi omwana omukadhona. 

10Ngele ope na omuntu tu ushike omukiintu omutiyali, oku na okupa omukadhi 

gwotango natango iikulya, omizalo nuuthemba mboka a kala nawo nale. 

11Ngele ite mu gwanithile mbika itatu, ne mu ethe a ye pwaa na iikahu yasha.” 

Aadhipagi yaantu 

12“Ngele oku na ngoka ta dhenge omuntu e ta si, na dhipagwe. 

13Ihe ngele oshiponga shohaluka, molwashoka ina dhiladhila a dhipage omuntu, nena 

ota vulu okufadhuka po, a ye kehala ndyoka tandi mu hogololele nota hupu. 

14Ihe uuna omuntu a geya e ta dhipaga mukwawo owina, na dhipagwe, nonando na ka 

holame koshiyambelo. 

15“Ngele oku na ngoka ta dhenge he nenge yina, na dhipagwe. 

16“Ngele ope na ngoka ta yaka po omuntu, ashihe shimwe ngele te mu landitha po 

nenge ta ningi omupika gwe, na dhipagwe. 

17“Ngele oku na ngoka ta tuku he nenge yina, na dhipagwe. 

18“Ngele oku na olugodhi, nagumwe ta dhenge mukwawo nemanya nenge nongonyo, 

ye ine mu dhipaga, nena ina geelwa. Ngele omudhengwa okwa kala momulalo, 

19nokomeho okwa aluka e ta yi pondje ti itsile koshiti, ngoka e mu dhengele oku na 

oku mu futila ethimbo lye ndyoka a kanitha noku mu sila oshimpwiyu, sigo a ti po 

nawa. 

20“Ngele oku na ngoka ta kutha oshitago e ta dhenge omupika gwe omulumentu 

nenge omukiintu, nomupika ta sile miikaha ye, na geelwe. 

21Ihe ngele omupika ina sa esiku ndyoka nenge konima yomasiku gaali, nena mwene 

gwe ina geelwa, oshoka oye eliko lye. 

22“Ngele oku na omukiintu omusimba, ndele ela tali gu mo, ye ina mona we 

oshiponga shilwe, ngoka e mu ehameke na fute, omulume shoka ta pula, nongaashi 

aatokolihapu ya koleke. 

23Ihe ngele omukiintu mwene oye a si, nena egeelo otali pula omwenyo gu futwe 

nomwenyo, 

24eho okeho, eyego okeyego, oshikaha okoshikaha, ompadhi okompadhi, 

25efiko okefiko, oshilalo okoshilalo, ombole okombole. 

26“Ngele ope na omuntu ta dhenge omupika gwe omulumentu nenge omukiintu keho 

e tali tsipuka mo, nena ne mu mangulule omolweho lye. 

27Ngele ota kula mo eyego lyomupika, ne mu mangulule omolweyego lye.” 

Iinakugwanithwa yooyene 

28“Ongombe ngele tayi tsu omuntu e ta si, nayi dhipagwe nomamanya, nonyama yayo 

inayi liwa, ihe mwene gwayo ina geelwa. 

29Ihe ongombe ngele ohayi tsu aantu, namwene okwe shi lombwelwa noine yi edhilila 

moshili — nena nge tayi tsu omuntu e ta si, nayi dhipagwe nomamanya, ndele 

namwene gwayo na dhipagwe wo. 

30Mwene gwayo ngele okwa ziminwa a fute oshikolo, a hupithe omwenyo gwe, nena 

na fute omwaalu aguhe gwa pulwa. 

31Ongombe ngele otayi tsu omumati nenge omukadhona e ta si, osho ngaa tashi 

ningwa, ngaashi sha tiwa. 

32Ongombe ngele otayi tsu omupika omulumentu nenge omukiintu e ta si, mwene 

gwayo na fute mwene gwomupika iimaliwa iisiliveli omilongo ndatu, nongombe nayi 

dhipagwe nomamanya. 

33“Ngele oku na omuntu itaa siikile onyombo, nenge te yi hupu ye ite yi siikile, ndele 

ongombe nenge okasino taka gwile mo, 

34na fute oshimuna shoka. Iimaliwa mbyoka ne yi pe mwene gwasho ye ta kala 

noshimuna shoka sha sa. 

35Ngele ongombe yomuntu tayi tsu ongombe yamukwawo e tayi si, nena aantu ayehe 

yaali naa landithe po ongombe yi na omwenyo, yo ya topolelathane iimaliwa. Otaa 

topolelathana wo onyama yongombe ya sa. 

36Ihe ngele okwa tseyika kutya ongombe ndjoka ohayi tsana, namwene gwayo ine yi 

dhiginina, nena na gandje ongombe yi na omwenyo ye a kuthe po ndjoka ya sa.” 

EKSODUS 22 

Oompango dhokukeelela aafuthi 

1“Ngele oku na omuntu ta yaka ongombe nenge onzi e te yi dhipaga nenge te yi 

landitha po, na fute oongombe ntano mongombe yimwe, noonzi ne monzi yimwe. 

2-4Na fute shoka a yaka. Ngele ke na sha, na landithwe po a ninge omupika, opo a fute 

shoka a yaka. Ngele oshimuna sha yakwa — ongombe nenge okasino nenge onzi — 

tashi monika miimuna ye, ota futu iyali molwoshimuna shimwe. “Omufuthi ngele ota 

fulu egumbo uusiku e ta kwatwa nota dhipagwa, nena ngoka e mu dhipaga ke na 

ondjo yedhipago. Ihe ngele otashi ningwa omutenya, nena oku na ondjo yedhipago. 

5“Ngele oku na omuntu te etha iimuna ye yi ye mepya nenge moshitsambe shomiviinu 

e tayi lyatagula mo nokulya po iimeno ya mena mepya lyamukwawo, na kuthe 

miilikolwa yomepya nenge moshitsambe she shomiviinu e yi fute. 

6“Ngele ope na omuntu ta hwameke omulilo mepya lye e tagu taandele sigo okepya 

lyaantu e tagu fike po iilya mbyoka tayi koko nenge mbyoka ya teywa noya 

ndumbilwa, omutomeki gwomulilo na fute oshiponga shoka. 

7“Ngele ope na omuntu ta zimine okupungula iimaliwa nenge iinima yilwe 

yamukwawo e tayi yakwa mo megumbo lye, omufuthi ngele okwa monika, na fute 

ayihe oohiyali. 

8Ihe omufuthi ngele ina monika, omuntu ngoka a li a pungula iinima, ne etwe kehala 

lyelongelokalunga, noko nkoka ta gana kutya ye ina yaka iinima yaantu. 

9“Moontamanana adhihe dhomaliko, mwa kwatelelwa oongombe, uusino, oonzi, 

omizalo nenge ekanitho lyasha shilwe, aantu mboka taa tamananene eliko, naa falwe 

kehala lyelongelokalunga. Ngoka ta hololwa kuKalunga kutya oye omunandjo, na 

fute mukwawo lwaali. 

10“Ngele ope na omuntu ta zimine a kale nokasino kamukwawo nenge ongombe 

nenge onzi nenge oshimuna shilwe, noshimuna tashi si nenge tashi mono oshiponga 

nenge tashi yiwa nasho mokuluwa, nongele kaku na oonzapo, 

11omuntu ngoka na ye kehala lyelongelokalunga e ta gana kutya ye ina yaka oshimuna 

shomuntu. Oshimuna ngele inashi yakwa, mwene gwasho ita futwa sha, 

nomudhiginini ita pumbwa okufuta sha;  

12ihe oshimuna ngele osha yakwa po, omudhiginini na fute mwene gwasho. 

13Ngele osha lika po kiilikama, omudhiginini ne ete iipongo yi ninge onzapo; ita 

pumbwa okufuta shoka sha lika po kiilikama. 

14“Ngele ope na omuntu ta hehela mukwawo oshimuna notashi adhika koshiponga 

nenge tashi si mwene manga kee po, oku na oku shi futa. 

15Ihe ngele osha ningwa mwene opo e li, nena ita futu. Ngele oshimuna osha hehelwa, 

ekanithopo olya siikilwa kiimaliwa yehehelo.” 

Oompango dhuuyogoki nuuyuuki 

16“Ngele ope na omuntu ta pukitha omukadhonalela inaa yalekwa e ta lala naye, oku 

na okufuta iikulila yuukadhona we ye e te mu hokana po. 

17Ihe ngele he ota tindi e mu hokane po, nena na fute he iimaliwa yi thike piikulila 

yaafuko. 

18“Ino etha omukiintu ompulile a kale e na omwenyo. 

19“Omulumentu kehe ta lala noshimuna, na se. 

20“Shaa ngoka ta yambele kalunga kalwe kee shi ngame, Omuwa, na pangulilwe eso. 

21“Ino ehameka omukwiilongo nenge u mu thindile kongundhi; dhimbulukwa kutya 

ne omwa li aakwiilongo muEgipiti. 

22Inamu ehameka omuselekadhi kehe nenge othigwa. 

23Ngele tamu shi ningi, ngame, Omuwa, otandi ya uvu, sho taa kugile ndje ekwatho, 

24notandi ka geya notandi mu dhipagele miita. Aakulukadhi yeni otaa ka ninga 

aaselekadhi naana yeni oothigwa. 

25“Ngele ope na gumwe gwomaantu yandje ohepele te ku lile oongunga dhiimaliwa, 

ino mu thiminika wa fa omugandjingunga omulandithi, ngoye ino tegelela ontanitho 

kuye. 

26Ngele ope na ngoka to mu kutha elwaakani lye ombambyona, opo e ku fute, ou na 

oku li mu shunithila, etango manga inaali ningina, 

27Oshoka olyo alike eisiikilo lye lyoku mu shiga kuutalala. Ota vulu okukotha ngiini 

kee li na? Ngele ta kugile ndje ekwatho, otandi ke mu uva, oshoka ngame 

omunamutimahenda. 

28“Ino tuka Kalunga, ngoye ino sheka omuleli gwoshilongo shaandjeni. 

29“Ino dhikaleka omayambo taga zi miilya yoye nomomaviinu goye. “Pe ndje osheeli 

shomaana yoye aamati. 

30Pe ndje iisheeli yiimuna yoye yoongombe noyoonzi. Iisheeli nayi kale pooyina 

omasiku gaheyali, nomesiku etiheyali otayi yambelwa ndje. 

31“One aantu yandje aayapuki. Inamu lya onyama ya lika kiilikama mokuti; yi 

umbileni oombwa.” 

EKSODUS 23 

Uuyuuki 

1“Ino taandelitha oluhoko, ngoye ino kwatha omunandjo mokugandja uumbangi 

wiifundja. 

2Ino landula ongundu muuwinayi nenge u gandje pamwe nongundu uumbangi mboka 

tau goyokitha uuyuuki. 

3Ino tondola ohepele, nge tayi tamanekwa. 

4“Ngele owi itsu ongombe nenge okasino komutondi gwoye ka kanena mokuti, ka 

shunithila kumwene. 

5Ngele okasino ke oka gundikwa komutenge gwako, mu kwatha mu kutulule okasino. 

6“Ino pataneka uuyuuki wohepele, uuna ta pangulwa. 

7Ino gandja uusama wiifundja, ngoye ino dhipagitha omuntu kee na ondjo, oshoka 

otandi pangula ayehe mboka ya tya ngaaka. 

8Ino taamba ombumbo, oshoka ombumbo otayi posipaleke aantu okulonga uuyuuki 

notayi goyokitha omukanka gwaakaanandjo. 

9“Ino ehameka omukwiilongo; ou shi shi nkene omukwiilongo e li, oshoka omwa li 

aakwiilongo muEgipiti.” 

Omumvo omutiheyali nesiku etiheyali 

10“Kuna epya lyoye omimvo hamano nou pungule shoka to likola mo. 

11Ihe momumvo omutiheyali li etha li vululukwe, ino teya shoka shi imenitha mo. 

Oohepele oyo naa lye shoka sha mena mo, naashoka ya thigi mo, nashi liwe 

kiiyamakuti. Osho wo to ningi oshitsambe shoye shomiviinu noshomiolivi. 

12“Longa omasiku gahamano, ihe ino longa mesiku etiheyali, opo aapika yoye 

naakwiilongo mboka haye ku longele, nokuli niimuna yoye otayi vulu okuvululukwa. 

13“Dhiginina adhihe ndhoka ngame, Omuwa, nde ku lombwela. Ino galikana 

ookalunga yalwe; ino tumbula nokuli omadhina gawo.” 

Iituthi itatu iinene 

(Eks. 34:18-26; 16:1-17) 

14“Dhaneni iituthi itatu momumvo, mu simaneke ndje. 

15Momwedhi Abib, omwedhi ngoka mwa tembuka muEgipiti, dhaneni Oshituthi 

shiikwiila inaayi tulwa efulika pamukalo ngoka nde mu lombwele. Inamu lya 

oshikwiila sha tulwa efulika momasiku gaheyali goshituthi. Koshipala shandje inamu 

holoka mu li iikaha yowala. 

16Dhaneni Oshituthi shoshipe, uuna tamu tameke okuteya iilya yeni. “Dhaneni 

Oshituthi shokulikola, sho tamu likola iiyimati miitsambe yeni pehulilo lyomumvo. 

17Omumvo kehe miituthi mbika itatu aalumentu yeni ayehe oye na okuya, ya 

simaneke ndje, ngame, Omuwa, Kalunga keni. 

18“Ino yamba iikwiila ya tulwa efulika pamwe nombinzi yiimuna. Oofu dhiimuna 

nadhi yambelwe ndje momasiku giituthi, dhaa hupe ko sigo ongula tayi landula. 

19“Omumvo kehe eta kongulu yOmuwa, Kalunga koye, oshipe shomepya lyoye. 

“Onyama yokanzona nenge yokakombwena ino yi teleka momahini gayina.” 

Omauvaneko nomakumagidho 

20“Otandi ku tumine omuyengeli, e ku gamene mondjila noku ku kwatela komeho, 

sho to ende to yi kehala hoka nde ku longekidhile. 

21Mu pulakena ngoye u vulike kuye. Ino mu tsila ondumbo, oshoka ongame nde mu 

tumu, noye ita ka vula okwiidhidhimikila oondumbo. 

22Ihe ngele oto vulika kuye, e to ningi shoka tandi ku lombwele, nena ngame otandi 

ka kala omutondi gwaatondi yoye nomuthiminiki gwaathiminiki yoye. 

23Omuyengeli gwandje ote ku tetekelele okuya mevi lyAayamori, Aaheti, Aaperesi, 

Aakaanana, Aahevi nAayebusi, ongame notandi ke ya hanagula po. 

24Ino inyongamena kookalunga yawo nenge u ya galikane, noino taamba eitaalo 

lyawo u li holele. Hanagula po ookalunga yawo ngoye u kumune po oongundhimanya 

dhawo. 

25Ngele oto longele ndje, ngame Omuwa Kalunga koye, otandi ku yambekele iikulya 

nomeya e tandi kutha po uuvu auhe. 

26Moshilongo shoye itamu kala omukiintu ta gwitha ela nenge omuntimbe. Otandi ku 

kaleke nomwenyo omule kombanda yevi. 

27“Otandi ka tula uumbanda maakondjithi yoye. Otandi ka piyaganeka iigwana ayihe 

mpoka to yi e tandi tidha po aatondi yoye ayehe komeho goye. 

28Otandi ka tuma omambonzi komeho goye, opo ga tidhe po Aahevi, Aakaanana 

nAaheti mondjila yoye. 

29Itandi ya tidha po momumvo gumwe; ngele tandi shi ningi, evi otali mbugala, 

niithitukuti otayi ku gwililile po. 

30Ano otandi ke ya tidha po kashona nakashona, sigo wa tana u lale oshilongo. 

31Oongamba dhevi lyoye otandi ke dhi taandeleka okuza kEkololo lyaAkaba sigo 

okomulonga Eufrat nokuza kEfuta lyopokati sigo okombuga. Otandi ke ku pa 

oonkondo u sinde aakalimo yevi ndyoka, noto ke ya tidha mo, opo u kale mo. 

32Ino hangana nando okuli nayo nenge nookalunga yawo. 

33Aantu mboka ino etha ya kale moshilongo shoye; ngele to shi ningi, otaye ke ku 

yonitha kungame. Ngele to longele ookalunga yawo, otashi ka ninga omwigo gwoye.” 

EKSODUS 24 

Ehangano tali kolekwa 

1Omuwa okwa lombwele Moses a ti: “Londa kondundu u ye kungame pamwe 

naAaron, Nadab, Abihu naawiliki yaIsrael omilongo heyali; nomanga mu li kokule 

kashona, inyongameneni megalikano. 

2Ongoye awike to hedha popepi nangame; yalwe inaa hedha ko. Aantu inaa londa 

kondundu!” 

3Moses okwa yi e ta lombwele aantu iipango yaKalunga ayihe nomautho ge agehe, 

aantu ayehe noya yamukula ya ti: “Otatu ningi ayihe mbyoka Omuwa a popi.” 

4Moses okwa nyola oohapu adhihe ndhoka dha popiwa kOmuwa. Ongula onene okwa 

meneka e ta tungu oshiyambelo ponyonga yondundu e ta dhike po omamanya 

omulongo nagaali, kehe limwe lyomazimo gaIsrael omulongo nagaali. 

5Okwa tumu aamati, oyo noya fikile Omuwa omafikilondjambo e taa yamba iimuna 

yimwe omakwatathanondjambo. 

6Moses okwa kutha etata lyombinzi yiimuna e te yi tula miiyaha, etata ekwawo okwe 

li shashamine oshiyambelo. 

7Nena okwa kutha embo lyehangano, moka mwa nyolelwa iipango yOmuwa e te li 

leshele aantu mokule. Oya ti: “Otatu vulika kOmuwa e tatu ningi ashihe sho ta ti.” 

8Nena Moses okwa kutha ombinzi miiyaha e te yi shashamine aantu ta ti: “Ombinzi 

ndjika oyehangano ndyoka Omuwa a hangana nane, sho a gandja iipango mbika 

ayihe.” 

9Moses, Aaron, Nadab, Abihu naawiliki yaIsrael omilongo heyali oya londo 

kondundu 

10noya mono Kalunga kaIsrael. Meni lyoompadhi dhe omwa li mu na oshinima sha fa 

olupanda lwoosafire, tashi tayima sha fa egulu lyo lyene. 

11Kalunga ina ganeka oshikaha she a gume aawiliki yaIsrael. Oya tala Kalunga noya 

li e taya nu. 

Moses kondundu Sinai 

12Omuwa okwa lombwele Moses a ti: “Londa kondundu u ye kungame, ongame 

notandi ku pe iipelende yomamanya, moka mu na oompango adhihe ndhoka nda 

nyola okukumagidha aantu.” 

13Moses nomuyakuli gwe Josua oyi ilongekidha, naMoses okwa tameke okulonda 

kondundu yaKalunga. 

14Moses okwa lombwele aawiliki a ti: “Tu tegeleleni mpaka montanda, sigo tatu 

galuka. Aaron naHur oyo mbaka ye li pune; ngoka e na oontamanana, ne ye kuyo.” 

15Moses okwa londo kondundu Sinai, noshikogo oshe yi siikile. 

16-17Eadhimo lyokukalapo kwOmuwa olya kulukile kondundu. KAaisraeli eadhimo 

olya li lya fa uuyelele weziko enene kondungu yondundu. Oshikogo osha siikile 

ondundu omasiku gahamano, nomesiku etiheyali Omuwa okwi igidha Moses 

moshikogo. 

18Moses okwa londo kondundu a yi moshikogo. Omasiku omilongo ne okwa kala 

kondundu omutenya nuusiku. 

EKSODUS 25 

Omayambo guuyapuki 

(Eks. 35:4-9) 

1Omuwa okwa lombwele Moses a ti: 

2“Lombwela Aaisraeli ya yambele ndje omayambo. Shaa ngoka na gandje, ngaashi 

omwenyo gwe tagu mu lombwele. 

3Omayambo taga etwa, ogo oshingoli, oshisiliveli, oshikushu, 

4oongodhi oombulau, oombwilili noontiliganembwilili, iiyata yoliina ombwanawa 

nomafufu giikombo; 

5iipa yoonzi oondumentu ya tetwa iitiligane, iipa yoongombefuta, iipilangi 

yomuthiya, 

6omagadhi gomoolamba, iizimba yokugwaya noyokufikitha iitsinino;  

7omamanya gaoniks nuuwe wokutula momapepenguwo gomuyambimukuluntu 

nomoshipapa shomontulo. 

8Aantu naa tungile ndje etsali eyapuki, opo ndi kale mokati kawo. 

9Nali tungwe niikwaniipangitho yalyo pandunge tandi yi ku ulukile. 

Oshikethahangano 

(Eks. 37:1-9) 

10“Pangeleni oshiketha shiipilangi yomuthiya, uule washo oondya mbali netata, 

omutamo gwasho olundya lumwe netata nomuthika gwasho olundya lumwe netata. 

11Shi kolonga noshingolilela meni nokombanda ngoye u shi tule oongenge 

dhoshingoli dha kunkula nasho. 

12Shi ningila oonkogo ne dhoshingoli komakuvu gasho, kombinga kehe oonkogo 

mbali. 

13Honga omitenge dhomuthiya e to dhi kolongitha oshingoli. 

14Dhi hwekela moonkogo kombinga kehe yoshiketha. 

15Omitenge odhi na okukala moonkogo, inadhi kuthwa mo. 

16Moshiketha pungula mo iipelende iyali yomamanya mbyoka tandi ku pe, moka 

mwa nyolelwa iipango. 



135 

 

Ombiimbeli Ondjapuki 
@ 2008, Bible Society in Namibia. 

 

 

 

 

17“Ninga oshisiikilo shoshingoli sho shene, uule washo oondya mbali netata 

nomutamo gwasho olundya lumwe netata. 

18Longekidha aakerubi yaali moshingoli sha hambulwa, 

19gumwe komutse nguka namukwawo komutse ngwiyaka gwoshisiikilo. Naa kale ya 

kwatathana noshisiikilo. 

20Aakerubi naa kale ya taalelathana poshisiikilo nomawawa gawo ge shi siikila. 

21Moshiketha pungula mo iipelende iyali yomamanya e to tenteke ko oshisiikilo. 

22Oko tuu nkoka tandi ku tsakaneke, poshisiikilo pokati kaakerubi tandi ku pe 

oompango dhandje adhihe, u dhi lombwele Aaisraeli.” 

Oshitaafula shiikwiila iiyapuki 

(Eks. 37:10-16) 

23“Pangela oshitaafula shiipilangi yomuthiya, uule oondya mbali, omutamo olundya 

lumwe nomuthika olundya lumwe netata. 

24Shi kolongitha oshingoli sho shene e to shi tula oongenge dhoshingoli dha kunkula 

nasho. 

25Shi ningila eketsu li thike peke lya kunkula nasho, noongenge dhoshingoli dha 

kunkula neketsu. 

26Shi hambulila oonkogo ne dhoshingoli u dhi tule komakuvu gane pomagulu. 

27Oonkogo odhokuhwekela omitenge dhokuhumbata oshitaafula tadhi tulwa popepi 

neketsu. 

28Honga omitenge moshiti shomuthiya e to dhi kolongitha oshingoli. 

29Shi hambulila iiyaha, iitsininitho, iitenga nuuyo wokutula iinuwandjambo. Ayihe 

mbika otayi ningwa moshingoli sho shene. 

30Oshitaafula nashi tulwe komeho goshikethahangano, nokoshitaafula naku kale aluhe 

iikwiila iiyapuki.” 

Oshihukikwanyeka 

(Eks. 37:17-24) 

31“Hambula oshihukikwanyeka shoshingoli sho shene. Ninga ompadhi yasho 

niimpana yasho moshingoli sha hambulwa; uulenga wiiyimino, woonkuto 

nowoongala dha sheneka nau kale wa hambulilwa mumwe niimpana. 

32Moombati dhasho namu kale mwa tsapuka iimpana ihamano, itatu kombinga ndjika 

niitatu kombinga onkwawo. 

33Oshimpaga kehe shomwiihamano nashi kale shi na uulenga utatu wa fa iiyimino, 

oonkuto noongala dha sheneka dhomumandeli. 

34Molutu lwoshihukikwanyeka namu kale uulenga wa fa iiyimino, oonkuto noongala 

dha sheneka dhomumandeli. 

35Onkuto yimwe nayi kale kohi yepando kehe lyiimpana ya tsapuka molutu. 

36Oonkuto niimpana nayi kale ya kwatathana noshihukikwanyeka noya hambulwa 

moshingoli sha yela. 

37Longekidhila oshihukikwanyeka oolamba heyali tadhi minikile lwokomeho. 

38Iikonde yokutetitha omalapi goolamba niikangwa yokutula mo omutoko 

gwokomalapi nayi kale oshingoli sho shene. 

39Iilongitho ayihe mbika yi ninga moshitalendi shimwe shoshingoli sho shene. 

40Ndhindhilika tuu nawa, u yi ninge pashiholelwa nde shi ku ulukile kondundu.” 

EKSODUS 26 

Etsalihangano 

(Eks. 36:8-38) 

1“Tunga etsali lyotenda momalapi omulongo goliina ombwanawa ga tungilwa 

oongodhi oombulau, oombwilili noontiliganembwilili. Tungila mo omafano gaakerubi 

paunkulungu. 

2Elapi kehe nali kale oondja omilongo mbali nahetatu muule noondja ne momutamo. 

3Hondjela kumwe oondja ntano, dhi ninge oshitopolwa shimwe, osho wo oondja 

ntano okuninga oshitopolwa oshitiyali. 

4Kolungenge lwelapi lyotango moshitopolwa kehe ninga ko omalulo gongodhi 

ombulau omilongo ntano. Miitopolwa mbika iyali omalulo naga kale ga tegama. 

5Monguwo yimwe na mu tulwe oombululu omilongo ntano nokoongenge dhonguwo 

onkwawo ya shiga kooha oonkwawo, na mu kale mu na oombululu omilongo ntano 

opo dhi tsaathane. 

6Ninga uuhake woshingoli omilongo ntano, u kogeke iitopolwa mbika iyali kumwe. 

7“Longa po esiikilo lyotenda lyomalapi omulongo nalimwe lya tungwa momafufu 

giikombo. 

8Ga ninga ge thike pamwe guule woondja omilongo ndatu nomutamo gwoondja ne. 

9Hondjela oondja ntano kumwe, osho wo oonkwawo hamano kumwe. Elapi 

etihamano li gonyena kumwe kombanda komeho gotenda. 

10Tula omalulo omilongo ntano kolungenge lwelapi lyahugunina moshitopolwa 

shimwe, nomalulo omakwawo omilongo ntano kolungenge lwelapi lyahugunina 

moshitopolwa oshikwawo. 

11Hambula uuhake woshikushu omilongo ntano e to u tula momalulo, u kogeke 

kumwe iitopolwa, yi ninge esiikilo limwe. 

12Etata lyuule womalapi, mboka wa pitilila, nali endjelele konima yetsali. 

13Uule wolundya lumwe lwelapi kehe nau endjelele koombinga dhotenda noku yi 

siikila. 

14“Tunga natango omasiikilo gaali gokusiikila otenda, limwe olyiipa yoonzi 

oondumentu iitiligane nalimwe olyiipa yoongombefuta. 

15“Honga momuthiya iipilangi yokuthikameka etsalihangano lyOmuwa. 

16Oshipilangi kehe nashi kale shuule woometa ne nomutamo gwoosentimeta 

omilongo hamano nahamano. 

17Oshipilangi kehe nashi kale shi na iikwatakanithi iyali tayi shi kwatakanitha kumwe 

noshikwawo. Iipilangi ayihe oyi na okukala yi na iikwatakanithi mbika. 

18Honga iipilangi omilongo mbali omolwombinga yokuumbugantu wotenda, 

19noku yi tholomena oompadhi omilongo ne dhoshisiliveli, mu hwekelwe 

iikwatakanithi yiipilangi yoku yi thikamitha. 

20Honga iipilangi omilongo mbali omolwombinga yokuumbangalantu wotenda, 

21noompadhi dhoshisiliveli omilongo ne, mbali kohi yoshipilangi kehe. 

22Konima yotenda kuuninginino hongela ko iipilangi ihamano 

23niipilangi iyali yokomakuvu. 

24Iipilangi mbika yokomakuvu otayi kwatathana pekota e tayi kwatele kumwe ayihe 

sigo opombanda. Iipilangi iyali mbyoka tayi ningi omakuvu, otayi longwa pamukalo 

nguka. 

25Otaku kala iipilangi ihetatu yi na oompadhi dhayo dhoshisiliveli omulongo 

nahamano, koshipilangi shimwe oku na mbali. 

26“Honga omalukambo omulongo nagatano gomuthiya, gatano omolwiipilangi 

kombinga yimwe yetsali, 

27gatano ogokombinga onkwawo nagatano ogokuuninginino konima. 

28Olukambo lwopokati nalu kale pokati kiipilangi lwa shigakana lwa tsa koombinga 

adhihe. 

29Iipilangi yi kolonga noshingoli e to tula ko oonkogo dhoshingoli dhokukwatela 

kumwe omalukambo, ngoka nago wo oge na okukolongwa noshingoli. 

30Tunga etsali pashiholelwa nde shi ku ulukile kondundu. 

31“Tula po etopolitho lyoshiyata sholiina ombwanawa sha tungilwa oongodhi 

oombulau, oombwilili noontiliganembwilili. Nali tungilwe omafano gaakerubi 

paunkulungu. 

32Li endjelelitha koongundhi ne dhomuthiya dha kolongwa noshingoli, ku na uuhake, 

dha thikama koompadhi dhoshisiliveli. 

33Etopolitho li tula kohi yomukweyo guuhake moombuli dhetsali, ngoye u pungule 

handiyaka yetopolitho oshikethahangano shi na iipelende iyali yompango. Etopolitho 

otali yoolola Ehala lyUuyapuki kEhala lyUuyapukielela. 

34Tula oshisiikilo koshikethahangano. 

35Pondje yEhala lyUuyapukielela tula po oshitaafula sha gama kuumbangalantu 

wetsali noshihukikwanyeka lwokuumbugantu. 

36“Posheelo shetsali tula po eshigolapi lyoliina ombwanawa lya tungilwa oongodhi 

oombulau, oombwilili noontiliganembwilili. 

37Eshigolapi ndika li hongela oongundhi ntano dhomuthiya dha kolongwa noshingoli 

nokwa tulwa uuhake woshingoli; dhi tholomena oompadhi dhoshikushu ntano.” 

EKSODUS 27 

Oshiyambelo 

(Eks. 38:1-7) 

1“Ninga oshiyambelo shiipilangi yomuthiya. Nashi kale shi na uule woondya ntano, 

omutamo gwoondya ntano nomuthika gwoondya ndatu. 

2Komakuvu gasho gane ninga ko ooniga dha kwatathana noshiyambelo. Ayihe nayi 

kolongithwe oshikushu. 

3Hambula iikangwa yokuyuka omutoko nou hambule wo iihupulo, iiyaha, iizigitho 

niikangwa yomakala. Iilongitho mbika ayihe nayi hambulwe moshikushu. 

4Hambula oshihaya shoshikushu e to tula ko oonkogo ne dhoshikushu komakuvu 

gasho gane. 

5Tula oshihaya kohi yoongenge dhoshiyambelo, opo oshihaya shi endjelele sigo 

olwopokati koshiyambelo. 

6Honga omitenge dhomuthiya e to dhi kolonga noshikushu. 

7Dhi hukula moonkogo kombinga nombinga yoshiyambelo, sho tashi humbatwa. 

8Ninga oshiyambelo shiipilangi shi na omututu. Shi ninga pashiholelwa nde shi ku 

ulukile kondundu.” 

Ehale lyetsalihangano 

(Eks. 38:9-20) 

9“Etsalihangano lyandje li dhikila wo ehale lyomalapi goliina ombwanawa. 

Kombinga yokuumbugantu omalapi naga kale guule woondya ethele, 

10ge li koongundhi omilongo mbali noompadhi dhadho dhoshikushu omilongo mbali; 

uuhake nomalukambo goongundhi naga kale goshisiliveli. 

11Shika osho wo tashi ningwa kombinga yokuumbangalantu wehale. 

12Kombinga yokuuninginino naku kale omalapi guule woondya omilongo ntano, 

oongundhi omulongo noompadhi omulongo. 

13Kombinga yokuuzilo, nkoka ku na osheelo, ehale nali kale oondya omilongo ntano. 

14-15Kombinga kehe yosheelo naku kale omalapi goondya omulongo nantano, 

oongundhi ndatu noompadhi ndatu. 

16Nopomweelo gwehale napu kale eshigolapi lyuule woondya omilongo mbali, 

lyoshiyata sholiina ombwanawa sha tungilwa paunkulungu oongodhi oombulau, 

oombwilili noontiliganembwilili. Olya thikama koongundhi ne noompadhi dhadho ne. 

17Omalukambo nuuhake woongundhi adhihe nau kale woshisiliveli, ihe oompadhi 

dhadho odhoshikushu. 

18Ehale nali kale lyuule woondya ethele nomutamo gwoondya omilongo ntano. Elapi 

lya kunkula nalyo nali kale lyomutumbo gwoondya ntano, lya tungwa moongodhi 

oombwanawa dholiina. 

19Oompadhi nadhi kale dhoshikushu noomboha adhihe dhetsali nadhi ningwe 

moshikushu.” 

Esiloshimpwiyu lyoshihukikwanyeka 

(Lev. 24:1-4) 

20Lombwela Aaisraeli ye etele oolamba dhoshihukikwanyeka omagadhi omawanawa 

gooholivi, opo dhi wape okutema ongulohi kehe. 

21Aaron noyana naa hwameke oshihukikwanyeka metsalihangano, pondje 

yetopolitho, ndyoka li li komeho goshikethahangano, opo shi minikile montaneho 

yandje okuza ongulohi sigo taku shi. Oshipango shika nashi dhigininwe kAaisraeli 

nomaluvalo gawo sigo aluhe. 

EKSODUS 28 

Oonguwo dhaayambi 

(Eks. 39:1-7) 

1“Ithana omumwanyoko Aaron noyana Nadab, Abihu, Eleasar naItamar. Ya yoolola 

mAaisraeli, opo ya longele ndje muuyambi. 

2Tungila omumwanyoko Aaron oonguwo dhuuyambi dhi na uulenga nodha simana. 

3Ithana oonkulungu adhihe ndhoka ndu udhitha nombepo yuunongo, u dhi lombwele, 

dhi tungile Aaron oonguwo, opo a yapulilwe oshilonga shuuyambi, a longele ndje. 

4Dhi lombwela, dhi tunge oshipapa shomontulo, omapepenguwo, eguyo, ohema 

yiiyala, egala nekwamo. Nadhi tungile omumwanyoko Aaron noyana aamati 

oonguwo ndhika oondjapuki, opo ya longele ndje muuyambi. 

5Oonkulungu nadhi longithe oshingoli noongodhi oombulau, oombwilili 

noontiliganembwilili noliina ombwanawa. 

6“Omapepenguwo oge na okutungwa nuunkulungu noongodhi dhoshingoli, 

noongodhi oombulau, oombwilili noontiliganembwilili nonoongodhi dholiina 

ombwanawa. 

7Oge na okukala ge na omakwi gaali ge enda komapepe goku ga kwatakanitha. 

8Ekwamo ndjoka li li ko, oli na okukala lya tungikika lya faathana nomapepenguwo, 

opo li tse kumwe nago. 

9Kutha omamanya gaali gaoniks e to takele mugo omadhina omulongo nagaali gaana 

yaIsrael 

10melandulathano lyokuvalwa kwawo, gahamano memanya limwe nagahamano 

mekwawo. 

11Konga omulongi guuwe onkulungu gwokutakela momamanya gaali omadhina 

gaana yaIsrael noku ga dhamithitha muundambo woshingoli. 

12Ga tula komakwi gomapepenguwo, ga kalele po omazimo omulongo nagaali 

gaIsrael. Pamukalo nguka Aaron ota humbata omadhina gawo komapepe ge, opo 

ngame, Omuwa, ndi dhimbulukwe aluhe aantu yandje. 

13Panda uupando uyali woshingoli 

14nuulyenge uyali woshingoli wa dhingwa wa fa oongodhi e to u mangele kuupando.” 

Oshipapa shomontulo 

(Eks. 39:8-21) 

15“Tungila omuyambimukuluntu oshipapa shomontulo tashi longithwa mokupula 

ehalo lyaKalunga. Nashi tungwe moshiyata shimwe nomapepenguwo: sha tungikika 

noongodhi dhoshingoli, noongodhi oombulau, oombwilili noontiliganembwilili 

nonoongodhi dha dhingwa dholiina ontokele. 

16Nashi kale shi na oonkotso ne, sha gonywa, uule washo oshitine sholundya, osho 

wo omutamo. 

17Tula mo omikweyo ne dhomamanya gondilo: momukweyo gwotango tula mo 

ospineli, otopasi nosmaragdi;  

18momukweyo omutiyali orubini, osafire nojaspes;  

19momukweyo omutitatu oturkoisi, oagate noametiste; 

20nomomukweyo omutine oberil, okarnelia nojasper. Oga li ga dhamithwa 

muundambo woshingoli. 

21Pamwaalu gwaana yaJakob omamanya naga kale omulongo nagaali, kehe limwe 

lyokukalela po ezimo limwe padhina ndyoka lya takelwa mo. 

22Koshipapa shomontulo oto ningile ko uulyenge woshingoli sho shene wa dhingwa 

nawa wa fa oongodhi. 

23Hambula uulinga uyali woshingoli e to u tula koonkotso dhopombanda dhoshipapa 

shomontulo. 

24Kuulinga mbuka uyali mangela ko oongodhi dhoshingoli. 

25Oondungu oonkwawo dhadho dhi mangela komapando gaali e to ga mangele 

ishewe komakwi gomapepenguwo, kombinga yokomeho. 

26Hambula ishewe uulinga uyali woshingoli e to u tula koonkotso mbali dhokohi 

dhoshipapa shomontulo, koongenge dhomeni dha gama pomapepenguwo. 

27Hambula po ishewe uulinga uyali woshingoli e to u tula koondungu dhopevi 

dhopontulo dhomakwi agehe gaali gomapepenguwo, popepi nomuhondjo kombanda 

yekwamo lyuulenga. 

28Mangela uulinga woshipapa shomontulo kuulinga womapepenguwo nongodhi 

ombulau, opo oshipapa shomontulo shi kankame kombanda yekwamo noitashi 

dhituluka we. 

29“Aaron uuna ta yi mEhala lyUuyapuki, na zale oshipapa shika shomontulo mwa 

nyolelwa omadhina gomazimo gaIsrael, opo ngame, Omuwa, ndi kale aluhe tandi 

dhimbulukwa aantu yandje. 

30Tula Urim naTummim moshipapa shomontulo, opo Aaron e u humbate, nge te ya 

koshipala shandje mEhala lyUuyapuki. Poompito dha tya ngaaka oku na okuzala 

aluhe oshipapa shomontulo, opo a vule okuhumbata eutho lyandje kAaisraeli. 

Oonguwo dhilwe dhaayambi 

(Eks. 39:22-31) 

31“Eguyo lyokombanda yomapepenguwo ou na oku li hondja moshiyata oshimbulau. 

32Otali kala li na ombululu yokuya omutse, nombululu ndjika nayi kolekwe 

nomugoyo gwa tungikika, opo yaa tuuke. 

33-34Komugoyo gwopevi aguhe tula ko omafano giiyimati yomugranati omambulau, 

omambwilili nomatiliganembwilili ga togwa mumwe nuungendjo woshingoli. 

35Aaron na zale eguyo ndika, uuna ta longo iilonga yuuyambi. Uuna te ya koshipala 

shandje mEhala lyUuyapuki nenge uuna ta zi mo, ewi lyuungendjo otali uvika, opo 

kaa se. 

36“Hambula epapa lyoshishani lyoshingoli sho shene e to takele mo enyolo tali ti: 

‘Osha yapulilwa Omuwa.’ 

37Li mangela mongodhi ombulau komeho gegala. 

38Aaron ne li zale komutse gwe, opo ngame, Omuwa, ndi taambe omayambo agehe 

ngoka Aaisraeli taa yapulile ndje, nando ya yone moku ga yambela ndje. 

39“Tungila Aaron ohema yoshiyata sholiina sha tungika nou mu tungile egala lyoliina 

lya tungika nosho wo ekwamo lyuulenga. 

40“Aana ya Aaron ou na oku ya tungila oohema omakwamo nomatsilu, opo ya 

simanekwe noya kale yo opala. 

41Oonguwo ndhika dhi zaleka Aaron noyana. Ya gwayeka nomagadhi gooholivi, opo 

u ya yapule okulongela ndje muuyambi. 

42Ya tungila oombulukweya dholiina dha za mombunda sigo okomatundji, opo dhi 

siikile epenge lyawo. 

43Aaron noyana naye dhi zale aluhe, uuna taa yi metsalihangano nenge taa hedha 

koshiyambelo, ya ka yakule miilonga yuuyambi mEhala lyUuyapuki, opo yaa itsike 

ondjo ya se. Eutho ndika olyaaluhe lyaAaron noluvalo lwe.” 

EKSODUS 29 

Omautho gokulangeka aayambi 

(Lev. 8:1-36) 

1“Nge to yapula Aaron noyana, ya ninge aayambi, oto ningi ngeyi. Oto kutha 

ongombe ondumentu yomutanda noonzi mbali oondumentu dhaa na oshipwe. 

2Kutha osiimela, ihe ino kutha efulika. Ninga iikwiila mu na omagadhi gooholivi, 

iikwiila yimwe mwaa na omagadhi nayimwe molupe lwekaka yomapapi ya 

gwayekwa omagadhi. 

3Yi tula montungwa e to yi yambele ndje, uuna to yamba ongombe ondumentu noonzi 

mbali oondumentu. 

4“Eta Aaron noyana kosheelo shetsalihangano e to ya yogo nawa nomeya. 

5Opo ihe zaleka Aaron omizalo dhuuyambi — ohema, omapepenguwo, eguyo 

lyokombanda, oshipapa shomontulo nekwamo. 

6Mu zaleka etsilu e to mangele ko epapa eyapuki. 

7Nena kutha omagadhi gokugwaya, ga tila komutse gwe e to mu gwayeke. 

8“Hedhitha ko oyana e to ya zaleke oohema;  

9ya zaleka omakwamo moombunda dhawo nomatsilu komitse dhawo. Osho ngaaka to 

yapula Aaron noyana. Oyo noluvalo lwawo oye na okulongela ndje muuyambi sigo 

aluhe. 

10“Eta ongombe ondumentu kosheelo shetsalihangano e to lombwele Aaron noyana, 

ya tenteke iikaha yawo komutse gwayo. 

11Dhipagela ongombe ondumentu koshipala shandje oshiyapuki posheelo 

shetsalihangano. 

12Kutha mombinzi yongombe e to yi gogo kooniga dhoshiyambelo nomunwe gwoye. 

Ombinzi onkwawo yi tila pekota lyoshiyambelo. 

13Nena kutha ko oofu dhomiikwamela, ekalokwa lyokehuli niitiyanathigo ayihe iyali 

niinkene mbyoka yi li kuyo e to yi lungunithile koshiyambelo yi yambelwe ndje. 

14Ihe onyama yongombe, ekunka lyayo nehoho lyayo yi lungunithila pondje 

yontanda. Ndika eyambo lyokukutha po oondjo dhaayambi. 

15“Kutha yimwe yomoonzi oondumentu e to lombwele Aaron noyana, ya tenteke 

iikaha yawo komutse gwayo. 

16Yi dhipaga e to kutha ombinzi yayo e to shashamine koombinga adhihe 

dhoshiyambelo. 

17Tetagula onzi miintimbu, yoga iikwamela yayo e to yi tula pomutse nopiintimbu 

iikwawo. 

18Onzi ayihe yi lungunithila koshiyambelo yi ninge iikulyandjambo. Oyo 

efikilondjambo kOmuwa, oyo eyambo lyezimba etoye kOmuwa. 

19“Kutha onzi onkwawo ondumentu e to lombwele Aaron noyana, ya tenteke iikaha 

yawo komutse gwayo. 

20Yi dhipaga e to kutha ko ombinzi yayo yimwe e to yi gwayeke koshipapatsi 

shokutsi kwokolulyo kwaAaron nokiipapatsi yomakutsi gokomalulyo goyana 

nokomilumenwe dhawo dhokiikaha yokomalulyo nokominwe dhawo ominene 

dhokoompadhi dhokomalulyo. Shashamina ombinzi onkwawo koombinga adhihe 

dhoshiyambelo. 

21Kutha mo ombinzi yimwe nombinzi ndjoka yi li koshiyambelo nomomagadhi 

gokugwaya e to ga shashamine Aaron noyana noonguwo dhawo. Osho ngaaka ye 

mwene, oyana noonguwo dhawo otaa yapulilwa ndje. 

22“Konzi kutha ko iinkene, omushila, oofu dhokiikwamela, ekalokwa lyokehuli, 

iitiyanathigo ayihe iyali niinkene yayo noshilama shokolulyo, molwashoka onzi 

ndjika oyeyapulo. 

23Montungwa yiikwiila mbyoka ya yapulilwa ndje, kutha mo oshikwiila shimwe 

moludhi kehe: oshikwiila shimwe sha ningwa nomagadhi gooholivi, shimwe inaashi 

ya omagadhi nashimwe shepapi. 

24Ayihe mbika yi tenteka peke lyaAaron nopomake goyana e to yi dhungadhunga 

koshipala shOmuwa. 

25Nena yi kutha po pomake gawo, u yi lungunithile koshiyambelo kombanda 

yefikilondjambo, yi ninge iikulyandjambo yokuyambelwa ndje. Ezimba lyondjambo 

ndjika ohali opalele ndje, ngame Omuwa. 

26“Kutha ondete yonzi ndjika ondumentu e to yi dhungadhunga koshipala shOmuwa. 

Oshitopolwa shika otashi ningi shoye. 

27“Uuna omuyambi ta yapulwa, ondete noshilama shonzi tayi longithwa peyapulo, 

nayi yapulilwe ndje, yi ninge omagano gedhungadhungo, mu ga itulile ga ninge 

gaayambi. 

28Eutho ndika itali lunduluka nando, uuna aantu yandje taa yamba 

omakwatathanondjambo; ondete noshilama shoshimuna nashi ninge shaayambi. 

Omagano ngaka aantu otaye ga yambele ndje, ngame Omuwa. 

29“Konima yeso lyaAaron oonguwo dhe dhuuyambi nadhi thigululwe po koyana, ye 

dhi zale, uuna taa gwayekwa ya yapulilwe oshilonga. 

30Omuna gwaAaron ngoka te mu landula muuyambi e ta yi metsalihangano, a longele 

ndje mUuyapuki, na zale oonguwo ndhika omasiku gaheyali. 

31“Kutha onyama yonzi ondumentu ya longithwa meyapulo lyaAaron noyana, e to yi 

telekele pehala eyapuki. 

32Aaron noyana naye yi lile posheelo shetsalihangano pamwe niikwiila mbiyaka ya 

hupile montungwa. 

33Oye na okulya shoka sha longithwa momusindilo gwokudhima po oondjo dhawo 

peyapulo lyawo, sho taa langekwa miilonga. Aayambi oyo ayeke naa lye iikulya 

mbika, oshoka oyo iiyapuki. 

34Nongele onyama yimwe nenge iikwiila yimwe ya hupu ko e tayi lala sigo ongula, 

nayi lungunithwe po; inayi liwa we, oshoka oyo iiyapuki. 

35“Gwanitha omisindilo dheyapulo lyaAaron noyana omasiku gaheyali, naanaa 

ngaashi nde ku lombwele. 

36Esiku kehe ou na okuyamba ongombe ondumentu, yi ninge efikilondjambo, opo 

oondjo dhi dhimbwe po. Otayi yelitha oshiyambelo. Nena shi gwayeka nomagadhi 

gooholivi, shi ninge oshiyapuki. 

37Ninga shika esiku kehe momasiku gaheyali. Nena oshiyambelo otashi ningi naanaa 

oshiyapuki, ndele shaa ngoka nenge shaa shoka tashi shi gumu, otashi ningi 

oshiyapuki.” 

Omayambo gesiku kehe 

(Num. 28:1-8) 

38“Esiku kehe ethimbo alihe koshiyambelo naku yambelwe oonzigona mbali 

dhomumvo gumwe. 

39Onzigona yimwe ou na oku yi yamba ongula, nonkwawo oto yi yamba 

lwokongulohi. 

40Onzigona yotango oto yi yamba pamwe noolita mbali dhosiimela ya pilulilwa 

mumwe nolita yimwe yomagadhi gooholivi ga yengwa. Tila mo ishewe olita yimwe 

yomaviinu, ga ninge omayambo. 

41Onzigona ontiyali yi yamba ongulohi pamwe niikulyandjambo noshinuwandjambo 

naanaa ngaashi ongula. Ezimba etoye lyondjambo ndjika ohali opalele ndje, ngame 

Omuwa. 

42Esiku kehe ethimbo alihe kala ho yamba efikilondjambo ndika koshipala shandje 

posheelo shetsalihangano. Opo mpoka tandi tsakaneke aantu yandje e tandi ku 

popitha. 

43Opo mpoka tandi tsakaneke Aaisraeli, nehala ndyoka otali yapulwa keadhimo 

lyandje. 

44Otandi yapula etsalihangano noshiyambelo, notandi yapula Aaron noyana, ya 

longele ndje muuyambi. 

45Otandi ka kala mokati kAaisraeli, ongame Kalunga kawo. 

46Otaa ka tseya kutya ongame Omuwa, Kalunga kawo, nde ya tembudha muEgipiti, 

opo ndi wape okukala mokati kawo. Ongame Omuwa, Kalunga kawo.” 

EKSODUS 30 

Oshiyambelo shiitsinino 

(Eks. 37:25-28) 

1“Tunga oshiyambelo shiipilangi yomuthiya shokufikila ko iitsinino. 

2Nashi kale nuule wolundya lumwe nomutamo gwolundya lumwe nomuthika 

gwoondya mbali. Ooniga dhokomakuvu nadhi kale dha kwatathana noshiyambelo. 

3Kolonga kombanda yasho, olutu nooniga dhasho noshingoli sha yela, u shi ningile 

wo epaya lyoshingoli. 

4Koombinga adhihe mbali dholutu kohi yoongenge, shi ningila oonkogo mbali 

dhoshingoli dhokuhukilwa omitenge dhoku shi humbata. 

5Omitenge dhi honga dhomuthiya e to dhi kolonga noshingoli. 

6Oshiyambelo shika shi tula pondje yetopolitho ndjoka lye endjelela komeho 

goshikethahangano. Pehala mpoka opo tandi ku tsakanekele. 

7Ongula kehe Aaron sho te ya a opaleke oolamba, na fikile ko iitsinino ya nika nawa. 

8Nonge ta ka hwameka oolamba ongulohi, osho natango ta ningi. Etsininondjambo 

ndika nali kale tali yambwa esiku kehe koshipala shOmuwa sigo aluhe. 

9Koshiyambelo shika inamu yambela ko iitsinino yi indikwa nenge omafikilondjambo 

nenge iikulyandjambo; inamu tila ko oshinuwandjambo. 

10Lumwe momumvo kehe Aaron na yelithe oshiyambelo pamisindilo nokutula ko 

kooniga dhasho ne ombinzi yeyonondjambo. Shika nashi ningwe omumvo kehe aluhe 

sigo aluhe. Oshiyambelo shika oshiyapukilela, sha yoololelwa ndje, ngame Omuwa.” 

Iigandjwa ketsalihangano 

11Omuwa okwa lombwele Moses a ti: 

12“Nge to yalula Aaisraeli, kehe ngoka e na okukala meyalulo, na fute iikulila 

yomwenyo gwe, opo kaa kwatwe koshivu pethimbo lyeyalulo. 

13Kehe ngoka e li meyalulo, na fute etatasekeli pandjele yosekeli ndjoka hayi 

longithwa motempeli. Iimaliwa mbika nayi kale eyambo kungame Omuwa. 

14Shaa ngoka ta yalulwa meyalulo, omulumentu kehe gwomimvo omilongo mbali 

noku vule po, na fute omwaalu nguka. 

15Omuyamba ina futa oshindji, nohepele ina futa oshishona, uuna taa futu iikulila 

yoomwenyo dhawo. 

16Gongela iimaliwa mbika kAaisraeli, u yi longithile iilonga yometsalihangano. 

Iigandjwa mbika otayi ningi iikulila yoomwenyo dhawo, notandi dhimbulukwa oku 

ya gamena.” 

Oshiyaha shoshikushu 

17Omuwa okwa lombwele Moses a ti: 

18“Hambula oshiyaha shoshikushu nomagulu gasho goshikushu. Shi tula pokati 

ketsalihangano noshiyambelo e to tula mo omeya. 

19Aaron noyana naa yoge iikaha noompadhi dhawo, 

20manga inaaya ya metsalihangano nenge manga inaaya hedha koshiyambelo ya 

yambe iikulyandjambo, opo yaa se. 

21Naa yoge tuu iikaha noompadhi dhawo, opo yaa se. Shika nashi kale eutho taye li 

gwanitha nomaluvalo gawo sigo aluhe.” 

Omagadhi gokugwaya 

22Omuwa okwa lombwele Moses a ti: 

23“Kutha iizimba iiwanawa: ookilograma hamano dhomira ya hemuka, ookilograma 

ndatu dhokanela ya nika nawa, ookilograma ndatu dholutope 

24nookilograma hamano dhakasia (ayihe ya vihwa pamuthika gu uthwa). Kutha wo 

oolita ne dhomagadhi gooholivi 

25e to lungu omugwayo omuyapuki gwa longekidhwa paunkulungu niizimba. 

26Gwayeka nagwo etsalihangano noshikethahangano, 

27oshitaafula niinima yasho ayihe, oshihukikwanyeka niikwaniipangitho yasho ayihe, 

oshiyambelo shiitsinino, 

28oshiyambelo shomafikilondjambo niikwaniipangitho yasho ayihe noshiyaha 

shokwiiyogela nomagulu gasho. 

29Iinima mbika yi yapula pamukalo nguka, e tayi ningi iiyapukilela, noshaa ngoka te 

yi gumu, ota yapuka. 

30Gwayeka Aaron noyana noku ya yapula, ya ninge aayambi taa longele ndje. 

31Lombwela Aaisraeli u tye: ‘Omugwayo nguka omuyapuki nagu longithwe 

melongelokalunga lyandje aluhe sigo aluhe. 

32Inamu gu tila kolutu lwomuntu gwowala ne inamu gu holela, mu ilungile 

omugwayo gwa fa nguka. Ogwo omuyapuki, nomu na oku gu tala omuyapuki. 

33Ngele oku na ngoka te gu ilungile nenge te gu gwayeke omuntu kee shi omuyambi, 

na dhimwe mo maantu yandje.’ ” 

Iitsinino 

34Omuwa okwa lombwele Moses a ti: “Kutha oondumba dhi thike pamwe dhiinima 

mbika ya nika nawa: eka lya nika nawa, iipakosolwa ya nika nawa, iitowaleki ya nika 

nawa niitsinino yo yeneyene. 

35Yi ninga iitsinino ya nika nawa, ya longwa nuunkulungu. Gunda mo omongwa 

gwoku yi ninga iiyogoki niiyapuki. 

36Vundula po yimwe yi ninge uusila, u yi fale metsalihangano e to yi gundu komeho 

goshikethahangano, mpoka tandi ku tsakaneke. Otayi kala iiyapukilela nokune wo. 

37Inamu iningila iitsinino yilwe ya tya ngeyi. Yi taleni iiyapuki ya yapulilwa ndje, 

ngame Omuwa. 

38Ngele ope na ngoka te shi yelekele a longithe iizimba ngaambika, na dhimwe mo 

maantu yandje.” 

EKSODUS 31 

Aatungi yetsalihangano 

(Eks. 35:30—36:1) 

1Omuwa okwa lombwele Moses a ti: 

2“Onda hogolola Bezalel yaUri, omutekulu gwaHur gwomezimo lyaJuda 

3nonde mu udha ombepo onkwakalunga, uunongo, oondunge, ontseyo nuunkulungu 

4okuthaneka iinima yuungomba noku yi longa moshingoli, moshisiliveli 

nomoshikushu, 

5okuwega nawa omamanya gondilo noku ga tula moondambo, okuhonga omiti 

nokulonga oshilonga kehe shuunkulungu. 

6Onda hogolola ishewe Oholiab yaAhisamak, gwomezimo lyaDan, a longe pamwe 

naye. Aanongo ayehe yalwe onde ya pa uunkulungu, ya vule okugwanitha iilonga 

ayihe nde yi ku lombwele: 

7etsalihangano, oshikethahangano noshisiikilo shasho, iipumbiwa ayihe 

yometsalihangano, 

8oshitaafula niikwaniipangitho yasho, oshihukikwanyeka shoshingoli sho shene 

niikwaniipangitho yasho ayihe, oshiyambelo shiitsinino, 

9oshiyambelo shomafikilondjambo niikwaniipangitho yasho ayihe, oshiyaha 

shokwiiyogela nomagulu gasho, 

10oonguwo dha tungikika dhomuyambi Aaron noyana dhokuzala, sho taa yakula 

moshilonga shuuyambi, 

11omugwayo gwomagadhi niitsinino yezimba lya nika nawa omolwEhala lyUuyapuki. 

Iinima mbika ayihe naaye yi ninge, naanaa ngaashi nde ku lombwele.” 

Esabati, esiku lyevululuko 

12Omuwa okwa lombwele Moses, 

13a lombwele Aaisraeli ta ti: “Dhiginineni Esabati, esiku lyandje lyevululuko, oshoka 

olyo endhindhiliko pokati ketu nane sigo okoluvalo noluvalo lyokuhokolola kutya 

ongame mwene, Omuwa, tandi mu yapula. 

14Omu na okudhiginina esiku lyevululuko, oshoka olyo eyapuki. Kehe ngoka itee li 

yapula, ndele ota longo esiku ndyoka, na dhipagwe. 

15Omu na omasiku gahamano moka tamu longo iilonga yeni, ihe esiku etiheyali olyo 

Esabati, esiku lyevululuko lya yapulilwa ndje. Oongoka ta longo esiku ndyoka, na 

dhipagwe. 

16Aaisraeli oye na okudhiginina esiku ndika, olyo ehangano lyaaluhe. 

17Olyo endhindhiliko lyaaluhe pokati ketu nAaisraeli, oshoka ongame, Omuwa, nda 

shiti egulu nevi momasiku gahamano nomesiku etiheyali onda zimbuka e tandi 

vululukwa.” 

18Kalunga sho a mana okupopya naMoses kondundu Sinai, okwe mu pe iipelende 

iyali yomamanya, moka Kalunga mwene a nyolela mo iipango. 

EKSODUS 32 

Ontana yoshingoli 

(Deut 9:6-29) 

1Aantu sho ya mono Moses a kala ko kondundu inaa za ko, oya gongalele Aaron e taa 

ti kuye: “Katu shi wo tuu shoka sha adha omulumentu nguka Moses, ngoka e tu 

tembudha muEgipiti; tu ningila kalunga e tu kwatele komeho.” 

2Aaron okwa ti kuyo: “Kuthii mo omagola goshingoli ngoka ga zalwa momakutsi 

kaakiintu nokaana yeni aamati naakadhona, mu ga etele ndje.” 

3Aantu ayehe oya hula mo omagola gawo goshingoli momakutsi gawo e taye ga eta 

kuAaron. 

4Oye okwa taamba omagola nokwe ga hemuna e ga tula montelekelo e te ga tholoma 

ontana yoshingoli. Aantu oya popi ya ti: “Israel, kalunga koye oye ngu e ku tembudha 

muEgipiti!” 

5Aaron sho e shi mono, okwa tungile oshiyambelo komeho gontana yoshingoli e ta ti: 

“Ongula esiku lyoshituthi shOmuwa.” 

6Aantu oya meneka ongulangula noya yamba omafikilondjambo 

nomakwatathanondjambo. Oya kuutumba ya lye e taa nu noya thikama ya dhane. 

7Omuwa okwa lombwele Moses a ti: “Londoloka u ye pohi, oshoka aantu yoye 

mboka wa tembudha muEgipiti, oya yono noye ekelehi ndje. 

8Oye etha ondjila ndjoka nde ya lombwele ye yi landule; oyi iningile ontana ya 

tholomwa moshingoli noye yi simaneke noku yi yambela omayambo. Otaa ti, oyo 

kalunga kawo, ngoka e ya tembudha muEgipiti.” 

9Omuwa okwa ti ishewe kuMoses: “Aantu mbaka onde ya tala, oyo aatangalali. 

10Ano ngashingeyi etha ndje, ndi ya geele. Otandi ya kombo po, ihe ngoye otandi ku 

ningi oshigwana oshinene.” 

11Moses okwa galikana Omuwa, Kalunga ke, e ta ti: “Omuwa, omolwashike to geele 

aantu yoye, mboka we ya mangulula muEgipiti koonkondo dhoye oonene noshikaha 

shoye sha kola? 

12Omolwashike to pe Aayegipiti ompito yokutya, aantu yoye owe ya tembudha 

muEgipiti, opo u ya dhipagele moondundu noku ya komba po thilu? Geyuluka, 

itedhulula, waa etele aantu yoye omupya gu thike mpoka. 

13Dhimbulukwa euvaneko lyoye we li uvanekele aantu yoye Abraham, Isak naJakob 

nokugana wa ti: ‘Otandi mu pe oluvalo lu thike poonyothi dhokegulu; evi alihe ndjoka 

ndu uvaneke, otali ningi uuthiga wawo sigo aluhe.’ ” 

14Omuwa nokwi itedhulula noine etela we aantu ye uuwinayi mboka a li e u ya 

dhiladhilile. 

15Moses okwa punguluka e ta londoloka ko kondundu a humbata iipelende 

yomamanya yiipango ya nyolwa koombinga adhihe mbali. 

16Kalunga oye mwene a hongo iipelende mbika e ta takele mo iipango. 

17Josua oku uvu ombuyagano yaantu, sho taa kudhile e ta ti kuMoses: “Ondu uvite 

onkugo yolugodhi montanda.” 

18Moses okwa ti: “Ewi ndika kali shi lyekaluluko lyekandanga lyesindano nenge 

lyaamboka taa kugu sho ya sindika, ondu uvite ewi lyaantu taa imbi meziminathano.” 

19Ano Moses sho a hedha kontanda e ta mono ontana naantu nkene taa dhana, ondjahi 

ye oya hwama. Oye nokwe ekelehi iipelende mbyoka a li a humbata e te yi tatulile 

mpoka ponyonga yondundu. 

20Okwa kutha ontana ndjoka ye yi hambula e te yi lungunitha po momulilo e tayi 

ningi omutoko, ngoka a pilulile momeya e te ga nwetha Aaisraeli. 

21Okwa ti kuAaron: “Aantu mbaka oye ku ningi shike, sho we ya etele eyono enene li 

thike mpano?” 

22Aaron okwa yamukula a ti: “Ino geela ndje, mwene gwandje, ou shi shi naanaa 

kutya aantu mbaka aawinayi shili. 

23Oya lombwele ndje ya ti: ‘Katu shi wo shoka sha adha omulumentu nguka Moses, 

ngoka e tu tembudha muEgipiti; tu ningila kalunga e tu kwatele komeho.’ 

24Onde ya indile, ye etele ndje iingoli yawo, mbyoka ye yi ikutha e taye yi etele ndje. 

Onde yi tula meziko e tamu zi ihe ontana ndjika.” 

25Moses okwa mono kutya aantu oya tangalala, oshoka Aaron okwe ya ethele 

etangalalo, ya ninge ekugililo kaatondi yawo. 

26Moses okwa thikama muuyanda wontanda e ti igidha ta ti: “Shaa ngoka a gama 

kOmuwa, ne ye kungame.” Aalevi ayehe noye mu gongalele, 

27e ta ti kuyo: “Omuwa, Kalunga kaIsrael, ta ti: ‘Omulumentu kehe na zale 

egongamwele lye ponto, ye a ye moontanda okuza posheelo shika sigo okoshikwawo 

nokudhipaga shaa ngoka, ngele omumwayina nenge kuume ke nenge omushiinda.’ ” 

28Aalevi oya vulika noya dhipaga po aalumentu ye thike pomayuvi gatatu esiku 

ndyoka. 

29Moses okwa ti kAalevi: “Nena omwi iyapula ne yene mwa ningi aayambi 

mokulongela Omuwa, sho mwa dhipaga aana yeni aamati naamwanyoko aalumentu, 

onkee Omuwa te mu yambeke.” 

30Esiku lyanofu Moses okwa lombwele aantu a ti: “Omwa yono nayi. Ano 

ngashingeyi otandi londo ndi ye kOmuwa kondundu, pamwe tandi ningile wo tuu 

eyono lyeni epopilokwatathano.” 

31Moses okwa shuna kOmuwa e ta ti: “Aantu mbaka oya yono nayi. Oyi iningile 

kalunga koshingoli. 

32Dhima po oondjo dhawo; ihe ngele nani hasho, dhima ndje mo shila membo lyoye 

moka wa nyolele aantu yoye.” 

33Omuwa okwa yamukula a ti: “Ngoka a yono kungame, oye tandi dhimi mo membo 

lyandje. 

34Ngashingeyi inda u ka fale aantu kehala ndyoka nde ku lombwele. Tala, omuyengeli 

gwandje ote ku kwatele komeho, ihe esiku tandi ke ya adha, otandi ya geelele ondjo 

yawo.” 

35Omuwa nokwa tumu oshivu maantu, oshoka oya thiminikile Aaron e ya hambulile 

ontana. 

EKSODUS 33 

Aaisraeli taa zi puSinai 

1Omuwa okwa lombwele Moses a ti: “Inda, za po mpaka, ngoye mwene naantu we ya 

tembudha muEgipiti, mu ye kevi nde li uvanekele Abraham, Isak naJakob nomaluvalo 

gawo. 

2Otandi ka tuma omuyengeli gwandje e ku tetekele, notandi ka tidha mo Aakaanana, 

Aayamori, Aaheti, Aaperesi, Aahevi nAayebusi. 

3Oto yi koshilongo hashi kunguluka omahini nomagadhi goonyushi, ihe ngame 

mwene itandi yi nane, molwaashoka ne aatangalali, ote ningi ndi mu hanagulile 

mondjila.” 

4Aantu sho ye shi uvu, oya tameke okulila noinaa zala we uulenga. 

5Omuwa okwa lombwele Moses, a lombwele aantu a tye: “Ne aantu aatangalali. 

Andola ndi ende nando okathimbo ndi li mokati keni, ando otandi mu mana po. 

Ngashingeyi huleni mo uulenga weni, ndi tale sho tandi mu ningi.” 

6Aaisraeli noyi ihula ihe uulenga wawo okuza pondundu Sinai. 

Etsalihangano 

7Aaisraeli shampa ya yungu ontanda, Moses oha kutha otenda noku yi dhika kokule 

kashona nontanda. Oya lukwa etsalihangano, noshaa ngoka a hala okupula Omuwa, 

oku na okuza mo montanda a ye kulyo pondje. 

8Moses shampa ta yi ko, nena aantu otaa thikama pomatsali gawo noku mu tongolola, 

sigo ota ka ningina mo. 

9Moses shampa a ningine mo, oshikogo otashi kuluka e tashi kala posheelo 

shetsalihangano, Omuwa nota popitha Moses e li moshikogo. 

10Mbalambala shampa tuu aantu ya mono oshikogo shokugulu posheelo 

shetsalihangano, yo otaa inyongamene pevi, shaa ngoka posheelo shetsali lye. 

11Omuwa okwa li ha popi naMoses koshipala noshipala, naanaa ngaashi omuntu ta 

popi nakuume ke. Opo ihe Moses ota shuna montanda. Ihe omugundjuka omuyakuli 

gwe, Josua yaNun, okwa kala metsalihangano ina za mo. 

Omuwa tu uvaneke a kale naantu ye 

12Moses okwa lombwele Omuwa a ti: “Eeno, odhoshili, sho wa lombwele ndje, ndi 

fale aantu mbaka kevi ndyoka, ihe ngoye ino lombwela ndje ngoka to tumu, a ende 

pamwe nangame. Owa tile, ou shi ndje nawa nou na ombili nangame. 

13Ngashingeyi ngele nda mono ohenda koshipala shoye, tseyithila ndje oondjila 

dhoye, opo ndi ku tseye nondi kale ndi na ombili nangoye. Dhimbulukwa wo kutya 

owa hogolola oshigwana shika, shi ninge shoye mwene.” 

14Omuwa okwa ti: “Ongame mwene tandi yi nangoye notandi ke ku vululukitha.” 

15Moses okwa yamukula a ti: “Ngele ito yi natse, ino tu etha tu ze mpaka. 

16Olye ta tseya kutya ou na ombili naantu yoye, nonangame, ngele ito ende pamwe 

natse? Okukala kwoye mokati ketu otaku tu yoolola kiigwana yilwe yokombanda 

yevi.” 

17Omuwa okwa lombwele Moses a ti: “Otandi ningi naanaa ngaashi wi indile, oshoka 

ondi ku shi nawa nondi na ombili nangoye.” 

18Nena Moses okwa ti: “Talitha ndje eadhimo lyoye.” 

19Omuwa okwa yamukula a ti: “Otandi ka pititha eadhimo lyandje koshipala shoye 

nokutumbula edhina lyandje eyapuki. Ongame Omuwa, tandi sile ohenda ngoka tandi 

sile ohenda notandi sile olukeno ngoka tandi sile olukeno. 

20Itandi etha u tale oshipala shandje, molwaashoka kaku na ngoka ta tala ndje e ta 

kala e na omwenyo, 

21ihe mpaka ope na ehala ponto yandje mpoka to vulu okuthikama pemanya. 

22Eadhimo lyandje sho tali piti po, otandi ke ku tula mekololo li li memanya e tandi 

ku siikile noshikaha shandje sigo tandi pitilile po. 

23Nena otandi kutha po oshikaha shandje, noto mono ndje ombunda, ihe hashipala 

shandje.” 

EKSODUS 34 

Iipelende iipe yiipango 

(Deut. 10:1-5) 

1Omuwa okwa lombwele Moses a ti: “Ihongela iipelende yomamanya iyali ya 

faathana naambiyaka yotango, notandi ka nyolela mo oohapu ndhiyaka dha li 

miipelende yotango mbyoka wa tatula. 

2Ilongekidhila ngula, opo ongula u londe u ye kondundu Sinai, kungame kondungu 

yayo. 

3Ino ya ko nomuntu; nopondundu inapa monika tuu nando omuntu; hanzi nenge 

ongombe tayi napa ponyonga yondundu.” 

4Moses okwa hongo iipelende iyali yomamanya ya fa mbiyaka yotango. Ongula okwa 

meneka e te yi humbata ta londo kondundu Sinai, ngaashi Omuwa e mu lombwele. 

5Omuwa okwa kulukile ko e li moshikogo e ta thikama pamwe naye nokwa tumbula 

edhina lye, Omuwa. 

6Omuwa okwa piti koshipala she ti igidha ta ti: “Ongame Omuwa, ongame Kalunga 

omunamutimahenda, omunalukeno nomutalanteni, ihandi geye mbala nondu udha 

esilohenda nuudhiginini. 

7Ohandi dhiginine ohole yandje koluvalo lwomayuvi note dhimi po uukolokoshi 

omayono noondjo, ihe itandi etha okugeela omayono goohe koyana nokaatekulu sigo 

oluvalo olutitatu nolutine.” 

8Moses okwi inyongamene pevi meendelelo e ta galikana. 

9Okwa ti: “Omuwa, ngele onda silwa ohenda kungoye, kala mokati ketu. Oshigwana 

shika osha tangalala, ihe dhima po uukolokoshi wetu noondjo dhetu, ngoye u tu ninge 

aantu yoye mwene.” 

Ehangano epe 

(Eks. 23:14-19; Deut. 7:1-5; 16:1-17) 

10Omuwa okwa lombwele Moses a ti: “Ngashingeyi otandi dhike ehangano 

nAaisraeli. Montaneho yawo otandi ka longa iinyengandunge mbyoka inaayi ningwa 

mo nale mokati kiigwana muuyuni. Aantu ayehe otaa ka mona iinyengandunge 

mbyoka ngame, Omuwa, tandi yi longo, oshoka otandi ke ku ningila iinima iitilithi. 

11Vulikeni koompango ndhoka tandi dhi mu pe nena. Otandi ka tidha mo Aayamori, 

Aakaanana, Aaheti, Aaperesi, Aahevi nAayebusi mondjila yeni. 

12Inamu hangana naantu yomoshilongo shoka tamu ka ya mo, opo shaa ninge omwigo 

gweni. 

13Kumunii po iiyambelo yawo, hanagulii po oongundhi dhawo dhiidhila ne mu keke 

po iiyelekela yawo yoshikalungakiintu Asheera. 

14“Ino simaneka kalunga gulwe, oshoka ngame Omuwa omulaadhi, Kalunga 

omukodhi. 

15Ino hangana naantu yoshilongo shoka, oshoka uuna taa longele iikalunga yawo 

notaye yi yambele omayambo, otaa ke ku hiya, u ye kuyo, noto ka kwatwa kemakelo, 

u lye iikulya ye yi yambele iikalunga yawo. 

16Aana yoye aamati otaa ningi ya hokane aakiintu aakwiilongo, mboka taye ya fala 

mokwaaitaala ndje nokulongela iikalunga yawo. 

17“Ino ihambulila iiyelekela yookalunga, u yi longele. 

18“Dhiginina Oshituthi shiikwiila inaayi tulwa efulika. Lya iikwiila inaayi tulwa 

efulika omasiku gaheyali momwedhi Abib, ngaashi nde ku lombwele, oshoka 

momwedhi ngoka owa tembuka muEgipiti. 

19“Omwiiyelipwa kehe omulumentu noshiiyelipwa kehe oshilumentu shoshimuna 

oshandje, 

20ihe oshiiyelipwa shokasino ou na oku shi kulilitha onzi, ihe ngele ito shi ningi, shi 

teya othingo. Osheeli kehe shomumati shi kulila ko. “Koshipala shandje inaku holoka 

omuntu e li iikaha yowala. 

21“Ou na okulonga omasiku gahamano, ihe ino longa mesiku etiheyali, vululukwa 

nando pu kale pethimbo lyoondima nenge lyeteyo. 

22“Dhiginina Oshituthi shoshipe, uuna to teya iilya yoye yotango, noto dhiginine 

Oshituthi shomatsali, sho to likola iiyimati moshitsambe shoye pehulilo lyomumvo. 

23“Aalumentu ayehe oye na okuholoka lutatu momumvo kehe koshipala shOmuwa, 

Kalunga kaIsrael. 

24Otandi ke ku tidhila po iigwana nokutaandelitha oshilongo shoye, nokape na ngoka 

ta ka haluka evi lyoye, sho to ka holoka koshipala shOmuwa, Kalunga koye, lutatu 

momumvo. 

25“Ino yamba oshikwiila sha tulwa efulika, uuna to yambele ndje omafikilondjambo. 

Onyama yoshimuna sha dhipagelwa oshituthi shaPaasa, ino yi hupithila ongula. 

26“Omumvo kehe oto eta kongulu yOmuwa oshipe shiilya yoye mbyoka wa teya. 

“Okakombwena ino ka telekela momahini gayina.” 

27Omuwa okwa lombwele Moses a ti: “Inyolela oohapu ndhika, oshoka okomukanka 

gwadho nda dhike ehangano pamwe nangoye nonaIsrael.” 

28Moses okwa kala pOmuwa omasiku omilongo ne uusiku nomutenya, ina lya sha 

noina nwa sha. Oye nokwa nyola oohapu dhehangano kiipelende, odho iipango 

omulongo. 

Moses ta londoloka kondundu Sinai 

29Moses sho a londoloka kondundu Sinai a humbata iipelende iyali yiipango 

omulongo, oshipala she osha li tashi adhima, oshoka okwa popi nOmuwa, ihe ye ine 

shi tseya. 

30Aaron naantu ayehe oya tala Moses noya mono oshipala she tashi adhima noya tila 

okuhedha puye. 

31Moses okwe ya ithana, Aaron naawiliki yegongalo oya galukile kuye, Moses nokwe 

ya popitha. 

32Konima yaashika Aaisraeli ayehe oya gongala puye, naMoses okwe ya pe 

oompango adhihe ndhoka e dhi pewa kOmuwa kondundu Sinai. 

33Moses sho a mana oku ya lombwela, okwa siikile oshipala she nelapi. 

34Ihe shampa ta yi metsalihangano koshipala shOmuwa, ota siikulula oshipala she. 

Nge ta zi mo, otu uvithile Aaisraeli mbyoka a pewa e yi ya lombwele, 



155 

 

Ombiimbeli Ondjapuki 
@ 2008, Bible Society in Namibia. 

 

 

 

 

35noyo taa mono oshipala she tashi adhima. Nena ota siikile oshipala she, ihe nge ta yi 

a ka popye nOmuwa, ota siikulula oshipala she. 

EKSODUS 35 

Omautho gEsabati 

1Moses okwa gongele egongalo alihe lyAaisraeli e ta ti kulyo: “Oohapu ndhika 

Omuwa okwa ti nadhi gwanithwe: 

2Ne omu na omasiku gahamano gokulonga iilonga yeni, ihe esiku etiheyali olyo 

eyapuki, esiku lyevululuko lya yapulilwa ndje, ngame Omuwa. Shaa ngoka ta longo 

esiku ndyoka, na dhipagwe. 

3Inamu tema nokuli omulilo momagumbo geni mEsabati.” 

Omayambo ketsalihangano 

(Eks. 25:1-9) 

4Moses okwa lombwele Aaisraeli ayehe a ti: “Omuwa okwa utha ngeyi: 

5Momaliko geni kuthii mo omayambo gokuyambela Omuwa. Shaa ngoka a hala oku 

shi ninga, ne ete omayambo goshingoli, goshisiliveli nenge goshikushu;  

6oongodhi oombulau, oombwilili noontiliganembwilili, iiyata yoliina ombwanawa 

nomafufu giikombo; 

7iipa yoonzi oondumentu ya tethwa iitiligane, iipa yoongombefuta, iipilangi 

yomuthiya, 

8omagadhi gomoolamba, iizimba yokugwaya noyokufika iitsinino, 

9omamanya gaoniks nuuwe wokutula momapepenguwo gomuyambi nomoshipapa 

shomontulo.” 

Iinima yometsalihangano 

(Eks. 39:32-43) 

10“Oonkulungu adhihe dhomokati keni nadhi ye dhi longe ashihe shoka Omuwa a ti: 

11otenda nesiikilo lyetsalihangano, uuhake, iipilangi, omalukambo, oongundhi 

noompadhi dhadho, 

12oshikethahangano nomitenge dhasho, oshisiikilo shasho netopolitho lyoku shi shiga;  

13oshitaafula, omitenge dhasho niikwaniipangitho ayihe; iikwiila iiyapuki;  

14oshihukikwanyeka shokuminikila niipumbiwa yasho; oolamba nomagadhi gadho;  

15oshiyambelo shiitsinino nomitenge dhasho; omagadhi gomugwayo, iitsinino 

yezimba etoye neshigolapi lyoposheelo shetsalihangano;  

16oshiyambelo shomafikilondjambo noshihaya shoshikushu, omitenge 

niikwaniipangitho yasho ayihe; oshiyaha shokwiiyogela nomagulu gasho;  

17omalapi gehale, oongundhi dhago noompadhi dhago, eshigolapi lyoposheelo 

shehale;  

18oomboha noongodhi dhothayila yetsalihangano nodhomalapi gehale;  

19noonguwo dha tungika dhaayambi dhokuzala, sho taa yakula mEhala lyuuyapuki — 

oonguwo oondjapuki dhomuyambi Aaron nodhoyana.” 

Aantu taa gandja omayambo gawo 

20Aaisraeli ayehe oya zi puMoses ya yi, 

21noshaa ngoka a li a hala, okwe etele Omuwa omayambo gokutunga etsalihangano. 

Oye eta shaa shoka sha pumbiwa meyakulo nomokutungitha oonguwo dhaayambi. 

22Shaa ngoka a hala oku shi ninga, omulumentu nenge omukiintu, okwe eta oompate, 

omagola, uulinga, uugondo wuulenga nuulenga auhe woshingoli noku yi yapulila 

Omuwa. 

23Shaa ngoka a li e na oongodhi oombulau, oombwilili noontiliganembwilili, oliina ya 

tungika, omafufu giikombo, iipa yoonzi oondumentu ya tethwa iitiligane niipa 

yoongombefuta, okwe yi eta. 

24Ayehe mboka ya li ye na oshisiliveli nenge oshikushu, oye shi etele Omuwa 

ombalagelo, naamboka ya li ye na iipilangi yomuthiya yokulongitha, oye yi eta. 

25Aakiintu ayehe oonkulungu oya yogoha oongodhi oombulau, oombwilili 

noontiliganembwilili noongodhi oontokele dholiina noye dhi eta. 

26Oya yogoha wo oongodhi dhomafufu giikombo. 

27Aawiliki oye eta omamanya gaoniks nomamanya omakwawo gondilo gokutula 

momapepenguwo nomoshipapa shomontulo, 

28niizimba nomagadhi gomoolamba, gomugwayo nogiitsinino yezimba etoye. 

29Aaisraeli ayehe mboka ya li ya hala okweetela Omuwa omayambo gawo 

molwiilonga mbyoka Omuwa a lombwele Moses, oye shi ningi. 

Aatungi yetsalihangano 

(Eks. 31:1-11) 

30Moses okwa lombwele Aaisraeli a ti: “Omuwa okwa hogolola Bezalel yaUri, 

omutekulu gwaHur gwomezimo lyaJuda. 

31Kalunga okwe mu udhitha ombepo ye e te mu pe uunongo, oondunge, ontseyo 

nuunkulungu 

32okuthaneka iinima yuungomba noku yi longa moshingoli, moshisiliveli 

nomoshikushu, 

33okuwega nawa omamanya gondilo noku ga tula moondambo, okuhonga omiti 

nokulonga oshilonga kehe shuunkulungu. 

34Omuwa okwe mu pa wo omagano guulongi, a longe yakwawo, nosho wo Oholiab 

yaAhisamak gwomezimo lyaDan e mu pa omagano gokulonga yakwawo. 

35Okwe ya pe uunkulungu wiilonga yi ili noyi ili mbyoka hayi longwa kaawegi 

yomamanya, kaafaneki nokaatungi yiiyata yi na uulenga yoongodhi oombulau, 

oombwilili noontiliganembwilili, yiiyata yoliina ombwanawa noyiiyata yilwe. Oyo 

mboka taa vulu okulonga shaa shoka noku shi faneka.” 

EKSODUS 36 

1“Bezalel naOholiab nayakwawo oonkulungu ayehe mboka ya pewa kOmuwa 

uunongo noondunge okutseya, nkene oshilonga kehe shi na okulongwa metungo 

lyetsalihangano, oye na okuninga ashihe, naanaa ngaashi Omuwa e shi utha.” 

Aantu taa eta omagano 

2Moses okwi ithana Bezalel naOholiab noonkulungu adhihe ndhoka dha pewa 

kOmuwa uunongo nodha hala okulonga. 

3Odha pewa kuMoses omayambo agehe ngoka ge etwa kAaisraeli okutunga 

etsalihangano. Ihe aantu oya tsikile okweetela Moses oombalagelo ongula kehe. 

4Nena oonkulungu ndhoka dha li tadhi longo, odha yi 

5e tadhi tseyithile Moses tadhi ti: “Aantu otaye eta oshindji shi vulithe shoka sha 

pumbiwa miilonga mbyoka Omuwa e yi utha yi longwe.” 

6Moses okwa tumu elaka lya yi noontanda adhihe kutya aantu inaye eta we 

oombalagelo dhokutungitha etsalihangano. Osho ngaaka aantu ya zimbuka okweeta 

oombalagelo. 

7Mbyoka ya gongelwa oya li ya gwanenena noya pitilila metungo alihe. 

Edhiko lyetsalihangano 

(Eks. 26:1-37) 

8Aalumentu oonkulungu mokati kaalongi yiilonga oya tungu etsalihangano momalapi 

omulongo goliina ombwanawa ga tungilwa oongodhi oombulau, oombwilili 

noontiliganembwilili nomafano gaakerubi paunkulungu. 

9Elapi kehe olya li li thike pekwawo, lyuule woondya omilongo mbali nahetatu 

nomutamo gwoondya ne. 

10Oya hondjele kumwe oondya ntano, dhi ninge oshitopolwa shimwe, osho wo 

oondya ntano okuninga oshitopolwa oshitiyali. 

11Kolungenge lwelapi lyotango moshitopolwa kehe oya ningi ko omalulo gongodhi 

ombulau. 

12Oya ningi omalulo omilongo ntano kolungenge lwelapi lyahugunina moshitopolwa 

shimwe nomalulo omakwawo omilongo ntano kolungenge lwelapi lyahugunina 

moshitopolwa oshitiyali. Miitopolwa ayihe iyali omalulo oga li ga tegama. 

13Oya hambula uuhake woshingoli omilongo ntano wokukogekela iitopolwa kumwe. 

14Oya ningi esiikilo lyotenda lyomalapi omulongo nalimwe lya tungwa momafufu 

giikombo. 

15Elapi kehe olya li li na uule woondya omilongo ndatu nomutamo gwoondya ne. 

16Oya hondjele oondya ntano kumwe, osho wo oonkwawo ntano kumwe. 

17Oya tula omalulo omilongo ntano kolungenge lwelapi lyahugunina moshitopolwa 

shimwe nomalulo omilongo ntano kolungenge lwelapi lyahugunina moshitopolwa 

oshikwawo. 

18Oya hambula uuhake woshikushu omilongo ntano wokukogekela iitopolwa kumwe, 

yi ninge esiikilo limwe. 

19Oya ningi omasiikilo gaali galwe, limwe olyiipa yoonzi oondumentu ya tethwa 

iitiligane nekwawo lyiipa yoongombefuta. 

20Oya hongo momuthiya iipilangi yokuthikameka etsalihangano. 

21Oshipilangi kehe osha li shi na uule woometa ne nomutamo gwoosentimeta 

omilongo hamano nahamano. 

22Oshipilangi kehe osha li shi na iikwatakanithi iyali tayi shi kwatakanitha kumwe 

noshikwawo. Iipilangi ayihe oya li yi na iikwatakanithi mbika. 

23Oya hongo iipilangi omilongo mbali omolwombinga yokuumbugantu wotenda, 

24noku yi tholomena oompadhi omilongo ne dhoshisiliveli, mu hwekelwe mo 

iikwatakanithi yiipilangi yoku yi thikamitha. 

25Oya ningi iipilangi omilongo mbali omolwombinga yokuumbangalantu wotenda, 

26noompadhi dhoshisiliveli omilongo ne, mbali kohi yoshipilangi kehe. 

27Konima yotenda kuuninginino oya hongele ko iipilangi ihamano 

28niipilangi iyali yokomakuvu. 

29Iipilangi mbika yokomakuvu oya kwatathana pekota nokukwatela kumwe ayihe 

sigo opombanda. Iipilangi iyali mbyoka ya ningi omakuvu, oya longwa pamukalo 

nguka. 

30Okwa li ku na iipilangi ihetatu yi na oompadhi dhayo dhoshisiliveli omulongo 

nahamano, koshipilangi shimwe okwa li mbali. 

31Oya hongo omalukambo omulongo nagatano gomuthiya, gatano omolwiipilangi 

kombinga yimwe yetsali, 

32gatano ogokombinga onkwawo nagatano ogokuuninginino konima. 

33Olukambo lwopokati olwa tulwa pokati kiipilangi lwa shigakana lwa tsa koombinga 

adhihe. 

34Oya kolonga iipilangi noshingoli noya tula ko oonkogo dhoshingoli dhokukwatela 

kumwe omalukambo, ngoka nago wo ga kolongwa noshingoli. 

35Oya ningi etopolitho lyoshiyata sholiina ombwanawa sha tungilwa oongodhi 

oombulau, oombwilili noontiliganembwilili nomafano gaakerubi paunkulungu. 

36Oya hongele eshigolapi oongundhi ne dhomuthiya dha kolongwa noshingoli, dhi na 

uuhake woshingoli. Oya tholoma oompadhi ne dhoshisiliveli dhokuthikamitha 

oongundhi. 

37Posheelo shetsali oya tula po eshigolapi lyoliina ombwanawa lya tungilwa oongodhi 

oombulau, oombwilili noontiliganembwilili. 

38Etopolitho ndika oye li hongele oongundhi ntano dhi na uuhake; omitse 

nomalukambo gadho oga kolongwa noshingoli nodha tholomenwa oompadhi 

dhoshikushu ntano. 

EKSODUS 37 

Oshikethahangano 

(Eks. 25:10-22) 

1Bezalel okwa pangele oshiketha shiipilangi yomuthiya, uule washo oondya mbali 

netata, omutamo gwasho olundya lumwe netata nomuthika gwasho olundya lumwe 

netata. 

2Okwe shi kolonga noshingolilela meni nokombanda nokwe shi tula oongenge 

dhoshingoli dha kunkula nasho. 

3Okwe shi ningile oonkogo ne dhoshingoli komakuvu gasho, kombinga kehe oonkogo 

mbali. 

4Okwa hongo omitenge dhomuthiya nokwe dhi kolongitha oshingoli. 

5Okwe dhi hwekele moonkogo kombinga kehe yoshiketha. 

6Okwa ningi oshisiikilo shoshingoli sho shene, uule washo oondya mbali netata 

nomutamo gwasho olundya lumwe netata. 

7Okwa longekidha aakerubi yaali moshingoli sha hambulwa, 

8gumwe komutse nguka namukwawo komutse ngwiyaka gwoshisiikilo. Okwe ya 

ningi ya kwatathana noshisiikilo. 

9Aakerubi oya li ya taalelathana poshisiikilo nomawawa gawo ge shi siikila. 

Oshitaafula shiikwiila iiyapuki 

(Eks. 25:23-30) 

10Okwa pangele oshitaafula shiipilangi yomuthiya, uule oondya mbali, omutamo 

olundya lumwe nomuthika olundya lumwe netata. 

11Okwe shi kolongitha oshingoli sho shene nokwe shi tula oongenge dhoshingoli dha 

kunkula nasho. 

12Okwe shi ningile eketsu li thike peke lya kunkula nasho noongenge dhoshingoli dha 

kunkula neketsu. 

13Okwe shi hambulile oonkogo ne dhoshingoli nokwe dhi tula komakuvu gane 

pomagulu. 

14Oonkogo dhokuhwekela omitenge dhokuhumbata oshitaafula okwe dhi tula popepi 

neketsu. 

15Okwa hongo omitenge moshiti shomuthiya nokwe dhi kolongitha oshingoli. 

16Iinima yokoshitaafula okwe yi hambula moshingoli sho shene: iiyaha, iitsininitho, 

iitenga nuuyo wokutula iinuwandjambo. 

Oshihukikwanyeka 

(Eks. 25:31-40) 

17Okwa hambula oshihukikwanyeka shoshingoli sho shene. Okwa ningi ompadhi 

yasho niimpana yasho moshingoli sha hambulwa; uulenga wiiyimino, woonkuto 

nowoongala dha sheneka okwe dhi hambulile mumwe niimpana. 

18Moombati dhasho omwa tsapuka iimpana ihamano, itatu kombinga ndjika niitatu 

kombinga onkwawo. 

19Oshimpana kehe shomwiihamano osha li shi na uulenga utatu wa fa iiyimino, 

oonkuto noongala dha sheneka dhomumandeli. 

20Molutu lwoshihukikwanyeka omwa li uulenga une wa fa iiyimino, oonkuto 

noongala dha sheneka dhomumandeli. 

21Onkuto yimwe oya li kohi yepando kehe lyiimpana ya tsapuka molutu. 

22Oonkuto niimpana oya li ya kwatathana noshihukikwanyeka noya hambulwa 

moshingoli sha yela. 

23Okwa longekidhile oshihukikwanyeka oolamba heyali; iikonde yokutetitha omalapi 

goolamba niikangwa yokutula mo omutoko gwokomalapi. Okwe yi ningi moshingoli 

sho shene. 

24Iilongitho ayihe mbika okwe yi ningi moshitalendi shimwe shoshingoli sho shene. 

Oshiyambelo shiitsinino 

(Eks. 30:1-5) 

25Okwa tungu oshiyambelo shiipilangi yomuthiya shokufikila ko iitsinino. Osha li shi 

na uule wolundya lumwe nomutamo gwolundya lumwe nomuthika gwoondya mbali. 

Ooniga dhokomakuvu odha li dha kwatathana noshiyambelo. 

26Okwa kolonga kombanda yasho, olutu nooniga dhasho noshingoli sha yela nokwe 

shi ningile epaya lyoshingoli. 

27Koombinga adhihe mbali dholutu kohi yoongenge okwe shi ningile oonkogo mbali 

dhoshingoli dhokuhukilwa omitenge dhoku shi humbata. 

28Omitenge okwe dhi hongo dhomuthiya nokwe dhi kolonga noshingoli. 

Okulunga omugwayo niitsinino 

(Eks. 30:22-38) 

29Okwa lungu omugwayo omuyapuki, osho wo iitsinino yezimba etoye ya 

longekidhwa paunkulungu. 

EKSODUS 38 

Oshiyambelo shomafikilondjambo 

(Eks. 27:1-8) 

1Okwa ningi oshiyambelo shomafikilondjambo miipilangi yomuthiya. Osha li shuule 

woondya ntano, omutamo gwoondya ntano nomuthika gwoondya ndatu. 

2Komakuvu gasho gane okwa ningile ko ooniga dha kwatathana noshiyambelo. 

Ashihe okwe shi kolonga noshikushu. 

3Okwa hambula iikwaniipangitho ayihe yoshiyambelo: Iipana, iihupulo, iiyaha, 

iizigitho niikangwa yomakala. Iikwaniipangitho mbika ayihe oya li ya hambulwa 

moshikushu. 

4Okwa hambula oshihaya shoshikushu e te shi tula kohi yoongenge dhoshiyambelo, 

she endjelela sigo olwopokati koshiyambelo. 

5Okwa hambula oonkogo ne e te dhi tula komakuvu gane goshihaya. 

6Okwa hongo omitenge dhomuthiya e te dhi kolonga noshikushu. 

7Okwe dhi hwekele moonkogo koombinga adhihe mbali dhoshiyambelo. 

Oshiyambelo osha li sha pangelwa miipilangi shi na omututu meni. 

Oshiyaha shoshikushu 

(Eks. 30:18) 

8Okwa hambula oshiyaha shoshikushu shi na omagulu goshikushu. Okwe shi ningi 

miiyitalelo yaakiintu mboka haa yakula posheelo shetsalihangano. 

Ehale lyetsalihangano 

(Eks. 27:9-19) 

9Etsalihangano okwe li dhikile ehale lyomalapi goliina ombwanawa. Kombinga 

yokuumbugantu omalapi oga li guule woondya ethele, 

10ga tsilikwa koongundhi omilongo mbali noompadhi dhadho dhoshikushu omilongo 

mbali; uuhake nomalukambo goongundhi oga li goshisiliveli. 

11Osho wo a ningi kombinga yokuumbangalantu wehale. 

12Kombinga yokuuninginino omalapi oga li guule woondya omilongo ntano, 

oongundhi omulongo noompadhi omulongo. 

13Kombinga yokuuzilo, nkoka kwa li osheelo, ehale olya li oondya omilongo ntano. 

14-15Kombinga kehe yosheelo okwa li omalapi goondya omulongo nantano, 

oongundhi ndatu noompadhi ndatu. 

16Omalapi agehe ga dhingilila ehale oga li ga tungwa moshiyata sholiina 

ombwanawa. 

17Oompadhi dhoongundhi odha li dhoshikushu, ihe uuhake nomalukambo oga li 

goshisiliveli, nomitse dhoongundhi odha li dha kolongwa noshisiliveli. Oongundhi 

adhihe dhehale odha li dha kwatelwa kumwe nomalukambo goshisiliveli. 

18Eshigolapi lyoposheelo shehale olya li lya ningwa moshiyata sholiina ombwanawa 

sha tungilwa oongodhi oombulau, oombwilili noontiliganembwilili. Olya li li na uule 

woondya omilongo mbali nomuthika gwoondya ntano gwa faathana nomalapi gehale. 

19Olya li lya tsilikwa koongundhi ne dhi na oompadhi ne dhoshikushu. Uuhake 

nomalukambo gadho oga li goshisiliveli, nomitse dhadho odha li dha kolongwa 

noshisiliveli. 

20Oomboha adhihe dhotenda nodhehale odha li dhoshikushu. 

Uutale wa longithwa metungo lyetsalihangano 

21Mpaka ope na elandulathano lyuutale mboka wa longithwa metungo 

lyetsalihangano, moka mwa pungulwa iipelende yomamanya iyali mwa nyolelwa 

iipango omulongo. Elandulathano olya ningwa kuMoses keyalulo lyAalevi mboka ya 

longo mewiliko lyaItamar, omuna gwomuyambi Aaron. 

22Bezalel yaUri, omutekulu gwaHur, gwomezimo lyaJuda, okwa gwanitha ashihe 

shoka Omuwa a popi. 

23Omukwathi gwe Oholiab yaAhisamak, gwomezimo lyaDan, okwa li omuwegi 

gwomamanya, omufaneki nomutungi gwiiyata yi na uulenga woongodhi oombulau, 

oombwilili noontiliganembwilili nogwiiyata yoliina ombwanawa. 

24Oshingoli ashihe shoka sha yapulilwa Omuwa okutunga etsalihangano nosha 

gandjwa ombalagelo, osha li iitalendi omilongo mbali nomugoyi noosekeli omathele 

gaheyali nomilongo ndatu pandjele yosekeli ndjoka hayi longithwa motempeli. 

25Oshisiliveli shoka sha zi meyalulo lyegongalo, osha li iitalendi ethele noosekeli 

eyuvi limwe omathele gaheyali omilongo heyali nantano pandjele yosekeli ndjoka 

hayi longithwa motempeli. 

26Omuntu kehe meyalulo okwa futu etatasekeli pandjele yosekeli ndjoka hayi 

longithwa motempeli. Ayehe mboka ya yalulwa yomimvo omilongo mbali nenge dhi 

vule po, oya li 603 550. 

27Oshisiliveli shondjundo yoograma 3,400 osha tholoma oompadhi dhetsalihangano 

nodhetopolitho, oshitalendi shimwe ompadhi yimwe. 

28Oosekeli eyuvi limwe omathele gaheyali omilongo heyali nantano Bezalel okwe dhi 

hambula uuhake nomalukambo koongundhi nokusiikila omitse dhadho. 

29Oshikushu shoka she etwa ombalagelo, osha li iitalendi omilongo heyali noosekeli 

omayuvi gane. 

30Oshikushu shika okwe shi hambula oompadhi dhomweelo gwetsalihangano, 

oshiyambelo shoshikushu, oshihaya niikwaniipangitho ayihe yasho, 

31oompadhi dhehale nodhosheelo shalyo noomboha adhihe dhetsalihangano 

nodhehale lye li kunduka. 

EKSODUS 39 

Oonguwo dhaayambi 

(Eks. 28:1-14) 

1Oya tungu oonguwo dhuuyambi noongodhi oombulau, oombwilili 

noontiliganembwilili, dhi zalwe kaayambi, sho taa ka yakula mEhala lyuuyapuki. Oya 

tungile Aaron oonguwo, ngaashi Omuwa a lombwele Moses. 

2Oya tungu omapepenguwo noongodhi dhoshingoli, noongodhi oombulau, oombwilili 

noontiliganembwilili nonoongodhi dholiina ombwanawa. 

3Oya ndanda oshingoli, sigo sha pepuka noonkondo noye shi kondo oondali noku dhi 

tungila mumwe noongodhi oombulau, oombwilili noontiliganembwilili nonoongodhi 

dholiina. 

4Oya ningile omapepenguwo omakwi gaali ge ga kwatakanitha koombinga adhihe 

mbali. 

5Ekwamo olya ningwa moshiyata shomapepenguwo nolya kwatakanithwa kugo, 

ngaashi Omuwa a lombwele Moses. 

6Oya longo omamanya gaoniks e taye ga tula muundambo woshingoli; omadhina 

gaana yaJakob omulongo nayaali oga li ga takelwa mo nuunkulungu. 

7Oye ga tula komakwi gomapepenguwo, ga kalele po omazimo omulongo nagaali 

gaIsrael, naanaa ngaashi Omuwa a lombwele Moses. 

Oshipapa shomontulo 

(Eks. 28:15-30) 

8Oya tungu oshipapa shomontulo moshiyata shimwe nomapepenguwo: sha tungikika 

noongodhi dhoshingoli, noongodhi oombulau, oombwilili noontiliganembwilili 

nonoongodhi dha dhingwa dholiina ontokele. 

9Osha li shi na oonkotso ne, sha gonywa, uule washo oshitine sholundya, osho wo 

omutamo. 

10Oya tula mo omikweyo ne dhomamanya gondilo: momukweyo gwotango oya tula 

mo ospineli, otopasi nosmaragdi;  

11momukweyo omutiyali orubini, osafire nojaspes;  

12momukweyo omutitatu oturkoisi, oagate noametiste;  

13momukweyo omutine oberil, okarnelia nojasper. Oga li ga dhamithwa muundambo 

woshingoli. 

14Pamwaalu gwaana yaJakob omamanya oga li omulongo nagaali, kehe limwe 

lyokukalela po ezimo limwe padhina ndyoka lya takelwa mo. 

15Koshipapa shomontulo oya ningile ko uulyenge woshingoli sho shene wa dhingwa 

nawa wa fa oongodhi. 

16Oya hambula uulinga uyali woshingoli e taye u tula koonkotso dhopombanda 

dhoshipapa shomontulo. 

17Kuulinga mboka uyali oya mangele ko oongodhi dhoshingoli. 

18Oondungu oonkwawo dhadho oye dhi mangele komapando gaali e taye ga mangele 

ishewe komakwi gomapepenguwo, kombinga yokomeho. 

19Oya hambula ishewe uulinga uyali woshingoli e taye u tula koonkotso mbali 

dhokohi dhoshipapa shomontulo, koongenge dhomeni dha gama pomapepenguwo. 

20Oya hambula po ishewe uulinga woshingoli e taye u tula koondungu dhopevi 

dhopontulo dhomakwi agehe gaali gomapepenguwo, popepi nomuhondjo kombanda 

yekwamo lyuulenga. 

21Oya mangele uulinga woshipapa shomontulo kuulinga womapepenguwo nongodhi 

ombulau, opo oshipapa shomontulo shi kankame kombanda yekwamo noitashi 

dhituluka we. Ashihe osha ningwa, ngaashi Omuwa a lombwele Moses. 

Oonguwo dhilwe dhaayambi 

(Eks. 28:31-43) 

22Eguyo lyokombanda yomapepenguwo olya hondjwa moshiyata oshimbulau. 

23Olya li li na ombululu yokuya omutse, nombululu ndjika oya kolekwa nomugoyo 

gwa tungikika, opo yaa tuuke. 

24-26Komugoyo gwopevi aguhe oya tula ko omafano giiyimati yomugranati 

omambulau, omambwilili nomatiliganembwilili ga togwa mumwe nuungendjo 

woshingoli, naanaa ngaashi Omuwa a lombwele Moses. 

27Oya tungile Aaron noyana oohema dhoongodhi oontokele dholiina, 

28egala, omatsilu, oombulukweya 

29nekwamo lyoongodhi oontokele dha dhingwa dholiina li na uulenga woongodhi 

oombulau, oombwilili noontiliganembwilili, ngaashi Omuwa a lombwele Moses. 

30Oya hambula uulenga wokoshipala, epapa lyoshishani oshiyapuki lyoshingoli sho 

shene e taa takele mo enyolo tali ti “Osha yapulilwa Omuwa.” 

31Oye li mangele nongodhi ombulau kegala lwokomeho, ngaashi Omuwa a lombwele 

Moses. 

Etsakanitho lyiilonga 

(Eks. 35:10-19) 

32Iilonga ayihe yetsalihangano oya hulithwa ya pu. Aaisraeli oya gwanitha ashihe 

shoka Omuwa a lombwele Moses. 

33Oye etele Moses otenda niikwaniipangitho yayo ayihe, uuhake wayo, iipilangi yayo, 

omalukambo gayo, oongundhi dhayo noompadhi dhadho;  

34esiikilo lyiipa yoonzi oondumentu ya tethwa iitiligane; esiikilo lyiipa 

yoongombefuta; etopolitho lyokushiga;  

35oshikethahangano shi na iipelende yomamanya, omitenge dhasho noshisiikilo 

shesilohenda; 

36oshitaafula niikwaniipangitho yasho ayihe niikwiila iiyapuki; 

37oshihukikwanyeka shoshingoli sho shene, oolamba dhasho, iikwaniipangitho yasho 

ayihe nomagadhi gomoolamba;  

38oshiyambelo shoshingoli; omugwayo; iitsinino yezimba etoye; eshigolapi 

lyoposheelo shetsalihangano;  

39oshiyambelo shoshikushu noshihaya shasho shoshikushu, omitenge dhasho 

niikwaniipangitho yasho ayihe; oshiyaha shokwiiyogela nomagulu gasho;  

40omalapi gehale noongundhi dhago noompadhi dhadho; eshigolapi lyoposheelo 

shehale noongodhi dhalyo; oomboha dhotenda; iikwaniipangitho ayihe tayi longithwa 

metsali;  

41oonguwo dha tungika dhokuzalwa kaayambi, nge ye li meyakulo mEhala 

Lyuuyapuki — oonguwo oondjapuki dhomuyambi Aaron nodhoyana. 

42Aaisraeli oya ningi ayihe mbika, naanaa ngaashi Omuwa a lombwele Moses. 

43Moses okwa konakona ayihe nokwa mono kutya oya ningwa, naanaa ngaashi 

Omuwa a gandjele oshipango shoku yi longa. Moses okwe ya laleke nuuyamba. 

EKSODUS 40 

Ethikameko lyetsalihangano 

1Omuwa okwa lombwele Moses e ta ti: 

2“Mesiku lyotango lyomwedhi gwotango thikameka etsalihangano. 

3Pungula mo oshikethahangano shi na iipelende yiipango omulongo e to tula 

etopolitho komeho goshikethahangano. 

4Tula mo oshitaafula e to tenteke ko iikwaniipangitho yasho ayihe. Tula mo wo 

oshihukikwanyeka e to hwameke oolamba dhasho. 

5Tula mo oshiyambelo shoshingoli shokufikila iitsinino komeho goshikethahangano e 

to endjeleleke eshigolapi posheelo shetsalihangano. 

6Oshiyambelo shomafikilondjambo oto shi tula komeho getsalihangano. 

7Oshiyaha shokwiiyogela oto shi tula pokati ketsalihangano noshiyambelo e to shi 

udhitha omeya. 

8Dhika olugumbo lwehale e to endjeleleke eshigolapi posheelo shalyo. 

9“Nena yapula etsalihangano niikwaniipangitho yalyo ayihe noku yi gwayeka 

nomagadhi omayapuki, notali ningi eyapuki. 

10Otaku landula eyapulo lyoshiyambelo niikwaniipangitho yasho ayihe, notashi ningi 

oshiyapuki. 

11Gwayeka wo oshiyaha shokwiiyogela nomagulu gasho, opo u shi yapule. 

12“Eta Aaron noyana posheelo shetsalihangano e to ya yogo nomeya. 

13Zaleka Aaron oonguwo oondjapuki e to mu gwayeke noku mu yapula, opo a ninge 

omuyambi a longele ndje. 

14Eta wo oyana e to ya zaleke oohema. 

15Nena ya gwayeka, naanaa ngaashi wa gwayeke he, opo ya ninge aayambi ya longele 

ndje. Egwayeko ndika otali ya ningi aayambi sigo okoluvalo noluvalo.” 

16Moses okwa gwanitha ayihe, ngaashi Omuwa a popi. 

17Mesiku lyotango lyomwedhi gwotango omumvo omutiyali, sho ya tembuka 

muEgipiti, etsalihangano olya thikamekwa. 

18Moses okwa tenteke po oompadhi dhetsalihangano niipilangi yalyo, okwa tula ko 

omalukambo gayo nokwa dhike oongundhi dhalyo. 

19Okwa hwanuna ko otenda e ta tula ko esiikilo kombanda, naanaa ngaashi Omuwa a 

popi. 

20Nena okwa kutha iipelende iyali yomamanya e te yi pungula moshikethahangano. 

Okwa hwekele omitenge moonkogo dhoshiketha e ta tenteke ko oshisiikilo 

shesilohenda. 

21Okwa langeke oshiketha metsalihangano e te endjeleleke etopolitho nolya siikile 

oshikethahangano, ngaashi Omuwa a lombwele Moses. 

22Okwa tula oshitaafula meni lyetsalihangano lwokuumbangalantu kombinga 

yopondje yetopolitho 

23e ta tenteke ko iikwiila iiyapuki koshipala shOmuwa, naanaa ngaashi Omuwa a 

lombwele Moses. 

24Okwa tula oshihukikwanyeka metsalihangano lwokuumbugantu sha taalelathana 

noshitaafula, 

25nokwa hwameke oolamba koshipala shOmuwa, ngaashi Omuwa a lombwele Moses. 

26Okwa tula oshiyambelo shoshingoli metsalihangano komeho getopolitho, 

27nokwa lungunitha iitsinino yezimba etoye, naanaa ngaashi Omuwa a lombwele 

Moses. 

28Okwe endjeleleke eshigolapi posheelo shetsalihangano, 

29noshiyambelo shomafikilondjambo okwe shi tula komeho gosheelo 

shetsalihangano. Okwa yambele ko efikilondjambo niikulyandjambo, naanaa ngaashi 

Omuwa a lombwele Moses. 

30Okwa tula oshiyaha shokwiiyogela pokati ketsalihangano noshiyambelo e te shi 

udhitha omeya. 

31Moses, Aaron noyana oya yogo iikaha yawo noompadhi dhawo moshiyaha shoka, 

32shampa taa yi metsalihangano nenge koshiyambelo, naanaa ngaashi Omuwa a 

lombwele Moses. 

33Moses okwa thikameke olugumbo lwehale lwa kunduka etsalihangano 

noshiyambelo e te endjeleleke eshigolapi posheelo shehale. Nena okwa manitha 

iilonga ayihe. 

Oshikogo tashi siikile etsalihangano 

(Num. 9:15-23) 

34Oshikogo osha kwidhidhike etsalihangano, neadhimo lyOmuwa olye li udhitha. 

35Omolwashika, Moses ina wapa okuya mo metsalihangano. 

36Aaisraeli oya dhilukitha po ontanda yawo yu uka palwe aluhe, oshikogo sho sha 

yeluka kombanda yetsalihangano 

37Oya kala mpoka, sigo oshikogo sha yeluka po ishewe, nena oya dhilutha wo 

ontanda yawo. 

38Moondjenda dhawo adhihe oya vulu okumona oshikogo shOmuwa sha kala 

kombanda yetsalihangano omutenya, nomulilo tagu yeta musho uusiku. 

LEVITIKUS 

LEVITIKUS 1 

Omafikilondjambo 

1Omuwa okwa li metsalihangano e ti ithana Moses nokwe mu pe omautho ngaka 

2Aaisraeli ye na oku ga gwanitha uuna taa yamba omafikilondjambo. Ngele oku na 

ngoka ta yamba oshimuna, na yambe ongombe nenge onzi nenge oshikombo. 

3Nenge ota yamba ongombe ye efikilondjambo, na ete ongombe ondumentu yaa na 

oshipo. Ne yi ete posheelo shetsalihangano, opo Omuwa e yi taambe nohokwe. 

4Na tenteke oshikaha she komutse gwayo, notayi taambwa yi ninge efikilondjambo 

lyokukutha po oondjo dhe. 

5Ongombe ne yi tselele mpoka koshipala shOmuwa, naana yaAaron aayambi naa 

gandje ombinzi yayo kOmuwa e taye yi shashamine koombinga ne dhoshiyambelo 

shoka shi li posheelo shetsalihangano. 

6Na yuye oshimuna e te shi tete iintimbu. 

7Aayambi naa tule iikuni koshiyambelo e taye yi tomeke. 

8Iintimbu naye yi tule momulilo pamwe nomutse noofu. 

9Naa yoge iikwamela nomagulu momeya. Omuyambi na lungunithe iinima mbika 

ayihe koshiyambelo. Ndika olyo efikilondjambo li na ezimba lya nika nawa notali 

opalele Omuwa. 

10Omuntu ngele ota yamba onzi nenge oshikombo, nashi kale oshilumentu shaa na 

oshipo. 

11Ne shi dhipagele kuumbangalantu woshiyambelo koshipala shOmuwa, naayambi 

naa shashamine oshiyambelo ashihe nombinzi yasho. 

12Na tete onyama iintimbu, nomuyambi ne yi tule pamwe nomutse noofu dhasho 

piikuni mbyoka yi li momulilo koshiyambelo. 

13Na yoge iikwamela momeya, omuyambi note yi pe Omuwa efikilondjambo e te yi 

lungunithile po ayihe koshiyambelo. Olyo efikilondjambo li na ezimba lya nika nawa 

notali opalele Omuwa. 

14Ngele oku na omuntu ta yambele Omuwa efikilondjambo lyondhila, nali kale 

lyonguti nenge lyokangutyona. 

15Omuyambi ne yi fale koshiyambelo e te yi thingonona othingo e ta lungunitha 

omutse gwayo koshiyambelo. Ombinzi yayo nayi ndondithilwe molumbumbu 

lwoshiyambelo. 

16Ne yi kuthe oshikutunino nomalwenya e te yi umbile pelunda lyomutoko 

lwokuuzilo woshiyambelo. 

17Ne yi tandule olumana, ewawa li kale kombinga kehe pwaa naa okuteta ewawa, 

noyi lungunithilwe ayihe kombanda yiikuni koshiyambelo. Olyo efikilondjambo li na 

ezimba lya nika nawa notali opalele Omuwa. 

LEVITIKUS 2 

Oondjambo dhiikulya 

1Ngele oku na omuntu ta yambele Omuwa ondjambo yiikulya, na ete uusila 

womunziya. Ne u nothele omagadhi gooholivi nokugwedha po iitsinino. 

2Ne u pe aana yaAaron aayambi. Omuyambi na kuthe mondjambo ombinga 

yokuyambelwa koshiyambelo, eke limwe lyuusila u na omagadhi niitsinino ayihe, e te 

yi lungunithile koshiyambelo. Olyo efikilondjambo li na ezimba lya nika nawa notali 

opalele Omuwa. 

3Oshihupe shondjambo yiikulya otashi ningi shaAaron noyana; osho oshiyapukilela, 

oshoka osha za kondjambo yiikulya ya yambelwa Omuwa. 

4Ngele oto yambele Omuwa ondjambo yiikulya ya pya peziko, nayi kale oshikwiila 

sha mbumbwakana inaashi tulwa efulika, sha ningwa nuusila womunziya, sha tulwa 

omagadhi gooholivi, nenge yi kale okakwiila ka pepuka ka gwayekwa omagadhi 

gooholivi. 

5Ngele oto yamba oshikwiila sha pya poshikangwa, nashi kale shuusila womunziya 

mwa tulwa omagadhi gooholivi, ihe ino tula mo efulika. 

6Shi nyanyagula e to tile ko omagadhi, uuna to shi yamba, shi ninge ondjambo 

yiikulya. 

7Ondjambo yiikulya ngele oya pya mombiga, nayi kale yuusila womunziya 

nomagadhi gooholivi. 

8Etela Omuwa ondjambo yiikulya ya longekidhwa ngeyi; yi gandja komuyambi, 

ngoka te yi fala koshiyambelo. 

9Omuyambi na kuthe mondjambo ombinga yokuyambelwa koshiyambelo e te yi 

lungunithile koshiyambelo. Oyo efikilondjambo li na ezimba lya nika nawa notali 

opalele Omuwa. 

10Shoka tashi hupu kondjambo yiikulya, oshaayambi; osho oshiyapukilela, oshoka 

osha za mondjambo yiikulya ya yambelwa Omuwa. 

11Oondjambo dhiikulya ndhoka to yambele Omuwa, ino tula mo efulika; ino longitha 

efulika nenge omagadhi goonyushi moondjambo dhiikulya tadhi yambelwa Omuwa. 

12Iinima mbika otayi vulu okweetelwa Omuwa moondjambo dhoshipe, ihe inayi 

lungunithilwa koshiyambelo. 

13Toya ondjambo kehe yiikulya nomongwa, oshoka omongwa otagu kalele po 

ehangano pokati keni naKalunga. (Ou na okutoya oondjambo dhoye adhihe 

nomongwa.) 

14Uuna to etele Omuwa ondjambo yoshipe shiilya, yamba omaha ga yaywa nenge 

iilya ya hompwa. 

15Yi nothela omagadhi gooholivi nokugwedha po iitsinino. 

16Omuyambi na lungunithe po ombinga ndjoka yoomuma nomagadhi yi na 

okuyambelwa koshiyambelo niitsinino ayihe, yi ninge ondjambo yiikulya ya 

yambelwa Omuwa. 

LEVITIKUS 3 

Omakwatathanondjambo 

1Uuna omuntu ta yamba ekwatathanondjambo te li kutha miimuna ye, na ete ongombe 

ondumentu nenge ondema yaa na oshipo. 

2Omuntu na tenteke oshikaha she komutse gwongombe e te yi tselele posheelo 

shetsalihangano. Aana yaAaron aayambi naa shashamine ombinzi koombinga adhihe 

dhoshiyambelo. 

3Mekwatathanondjambo naa kuthe mo omakagadhi gokiikwamela noofu e te yi 

yambele Omuwa, 

4osho wo iitiyanathigo niinkene yayo nekalokwa lyokehuli. 

5Ayihe mbika aayambi naa yi lungunithile koshiyambelo kombanda yefikilondjambo 

tali gandja ezimba lya nika nawa lyo opalela Omuwa. 

6Uuna omuntu ta yamba ekwatathanondjambo te li kutha moonzi nenge miikombo ye, 

na ete oshimuna oshilumentu nenge oshikiintu shaa na oshipo. 

7Omuntu ngele ota yamba onzi, ne yi ete koshipala shOmuwa, 

8na tenteke oshikaha she komutse gwayo e te yi dhipagele posheelo shetsalihangano. 

Aayambi naa shashamine ombinzi yayo koombinga adhihe dhoshiyambelo 

9nokuyambela Omuwa iitopolwa mbika yekwatathanondjambo: oofu, omushila gwa 

tetwa metindi, omakagadhi agehe gokiikwamela, 

10iitiyanathigo niinkene yayo nekalokwa lyokehuli. 

11Ayihe mbika omuyambi ne yi lungunithile poshiyambelo, yi ninge ondjambo 

yiikulya ya yambelwa Omuwa. 

12Ngele oku na omuntu ta yamba oshikombo, ne shi ete koshipala shOmuwa. 

13Na tenteke oshikaha she komutse gwasho e te shi dhipagele posheelo 

shetsalihangano. Aayambi naa shashamine ombinzi yasho koombinga adhihe 

dhoshiyambelo 

14nokuyambela Omuwa iitopolwa mbika: omakagadhi agehe gokiikwamela, 

15iitiyanathigo niinkene yayo nekalokwa lyokehuli. 

16Omuyambi ne yi lungunithile poshiyambelo, yi ninge ondjambo yiikulya yi na 

ezimba lya nika nawa. Omakagadhi agehe ogOmuwa. 

17Kape na Omuisraeli ta li omakagadhi nenge ombinzi; eutho ndika nali dhigininwe 

kAaisraeli sigo aluhe shaa mpoka ye li. 

LEVITIKUS 4 

Eyonondjambo 

1Omuwa okwa lombwele Moses, 

2a lombwele Aaisraeli kutya ngele oku na omuntu a yono nokwa pogola kiipango 

yOmuwa mokwaashiwo, na gwanithe omautho ngaka. 

3Ngele omuyambimukuluntu ta yono e te etele aantu ondjo, na gandje ongombe 

ondumentu yomutanda yaa na oshipo, e yi yambele Omuwa eyonondjambo. 

4Na ete ongombe ondumentu kosheelo shetsalihangano, na tenteke oshikaha she 

komutse gwayo e te yi tselele koshipala shOmuwa. 

5Nena omuyambimukuluntu na kuthe ombinzi yongombe e te yi fala metsalihangano. 

6Na yaye omunwe gwe mombinzi e te yi shashamine komeho getopolitho 

lyetsalihangano, te shi ningi luheyali. 

7Nena ombinzi yimwe ote yi gogo kooniga dhoshiyambelo shiitsinino 

metsalihangano. Ombinzi onkwawo ote yi tile pekota lyoshiyambelo 

shomafikilondjambo shi li posheelo shetsalihangano. 

8Mongombe na kuthe mo oofu adhihe nomakagadhi gokiikwamela, 

9iitiyanathigo niinkene yayo nekalokwa lyokehuli, 

10ngaashi tashi ningwa nongombe yekwatathanondjambo. Iinima mbika omuyambi ne 

yi lungunithile koshiyambelo shomafikilondjambo. 

11Ihe ekunka, onyama ayihe, omutse, omagulu, iikwamela yayo nehoho 

12ne yi fale pondje yontanda pehala lya yogoka mpoka hapu tulwa omutoko, 

naampoka tayi lungunithilwa momulilo gwiikuni. 

13Ngele egongalo alihe lyaIsrael tali yono e tali itsike ondjo yokuyona kiipango 

yOmuwa mokwaashiwo, 

14nena shampa tuu ondjo ya tseyika, egongalo nali ete ongombe ondumentu 

yomutanda, yi ninge eyonondjambo. Na yi etwe ketsalihangano. 

15Aawiliki yegongalo naa tenteke iikaha yawo komutse gwayo e taye yi tselele 

koshipala shOmuwa. 

16Omuyambimukuluntu na kuthe mo mombinzi yongombe, e yi fale metsalihangano. 

17Na yaye omunwe gwe mombinzi e te yi shashamine komeho getopolitho luheyali. 

18Na goge ombinzi yimwe kooniga dhoshiyambelo shiitsinino, shoka shi li komeho 

gOmuwa metsalihangano. Oshihupe shombinzi ne shi tile pekota lyoshiyambelo 

shomafikilondjambo, shoka shi li posheelo shetsalihangano. 

19Nena na kuthe oofu dhayo adhihe e te dhi lungunithile koshiyambelo. 

20Ongombe ndjika ne yi ninge, ngaashi a ningile nongombe yeyonondjambo. Pahedhi 

ndjika omuyambi ota yamba omolweyono lyaantu, oyo notaa kala ya dhiminwa po. 

21Ongombe ne yi fale pondje yontanda e te yi lungunitha po, ngaashi naanaa a 

lungunithile po ongombe ya yambelwa ondjo ye mwene. Ondjambo ndjika oyo tayi 

kutha po ondjo yegongalo. 

22Ngele omuwiliki ta yono e ta ningi omupogoli gwiipango yOmuwa mokwaashiwo, 

23nena shampa a dhimbulula a yona, na ete ondjambo ye yoshikombo oshilumentu 

shaa na oshipo. 

24Na tenteke oshikaha she komutse gwasho e te shi dhipagele kuumbangalantu 

woshiyambelo, hoka haku dhipagelwa iimuna yomafikilondjambo. Osho 

eyonondjambo. 

25Omuyambi na yaye omunwe gwe mombinzi yoshikombo, te yi gogo kooniga 

dhoshiyambelo, nombinzi onkwawo ote yi tile pekota lyoshiyambelo. 

26Oofu dhasho adhihe ne dhi lungunithile koshiyambelo, ngaashi naanaa ha 

lungunitha oofu dhiimuna ya dhipagelwa omakwatathanondjambo. Pahedhi ndjika 

omuyambi ota yamba omolweyono lyomuwiliki nota kala a dhiminwa po. 

27Ngele nani gumwe gwomaantu yowala ta yono e ta pogola kiipango yOmuwa 

mokwaashiwo, 

28nena shampa tuu a dhimbulula eyono lye, na ete ondjambo ye yoshikombo 

oshikiintu shaa na oshipo. 

29Na tenteke oshikaha she komutse gwasho e te shi dhipagele kuumbangalantu 

woshiyambelo, hoka haku dhipagelwa iimuna yomafikilondjambo. 

30Omuyambi na yaye omune gwe mombinzi yoshikombo e te yi gogo kooniga 

dhoshiyambelo e ta tile ombinzi onkwawo pekota lyoshiyambelo. 

31Nena na kuthe oofu adhihe, ngaashi oofu hadhi kuthwa koshimuna sha dhipagelwa 

ekwatathanondjambo, e te dhi lungunithile koshiyambelo, opo dhi gandje ezimba lya 

nika nawa tali opalele Omuwa. Pahedhi ndjika omuyambi ota yamba omolweyono 

lyomuntu ngoka, oye nota dhiminwa po. 

32Omuntu ngele ote eta onzi yeyonondjambo, nayi kale onkiintu yaa na oshipo. 

33Ota tenteke oshikaha she komutse gwayo e te yi dhipagele kuumbangalantu 

woshiyambelo, hoka iimuna yomafikilondjambo hayi dhipagelwa. 

34Omuyambi na yaye omunwe gwe mombinzi yonzi e te yi gogo kooniga 

dhoshiyambelo; ombinzi onkwawo te yi tile pekota lyoshiyambelo. 

35Nena na kuthe oofu adhihe, naanaa ngaashi oofu hadhi kuthwa konzi ya dhipagelwa 

ekwatathanondjambo, e te dhi lungunithile koshiyambelo kombanda 

yomafikilondjambo ga yambelwa Omuwa. Pahedhi ndjika omuyambi ota yamba 

omolweyono lyomuntu ngoka, oye nota dhiminwa po. 

LEVITIKUS 5 

Omayonondjambo galwe 

1Ngele oku na omuntu ti ithanwa kombala, a gandje uumbangi mompangu, ihe ita 

gandja uumbangi waashoka a uva nenge a mona, oye ta humbata iilanduliko. 

2Ngele oku na ngoka ta gumu sha sha nyata mokwaashiwo, ngaashi oshimuna shi 

isila, ota kala a nyata nomunandjo, sigo a dhimbulula shoka a ningi. 

3Ngele oku na ngoka ta gumathana nomuntu a nyata ye ke shi shi, ota ka kala e na 

ondjo, sigo a dhimbulula shoka a ningi. 

4Ngele oku na omuntu ta gana muuhasha, kashi na mbudhi kutya egano olyashike, ota 

kala e na ondjo, sigo a dhimbulula shoka a ningi. 

5Uuna omuntu e na ondjo, ne yi hempulule 

6nokweetela Omuwa onzi onkiintu nenge oshikombo oshikiintu, shi ninge 

eyonondjambo lyokufuta ondjo ye. Omuyambi na yambele ondjo yomuntu nguka. 

7Omuntu ngele ita vulu okumona onzi nenge oshikombo, na etele Omuwa ofuto 

yondjo ye oonguti mbali, nenge uungutyona uyali, yimwe omolweyonondjambo 

nonkwawo omolwefikilondjambo. 

8Ne dhi ete komuyambi, ngoka ta yamba tango ondhila yeyonondjambo. Ote yi 

thingonona othingo, ihe ina tokola ko omutse gwayo. 

9Na shashamine ombinzi yimwe molumbumbu lwoshiyambelo. Ombinzi onkwawo ne 

yi kamene pekota lyoshiyambelo. Ondjambo ndjika otayi kutha po ondjo. 

10Nena na yambe ondhila ontiyali efikilondjambo pamautho. Pahedhi ndjika 

omuyambi ota yamba omolweyono lyomuntu ngoka, oye nota dhiminwa po. 

11Ngele omuntu ita vulu okumona oonguti mbali, nenge uungutyona uyali, na ete 

omakopi gaali guusila womunziya, u ninge eyonondjambo. Ina tula mo tuu nando 

omagadhi gooholivi nenge iitsinino, molwashoka eyonondjambo. 

12Ne u ete komuyambi, ngoka ta kutha mo eke limwe, ombinga yokuyambelwa 

koshiyambelo, note u lungunithile koshiyambelo kombanda yefikilondjambo. Owo 

eyonondjambo. 

13Pahedhi ndjika omuyambi ota yamba omolweyono lyomuntu ngoka, oye nota 

dhiminwa po. Uusila mboka tau hupu ko, owomuyambi pahedhi yoondjambo 

dhiikulya. 

Oondjondjambo 

14Omuwa okwa pe Moses omautho ngaka. 

15Ngele oku na ngoka ta yono mokwaashiwo inaa gandja iigandjwa ya yapulilwa 

Omuwa, na ete ondjondjambo kOmuwa, onzi ondumentu yaa na oshipo nenge 

oshikombo oshilumentu shaa na oshipo. Ondjundo yoshimuna nayi uthwe pandjele 

yiimaliwa hayi longithwa motempeli. 

16Omuntu ota futu shoka a li e na okufuta e ta gwedha po oshititano. Ne yi pe 

omuyambi, nomuyambi ota yamba oshimuna omolweyono lyomuntu ngoka, oye nota 

dhiminwa po. 

17Ngele oku na omuntu ta pogola kiipango yOmuwa mokwaashiwo, ota kala e na 

ongunga noku na oku yi futa. 

18Oku na okweeta komuyambi ondjondjambo, onzi ondumentu yaa na oshipo nenge 

oshikombo oshilumentu shaa na oshipo. Ondjundo yasho nayi uthwe pandjele 

yiimaliwa hayi longithwa motempeli. Omuyambi ota yamba omolweyono lyomuntu 

ngoka, oye nota dhiminwa po. 

19Ndhika oondjambo dhoondjo ndhoka a yono kOmuwa. 

LEVITIKUS 6 

1Omuwa okwa pe Moses omautho ngaka. 

2Ondjambo nayi yambwe, shampa gumwe a yono kOmuwa, ongele mokutinda 

okushunitha shoka Omuisraeli a thigile po sha fa ombambyona nenge sha yakelwe 

nenge moku mu kotokela 

3nenge a fundju molwoshinima sha kana ye ta gana ta ti, ine shi mona. 

4-5Uuna omuntu ta yono pamukalo nguka, na fute shoka e na, molwashoka ke li 

moshili. Esiku ndyoka ta monika ondjo, oku na okufuta mwene gwiinima ofuto yu 

udha mwa gwedhwa oshititano. 

6Ne ete komuyambi ondjondjambo ye, yi yambelwe Omuwa: onzi ondumentu yaa na 

oshipo nenge oshikombo oshilumentu shaa na oshipo, pamuthika gwondjele. 

7Omuyambi ota yamba omolweyono lyomuntu ngoka, oye nota dhiminwa po. 

Omidhidhindjambo 

8Omuwa okwa lombwele Moses 

9a gandje kuAaron noyana omautho gomidhidhindjambo taga landula. Efikilondjambo 

nali kale koshiyambelo momulilo tali pi uusiku auhe, sigo otaku shi. 



175 

 

Ombiimbeli Ondjapuki 
@ 2008, Bible Society in Namibia. 

 

 

 

 

10Nena omuyambi na zale eguyo lye lyoliina nombulukweya yoliina e ta yuku po 

omutoko gwa li koshiyambelo e te gu tula pooha dhoshiyambelo. 

11Nena ota lundulula omizalo dhe e ta fala omutoko pondje yontanda pehala lya 

yogoka. 

12Omulilo nagu kale gwa tema koshiyambelo, inagu pitikwa gu dhime. Ongula kehe 

omuyambi na hohe iikuni mugwo e ta longekidha efikilondjambo nokulungunitha 

oofu dhekwatathanondjambo kombanda yalyo. 

13Omulilo nagu kale aluhe gwa tema koshiyambelo, inagu dhima! 

Ondjambo yiikulya 

14Omautho gondjambo yiikulya ogo ngaka. Aana yaAaron naa ete ondjambo yiikulya 

kOmuwa komeho goshiyambelo. 

15Omuyambi na kuthe mo ombinga yokuyambelwa koshiyambelo, oyo eke lyu udha 

lyuusila womunziya u na omagadhi gooholivi niitsinino ayihe yi li mo, e te yi 

lungunithile koshiyambelo, li ninge ezimba lya nika nawa tali opalele Omuwa. 

16-17Oshihupe otashi liwa po kaayambi. Otashi ningwa moshikwiila inaashi tulwa 

efulika e tashi lilwa pehala eyapuki, omehale lyetsalihangano. Omuwa okwe shi pa 

aayambi, shi ninge oshitopolwa shoondjambo dhiikulya. Osho oshiyapukilela sha 

faathana nomayonondjambo noondjondjambo. 

18Aana yaAaron ayehe aalumentu oye na oku shi lya. Osho oshipewa shawo shaaluhe 

shoondjambo dhiikulya ya yapulilwa Omuwa. Kehe ngoka te shi gumu, ota kala 

omuyapuki. 

19-20Omuwa okwa pe Moses eutho ndika lyondjambo yaAaron noyana taa yamba 

esiku ndyoka taa yapulwa. Naa ete kOmuwa omakopi gaali guusila womunziya, u 

ninge ondjambo yiikulya, etata limwe ongula nekwawo ongulohi. 

21Namu tulwe omagadhi noku u kangela moshikangwa noku u nyangushula uupambu, 

opo u ninge ondjambo yiikulya yezimba lya nika nawa tali opalele Omuwa. 

22Ondjambo ndjoka oyi na okuyambwa aluhe koluvalo lwaAaron kungoka ta kala 

omuyambimukuluntu. Nayi lungunithwe po thiluthilu; oyo oshipewa shOmuwa 

shaaluhe. 

23Ondjambo kehe yiikulya tayi zi komuyambi, nayi lungunithwe po ayihe, ihayi liwa. 

Eyonondjambo 

24Omuwa okwa lombwele Moses, 

25a pe Aaron noyana omautho geyonondjambo. Oshimuna sheyonondjambo otashi 

dhipagelwa kuumbangalantu woshiyambelo, hoka haku dhipagelwa iimuna 

yomafikilondjambo. Shika osho ondjambo ondjapukilela. 

26Omuyambi ngoka ta yamba eyonondjambo lyoshimuna, ne li lile mehala eyapuki, 

omehale lyetsalihangano. 

27Kehe ngoka nenge shaa shoka tashi gumu onyama ndjoka, otashi kala oshiyapuki. 

Ngele onguwo ya nothelwa kombinzi yoshimuna, nayi yogelwe mehala eyapuki. 

28Ombiga yoshikangwa kehe ya pila onyama, nayi tatulwe; ngele oyosheela, nayi 

kwehulwe nokuyagwa e tayi simpulwa nawa nomeya. 

29Aalumentu ayehe yomezimo lyaayambi otaa li ondjambo ndjika; oyo ondjapukilela. 

30Ihe eyonondjambo ngele oshitopolwa shimwe shombinzi sha falwa metsalihangano 

oku ka dhima po oondjo, oshimuna shoka inashi liwa; oshi na okulungunithwa po. 

LEVITIKUS 7 

Ondjondjambo 

1Otapa landula omautho gondjondjambo. Oyo ondjapukilela. 

2Oshimuna shondjondjambo nashi dhipagelwe kuumbangalantu woshiyambelo, hoka 

haku dhipagelwa iimuna yomafikilondjambo, ombinzi yasho nayi shashaminwe 

koombinga adhihe dhoshiyambelo. 

3Oofu dhasho adhihe nadhi kugunyunwe ko e tadhi yambelwa koshiyambelo, 

omushila gwonzi, omakagadhi gokiikwamela, 

4iitiyanathigo niinkene yayo, nekalokwa lyokehuli. 

5Omuyambi na lungunithile koshiyambelo oofu adhihe dhi ninge ondjambo ya 

yambelwa Omuwa. Oyo ondjondjambo. 

6Omulumentu kehe mezimo lyaayambi ota vulu oku yi lya, ihe nayi lilwe mehala 

eyapuki, oshoka oyo ondjapukilela. 

7Eutho olimwe omolweyonondjambo nomolwondjondjambo; onyama oyomuyambi 

ngoka ta yamba. 

8Omuyambi ngoka ta yambele omuntu efikilondjambo, na pewe ekunka lyoshimuna 

sha yambwa. 

9Ondjambo yiikulya kehe ya pya peziko nenge poshikangwa nenge mombiga, 

oyomuyambi ngoka te yi yambele Omuwa. 

10Ihe oondjambo dhiikulya adhihe inaadhi pya, ongele ndhoka dha tulwa omagadhi 

nenge oonkunkutu, otadhi ningi dhaayambi aana yaAaron nodhi na okutopolwa dhi 

thike pamwe. 

Ekwatathanondjambo 

11Omautho taga landula ogekwatathanondjambo tali yambelwa Omuwa. 

12Ngele omuntu te li etele Kalunga omolwepandulo, na yambe pamwe noshimuna 

shepandulo ondjambo yiikwiila inaayi tulwa efulika yomaludhi ngaka: iikwiila ya 

mbumbwakana ya ningwa nuusila womunziya wa lungilwa momagadhi gooholivi, 

uukwiila wa pepuka wa gwayekwa omagadhi gooholivi, nuukuki wa ningwa nuusila 

womunziya wa lungilwa momagadhi gooholivi. 

13Na yambe ano iikwiila inaayi tulwa efulika pamwe noshimuna she shepandulo. 

14Na ete oshikwiila shimwe sholudhi kehe kOmuwa; otashi ningi shomuyambi ngoka 

ta shashamine ombinzi yoshimuna shekwatathanondjambo koshiyambelo. 

15Onyama yoshimuna nayi liwe esiku ndyoka ya yambwa; inapu hupithilwa yangula. 

16Ngele oku na omuntu ta yamba ekwatathanondjambo omolweuvaneko nenge ta 

yamba pahalo lye mwene, ondjambo nayi liwe mesiku lyeyambo, ihe ngele otaku 

hupu sha, nashi liwe esiku lyanofu. 

17Onyama kehe tayi hupile esiku etitatu, nayi lungunithwe po. 

18Ngele ope na onyama yomundjoka tayi liwa esiku etitatu, Kalunga ita ka taamba 

ondjambo yomuntu ngoka. Itayi mu yalulilwa we, otayi talwa ya nyata, naangoka te yi 

li, ota pewa ondjo. 

19Onyama ngele oya gumathana naashoka sha nyata, inayi liwa, ndele oyi na 

okulungunithwa po. Omuntu kehe a yogoka ota vulu okulya onyama 

yekwatathanondjambo, 

20ihe shaa ngoka te yi li a nyata, na dhimwe mo maantu yaKalunga. 

21Nongele oku na ngoka a gumu shoka sha nyata, nashi kale shoka shomuntu nenge 

shoshimuna, na dhimwe mo maantu yaKalunga. 

22Omuwa okwa lombwele Moses 

23a gandje kAaisraeli omautho ngaka. Inamu lya omakagadhi goongombe, goonzi 

nenge giikombo. 

24Omakagadhi goshimuna shi isila nenge sha lika kiilikama, inamu ga lya, ihe otamu 

vulu oku ga longitha miilonga yilwe yi ili. 

25Shaa ngoka ta li omakagadhi goshimuna shoka tashi yambelwa Omuwa, na dhimwe 

mo maantu yaKalunga. 

26Shaa mpoka tamu kala, inamu lya ombinzi yoondhila nenge yiimuna. 

27Shaa ngoka ta li ombinzi, na dhimwe mo maantu yaKalunga. 

28Omuwa okwa lombwele Moses 

29a gandje kAaisraeli omautho ngaka. Shaa ngoka ta yambele Omuwa 

ekwatathanondjambo, na gandje oshitopolwa shalyo, shi ninge ondjambo 

yedhugadhugo, 

30te yi eta niikaha ye mwene. Na ete omakagadhi goshimuna nondete yasho te yi 

yambele Omuwa ondjambo yedhugadhugo. 

31Omuyambi na lungunithile omakagadhi koshiyambelo, ihe ondete otayi ningi 

yaayambi. 

32Oshilama shokolulyo shoshimuna shekwatathanondjambo lyeni nashi pewe 

omuyambi, opo shi ninge ekwathelo lye. 

33Otashi ningi shomuyambi ngoka ta yamba ombinzi nomakagadhi 

gekwatathanondjambo. 

34Ondete yoshimuna oyo ondjambo yedhugadhugo, noshilama shokolulyo osho 

ekwathelo ndyoka Omuwa e li kutha kAaisraeli e te li pe aayambi. Aaisraeli oye na 

oku shi gandja kaayambi aluhe sigo aluhe. 

35Shika osho oshitopolwa shoka tashi zile Aaron noyana moondjambo tadhi 

yambelwa Omuwa. Oshe ya uthilwa esiku ndyoka ya yapulilwa oshilonga shuuyambi. 

36Esiku ndyoka Omuwa okwa lombwele Aaisraeli, ye ya pe oshitopolwa shika 

shoondjambo aluhe sigo aluhe. 

37Ngaka ogo omautho gomafikilondjambo, goondjambo dhiikulya, 

gomayonondjambo, goondjondjambo, goondjambo dheyapulo 

nogomakwatathanondjambo. 

38Omuwa okwa pe Moses iipango mbika kondundu Sinai esiku ndyoka a lombwele 

Aaisraeli ya yambele Omuwa oondjambo mombuga yaSinai. 

LEVITIKUS 8 

Eyapulo lyaAaron noyana 

(Eks. 29:1-37) 

1Omuwa okwa lombwele Moses a ti: 

2“Eta Aaron noyana kosheelo shetsalihangano. Eta wo omizalo dhuuyambi, omagadhi 

gokugwaya, ongombe ondumentu yomutanda yokuyambelwa eyonondjambo, oonzi 

mbali oondumentu nontungwa yi na iikwiila inaayi tulwa efulika. 

3Hiya egongalo alihe li gongalele ko.” 

4Moses okwa ningi, ngaashi Omuwa e mu lombwele, negongalo olya gongalele 

posheelo shetsalihangano. 

5Moses okwa ti kegongalo: “Shoka tandi longo ngashingeyi, osho Omuwa a utha shi 

ningwe.” 

6Moses okwa hedhitha Aaron noyana komeho e te ya yogo nawa nomeya. 

7Okwa zaleke Aaron ohema neguyo nekwamo mombunda ye. Okwe mu zaleke 

omapepenguwo e te ga mangele ko nepaya lyago lyomombunda. 

8Okwe mu zaleke oshipapa shomontulo e ta tula mo Urim naThummin. 

9Okwe mu zaleke egala komutse nokomeho galyo okwa tula ko epapa lyoshingoli, 

endhindhiliko eyapuki lyeyapulo, naanaa ngaashi Omuwa a lombwele Moses. 

10Moses okwa kutha omagadhi gokugwaya e te ga gwayeke etsalihangano naayihe 

mbyoka yi li mo. Pahedhi ndhika okwe yi yapulile Omuwa. 

11Okwa kutha omagadhi gamwe e te ga shashamine oshiyambelo luheyali e ta 

gwayeke oshiyambelo niikwaniipangitho yasho ayihe, netemba lyokwiiyogela 

nompadhi yayo, opo e yi yapulile Omuwa. 

12Okwa yapula Aaron, sho e mu tile omagadhi momutse nokwe mu gwayeke. 

13Opo ihe Moses okwa hedhitha ko aana yaAaron komeho e te ya zaleke oohema 

nomakwamo moombunda e ta tula omatsilu komitse, naanaa ngaashi Omuwa e mu 

lombwele. 

14Moses okwe eta po ongombe ondumentu yeyonondjambo, Aaron noyana noya 

tenteke iikaha yawo komutse gwayo. 

15Moses okwe yi tsele e ta kutha mbinzi e te yi gwayeke kooniga dhoshiyambelo, opo 

e shi yapule. Ombinzi onkwawo okwe yi tile pekota lyoshiyambelo. Pahedhi ndjika 

okwe shi yapula noku shi yelitha. 

16Moses okwa kutha omakagadhi agehe kiikwamela, ekalokwa lyokehuli, 

iitiyanathigo niinkene yayo e te yi lungunithile koshiyambelo. 

17Ihe onyama yongombe, ekunka nehoho okwe yi fala e te yi lungunithile pondje 

yontanda, naanaa ngaashi Omuwa a lombwele Moses. 

18Moses natango okwe eta po onzi ondumentu yefikilondjambo, Aaron noyana noya 

tenteke iikaha yawo komutse gwayo. 

19Moses okwe yi dhipaga e ta shashamine ombinzi koombinga adhihe dhoshiyambelo. 

20-21Okwa tete onzi iintimbu e ta yogo iikwamela niilama momeya nokwa lungunitha 

omutse, oofu noshihupe ashihe shonzi koshiyambelo, naanaa ngaashi Omuwa a 

lombwele Moses. Oya li efikilondjambo lyokugandja ezimba lya nika nawa, 

ondjambo tayi opalele Omuwa. 

22Moses okwe eta po ishewe onzi ondumentu ontiyali, onzi yeyapulo lyaayambi, 

Aaron noyana noya tenteke iikaha yawo komutse gwayo. 

23Moses okwe yi dhipaga e ta kutha mbinzi e te yi gwayeke koshipapatsi shokolulyo 

shaAaron, komulumenwe gwoshikaha she shokolulyo nokomunwe omunene 

gwokompadhi yokolulyo. 

24Nena okwa hedhitha ko aana yaAaron e te ya gwayeke kiipapatsi yawo 

yokomalulyo, komilumenwe dhokiikaha yokomalulyo nokominwe ominene 

dhokoompadhi dhawo dhokomalulyo. Ombinzi onkwawo Moses okwe yi shashamine 

koombinga adhihe dhoshiyambelo. 

25Okwa kutha oofu, omushila gwonzi, omakagadhi gokiikwamela, ekalokwa 

lyokehuli, iitiyanathigo niinkene yayo noshilama shokolulyo. 

26Montungwa yiikwiila inaayi tulwa efulika ya yapulilwa Omuwa, okwa kutha mo 

oshikwiila shimwe sha mbumbwakana, okakuki kamwe ka ningwa nomagadhi 

nokakwiila kamwe ka pepuka e te yi tula kombanda yomakagadhi, oofu noshilama 

shokolulyo. 

27Iikulya mbika ayihe okwe yi tula peke lyaAaron nopomake goyana e te yi ya 

dhugadhugitha koshipala shOmuwa. 

28Nena Moses okwa kutha iikulya pomake gawo e te yi lungunithile koshiyambelo, 

kombanda yefikilondjambo. Oyo ondjambo yeyapulo, ondjambo yezimba lya nika 

nawa lyo opalela Omuwa. 

29Moses okwa kutha ondete e te yi dhugadhuga koshipala shOmuwa. Oya ningi 

oshipewa shaMoses shonzi yeyapulo, ngaashi Omuwa a lombwele Moses. 

30Moses okwa kutha mo momugwayo gokugwaya nomombinzi ndjoka ya li 

koshiyambelo e ta shashamine Aaron noyana nokoonguwo dhawo. Pahedhi ndjika 

okwe ya yapulile Omuwa pamwe noonguwo dhawo. 

31Moses okwa lombwele Aaron noyana e ta ti: “Faleni onyama ndjika posheelo 

shetsalihangano, mu yi pake po ne mu yi lile mpoka pamwe niikwiila yomontungwa 

yoondjambo dheyapulo, naanaa ngaashi Omuwa a ti. 

32Lungunitheni onyama kehe nenge oshikwiila tashi hupu ko. 

33Inamu za po posheelo shetsalihangano omasiku gaheyali, sigo omisindilo dheyapulo 

lyeni dha pu thiluthilu. 

34Omuwa oye e tu lombwele, tu ninge shoka twa longo nena, opo oondjo dheni dhi 

dhimwe po. 

35Omasiku gaheyali, uusiku nomutenya, omu na okukala posheelo shetsalihangano 

tamu longo shoka Omuwa a ti nashi longwe. Ngele itamu shi ningi, otamu si. Osho 

Omuwa a lombwele ndje.” 

36Aaron noyana oya gwanitha ayihe mbyoka Omuwa e ya lombwelitha kuMoses. 

LEVITIKUS 9 

Aaron ta yamba omafikilondjambo 

1Esiku limwe sho lya piti po, omisindilo dheyapulo sho dha tsakanithwa, Moses okwi 

ithana Aaron noyana naawiliki yAaisraeli. 

2Okwa ti kuAaron: “Ikuthila ongombe ondumentu yomutanda nonzi ondumentu yaa 

na oshipo, u yi yambele Omuwa, ongombe oyeyonondjambo nonzi oyefikilondjambo. 

3Nena lombwela Aaisraeli ya kuthe oshikombo oshilumentu shi ninge eyonondjambo, 

ontana yomumvo gumwe nonzigona yomumvo gumwe yaa na oshipo yi ninge 

efikilondjambo, 

4nongombe ondumentu nonzi ondumentu yi ninge ekwatathanondjambo. Naa yi 

yambele Omuwa pamwe nondjambo yiikulya mwa tulwa omagadhi. Naye shi ninge, 

oshoka Omuwa ote ya ihololele nena.” 

5Oye eta kosheelo shetsalihangano ashihe shoka Moses e ya lombwele, negongalo 

alihe olya gongala li simaneke Omuwa. 

6Moses okwa ti: “Osho Omuwa e mu lombwele mu shi ninge, opo eadhimo lyOmuwa 

li mu holokele.” 

7Nena okwa lombwele Aaron e ta ti: “Inda koshiyambelo u ka yambe eyonondjambo 

nefikilondjambo gokukutha po oondjo dhoye noondjo dhoshigwana. Yamba 

oondjambo ndhika, dhi kuthe po oondjo dhoshigwana, ngashika Omuwa a popi.” 

8Aaron okwa yi koshiyambelo e ta tsele ongombe ondumentu yomutanda 

omolwokuyambela oondjo dhe mwene. 

9Oyana oye mu etele ombinzi. Okwa yaya mo omunwe gwe e ta gwayeke ombinzi 

kooniga dhoshiyambelo. Ombinzi onkwawo okwe yi tile pekota lyoshiyambelo. 

10Nena okwa lungunithile koshiyambelo oofu, iitiyanathigo nekalokwa lyokehuli, 

naanaa ngaashi Omuwa a lombwele Moses. 

11Ihe onyama nekunka okwe yi lungunithile pondje yontanda. 

12Okwa dhipaga oshimuna shefikilondjambo. Oyana oye mu etele ombinzi, oye 

nokwe yi shashamine koombinga adhihe dhoshiyambelo. 

13Oye mu pe omutse niintimbu iikwawo yoshimuna nokwe yi lungunithile 

koshiyambelo. 

14Nena okwa yogo iikwamela nomakondo nokwe yi lungunithile koshiyambelo 

kombanda yefikilondjambo. 

15Konima yaambika okwa yambele oshigwana. Okwa kutha oshikombo shoka tashi 

yambelwa oondjo dhoshigwana, okwe shi dhipaga e te shi yamba, ngaashi a yambele 

oondjo dhe mwene. 

16Okwe eta po wo oshimuna shefikilondjambo e te shi yamba pamautho. 

17Okwe eta po ondjambo yiikulya e ta kutha eke lyu udha uusila womunziya e te u 

lungunithile koshiyambelo. (Shika ohashi gwedhwa pefikilondjambo lyesiku kehe.) 

18Okwa tsele ongombe ondumentu nonzi ondumentu, yi ninge ekwatathanondjambo 

lyoshigwana. Oyana oye mu etele ombinzi nokwe yi shashamine koombinga adhihe 

dhoshiyambelo. 

19Aaron okwa tula oofu dhongombe ondumentu nodhonzi ondumentu 

20kombanda yoondete dhiimuna e te dhi fala koshiyambelo 

21e ta dhugadhuga oondete niilama yokomalulyo koshipala shOmuwa, ngaashi 

Omuwa a utha. 

22Aaron sho a mana okuyamba oondjambo adhihe, okwa yelutha omaako ge 

kombanda yoshigwana e te shi laleke nuuyamba e ta zi ko. 

23Moses naAaron oya yi metsalihangano, naasho ya zi mo, oya laleke oshigwana 

nuuyamba, neadhimo lyOmuwa olya holokele oshigwana ashihe. 

24Ohaluka Omuwa a tumu omulilo, nogwa lungunitha po efikilondjambo noofu 

koshiyambelo. Aantu sho ye shi mono, oya ligola e taa tsu iipala yawo mevi. 

LEVITIKUS 10 

Okuyona kwaNadab naAbihu 

1Aana yaAaron, Nadab naAbihu, shaa ngoka okwa kutha oshikangwa she e ta tula mo 

omakala ga geta ta gwedha mo iitsinino e te yi yambele Omuwa. Ihe omulilo nguka 

kagwa li omuyapuki, oshoka Omuwa ine ya lombwela ye gu yambe. 

2Ohaluka Omuwa okwa tumu omulilo e tagu ya lungunitha po e taya sile koshipala 

shOmuwa. 

3Moses okwa lombwele Aaron a ti: “Shika osha ningwa pahapu dhOmuwa, sho a tile: 

‘Ayehe mboka taa longele ndje, oye na okusimaneka uuyapuki wandje; otandi talithile 

aantu yandje eadhimo lyandje.’ ” Ihe Aaron okwa kala a tya tuu thilu. 

4Moses okwi ithana Mishael naElzafan, aana yaUssiel, hegona yaAaron, e ta ti kuyo: 

“Ileni mu kuthe po omidhimba dhaamwenigona metsalihangano, mu dhi fale kondje 

yontanda.” 

5Oye ya e taye dhi kutha po dhi li moonguwo dhadho noku dhi fala kondje yontanda, 

ngaashi Moses a ti. 

6Nena Moses okwa lombwele Aaron noyana Eleasar naItamar a ti: “Inamu 

shindalaleka omafufu geni nenge mu tuule oonguwo dheni, mu holole okulila kweni. 

Ngele tamu shi ningi, otamu si, Omuwa nota geele egongalo alihe. Ihe Aaisraeli ayehe 

ooyakweni oya zimininwa okulila oosa dhe etwa komulilo gwa tumwa kOmuwa. 

7Inamu za mo mosheelo shetsalihangano, opo mwaa se, oshoka omwa yapulwa 

nomagadhi gOmuwa gokugwaya.” Oyo noya ningi, ngaashi ya lombwelwa kuMoses. 

Omautho gaayambi 

8Omuwa okwa lombwele Aaron e ta ti: 

9“Inamu nwa omaviinu nomalovu omadhigu, ongoye mwene naamwoye, nge tamu yi 

metsalihangano. Ngele tamu shi ningi, otamu si. Ompango ndjika oyi na 

okudhigininwa koluvalo lweni aluhe sigo aluhe. 

10Omu na okuyoolola pokati kaambyoka iiyapuki naambyoka inaayi yapuka, pokati 

kaambyoka ya yogoka naambyoka inaayi yogoka. 

11Omu na okunongeka Aaisraeli oompango adhihe ndhoka nde mu pethitha Moses.” 

12Moses okwa lombwele Aaron noyana ya hupu ko, Eleasar naItamar, ta ti: “Kutheni 

ondjambo yiikulya ndjoka ya hupu koondjambo dha yambelwa Omuwa, yaa na 

efulika, ne mu yi lile ontega noshiyambelo, oshoka ondjapukilela. 

13Yi lileni mehala eyapuki; oyo oshitopolwa sheni naamwoye shomiikulya ya 

yambelwa Omuwa. Shika osho shoka Omuwa a lombwele ndje. 

14Ihe ngoye naamwoye aamati naakadhona otamu vulu okulya ondete yedhugadhugo 

noshilama sha gandjwa. Yi lileni mehala lya yogoka pamisindilo. Oyo oshitopolelwa 

sheni naamwoye sha zi mekwatathanondjambo lyAaisraeli. 

15Oshilama sha gandjwa nondete yedhugadhugo nayi etwe pethimbo ndyoka oofu 

tadhi yambwa, opo yi dhugadhugwe koshipala shOmuwa. Oshitopolwa shika oshoye 

naamwoye aluhe sigo aluhe, ngaashi Omuwa a ti.” 

16Moses okwa kala ta kongakonga oshikombo sheyonondjambo e ta koneke kutya 

nani osha lungunithwa po nale. Shika oshe mu geelitha Eleasar naItamar, aana 

yaAaron mboka ya hupu ko, e ta ti: 

17“Omolwashike inaamu lila eyonondjambo mehala eyapuki? Olyo eyapukilela, 

nOmuwa okwe li gandja kune, opo mu dhime po oondjo dhegongalo. 

18Talii ko, nani nombinzi inayi falwa metsalihangano, omwa li mu na oku li lila 

metsalihangano, ngaashi nde mu lombwelele.” 

19Aaron okwa yamukula a ti: “Aantu nena oya yambele Omuwa eyonondjambo 

nefikilondjambo lyawo, ihe onda adhika kiinima yi thike mpa. Ando onda li nda lya 

eyonondjambo nena, oshinima shino ando osha ziminwa ngaa kOmuwa?” 

20Moses sho e shi uvu, okwa geyuluka. 

LEVITIKUS 11 

Iinamwenyo mbyoka hayi liwa naambyoka ihaayi liwa 

(Deut. 14:3-21) 

1Omuwa okwa lombwele Moses naAaron e ta ti: 

2“Lombweleni Aaisraeli omautho ngaka. Otamu vulu okulya iinamwenyo ayihe 

yokevi 

3mbyoka yi na omakondo ga shandjuka nohayi ekeshele. 

4-6Ihe inamu lya oongamelo, uuhele nuulimba. Oyo iinamwenyo yoshipwe; ohayi 

ekeshele, nonando kayi na omakondo ga handjuka. 

7Inamu lya iingulu. Oyi na oshipwe; nomakondo gayo oga shandjuka, ihe ihayi 

ekeshele. 

8Iinamwenyo mbika inamu yi lya ne inamu guma omituntu dhayo; oyi na oshipwe.” 

9Otamu vulu okulya oohi adhihe ndhoka dhi na omilenge niipeta, 

10ihe ayihe mbyoka yi li momeya yaa na omilenge niipeta inamu yi lya. 

11Iishitwa ya tya ngaaka oyi na oshipwe. Inamu yi lya nenge mu gume omituntu 

dhayo. 

12Inamu lya iinamwenyo mbyoka yi li momeya yo yaa na omilenge niipeta. 

13Moondhila nyanyaleni ndhika mwaa dhi lye, oshoka odhi na oshipwe: ekodhi 

eluudhe, ekwatandimba, onkwalukwa, 

14embiimbili, oondhila oonkwakodhi, 

15omaludhi gomakola, 

16ompo, lumbamba, kakwaya, ookakodhi, 

17oshukutula, ontyololola, ehwiyu, 

18kakulu, onyundu, ontsa, 

19kandoko omaludhi gomayamakalwa, dhepupu nelimalima. 

20Iipethipethi ayihe yomawawa yi na omagulu gane, oyi na oshipwe. 

21Ihe otamu vulu okulya iipethipethi mbyoka yomawawa yi na omagulu gane hayi 

nyantuka pevi. 

22Ano otamu li mbika: oombahu dhanakapipi nomaludhi gadho, oombahu 

dhomakamuti nomaludhi gadho noshapapa. 

23Iipethipethi yilwe yi na omawawa nomagulu gane, oyi na oshipwe. 

24Iipuka mbika oyo oshipwe. Ngoka te yi gumu, ota kala e na oshipwe sigo ongulohi. 

25Shaa ngoka ta humbata omituntu dhayo, na yoge oonguwo dhe nota kala e na 

oshipwe sigo ongulohi. 

26Iinamwenyo ayihe yomakondo ga tashuka go inaaga shandjuka nawa yo ihayi 

ekeshele, oyo oyi na oshipwe. Shaa ngoka te yi gumu, ota kala e na oshipwe. 

27Iinamwenyo ayihe yomagulu gane yi na omakaha, oyi na oshipwe. Ngoka ta gumu 

omituntu dhayo, ota kala e na oshipwe sigo ongulohi. 

28Oongoka ta humbata omituntu dhayo, na yoge oonguwo dhe nota kala e na oshipwe 

sigo ongulohi. Oyi na oshipwe. 

29Uunamwenyo mbuka hau ende pevi, ou na oshipwe: ontunankwi, ombuku 

nomaludhi gomayengele, 

30eyompompolo, eyangomba, kakoko, nyandako nethimbithimbi. 

31Iipuka mbika oyi na oshipwe. Shaa ngoka te yi gumu ngele oya sa, ota kala e na 

oshipwe sigo ongulohi. 

32Noshaa shoka tashi gwilwa kuyo ngele oya sa, otashi kala shi na oshipwe. Oshiti 

kehe nenge oshilapi nenge oshipa nenge oshako, shaa shoka hashi longithwa, oshi na 

okutulwa momeya e tashi kala shi na oshipwe sigo ongulohi; oyo notayi ka za nduno 

oshipwe. 

33Ngele shimwe shayo otashi gwile mombiga nenge moshiyuma, ayihe mbyoka tayi 

adhika mo, otayi kwata oshipwe. Oshiyuma nashi tatulwe po. 

34Ashihe hashi liwa e tashi kwatathana nomeya gomoshiyuma shoshipwe, otashi 

kwata oshipwe; omeya haga nuwa ge li moshiyuma shoka, otaga kwata oshipwe. 

35Apehe mpoka tapu gwile omituntu dhayo, otapu kwata oshipwe; omasiga gatatu 

naga tatulwe po, oge na oshipwe tage mu kwatitha oshipwe. 

36Ihe iipemba nomakango gomeya otaga kala ga yogoka, nando iinima yilwe ayihe 

tayi gumu omituntu dhayo, otayi kala yi na oshipwe. 

37Ngele omutuntu otagu gwile mombuto, otayi kala ya yela. 

38Ihe ngele ombuto ya adhika ya tutikwa, nomutuntu tagu gwile mo, otayi kwata 

oshipwe. 

39Oshimuna hashi liwa ngele tashi si, ngoka te shi gumu, ota kala e na oshipwe sigo 

ongulohi. 

40Ngele oku na ngoka ta li ontumba yoshimuna shika, na yoge oonguwo dhe nota kala 

e na oshipwe sigo ongulohi. Ngoka ta humbata oshimuna sha sa, na yoge oonguwo 

dhe, ihe na kale e na oshipwe sigo ongulohi. 

41Inamu lya uupuka mboka hau mikita mevi, 

42auhe mboka hau ipwedha nenge hau ende u na omagulu gane nenge ge vule po. 

43Inamu ikwatitha oshipwe moku u lya. 

44Ongame Omuwa Kalunga keni. Kaleni aayapuki, oshoka ngame omuyapuki. 

45Ongame Omuwa nde mu tembudha muEgipiti, opo ndi ninge Kalunga keni. Kaleni 

aayapuki, oshoka ngame omuyapuki. 

46Ompango ndjika oyiinamagulugane noyoondhila naambyoka hayi kala momeya 

naambyoka hayi ende mevi. 

47Kotokeni mu yoolole pokati kaambyoka ya yogoka naambyoka yoshipwe, 

iinamwenyo mbyoka hayi liwa naambyoka ihaayi liwa. 

LEVITIKUS 12 

Omaiyopaleko gaamwali 

1Omuwa okwa lombwele Moses 

2a gandje kAaisraeli omautho ngaka. Omukulukadhi ngele ta ningi omusimba e ta 

vala omumati, ota kala omasiku gaheyali e na oshipwe, ngaashi ha kala noshipwe 

pomasiku geimono lye. 

3Mesiku etihetatu omumati na fukalekwe. 

4Nena otashi pula natango omasiku omilongo ndatu nagatatu molwali 

nokanyaangidhe. Ina guma sha oshiyapuki nenge a ye ketsalihangano, sigo omasiku 

geiyopaleko lye lyolwali taga gwana. 

5Ihe ngele okwa vala omukadhona, ota kala omasiku omulongo nagane e na oshipwe, 

ngaashi ha kala pomasiku geimono lye. Nena otashi pula omasiku omilongo hamano 

nagahamano, manga inaa adha meiyopaleko lye lyolwali. 

6Uuna ethimbo lyeiyopaleko lye tali pu, nongele omolwomumati nenge omukadhona, 

na fale komuyambi posheelo shetsalihangano onzigona yomumvo gumwe yi ninge 

efikilondjambo nokangutyona nenge onguti yeyonondjambo. 

7Omuyambi ota ka yamba oondjambo ndhika dhomukiintu kOmuwa e ta gwanitha 

omusindilo gwokukutha po oshipwe she e ta kala a yogoka. Shika osho shoka 

omukulukadhi e na okuninga, ngele a pulumutha. 

8Omukulukadhi ngele ita mono onzigona, ne ete uungutyona uyali nenge oonguti 

mbali, yimwe oyefikilondjambo nonkwawo yeyonondjambo, nomuyambi ota 

gwanitha omusindilo gwokukutha po oshipwe she, nota kala a yogoka. 

LEVITIKUS 13 

Oompango molwoshilundu 

1Omuwa okwa lombwele Moses naAaron omautho ngaka. 

2Ngele oku na omuntu e na okandhulumutu moshipa, okupya omuthithilalo nenge 

okatotono okatokele a fa a kwatwa koshilundu, na falwe komuyambi Aaron nenge 

kugumwe gwomoyana aayambi. 

3Omuyambi na konakone okatotono hoka kaa li nawa. Ngele omafufu mokatotono 

oga shituka omatokele, nena mbuka owo uuvu woshilundu. Omuyambi nge e shi 

mono, na tye omuntu nguka oku na oshidhila. 

4Ihe okatotono okatokele ngele inaka taka okandambo moshipa, nomafufu inaga 

shituka omatokele, omuyambi ne mu ikalekele omasiku gaheyali e li awike. 

5Omuyambi ne mu konakone ishewe mesiku etiheyali, nongele ota tala okatotono oka 

fa ngaashi ka li nale, inaka taandela, ne mu ikalekele ishewe omasiku gaheyali. 

6Omuyambi ne mu konakone ishewe mesiku etiheyali, nongele okatotono oka ganya 

ko inaaka taandela we nolutu, ne mu uthe omuyelele; okwa pya omuthithilalo 

gwowala. Omuntu ngoka na yoge oonguwo dhe nota kala omuyelele. 

7Ihe ngele okatotono oka taandele nolutu, sho omuyambi e mu konakona nokwe mu 

utha omuyelele, na holoke ishewe komuyambi. 

8Omuyambi ote mu konakona ishewe, nongele oka taandela, nena ne mu uthe e na 

oshidhila; mbuka uuvu woshilundu. 

9Ngele oku na omuntu e na uuvu woshilundu, ne etwe komuyambi, 

10ngoka ne mu konakone. Ngele oku na okandhulumutu okatokele moshipa she ka 

shitukitha omafufu ga ninga omatokele nomwa mena ontumba, 

11mbuka owo uuvu uukulu woshilundu. Omuyambi ne mu uthe e na oshidhila; ita 

pumbwa okwiikalekelwa, oshoka oye e na oshidhila pwaa na omalimbililo. 

12Oshilundu ngele osha taandela nolutu aluhe sha siikila olutu okuza komutse sigo 

okoshithi shompadhi, 

13omuyambi ne mu konakone natango. Ngele okwa mono kutya osha siikila naanaa 

olutu aluhe, na uthe omuntu ngoka omuyelele. Oshoka oshipa she osha toka apehe, 

oye omuyelele. 

14Ihe shampa tuu a mena ontumba, oye e na oshidhila. 

15Omuyambi ne mu konakone ishewe, nongele ota mono ontumba ya mena, ne mu 

uthe e na oshidhila. Ontumba ya mena otayi holola uuvu woshilundu. 

16Ihe ontumba ngele tayi pwine po e tayi shituka ontokele, omuntu na ye komuyambi, 

17ngoka ne mu konakone ishewe. Ontumba ngele oya toka, oye omuyelele, 

nomuyambi ne mu uthe omuyelele. 

18Ngele oku na omuntu ta tumbuka oshitumbuka e tashi polo, 

19nopehala ndyoka tapu tutuluka okandhulumutu okatokele nenge okatotono ka nika 

uutokele, omuntu ngoka na ye komuyambi. 

20Omuyambi ne mu konakone, nehala ndyoka ngele olya fa lya kuluka lya taka 

okandambo, nomafufu gamo oga shituka omatokele, ne mu uthe e na oshidhila. Owo 

uuvu woshilundu sha tameke moshitumbuka. 

21Ihe omuyambi ngele ota konakona ehala ndyoka e ta mono kutya omafufu ngoka ga 

mena mo, kage shi omatokele lyo inali taka okandambo, ihe olya tsima, omuyambi na 

ikalekele omuntu ngoka omasiku gaheyali. 

22Ngele okatotono otaka taandele, omuyambi ne mu uthe e na oshidhila; oku na uuvu 

woshilundu. 

23Ihe ngele okatotono otaka kala inaaka lunduluka, osho oshiyadhi showala 

shoshitumbuka; omuyambi na uthe omuntu ngoka omuyelele. 

24Omuntu ngele nani okwa pi, nomontumba ya mena moshilalo otamu holoka 

okatotono ka nika uutokeletiligane nenge uutokele, 

25omuyambi ne mu konakone. Omafufu gomoshilalo ngele oga shituka omatokele 

nasho osha taka okandambo, owo uuvu woshilundu we endele moshilalo shomulilo. 

Omuyambi ne mu uthe e na oshidhila. 

26Ihe omafufu ngele inaga shituka omatokele noshilalo inashi taka okandambo, ndele 

oshi li po sha tsima, omuyambi ne mu iyoololele omasiku gaheyali. 

27Omuyambi ne mu konakone ishewe mesiku etiheyali. Ngele okatotono oka 

taandele, owo uuvu woshilundu, nomuyambi ne mu uthe e na oshidhila. 

28Ihe ngele okatotono oka kala inaaka taandela ko ka tsima, nena mboka kau shi uuvu 

woshilundu. Omuyambi ne mu uthe omuyelele, oshoka osho oshiyadhi showala. 

29Ngele oku na omulumentu nenge omukiintu e na oshitopolwa shaa li nawa momutse 

nenge koshama, 

30omuyambi ne shi konakone. Ngele osha taka okandambo, nomafufu ge li mo 

omashunga go omashona molumbumbu, owo uuvu woshilundu shomomutse, 

nomuyambi na uthe omuntu ngoka e na oshidhila. 

31Omuyambi mokukonakona ehala ndyoka lyaa li nawa ngele ota mono kutya inali 

taka okandambo, ihe kali na omafufu omaluudhe, ne mu ikalekele omasiku gaheyali. 

32Omuyambi na konakone ehale ndyoka ishewe mesiku etiheyali, nongele inali 

taandela nomulyo kamu na omafufu omashunga lyo inali taka okandambo, 

33omuntu ni ikulule kakele kehala ndyoka lyaa li nawa. Omuyambi ne mu ikalekele 

omasiku omakwawo gaheyali. 

34Mesiku etiheyali omuyambi ne mu konakone ishewe. Ehala lyaa li nawa ngele inali 

taandela lyo inali taka okandambo, omuyambi ne mu uthe omuyelele. Omuntu ngoka 

na yoge oonguwo dhe nota kala omuyelele. 

35Ihe ngele uuvu owa taandele konima sho u uthwa omuyelele, 

36omuyambi ne mu konakone ishewe. Uuvu ngele owa taandele, ita pumbwa we a tale 

omafufu ngele oga fa oshunga; omuntu ngoka oku na oshidhila pwaa na omalimbililo. 

37Ihe omuyambi ngele ote shi tala kutya uuvu inau taandela nomafufu omaluudhe oga 

mena mehala lyawo, omuntu okwa aluka, nomuyambi ne mu uthe omuyelele. 

38Ngele oku na omulumentu nenge omukiintu e na uutotono uutokele moshipa she, 

39omuyambi na konakone omuntu ngoka. Uutotono ngele uutokele wa dhimeya, nena 

mbyoka oyo iipulu yowala ya tuta molutu; omuntu ngoka omuyelele. 

40Ngele oku na omulumentu omutse gwe tagu thuka, oye oku na ongwala; oye 

omuyelele. 

41Omutse gwe ngele otagu thuka koshipala, oku na oohenya; oye omuyelele. 

42Ihe mongwala nenge moohenya nge tamu holoka okandhulumutu okatokele ka nika 

uutiligane, mboka owo uuvu woshilundu wa tuta mongwala nenge moohenya. 

43Omuyambi ne mu konakone, nongele oku na okandhulumutu okatokele ka nika 

uutiligane, 

44omuyambi ne mu uthe e na oshidhila omoluuvu woshilundu u li momutse gwe. 

45Omuntu ngoka e na uuvu woshilundu, na zale oonguwo dha tuuka, omafufu ge 

inaga kamulwa, na siikile oshama she ti igidha ta ti: “Onakunika oshidhila, nakunika 

oshidhila!” 

46Ota kala e na oshidhila, manga e na uuvu woshilundu, ye na kale kondje yontanda. 

Omautho molwoshushi 

47Oshushi ngele oyi li monguwo yomafufu goonzi nenge yoliina, 

48moshilapi sholiina nenge shomafufu goonzi nenge moshipa nenge mushoka sha 

ningwa moshipa, 

49ngele eha ndyoka lya kwaulwa olya nika lya ziza nenge lya tiligana, oyo oshushi 

tayi taandele, noshinima oshi na okuulukilwa omuyambi. 

50Omuyambi ne shi konakone nokwiikalekela onguwo omasiku gaheyali. 

51Mesiku etiheyali ne yi konakone ishewe, nongele oshushi oya taandela, nena 

oshinima otashi kala shi na oshidhila. 

52Omuyambi na fike po oshinima sha kwaulwa, oshoka oshushi ombwinayi; oyi na 

okufikwa po. 

53Ihe omuyambi ngele ta mono kutya oshushi inayi taandela we moshinima sha 

kwaulwa, 

54ne shi yogithe e te shi ikalekele ishewe omasiku gaheyali. 

55Nena ne shi konakone, noshushi ngele inayi lundulula olwaala lwayo, nando 

ongaaka inaayi taandela, oshinima oshi na oshidhila; nashi lungunithwe po, oshoka 

osha lika koshushi, kape na mbudhi eolelo oli li kombanda nenge omeni. 

56Ihe uuna omuyambi te shi konakona ishewe, noshushi ya ganya, na tuule 

oshitopolwa shoka konguwo yelapi nenge yoshipa. 

57Oshushi nge tayi holoka ishewe tayi taandele, oshinima shoshushi nashi fikwe po. 

58Ngele oshushi mokuyogwa oya ganya, oshinima nashi yogululwe notashi yele 

ishewe. 

59Ndjika oyo ompango yekwaulo lyoshushi moonguwo, ongele dhomafufu goonzi 

nenge dholiina nenge dha ningwa moshipa. 

LEVITIKUS 14 

Omaiyopaleko gaanashilundu 

1Omuwa okwa pe Moses 

2omautho ngaka geiyopaleko lyomunashilundu ngoka a aluka. Mesiku ndyoka e na 

okuuthwa omuyelele, ne etwe komuyambi. 

3Omuyambi ne mu fale pondje yontanda e te mu konakona. Oshilundu ngele osha 

aluka, 

4omuyambi ne etithe oondhila mbali hadhi liwa dhi na omwenyo, iiti yomusedeli, 

ongodhi ontiligane noshisopi. 

5Omuyambi na dhipagithile ondhila yimwe kombanda yomeya omayelele ge li 

moshuma sheloya. 

6Na kuthe ondhila onkwawo e te yi yaya mo pamwe niiti yomusedeli, ongodhi 

ontiligane noshisopi mombinzi yondhila ndjoka ya dhipagwa. 

7Na shashamine ombinzi luheyali kunakwoopalekwa moshilundu note mu utha 

omuyelele. Ondhila ndjoka yi na omwenyo, ne yi ethe yi tuke yi ye nomalundu. 

8Nakwoopalekwa na yoge oonguwo dhe, ni ikulule nawa omafufu agehe e ti iyogo 

momeya e ta ningi omuyelele. Ota vulu okuya montanda, ihe na kale omasiku 

gaheyali pondje yetsali lye. 

9Mesiku etiheyali ni ikulule omutse, oombenzi niikulugumbo, eeno, ni ikulule 

omafufu agehe; na yoge oonguwo dhe e ti iyogo olutu aluhe nota kala omuyelele. 

10Mesiku etihetatu ne ete oonzigona mbali oondumentu, onzigona onkiintu yomumvo 

gumwe yaa na oshipwe, omakopi gahamano guusila womunziya mwa pilulilwa 

omagadhi gooholivi noshititatu sholita shomagadhi gooholivi. 

11Omuyambi na fale nakwoopalekwa noondjambo ndhika kosheelo shetsalihangano. 

12Nena omuyambi na kuthe onzigona ondumentu pamwe noshititatu sholita 

shomagadhi e te yi yamba yi ninge ondjondjambo; ne yi dhugadhuge koshipala 

shOmuwa. 

13Na dhipagele onzigona mehala eyapuki moka hamu dhipagelwa iimuna 

yomayonondjambo nomafikilondjambo. Ota ningi ngeyi, oshoka ondjondjambo 

neyonondjambo ogomuyambi; ogo omayapukilela. 

14Omuyambi na kuthe mombinzi yonzigona e te yi gogo koshipapatsi shokolulyo, 

komulumenwe gwoshikaha shokolulyo nokomunwe omunene gwokompadhi 

yokolulyo yanakwoopalekwa. 

15Omuyambi na kuthe omagadhi gamwe gooholivi moshititatu sholita e te ga tile peke 

lye mwene lyokolumoho 

16e ta yaya mo omunwe gwomuuliko gwoshikaha shokolulyo e ta nagele omagadhi 

koshipala shOmuwa luheyali. 

17Na kuthe momagadhi ngoka ge li peke lye e te ga tula pomahala ngoka a gogele 

ombinzi koshipapatsi shokolulyo, komulumenwe gwoshikaha shokolulyo nokomunwe 

omunene gwokompadhi yokolulyo yanakwoopalekwa. 

18Omagadhi ngoka taga hupu peke lye, omuyambi ne ga gwayeke momutse 

gwanakwoopalekwa. Pahedhi ndjika ota tsakanitha omisindilo dheopaleko koshipala 

shOmuwa. 

19Nena omuyambi na yambe eyonondjambo e ta tsakanitha omusindilo gweopaleko. 

Konima yaambika na dhipage oshimuna shefikilondjambo, 

20e te shi yamba pamwe nondjambo yiikulya koshiyambelo. Pahedhi ndjika 

omuyambi ota tsakanitha omisindilo dheopaleko, nomuntu ota kala omuyelele. 

21Omulumentu ngele ohepele ye ita vulu okugandja shi thike mpoka, ne etele 

eiyopaleko lye onzigona yimwe ondumentu, yi ninge ondjondjambo yi dhugadhugwe, 

opo a dhiminwe po. Ne ete ashike omakopi gaali guusila womunziya mwa pilulilwa 

omagadhi gooholivi, u ninge ondjambo yiikulya, noshititatu sholita shomagadhi 

gooholivi. 

22Ne ete wo oonguti mbali nenge uungutyona uyali, yimwe oyeyonondjambo 

nonkwawo efikilondjambo. 

23Mesiku etihetatu lyeiyopaleko lye ne yi ete komuyambi posheelo shetsalihangano. 

24Omuyambi na kuthe onzigona nomagadhi gooholivi e te ga yamba ondjambo 

yedhugadhugo koshipala shOmuwa. 

25Na dhipage onzigona e ta kutha mo ombinzi e te yi gogo koshipapatsi shokolulyo, 

komulumenwe gwoshikaha shokolulyo nokomunwe omunene gwokompadhi 

yokolulyo yanakwoopalekwa. 

26Omuyambi na kuthe momagadhi e te ga tile peke lye mwene lyokolumoho, 

27e ta nagele gamwe nomunwe gwe gwomuuliko gwokolulyo koshipala shOmuwa 

luheyali. 

28Omagadhi gamwe ne ga tule pomahala ngoka a gogele ombinzi koshipapatsi 

shokolulyo, komulumenwe gwoshikaha shokolulyo nokomunwe omunene 

gwokompadhi yokolulyo yanakwoopalekwa. 

29Omagadhi ngoka taga hupu po peke lye, omuyambi ne ga gwayeke momutse 

gwanakwoopalekwa. Pahedhi ndjika ota tsakanitha omisindilo dheopaleko koshipala 

shOmuwa. 

30Nena na yambe onguti yimwe yomoonguti nenge okangutyona kamwe 

komuungutyona 

31u ninge eyonondjambo, nonkwawo yi ninge efikilondjambo pamwe nondjambo 

yiikulya. Pahedhi ndjika omuyambi ota tsakanitha omisindilo dheopaleko koshipala 

shOmuwa. 

32Ndjika oyo ompango yanakwaala oshilundu ngoka ita vulu okugandja oondjambo 

ndhoka dhu uthilwa eiyopaleko lye. 

Oshushi moongulu 

33Omuwa okwa gandja omautho ngaka kuMoses naAaron. 

34Ngele tamu ka ya mevi lyaKaanan, ndyoka tandi li mu pe li ninge lyeni, e tandi eta 

oshushi mongulu yontumba mevi ndyoka, 

35mwene gwegumbo ndyoka na ka lombwele omuyambi kutya mongulu omwa fa mu 

na oshiponga shasha. 

36Omuyambi na uthe iinima ayihe yi tutilwe pondje, manga inaa konakona oshiponga, 

opo iinima ayihe kaaku tiwe oyi na oshidhila. Nena ota yi mongulu 

37e ta konakona oshiponga. Kekuma ngele okwa guguka ku na oondambo dha ziza 

kashona nenge dha nika uutiligane, 

38na ze mo mongulu e tayi edhilwa omasiku gaheyali. 

39Mesiku etiheyali na galuke e ta konakona ekuma ishewe. Ekwaulo ngele olya 

taandela, 

40na lombwele aantu ya kuthe mo mekuma oondhopi ndhoka dha kwaulwa nodhi 

falwe kehala lyoshidhila pondje yoshilando. 

41Ekuma lyomeni nali kokolwe, neloya lya kokolwa ko, nali tutilwe kehala 

lyoshidhila pondje yoshilando. 

42Oondhopi oompe nadhi pingene ndhoka dha kuthwa mo, nomakuma naga kolongwe 

nomunoko omupe. 

43Oshushi nge tayi monika ishewe mongulu, konima yoondhopi sho dha 

pingakanithwa nekuma lya kokolwa nolya kolongwa, 

44omuyambi na ye ko a ka tale. Ngele oshushi oya taandela, ongulu oyoshidhila. 

45Nayi kumunwe po, oondhopi, omitenge nomunoko gwayo, ayihe nayi tutilwe kehala 

lyoshidhila. 

46Shaa ngoka ta yi mongulu, manga ya li ye edhilwa, ota kala e na oshidhila sigo 

ongulohi. 

47Shaa ngoka ta lala nenge ta li sha mongulu ndjoka, na yoge oonguwo dhe. 

48Omuyambi nge te ya a tale ongulu nota dhimbulula kutya oshushi inayi holoka we, 

ongulu sho ya kolongwa, ne yi uthe ondjelele. Oshushi oya za mo thiluthilu. 

49Mokwoopaleka egumbo omuyambi na kuthe oondhila mbali, iiti yomusedeli, 

ongodhi ontiligane noshisopi. 

50Na dhipagele ondhila yimwe kombanda yomeya omayelele ge li moshuma sheloya. 

51Nena na kuthe iiti yomusedeli, oshisopi, ongodhi ontiligane nondhila yi na 

omwenyo e te yi yaya mombinzi yondhila ndjoka ya dhipagwa nomomeya omayelele. 

Na shashamine ongulu luheyali. 

52Pahedhi ndjika oto opaleke ongulu nombinzi yondhila, omeya omayelele, ondhila yi 

na omwenyo, iiti yomusedeli, oshisopi nongodhi ontiligane. 

53Nena na ethe ondhila ndjoka yi na omwenyo, yi tuke po yi ye pondje yoshilando 

momalundu. Pahedhi ndjika oto opaleke ongulu notayi kala ya yela. 

54Oompango ndhika odhuuvu woshilundu nuuvu woshipa, 

55dhoshushi yomoonguwo noyomoongulu, 

56dhuundhulumutu, okupya omuthithilalo nuutotono uutokele, 

57okunongela shoka sha yogoka naashoka shoshidhila. Ndjika ompango yuuvu 

woshilundu. 

LEVITIKUS 15 

Iidhila yaalumentu noyaakiintu 

1Omuwa okwa lombwele Moses naAaron ya gandje 

2kAaisraeli omautho ngaka. Ngele oku na omulumentu ta zi omayoyo muulumentu, 

omayoyo oshidhila. 

3Omulumentu oku na oshidhila, ongele omayoyo taga zi mo muulumentu we nenge 

taga thigala mo. 

4Pombanza kehe a lalele nenge apehe ta kuutumba, otapu kala pwa nika oshidhila. 

5Shaa ngoka ta gumu ombete ye, na yoge oonguwo dhe ye ni iyoge olutu aluhe, nota 

kala e na oshidhila sigo ongulohi. 

6Shaa ngoka ta kuutumba poshinima a li a kuutumba po, na yoge oonguwo dhe ye ni 

iyoge olutu aluhe, nota kala a nika oshidhila sigo ongulohi. 

7Ngoka ta gumu nakuziya omayoyo, na yoge oonguwo dhe ye ni iyoge olutu aluhe, 

nota kala a nika oshidhila sigo ongulohi. 

8Nakuziya omayoyo ngele ota hiyile omuntu omuyelele omayeye, omuntu ngoka na 

yoge oonguwo dhe ye ni iyoge olutu aluhe, nota kala a nika oshidhila sigo ongulohi. 

9Omutumba kehe gwokakambe nakuziya omayoyo a li a kuutumba, ogwa nika 

oshidhila. 

10Omuntu kehe ta gumu shoka nakuziya omayoyo a li a kuutumba, oku na oshidhila 

sigo ongulohi. Ngoka a humbata oshinima sha kuutumbwa kunakuziya omayoyo, na 

yoge oonguwo dhe ye ni iyoge olutu aluhe, nota kala a nika oshidhila sigo ongulohi. 

11Nakuziya omayoyo ngele ota gumu omuntu ye ina yoga tango iikaha ye, omuntu 

ngoka omugumwa na yoge oonguwo dhe ye ni iyoge olutu aluhe, nota kala a nika 

oshidhila sigo ongulohi. 

12Oshiyuma kehe sheloya nakuziya omayoyo te shi gumu, nashi tatulwe po, ihe 

etenga kehe lyoshiti te li gumu, nali yogwe momeya. 

13Ehiho lyomayoyo nge lya kodha, na tegelele omasiku gaheyali. Nena na yoge 

oonguwo dhe nota yogo olutu lwe momeya omayelele, nota kala a yogoka. 

14Mesiku etihetatu na kuthe oonguti mbali nenge uungutyona uyali e ta holoka 

koshipala shOmuwa posheelo shetsalihangano, e dhi fale komuyambi. 

15Omuyambi na yambe po yimwe yi ninge eyonondjambo, nonkwawo yi ninge 

efikilondjambo. Pahedhi ndjika omuyambi ota tsakanitha omusindilo gweiyopaleko 

lyomuntu ngoka. 

16Ngele oku na omulumentu ta hiha omasita goluvalo, na yoge olutu lwe aluhe, nota 

kala a nika oshidhila sigo ongulohi. 

17Oshilapi nenge oshipa kehe sha nothelwa komasita goluvalo, nashi yogwe, notashi 

kala sha nika oshidhila sigo ongulohi. 

18Omulumentu nge ta lala nomukiintu, ndele omasita goluvalo taga tika mo, naa yoge 

nawa omalutu gawo, notaa kala ya nika oshidhila sigo ongulohi. 

19Omukiintu ngele oku li komwedhi, ota kala a nika oshidhila omasiku gaheyali. Shaa 

ngoka te mu gumu, ota kala a nika oshidhila sigo ongulohi. 

20Ashihe shoka te shi kuutumba nenge ta lala po methimbo lye lyokomwedhi, otashi 

kala sha nika oshidhila. 

21-23Shaa ngoka ta gumu ombete ye nenge mpoka a li a kuutumba po, na yoge 

oonguwo dhe ye ni iyoge olutu aluhe, nota kala a nika oshidhila sigo ongulohi. 

24Ngele oku na omulumentu ta lala nomukiintu pethimbo lye lyokomwedhi, ota 

nyatekwa nota kala e na oshidhila omasiku gaheyali, nopombanza kehe ta ka lala po, 

otayi kala ya nika oshidhila. 

25Ngele oku na omukiintu ta ziya ombinzi omasiku ogendji yaa shi yokomwedhi, 

nenge tayi ziya ya pitilila ethimbo lye lyokomwedhi, ota kala a nika oshidhila ethimbo 

alihe lyombinzi tayi ziya ngaashi naanaa pethimbo lye lyokomwedhi. 

26Kombete kehe a lala ko naapehe a kuutumba methimbo lyoluziyo lwe, otayi kala ya 

nika oshidhila. 

27Shaa ngoka te yi gumu, ota kala a nika oshidhila. Na yoge oonguwo dhe ye ni iyoge 

olutu aluhe, nota kala a nika oshidhila sigo ongulohi. 

28Oluziyo lwe ngele olwa kodha, na tegelele omasiku gaheyali, nena ota kala a 

yogoka. 

29Mesiku etihetatu na kuthe oonguti mbali nenge uungutyona uyali e te dhi fala 

komuyambi posheelo shetsalihangano. 

30Omuyambi na yambe po yimwe yi ninge eyonondjambo, nonkwawo yi ninge 

efikilondjambo. Pahedhi ndjika omuyambi ota tsakanitha omusindilo gweiyopaleko 

lyomuntu ngoka. 

31Omuwa okwa lombwele Moses a londodhe Aaisraeli omolwokunika oshidhila 

kwawo, opo yaa nyateke etsalihangano, ndyoka li li mokati koontanda dhawo. Ngele 

taye shi ningi, otaa dhipagwa po. 

32Ngaka ogo omautho gomulumentu nakuhiha omayoyo naangoka ta hiha omasita 

goluvalo, 

33nogomukiintu e li komwedhi nenge gomulumentu nomukiintu e na oluziyo nenge 

gomulumentu ngoka ta lala nomukiintu a nika oshidhila. 

LEVITIKUS 16 

Esiku lyegeyulukitho 

1Omuwa okwa popi naMoses konima yeso lyaana yaAaron yaali mboka ya si, sho ya 

holoka koshipala shOmuwa ye na omulilo gwaa shi omuyapuki. 

2Omuwa okwa ti: “Lombwela omumwanyoko Aaron kaa ye ethimbo kehe a hala 

mEhala lyUuyapukielela meni lyetopolitho, oshoka omo tandi holoka ndi li 

moshikogo kombanda yoshisiikilo shoshikethahangano. Ngele ita vulika, ota si. 

3Ihe uuna ta yi mEhala lyUuyapukielela, na ete ongombe yomutanda yi ninge 

eyonondjambo, nonzi ondumentu yi ninge efikilondjambo. 

4Ni iyoge olutu aluhe nawa ye na zale oonguwo dhuuyambi dholiina: ohema, 

ombulukweya, ekwamo nentsilu.” 

5Egongalo lyaIsrael nali gandje iikombo iyali iilumentu yi ninge eyonondjambo, 

nonzi ondumentu yi ninge efikilondjambo. 

6Aaron na yambe ongombe ondumentu yi ninge eyonondjambo lyokukutha po oondjo 

dhe mwene nodhaanegumbo lye. 

7Nena na kuthe iikombo mbyoka iyali e te yi fala kosheelo shetsalihangano. 

8Oko ne yi umbile oshihogololitho ta longitha uumanya uyali, kamwe ka nyolwa 

“oshOmuwa” nakamwe “oshaAsasel.” 

9Aaron na kuthe oshikombo shoka sha kwatwa koshihogololitho shi ninge shOmuwa 

e te shi yamba eyonondjambo. 

10Oshikombo shoka sha hogololelwa Asasel, nashi tulwe koshipala shOmuwa shi na 

omwenyo e tashi tidhilwa kombuga shi ye kuAsasel, opo shi kuthe po oondjo dhaantu. 

11Uuna Aaron ta yamba ongombe ondumentu yi ninge eyonondjambo lye mwene 

naanegumbo lye, 

12na kuthe oshikangwa shomulilo shu udha omakala gomulilo koshiyambelo 

neshambekela lyu udha lyiitsinino noku yi fala mEhala lyUuyapukielela. 

13Iitsinino ne yi tule momulilo koshipala shOmuwa, olwithi lwayo lu siikile 

oshisiikilo shoshikethahangano, opo kee shi mone a se. 

14Na kuthe ombinzi yimwe yongombe ondumentu note yi nagele nomunwe gwe 

komeho goshisiikilo e ta nagele onkwawo komeho goshikethahangano luheyali. 

15Konima yaambika na dhipage oshikombo sheyonondjambo lyoshigwana e ta fala 

ombinzi yasho mEhala lyUuyapukielela e te yi shashamine koshisiikilo nokomeho 

goshikethahangano. 

16Pahedhi ndjika na opaleke pamusindilo Ehala lyUuyapukielela koonyata 

dhAaisraeli nokomayono gawo agehe. Oye oku na oku shi ningila etsalihangano, 

oshoka oli li mokati kontanda ndjoka ya nyatekwa. 

17Okuza pethimbo ndyoka Aaron ta yi mEhala lyUuyapukielela, a ka tsakanithe 

eopaleko lyopamusindilo, sigo okethimbo ndyoka ta mana a ze mo, inamu kala nando 

omuntu metsalihangano. Ngele a tsakanitha eopaleko lyopamusindilo omolwe mwene 

naanegumbo lye nomolwegongalo alihe, 

18na pite mo e ta yi koshiyambelo shi li koshipala shOmuwa, opo e shi yapule. Na 

kuthe mombinzi yongombe ondumentu nomombinzi yoshikombo e te yi gogo 

kooniga adhihe dhoshiyambelo. 

19Na nagele ombinzi yimwe koshiyambelo nomunwe gwe luheyali. Pahedhi ndjika 

ote shi yelitha koonyata dhuulunde wAaisraeli e te shi yapula. 

Oshikombo shoondjo 

20Aaron sho a mana okutsakanitha omisindilo dhokuyelitha Ehala lyUuyapukielela, 

etsalihangano alihe noshiyambelo, nena na ete po oshikombo shoka shi na omwenyo 

sha hogololelwa Asasel. 

21Na tenteke iikaha ye komutse gwoshikombo e ta hempulula uuwinayi auhe noondjo 

adhihe niikulumuna ayihe yAaisraeli. Osho ngaaka te yi tenteke komutse 

gwoshikombo. Nena omuntu ngoka a uthilwa oku shi ninga, na tidhile oshikombo 

kombuga. 

22Oshikombo otashi humbata po oondjo dhawo adhihe noku dhi fala kokuma kwa 

mbugala. 

23Nena Aaron ne ye metsalihangano, a hule mo oonguwo dhuuyambi ndhoka a zalele, 

manga inaa ya mEhala lyUuyapukielela, e te dhi thigi mo. 



197 

 

Ombiimbeli Ondjapuki 
@ 2008, Bible Society in Namibia. 

 

 

 

 

24Na yoge olutu lwe aluhe mehala eyapuki e ta zala oonguwo dhe dhoshito. Konima 

yaambika na ze mo e ta yamba efikilondjambo lyokukutha po oondjo dhe mwene 

nodhoshigwana. 

25Na lungunithile oofu dhoshimuna koshiyambelo, dhi ninge eyonondjambo. 

26Omulumentu ngoka a tidhile oshikombo kombuga, shi ye kuAsasel, na yoge 

oonguwo dhe ye ni iyoge olutu aluhe, manga inaa galukila montanda. 

27Ongombe ondumentu noshikombo sheyonondjambo mbyoka ombinzi yayo ya 

falelwe mEhala lyUuyapukielela okudhima po oondjo, nayi falwe kondje yontanda 

nokulungunithwa po. Ekunka, onyama niikwamela nayi lungunithwe po ayihe. 

28Ngoka te yi lungunitha po, na yoge oonguwo dhe ye ni iyoge olutu aluhe, manga 

inee ya montanda. 

Okudhiginina esiku lyegeyulukitho 

29Omautho taga landula naga dhigininwe aluhe sigo aluhe. Mesiku etimulongo 

lyomwedhi omutiheyali Aaisraeli naakwiilongo ya kala mokati kawo naa idhilike 

iikulya yo inaa longa sha. 

30Esiku ndyoka otaa yelithwa koondjo dhawo adhihe, opo ya kale ya yogoka 

koshipala shOmuwa. 

31Esiku ndyoka nali kale eyapukilela kuyo, uuna ndoka taa idhilike iikulya noitaa 

longo nando osha. Eutho ndika nali dhigininwe aluhe sigo aluhe. 

32Omuyambimukuluntu ngoka a yapulwa nokwa yoololelwa a landule he moshilonga, 

na tsakanithe omisindilo dheyelitho. Na zale oonguwo dhuuyambi, 

33e ta tsakanitha omisindilo dhokuyelitha Ehala lyUuyapukielela netsalihangano alihe, 

oshiyambelo, aayambi naakwanegongalo ayehe. 

34Omautho ngaka naga dhigininwe aluhe sigo aluhe. Omisindilo nadhi gwanithwe 

lumwe omumvo kehe okuyelitha Aaisraeli koondjo dhawo adhihe. Osha ningwa, 

ngaashi Omuwa a lombwele Moses. 

LEVITIKUS 17 

Uuyapuki wombinzi 

1Natango Omuwa okwa lombwele Moses 

2a gandje kuAaron noyana nAaisraeli ayehe omautho ngaka. 

3-4Omuisraeli ngoka ta dhipaga ongombe nenge onzi nenge oshikombo, shi ninge 

ondjambo yOmuwa, te shi dhipagele palwe pwaa shi posheelo shetsalihangano, okwa 

yono ompango. Oye oku na ondjo yokutilahi ombinzi noita yalulilwa we maantu 

yaKalunga. 

5Ngashingeyi Aaisraeli naa etele ano Omuwa iimuna mbyoka ya li haye yi dhipagele 

momalundu. Naye yi ete komuyambi posheelo shetsalihangano e taye yi dhipagele po 

yi ninge omakwatathanondjambo gokuyambelwa Omuwa. 

6Omuyambi na shashamine ombinzi koombinga noombinga dhoshiyambelo posheelo 

shetsalihangano e ta lungunitha po oofu, dhi gandje ezimba lya nika nawa tali opalele 

Omuwa. 

7Aaisraeli inaa kala ya dhine Omuwa nokudhipagela iimuna yawo momalundu, ye yi 

yambele iikalungakombo. Naa dhiginine eutho ndika aluhe sigo aluhe. 

8Shaa ngoka gwomAaisraeli nenge maakwiilongo ya kala mokati kawo ta yamba 

efikilondjambo nenge ontselelandjambo 

9noite li eta posheelo shetsalihangano li yambelwe Omuwa, na dhimwe mo maantu 

yaKalunga. 

10Ngele oku na Omuisraeli nenge omukwiilongo a kala megongalo ta li onyama yi na 

ombinzi, Omuwa ote mu geele, nota dhimwa mo maantu yaKalunga. 

11Omwenyo gwomomayulu ogwa kala mombinzi. Omolwaashoka Omuwa a gandja 

oshipango tashi ti, ombinzi ayihe nayi tilwe koshiyambelo, yi yoge po oondjo 

dhoshigwana, ombinzi ndjoka yi na omwenyo, otayi yogo po oondjo. 

12Omolwaashoka Omuwa a lombwele Aaisraeli kutya inaku kala nando omuntu 

gwomuyo nenge omukwiilongo a kala mokati kawo ta li onyama yi na ombinzi. 

13Ngele oku na Omuisraeli nenge omukwiilongo a kala megongalo ta yewe 

oshiyamakuti nenge ondhila hayi liwa e te yi dhipaga, na kutule omunino, opo 

ombinzi yi ze mo, ye e yi file omavi. 

14Omwenyo gwomomayulu ogwa kala mombinzi, omolwaashoka Omuwa a lombwele 

Aaisraeli kutya inaa lya nando onyama yi na ombinzi, noshaa ngoka te yi li, ota 

dhimwa mo maantu yaKalunga. 

15Omuntu kehe, Omuisraeli nenge omukwiilongo, ngoka ta li onyama 

yoshinamwenyo shi isila nenge sha lika kiilikama, oku na okuyoga oonguwo dhe ye 

ni iyoge olutu aluhe, nota kala e na oshidhila sigo ongulohi, 

16Ngele ite shi ningi, nena ota pewa ondjo. 

LEVITIKUS 18 

Oluhondelo olwa indikwa 

1Omuwa okwa lombwele Moses a ti: 

2“Lombwela Aaisraeli to ti: ‘Ongame Omuwa Kalunga keni. 

3Inamu holela iilonga yAayegipiti, sho mwa li mokati kawo, nenge yaantu mboka ye 

li muKaanan, hoka tandi mu fala. 

4Vulikeni koompango dhandje, mu ninge shoka tandi mu lombwele. Ongame Omuwa 

Kalunga keni. 

5Landuleni iiholelwa noompango tandi dhi mu pe; ngele tamu shi ningi, otamu kala 

mu na omwenyo. Ongame Omuwa. 

6“ ‘Inapu kala omuntu ta hedha komukwawolela, opo a lale naye. Ongame Omuwa. 

7Ino sitha ho ohoni, u lale nanyoko; ino lala naye. 

8Ino lala nomukiintu gwaho; otashi sitha ho ohoni. 

9Ino lala namumwanyoko, na kale nee omumwaho, omuna gwaho nenge omuna 

gwanyoko, a valelwa maandjeni nenge palwe. 

10Ino lala nomuna gwomumwoye omumati nenge nomuna gwomumwoye 

omukadhona: otashi ku sitha ohoni. 

11Ino lala nomumwaho, oshoka a valwa kuho. 

12Ino lala nahogona, oshoka oye omukwawo gwaho. 

13Ino lala nanyokogona, oshoka oye omukwawo gwanyoko. 

14Ino sitha hogona omusamane ohoni, u lale nomukiintu gwe. 

15Ino lala noshitenya shoye, oshoka oye omukiintu gwomumwoye. 

16Ino lala nasuwala yoye, oye omukiintu gwomumwanyoko. 

17Ino lala nomuvongambelela gwoye nenge omuna gwomumati gwomuvongambelela. 

Oyo aakweni. Shika oshipwe oshinene. 

18Ino ushika suwala yoye, a ninge gumwe gwomaakiintu yoye, manga omumwayina 

ngoka wa hokana e na omwenyo. 

19“ ‘Ino lala nomukiintu e li komwedhi, oshoka kwa nika oshidhila. 

20Ino lala nomukiintu gwamukweni; otashi ku kwatitha oshidhila. 

21Ino gandja aamwoye ya yambelwe oshikalunga Molek, opo waa nyateke edhina 

lyOmuwa. Ongame Omuwa. 

22Hamulumentu ta lala nomulumentu mukwawo. Shika iihunalela. 

23Hamulumentu ta lala noshimuna, nenge omukiintu i igandje kusho, opo shi mu 

hambe. Shika oshipwelela. 

24“ ‘Inamu inyatekitha iilonga ya tya ngaaka ngaashi iigwana mbyoka ya kala 

moshilongo, manga ne inaamu ya mo; oyo tuu mbyoka Omuwa te ke yi tidha mo, opo 

ne mu ye mo. 

25Iilonga yawo oya nyateke oshilongo. Nomolwashoka Omuwa ta geele oshilongo 

notu umbitha mo aantu mboka ya kala mo. 

26-27Oya longo iitonditha ayihe mbyoka noya nyateke oshilongo, ihe ne inamu ya 

holela. Ne amuhe, Aaisraeli nenge aakwiilongo ya kala pune, dhiginineni oompango 

dhOmuwa nomautho ge. 

28Nena oshilongo itashi ke mu umba mo, ngaashi shu umbu mo iigwana mbyoka ya 

kala mo nale. 

29Ne omu shi lela kutya kehe ngoka ta longo oshikungitha shontumba 

shomwaambika, ita ka yalulilwa we maantu yaKalunga. 

30“ ‘Vulikeni ano komautho nde ga gandja ne inamu landula iilonga yaantu mboka ye 

mu tetekelele okukala moshilongo. Inamu inyateka mokulonga iilonga mbyoka. 

Ongame Omuwa Kalunga keni.’ ” 

LEVITIKUS 19 

Oompango dhuuyuuki muuyapuki 

1Omuwa okwa lombwele Moses a ti: 

2“Lombwela egongalo alihe lyaIsrael to ti: ‘Kaleni aayapuki, oshoka ngame Omuwa 

Kalunga keni omuyapuki. 

3Shaa ngoka na simaneke yina nahe ye na dhiginine Esabati lyandje, ngaashi nde mu 

uthile. Ongame Omuwa Kalunga keni. 

4“ ‘Inamu etha ndje, ne mu ka longele iimenka. Inamu ihambulila iikalunga yiiyela 

noku yi simaneka. Ongame Omuwa Kalunga keni. 

5“ ‘Ngele tamu yamba ekwatathanondjambo, dhiginineni omautho ngoka nde mu pa, 

ongame notandi li taamba. 

6Onyama oyi na okuliwa uuna oshimuna sha dhipagwa, nenge esiku tali landula. 

Onyama kehe tayi hupile esiku etitatu, nayi lungunithwe po. 

7Esiku etitatu oya nika oshidhila, nongele oku na ngoka te yi li, itandi ka taamba we 

eyambo ndyoka. 

8Shaa ngoka te yi li, ota pewa ondjo, oshoka okwa shundula shoka oshiyapuki 

shOmuwa, nota ka dhimwa mo maantu yandje. 

9“ ‘Uuna tamu teya omapya geni, inamu ga teya sigo okomunkulo, ne inamu ga 

pupula, nge mwa teya. 

10Inamu shuna kiitsambe yeni yomiviinu, mu ka toonone ko omakukila, nenge mu 

toole po omandjembele ngoka ga gwila pevi. Ga thigileni po oohepele naakwiilongo. 

Ongame Omuwa Kalunga keni. 

11“ ‘Inamu yaka, inamu kotokela, inamu fundja. 

12Inamu gana iifundja medhina lyandje, mu nyateke ngeyi edhina lyandje. Ongame 

Omuwa. 

13“ ‘Inamu hepeka mukweni ne inamu mu yuga. Oondjambi dhaalongeli yeni inadhi 

kala pune sigo esiku lyangula. 

14Inamu tuka ombolo ne inamu tulila omuposi epundukitho mondjila. Tileni ndje; 

ongame Omuwa Kalunga keni. 

15“ ‘Inamu goyokitha oohapu moompangu. Inamu popila ohepele nenge mu game 

komuyamba; utheni eutho lyu uka. 

16Omutotolombo tagu popi mukweni, inamu gu taandelitha, nongele gumwe e li 

mepupyu lyemakelo, popyeni shoka tasha ningi onzapo yoku mu popila. Ongame 

Omuwa. 

17“ ‘Inamu tonda omumwanyoko koomwenyo dheni. Guneni mukweni nomwenyo gu 

uka, opo mwaa itsike ondjo omolwe. 

18Mukweni inamu kala mu mu nine iikonene noku mu tonda, ihe holeni mukweni, 

ngaashi mu ihole ne yene. Ongame Omuwa. 

19“ ‘Vulikeni komautho gandje. Inamu hambitha ontsezi yoshimuna sholudhi lulwe. 

Inamu kuna oombuto dhomaludhi gaali mumwe. Inamu zala oonguwo dha tungithwa 

oongodhi dhomaludhi gaali. 

20“ ‘Ngele omulumentu ta lala nomukadhona omupika ngoka a uvanekwa a ka ninge 

omukiintu gwomulumentu gulwe, ihe nani ine mu futa, na geelwe, ihe ina dhipagwa, 

oshoka oye omupika gwe. 

21Omulumentu na ete onzi ondumentu kosheelo shetsalihangano, yi ninge 

ondjondjambo ye. 

22Omuyambi na tsakanithe nayo eopaleko lyokudhima po ondjo yomuntu ngoka, 

naKalunga ote mu dhimine po. 

23“ ‘Nge tamu ka ya mevi lyaKaanan e tamu tsike omiti dhi ili nodhi ili, iiyimati 

yadho yi taleni ya nika oshidhila omimvo ndatu dhopetameko. Methimbo ndyoka 

inamu yi lya tuu. 

24Momumvo omutine iiyimati ayihe nayi yoololelwe Omuwa, yi ninge ondjambo 

yoku mu hambelela. 

25Ihe momumvo omutitano otamu vulu okulya iiyimati mbyoka. Ngele otamu ningi 

ayihe mbika, omiti dheni otadhi ka ima iiyimati oyindji. Ongame Omuwa Kalunga 

keni. 

26“ ‘Onyama yi na ombinzi inamu yi lya nando. Inamu anekela ne inamu kala mu na 

uunganga. 

27Inamu ikulula omapalu, noombenzi dheni inamu dhi kulula omapalu. 

28Inamu ishata oonsha nenge mu kwegunyune omalutu geni mokulila oonakusa. 

Ongame Omuwa. 

29Inamu sitha aana yeni aakadhona ohoni, mu ya pitike okuninga oohonda 

dhomotempeli. Ngele tamu shi ningi, otamu longele iikalunga, nevi otali ka udha 

oluhondelo. 

30Dhiginineni Esabati ne mu simaneke ehala moka tandi longelwa. Ongame Omuwa. 

31“ ‘Inamu ya kaantu mboka haa pula aathithi nokoompulile. Ngele tamu shi ningi, 

otamu ikwatitha oshidhila. Ongame Omuwa Kalunga keni. 

32“ ‘Simanekeni aakulupe, ne mu yele aakuluntu yoomvi. Tileni Kalunga keni. 

Ongame Omuwa. 

33“ ‘Inamu hepeka aakwiilongo mboka ya kala mevi lyeni. 

34Kaleni nayo, ngaashi mu li nOmuisraeli omukweni. Kaleni mu ya hole, ngaashi mu 

ihole ne yene. Dhimbulukweni kutya ne omwa li aakwiilongo muEgipiti. Ongame 

Omuwa Kalunga keni. 

35“ ‘Inamu kotokela shaa ngoka mokulongitha iiyelekitho yiifundja yuule, yuudhigu 

nenge yiipindomwa. 

36Kaleni mu na oshiviha shi shi kwiinekelwa, oomasandjundo dhi shi kwiinekelwa 

niipindithomwa yi shi kwiinekelwa. Ongame Omuwa Kalunga keni nde mu tembudha 

muEgipiti. 

37Vulikeni koompango nokomautho gandje agehe. Ongame Omuwa.’ ” 

LEVITIKUS 20 

Omageelo gaatangalali 

1Omuwa okwa lombwele Moses e ta ti: 

2“Lombwela Aaisraeli to ti: ‘Shaa ngoka gwomAaisraeli nenge gwomaakwiilongo ya 

kala mokati keni, ta gandja omwana a yambelwe Molek, na dhipagwe. Aantu naye mu 

dhipage nomamanya. 

3Shaa ngoka ta yambele Molek oyana e ta nyatekitha etsalihangano lyandje e ta sitha 

edhina lyandje eyapuki ohoni, otandi mu geele e ta dhimwa mo maantu yandje. 

4Aantu ngele otaa thithikile omeho gawo ye mu yaalela noitaye mu dhipaga, 

5ongame mwene tandi ikwatele ko, ndi geele omuntu ngoka nezimo lye alihe naayehe 

mboka inaa inekela ndje ya kala miihuna yaMolek. Otandi ke ya komba mo maantu 

yandje. 

6“ ‘Ngele oku na omuntu ti igandja kaathithi nokupula aakwampungu, a kwatathane 

nayo, otandi mu geele notandi mu dhimi mo maantu yandje. 

7Iyapuleni ne mu kale aayapuki, oshoka ongame Omuwa Kalunga keni. 

8Vulikeni koompango dhandje, oshoka ongame Omuwa notandi mu yapula. 

9“ ‘Shaa ngoka ta tuku he nenge yina, na dhipagwe; oshoka oye mwene i iyetele eso. 

10“ ‘Ngele oku na omulumentu ta hondele nomukiintu gwamukwawo, ayehe yaali naa 

dhipagwe. 

11Ngele oku na omulumentu te lala nomukiintu gwahe, ota siikulula epenge lyahe, 

onkee ayehe yaali naa dhipagwe. Oyo yi ilongele eso. 

12Ngele oku na omulumentu ta lala nomukiintu oshitenya she, ayehe yaali naa 

dhipagwe. Oya hunu noyi ilongele eso. 

13Ngele oku na omulumentu ta lala nomulumentu omukwawo, oya longo iikungitha; 

ayehe yaali naa dhipagwe. 

14Ngele oku na omulumentu ta hokana omukiintu nomuvongambelela gwe, ayehe 

yatatu naa fikwe po ya se, oshoka oya longo iihuna; iinima ya tya ngaaka inayi 

pitikwa mokati keni. 

15Ngele oku na omulumentu ta lala noshinamwenyo, na dhipagwe pamwe 

noshinamwenyo. 

16Ngele oku na omukiintu ti igandja koshinamwenyo shi mu hambe, na dhipagwe 

pamwe noshinamwenyo. Oyi ilongele eso. 

17“ ‘Ngele oku na omulumentu ta hokana omumwayina nenge omumwahe e ta tala 

epenge lye, shika oshiponga. Naa dhimwe mo montaneho yoshigwana. Okwa 

siikulula epenge lyomumwayina; ota pulwa ondjo ye. 

18Ngele oku na omulumentu a lala nomukiintu e li komwedhi, ayehe yaali naa 

kondwe mo megongalo, oshoka oya yono omautho gomisindilo dhiidhila. 

19“ ‘Ngele oku na omulumentu ta lala nayinagona omukiintu nenge hegona 

omukiintu, ayehe yaali naa hepekelwe ondjo yombinzi ndjoka. 

20Ngele oku na omulumentu ta lala nomukiintu gwahegona omusamane nenge 

nomukiintu gwahekulu, ota sitha hegona nenge hekulu ohoni, noye nomukiintu otaa 

pewa ondjo; otaa si inaa vala. 

21Ngele oku na omulumentu ta hokana suwala ye, otaa kala inaa vala. Okwa longo 

iihuna nokwa sitha omumwayina ohoni. 

22“ ‘Dhiginineni oompango dhandje adhihe nomautho gandje, opo mwaa tidhwe mo 

mevi lyaKaanan, moka tandi ke mu fala. 

23Inamu taamba oohedhi dhaantu mboka ya kala mo; otandi ke ya tidha mo, opo mu 

ye mo mevi. Oya nyanyalitha ndje niilonga yawo iiwinayi. 

24Evi ndika lya tondoka omahini nomagadhi goonyushi, onde li mu uvanekele li ninge 

eliko lyeni. Otandi li mu pe. Ongame Omuwa Kalunga keni. Onde mu yoolola 

miigwana yilwe. 

25Onkee ano yoololeni iinamwenyo ya yela naambyoka ya nyata, noondhila dha yela 

naandhoka dha nyata. Inamu lya iinamwenyo nenge oondhila dhoshidhila. Onde yi 

yoolola ayihe, opo mwaa inyateke. 

26“ ‘Kaleni aayapuki yandje awike, oshoka ongame Omuwa, ngame omuyapuki. 

Ongame nde mu yoolola miigwana yilwe, opo mu ninge yandje ngame awike. 

27“ ‘Ngele oku na omulumentu nenge omukiintu ha pula aathithi nenge e na ombepo 

yuunganga, na dhipagwe nomamanya. Oye okwi ilongele eso.’ ” 

LEVITIKUS 21 

Uuyapuki waayambi 

1Omuwa okwa lombwele Moses a lombwele aana yaAaron aayambi a tye: 

“Hamuyambi ti inyateke tuu nande, a ye komafumviko goonakusa, 

2kakele kayina, he, omwanamati, omwanakadhona, omumwayina omulumentu 

3nenge omumwayina omukiintu inaa hokanwa a kala maandjawo. 

4Ini ikwatitha oshidhila peso lyomukwezimo. 

5“Kape na omuyambi ti ikulula epalu nenge a kulule oombenzi dhe epalu nenge i 

ishatithe molutu. 

6Na kale omuyapuki noina sitha edhina lyandje ohoni. Oha yambele ndje oondjambo 

dhiikulya, noku na okukala omuyapuki. 

7Omuyambi ke na okuhokana omukiintu ohonda nenge omukiintu kee shi 

omukadhonalela nenge omukulukadhi a hengwa; omuyambi oye omuyapuki. 

8Aantu naa tale omuyambi kutya omuyapuki, oshoka ota yambele ndje oondjambo 

dhiikulya. Ongame Omuwa, ngame omuyapuki notandi yapula aantu yandje. 

9Ngele ope na omuna gwomuyambi omukiintu ta ningi ohonda, ota sitha he ohoni; na 

fikwe po a se. 

10“Omuyambimukuluntu, ngoka a tilwa omagadhi gokugwaya komutse nokwa 

yapulilwa okuzala oonguwo dhuuyambi, ina etha nando omafufu ge ga shindalale 

nenge a tuule oonguwo dhe mokulila oosa. 

11Ina hedha komudhimba, nando nagu kale ogwahe nenge gwayina, ini ikwatitha 

oshidhila. 

12Ina pita mo metsalihangano a ye komudhimba, opo kaa nyateke etsali eyapuki 

lyaKalunga ke, oshoka eyapulo lyomagadhi gokugwaya gaKalunga ke oli li kuye. 

Ongame Omuwa. 

13Na hokane omukadhonalela, 

14hamuselekadhi nenge omukulukadhi a hengwa nenge omukiintu ohonda. Na hokane 

ashike omukadhonalela gwomoludhi lwe mwene, 

15opo kaa nikithe oluvalo lwe oshidhila. Ongame Omuwa nonde mu yoolola a ninge 

omuyambimukuluntu.” 

16Omuwa okwa lombwele Moses ta ti: 

17“Lombwela Aaron to ti: ‘Kape na gumwe gwomoluvalo lwoye ngoka e na oshipo 

molutu lwe, ta vulu okuyambela ndje oondjambo dhiikulya. Shika otashi kala aluhe 

sigo aluhe. 

18Kape na omuntu e na oshipo ta yamba oondjambo, ngele omuposi, oshilema, e na 

oshipo moshipala nenge molutu, 

19Oshintimbukugulu nenge oshintimbukaha, 

20omuntu a tya okankundundu nenge eyungu, e na omeho goongala, olwaga, 

oshilundu nenge omatupa ge ga mona oshiponga. 

21Kape na omuntu gwomoluvalo lwaAaron ta ningi omuyambi ngoka e na oshipo 

molutu, a yambele ndje oondjambo dhiikulya. 

22Omuntu a tya ngaaka ota vulu ngaa okulya iikulya ayihe ya yambelwa ndje, 

oondjambo dhiikulya oondjapuki noondjambo oondjapukilela. 

23Ihe oshoka e na oshipo molutu lwe, ina hedha ketopolitho eyapuki nenge 

koshiyambelo. Oye kee na okushundula iinima yandje iiyapuki, oshoka ongame 

Omuwa, ongame tandi yi yapula.’ ” 

24Moses okwe shi lombwele Aaron noyana nosho wo Aaisraeli ayehe. 

LEVITIKUS 22 

Uuyapuki woondjambo 

1Omuwa okwa lombwele Moses 

2a lombwele Aaron noyana ta ti: “Kwateni nesimaneko oondjambo oondjapuki 

ndhoka Aaisraeli taa yoololele ndje, opo mwaa sithe edhina lyandje eyapuki ohoni. 

Ongame Omuwa. 

3Ngele ope na ngoka gwomoluvalo lweni a nyata, ihe ota hedha koondjambo ndhoka 

Aaisraeli ye dhi yoololele ndje, na dhimwe po koshipala shandje. Shika otashi kala 

aluhe sigo aluhe. 

4“Kape na ngoka gwomoluvalo lwaAaron e na oshilundu nenge ehiho lyomayoyo 

muulumentu, ta li oondjambo oondjapuki sigo aluhe. Omuyambi kehe ota kwata 

oshidhila, ngele ta gumu sha sha nyatekwa komudhimba nenge ta zi omasita goluvalo 

5nenge ta gumu oshinamwenyo sha nyata nenge omuntu a nyata. 

6Omuyambi kehe ngoka ta kala a nika oshidhila, ota kala nasho sigo ongulohi, 

nongele osho e li ngeyi, ina lya nando oondjambo oondjapuki, sigo i iyogo olutu 

aluhe. 

7Etango nge lya ningine, ota kala a yela nota vulu ihe okulya oondjambo oondjapuki, 

ndhoka iikulya ye. 

8Ina lya onyama yoshinamwenyo shi isila nenge sha lika kiilikama; otayi mu kwatitha 

oshidhila. Ongame Omuwa. 

9“Aayambi ayehe oye na okudhiginina omautho ngoka nda gandja. Ngele itaye ga 

dhiginine ya vulike komautho omayapuki, otaa si. Ongame Omuwa, ongame tandi ya 

yapula. 

10“Aayambi ayeke taa li oondjambo oondjapuki, hagulwe, nando oku li megumbo 

lyomuyambi nenge he mu longele. 

11Ihe aapika yomuyambi mboka a landa niimaliwa ye mwene nenge ya valelwa 

maandjawo, otaa vulu okulya iikulya yomiikulya ye. 

12Omuna omukadhona gwomuyambi ta hokanwa komulumentu kee shi omuyambi, 

ina lya oondjambo oondjapuki. 

13Ihe omwana omuselekadhi nenge a hengwa, ndele ke na aanona, ngele okwa shuna 

a kale megumbo lyahe ngaashi muugundjuka we, ota vulu oku dhi lya. Oluvalo aluke 

lwomuyambi otalu vulu oku dhi lya. 

14“Ngele omuntu gulwe ta li sha mondjambo ondjapuki mokwaashiwo, na fute 

omuyambi ondjele ya gwedhwa oshititano. 

15Aayambi kaye na okushundula oondjambo oondjapuki, 

16ye ethe omuntu gulwe e dhi lye; shika otashi eta ondjo negeelo komuntu ngoka. 

Ongame Omuwa, ongame tandi dhi yapula.” 

17Omuwa okwa lombwele Moses 

18a pe Aaron noyana nAaisraeli ayehe omautho ngaka. Omuisraeli nenge 

omukwiilongo e li muIsrael ngoka te eta efikilondjambo, ongele okugwanitha 

euvaneko nenge ta yamba pahalo lye mwene, 

19ne ete oshimuna oshilumentu shaa na oshipo, opo shi taambwe. 

20Ngele otamu yamba oshimuna shi na oshipo, Omuwa ite shi taamba. 

21Ngele oku na ngoka te etele Omuwa ekwatathanondjambo, ongele okugwanitha 

euvaneko nenge ta yamba pahalo lye mwene, oshimuna nashi kale shaa na oshipo, 

ngele tashi taambwa. 

22Inamu yambela Omuwa oshimuna oshiposi nenge oshilema nenge shi na oshilalo 

nenge oshitumba, oluthingwe nenge olwaga. Iimuna ya tya ngaaka inamu yi yambela 

koshiyambelo, yi ninge oondjambo dhiikulya. 

23Oshimuna shoka inaashi shitika nenge oshilema oto vulu ngaa okuyamba pahalo 

lyoye mwene, ihe kashi shi kutaambwa megwanitho lyeuvaneko. 

24Inamu yambela Omuwa oshimuna shoka shi na omatupa ga thengenyenwa, sha 

tetwa, sha nyankagulwa nenge sha tuulwa omatupa. Shika inashi ziminwa mevi lyeni. 

25“Inamu yamba oshimuna mwe shi landa komukwiilongo. Iimuna ya tya ngaaka 

otayi talwa yi na oshipo noitayi taambwa.” 

26Omuwa okwa lombwele Moses a ti: 

27“Okatana nenge okanzona nenge okakombwena ngele ka valwa, naka kale puyina 

omasiku gaheyali, ihe mesiku etihetatu otaka vulu okuyambwa notaka opalele 

Omuwa. 

28Ongombe ino yi yambela pamwe nokatana kayo, osho wo onzi nokanzona kayo 

nenge oshikombo nokakombwena kasho mesiku limwe. 

29Uuna tamu yamba epandulondjambo kOmuwa, landuleni omautho, opo li taambwe;  

30li lyii po esiku ndyoka ne mwaa hupithile sha esiku lyangula. 

31“Vulikeni kiipango yandje ne mu yi landule. Ongame Omuwa. 

32Inamu nyateka edhina lyandje eyapuki. Aaisraeli ayehe oye na okutseya kutya 

ngame omuyapuki. Ongame Omuwa, ongame tandi mu yapula, 

33nonde mu tembudha muEgipiti, ndi ninge Kalunga keni. Ongame Omuwa.” 

LEVITIKUS 23 

Omatango omanene 

1Omuwa okwa pe Moses 

2omautho taga landula gomatango omanene, uuna Aaisraeli taa gongala 

melongelokalunga. 

3Iilonga nayi longwe momasiku gahamano, ihe esiku etiheyali olyo Esabati, esiku 

lyevululuko. Esiku ndyoka inamu longa iilonga, ihe gongaleni melongelokalunga. 

Esabati olyOmuwa, shaa mpoka mwa kala. 

4Ngaka ogo omasiku gomatango omanene gOmuwa mu na oku ga tseyitha 

pomathimbo gago. 

Opaasa niikwiila yaa na efulika 

(Num 28:16-25) 

5Opaasa yokusimaneka Omuwa otayi tameke peningino lyetango mesiku etimulongo 

netine lyomwedhi gwotango. 

6Mesiku etimulongo netitano lyomwedhi ngoka Oshituthi shiikwiila inaayi tulwa 

efulika otashi tameke, nomomasiku gaheyali inamu lya iikwiila ya tulwa efulika. 

7Mesiku lyotango lyomomasiku ngaka gongaleni kelongelokalunga nokape na 

omuntu ta longo sha. 

8Yambeni oondjambo dhiikulya kOmuwa momasiku gaheyali. Mesiku etiheyali 

gongaleni ishewe kelongelokalunga, ihe inamu longa sha. 

9Omuwa okwa popi naMoses a ti: 

10“Lombwela Aaisraeli u tye: ‘Ngele mwa thiki mevi ndyoka tandi li mu pe, e tamu 

teya iilya yamo, ondudhi yotango yiilya yoshipe sheni yi eteni komuyambi. 

11Ote yi dhugadhuga koshipala shOmuwa, opo mu opalele Omuwa. Omuyambi ote yi 

dhugadhuga mesiku lya landula Esabati. 

12Esiku ndyoka ondjambo yeni yiilya tayi dhugwadhugwa, yambeni onzigona 

ondumentu yomumvo gumwe yaa na oshipo, yi ninge efikilondjambo kOmuwa. 

13Pamwe nayo gandjeni omakopi gane guusila womunziya mwa tulwa omagadhi 

gooholivi, u ninge ondjambo yiikulya yi na ezimba lya nika nawa lyo opalela Omuwa. 

Yambeni wo oshinuwandjambo sholita yimwe yomaviinu. 

14Iilya iipe inamu yi lya iiyihu nenge ya kangwa nenge oshikwiila shayo sha yothwa, 

sigo mwa yamba tango ondjambo ndjika kuKalunga. Eutho ndika oli na okulandulwa 

komaluvalo geni agehe aluhe sigo aluhe.’ ” 

Oshituthi shoshiwike 

(Num. 28:26-31) 

15“ ‘Yaluleni iiwike yu udha iheyali okuza kesiku lya landula Esabati, uuna ndoka 

mwe eta ondudhi yiilya mu yi yambele Omuwa. 

16Mesiku etimilongontano, esiku lya landula Esabati etiheyali, otamu yambele 

Omuwa ondjambo yiilya iipe. 

17Egumbo kehe nali ete iikwiila iyali yokudhugadhugwa. Iikwiila mbika nayi ningwe 

momakopi gane guusila womunziya mwa tulwa efulika notayi pewa Omuwa yi ninge 

ondjambo yiilya yotango opo yi teywe. 

18Pamwe noshikwiila egongalo nali yambe oonzigona heyali dhomumvo gumwe, 

ongombe yimwe ondumentu yomutanda niikombo iyali; ayihe nayi kale yaa na 

oshipo. Nayi ninge efikilondjambo kOmuwa pamwe nondjambo yiikulya 

noshinuwandjambo. Ondjambo ndjika oyi na ezimba lya nika nawa tali opalele 

Omuwa. 

19Yambeni eyonondjambo lyoshikombo oshilumentu nekwatathanondjambo 

lyoonzigona mbali oondumentu dhomumvo gumwe. 

20Omuyambi na dhugadhuge oshikwiila shoshipe noonzigona mbali oondumentu 

koshipala shOmuwa. Oondjambo ndhika oondjapuki dhOmuwa otadhi ningi 

dhaayambi. 

21Esiku ndyoka inamu longa, ihe gongaleni kelongelokalunga. Omaluvalo geni naga 

landule omautho ngaka aluhe sigo aluhe. 

22“ ‘Uuna tamu teya omapya geni, inamu ga teya sigo okomunkulo, ne inamu ga 

pupula, nge mwe ga teya; ga thigilii po oohepele naakwiilongo. Ongame Omuwa 

Kalunga keni.’ ” 

Oshituthi shomumvo omupe 

(Num. 29:1-6) 

23Omuwa okwa lombwele Moses a ti: 

24“Lombwela Aaisraeli to ti: ‘Esiku lyotango lyomwedhi omutiheyali li ningeni esiku 

lyevululuko, esiku lyedhimbuluko lyokuhika omankuma tamu gongala 

kelongelokalunga. 

25Inamu longa sha esiku ndyoka. Yambeleni Omuwa ondjambo yiikulya.’ ” 

Esiku lyegeyulukitho 

(Num. 29:7-11) 

26Omuwa okwa lombwele Moses e ta ti: 

27“Esiku etimulongo lyomwedhi omutiheyali olyo esiku lyegeyulukitho. Nena ningeni 

oshigongi oshiyapuki, idhilikeni iikulya nokweetela Omuwa ondjambo. 

28Inamu longa nando osha mesiku ndyoka, oshoka olyo esiku lyegeyulukitho 

lyokukutha po oondjo dheni koshipala shOmuwa. 

29Shaa ngoka iti idhilike iikulya esiku ndyoka, ota dhimwa mo maantu yaKalunga. 

30Naangoka ta longo sha esiku ndyoka, Omuwa oye mwene te mu dhipaga. 

31Eutho ndika nali dhigininwe sigo aluhe komaluvalo geni shaa mpoka ge li. 

32Okuza keningino lyetango mesiku etimugoyi sigo okeningino lyetango lyesiku 

etimulongo taleni esiku ndika lyevululuko nolyeidhiliko lyiikulya.” 

Oshituthi shomatsali giihwa iitalala 

(Num. 29:12-40) 

33Omuwa okwa lombwele Moses a ti: 

34Lombwela Aaisraeli u tye Mesiku etimulongo netitano lyomwedhi omutiheyali oku 

na oshituthi shomatsali giihwa iitalala shomasiku gaheyali. 

35Mesiku lyotango lyomomasiku ngaka gongaleni kelongelokalunga ne inamu longa 

sha. 

36Esiku kehe lyomomasiku gaheyali yambeni ondjambo yiikulya. Mesiku etihetatu 

gongaleni okuhulitha oshituthi e tamu yamba ondjambo yiikulya. Osho oshigongi 

oshiyapuki, inamu longa sha. 

37(Ngaka ogo omatango omanene moka tamu gongala okusimaneka Omuwa e tamu 

yamba oondjambo: omafikilondjambo, oondjambo dhiikulya, oontselelandjambo 

niinuwandjambo, ngaashi tadhi pumbiwa esiku nesiku. 

38Omatango ngaka omanene oga gwedhwa kOmasabati goshito, noondjambo ndhika 

otadhi gwedhelwa koondjambo dheni dhoshito, oondjambo dhegwanitho 

lyomauvaneko noondjambo dhopahalo lyeni ndhoka tamu pe Omuwa.) 

39“ ‘Uuna mwa teya omapya geni, dhaneni oshituthi shika omasiku gaheyali tashi 

tameke mesiku etimulongo netitano lyomwedhi omutiheyali. Esiku lyotango olyo 

esiku lyevululuko lya sheywa, nesiku etihetatu osho wo. 

40Mesiku lyotango toononeni iiyimati iiwanawa komiti dheni, kutheni iiyale 

yomilunga niitayi yomiti dha hapa e tamu tameke okudhana oshituthi tamu simaneke 

Omuwa Kalunga keni. 

41Shi dhaneni omasiku gaheyali. Eutho ndika nali dhigininwe koluvalo lweni aluhe 

sigo aluhe. 

42Aaisraeli ayehe naa kale momatsali omasiku gaheyali, 

43opo oluvalo lweni lu tseye kutya Omuwa okwa kaleke aantu ye momatsali, sho a li 

te ya enditha moku ya tembudha muEgipiti. Ongame Omuwa Kalunga keni.’ ” 

44Moses okwa pe Aaisraeli omautho gomatango ngaka omanene gokusimaneka 

Omuwa. 

LEVITIKUS 24 

Esiloshimpwiyu lyoshihukikwanyeka 

(Eks. 27:20-21) 

1Omuwa okwa lombwele Moses 

2a gandje kAaisraeli omautho ngaka. Eteleni oolamba dhoshihukikwanyeka omagadhi 

omayelele gooholivi, opo omulilo gu kale gwa tema aluhe. 

3Ongulohi kehe Aaron ne dhi hwameke metsalihangano, pondje yetopolitho, ndyoka 

li li komeho goshikethahangano, opo dhi minikile montaneho yOmuwa okuza 

ongulohi sigo taku shi. Eutho ndika oli na okudhigininwa koluvalo noluvalo aluhe 

sigo aluhe. 

4Aaron na sile oolamba dhomoshihukikwanyeka shoshingolilela oshimpwiyu nokutala 

kutya odha tema aluhe koshipala shOmuwa. 

Iikwiila iiyapuki yomotempeli 

5Kutha uusila womunziya e to ningi iikwiila ya mbumbwakana omulongo niiyali. 

Moshikwiila kehe namu kale uusila womakopi gane. 

6Iikwiila yi tula moondongelwa mbali, iikwiila ihamano mondongelwa kehe ya 

tentekwa koshitaafula shoshingoli sho shene, shoka shi li koshipala shOmuwa. 

7Kombanda yondongelwa kehe tula ko iitsinino, yi ninge ombinga ndjoka tayi 

yambelwa koshiyambelo peha lyiikwiila. 

8Esabati kehe aluhe sigo aluhe iikwiila mbika nayi tulwe koshipala shOmuwa. Oyo 

omagano Aaisraeli taye ga gandja aluhe sigo aluhe. 

9Iikwiila otayi ningi yaAaron noyana. Oyo naye yi lile mehala eyapuki, oshoka oyo 

iiyapukilela. Oyo oshipewa shaaluhe tashi zi moondjambo tadhi yambelwa Omuwa. 

Oshiholelwa shuuyuuki negeelo lyu uka 

10-11Montanda yAaisraeli omwa li omulumentu a zi maandjawo muEgipiti e te ende 

pamwe nAaisraeli. Yina, omukulukadhi Omuisraeli, ihe he Omuegipiti. Edhina 

lyayina oShelomit yaDibri gwomezimo lyaDan. Omulumentu nguka okwa tameke 

okutamanana nomulumentu Omuisraeli. Okwa sheke edhina lyOmuwa nokwe li tuku. 

Nena oye mu eta kuMoses. 

12Oye mu tula moonkandja ya tegelela eutho lyOmuwa. 

13Omuwa okwa lombwele Moses a ti: 

14“Kutha mo omuntu ngoka montanda. Shaa ngoka e mu uvile ta sheke, na tenteke 

oshikaha she komutse gwe, shi mu ningile onzapo. Nena egongalo alihe nali mu 

dhipage nomamanya. 

15Lombwela nduno Aaisraeli kutya shaa ngoka ta sheke Kalunga, ota pewa ondjo 

16nota dhipagwa. Omuisraeli kehe nomukwiilongo kehe a kala muIsrael ta sheke 

Omuwa, ota dhipagwa nomamanya kegongalo alihe. 

17“Oongoka ta dhipaga omuntu, na dhipagwe, 

18noshaa ngoka ta dhipaga oshimuna shaantu, oku na oku shi futa — omwenyo 

omomwenyo. 

19“Ngele oku na omuntu ta monitha mukwawo oshiponga, shoka a ningi mukwawo, 

osho na ningwe wo. 

20Ngele okwe mu teya esipa, esipa lye nali teywe; ngele okwe mu tsipula eho, eho lye 

limwe nali tsipulwe mo; ngele okwe mu kula eyego, eyego lye limwe nali kulwe mo. 

Ano shoka a ningile mukwawo, osho naanaa na ningilwe. 

21Shaa ngoka a dhipaga oshimuna, ne shi fute, ihe ngele okwa dhipaga omuntu, na 

dhipagwe. 

22Ompango oyimwe kune amuhe, Aaisraeli nenge aakwiilongo ya kala mokati keni, 

oshoka ongame Omuwa Kalunga keni.” 

23Moses sho a lombwele Aaisraeli oohapu ndhika, oya fala omulumentu ngoka kondje 

yontanda e taye mu dhipaga nomamanya. Aaisraeli oya gwanitha shoka Omuwa a 

lombwele Moses. 

LEVITIKUS 25 

Omumvo omutiheyali 

(Deut. 15:1-11) 

1Omuwa okwa popi naMoses kondundu Sinai, 

2a gandje kAaisraeli omautho taga landula. Uuna tamu ka thika mevi ndyoka mwe li 

pewa kOmuwa, evi nali ningile Omuwa Esabati momumvo omutiheyali. 

3Momimvo hamano kuneni omapya geni, nomomimvo hamano opalekeni iitsambe 

yeni yomiviinu ne mu likole iiyetwamo yayo. 

4Ihe omumvo omutiheyali ogwo omumvo gwevululuko lyevi, omumvo gwa 

yapulilwa Omuwa. Inamu kuna omapya geni ne inamu opaleka iitsambe yeni 

yomiviinu. 

5Iilya mbyoka yi imenitha, inamu yi teya ne inamu likola omahila gomiviinu inaadhi 

opalekwa. Nguka ogwo omumvo gwevululuko lyevi. 

6Evi nali kale inaali longwa momumvo ngoka, otali mene iilya yoye noyaapika yoye, 

aalongeli yoye naakwiilongo ya kala mokati keni, 

7iimuna yoye niiyamakuti momalundu geni. Ashihe shoka tashi mene mo, iipalutha 

yayo. 

Omumvo gweligolo 

8Yaluleni omimvo heyali lwomimvo heyali, opo omimvo dhi ninge omilongo ne 

nomugoyi. 

9Nena mesiku etimulongo lyomwedhi omutiheyali hikitheni enkuma; mesiku 

lyegeyulukitho enkuma nali hikwe mevi alihe. 

10Yoololeni omumvo omutimilongontano e tamu igidha emanguluko lyaakalimo 

ayehe mevi. Omumvo nguka nagu kale omumvo gweligolo. Omaliko agehe ngoka ga 

landwa, naga shune kooyene nenge koyana, naangoka a landwa omupika, na shune 

koyaandjawo. 

11Inamu kuna omapya geni nenge mu teye iilya yi imenitha yo yene e tayi koko nenge 

mu likole omandjembele momiviinu dheni inaadhi opalekwa. 

12Omumvo aguhe otagu mu ningile omuyapuki; otamu li owala iilya mbyoka yi 

imenitha yo yene. 

13Momumvo nguka omaliko ngoka ga landwa, oge na okushuna kooyene yonale. 

14Uuna tamu landitha po omapya kAaisraeli ooyakweni nenge tamu ga landa kuyo, 

inamu thindilathana kongundhi. 

15Ondando nayi yelekwe nomimvo ndhoka epya tali vulu okugandja iilya sigo 

okomumvo gweligolo. 

16Ngele oku na omimvo odhindji, ondando otayi londo, ihe ngele oku na owala 

omimvo omishona, ondando otayi kuluka, oshoka shoka tashi landithwa po, iilya 

mbyoka tayi ka mena mepya moka. 

17Ino kotokela mukweni, tila Kalunga koye; oshoka oye Omuwa Kalunga koye. 

Omukundu gwomumvo omutiheyali 

18Vulikeni koompango dhOmuwa adhihe nokomautho ge agehe, opo mu kale mu na 

ombili moshilongo. 

19Evi otali menitha iilya, notamu ka mona iikulya ya gwana po e tamu kala mu na 

ombili. 

20Ihe otashi vulika tamu pula tamu ti: “Oshike tashi ka liwa momumvo omutiheyali, 

omapya sho inaaga kunwa ko kwaa na eteyo?” 

21Omuwa ota yambeke evi momumvo omutihamano, li menithe iikulya ya gwana 

omimvo ndatu. 

22Sho tamu kunu omapya geni momumvo omutihetatu, otamu ka lya natango shoka 

mwa kunine momumvo omutihamano; otamu ka kala mu na iikulya ya gwana sigo 

tamu teya iilya momumvo omutimugoyi. 

Egalulo lyomaliko 

23Omapya inaga landithwa po sigo aluhe, oshoka evi kali shi lyoye, olyaKalunga. 

Ngoye omukwiilongo ngoka a zimininwa oku li longitha. 

24Uuna epya tali landithwa po, uuthemba woshito wamwene gwalyo nau 

dhimbulukiwe. 

25Omuisraeli ngele ta shunduka a ninge ohepele e tashi mu thiminike a landithe po 

epya lye, omunezimo gwe gwomekota ne ke li landulule ko. 

26Omuntu ngoka kee na omunezimo gwomekota gwoku li landulula ko, ngele ota 

ningi omuyamba, e ke li landulule ko ye mwene, 

27na yalule omimvo ndhoka dha piti okuza kelandithopo lye, opo a fute omuntu ngoka 

e li landa iisimpo mbyoka tayi gwana sigo okomumvo gweligolo tagu ya. Nena ote li 

mono ishewe. 

28Ihe ngele ke na iimaliwa e li landulule ko, epya otali kala miikaha yaangoka e li 

landa sigo okomumvo gweligolo. Momumvo ngoka otali shuna kumwene gwalyo. 

29Ngele oku na omuntu ta landitha po egumbo li li moshilandohote, oku na uuthemba 

e ke li landulule ko omumvo gwotango gu udha okuza kesiku ndyoka lya landithwa 

po. 

30Ihe ngele ite li landulula ko momumvo ngoka, ota kanitha uuthemba woku li 

monununa. Egumbo otali ningi eliko lyanakulanda noluvalo lwe; itali ka galuka we 

omumvo gweligolo. 

31Ihe omagumbo ngoka ge li momikunda, naga ningwe ngaashi omapya; mwene e na 

uuthemba woku ga landulula notaga shuna omumvo gweligolo. 

32Ihe Aalevi naa kale ye na uuthemba waaluhe wokulandulula omagumbo miilando 

mbyoka ye yi pewa. 

33Ngele egumbo otali landithwa kOmulevi lyo inali landululwa we, nali shune 

momumvo gweligolo, oshoka omagumbo miilando yAalevi ogo eliko lyawo yene 

mokati kAaisraeli. 

34Ihe omaunapelo ga kunduka iilando yAalevi, inaga landithwa po; ogo eliko lyawo 

aluhe. 

Omahehelo goohepele 

35Ngele omushiinda gwoye Omuisraeli omukweni ta ningi ohepele ye ita vulu 

okwiikwatha, ou na oku mu kwatha ngaashi wo omukwiilongo nenge omuntu a kala 

maandjeni. 

36Ino mu pula ontanitho, ihe tila Kalunga nou kaleke omukweni pungoye. 

37Miimaliwa mbyoka te ku hehela, ino mu pula ontanitho nenge elikolo kiikulya 

mbyoka we yi mu landitha. 

38Oshipango shika oshOmuwa Kalunga keni, ngoka e mu tembudha muEgipiti, opo e 

mu pe evi lyaKaanan ye a ninge Kalunga keni. 

Emangululo lyaapika 

39Ngele Omuisraeli omukweni a kala pungoye ta hepa noti ilanditha po kungoye, a 

ninge omupika, ino mu longitha papika. 

40Na kale pungoye omulongeli gwoye note ku longele sigo okomumvo gweligolo. 

41Nena nge gwa thiki, ota manguluka pamwe noyana e ta shuna kaandjawo keliko 

lyoohekulu. 

42Aaisraeli oyo aapika yOmuwa, ngoka e ya tembudha muEgipiti, itaa landithwa po 

aapika. 

43Ino ya pangela nonyanya, ihe tila Kalunga. 

44Ngele owa pumbwa omupika, mu landa kiigwana yopuushiinda woye. 

45Otamu vulu wo okulanda aana yaakwiilongo mboka ya kala mokati keni. Aanona 

mboka ya valelwa mevi lyeni, otaa vulu ya ninge yeni, 

46notamu vulu oku ya thigila aana yeni ya ninge eliko lyawo noku ya longela 

mokukalamwenyo kwawo akuhe. Ihe Omuisraeli ino mu pangela nonyanya. 

47Omukwiilongo a kala mokati keni ngele ta yambapala, manga Omuisraeli 

omukweni ta thigonapala e ti ilanditha po, a ninge omupika komukwiilongo nenge 

komuntu gwaandjawo, 

48Omuisraeli oku na uuthemba wokumangululwa. Gumwe gwomaamwayina 

49nenge hekulu nenge gwaantsezi ye nenge omunezimo gulwe gwomekota ota vulu 

oku mu mangulula a shune; nenge ngele okwi iyadha ye mwene, ota vulu okwiikulila 

ko. 

50Na pule omayele komulandi gwe, oyo notaa yalula omimvo okuza kethimbo, uuna i 

ilanditha po sigo okomumvo gweligolo, e ta yeleke iikulila pandjele yondjambi 

yokufuta omuntu gwomiilonga. 

51-52Na fute oshitopolwa shoka shondando ye shi thike pomwaalu gwomimvo ndhoka 

dha thigala ko okwaadha omumvo gweligolo. 

53Iikulila nayi yalulwe pandjele ndjoka omuntu ta longele ondjambi. Ihe mwene gwe 

na kale itee mu pangele nonyanya. 

54Ngele ita mangululwa pamukalo nguka, na ka mangululwe pamwe noyana 

momumvo gweligolo tagu ya. 

55Omuisraeli ita vulu okukala omupika aluhe, oshoka Aaisraeli oyo aapika yOmuwa. 

Okwe ya tembudha muEgipiti. Oye Omuwa Kalunga kawo. 

LEVITIKUS 26 

Eyambeko lyoonakuvulika 

(Deut. 7:12-24; 28:1-14) 

1“Inamu iningila iimenka nenge mu idhikile iiyelekela, oongundhimanya nenge 

omamanya ga hongwa, mu ga tsile oongolo. Ongame Omuwa Kalunga keni. 

2Dhiginineni Esabati lyandje ne mu simaneke ehala mpoka handi simanekelwa. 

Ongame Omuwa. 

3“Ngele otamu ende paipango yandje e tamu vulika komautho gandje, 

4otandi mu lokithile omvula pethimbo lyo opala, opo evi li menithe iilya nomiti dhi 

ime iiyimati. 

5Iilya yeni otayi ka ninga oyindji notamu ka yungula iilya sigo opethimbo lyokulikola 

omandjembele notamu ka likola omandjembele sigo opethimbo lyokukuna iilya. 

Otamu ka mona iikulya ya gwana po notamu ka kala mu na ombili moshilongo. 

6“Otandi mu pe ombili mevi lyeni, notamu ka kotha mwaa na omahalutho gasha. 

Otandi ke mu mangulula miiponga yiilikama moshilongo, noitaku ka kala we iita. 

7Otamu ka sinda aatondi yeni; 

8yatano yomune otaa ka tidha ethele, nethele lyomune otali ka sinda omayuvi 

omulongo. 

9Otandi ke mu yambeka noku mu pa oluvalo olwindji; otandi dhiginine ehangano 

ndyoka nda hangana nane. 

10Eteyo lyeni otali ka kala eloolo tali adha sigo okomumvo omukwawo, nando 

iigandhi tamu yi opalekele eteyo epe. 

11Otandi ka kala mokati keni metsalihangano lyandje, noitandi mu thigi po nando. 

12Otandi ka kala pamwe nane. Otandi ka ninga Kalunga keni, none aantu yandje. 

13Ongame, Omuwa Kalunga keni, nde mu tembudha muEgipiti, opo mwaa kale we 

aapika. Onda sindi oonkondo ndhoka dhe mu thindile pevi nonde mu enditha mwa 

thikameka omitse.” 

Egeelo lyaatangalali 

(Deut. 28:15-68) 

14“Iipango yandje ngele itamu yi dhiginine, 

15ihe otamu tindi okuvulika koompango dhandje nokomautho gandje e tamu yono 

ehangano lyetu nane, 

16otandi ke mu geela. Otandi mu undulile oshivu — omikithi dha nyengana 

nomalwiidhi tage mu tsikitha omeho e tage mu uvitha omwenyo omutoye. Otamu ka 

kuna oombuto dheni, ihe osima yowala, oshoka aatondi yeni otaye ke mu sinda e taa li 

po shoka mwa kokitha. 

17Otandi mu pilukile e tamu ka sindika, naamboka ye mu tonde, otaye ke mu pangela. 

Otamu ka haluka tamu pwampwauka, ko kwaa na ngo te mu tidha. 

18“Ngele natango itamu vulika kungame, otandi ka indjipalitha egeelo lyeni luheyali. 

19Otandi ka teyagula po omatha guuntsa weni; itaku ka lokwa we, evi lyeni notali ka 

sa oluteni e tali kolonda lya fa osheela. 

20Oonkondo dheni otadhi ka hepa, oshoka evi lyeni itali ka menitha we iimeno, nomiti 

itadhi ka ima we iiyimati. 

21“Ngele otamu tsikile natango okutangalala e tamu tindi okuvulika kungame, egeelo 

lyeni otandi li indjipalitha ishewe luheyali. 

22Otandi ka tuma iilikama hayi lyana mokati keni, notayi ka lya po aana yeni, tayi 

thekula po iimuna yeni notayi thigi po aashona yowala, nomapola geni taga mbugala. 

23“Ihe ngele natango konima yegeelo ndika inamu pulakena ndje, ndele otamu tsikile 

okwiinenepekela ndje, 

24nena otandi mu pilukile e tandi mu geele luheyali ndi vulithe ponale. 

25Otandi mu undulile iita, opo ndi mu geelele eyono lyehangano lyandje, nongele 

tamu gongala miilando mu holame, otandi ke mu tumina elega notamu ka gandjwa 

miikaha yaatondi yeni. 

26Otandi ka kutha po ondjundo yoondya dheni, opo aakulukadhi omulongo taa vulu 

okuninga oshikwiila shimwe ashike. Otaye shi topola, ihe nge mwe shi li, otamu kala 

mwa nkololoka. 

27“Konima yaambika ngele otamu tsikile natango okwiinenepekela ndje nokutinda 

okuvulika kungame, 

28nena mondjahi yandje otandi mu pilukile, negeelo lyandje otandi li ningi edhigu 

luheyali li vule nale. 

29Ondjala yeni otayi ka geya, sigo tamu li po aana yeni nokuli. 

30Otandi ka hanagula po omahala geni gomalongelokalunga koondundu, tandi 

kumuna po iiyambelo yeni yiitsinino, e tandi umbile omidhimba dheni kombanda 

yiimenka ya hatwa po. Menyanyalo 

31otandi kumuna po iilando yeni nokuhanagula po omahala geni gelongelokalunga, 

notandi tindi okutaamba oontselelandjambo dheni. 

32Oshilongo sheni otandi shi hanagula po thiluthilu, naatondi mboka ye shi lala, otaa 

ka haluka pehanagulo. 

33Otandi ke mu undulila iita noku mu halakanitha nomavi gaakwiilongo. Evi lyeni tali 

ka mbugala, niilando yeni tayi ningi omakulukuma. 

34-35Nena evi otali ka nyanyukilwa omimvo dhevululuko li ihwa po ndyoka inaamu li 

gandja; otali ka kala lye ethiwa li vululukwe, manga ne mu li muupongekwa mevi 

lyaatondi yeni. 

36“Mboka ya hupu ko ye li muupongekwa, otandi ke ya kukumitha noshihomo 

shombepo tayi pepe komafo. Otamu matuka mwa fa tamu tidhwa molugodhi notamu 

punduka, nando omutondi ina thika pune. 

37Otamu ka tantagala tamu londathana, nando kape na ngoka te mu tidha, noitamu 

vulu okukondjitha aatondi yeni. 

38Otamu ka sila muupongekwa mwa ninwa po kevi lyaatondi yeni. 

39Aashona yomune mboka taa hupu ko moshilongo shaatondi yeni, otaa ka 

thithonokela mo omoluulunde weni nomoluulunde woohekulu. 

40“Ihe oluvalo lweni otalu ka hempulula oondjo dhalwo noondjo dhoohekulu mboka 

ya tindi ndje noya tsu ondumbo nangame, 

41opo ndi ya pilukile noku ya undulila muupongekwa mevi lyaatondi yawo. 

Hugunina, oluvalo lweni sho lwi ifupipike nolwa futu eiteko lyalwo, 

42nena otandi dhimbulukwa ehangano lyandje nda hangana naJakob, naIsak 

nonaAbraham, notandi ningi euvaneko lyandje epe ishewe, opo ndi pe aantu yandje 

oshilongo. 

43Ihe tango evi otali mbugala e tali nyanyukilwa evululuko lyi ihwa po, manga aantu 

kaaye mo. Aantu oye na okufuta eiteko lyawo, sho ye ekelehi oompango dhandje 

nomautho gandje. 

44Ihe nando ye li mevi lyaatondi yawo, itandi ya etha thiluthilu nenge ndi ya yone po. 

Itandi hulitha po ehangano lyandje nayo, oshoka ongame Omuwa Kalunga kawo. 

45Onda hangana ehangano noohekulu, sho nde ya tembudha muEgipiti montaneho 

yiigwana, opo ndi kale Kalunga kawo. Ehangano ndika otandi li ningi epe ishewe. 

Ongame Omuwa.” 

46Oompango ndhika adhihe nomautho ngaka agehe Omuwa e ga gandja kuMoses 

kondundu Sinai, opo e ga pe Aaisraeli. 

LEVITIKUS 27 

Oompango dhokugandja omagano kOmuwa 

1Omuwa okwa lombwele Moses a ti: 

2“Lombwela Aaisraeli to ti: ‘Ngele oku na omuntu tu uvaneke euvaneko ta gandja 

omuntu kOmuwa, omuntu ngoka a gandjwa ota vulu okumangululwa nokufutilwa 

ngeyi. 

3Ngele omulumentu gwomimvo omilongo mbali sigo omilongo hamano: iimaliwa 

iisiliveli omilongo ntano pandjele yoshimaliwa oshisiliveli shoka hashi longithwa 

motempeli, 

4ihe ngele omukiintu: iimaliwa omilongo ndatu;  

5omulumentu gwomimvo ntano sigo omilongo mbali: iimaliwa omilongo mbali, ihe 

ngele omukiintu: iimaliwa omulongo;  

6okanona okamati kohi yomimvo ntano: iimaliwa itano, ihe ngele okakadhona: 

iimaliwa itatu;  

7omusamane e vule omimvo omilongo hamano: iimaliwa omulongo niitano, ihe ngele 

omukulukadhi: iimaliwa omulongo. 

8“ ‘Omuntu ngoka tu uvaneke ngele ohepele ta nyengwa okufuta, mu faleni 

komuyambi, nomuyambi ota fupipike ondando pandjele yomufuti. 

9“ ‘Ngele oshimuna shaa na oshidhila tashi uvanekwa, nena ayihe mbyoka tayi pewa 

Omuwa, nayi kale iiyapuki. 

10Omuntu ngoka tu uvaneke ina landakanitha oshimuna shilwe nasho. Nge te shi 

ningi, iimuna ayihe oyOmuwa. 

11Ihe ngele oshimuna oshoshidhila, shoka inaashi opalela okuyambela Omuwa, na 

fale oshimuna komuyambi. 

12Omuyambi ote shi uthile ondando pandjele yasho yuuwanawa noyondjundo, 

nondando otayi mana po oohapu. 

13Omuntu ngele okwa hala e shi kulile ko, na fute ondando a gwedha ko oshititano. 

14“ ‘Ngele oku na omuntu ta yoololele Omuwa egumbo lye, omuyambi na uthe 

ondando pandjele yuuwanawa nondjundo yalyo, ondando notayi mana po oohapu. 

15Omugandji gwalyo ngele okwa hala e li kulile ko, na fute ondando a gwedha ko 

oshititano. 

16“ ‘Omuntu ngele ota yapulile Omuwa oshipambu shepya lye, ondando otayi 

yelekwa nombuto tayi kunwa mo. Oolata omulongo nambali dhombuto yiilya otadhi 

gu iimaliwa iisiliveli omilongo ntano. 

17Ngele ote li gandja mbala okuza komumvo gweligolo, nena ondando ayihe otayi 

pulwa. 

18Ngele ote li gandja komeho, omuyambi na tale ondjundo pamwaalu gwomimvo dha 

hupu ko sigo okomumvo gweligolo, e tu utha ondando ya kuthilwe ko. 

19Omuntu ngoka ta gandja epya ngele okwa hala oku li kulila ko, na fute ondando 

mwa gwedhwa oshititano. 

20Ngele ota landitha po epya komuntu gulwe, manga inee li kulila ko kOmuwa, nena 

ota kanitha uuthemba woku ke li kulila ko ishewe. 

21Komumvo gweligolo epya otali ningilile lyOmuwa; otali ningi eliko lyaayambi. 

22“ ‘Omuntu ngele ota yapulile Omuwa epya e li landa, 

23omuyambi na tale ondando pamwaalu gwomimvo sigo okomumvo gweligolo, 

nomuntu na fute ondando esiku tuu ndyoka; iimaliwa mbika oyOmuwa. 

24Momumvo gweligolo epya nali shune kumwene gwalyo nenge koluvalo lwe. 

25“ ‘Oondando adhihe nadhi yelekwe pandjele yoshimaliwa oshisiliveli hashi 

longithwa motempeli. 

26“ ‘Osheeli shoshimuna oshOmuwa, onkee kaku na ngoka te shi mu yoololele we. 

Okatana, okanzigona nenge okakombwena kosheeli okOmuwa, 

27ihe osheeli shoshimuna shi na oshidhila, otashi kulilwa pandando ya yeleka ya 

gwedhwa oshititano shimwe. Ngele itashi kulilwa, nashi landithwe kushaa ngoka 

pandando ya yeleka. 

28“ ‘Kaku na omuntu ta landa nenge ta kulile shoka a yapulila Omuwa nokugana, 

nashi kale omuntu nenge oshimuna nenge epya. Otashi ningilile shOmuwa. 

29Nokuli omuntu ngoka a yapulilwa okuhanagulwa po, ina kulilwa; na dhipagwe. 

30“ ‘Iitimulongo ayihe yomiilikolwa yomomapya, iilya nenge iiyimati, oyOmuwa. 

31Ngele oku na omuntu e yi kulile, na fute pandando ya yeleka mwa gwedhwa 

oshititano shimwe. 

32Shimwe shomiimuna omulongo kehe oshOmuwa. Uuna iimuna tayi yalulwa, 

oshimuna oshitimulongo oshOmuwa. 

33Mwene ina simonona iimuna, a mone kutya shika oshiwanawa nenge oshiwinayi, 

noine shi landakanitha, ihe ngele ote shi landakanitha, ayihe iyali oyOmuwa, itayi 

kulilwa.’ ” 

34Iipango mbika oyo mbyoka Omuwa e yi pe Moses kondundu Sinai yokulombwela 

Aaisraeli. 

  



221 

 

Ombiimbeli Ondjapuki 
@ 2008, Bible Society in Namibia. 

 

 

 

 

NUMERI 

NUMERI 1 

Eyalulo lyAaisraeli 

1Mesiku lyotango lyomwedhi omutiyali momumvo omutiyali Aaisraeli sho ya 

tembudhwa muEgipiti, Omuwa okwa lombwele Moses metsalihangano mombuga 

Sinai a ti: 

2“Ne naAaron yaluleni Aaisraeli pamaludhi nopamagumbo gawo. Ningeni 

elandulathano lyomadhina gaalumentu ayehe 

3ye na omimvo omilongo mbali nenge dhi vule po, mboka ya gwana okuhinga iita. 

4Puleni omukuluntu mezimo kehe, e mu kwathe.” 

5-16Aalumentu aawiliki momazimo gawo mboka ya hogololelwa oshilonga shika, oyo 

mbaka: 

Ezimo Omukuluntu 

Reuben Elizur lyaShedeur 

Simeon Shelumiel yaSurishaddai 

Juda Nahshon yaAminadab 

Issaskar Netanel yaZuar 

Sebulon Eliab lyaHelon 

Efraim Elishama lyaAmmihud 

Manasse Gamaliel gaPedazur 

Benjamin Abidan yaGidoni 

Dan Ahiezer yaAmmishaddai 

Aser Pagiel yaOkran 

Gad Eljasaf lyaDeuel 

Naftali Ahira yaEnan 

17Kekwatho lyaalumentu mbaka omulongo nayaali, Moses naAaron 

18oya hiya egongalo alihe mesiku lyotango lyomwedhi omutiyali e taa nyola aantu 

pamaludhi nopamagumbo gawo. Omadhina gaalumentu ayehe yomimvo omilongo 

mbali nenge dhi vule po, oga nyolwa e taa yalulwa, 

19ngaashi Omuwa a lombwele Moses. Moses okwa yalula aantu mombuga Sinai. 

20-46Aalumentu yomimvo omilongo mbali nenge dhi vule po ya gwana okuhinga iita, 

oya nyolwa omadhina gawo pamaludhi nopamagumbo gawo, okutameka nezimo 

lyaReuben, osheeli shaJakob. Omiyalu odha li, ngaashi tadhi landula: 

Ezimo Omwaalu 

Reuben 46 500 

Simeon 59 300 

Gad 45 650 

Juda 74 600 

Issaskar 54 400 

Sebulon 57 400 

Efraim 40 500 

Manasse 32 200 

Benjamin 35 400 

Dan 62 700 

Aser 41 500 

Naftali 53 400 

Kumwe 603 550 

47Aalevi inaa yalulwa pamwe nomazimo galwe, 

48oshoka Omuwa okwa lombwele Moses a ti: 

49“Uuna to yalula aalumentu mboka ya gwana okuhinga iita, ino kwatelela mo ezimo 

lyaLevi. 

50Tula Aalevi metonatelo lyetsalihangano niikwaniipangitho ayihe yalyo. Naye li 

humbate niikwaniipangitho yalyo. Oyo ayeke ye na okuyakula mo, e taa dhike 

ootenda dhawo dhe li kunduka. 

51Uuna to tembudha po ontanda, Aalevi naa humbate etsalihangano e taye li dhike 

ishewe montanda ompe. Shaa ngoka gulwe ta hedha ketsalihangano, na dhipagwe. 

52Aaisraeli yalwe naa yunge oontanda, ongundu nongundu, shaa ngoka nongundu ye 

mwene yi na epandela lyayo. 

53Ihe Aalevi naa yunge ontanda ya kunduka etsalihangano ye li langele, opo pwaa 

kale ngoka ta hedha kulyo okupendutha ondjahi yandje, yi hwamene Aaisraeli.” 

54Aaisraeli noya ningi ayihe, ngaashi Omuwa a lombwele Moses. 

Omikalo dhokukala moontanda 

NUMERI 2 

1Omuwa okwa gandja omautho ngaka kuMoses naAaron. 

2Aaisraeli ngele taa yungu ontanda, omuntu kehe na yunge ontanda pepandela 

lyoshitopolwa shawo nokombinga yombaaneli yoludhi lwe. Ontanda nayi yungwe ya 

kunduka etsalihangano. 

3-9Mboka taa ka yunga oontanda nomatanga gawo kuuzilo kohi yepandela 

lyoshitopolwa shaJuda, oye li mewiliko lyaawiliki taa landula: 

Ezimo Omuwiliki Omwaalu 

Juda Nahshon yaAminadab 74 600 

Issaskar Netanel yaZuar 54 400 

Sebulon Eliab lyaHelon 57 400 t 

Kumwe 186 400  

Oshitopolwa shaJuda otashi katuka tango. 

10-16Mboka taa ka yunga oontanda nomatanga gawo kuumbangalantu kohi yepandela 

lyoshitopolwa shaReuben, oye li mewiliko lyaawiliki taa landula: 

Ezimo Omuwiliki Omwaalu 

Reuben Elizur lyaShedeur 46 500 

Simeon Shelumiel yaSurishaddai 59 300 

Gad Eljasaf lyaDeuel 45 650 

Kumwe 151 450  

Oshitopolwa shaReuben otashi katuka olutiyali. 

17Konima yoshitopolwa shaReuben ontanda yAalevi otayi thikama. Aalevi naa 

humbate etsalihangano ye li mokati kiitopolwa ine yAaisraeli. Oshitopolwa kehe kohi 

yepandela lyasho nashi katuke melandulathano tuu ndyoka sha yunga oontanda. 

18-24Mboka taa ka yunga oontanda momatanga gawo kuuninginino kohi yepandela 

lyoshitopolwa shaEfraim, oye li mewiliko lyaawiliki taa landula: 

Ezimo Omuwiliki Omwaalu 

Efraim Elishama lyaAmmihud 40 500 

Manasse Gamaliel yaPedazur 32 200 

Benjamin Abidan yaGidoni 35 400 

Kumwe 108 100  

Oshitopolwa shaEfraim otashi katuka olutitatu. 

25-31Mboka taa ka yunga oontanda nomatanga gawo kuumbangalantu kohi yepandela 

lyoshitopolwa shaDan, oye li mewiliko lyaawiliki taa landula: 

Ezimo Omuwiliki Omwaalu 

Dan Ahiezer yaAmmishaddai 62 700 

Aser Pagiel yaOkran 41 500 

Naftali Ahira yaEnan 53 400 

Kumwe 157 600  

Oshitopolwa shaDan otashi katuka lwahugunina. 

32Omwaalu aguhe kumwe gwAaisraeli mboka ya yalulwa miitopolwa pamaludhi 

gawo, ogwa li 603 550. 

33Aalevi inaa yalulilwa mo, ngaashi Omuwa a lombwele Moses. 

34Aaisraeli oya ningi ayihe mbyoka Omuwa a lombwele Moses. Oya yungu oontanda 

shaa ngoka pombaaneli yawo noya zi po shaa ngoka noludhi lwe. 

NUMERI 3 

Aana yaAaron 

1Ezimo lyaAaron naMoses olyo ndika, uuna ndoka Omuwa a popi naMoses kondundu 

Sinai. 

2Aaron okwa li e na oyana aamati yane; oyo Nadab, osheeli, Abihu, Eleasar naItamar. 

3Oya li ya gwayekwa noya yapulwa ya ninge aayambi, 

4ihe Nadab naAbihu oya dhipagwa, sho ya yambele Omuwa mombuga Sinai omulilo 

gwaa shi omuyapuki. Kaya li ye na aanona, onkee Eleasar naItamar oya longo 

oshilonga shuuyambi muuyuni wahe Aaron. 

Aalevi taa langekwa okuyakula aayambi 

5Omuwa okwa lombwele Moses a ti: 

6“Hedhitha huka Aalevi, u ya langeke aayakuli yomuyambi Aaron. 

7Naa longe iilonga tayi pumbiwa metsalihangano yo ya yakule omuyambi Aaron 

negongalo alihe. 

8Naa tonatele iikwaniipangitho ayihe metsalihangano e taa longo peha lyAaisraeli. 

9Aaisraeli naa gandje Aalevi, opo ya yakule Aaron noyana. 

10Ihe Aaron noyana oto ya langeke miilonga yuuyambi. Ngele oku na gulwe ta 

kambadhala oku ya holela, na dhipagwe.” 

11Omuwa okwa lombwele Moses a ti: 

12-13“Ngashingeyi Aalevi oyandje. Sho nda dhipaga aatango yAayegipiti, osheeli 

shomegumbo kehe lyomuIsrael onde shi iyapulile, nosheeli shoshimuna kehe. 

Ngashingeyi peha lyokukala niisheeli yomuIsrael ondi na Aalevi; oyo oyandje. 

Ongame Omuwa.” 

Aalevi taa yalulwa 

14Omuwa okwa lombwele Moses mombuga Sinai, 

15a yalule Aalevi pamaludhi nopamagumbo gawo nokunyola omulumentu kehe 

gwomwedhi gumwe nenge e vule po. 

16Moses okwe shi ningi. 

17-20Levi okwa li e na oyana aamati yatatu: Gerson, Kohat naMerari, mboka ya li 

oohekulu yomaludhi ngoka ge ya lukilwa. Gerson okwa li e na oyana aamati yaali: 

Libni naShimei. Kohat okwa li e na oyana aamati yane: Amram, Izhar, Hebron 

naUssiel. Merari okwa li e na oyana aamati yaali: Mahli naMushi. Oyo ya li oohekulu 

yomaludhi ngoka ge ya lukilwa. 

21MuGerson omwa zi ezimo lyaLibni nolyaShimei. Mbaka Aakwagerson. 

22Omwaalu gwawo aguhe gwaalumentu yomwedhi gumwe naamboka ye vule po, 

ogwa li 7 500. 

23Oludhi nduka olwa li halu yungu ontanda kuuninginino konima yetsalihangano 

24pamwe naEljasaf lyaLael, omukuluntu gwoludhi. 

25Oya li ye na oshimpwiyu shotenda, omasiikilo gayo, eshigolapi lyayo, 

26omalapi gehale lyetsalihangano, eshigolapi lyoposheelo shehale, oshiyambelo 

noongodhi dhehale. Oya li ye na oshimpwiyu shomayakulo agehe ge na ekwatathano 

niinima mbika. 

27MuKohat omwa zi ezimo lyaAmram, lyaIzhar, lyaHebron nolyaUssiel. Mbaka 

Aakwakehat. 

28Omwaalu gwawo aguhe gwaalumentu yomwedhi gumwe naamboka ye vule po, 

ogwa li 8 600. 

29Oludhi nduka olwa li halu yungu ontanda kuumbugantu wetsalihangano 

30pamwe naElisafan lyaUssiel, omukuluntu gwoludhi. 

31Oya li aanashimpwiyu yoshikethahangano, oshitaafula, oshihukikwanyeka, 

iiyambelo, iikwaniipangitho mbyoka hayi longithwa kaayambi melongelokalunga, 

netopolitho tali yoolola Ehala lyUuyapuki kEhala lyUuyapukielela. Oya li ye na 

oshimpwiyu shomayakulo agehe ge na ekwatathano niinima mbika. 

32Omukuluntu gwAalevi okwa li Eleasar lyaAaron omuyambi. Oye a li ta tonatele 

ayehe mboka taa yakula metsalihangano. 

33MuMerari omwa zi ezimo lyaMahli nolyaMushi. Mbaka Aakwamerari. 

34Omwaalu gwawo aguhe gwaalumentu yomwedhi gumwe naamboka ye vule po, 

ogwa li 6 200. 

35Oludhi nduka olwa li halu yungu ontanda kuumbangalantu wetsalihangano pamwe 

naSuriel yaAbihail, omukuluntu gwoludhi. 

36Oya li ya pewa oshimpwiyu shiipilangi yokuthikameka etsalihangano, omalukambo, 

oongudhi, oompadhi niipumbiwa yalyo ayihe. Oya li ye na oshimpwiyu shomayakulo 

agehe ge na ekwatathano niinima mbika. 

37Oya sile wo oongundhi dhehale noompadhi, oongodhi noomboha dhadho 

oshimpwiyu. 

38Moses naAaron noyana oya li ye na okuyunga ontanda komeho getsalihangano 

lwokuuzilo. Oya li ye na oshimpwiyu shokutsakanitha omayakulo metsalihangano 

molwAaisraeli. Shaa ngoka gulwe te shi yelekele e shi ninge, oku na okudhipagwa. 

39Omwaalu gwaalumentu Aalevi ayehe kumwe yomwedhi gumwe naamboka ye vule 

po payalulo lyomaludhi lya ningwa palombwelo lyOmuwa, ogwa li 22 000. 

Aalevi taa pingene aatango 

40Omuwa okwa lombwele Moses a ti: “Yalula aamati ayehe aatango yAaisraeli okuza 

kumboka yomwedhi gumwe naamboka ye vule po; kutha omwaalu gwomadhina 

gawo. 

41Aalevi oye na okukala yandje peha lyaatango ayehe yAaisraeli, niimuna yAalevi 

otayi pingene po iimuna yAaisraeli. Ongame Omuwa.” 

42Moses okwa vulika nokwa yalula aamati ayehe aatango 

43yomwedhi gumwe naamboka ye vule po, nomwaalu gwawo aguhe ogwa li 22 273. 

44Omuwa okwa lombwele Moses a ti: 

45“Ngashingeyi yoololela ndje Aalevi ya ninge yandje peha lyaamati ayehe aatango 

yAaisraeli. Yoolola wo iimuna ayihe yAalevi peha lyiimuna ayihe iitango yAaisraeli. 

46Aatango mbaka 273 ye vule omwaalu gwAalevi ou na oku ya kulila ko. 

47Shaa ngoka ota gu iisiliveli itano pandjele yiimaliwa mbyoka hayi longithwa 

motempeli. 

48Gandja iimaliwa mbika yiikulila kuAaron noyana.” 

49Moses okwa kutha iimaliwa yiikulila yomwaalu gwaatango mboka ye vule 

omwaalu gwAalevi. 

50Okwa kutha iimaliwa iisiliveli 1 365 

51e ta pe Aaron noyana ofuto yekulilo, ngaashi Omuwa e mu lombwele. 

NUMERI 4 

Iilonga yAalevi yoludhi lwaKohat 

1Omuwa okwa lombwele Moses naAaron a ti: 

2“Yalula omwaalu gwAalevi yoludhi lwaKohat pamazimo nopamagumbo gawo, 

3aalumentu ayehe yomimvo omilongo ndatu sigo omilongo ntano mboka ya gwana 

miilonga yeyakulo lyetsalihangano. 

4Eyakulo lyawo olya kwatelela mo iinima iiyapukilela. 

5“Uuna ontanda tayi tembudhwa, Aaron noyana naya ye metsalihangano e taa kutha 

mo etopolitho ye li siikile oshikethahangano. 

6Naye shi siikile noshipa shongombefuta e taa yala ko onguwo ombulau kombanda 

nokuhwekela omitenge moonkogo. 

7“Naa siikile oshitaafula shiikwiila iiyapuki nelapi embulau e taa tenteke ko iiyaha, 

iitsinino, uuyo womayambo niitenga yiinuwandjambo. Koshitaafula naku kale aluhe 

iikwiila iiyapuki. 

8Naa siikile ayihe mbika nelapi etiligane e taa tula ko oshipa shongombefuta 

nokuhwekela omitenge moonkogo. 

9“Naa kuthe onguwo ombulau e taa siikile nayo oshihukikwanyeka noolamba dhasho, 

iikonde yokutetitha omalapi goolamba, iikangwa yokutula mo omutoko gwokomalapi 

niikwatelwa yomagadhi gooholivi. 

10Naye shi dhingile niikwaniipangitho yasho ayihe moshipa shongombefuta e taye shi 

tula piihumbatelo. 

11“Naa siikile oshiyambelo shoshingoli nelapi embulau e taa tula ko oshipa 

shongombefuta notaa hwekele mo omitenge. 

12Naa kuthe iilongitho ayihe hayi longithwa metsalihangano, notaye yi dhingile 

melapi embulau e taye yi siikile noshipa shongombefuta noku yi tula piihumbatelo. 

13Naa kuthe omutoko koshiyambelo e taye shi siikile nelapi etiliganembwilili. 

14Naa tenteke ko iikwaniipangitho ayihe hayi longithwa poshiyambelo: iikangwa 

yomakala, iizigitho, iihupulo nuuyo. Naye yi siikile ihe noshipa shongombefuta e taa 

hwekele mo omitenge. 

15Ontanda nge tayi tembuka, oludhi lwaKohat nalu humbate iinima iiyapuki, Aaron 

noyana shaa ya mana oku yi siikila niipumbiwa yayo ayihe. Oludhi lwaKohat inalu 

guma iinima iiyapuki, otaa ningi ya se. “Shika oshimpwiyu sholudhi lwaKohat, uuna 

etsalihangano tali tembuka. 

16“Eleasar, omuna gwomuyambi Aaron, na sile etsalihangano oshimpwiyu nomagadhi 

gomoolamba, iitsinino, oondjambo dhiikulya, omagadhi gokugwaya noshaa shoka 

metsalihangano sha yapulilwa Omuwa.” 

17Omuwa okwa lombwele Moses naAaron e ta ti: 

18“Inamu pitika, oludhi lwaKohat 

19lu dhipagwe po kokuhedha popepi niinima iiyapukilela. Opo shaa ningwe, Aaron 

noyana naa ye mo e taa pe omuntu kehe oshilonga she e taye mu lombwele shoka e na 

okuhumbata. 

20Ihe Aakwakehat ngele taa yi metsalihangano, ya tale aayambi nkene taa 

longekidhile iinima iiyapuki etembu, otaa si.” 

Iilonga yAalevi yoludhi lwaGerson 

21Omuwa okwa lombwele Moses a ti: 

22“Yalula wo omwaalu gwAalevi yoludhi lwaGerson pamazimo nopamagumbo, 

23aalumentu ayehe yomimvo omilongo ndatu sigo omilongo ntano mboka ya gwana 

okuyakula metsalihangano. 

24Eyakulo lyawo olyo okuhumbata iinima tayi landula: 

25etsalihangano, esiikilo lyalyo lyomeni, esiikilo lyokombanda lyiipa yoongombefuta, 

eshigolapi lyoposheelo, 

26omalapi noongodhi dhehale lya kunduka etsalihangano noshiyambelo, eshigolapi 

lyoposheelo shehale, niipumbiwa ayihe yokuthikameka iinima mbika. Naa gwanithe 

iilonga ayihe tayi pumbiwa miinima mbika. 

27Moses naAaron naa tale, nkene oludhi lwaGerson talu gwanitha iilonga yalwo ayihe 

notalu humbata shaa shoka talu pewa kuAaron noyana. 

28Iimpwiyu yoludhi lwaGerson mokuyakula metsalihangano oyo mbika; naye yi 

gwanithe mewiliko lyaItamar yaAaron omuyambi.” 

Iilonga yAalevi yoludhi lwaMerari 

29Omuwa okwa lombwele Moses a yalule Aalevi yoludhi lwaMerari pamazimo 

nopamagumbo gawo, 

30aalumentu ayehe yomimvo omilongo ndatu sigo oyomilongo ntano mboka ya 

gwana okuyakula metsalihangano. 

31Eyakulo lyawo olyo okuhumbata iipilangi, omalukambo, oongundhi noompadhi 

dhetsalihangano, 

32nosho wo oongundhi, oompadhi, oomboha noongodhi dhehale lya kunduka 

etsalihangano niipumbiwa yadho ayihe. Omulumentu kehe ota kala e na oshilonga 

shokuhumbata iinima yontumba. 

33Iimpwiyu yoludhi lwaMerari meyakulo metsalihangano oyo mbika; naye yi 

gwanithe mewiliko lyaItamar yaAaron omuyambi. 

Aalevi taa yalulwa 

34-48Palombwelo lyOmuwa Moses, Aaron naawiliki yegongalo oya yalula omaludhi 

gatatu gaLevi: Kohat, Gerson naMerari. Oye shi ningi pamazimo nopamagumbo 

gawo e taa yalula aalumentu ayehe yomimvo omilongo ndatu sigo oyomimvo 

omilongo ntano mboka ya gwana okuyakula metsalihangano. Omiyalu odho ndhika: 

Oludhi Omwaalu 

Kohat 2 750 

Gerson 2 630 

Merari 3 200 

Kumwe 8 580 

49Omulumentu kehe okwa yalulwa, ngaashi Omuwa a lombwele Moses; 

nopalombwelo lyOmuwa lya pewa Moses, omulumentu kehe okwa pewa oshimpwiyu 

shokuhumbata. 

NUMERI 5 

Aantu mboka ye na oshipwe 

1Omuwa okwa lombwele Moses a ti: 

2“Aaisraeli naa tidhe mo moontanda shaa ngoka e na uuvu woshilundu nenge ngoka i 

ikwatitha oshidhila, sho a gumu omudhimba. 

3Aantu mbaka ya nika oshidhila naa tidhwe mo, opo yaa nyateke oontanda moka nda 

kala mokati kawo.” 

4Aaisraeli oya vulika e taye ya tidha mo moontanda. 

Okufutila uukolokoshi 

5Omuwa okwa lombwele Moses a ti: 

6“Lombwela Aaisraeli kutya ngele ope na omulumentu nenge omukiintu ti iteka 

Omuwa e ta yono komuntu mukwawo, ota kala e na ondjo. 

7Oku na okuhempulula eyono lye e ta futu ongunga ye a gwedhela ko oshititano. 

8Ihe omuntu ngoka a yono, ngele okwa si ye kee na omunezimo lyomekota 

gwokufutwa, ofuto nayi pewe Omuwa, yi ninge yomuyambi. Omufuti na gandje wo 

onzi ondumentu yehanganitho, ndjoka tayi dhimi po ondjo ye. 

9Oshigandjwa kehe oshiyapuki Omuisraeli te shi etele Omuwa, otashi ningi 

shomuyambi ngoka e shi etelwa. 

10Omuyambi kehe ota dhiginine omayambo e ga pewa.” 

Okukodhilila aakulukadhi 

11Omuwa okwa lombwele Moses a ti: 

12“Lombwela Aaisraeli omautho moshinima sha tya ngeyi. Otashi vulika omukiintu ta 

kotokele omulume e ta yi komulumentu gulwe. 

13Omulumentu nguka ota lala naye, ihe omukiintu ote shi holeke omulume. Kaku na 

wo ngoka e mu kwata onkankeka, nando ye mwene okwa yona shili. 

14Omulume ngele ota kwatwa kuukodhi molweyono ndika, nenge ota kwatwa 

kuukodhi, nando omukadhi ina yona, 

15ne mu fale komuyambi. Na fale wo ondjambo yomukadhi, yi thike pomakopi gaali 

guusila wiishokelya, ihe ina tula ko omagadhi nenge iitsinino, oshoka oyo ondjambo 

yuukodhi, ondjambo tayi dhimbulukitha eyono. 

16“Omuyambi ne ete po omukiintu e te mu thikameke komeho goshiyambelo. 

17Na tile omeya gamwe moshiyuma sheloya e ta kutha evi polupanda lwetsalihangano 

e te li tula momeya. 

18Opo ihe na thikameke omukiintu koshipala shOmuwa nokuhwatununa omafufu 

gomukiintu e ta tula ondjambo yedhimbulukitho, kokutya ondjambo yuukodhi, peke 

lyomukiintu. Meke lyomuyambi omu na omeya omalulu gethingano. 

19Omuyambi na ganithe omukiintu e ta ti kuye: ‘Ngele ino hondela, omeya 

gethingano itage ku etele oshiponga. 

20Ihe ngele owa hondela, 

21nena Omuwa na thinge edhina lyoye mokati kooyakweni. Na thinge oshivalelo 

shoye shi ganye, nela lyoye li zinde. 

22Omeya ngaka gethingano naga ye mela lyoye, opo ge li zindike, noshivalelo shoye 

shi ganye.’ “Omukiintu na yamukule ta ti: ‘Otandi zimine; Omuwa na longe.’ 

23“Konima yaambika omuyambi na nyole etulomutima ndika nokuyoga enyolo 

momeya gethingano. 

24Manga inaa nwetha omukiintu omeya gethingano, 

25omuyambi na kuthe ondjambo yuukodhi miikaha yomukiintu, ye ne yi dhugadhuge 

koshipala shOmuwa e te yi tula koshiyambelo. 

26Na kuthe mondjambo eke lyu udha lyuusila noku u lungunithila koshiyambelo. 

Hugunina na nwethe omukiintu omeya. 

27Ngele omukiintu okwa hondela, omeya otage mu ehameke; ela lye otali zindi, 

noshivalelo she tashi ihunyu mumwe. Ota kala omuthingwa mokati koyaandjawo. 

28Ihe ngele ke na ondjo, ita ningwa sha nota vulu okuvala. 

29“Ndjika ompango yuukodhi, omukiintu nge ta kotokele omulume e ta hondele. 

30Ngele omulumentu ta kwatwa kuukodhi e ta kodhilile omukadhi, na tule omukadhi 

koshipala shOmuwa, nomuyambi ni ipyakidhile naye pautho lyompango ndjika. 

31Omulumentu na kale a manguluka kondjo, ihe omukiintu ngele oku na ondjo, na 

tegelele egeelo.” 

NUMERI 6 

Omautho gAanaziri 

1Omuwa okwa lombwele Moses nokwa ti: 

2“Lombwela Aaisraeli u tye: Ngele ope na omulumentu nenge omukiintu ta gana 

egano lya sheywa, a ninge omunasiri noti iyapulile Omuwa, 

3ni idhilike omaviinu nomalovu. Na kale itaa nu sha sha kolwa moomviinu nenge a 

lye omandjembele omatalala nenge goonganye. 

4Ethimbo alihe manga e li muunasiri, ina lya sha sha za moomviinu, nando shi kale 

oonkenya nenge omayula gomandjembele. 

5“Ethimbo alihe e li kohi yegano lyuunasiri, ina tetitha omafufu ge nenge e ga kulule. 

Okwa mangwa kegano ethimbo alihe ndyoka i iyapulila Omuwa; na ethe omafufu ge 

noombenzi dhe dhi koke. 

6Omasiku agehe sho i iyapulila Omuwa, ke na okuhedha pomudhimba. 

7Nando na kale ohe nenge yina a sa, nenge omumwayina omulumentu nenge 

omukiintu, ini ikwatitha oshidhila kuyo, oshoka endhindhiliko lyeiyapulo lye 

kuKalunga oli li komutse gwe. 

8Ethimbo alihe manga e li muunasiri, okwa yapulilwa Omuwa. 

9“Omafufu omayapuki gomunasiri ngele oga nyatekwa, molwashoka pe na omuntu a 

si ombaadhilila popepi naye, na tegelele omasiku gaheyali, opo a kulule omafufu ge 

noombenzi dhe; osho ngeyi ta ka kala a yogoka. 

10Mesiku etihetatu ne ete oonguti mbali nenge uungutyona uyali komuyambi posheelo 

shetsalihangano. 

11Omuyambi na yambe yimwe yi ninge eyonondjambo, nonkwawo yi ninge 

efikilondjambo, opo a gwanithe eitheto lye pamusindilo molwekwatathano lye 

nomudhimba. Esiku tuu ndyoka omuntu na yapule omafufu ge, 

12ye a tamekulule okwiiyapulila Omuwa ethimbo lye alihe lyuunasiri. Ethimbo 

lyonale itali yalulwa we, oshoka okwa kwatitha omafufu ge oshipwe. Na yambe 

ondjondjambo yonzigona yomumvo gumwe. 

13“Uuna omunasiri ta tsakanitha euvaneko lye, na gwanithe omisindilo. Na ye 

kosheelo shetsalihangano 

14e te etele Omuwa iimuna itatu yaa na oshipo: onzigona ondumentu yomumvo 

gumwe omolwefikilondjambo, onzigona onkiintu yomumvo gumwe 

omolwondjondjambo nonzi ondumentu omolwekwatathanondjambo. 

15Ne ete wo ontungwa yi na iikwiila inaayi tulwa efulika: iikwiila ya mbumbwakana 

ya ningwa nuusila womunziya wa lungilwa momagadhi gooholivi, uukwiila wa 

pepuka wa gwayekwa omagadhi gooholivi nondjambo yiikulya niikunuwa pamwe 

niimuna mbyoka. 

16“Ayihe mbika omuyambi ne yi ete koshipala shOmuwa, ye a yambe ondjondjambo 

nefikilondjambo. 

17Na yambele Omuwa onzi ondumentu omolwekwatathanondjambo te yi yamba 

pamwe nontungwa yiikwiila yaa na efulika; na yambe wo ondjambo yiikulya 

niikunuwa. 

18Omunasiri na kululithe omutse gwe posheelo shetsalihangano, nomafufu ge ne ga 

umbile momulilo ngoka tagu lungunitha po ekwatathanondjambo. 

19“Shampa oshooko shonzi sha pi mombiga, omuyambi ne shi kuthe pamwe 

noshikwiila shimwe sha mbumbwakana, e te yi tula peke lyomunasiri. 

20Omuyambi ne yi dhungadhungithe koshipala shOmuwa. Oyo ondjambo ondjapuki 

tayi ningi yomuyambi, pamwe nondete noshilama shonzi, mbyoka tayi ningi 

yomuyambi pampango. Konima yaambika omunasiri ota pitikwa a nwe omaviinu. 

21“Ndjika oyo ompango yaanasiri, ihe omunasiri ngele ota gandja euvaneko tali 

pitilile shoka egano lye tali pula, na tsakanithe shili euvaneko ndyoka.” 

Eyambeko lyOmuwa 

22Omuwa okwa lombwele Moses a ti: 

23“Lombwela Aaron noyana kutya mokuyambeka Aaisraeli oye na okutya ngeyi: 

24Omuwa ne ku laleke nuuyamba ye ne ku gamene. 

25Omuwa ne ku yelithile oshipala she ye ne ku sile ohenda. 

26Omuwa ne ku taalelithile oshipala she ye ne ku pe ombili.” 

27Osho ngeyi naa tumbulile Aaisraeli edhina lyandje, ngame notandi ya yambeke. 

NUMERI 7 

Omayambo gaawiliki 

1Moses sho a mana okudhika etsalihangano, okwe li gwayeke e te li yapula 

niikwaniipangitho yalyo ayihe, osho wo oshiyambelo niikwaniipangitho yasho. 

2Nena aakuluntu yomaludhi mboka ya li aawiliki yomazimo gaIsrael, aalumentu tuu 

mboka ya li aatonateli yomayalulo, 

3oye eta omayambo gawo kOmuwa: Omatemba gahamano noonani omulongo 

nambali, etemba limwe olya zi kaawiliki yaali, nonani okomuwiliki kehe. Sho ye ga 

gandja, 

4Omuwa okwa lombwele Moses e ta ti: 

5“Taamba omagano ngaka gokulongithwa miilonga omolwetsalihangano; ga pa 

Aalevi pailonga mbyoka ye na oku yi longa.” 

6Moses okwa gandja omatemba noonani kAalevi. 

7Omatemba gaali noonani ne okwe dhi gandja kAakwagerson, 

8nomatemba gane noonani hetatu okwe dhi gandja kAakwamerari. Iilonga yawo ayihe 

oya li yi na okulongwa mewiliko lyaItamar yaAaron. 

9Moses ina gandja omatemba nenge oonani kAakwakohat, oshoka oyo taa si 

oshimpwiyu shiilongitho iiyapuki mbyoka ye na oku yi humbata komapepe gawo. 

10Aawiliki oye eta wo omayambo, opo ya dhane oshituthi sheyapulo lyoshiyambelo. 

Sho ya li yi ilongekidha okugandja omagano gawo poshiyambelo, 

11Omuwa okwa lombwele Moses a ti: “Ya lombwela kutya esiku kehe lyethimbo 

lyomasiku omulongo nagaali, gumwe gwomaawiliki oku na okugandja omagano ge e 

ga gandjele eyapulo lyoshiyambelo.” 

12-83Omagano gawo oye ga gandja palandulathano ndika: 

Esiku Ezimo Omuwiliki 

1 Juda Nahshon yaAminadab 

2 Issaskar Netanel yaZuar 

3 Sebulon Eliab yaHelon 

4 Reuben Elizur lyaShedeur 

5 Simeon Shelumiel yaSurishaddai 

6 Gad Eljasaf lyaReguel 

7 Efraim Elishama lyaAmmihud 

8 Manasse Gamaliel yaPedazur 

9 Benjamin Abidan yaGidoni 

10 Dan Ahiezer yaAmmishaddai 

11 Aser Pagiel yaOkran 

12 Naftali Ahira yaEnan 

Omayambo ngoka ge etwa, oga li ga faathana: oshiyaha shimwe shoshisiliveli 

shoosekeli 130 nokayaha koshisiliveli koosekeli 70, ayihe pandjele yosekeli ndjoka 

hayi longithwa motempeli, ayihe iyali oya li yu udha uusila womunziya mwa tulwa 

omagadhi gooholivi omolwondjambo yiikulya; oshiyaha shimwe shoshingoli 

shoosekeli omulongo, shu udha uutsinino; ongombe yimwe ondumentu yomutanda, 

onzi yimwe ondumentu, onzigona yimwe yomumvo gumwe omolwefikilondjambo; 

noontsezi mbali, oonzi ntano oondumentu, iikombo itano noonzigona ntano 

dhomumvo gumwe omolwekwatathanondjambo. 

84-88Omayambo agehe kumwe ngoka ge etwa kaawiliki omulongo nayaali 

omolweyapulo lyoshiyambelo, oge li ngaashi taga landula mpaka: 

— iiyaha yoshisiliveli omulongo niiyali, uuyaha woshisiliveli omulongo nuuyali, 

ayihe kumwe yoosekeli 2 400 

— iiyaha yoshingoli omulongo niiyali, ayihe kumwe yoosekeli 120, yu udha iitsinino 

— oontsezi omulongo nambali, oonzi oondumentu omulongo nambali noonzigona 

omulongo nambali dhomumvo gumwe pamwe noondjambo dhiikulya, 

omolwomafikilondjambo 

— iikombo omulongo niiyali, omolwoondjondjambo 

— oontsezi omilongo mbali nane, oonzi oondumentu omilongo hamano, iikombo 

omilongo hamano, oonzigona omilongo hamano dhomumvo gumwe, 

omolwomakwatathanondjambo. 

89Moses sho a yi metsalihangano a ka popye nOmuwa, okwa uvu Omuwa ta popi 

naye ewi tali zi koshisiikilo shoshikethahangano, pokati kaakerubi yaali. 

NUMERI 8 

Oolamba tadhi tulwa peha lyadho 

1Omuwa okwa lombwele Moses a ti: 

2“Lombwela Aaron kutya sho ta tula oolamba heyali koshihukikwanyeka, ne dhi tule 

tuu tadhi minikile lwokomeho goshihukikwanyeka.” 

3Aaron okwe shi ningi: okwa tula oolamba okuminikila lwokomeho 

goshihukikwanyeka. 

4Oshihukikwanyeka ashihe, okuza kompadhi yasho sigo okuulenga woongala osha li 

sha ningwa moshingoli sha hambulwa, pashiholelwa shoka Omuwa u ulukile Moses. 

Eyapulo lyAalevi 

5Omuwa okwa lombwele Moses a ti: 

6“Yoolola mo Aalevi mAaisraeli noku ya yelitha 

7mohedhi tayi landula: ya shashamina nomeya geyelitho e to ya lombwele, yi 

ikululithe sheke omalutu gawo noya yoge oonguwo dhawo. Nena otaa kala ya 

yogoka. 

8Naa kuthe ontana yomutanda ondumentu nondjambo yiikulya kokutya, uusila 

womunziya mwa tulwa omagadhi gooholivi, manga ngoye to kutha ongombe 

ondumentu yi ninge eyonondjambo. 

9Gongaleka egongalo alihe lyaIsrael e to thikameke Aalevi komeho getsalihangano. 

10Aaisraeli naa tenteke iikaha yawo komitse dhAalevi, 

11manga Aaron te ya yapulile ndje, ya ninge ondjambo yedhugadhugo ya zi 

kAaisraeli, opo ya yakule ndje. 

12Aalevi naa tenteke iikaha yawo komitse dhoongombe mbali oondumentu; yimwe 

nayi yambwe eyonondjambo nonkwawo efikilondjambo, opo eyelithoyapulo lyAalevi 

li tsakanithwe. 

13“Yapulila ndje Aalevi, ya ninge ondjambo yandje yedhugadhungo nou ya tule 

metonatelo lyaAaron noyana. 

14Yoolola Aalevi mAaisraeli, opo ya ninge yandje. 

15Sho wa yelitha nokuyapula Aalevi, otaa vulu okuyakula metsalihangano. 

16Onde ya ithana peha lyaatango ayehe yAaisraeli, oyo noya ningi yandje mwene. 

17Sho nda dhipaga aatango yAayegipiti, onda yapula osheeli kehe shomuntu 

noshoshimuna, shi ninge shandje. 

18Ngashingeyi otandi kutha Aalevi peha lyaatango ayehe yAaisraeli, 

19notandi gandja Aalevi kuAaron noyana, ya ninge omagano ga za kAaisraeli 

okuyakula metsalihangano peha lyAaisraeli, opo ndi gamene Aaisraeli koshiponga 

shoka tashi ya adha, ngele taa hedha pehala eyapuki.” 

20Moses, Aaron nAaisraeli ayehe oya yapula Aalevi, ngaashi Omuwa a lombwele 

Moses. 

21Aalevi oyi iyelitha e taa yogo oonguwo dhawo, naAaron okwe ya yapula, ya ninge 

omagano gOmuwa. Okwe ya tsakanithile eyelithoyapulo. 

22Aantu oya longo ashihe, ngaashi Omuwa a lombwele Moses kombinga yAalevi. 

Aalevi noya tameke okulonga metsalihangano mewiliko lyaAaron noyana. 

23Omuwa okwa lombwele Moses e ta ti: 

24“Omulevi kehe e na omimvo omilongo mbali nantano nenge dhi vule po, oku na 

oku ka yakula metsalihangano, 

25nomepipi lyomimvo omilongo ntano ota zimbuka. 

26Ota vulu ngaa okukwatha Aalevi aakwawo okugwanitha iilonga yawo 

metsalihangano, ihe ke na okulonga we iilonga yo yene. Ano osho ngeyi u na 

okuuthila Aalevi iilonga yawo mbyoka ye yi pewa.” 

NUMERI 9 

Opaasa 

1Omuwa okwa lombwele Moses mombuga Sinai momwedhi gwotango gwomumvo 

omutiyali Aaisraeli sho ya tembudha mo muEgipiti. Okwa ti: 

2-3“Mesiku etimulongo netine lyomwedhi nguka, peningino lyetango, Aaisraeli oye na 

okudhana Opaasa pamautho agehe gayo.” 

4Moses okwa lombwele aantu ya dhane Opaasa, 

5nongulohi yesiku etimulongo netine lyomwedhi gwotango oye shi ningi mombuga 

Sinai. Aantu oya gwanitha ayihe, ngaashi Omuwa a lombwele Moses. 

6Okwa li aalumentu yi ikwatitha oshidhila shokukwata omudhimba, noinaa vula we 

okudhana Opaasa esiku ndyoka. Oya yi kuMoses naAaron 

7e taa ti: “Otwa nika oshidhila, oshoka otwa guma omudhimba, ihe omolwashike 

itaatu pitikilwa tu gandje omayambo gOmuwa pamwe nAaisraeli yalwe?” 

8Moses okwe ya yamukula a ti: “Tegeleleni, sigo nda mono eutho kOmuwa.” 

9Omuwa okwa lombwele Moses 

10a lombwele Aaisraeli ta ti: “Ngele ope na gumwe gwomune nenge gwomoluvalo 

lweni i inikitha oshidhila a guma omudhimba nenge a ya mondjenda yokokule, ndele 

okwa hala ngaa okudhana Opaasa, 

11ota pitikwa e yi dhane momwedhi tagu landula, ongulohi yesiku etimulongo netine 

lyomwedhi omutiyali. Naye yi dhane niikwiila inaayi tulwa efulika niigwanga iilulu. 

12Inaa hupitha ko iikulya sigo esiku tali landula yo inaa teya nando esipa lyoshimuna. 

Naa dhane Opaasa pamautho agehe. 

13Ihe omulumentu ngoka omuyelele ye ina za po a ye kokule ando note etha okudhana 

Opaasa, na dhimwe mo maantu yandje, oshoka ine eta omayambo gOmuwa pethimbo 

lyu uthwa. Omuntu a tya ngaaka oku na ondjo. 

14“Ngele ope na omukwiilongo a kala mokati keni a hala a dhiginine Opaasa, ne yi 

dhane pamautho nopamisindilo. Ompango oyo tuu ndjoka yimwe tayi utha 

aavalelwamo naakwiilongo.” 

Oshikogo shomulilo 

(Eks. 40:34-38) 

15Esiku ndyoka etsalihangano lya thikamekwa, oshikogo oshe li siikile. Ongulohi 

osha kala sha yeta omulilo, sigo taku shi. 

16Shika osha kala aluhe; oshikogo oshe li siikile, uusiku osha kala sha yeta omulilo. 

17Ano shampa tuu oshikogo sha yeluka po, Aaisraeli oya tembudha po oontanda e 

taye dhi yungile pokuma mpoka oshikogo sha kankama. 

18Aantu oya lundulula oontanda palombwelo lyOmuwa noye dhi yungu pashipango 

she. Oshikogo manga sha siikila etsalihangano, oya kala moontanda. 

19Uuna oshikogo sha siikila etsalihangano ethimbo ele, oya vulika kOmuwa yo inaa 

huma ko komeho. 

20Pomathimbo gamwe oshikogo osha kala owala sha siikila etsalihangano omasiku 

gamwe ageke, ihe aluhe oya kala moontanda nenge ya tembuka palombwelo 

lyOmuwa. 

21Momasiku gamwe oshikogo osha kala owala okuza ongulohi sigo ongula, noya 

tembuka, shaa tuu oshikogo sha yeluka po. Nando nashi kale uusiku nenge omutenya 

oshikogo sho sha yeluka po, otaa yi ashike. 

22Uuna oshikogo sha siikile etsalihangano omasiku gaali, omwedhi nenge omumvo 

nenge ethimbo ele, itaa tembuka. Ihe sho sha yeluka po, otaa tembuka. 

23Oya li haa tembudha po oontanda noku dhi yunga palombwelo lyOmuwa, ngaashi e 

ya lombwelithitha Moses. 

NUMERI 10 

Omankuma goshisiliveli 

1Omuwa okwa lombwele Moses ta ti: 

2“Ihambulithila omankuma gaali goshisiliveli ga hambulikika gokwiithana egongalo li 

gongale, opo mu tembuke moontanda. 

3Ewi lyomankuma agehe gaali shampa lyu uvika, egongalo alihe nali gongale 

posheelo shetsalihangano. 

4Ihe ngele enkuma limwe alike tali hikwa, nena aawiliki yomazimo naa gongalele 

pungoye. 

5Uuna omankuma taga hikwa momadhengo omafupi, nena omazimo ngoka ge li 

kuuzilo, naga tembuke. 

6Shampa taga hikwa olutiyali, nena omazimo gokuumbugantu naga tembuke. 

Omankuma nge taga hikwa, oontanda otadhi tembudhwa, 

7ihe opo egongalo li ithanwe li gongale, omankuma oge na okuhikwa newi li ili. 

8Omankuma ohaga hikwa kaayambi aana yaAaron. “Omautho ngaka oge na 

okudhigininwa komaluvalo geni aluhe sigo aluhe. 

9Uuna mwa ponokelwa kaatondi moshilongo sheni, hikeni omankuma ga kuge 

onkugo yolugodhi. Ngame, Omuwa Kalunga keni, otandi mu kwatha notandi mu 

hupitha miikaha yaatondi yeni. 

10Osho wo methimbo lyenyanyu — mOshituthi shomwedhi omupe nomiituthi yeni 

yilwe — omu na okuhika omankuma, sho tamu yamba omafikilondjambo 

nomakwatathanondjambo geni, nena otandi mu kwatha. Ongame Omuwa Kalunga 

keni.” 

Aaisraeli taa zi puSinai 

11Mesiku etimilongombali lyomwedhi omutiyali gwomumvo omutiyali oshikogo osha 

yeluka po kombanda yetsalihangano. 

12Aaisraeli noya tameke ondjenda yawo taa zi mombuga Sinai. Oshikogo osha 

kankama mombuga Paran. 

13Oyo oya zi po palombwelo lyOmuwa, ngaashi e ya lombwelithitha Moses, 

14noshaa ethimbo ya humu ko, oye shi ningi melandulathano limwe. Mboka ye li kohi 

yepandela lyoshitopolwa shaJuda, oya zi po tango, etanga netanga, mewiliko 

lyaNahshon yaAminadab. 

15Netanel yaZuar okwa li ta wilike ezimo lyaIssaskar, 

16naEliab lyaHelon oondyoka lyaSebulon. 

17Etsalihangano sho lya dhikulwa po, aantu yoludhi lwaGerson nolwaMerari oya zi 

po ya humbata etsalihangano. 

18Okwa landula ihe mboka ye li kohi yepandela lyoshitopolwa shaReuben taa ende 

etanga netanga mewiliko lyaElizur lyaShedeur. 

19Shelumiel yaSurishaddai okwa li ta wilike ezimo lyaSimeon, 

20naEljasaf lyaDeuel okwa li ta wilike ezimo lyaGad. 

21Opo ihe Aalevi yoludhi lwaKohat oya landula ko ya humbata iinima iiyapuki. 

Manga inaa thika kontanda ompe, etsalihangano olya adhika lya dhikwa nale. 

22Okwa landula mboka ye li kohi yepandela lyoshitopolwa shaEfraim, etanga 

netanga, mewiliko lyaElishama lyaAmmihud. 

23Gamaliel yaPedazur okwa li ta wilike ezimo lyaManasse, 

24naAbidan yaGidoni okwa li ta wilike ezimo lyaBenjamin. 

25Hugunina, mongundu yokugamena aatembuki konima okwa li mboka yokohi 

yepandela lyoshitopolwa shaDan ya piti mo etanga netanga mewiliko lyaAhiezer 

yaAmmishaddai. 

26Pagiel yaOkran okwa li ta wilike ezimo lyaAser, 

27naAhira yaEnan okwa li ta wilike ezimo lyaNaftali. 

28Ndika olyo elandulathano lyokuza moontanda etanga netanga, Aaisraeli sho taa 

thigi po oontanda e taa tembuka. 

29Moses okwa lombwele suwala ye Hobab yaJetro Omumidiana ta ti: “Otu li 

pokuthika kehala ndyoka Omuwa a ti ote li tu pe. Okwa uvaneke a laleke Israel 

nuuyamba, onkee ila tu yeni pamwe, notatu ka topoleni oshihakanwa.” 

30Hobab okwa yamukula a ti: “Aawe, ngame ondi na okushuna kevi lyetu 

nokoyaandjetu.” 

31Moses okwa ti: “Tu kwatha tuu, waa tu thige po, oshoka ongoye wa tseya nawa 

ombuga noto vulu oku tu ulukila mpoka tatu yungile oontanda. 

32Ngele otatu yeni, nena omayambeko agehe ngoka Omuwa te ke tu yambeka nago, 

otatu ke ga topoleni.” 

Etembu lyAaisraeli 

33Aantu sho ya zi puSinai, ondundu yOmuwa, oye ende omasiku gatatu. 

Oshikethahangano shOmuwa oshe ya tetekelele, opo shi ya monene ehala lyokuyunga 

oontanda. 

34Ethimbo kehe taa zi montanda, oshikogo shOmuwa osha tengelele kombanda yawo 

omutenya. 

35Shampa oshikethahangano sha thikama shi ye, Moses oti igidha ta ti: “Omuwa, 

yambuka: halakanitha aatondi yoye nou kondjithe mboka ye ku tonde.” 

36Uuna tashi kankama, oti igidha ta ti: “Omuwa, galuka, u ye koongundu dhomayuvi 

ogendji dhAaisraeli.” 

NUMERI 11 

Tabera 

1Aantu oya tameke okungungutulila Omuwa omolwomaudhigu. Omuwa sho e ya uvu, 

okwa geye, nomulilo gwOmuwa ogwa yaka mokati kaantu. Ogwa hwama mokati 

kawo e tagu lungunitha po oontanda dhokooha. 

2Aantu oya kugile Moses ekwatho; oye okwa galikana Omuwa, omulilo nogwa dhimi. 

3Ehala ndyoka olya lukwa Tabera, oshoka omulilo gwOmuwa ogwa li gwa hwama 

mokati kawo. 

Moses ta hogolola aawiliki omilongo heyali 

4Okwa li ku na aakwiilongo mokati kAaisraeli. Oya li ye na omwamwa gwonyama, 

nAaisraeli yo yene oya tameke okungungutula taa ti: “Akwetu, olye te tu pe onyama 

tu lye? 

5MuEgipiti otwa li hatu li oohi, ngaashi twa hala, dho inadhi futwa nando osha. Otatu 

dhiladhila okatanga kombihu, ookanuwa, oomboganyanga, oonyanga 

noonyalanyanga. 

6Ihe ngashingeyi otwa loloka, oshoka kape na sha shokulya kape na sha shilwe, 

omanna owala aluhe!” 

7(Omanna oya li ya fa oombuto oonshona oontokeleshunga. 

8Aantu oya yi ko noye yi toola, ye yi tsu koshini e taye yi teleke mombiga e taye yi 

anda omakaka. 

9Oya li yi na omulyo gwa fa oshikwiila she elelwa momagadhi gooholivi. Omume sho 

ya gwile moontanda, nomanna oya gwile mo wo.) 

10Moses okwa uvu aantu taa ngungutula yo ya thikama moongundu piiyelo yomatsali 

gawo. Ondjahi yOmuwa noya hwama, naMoses wo okwa li u uvite nayi. 

11Moses okwa ti kOmuwa: “Omolwashike wa hindi ndje? Omolwashike inoo sila ndje 

ohenda? Omolwashike wa pe ndje omutenge gwaantu mbano ayehe? 

12Hangame nde ya shita, hangame nde ya vala ndishi! Omolwashike to ti nandi ya 

yamuthe noku ya humbata momaako ya fa uuhanona noku ya fala kevi ndyoka we li 

uvanekele ootatekulu nokugana? 

13Onyama otandi yi adha peni yokuliwa kaantu ayehe mbano? Oshoka otaa lilile ndje 

taa ti: ‘Tu pa onyama tu lye.’ 

14Itandi vulu we okwiihumbatela aantu mbaka ongame awike, oya tona ndje. 

15Ngele osho to ningi ndje ngaaka, sila ndje ohenda u dhipage ndje, opo ndaa kale we 

muudhigu u thike mpaka.” 

16Omuwa okwa lombwele Moses a ti: “Gongaleka aalumentu omilongo heyali ya 

simana ya talwa oyo aawiliki yoshigwana. Ya eta kungame posheelo shetsalihangano 

e to ya lombwele, ya thikame pamwe nangoye. 

17Otandi ka kulukila pohi e tandi popi nangoye notandi kutha ombepo mombepo 

ndjoka nde ku pa e tandi yi tula muyo. Nena otaye ku kwatha mokuhumbata 

omutenge gwaantu mbaka, opo waa gu humbate ngoye awike. 

18Ngashingeyi lombwela aantu to ti: ‘Iyapuleni omolwesiku lyangula; otamu ka mona 

onyama mu lye. Omuwa okwe mu uvu, sho tamu mu thiminike tamu ti: Otwa hala 

onyama tu lye! MuEgipiti otwa li nawa. Ngashingeyi Omuwa ote ke mu pa onyama, 

one nomu na oku yi lya. 

19Omu na oku yi lya, hasiku limwe nenge omasiku gaali nenge gatano nenge 

omulongo nenge omilongo mbali nokuli, 

20aawe, omwedhi aguhe, sigo tayi pitile momayulu notayi mu kungitha. Shika otashi 

ningwa, oshoka omwe ekelehi Omuwa, ngoka e li mokati keni, nomwe mu 

ngungutulile tamu ti ando otwa kalele nani muEgipiti.’ ” 

21Moses okwa ti kOmuwa: “Otandi enditha aantu 600 000, noto ti oto ya pe onyama 

ya gwana omwedhi. 

22Oku na tuu oongombe, iikombo noonzi dha gwana dhi dhipagwe, opo ya kute? 

Nenge oohi adhihe dhomefuta tadhi ya gwanene?” 

23Omuwa okwa yamukula a ti: “Oshikaha shOmuwa oshifupi nani? Oto ke shi tala, 

ngele shoka nda popi, otashi gwanithwa nenge aawe!” 

24Moses okwa piti mo e ta lombwele aantu shoka Omuwa a popi. Okwa gongaleke 

aawiliki omilongo heyali e te ya tula momukunkulo gwetsalihangano. 

25Omuwa okwa kulukile pohi e li moshikogo e ta popi naye. Okwa kutha ombepo 

mombepo ndjoka a pele Moses e te yi tula maawiliki omilongo heyali. Ombepo sho 

ye ya lambele, oya tameke okuhunganeka, ihe inashi kala olule. 

26Aawiliki yaali yomomilongo heyali, Eldad naMedad, oya li ya thigala montanda yo 

inaa ya kosheelo shetsalihangano. Ombepo ye ya lambelele montanda noya tameke 

okuhunganeka. 

27Omugundjuka gumwe okwa matuka a ka lombwele Moses shoka Eldad naMedad 

taa ningi. 

28Nena Josua yaNun, ngoka a kala omuyakuli gwaMoses okuza kuugundjuka we, 

okwa nukile moohapu ta lombwele Moses ta ti: “Tatekulu, ya ganda!” 

29Moses okwa yamukula a ti: “Owa sila ndje efupa? Ngame onda hala, Omuwa a pe 

aantu ayehe ombepo, ya hunganeke!” 

30Opo ihe Moses naawiliki Aaisraeli omilongo heyali oya shuna moontanda. 

Iimote 

31Omuwa okwa pepitha ombepo ya zi kefuta ye etelele iimote e tayi tengele oondja 

mbali kombanda yontanda. Iimote oya lambele montanda nomudhingoloko gwayo 

oshinano shesiku limwe. 

32Aantu oya tameke okukwata iimote. Oye yi kwata omutenya tuu ngoka aguhe, 

uusiku auhe nesiku lya landula. Ngoka a kwata iishona, oye ngoka a kwata 

oondoloma omulongo nayimwe. Oye yi aneke nontanda ayihe, opo yi kukute. 

33Onyama manga yi li momakana gawo, ondjahi yOmuwa oya hwamene aantu e tayi 

ya tukulile elega mokati kawo. 

34Ehala ndyoka olya lukwa Kibrot Taava (kokutya Oombila dhomwamwa), 

molwashoka omo ya fumvike aantu mboka ya li ye na omwamwa gwonyama. 

35Aantu oya tembuka muKibrot-Taava ya yi kuHazerot e taa lumbu ko. 

NUMERI 12 

Miriam ta geelwa 

1Moses okwa hokana omukiintu Omukusha, ihe Miriam naAaron oye shi mu 

tamanekele. 

2Oya ti: “Omuwa ota popi ashike naMoses? Ita popi nando natse?” Omuwa oku uvu 

shoka ya ti. 

3(Moses okwa li omulumentu omwiifupipiki e vule aantu ayehe kombanda yevi.) 

4Ohaluka Omuwa okwa lombwele Moses, Aaron naMiriam a ti: “Onda hala ne amuhe 

yatatu mu pite mo mu ye ketsalihangano.” Oyo noya yi ko, 

5nOmuwa okwa kulukile pohi moluzigi lwoshikogo a thikama posheelo 

shetsalihangano nokwi igidha a ti: “Aaron! Miriam!” Oyo ayehe yaali oya holoka 

komeho, 

6Omuwa nokwa ti: “Ngashingeyi uvii ko shoka tandi popi! Ngele ope na aahunganeki 

mokati keni, ongame tandi ya ihololele momamoniko notandi ya lombwele 

moondjodhi. 

7Ope na eyooloko, ngele otandi popi nomuntu gwandje Moses. Onde mu langeke 

omudhiginini gwaantu yandje ayehe Aaisraeli. 

8Otandi popi naye twa talathana oshipala noshipala, sha yela, hamootumbutumbu. 

Okwa mono nokuli olupe lwandje! Omolwashike ano inaamu tila okusheka omuntu 

gwandje Moses?” 

9Omuwa okwe ya geele nokwa zi po. 

10Oshikogo sho sha yeluka po petsalihangano, ohaluka Miriam okwa toka oshilundu a 

fa omahegele gomongwa. Aaron sho e mu tala nokwa mono, sho a toka oshilundu, 

11okwa ti kuMoses: “Tatekulu, ombili, ino tu geelela uulunde wetu mboka twe u ningi 

muugoya wetu. 

12Ino mu etha a ninge a fa okahanona ka valwa ka sa, olutu lwako lwo olela kombinga 

moshivalelo shayina.” 

13Moses okwa kugile Omuwa ekwatho a ti: “Kalunga, mu aludha!” 

14Omuwa okwa yamukula a ti: “Ando ohe e mu hiyile omayeye moshipala, oku na 

okuhumbata omupya gwe omasiku gaheyali. Mu yoolola montanda omasiku gaheyali, 

konima yago ota vulu okugalukila mo.” 

15Miriam okwa li e edhililwa pondje yontanda omasiku gaheyali, naantu inaa huma 

ko, sigo a galukile mo. 

16Konima yomasiku ngaka aantu oya tembuka muHazerot e taa ka yunga oontanda 

mombuga Paran. 

NUMERI 13 

Oondaadhi 

(Deut. 1:19-33) 

1Omuwa okwa lombwele Moses a ti: 

2“Hogolola gumwe gwomaawiliki mezimo kehe lyomazimo omulongo nagaali, opo u 

ya tume oondaadhi ya ka ndaadhe evi lyaKaanan, ndyoka tandi ka pa Aaisraeli.” 

3-15Moses okwa tumu aawiliki, ngaashi taa landula: 

Ezimo Omuwiliki 

Reuben Shammua yaSakkur 

Simeon Shafat yaHori 

Juda Kaleb kaJefunne 

Issaskar Igal yaJosef 

Efraim Hosea yaNun 

Benjamin Palti yaRafu 

Sebulon Gadiel yaSodi 

Manasse Gadi yaSusi 

Dan Ammiel yaGemalli 

Aser Setur yaMikael 

Naftali Nakbi yaVofsi 

Gad Geuel yaMaki 

16Ndhika odho oondaadhi ndhoka Moses a tumu, dhi ka ndaadhe oshilongo. Okwa 

lundulula edhina lyaHosea yaNun, li ninge Josua. 

17Moses sho e dhi tumu, okwa ti kudho: “Indeni lwokuumbangalantu mu ye 

kuumbugantu waKaanan, sigo omoshilongo shokoondundu. 

18Taleni, evi nkene li li, naantu ye li mo oye thike peni noye na oonkondo dhi thike 

peni. 

19Taleni, evi ngele ewanawa nenge ewinayi, naantu yalyo ngele oya kala miilando yi 

li puuyelele nenge oya tungilwa omadhingililokuma ga kola. 

20Taleni, evi ngele olyo ondoka nenge olya hekuka, nongele oli na omiti. Seni 

oshimpwiyu mu etelele iiyimati mbyoka yi li ko.” (Olya li ethimbo lyetiligano 

lyomandjembele.) 

21Aalumentu oya yi kuumbangalantu e taa ndaadha evi okuza kombuga Zin 

muumbugantu ondjila ayihe sigo oRehob, popepi netaulilo lyaHamat 

muumbangalantu. 

22Tango oya yi kuumbugantu wevi noye ya kuHebron, hoka kwa kala omaludhi 

gaAhiman, gaSheshai nogaTalmai, oluvalo lwomuhoko gwaalefule halu ithanwa 

Aayanaki. (Hebron osha tungwa, sho pwa piti omimvo heyali, opo Zoan muEgipiti shi 

tungwe.) 

23Oye ya mesilu Eshkol noya tete mo ehila lyomandjembele lya humbatwa 

komutenge kaalumentu yaali ye li inda. Oye eta wo oondunga dhomugranati 

noonkwiyu. 

24(Ehala ndyoka oye li luku Eshkol molwehila lyomandjembele ndyoka Aaisraeli ya 

tete mo.) 

25Sho ya ndaadha evi omasiku omilongo ne, oondaadhi odha shuna 

26kuMoses, Aaron nokegongalo alihe lyaIsrael muKadesh mombuga Paran. Oya 

hokolola shoka ya mono noye ya ulukile iiyimati mbyoka ye yi eta. 

27Oya ti kuMoses: “Otwa ndaadha evi notwe li mono kutya olya tondoka shili 

omahini nomagadhi goonyushi; iiyimati yimwe oyo mbika. 

28Ihe aantu mboka ye li mo, oya kola, niilando yawo iinene unene noya kola. 

Mupyamunene otwa mwene mo wo aalefule, oluvalo lwaAnak. 

29Aayamaleki oya kala muumbugantu wevi; Aaheti, Aayebusi nAayamori oya kala 

moshilongo shokoondundu; Aakaanana oya kala pEfuta lyopokati nokulambalala 

omulonga Jordan.” 

30Kaleb okwa ngungumaneke aantu mboka ya li taa tamaneke Moses e ta ti: “Otatu 

vulu oku ya matukila noku ya sinda. Otu na oonkondo okulala evi ndyoka.” 

31Ihe aantu mboka ya yile ko naKaleb, oya ti: “Aawe, katu na oonkondo oku ya 

matukila. Aantu mbeyaka oye na oonkondo ye tu vule.” 

32Oya taandelitha omutoto mokati kAaisraeli omolwevi ndyoka ya ka ndaadhele. Oya 

ti: “Evi ndyoka twe endagula, kali na olunza lwokupalutha aakalimo; naantu mboka 

twa mono, aaleeleka, 

33otwa mwene mo nokuli aalefule, oluvalo lwaAnak. Sho twi itala, otu wete 

aashuushuka; nomomeho gawo osho tu li wo.” 

NUMERI 14 

Aantu taa tamanana 

1Egongalo alihe olya tameke okukudhila nolya lili uusiku auhe. 

2Oya tamaneke Moses naAaron noya ti: “Osha li oshihwepo okusila muEgipiti, nenge 

nokuli mombuga muka! 

3Omolwashike Omuwa te tu fala koshilongo shoka? Otatu ka dhipagelwa molugodhi, 

naakiintu yetu naana yetu taa ka kwatwa po. Kashi shi oshipu, tu shune kuEgipiti?” 

4Oya lombwelathana ya ti: “Natu hogololeni omuwiliki, tu shuneni kuEgipiti!” 

5Nena Moses naAaron oyi inyongamene pevi montaneho yaantu ayehe. 

6Josua yaNun naKaleb kaJefunne, oondaadhi mbali, oya tuula oonguwo dhawo 

moluhodhi 

7e taa lombwele aantu taa ti: “Evi ndyoka twa ndaadha, olyo evi ewanawa. 

8Omuwa ngele okwe tu hokwa, ote tu fala ko e te tu pe evi ndyoka lya tondoka 

omahini nomagadhi goonyushi. 

9Inamu tsa ondumbo nOmuwa, ne inamu tila aantu mboka ya kala mo. Otatu ya sindi 

nuupu. Omuwa oku li pamwe natse nokwa sindi iikalunga mbyoka tayi ya gamene, 

ano inamu tila.” 

10Egongalo alihe olya ti, naa dhipagwe nomamanya, ihe ohaluka aantu oya mono 

olwaadhi lwa adhimine etsalihangano. 

Moses ta galikanene oshigwana 

11Omuwa okwa ti kuMoses: “Sigo uunake aantu mbaka taa kala nokudhina ndje? Sigo 

uunake taa tindi okwiinekela ndje, nando onda longa iikumithalonga mokati kawo? 

12Otandi ya tumine elega li ya kombe po, ihe otandi ku ningi he yoshigwana oshinene 

noshi na oonkondo dhi vule dhaambaka.” 

13Moses okwa ti kOmuwa: “Owa tembudha aantu mbaka muEgipiti koonkondo 

dhoye. Aegipiti nge taa kundana shoka wa ningile aantu yoye, 

14otaye ke shi lombwela aantu mboka ya kala mevi ndika. Aantu mbaka oyu uva nale 

kutya ongoye, Omuwa, u li putse nowe tu ihololela, oshikogo shoye sho tashi tu 

siikile noto tu tetekelele moshikogo shomuzile omutenya, nuusiku omoshikogo 

shomulilo. 

15Ngashingeyi ngele to dhipaga po aantu yoye ayehe, iigwana mbyoka tayi kundana 

shoka wa ningi, otayi ka tya: 

16‘Omuwa okwa dhipagele aantu ye mombuga, oshoka okwa nyengwa oku ya thikitha 

kevi ndyoka e ya uvanekele e li ya pe.’ 

17Ngashingeyi, Omuwa, otandi galikana, tu ulukila oonkondo dhoye, ngoye u ninge 

ngaashi wa uvaneke wa ti: 

18‘Ongame, Omuwa, omunamutimahenda nomunesilohenda enene. Ohandi dhimi po 

oondjo nomayono, ihe ihandi etha inaandi geela. Ohandi kongolola omayono goohe 

moyana sigo okoluvalo olutitatu nolutine.’ 

19Ngashingeyi, Omuwa, paunene wesilohenda lyoye ndyoka ihaali lunduluka, dhima 

po oondjo dhaantu mbaka, ngaashi ho ya dhimine po shito, sho ya tembudha 

muEgipiti.” 

20Omuwa okwa yamukula a ti: “Otandi ya kuthile po, ngaashi wa galikana. 

21Ihe otandi uvaneke kutya oshili, ngaashi ndi na omwenyo, nevi alihe lyu udha 

eadhimo lyOmuwa, 

22kape na nando ogumwe gwomaantu mbaka ye na omwenyo ngashingeyi, ta yi mevi 

ndyoka. Oya mono eadhimo lyandje niinyengandunge mbyoka nde yi longo muEgipiti 

nomombuga, ihe oya hindi ndje lwomulongo yo inaa pulakena ewi lyandje. 

23Itaa ka ya mo mevi ndyoka nde li uvanekele oohekulu. Kape na ngoka gwomuyo a 

dhini ndje, ta yi mo. 

24Ihe omuntu gwandje Kaleb, ngoka e na ombepo yi ili nokwi inekela ndje, otandi ke 

mu fala mevi ndyoka e ke li ndaadhele, notali ningi eliko lyoluvalo lwe. 

25Ihe oshoka Aayamaleki nAakaanana oya kala momasilu, shuneni ngula mu ye 

kombuga nondjila ndjoka yu uka kEkololo lyaAkaba.” 

Omuwa ta geele aanandumbo naye 

26Omuwa okwa lombwele Moses naAaron a ti: 

27“Sigo uunake aantu mbaka aawinayi taa tsikile okutamaneka ndje? Onda vulwa 

okupulakena oontamanana! 

28Ya lombwela u tye: ‘Otandi gana kutya oshili, ngaashi ndi na omwenyo, otandi 

ningi ngaashi mwa pula. Ongame, Omuwa, nda popi. 

29Payalulo amuhe mboka mwa li mwa adha oomvula omilongo mbali nenge dhi vule 

po, otamu ka sa, nomidhimba dheni otadhi ka halakana mombuga ndjika, oshoka mwa 

tsu ondumbo nangame. 

30Kape na nando ogumwe gwomune ta yi mevi ndyoka nda li ndu uvaneke negano 

nde li mu pe, kakele kaKaleb naJosua. 

31Omwa ti aana yeni otaa ka kwatwa po, ihe oyo tandi ka fala mevi ndyoka mwe li 

ekelehi, notali ka ninga lyawo. 

32Ne otamu ka sila mombuga muka. 

33Aana yeni otaa ka endagula nombuga omimvo omilongo ne taa hepekwa 

kokwiitekapo kweni, sigo omuhugunini gwomune a si po. 

34Otamu ke shi mona moluulunde weni omimvo omilongo ne, omumvo gumwe ogu 

lile po esiku kehe mwa pititha mokundaadha evi. Otamu ke shi tseya shoka tashi ti, 

ngele tandi mu iteka. 

35Otandi gana kutya otandi shi mu ningile, aantu ne aawinayi mwa gongala mu tse 

ondumbo nangame. Amuhe otamu ka sila muka mombuga, ongame, Omuwa, nde dhi 

popya.’ ” 

36-37Ihe aalumentu mboka Moses a tumine okundaadha evi, sho ya taandelitha 

moshigwana uumbanda molwevi ndyoka e tashi tamanekitha Moses, Omuwa okwe ya 

tumine oshivu e taa si. 

38Josua naKaleb ayeke oya hupu ko maalumentu mboka ya ka ndaadhele evi. 

Oonkambadhala okuya moshilongo 

(Deut. 1:41-46) 

39Moses okwa hokololele oshigwana ashihe shoka Omuwa a popi, oyo noya lili 

omahodhi omapyu. 

40Ongula sho kwa shi, oya meneka ya ye koshilongo shokoondundu taa ti: “Otwi 

ilongekidha okuya kevi ndyoka Omuwa e li tu uvanekele. Otwa zimina eyono lyetu.” 

41Moses okwa ti: “Omolwashike itaamu vulika kOmuwa ngashingeyi? Itamu tompola 

sha! 

42Inamu ya. Omuwa ke li pamwe nane, naatondi yeni otaye ke mu sinda. 

43Ngele tamu tsakaneke Aayamaleki nAakaanana, otamu ka sila molugodhi; Omuwa 

ita ka kala pamwe nane, oshoka omwa tindi oku mu landula.” 

44Natango oya tangalala e taa yi koshilongo shokoondundu, nando oshikethahangano 

shOmuwa naMoses ina za mo montanda. 

45Nena Aayamaleki nAakaanana mboka ya kala mo, oye ya ponokele e taye ya sindi e 

taye ya lambalala sigo okuHorma. 

NUMERI 15 

Omautho goondjambo 

1Omuwa okwa lombwele Moses a ti: 

2“Lombwela Aaisraeli u tye: Ngele tamu ka ya mevi lyokukalamo, ndyoka tandi li mu 

pe, 

3otamu vulu okuyambela Omuwa ongombe ondumentu, onzi ondumentu, onzi nenge 

oshikombo, shi ninge efikilondjambo nenge ontselelandjambo mokugwanitha 

euvaneko nenge omuntu ta yamba pahalo lye mwene nenge ondjambo yomoshituthi 

shontumba; ezimba lyoondjambo ndhika otali opalele Omuwa. 

4-5Kehe ngoka ta yambele Omuwa efikilondjambo lyonzi nenge lyoshikombo, ne ete 

pamwe noshimuna kehe oograma mbali dhuusila womunziya wa lungilwa molita 

yimwe yomagadhi gooholivi, u ninge ondjambo yiikulya. Ne ete wo olita yimwe 

yomaviinu ga ninge oshinuwandjambo. 

6Uuna onzi ondumentu tayi yambwa, pamwe nayo napa yambwe ondjambo yiikulya 

yoograma ne netata lyuusila womunziya wa lungilwa momagadhi gooholivi golita 

yimwe noshititano. 

7Omolwoshinuwandjambo omuntu ne ete olita yimwe noshititano shomaviinu. 

Ezimba lyoondjambo ndhika otali opalele Omuwa. 

8Uuna ongombe ondumentu tayi yambelwa Omuwa yi ninge efikilondjambo nenge 

ontselelandjambo mokugwanitha euvaneko nenge ekwatathanondjambo, 

9napa yambwe ondjambo yiikulya yuusila womunziya woograma hamano netata wa 

lungilwa moolita mbali dhomagadhi gooholivi, 

10pamwe noolita mbali dhomaviinu. Ezimba lyondjambo ndjika otali opalele Omuwa. 

11“Shika osho shoka tashi ningwa, ngele taku yambwa ongombe ondumentu, onzi 

ondumentu, onzi nenge oshikombo. 

12Uuna taku yambwa iimuna yi vule shimwe, pamwe noshimuna kehe naku yambwe 

ondjambo yasho yiikulya nomaviinu. 

13Omuisraeli kehe ne shi ninge, uuna ta yamba ondjambo yiikulya, ezimba lya nika 

nawa tali opalele Omuwa. 

14Pethimbo kehe omukwiilongo a kala mokati keni, kashi na nee mbudhi, okathimbo 

okafupi nenge ethimbo ele, ta yamba oondjambo dhiikulya, ezimba lya nika nawa tali 

opalele Omuwa, oku na okugwanitha omautho tuu ngoka. 

15Osho ngaaka omautho ngoka tage mu manga aluhe sigo aluhe one yene 

naakwiilongo mboka ya kala mokati keni. Ne nayo omu thike pamwe koshipala 

shOmuwa. 

16Oompango tuu ndhoka dhimwe nomautho tage mu pula, osho nayo wo.” 

17Omuwa okwa lombwele Moses a ti: 

18“Lombwela Aaisraeli u tye: Ngele tamu ka ya mevi ndyoka tandi li mu pe, 

19omu na okugandja omagano kOmuwa miikulya mbyoka tamu li. 

20Nge tamu teleke iikwiila, gandjeni oshikwiila shotango shiilya iipe omagano 

kOmuwa. Nashi ninge ondjambo tayi zi kolupale. 

21Ondjambo ndjika yomiikwiila ya telekwa miilya iipe, ne omu na oku yi gandja 

kOmuwa aluhe sigo aluhe. 

22“Ngele otamu ningi epuko noitamu gwanitha oshipango shontumba Omuwa a 

lombwele Moses, 

23— ano okuza kesiku ndyoka Omuwa a lombwele Moses iipango ye sigo 

okomaluvalo tage ya ngele itamu gwanitha sha shomiipango — 

24ihe egongalo lya yono mokwaashiwo, nali yambe ongombe ondumentu yi ninge 

efikilondjambo, ezimba lya nika nawa tali opalele Omuwa, pamwe nondjambo 

yiikulya nomaviinu. Naa yambe wo oshikombo oshilumentu shi ninge eyonondjambo. 

25Omuyambi na gwanithe eyelithoyapulo lyegongalo, notali dhiminwa po, oshoka 

epuko olya li mokwaashiwo, nolye etele Omuwa efikilondjambo neyonondjambo 

lyalyo. 

26Egongalo alihe lyaIsrael naakwiilongo ya kala mokati kawo otaa dhiminwa po, 

oshoka shaa ngoka okwa li mepuko. 

27“Ngele omuntu gumwe oye a yono mokwaashiwo, na yambe oshikombo oshikiintu 

shomumvo gumwe shi ninge eyonondjambo. 

28Poshiyambelo omuyambi ota gwanitha eyelithoyapulo lyomuntu ngoka, nota kala a 

dhiminwa po. 

29Eutho ndika olimwe kukehe ngoka ta yono mokwaashiwo, na kale nee Omuisraeli 

nenge omukwiilongo a kala mokati kAaisraeli. 

30“Ihe omuntu ngoka ta yono owina, na kale nee omuvalelwamo nenge 

omukwiilongo, oku na ondjo yokuhinda Omuwa noku na okudhipagwa, 

31oshoka okwa dhini shoka Omuwa a popi nokwa yono owina iipango ye. Okwi 

ilongela eso.” 

Omuyoni gwEsabati 

32Esiku limwe manga Aaisraeli ya li mombuga, okwa monika omulumentu ta tyaya 

iikuni mEsabati. 

33Okwa falwa kuMoses, Aaron negongalo alihe, 

34noye mu manga, oshoka inaa tseya nkene ye na oku mu ninga. 

35Omuwa okwa ti kuMoses: “Omulumentu ngoka oku na okudhipagwa; egongalo 

alihe nali mu dhipage nomamanya pondje yoontanda.” 

36Egongalo alihe olye mu fala pondje yoontanda e tali mu dhipaga nomamanya, 

ngaashi Omuwa a lombwele Moses. 

Omautho goondjendjelela 

37Omuwa okwa lombwele Moses a ti: 

38“Lombwela Aaisraeli u tye: Itungileni oondjendjelela dhi endjelele koonkotso 

dhomizalo dheni ne mu tule ko ongodhi ombulau kondjendjelela kehe. Shika omu na 

oku shi ninga aluhe sigo aluhe. 

39Oondjendjelela ohadhi mu dhimbulutha iipango yandje shaa ethimbo tamu dhi tala, 

opo mu vulike kuyo; nena itamu pilamene ndje we nokulandula omahalo nuuhalu 

weni. 

40Oondjendjelela ohadhi mu dhimbulutha mu dhiginine iipango yandje notamu ningi 

ihe yandjelela. 

41Ongame Omuwa, Kalunga keni; onde mu tembudha muEgipiti ndi ninge Kalunga 

keni. Ongame Omuwa.” 

NUMERI 16 

Oshipotha shaKora, Datan na Abiram 

1-2Kora kaIzhar, omutekulu gwaKohat yaLevi, yo pamwe naDatan naAbiram, aana 

yaEliab, naOn yaPelet yaReuben oya tsile Moses ondumbo pamwe naalumentu 250 

yomAaisraeli, aawiliki ya simana ya hogololwa kegongalo. 

3Oya gongalele Moses naAaron e taa ti kuyo: “Omwa pitilila unene! Iilyo ayihe 

yegongalo oyOmuwa, nOmuwa oku li pamwe natse atuhe. Omolwashike ano ngoye, 

Moses, to inenepekele kombanda yegongalo lyOmuwa?” 

4Moses sho e shi uvu, okwi ihata pevi e ta galikana. 

5Opo ihe okwa ti kuKora naalanduli ye: “Ongula yanakwasha Omuwa ota ka ulika, 

olye ngoka gwe. Ngoka gwe, kokutya ngoka e mu hogolola, ote mu pitika a hedhe 

koshiyambelo. 

6-7Ongula yanakwasha, ngoye Kora naalanduli yoye, kutheni iikangwa yomulilo, tulii 

mo omakala ga hanya niitsinino ne mu yi fale koshiyambelo. Opo mpoka tatu ka 

mona, olye gwomutse a hogololwa kOmuwa. Aalevi ne, omakamba geni oga vuka 

unene!” 

8Moses okwa lombwele natango Kora a ti: “Aalevi ne, pulakeneni! 

9Inashi mu gwanena nani, Kalunga kaIsrael sho e mu yoolola megongalo lyaIsrael mu 

hedhe kuye metsalihangano, opo mu thikame montaneho yegongalo noku li yakula? 

10Okwe mu pe esimano ndika pamwe nAalevi ooyakweni, ihe ngashingeyi omwa hala 

ishewe noshilonga shuuyambi. 

11Sho tamu tsu ondumbo naAaron, otashi ti otamu kondjitha Omuwa.” 

12Moses okwa tumu elaka i ithana Datan naAbiram, ihe oya ti: “Itatu ya ko! 

13Inashi gwana nani, sho we tu tembudha mevi lya tondoka omahini nomagadhi 

goonyushi, opo u tu dhipagele mombuga? Ngashingeyi owa hala u tu pangele? 

14Ou shi owe tu eta kevi ndyoka lya tondoka omahini nomagadhi goonyushi nowe tu 

pe omapya niitsambe yomiviinu? Ou shi oto vulu u tu kotokele? Itatu ya ko!” 

15Moses okwa geye nokwa lombwele Omuwa a ti: “Ino taamba omayambo 

gaalumentu mbaka taye ga yamba. Ngame inandi ya ninga nayi. Ine kutha nando 

ogumwe nando oko okasino.” 

16Moses okwa ti kuKora: “Ongula yanakwasha ngoye naalanduli yoye ayehe omu na 

okuholoka ketsalihangano. Aaron oko ta ka kala wo. 

17Shaa ngoka gwomune ota kutha oshikangwa she shomulilo a tula mo iitsinino note 

yi yamba koshiyambelo.” 

18Omulumentu kehe okwa kutha ihe oshikangwa she a tula mo omakala ga hanya 

niitsinino nokwa thikama posheelo shetsalihangano pamwe naMoses naAaron. 

19Kora okwa gongaleke egongalo alihe, nolya thikama lya taalela Moses naAaron 

posheelo shetsalihangano. Ohaluka eadhimo lyOmuwa olya adhimine egongalo alihe, 

20Omuwa nokwa lombwele Moses naAaron ta ti: 

21“Zii po utale paantu mbano, notandi ya kombo po mbalambala.” 

22Ihe Moses naAaron oya tsu iipala yawo pevi e taa ti: “Akutu, Kalunga, Kalunga, 

ongoye othithiya yomwenyo aguhe. Ndishi omuntu gumwe awike a yono noto geele 

egongalo alihe?” 

23Omuwa okwa ti kuMoses: 

24“Lombwela aantu ya ze po pomatsali gaKora, Datan naAbiram.” 

25Moses okwa yi kuDatan naAbiram a thindikilwa kaawiliki yAaisraeli. 

26Okwa lombwele aantu a ti: “Thikameni kokule nomatsali gaantu mbaka aadhudhu, 

ne inamu guma iinima yawo ayihe, opo mwaa kombwe po pamwe nayo moluulunde 

wawo.” 

27Aantu noya zi po pomatsali gaKora, Datan naAbiram. Datan naAbiram oya piti mo 

ya thikama piiyelo yomatsali gawo, ye li pamwe naakulukadhi yawo noyana. 

28Moses okwe ya lombwele a ti: “Nena otamu ke shi tseya kutya Omuwa okwa tumu 

ndje ndi longe iilonga mbika noitandi yi longo pahalo lyandje mwene. 

29Aantu mbaka ngele otaa si, ngaashi aantu ayehe haa si pwaa na egeelo lyaKalunga, 

nena Omuwa ina tuma ndje. 

30Ihe ngele Omuwa ota ningi sha inaashi uvika nale, nevi otali makula okana kalyo 

noku ya huta po niinima yawo ayihe, e taa kulukile muusi ye na omwenyo, otamu ka 

tseya kutya aantu mbaka oya sheke Omuwa.” 

31Mbalambala Moses manga inaa mana okupopya, evi olye ekama mpoka ya li 

32nolya nina po Datan naAbiram, omatsali gawo, aalanduli yaKora ayehe nomaliko 

gawo agehe. 

33Oya kulukile muusi ye na omwenyo, pamwe nomaliko gawo. Evi olye ya siikile 

noya ningine mo. 

34Aaisraeli ayehe mboka ya li ko, oya yi ontuku, sho yu uvu onkugo yawo. Oyi igidha 

ya ti: “Tu fadhukii po! Evi otali ningi li tu nine po wo!” 

35Omuwa okwa tumu omulilo gwa hwama, nogwa lungunitha po aalumentu 250 

mboka ya li ye na iitsinino. 

Iikangwa yomulilo 

36Omuwa okwa lombwele Moses a ti: 

37“Lombwela omuyambi Eleasar lyaAaron a kuthe mo iikangwa yomulilo momutoko 

noku halakanithe omakala muyo shaa mpoka, oshoka iikangwa yomulilo oyo 

iiyapuki. 

38Oya yapulwa, sho ya tulwa poshiyambelo shOmuwa. Ano kuthii po iikangwa 

yomulilo yaalumentu mboka ya dhipagwa moluulunde wawo, yi hambulii po iisha ya 

pepuka e tamu yi siikilitha oshiyambelo. Otayi ka londodha Aaisraeli.” 

39Omuyambi Eleasar okwa kutha iikangwa yomulilo e te yi hambulitha iisha ya 

pepuka yi siikile oshiyambelo. 

40Ndika olya li elondodho kAaisraeli kutya hamuntu gulwe kee shi oluvalo lwaAaron 

ta hedha koshiyambelo, opo a fikile Omuwa iitsinino. Ota ningi a yonwe po ngaashi 

Kora naantu ye. Ayihe mbika oya ningwa, ngaashi Omuwa a popitha Moses e shi 

lombwele Eleasar. 

Aaron ta hupitha aantu 

41Esiku lyanofu egongalo alihe olya tamaneke Moses naAaron lya ti: “Ne omwa 

dhipaga aantu yOmuwa.” 

42Ayehe sho ya gongala ya tamaneke Moses naAaron, oya pilamene etsalihangano 

noya mono lya siikilwa koshikogo, neadhimo lyOmuwa olya monika. 

43Moses naAaron oya yi noya thikama komeho getsalihangano. 

44NOmuwa okwa lombwele Moses a ti: 

45“Zii po paantu mbaka, notandi ya kombo po mbala!” Ayehe yaali oya tsu iipala 

yawo mevi, 

46naMoses okwa lombwele Aaron a ti: “Kutha oshikangwa shoye shomulilo, tula mo 

omakala ga hanya gokoshiyambelo e to tula mo iitsinino momakala. Endelela u ye 

mokati kaantu, opo u ya gwanithile eyelithoyapulo. Endelela! Ondjahi yOmuwa oya 

hwama nokuli, nelega olya tameka.” 

47Aaron okwa ningi, ngaashi Moses e mu lombwele. Okwa yi, a kutha oshikangwa e 

ta matukile mokati kaantu. Sho a mono oshiponga sha tameka nale nokuli, okwa tula 

iitsinino momakala e ta ningi eyelithoyapulo. 

48Elega olya kodha, nokwa li a thikama pokati kaanamwenyo noonakusa. 

49Omwaalu gwaantu mboka ya si, ogwa li 14 700, moka inaamu yalulilwa mboka ya 

sile moshipotha shaKora. 

50Elega sho lya kodha, Aaron okwa galukile kuMoses posheelo shetsalihangano. 

NUMERI 17 

Ondhimbo yaAaron 

1Omuwa okwa lombwele Moses a ti: 

2“Lombwela Aaisraeli ye ku pe oondhimbo omulongo nambali, ondhimbo yimwe 

oyomuwiliki mezimo kehe. Kondhimbo kehe nyola ko edhina lyamwene gwayo, 

3nedhina lyaAaron li nyola kondhimbo ndjoka yi lile po Aalevi. Otaku ka kala 

ondhimbo yimwe yomuwiliki mezimo kehe. 

4Dhi fala metsalihangano e to dhi tula komeho goshikethahangano, nkoka tandi ku 

tsakaneke. 

5Ondhimbo yomuntu ngoka nda hogolola, otayi tutuma. Pahedhi ndjika otandi 

mweneke omangungutulo gAaisraeli, sho haye ku tamanekele ndje.” 

6Moses okwe shi lombwele Aaisraeli, nomuwiliki gwezimo kehe mokati kawo okwe 

mu pe ondhimbo yimwe, adhihe kumwe omulongo nambali pamwe nondhimbo 

yaAaron. 

7Moses okwa tula oondhimbo adhihe metsalihangano komeho goshikethahangano 

shOmuwa. 

8Esiku lyanofu Moses sho a yi mo metsalihangano, okwa mono ondhimbo yaAaron, 

ndjoka ya kalele po ezimo lyaLevi, ya tutuma. Oya tsapuka noya sheneka oongala 

noyi ima oomandeli dho oloya. 

9Moses okwa kutha ko oondhimbo adhihe e te dhi ulukile Aaisraeli. Oya mono shoka 

sha ningwa po, nomuwiliki kehe okwa taamba ondhimbo ye. 

10Omuwa okwa lombwele Moses a ti: “Shuna ondhimbo yaAaron komeho 

goshikethahangano. Oyi na okupungulwa, yi kale elondodho kAaisraeli mboka ye na 

omangungutulo, opo yaa se.” 

11Moses okwa ningi, ngaashi Omuwa e mu lombwele. 

12Aaisraeli oya lombwele Moses ya ti: “Tala, otatu hulu po, tse atuhe tatu ka kana! 

13Shaa ngoka ta hedha ketsalihangano, ota si. Otwa uthilwa ano, tu se po atuhetuhe?” 

NUMERI 18 

Iilonga yaayambi noyAalevi 

1Omuwa okwa lombwele Aaron e ta ti: “Ngoye mwene, aamwoye nAalevi, one tamu 

pewa kehe uusama mboka u na ekwatathano netsalihangano; ihe ngoye naamwoye 

amuke tamu pewa uusama mboka wa ningwa muuyambi. 

2Eta aakweni, ezimo lyaLevi, ya longe pamwe nane, manga ngoye naamwoye tamu 

yakula komeho getsalihangano. 

3Naa kale ye na oshimpwiyu shiilonga yoye niilonga ayihe yetsalihangano, ihe inaa 

kwatathana niinima iiyapuki mEhala Lyuuyapuki nenge noshiyambelo. Ngele taye shi 

ningi, ne pamwe nayo otamu dhipagwa. 

4Oyo ye na okulonga pamwe nangoye nokutsakanitha iinakugwanithwa yawo 

yeyakulo alihe metsalihangano, ihe omuntu gulwe kee shi Omulevi ita longo nangoye. 

5Ongoye naamwoye amuke tamu longo iilongo yomEhala Lyuuyapuki noshiyambelo, 

opo ondjahi yandje yaa hwamene we Aaisraeli. 

6Ongame nde mu hogololele aakweni Aalevi mokati kAaisraeli, opo ya ninge 

omagano ga yapuliwa Omuwa noye mu yakule metsalihangano. 

7Ihe ngoye naamwoye, one amuke tamu gwanitha iinakugwanithwa yuuyambi 

kombinga yoshiyambelo nomEhala Lyuuyapuki. Mbika oyo iilonga yenilela, 

molwaashoka onde mu pa uuyambi omagano. Omuntu gulwe kee shi Omulevi, ngoka 

ta hedha popepi niinima iiyapuki, na dhipagwe.” 

Oshipewa shaayambi 

8Omuwa okwa lombwele Aaron a ti: “Aaisraeli uuna taa etele ndje iigandjwa 

iiyapuki, ongame tandi ku pe mbyoka itaayi lungunithilwa koshiyambelo. Nayi kale 

oshitopolelwa shoye naamwoyemati aluhe sigo aluhe. 



254 

 

Ombiimbeli Ondjapuki 
@ 2008, Bible Society in Namibia. 

 

 

 

 

9Komagano omayapukilela ngoka itaaga lungunithwa koshiyambelo, oto pewa ngaka 

taga landula mpaka: oondjambo dhiikulya, omayonondjambo noondjondjambo. 

Oondjambo ndhika adhihe oondjapukilela tadhi yambelwa ndje, otadhi ningi dhoye 

naamwoyemati. 

10Adhihe ndhika dhi lileni pehala eyapuki, aalumentu ayeke taa dhi li; nadhi kale 

oondjapuki kune. 

11“Oondjambo adhihe dhomadhungadhungo dhAaisraeli otadhi ningi wo dhoye. 

Otandi dhi ku pe, ngoye mwene naamwoye aamati naakadhona aluhe sigo aluhe. 

Omuntu kehe megumbo lyoye ngoka kee na oshipwe, ote dhi li. 

12“Otandi ku pe oshipe ashihe shomagadhi omawanawa gooholivi, shomaviinu 

omawanawa noshiilya shoka aantu taa etele Omuwa. 

13Oshipe shaayihe mevi lyawo tashi etelwa Omuwa, oshoye. Omuntu kehe megumbo 

lyoye ngoka kee na oshipwe, ote shi li. 

14“Ashihe shomuIsrael shoka tashi yapulilwa Omuwa nokugana, otashi ningi shoye. 

15“Osheeli kehe shomuntu nenge shoshimuna shoka Aaisraeli taa yambele ndje, otashi 

ningi shoye. Ihe ou na okutaamba ofuto tayi kulile osheeli shomuntu nenge osheeli 

shoshimuna shoka shi na oshidhila. 

16Uunona nau kulilwe mepipi lyomwedhi gumwe niimaliwa iisiliveli itano pandjele 

yoshimaliwa oshisiliveli hashi longithwa motempeli. 

17Ihe osheeli shongombe, shonzi nenge shoshikombo inashi shunithwa; oyandjelela, 

noyi na okuyambwa oontselelandjambo. Ombinzi yayo otayi tilwa koshiyambelo 

nokulungunitha oofu dhi ninge ondjambo yiikulya, ezimba lya nika nawa lyo opalela 

Omuwa. 

18Onyama yayo oyoye ngaashi wo ondjambo yedhugadhugo lyondete noshilama 

shokolulyo. 

19“Iigandjwa ayihe iiyapuki Aaisraeli taa etele Omuwa, otandi yi ku pe naamwoye 

aamati naakadhona aluhe sigo aluhe. Ehangano ndika nde li hangana nangoye 

noluvalo lwoye, olya kola nokukolelela.” 

20Omuwa okwa lombwele Aaron e ta ti: “Mevi lyawo ito ka thigulula mo sha, 

oshitopolwa shevi lyaIsrael ito shi pewa. Ongame mwene oshipewa shoye nuuthiga 

woye mokati kAaisraeli.” 

Oshitopolelwa shAalevi 

21Omuwa okwa ti: “Aalevi otandi ya pe iitimulongo ayihe muIsrael, yi ninge uuthiga 

wawo molwiilonga mbyoka taa longo, sho taa sile etsalihangano oshimpwiyu. 

22Aaisraeli yalwe inaa hedha we ketsalihangano, opo yaa dhipagwe. 

23Okuza nena Aalevi oyo ayeke naa tonatele etsalihangano, noyo ye na oku li pulwa. 

Eutho ndika olyaaluhe tali ka dhigininwa wo komaluvalo gawo. Aalevi oye na 

okukala yaa na uuthiga mokati kAaisraeli, 

24oshoka otandi ya pe iitimulongo mbyoka Aaisraeli taye yi etele ndje. 

Omolwaashoka nde ya lombwele kutya itaa pewa uuthiga mokati kAaisraeli.” 

Iitimulongo yAalevi 

25Omuwa okwa lombwele Moses e ta ti: 

26“Lombwela Aalevi to ti: Uuna tamu taamba iitimulongo kAaisraeli, mbyoka 

Omuwa te yi mu pe yi ninge yeni, omu na okugandja mo oshitimulongo shi ninge 

shOmuwa. 

27Oshitimulongo shika otashi talwa osho oshigandjwa sheni shi thike pamwe noshipe 

shiilya tashi gandjwa kolupale nenge shomaviinu tashi kuthwa metemba lyokukolela. 

28Pahedhi ndjika nane wo otamu etele Omuwa iigandjwa tayi zi miitimulongo ayihe 

mbyoka tamu taamba kAaisraeli. Omuyambi Aaron ta taamba iigandjwa mbika tamu 

yi pe Omuwa. 

29Gandjeni kOmuwa iigandjwa ya gwana po mwe yi kutha miitaambwa yeni ayihe; 

gandjeni oshitopolwa oshiwanawa. 

30Uuna tamu gandja oshitopolwa oshiwanawa, otashi talwa osho oshigandjwa sheni 

shi thike pamwe noshipe shiilya tashi gandjwa kolupale nenge shomaviinu tashi 

kuthwa metemba lyokukolela. 

31Mbyoka ya kala po, otamu yi li naanegumbo yeni shaa mpoka, oshoka oyo 

ondjambi yeni yokuyakula metsalihangano. 

32Nge tamu yambele Omuwa tango oshitopolwa oshiwanawa shomiitaambwa yeni, 

itamu pewa ondjo shampa itaamu nyateke omagano omayapuki gAaisraeli, opo mwaa 

se.” 

NUMERI 19 

Omutoko gwondema 

1Omuwa okwa popi naMoses naAaron 

2e tu uthile Aaisraeli omautho ngaka ta ti: “Eteni ondema ontiligane yaa na oshipo yo 

inayi tulwa kondjoko, 

3mu yi gandje komuyambi Eleasar. Nayi falwe pondje yontanda e tayi dhipagelwa 

montaneho ye. 

4Eleasar na kuthe nomunwe gwe mombinzi yayo e te yi ndondele luheyali 

lwokomeho getsalihangano. 

5Ondema ayihe, ekunka, onyama, ombinzi niikwamela nayi lungunithwe montaneho 

yomuyambi. 

6Omuyambi na kuthe oshiti shomusedeli, oshisopi nongodhi ontiligane e te yi umbile 

meziko. 

7Konima yaambika na yoge oonguwo dhe e ti itile omeya nota shuna kontanda, ihe 

ota kala a nika oshidhila sigo ongulohi. 

8Omulumentu ngoka a lungunitha po ondema, oku na okuyoga oonguwo dhe 

nokwiitila omeya, ihe naye wo ota kala a nika oshidhila sigo ongulohi. 

9Omulumentu gumwe a yogoka na kuthe po omutoko gwondema e te gu fala pehala 

eyelele pondje yontanda. Nagu pungulilwe egongalo lyAaisraeli, gu longithwe 

momeya geyelitho. Ohaga yogo po omayono. 

10Omulumentu ngoka a yuku omutoko, na yoge oonguwo dhe, ihe ota kala a nika 

oshidhila sigo ongulohi. Eutho ndika otali kala aluhe sigo aluhe kAaisraeli 

nokaakwiilongo ya kala mokati kawo.” 

Okuguma omudhimba 

11“Oongoka ta gumu omudhimba, ota kala a kwata oshidhila omasiku gaheyali. 

12Oku na okwiiyelitha nomeya geyelitho mesiku etitatu nomesiku etiheyali, nota kala 

a yela. Ihe ngele iti iyelitha momasiku agehe gaali, ita kala a yela. 

13Oongoka ta gumu omudhimba noini iyelitha, ota kala a kwata oshidhila, oshoka 

omeya geyelitho inage mu tilwa. Ota nyateke etsalihangano lyOmuwa, noku na 

okudhimwa mo maantu yaKalunga. 

14“Ngele oku na ngoka ta sile metsali, shaa ngoka ta adhika metsali pethimbo 

lyetokoko nenge ta yi mo, ota kala a kwata oshidhila omasiku gaheyali. 

15Oshuma kehe metsali shoka shaa na oshisiikilo, otashi kala sha kwata oshidhila. 

16Shaa ngoka ta gumu omuntu a dhipagwa nenge i isila kelundu nenge omuntu ta 

gumu iipongo yomuntu nenge ombila, ota kala a kwata oshidhila omasiku gaheyali. 

17“Nakukwata oshidhila na kuthilwe mo omutoko gwondema ndjoka ya yambelwa 

edhimopo lyoondjo, e tagu tulwa moshuma notamu gwedhwa omeya omayelele. 

18Omuntu gumwe a yogoka na kuthe oshisopi, te shi yaya momeya e ta shashamine 

etsali, ayihe yi li mo naantu ya li mo. Omuntu ngoka omuyelele na shashamine wo 

omeya komuntu ngoka a guma iipongo yomuntu nenge omudhimba nenge ombila. 

19Mesiku etitatu nomesiku etiheyali omuntu ngoka omuyelele na shashamine omeya 

komuntu ngoka a kwata oshidhila. Mesiku etiheyali ota yelitha omuntu ngoka. 

Omuyelithwi na yoge oonguwo dhe nokwiitila omeya, nopeningino lyetango ota kala 

omuyelele. 

20“Shaa ngoka a kwata oshidhila noita iyelitha, ota kala a nika oshidhila, oshoka 

omeya geyelitho inage mu tilahilwa. Ota nyateke etsalihangano lyOmuwa, noku na 

okudhimwa mo maantu yaKalunga. 

21Ne omu na okudhiginina eutho ndika aluhe sigo aluhe. Omuntu ngoka ta 

shashamine omeya geyelitho, oku na wo okuyoga oonguwo dhe; shaa ngoka ta gumu 

omeya, ota kala a kwata oshidhila sigo ongulohi. 

22Shaa shoka omuntu ngoka e na oshidhila te shi gumu, otashi nika oshidhila, noshaa 

ngoka te shi gumu, ota kala a kwata oshidhila sigo ongulohi.” 

NUMERI 20 

Iiningwanima muKadesh 

(Eks. 17:1-7) 

1Momwedhi gwotango egongalo alihe lyAaisraeli olye ya mombuga Zin e tali yungu 

ontanda muKadesh. Miriam okwa mana oondjenda e ta fumvikwa. 

2Mpoka ya yungu ontanda, kapwa li omeya, aantu noya gongalele Moses naAaron 

3noya tamanana ya ti: “Akutu, osha li oshihwepo, ando twa sile komeho 

getsalihangano pamwe nooyakwetu, sho ya yonukile po koshipala shOmuwa. 

4Omolwashike mwe tu etele mombuga muno? Otu sile mo niimuna yetu? 

5Omolwashike mwe tu tembudha mo muEgipiti mu tu ete meha ndino ewiwiwiwi 

noihamu mene nando osha? Mwaa na iilya nomwaa na oonkwiyu, mwaa na 

omandjembele nomwaa na oondunga dhomigranati. Nokuli kamu na omeya 

gokunwa!” 

6Moses naAaron oya zi mokati kaantu e taa thikama posheelo shetsalihangano. Oya 

tsu iipala yawo mevi, neadhimo lyOmuwa olye ya adhimine. 

7Omuwa okwa lombwele Moses e ta ti: 

8“Kutha ondhimbo, ithana omumwanyoko Aaron e tamu gongaleke egongalo alihe. 

Montaneho yalyo alihe lombwela emanya, nomeya otaga tsipuka mo. Pahedhi ndjika 

oto kutha omeya memanya ga nuwe kaantu nokiimuna.” 

9Moses okwa yi nokwa kutha ondhimbo, ngaashi Omuwa e mu lombwele. 

10Pamwe naAaron oya gongaleke egongalo alihe pemanya, naMoses okwa ti: 

“Pulakeneni, ne aatangalali! Natu mu kuthile omeya memanya ndika?” 

11Moses okwa yelutha ondhimbo e ta dhenge nayo emanya lwaali, nomwa tsipuka 

omeya ogendji, aantu niimuna noya nu mo. 

12Omuwa okwa ganda Moses naAaron e ta ti: “Molwaashoka ne kamu na eitaalo lya 

gwana okwiinekela oonkondo dhandje montaneho yAaisraeli, itamu ya fala we mevi 

ndyoka nde ya uvanekele tandi li ya pe.” 



258 

 

Ombiimbeli Ondjapuki 
@ 2008, Bible Society in Namibia. 

 

 

 

 

13Shika osha ningwa puMeriba, mpoka Aaisraeli ya tamaneke Omuwa naampoka i 

iholola kuyo kutya oye omuyapuki. 

Edom ta tindi Israel a pite po 

14MuKadesh Moses okwa tumu aatumwa ya ye komukwaniilwa gwaEdom taa ti: 

“Elaka ndika olya zi kaakweni, omazimo gaIsrael. Owa tseya nkene twa talithwa 

omalwa, 

15sho ootatekulu ya yi kuEgipiti, nkoka twa kala omimvo odhindji. Aegipiti oya 

hepeke ootatekulu noonkondo, 

16otse notwa kugile Omuwa ekwatho. Oku uvu onkugo yetu e ta tumu omuyengeli, 

ngoka e tu tembudha muEgipiti. Ngashingeyi otu li muKadesh, oshilando shi li 

pongamba yoshilongo shoye. 

17Tu kwatha, u tu pitikile tu tokole oshilongo shoye. Otse niimuna yetu itatu zi mo 

mondjila tu ye momapya goye nenge miitsambe yomiviinu dhoye, noitatu nu 

momithima dhoye. Otatu kala mondjila, sigo twa pitilile oshilongo shoye.” 

18Ihe omukwaniilwa gwaEdom okwa yamukula a ti: “Itamu pitikwa okutokola 

oshilongo shandje! Ngele tamu shi yelekele, otatu ya tu mu tsakaneke tu na 

egongamwele.” 

19Aaisraeli oya ti: “Otatu kala mondjila, nongele tatu nu omeya geni nenge iimuna 

yetu tayi ga nu, otatu futu. Otwa hala owala tu pite mo.” 

20Omukwaniilwa gwaEdom okwe ya yamukula a ti: “Aawe, ndati!” Aaedom oya piti 

mo ya homata noya ponokele Aaisraeli. 

21Molwaashoka Aaedom inaa pitika Aaisraeli ya tokole oshilongo shawo, Aaisraeli 

oya shuna e taa yi nondjila yilwe. 

Eso lyaAaron 

22Egongalo alihe lyAaisraeli olya zi muKadesh e tali thiki pondundu Hor, 

23pongamba yaEdom. Oko Omuwa a lombwele Moses naAaron a ti: 

24“Aaron ita yi mevi ndyoka ndu uvaneke tandi li pe Israel; ota si, oshoka ne yaali 

omwa tindi oshipango shandje puMeriba. 

25Kutha Aaron nomwana Eleasar, mu londe kondundu Hor, 

26naankoka to hula Aaron oonguwo dhe dhuuyambi e to dhi zaleke Eleasar. Aaron ota 

ka sila ko.” 

27Moses okwa ningi, ngaashi Omuwa e mu lombwele. Oya londo kondundu Hor 

montaneho yegongalo alihe, 

28naMoses okwa hula Aaron oonguwo dhuuyambi e te dhi zaleke Eleasar. Aaron 

nokwa sile kondungu yondundu, Moses naEleasar oya galuka ko ya kulukile pohi. 

29Egongalo alihe olya koneke kutya Aaron a mana oondjenda, olyo nolye mu lili oosa 

omasiku omilongo ndatu. 

NUMERI 21 

Aakaanana taa sindwa 

1Ano omukwaniilwa Omukaanani gwaArad muumbugantu waKaanan sho a kundana 

kutya Aaisraeli otaa ya nondjila yokuAtarim, okwe ya matukile e ta kwata po yamwe 

oonkwatwa. 

2Nena Aaisraeli oya ningi euvaneko kOmuwa ya ti: “Ngele oto tu sinditha aantu 

mbaka, otatu ku yapulile nokugana iilando yawo. 

3Omuwa okwe ya uvu e te ya kwatha okusinda Aakanaan. Aaisraeli noye ya hanagula 

po niilando yawo, nehala ndyoka oye li luku Horma.” 

Eyoka lyoshikushu 

4Aaisraeli oya zi po pondundu Hor taa ende nondjila yu uka kEkololo lyaAkaba, opo 

ya dhingoloke oshilongo shaEdom. Ihe mondjila aantu oya kanitha eidhidhimiko 

lyawo 

5noya tamaneke Kalunga naMoses ya nyenyeta ya ti: “Omolwashike mwe tu 

tembudha muEgipiti, tu sile mombuga muno? Muka kamu na iikulya nenge omeya. 

Iikulya mbino yomukaga otwe yi kenyanana!” 

6Nena Omuwa okwa tumu omayoka ge na uuzigo mokati kaantu, nAaisraeli oyendji 

oya lika noya si. 

7Aantu oye ya kuMoses noya ti: “Otwa yono, sho twa popi twa tsa ondumbo nOmuwa 

nonangoye. Galikana Omuwa, a kuthe mo omayoka mokati ketu.” Moses nokwa 

galikanene aantu. 

8Omuwa okwa lombwele Moses a hambule eyoka e li endjeleleke koshiti, opo shaa 

ngoka a lika e li tale ye a kale nomwenyo. 

9Moses okwa hambula eyoka lyoshikushu e te li endjeleleke koshiti. Shaa ngoka a 

lika e ta tala keyoka lyoshikushu, okwa kala nomwenyo. 

Okuza kondundu Hor sigo olusilu lwaMoab 

10Aaisraeli oya tembuka po e taa ka yunga oontanda puObot. 

11Sho ya zi po, oya ka yunga oontanda pomakulukuma gaAbarim, mombuga 

yokuuzilo woshilongo Moab. 

12Opo ihe oya yungu oontanda molusilu Sered. 

13Okuza nkoka oya tembudha ishewe e taa ka yunga oontanda kombinga 

yuumbangalantu womulonga Arnon, mombuga ndjoka ya tsa koshilongo shAayamori. 

(Arnon ogwa li ongamba pokati kAamoabi nAayamori.) 

14Omolwashoka mEmbo lyehingo lyiita yOmuwa mwa tiwa: “…oshilando Vaheb 

moshikandjo Sufa nomasilu;  omulonga Arnon 

15nomasilukila gomasilu ga adha koshilando Ar nokuuka kongamba yaMoab.” 

16Okuza hoka oya yi keha hali ithanwa Beer, ogwo omuthima ngoka Omuwa a 

lombwele Moses ta ti: “Gongaleka aantu, ndi ya pe omeya.” 

17Pethimbo ndyoka Aaisraeli oyi imbi eimbilo ndika taa ti: “Muthima ngoye, vivila 

omeya;  tse otatu ku kundu nokwiimba. 

18Omuthima ogwa hupwa kaana yokombanda, gwa yuulwa kaakuluntu yoshigwana. 

Oya hupu nondhimbo yuukwaniilwa, oya panda nomapanda gawo.” Oya zi mombuga 

yu uka kuMattana. 

19Okuza kuMattana oyu uka kuNahaliel nokuza kuNahaliel oyu uka kuBamot. 

20Okuza kuBamot oyu uka kolusilu lwoshilongo shAamoabi, ponyonga yondundu 

Pisga, ndjoka ya tumbalala mombuga. 

Aakwaniilwa Sihon naOg taa sindwa 

(Deut 2:26—3:1-11) 

21Aaisraeli oya tumu aatumwa kuSihon, omukwaniilwa gwAayamori, nelaka tali ti: 

22“Tu pitika tu tokole moshilongo shoye. Otse niimuna yetu itatu zi mondjila tu ye 

ando momapya goye nenge miitsambe yoye yomiviinu, noitatu nu nando omeya 

momithima dhoye, otatu kala owala mondjila, sigo twa tokola oshilongo shoye.” 

23Ihe Sihon ina pitika Aaisraeli ya taaguluke oshilongo she. Okwa hiya iita e ta zi mo 

a yi kuJahas mombuga e ta ponokele Aaisraeli. 

24Aaisraeli oya dhipaga aantu oyendji e taa lala po evi lyawo okuza komulonga Arnon 

sigo okuJabbok, tashi ti sigo evi lyAayammoni, oshoka ongamba yAayammoni oya li 

ya gamenwa noonkondo. 

25Osho ngaaka Aaisraeli ya lala iilando ayihe yAayamori, mwa kwatelelwa mo 

Heshbon nomikunda dhe shi kunduka e taa kala mo. 

26Heshbon osha li oshilandopangelo shomukwaniilwa gwAayamori Sihon, ngoka a 

kondjitha omukwaniilwa gwonale gwaMoab e ta yugu ko evi lye sigo okomulonga 

Arnon. 

27Omolwashoka aatoti yiitewo taa ti: “Ileni kuHeshbon, koshilando shomukwaniilwa 

Sihon! Otwa hala tu shi tale tashi tungululwa notashi ningwa oshipe. 

28Oshoka muHeshbon omwa zi omulilo, ondalu yanelyanga moshilando shaSihon. 

Oya lungunike po oshilando Ar muMoab nokulatha po omitumbo puArnon. 

29Memekukwee, ne Aamoabi! Ne aalongeli yaKemosh, omwa hanagulwa po! 

Kalunga keni okwe etha aantu ye, ya ninge oontauki, naakulukadhi ya ninge 

oonkwatwa dhomukwaniilwa gwAayamori. 

30Ihe ngashingeyi oluvalo lwawo olwa yonwa po, okuza kuHeshbon ndongo oDibon, 

okuza kuNashim sigololo Nofak popepi naMedeba.” 

31Aaisraeli oya tula moshilongo shAayamori, 

32naMoses okwa tumu aalumentu ya ka ndaadhe Jaser. Aaisraeli oye shi kwata po 

nomikunda dhe shi kunduka e taa tidha mo Aayamori mboka ya li mo. 

33Opo ihe Aaisraeli oya galuka noya lamba ondjila yokuBaasha. Og, omukwaniilwa 

gwaBaasha, okwa piti mo naakwiita ye e te ya ponokele puEdrei. 

34Omuwa okwa lombwele Moses a ti: “Ino mu tila. Otandi mu gandja miikaha yoye, 

aantu ye ayehe noshilongo she. Mu ningila, ngaashi wa ningile Sihon, omukwaniilwa 

gwAayamori ngoka a pangele muHeshbon.” 

35Aaisraeli oya dhipaga Og, oyana aamati naantu ye ayehe, noinaa etha pu hupe 

ngoka e na omwenyo, e taa lala oshilongo she. 

NUMERI 22 

Omukwaniilwa gwaMoab ta hiya Bileam 

1Aaisraeli oya tembuka po e taa ka yunga oontanda molushandja lwaMoab kuuzilo 

waJordan ontega naJeriko. 

2Balak yaZippor, omukwaniilwa gwaMoab, sho a kundana shoka Aaisraeli ya ningile 

Aayamori nonkene Aaisraeli ye li po oyendjiyendji, 

3oye pamwe naantu ye oya sholola. 

4Aamoabi oya lombwele aawiliki yAamidiana ya ti: “Engathithi ndika otali tu mana 

po ongondumetana tayi gugula po omwiidhi omutalala komaunapelo.” Omukwaniilwa 

Balak 

5okwa tumu aatumwa ya ka tale Bileam yaBeor, ngoka a li muPetor popepi 

nomulonga Eufrat mevi lyoyaandjawo Amaw, ye mu lombwele ya tye: “Onda hala 

ndi ku tseyithile kutya muEgipiti omwa zi oshigwana oshindji, aantu yasho oya 

andjalala apehepehe notaa hala okukwata po evi lyetu. 

6Otaye tu nyenge okuyalula. Tu kwatha ano, u ye u ya lile ndje muumpulile. Pamwe 

tatu vulu oku ya sinda noku ya tidha mo mevi lyetu. Ondi shi shi kutya shaa to 

tomonene omuntu eyambeko, ota kala a yambekwa, naangoka to mu tomonene 

etulomutima, ota kala a tulwa omutima.” 

7Aawiliki Aamoabi naawiliki Aamidiana oya faalele iikahu kuBileam e taye mu 

lombwele etumwalaka lyaBalak. 

8Bilean okwe ya lombwele e ta ti: “Laleni mpaka, ongula otandi mu lombwele shoka 

Omuwa a lombwele ndje.” Aawiliki Aamoabi noya tokelwa puBileam. 

9Kalunga okwe ya kuBileam e ta ti: “Aalumentu mboka ya tokelwa pungoye, oolye?” 

10Bileam okwa yamukula a ti: “Balak yaZippor, omukwaniilwa gwaMoab, oye e ya 

tumu kungame, ya lombwele ndje 

11kutya aantu ya tembuka muEgipiti, oya siikila oshilongo ashihe. Nokwa hala ndi ye 

mu lile muupulile, opo a wape oku ya kondjitha noku ya tidha po.” 

12Kalunga okwa ti kuBileam: “Ino ya nando naantu mboka ngoye ino tula Aaisraeli 

omutima, oshoka oyo aalalekwa nuuyamba.” 

13Ongula sho kwa shi, Bileam okwa yi kaatumwa yaBalak e ta ti: “Shuneni kevi lyeni, 

Omuwa okwa tindi okuzimina ndje ndi ye nane.” 

14Oyo noya shuna kuBalak e taye mu lombwele kutya okwa tindi ko. 

15Nena Balak okwa tumununa ko aawiliki oyendji noya simana ye vule mbeyaka 

yotango. 

16Oya yi kuBileam e taye mu pe elaka lyaBalak yaZippor tali ti: “Inapa kala shoka 

tashi ku dhike waa ye kungame.” 

17Otandi ke ku futa ondjambi onene notandi ningi shaa shoka to lombwele ndje. 

Kwatha ndje u ye u lile ndje aantu mbaka muumpulile. 

18Bileam okwa yamukula a ti: “Balak nando na pe ndje oshisiliveli noshingoli shu 

udha egumbo lye, itandi vulu okutaaguluka elaka lyOmuwa Kalunga kandje nando 

okashona. 

19Kwathii ndje mu lale mpaka ongulohi ndjika, opo ndi koneke shoka Omuwa ta 

lombwele ndje.” 

20Kalunga okwe ya kuBileam uusiku tuu mbwiyaka e ta ti: “Aalumentu mbaka ngele 

oye ya kungoye ye ku ile, inda ano nayo, ihe longa ashike shoka tandi ku lombwele.” 

21Ongula sho kwa shi, Bileam okwa kutile okasino ke e ta yi naawiliki Aamidiana. 

Bileam nokasino ke 

22Kalunga okwa geele Bileam, sho a yi. Bileam okwa kayile okasino ke a thindikilwa 

kaamati ye yaali, nomuyengeli gwOmuwa okwa thikama mondjila a keelele ondjila 

ye. 

23Okasino sho ka mono omuyengeli a thikama mondjila a yedha egongamwele, oka 

peguka mo mondjila ku uka mepya. Bileam okwa dhenge okasino e te ka galulile 

mondjila. 

24Nena omuyengeli gwOmuwa okwa humu ko e ta ka thikama pothina pokati 

kiitsambe yomiviinu ya gumbilwa omankolo gomakuma. 

25Okasino sho ka mono omuyengeli, oki iwegenyene kekuma e taka thengenyene ko 

ompadhi yaBileam. Bileam okwe ka dhengulula. 

26Omuyengeli okwa humu ko ishewe e ta thikama pokuma pwaa na ompito 

yokuhenukila kolulyo nenge kolumoho. 

27Okasino sho ka mono omuyengeli, oka tsu po oongolo. Bileam okwa geye e ta 

dhenge okasino noshitago. 

28Nopo mpoka Omuwa okwa makula okana kwokasino e taka ti kuBileam: “Onde ku 

ningi shike? Omolwashike wa dhenge ndje lutatu?” 

29Bileam okwa yamukula a ti: “Omolwashoka wa tala ndje egoya! Ando nda li ndi na 

egongamwele, ando otandi ku dhipaga.” 

30Okasino oka yamukula ka ti: “Kandi shi okasino koye ho kayile ndje noshito? Onde 

ku ningile nale ngawo?” Bileam okwa yamukula a ti: “Aawe!” 

31Omuwa okwa tonatitha omeho gaBileam e ta mono omuyengeli a thikama e na 

egongamwele; naBileam okwi iyundulile pevi koshipala shomuyengeli. 

32Omuyengeli okwa pula a ti: “Omolwashike wa dhenge okasino koye lutatu? Onde 

ya ndi ku keelele mondjila yoye, oshoka kakwa li u na okuya molweendo nduka. 

33Okasino koye oka mono ndje, noka peguka ndje lutatu. Ando oka li inaake shi 

ninga, ando nde ku dhipaga, ihe ando ko onde ka etha ka kale ke na omwenyo.” 

34Bileam okwa yamukula a ti: “Onda yona. Inandi shi tseya kutya omo u li mondjila 

to keelele ndje, ihe ngashingeyi ngele ino hala ndi tsikile nondjila yandje, otandi 

shuna kegumbo.” 

35Omuyengeli okwa ti: “Inda ngaa naalumentu mbaka, ihe popya ashike shoka tandi 

ku lombwele u shi popye.” Bileam nokwa yi naantu yaBalak. 

Balak ta tsakaneke Bileam 

36Balak sho ku uvu kutya Bileam ote ya, okwa yi e ke mu tsakaneke puAr, oshilando 

shi li pomulonga Arnon pongamba yaMoab. 

37Balak okwa ti kuBileam: “Omolwashike inoo ya, sho nde ku tuminine lwotango? 

Oto dhiladhila kutya ite vulu oku ku futa ondjambi ya gwana?” 

38Bileam okwa yamukula a ti: “Ngashingeyi onde ya, ihe ondi na oonkondo dhashike? 

Ote vulu owala okupopya shoka Kalunga ta lombwele ndje ndi shi popye.” 

39Bileam nokwa yi naBalak kuKirjat Huzot, 

40nkoka Balak a tselele oongombe noonzi e ta pe Bileam naawiliki mboka a li nayo 

onyama. 

Ehunganeko lyotango lyaBileam 

41Ongula sho kwa shi, Balak okwa kutha Bileam e te mu fala kondungu yondundu 

Bamot Baal pombanda, mpoka ta vulu okumona ombinga yimwe yAaisraeli. 

NUMERI 23 

1Bileam okwa lombwele Balak a ti: “Tungila ndje mpaka iiyambelo iheyali ngoye u 

etele ndje oongombe heyali noonzi oondumentu heyali.” 

2Balak okwa ningi, ngaashi a lombwelwa, oye naBileam noya yamba ongombe nonzi 

ondumentu poshiyambelo kehe. 

3Opo ihe Bileam okwa ti kuBalak: “Kala mpaka pefikilondjambo lyoye, manga tandi 

ka tala, pamwe Omuwa ta tsakaneke ndje. Otandi ya ndi ku lombwele, ngele okwi 

ihololele ndje.” Okwa londo koshikulundundu shimwe, 

4naKalunga okwe mu tsakaneke. Bileam okwa ti kuye: “Onda tungu iiyambelo iheyali 

nonda yambele ongombe nonzi ondumentu koshiyambelo kehe.” 

5Omuwa okwa lombwele Bileam shoka e na oku shi popya e te mu tumu kuBalak, 

opo e mu lombwele elaka lye. 

6Okwa shuna e ta adha Balak a thikama pefikilondjambo e li pamwe naawiliki 

yaMoab. 

7Bileam okwa totomona ehunganeko lye e ta ti: “Balak okwi ile ndje muAram, 

omukwaniilwa gwaMoab okoondundu dhokuuzilo, a ti: 

‘Ila, u lile ndje Jakob muumpulile;  ila, u tikilile ndje Israel.’ 

8Otandi mu li ngiini, Kalunga sho ite mu li? Otandi mu tikile ngiini, Omuwa sho ite 

mu tikile? 

9Opombanda mpaka nde mu tala, okiikulundundu tandi mu ligamene. Tala, 

oshigwana shi iyoololelwa sho itaashi yalulilwa maantu yalwe. 

10Olye ta vulu okuyalula oluvalo lwaJakob, nenge okuyeleka omwaalu gwaIsrael? 

Nandi se eso lyaayuuki, ndi tokoke ndi na ombili, ngaashi aantu yaKalunga!” 

11Balak okwa ti kuBileam: “Owa ningi ndje ngiini? Onde ku ithana, u ye u lile ndje 

aatondi yandje muumpulile, ihe owe ya laleke nuuyamba.” 

12Bileam okwa yamukula a ti: “Otandi popi ashike shoka Omuwa ta lombwele ndje, 

ndi shi popye.” 

Ehunganeko etiyali lyaBileam 

13Balak okwa lombwele Bileam a ti: “Ila, tu ye kehala lilwe nkoka to vulu okutala 

ombinga onkwawo yAaisraeli, ngoye u ya lile ndje muumpulile.” 

14Okwe mu fala kelundu lyaZofim kondungu yondundu Pisga. Okwa tungile ko 

iiyambelo iheyali e ta yambele ongombe nonzi ondumentu koshiyambelo kehe. 

15Bileam okwa ti kuBalak: “Kala mpaka pefikilondjambo lyoye, manga tandi ka 

tsakaneka Kalunga hwiyaka.” 

16Omuwa okwa tsakaneke Bileam e te mu lombwele shoka e na okupopya, nokwe mu 

shunitha kuBalak, e mu faalele elaka. 

17Okwa shuna e ta adha Balak a thikama pefikilondjambo lye, pamwe naawiliki 

yaMoab. Balak okwa pula shoka Omuwa a ti, 

18naBileam okwa totomona ehunganeko lye a ti: “Thikama, Balak, u pulakene! 

Omuna gwaZippor, pulakena ndje! 

19Kalunga hamuntu a popye iifundja, Ye hamuna gwomuntu i idhiladhilulule. A 

uvaneke sha ye kee shi gwanithe;  a popye sha ye kee shi ninge. 

20Onda nongekwa okuyambeka, nongele Kalunga a yambeke, ite vulu oku shi galula. 

21Omuntu ka mono omukundu muJakob nenge okundhindhilika oshiponga muIsrael. 

Omuwa, Kalunga kawo, oku li puyo, nesimano lyomukwaniilwa tali ligolelwa mokati 

kawo. 

22Kalunga okwe ya tembudha muEgipiti;  oku ya lile po a fa ooniga dhonyati. 

23Kaku na uumpulile tau li Jakob, kaku na uulodhi tau logo Israel. Ngashingeyi aantu 

taa popi Jakob naIsrael taa ti: 

‘Tala shoka Kalunga a ningi!’ 

24Oshigwana shaIsrael osha thikama sha fa onkoshi onyali. Ongaashi onime otashi 

iyelutha po, itashi ka lala, manga inaashi lya shoka she shi yugu, manga inaashi nwa 

ombinzi yoshihakanwa shasho she shi dhipaga.” 

25Nena Balak okwa ti kuBileam: “Owa tindi okuthinga Aaisraeli, ihe ino ya laleka wo 

nuuyamba!” 

26Bileam okwa yamukula a ti: “Inandi ku lombwela nani kutya otandi ningi ashike 

shoka Omuwa ta lombwele ndje?” 

Ehunganeko etitatu lyaBileam 

27Balak okwa ti: “Ila, tu ye ndi ku fale kehala lilwe. Pamwe Kalunga ota ka pitika, u 

ya lile ndje muumpulile nkoka.” 

28Okwa fala Bileam kondungu yondundu Peor, ndjoka ya tumbalala mombuga. 

29Bileam okwe mu lombwele e ta ti: “Tungila ndje iiyambelo iheyali mpaka e to etele 

ndje oongombe heyali noonzi oondumentu heyali.” 

30Balak okwa ningi, ngaashi a lombwelwa, e ta yambele ongombe nonzi ondumentu 

koshiyambelo kehe. 

NUMERI 24 

1Ngashingeyi Bileam sho a ndhindhilike kutya Omuwa nani okwe mu hala a yambeke 

Aaisraeli, ina anekela we, ngaashi ha ningi shito. Okwa pungululile oshipala she 

kombuga 

2e ta mono Aaisraeli ye li moontanda omazimo nomazimo. Ombepo yaKalunga oye 

mu lambele, 

3e ta totomona ehunganeko lye ta ti: “Bileam yaBeor, popya;  omulumentu gwomeho 

ga tonata, uvitha! 



266 

 

Ombiimbeli Ondjapuki 
@ 2008, Bible Society in Namibia. 

 

 

 

 

4Ndika ehunganeko lyomuuvi gwoohapu dhaKalunga, lyanakumona omamoniko 

gOmunankondoawike nolyomukakuki ngoka e na omeho ga tonata: 

5Omatsali goye, Jakob, ogo opala ngiini! Oonkalelo dhoye, Israel, odha poleka ngiini! 

6Odha andjalala dha fa omalusilu gomeya, odha fa iitsambe pooha dhomulonga, odha 

fa omandombo ga tsikwa kOmuwa nenge omisedeli pooha dhomeya. 

7Omeya otaga kungulukile miiyuma yawo. Otaa kunu oombuto dhawo momapya ga 

tosima. Omukwaniilwa gwawo omunene e vule Agag, nelelo lye olya taandela nolya 

yeluka. 

8Kalunga okwe ya tembudha muEgipiti;  oku ya lile po a fa ooniga dhonyati. Otaa ka 

nyanyagula aatondi yawo, taye ya teyagula omasipa notaye ya yaha niikuti. 

9Otaa hundjunine notaa ka lala ya fa onkoshi, ongonime onyali;  olye te ya pendutha? 

Ngoka te ku yambeke, Israel, ota yambekwa, ihe ngoka te ku thingi, ota thingwa.” 

10Nena Balak okwa geele Bileam. Okwa dhenge iikaha ye kumwe e ta lombwele 

Bileam ta ti: “Onde ku ithana u ye u lile ndje aatondi yandje muumpulile, ihe peha 

lyasho owe ya laleke nuuyamba lutatu nokuli. 

11Shuna kaandjeni! Onda li ndu uvaneke tandi ku futu, ihe Omuwa okwe ku keelele 

okutaamba ondjambi.” 

12Bileam okwa yamukula a ti: “Onda lombwele aatumwa mboka wa tumine kutya 

13nando u pe ndje iisiliveli ayihe niingoli ayihe yu udha egumbo lyoye, itandi 

pandakana noshipango shOmuwa, ndi ninge sha mungame mwene. Otandi popi owala 

shoka Omuwa ta lombwele ndje, ndi shi popye.” 

Ehunganeko lyaBileam lyahugunina 

14Bileam okwa ti kuBalak: “Ngashingeyi otandi shuna koyaandjetu, ihe manga 

inaandi ya, otandi ku lombwele shoka Aaisraeli taa ka ningila aantu yoye 

monakuyiwa.” 

15Okwa totomona ehunganeko lye a ti: “Bileam yaBeor, popya;  omulumentu 

gwomeho ga tonata, uvitha! 

16Ndika ehunganeko lyomuuvi gwoohapu dhaKalunga, lyanakutseya uunongo 

waanguka Gwokombandambanda, nolyaangoka ha mono omamoniko 

gOmunankondoadhihe: 

17Ondi mu wete, ihe hangashingeyi, otandi mu ligamene, ihe hapopepi. Onyothi otayi 

piti muJakob, ondhimbo yuukwaniilwa otayi yeluka muIsrael. Oye ta nyanyagula po 

aawiliki yaMoab, nota kombo po oluvalo aluhe lwaSet. 

18Ota sindi aatondi ye muEdom e ta lala evi lyawo Seir, ihe Israel ota nkondopala 

aluhe. 

19MuJakob otamu zi omupangeli, nota kombo po mboka ya hupile ko.” 

20Bileam okwa mono wo Amalek nokwa totomona ehunganeko lye a ti: “Amalek oye 

oshigwana oshinankondo shotango, ihe ehulilo lyasho olyo ekano lyasho.” 

21Sho a mono Aakeni, okwa totomona ehunganeko lye a ti: “Oonkalelo dhoye odha 

gamenwa, odhi li puule pemanya ngoshihandhila shontsa. 

22Ihe ne Aakeni otamu ka hanagulwa po. Assur ote mu fala muupika.” 

23Bileam okwa tsikile okutotomona kwe a ti: “Yayee, akwetse, olye ta kala 

nomwenyo, Kalunga ngele ta gwanitha mbika? 

24Aayendifuta otaa zi kombinga yaKipro. Otaa teya po Assur naEber, ihe nayo wo 

otaa ka yonuka po thilu.” 

25Bileam sho a mana, okwa thikama e ta shuna kaandjawo, naBalak wo okwa yi 

nondjila ye. 

NUMERI 25 

Aamoabi taa hongolola Aaisraeli 

1Aaisraeli sho ya kala muShittim, aantu oya hondele naakadhona Aamoabi, 

2mboka ye ya hiya kiituthi yomasaagelo. Aaisraeli oya li iikulya yawo noyi 

inyongamene kiikalunga yawo. 

3Aaisraeli sho ya simaneke ngeyi Baal, oshikalunga shaPeor, Omuwa okwe ya geele 

4e ta ti kuMoses: “Kutha aawiliki yAaisraeli ayehe, u ya tule kohake montaneho 

yaantu, opo ondjahi yOmuwa yokugeela Israel yi lote.” 

5Moses okwa lombwele aatokolihapu yaIsrael a ti: “Kehe gumwe gwomune oku na 

okudhipaga omuntu ngoka a ningi omulongeli gwaBaal Peor.” 

6Omulumentu gumwe Omuisraeli okwa kutha omufuko Omumidiana e te mu fala 

ketsali lye montaneho yaMoses negongalo alihe lyaIsrael, manga ya li taa lilile 

posheelo shetsalihangano. 

7Omuyambi Pinehas yaEleasar, omutekulu gwaAaron, sho e shi mono, okwa thikama 

a zi moshigongi. Okwa kutha egonga 

8e ta landula omulumentu ngoka e na omufuko sigo ometsali e te ya tsu negonga 

ayehe yaali, Omuisraeli nomufuko Omumidiana. Pahedhi ndjika elega ndyoka lya 

yono po Aaisraeli, olya kodha, 

9ihe olya faalele nokuli aantu 24 000. 

10Omuwa okwa lombwele Moses e ta ti: 

11“Molwoshinima shoka sha ningwa kuPinehas, itandi kala we nda geela Aaisraeli. 

Okwa tindi okwiidhidhimikila okusimaneka iikalunga, nomolwashoka inandi ya 

yonagula po ayehe. 

12Lombwela Pinehas kutya otandi dhike ehangano naye, ndyoka tali kala aluhe sigo 

aluhe. 

13Oye noluvalo lwe tandi ya langeke ya ninge aayambi sigo aluhe, molwashoka okwa 

kodhilile esimano lyaKalunga ke e te etele aantu edhimopo lyomayono gawo.” 

14Edhina lyOmuisraeli ngoka a dhipagelwa pamwe nomufuko Omumidiana, oSimri 

yaSalu, omukuluntu gwegumbo mezimo lyaSimeon. 

15Edhina lyomufuko Omumidiana oKosbi yaSur; he okwa li omukuluntu gwongundu 

yomaludhi gAamidiana. 

16Omuwa okwa lombwele Moses a ti: 

17“Ponokela Aamidiana, opo u ya hanagule po, 

18omoluuwinayi mboka ye mu ningile, sho ye mu kotokele puPeor nomolwaKosbi, 

ngoka a dhipagwa pethimbo lyelega puPegor.” 

NUMERI 26 

Eyalulo etiyali 

1Elega sho lya kodha, Omuwa okwa lombwele Moses naEleasar lyaAaron 

2e ta ti: “Yaluleni omwaalu gwegongalo alihe lyaIsrael pamazimo, aalumentu ayehe 

yepipi lyomimvo omilongo mbali naamboka ye vule po ya gwana okuhinga iita.” 

3Moses nomuyambi Eleasar oye ya uvithile molushandja lwaMoab puJordan ontega 

naJeriko ya ti: 

4“Naa holoke ayehe mboka yomimvo omilongo mbali naamboka ye vule po, ngaashi 

Omuwa a lombwele Moses.” Aaisraeli mboka ya tembuka muEgipiti, oyo mbaka 

5Ezimo lyaReuben, osheeli shaJakob: omaludhi gaHanok, Pallu, 

6Hezron naKarmi. 

7Omaludhi ngaka oga li ge na aalumentu 43 730. 

8Oluvalo lwaPallu oEliab 

9noyana Nemuel, Datan naAbiram. (Datan naAbiram oyo mbeyaka ya li ya hogololwa 

kegongalo. Oyi itumbile Moses naAaron e tayi itula maalanduli yaKora, sho ya li ya 

tsu ondumbo nOmuwa. 

10Evi olya makuka e tali ya nina po, noya sile pamwe naKora naalanduli ye, omulilo 

sho gwa lungunitha po aalumentu 250; oya ningi elondodho koshigwana. 

11Ihe aana yaKora inaa dhipagwa.) 

12Ezimo lyaSimeon: omaludhi gaNemuel, Jamin, Jakin, 

13Sera naShaul. 

14Omwaalu gwaalumentu momaludhi ngaka ogwa li 22 200. 

15Ezimo lyaGad: omaludhi gaZefon, Haggi, Shuni, 

16Osni, Eri, 

17Arod naAreli. 

18Omwaalu gwaalumentu momaludhi ngaka ogwa li 40 500. 

19-21Ezimo lyaJuda: omaludhi gaShela, Perez, Sera, Hezron naHamul. (Aana yaJuda 

yaali aamati, Er naOnan oya sile mevi lyaKaanan.) 

22Omwaalu gwaalumentu momaludhi ngaka ogwa li 76 500. 

23Ezimo lyaIssaskar: omaludhi gaTola, Puwa, 

24Jashub naShimron. 

25Omwaalu gwaalumentu momaludhi ngaka ogwa li 64 300. 

26Ezimo lyaSebulon: omaludhi gaSered, Elon naJahleel. 

27Omwaalu gwaalumentu momaludhi ngaka ogwa li 60 500. 

28Omazimo gaJosef, ngoka a li he yaamati yaali, Manasse naEfraim. 

29Ezimo lyaManasse: Makir gaManasse okwa li he yaGilead, nomaludhi taga landula 

oga zi muhekulu Gilead: 

30omaludhi gaIeser, Helek, 

31Asriel, Shekem, 

32Shemida naHefer. 

33Zelofhad yaHefer ka li e na aanona aamati, ihe aakadhona ayeke; omadhina gawo 

ogo Mahla, Noa, Hogla, Milka naTirza. 

34Omwaalu gwaalumentu momaludhi ngaka ogwa li 52 700. 

35Ezimo lyaEfraim: omaludhi gaShuthela, Beker naTahan. 

36Oludhi lwaEran olwa zi moludhi lwaShuthela. 

37Omwaalu gwaalumentu momaludhi ngaka ogwa li 32 500. Ngaka ogo omaludhi ga 

za muJosef. 

38Ezimo lyaBenjamin: omaludhi gaBela, Ashbel, Ahiram, 

39Shefufam naHufam. 

40Omaludhi gaArd naNaeman oga zi muBela. 

41Omwaalu gwaalumentu momaludhi ngaka ogwa li 45 600. 

42Ezimo lyaDan: oludhi lwaShuham, 

43lu na omwaalu gwaalumentu 64 400. 

44Ezimo lyaAser: omaludhi gaImna, Ishvi naBeria. 

45Omaludhi gaHeber naMalkiel oga zi muBeria. 

46Aser okwa li e na omwana omukadhona edhina lye Sera. 

47Omwaalu gwaalumentu momaludhi ngaka ogwa li 53 400. 

48Ezimo lyaNaftali: omaludhi gaJakzeel, Guni, 

49Jezer naShillem. 

50Omwaalu gwaalumentu momaludhi ngaka ogwa li 45 400. 

51Omwaalu gwaalumentu Aaisraeli aguhe kumwe ogwa li 601 730. 

52Omuwa okwa lombwele Moses e ta ti: 

53“Topolela omazimo ngaka evi pamiyalu dhago. 

54-56Oshilongo oto shi topola mokuumba iihogololitho e to gandja oshitendelwa 

oshinene kezimo enene noshishona kezimo eshona.” 

57Ezimo lyaLevi lya thikama momaludhi gaGerson, Kohat naMerari. 

58Omaluvalo gawo oga kwatelela mo omaludhi gaLibni, Hebron, Mahli, Mushi 

naKora. Kohat ohe yaAmram, 

59ngoka a hokanene omuna gwaLevi omukadhona Jokebed, ngoka a valelwa 

muEgipiti. Jokebed okwa valele Amram aamati yaali, Aaron naMoses, nomukadhona 

Miriam. 

60Aaron okwa li e na aanona aamati yane: Nadab, Abihu, Eleasar naItamar. 

61Nadab naAbihu oya si, sho ya yamba omulilo gwaa shi omuyapuki. 

62Aalevi aalumentu mboka ya li ye na omwedhi gumwe nenge ye vule po, omwaalu 

gwawo 23 000. Oya li ya yoololwa mAaisraeli, oshoka inaa pewa oshitendelwa 

muIsrael. 

63Omaludhi agehe ngaka oga li ga yalulwa kuMoses nomuyambi Eleasar, sho ya 

yalula Aaisraeli molushandja lwaMoab pomulonga Jordan ontega naJeriko. 

64Maalumentu mbaka kamwa li nando ogumwe gwaambeyaka ya yalulilwe kuMoses 

nomuyambi Aaron mombuga Sinai. 

65Omuwa okwe ya lombwelele kutya otaa ka sila mombuga. Muyo inamu hupa nando 

ogumwe, kakele kaKaleb kaJefunne naJosua yaNun. 

NUMERI 27 

Aakadhona aana yaZelofhad 

1Mahla, Noa, Hogla, Milka naTirza oya li aakadhona aana yaZelofhad yaHefer 

yaGilead yaMakir gaManasse gaJosef 

2Oya yi noya thikama koshipala shaMoses nomuyambi Eleasar naawiliki negongalo 

alihe posheelo shetsalihangano e taa ti: 

3“Tate okwa sile mombuga ye ina thiga po aamati. Ka li nando mokati kaalanduli 

yaKora, mboka ya tsu ondumbo nOmuwa; okwa sile uulunde we mwene. 

4Molwashoka ka li e na aanona aamati, edhina lye otali kana mo muIsrael. Tu pa 

oshitendelwa shevi mokati kaamwayina yatate!” 

5Moses okwa tula oshinima shawo koshipala shOmuwa. 

6Omuwa okwa lombwele Moses a ti: 

7“Shoka sha pulwa kaana yaZelofhad, oshi li mondjila, ya pa oshitendelwa mokati 

kaamwayina yahe. Ya pa oshitendelwa shahe. 

8Lombwela Aaisraeli kutya ngele oku na omuntu ta si ye ke na aanona aamati, 

omwana omukadhona na thigulule eliko lye. 

9Ngele ke na omwana omukadhona, aamwayina naye mu thigulule. 

10Ngele ke na aamwayina, oohegona naye mu thigulule. 

11Ngele ke na aamwayina nenge oohegona, nena omukwawo ngoka e mu li popepi, ne 

mu thigulule, opo eliko li ninge lye. Aaisraeli oye na okugwanitha eutho ndika 

Omuwa a lombwele Moses.” 

Josua ta landula Moses 

(Deut. 31:1-8) 

12Omuwa okwa lombwele Moses a ti: “Londa kondundu Abarim u tale evi ndyoka 

tandi li pe Aaisraeli. 

13Shampa tuu we li tala, oto si, ngaashika omumwanyoko Aaron a si, 

14oshoka ne amuhe yaali omwa tsile ondumbo noshipango shandje mombuga Zin. 

Egongalo alihe sho lya ngungutulile ndje pomeya gaMeriba, omwa tindi okwiinekela 

oonkondo dhandje oondjapuki montaneho yalyo.” (Meriba olwo oluthithiya puKadesh 

mombuga Zin.) 

15Moses okwa lombwele Omuwa e ta ti: 

16“Omuwa Kalunga, ongoye othithiya yomwenyo aguhe, langeka po omulumentu 

ngoka ta wilike aantu mbaka 

17note ya kwatele komeho molugodhi, opo egongalo lyoye lyaa kale lya fa oonzi dhaa 

na omusita.” 

18Omuwa okwa lombwele Moses e ta ti: “Kutha Josua yaNun, omulumentu ependa, u 

mu tenteke iikaha yoye komutse. 

19Mu thikameka montaneho yomuyambi Eleasar negongalo alihe, nomontaneho yawo 

oto mu langeke a ninge omulanduli gwoye. 

20Mu pa oonkondo dhoye, opo egongalo alihe lyaIsrael li vulike kuye. 

21Na thikame koshipala shomuyambi Eleasar, ngoka ta koneke ehalo lyandje 

mokulongitha Urim naTummim. Pahedhi ndjika Eleasar ota wilike Josua negongalo 

alihe lyaIsrael miinima yawo ayihe.” 

22Moses okwa ningi, ngaashi Omuwa e mu lombwele. Okwa thikameke Josua 

montaneho yomuyambi Eleasar negongalo alihe. 

23Moses okwa tenteke iikaha ye komutse gwaJosua, ngaashi Omuwa e mu lombwele 

e te mu langeke a ninge omulanduli gwe. 

NUMERI 28 

Oondjambo dhesiku kehe 

(Eks. 29:38-46) 

1Omuwa okwa lombwele Moses a ti: 

2“Lombwela Aaisraeli u tye: ‘Seni oshimpwiyu, mu yambele ndje iikulya mbyoka 

tayi opalele ndje.’ 

3Ya lombwela kutya ondjambo ndjoka ye na okweetela Omuwa, oyo ndjika: 

oonzigona mbali oondumentu dhomumvo gumwe dhaa na oshipo nadhi ninge 

efikilondjambo lyesiku kehe. 

4Onzigona yimwe nayi yambwe ongula, nontiyali ongulohi, 

5shaa ndjoka pamwe noograma mbali dhuusila womunziya wa pilulilwa molita yimwe 

yomagadhi gooholivi. 

6Ndika olyo efikilondjambo lyesiku kehe lya yambelwa lwotango pondundu Sinai, li 

gandje ezimba lya nika nawa lyo opalela Omuwa. 

7Oshinuwandjambo pamwe nonzigona tashi tililwa koshiyambelo, osho olita yimwe 

yomaviinu. 

8Ongulohi otaku yambwa onzigona, ngaashi naanaa pwa ningilwe ongula, pamwe 

nondjambo yiikunuwa, yi gandje ezimba lya nika nawa lyo opalela Omuwa.” 

Oondjambo dhEsabati 

9“Mesiku lyEsabati otamu yambwa oonzigona mbali dhomumvo gumwe dhaa na 

oshipo, pamwe niikulyandjambo yuusila womunziya woolita ne netata wa pilulilwa 

momagadhi gooholivi, nondjambo yomaviinu. 

10Efikilondjambo ndika oli na okuyambwa Esabati kehe, mwa gwedhwa 

efikilondjambo lyoshito nondjambo yalyo yomaviinu.” 

Ondjambo yopetameko lyomwedhi 

11“Yambeleni Omuwa efikilondjambo petameko lyomwedhi kehe: oonzigona mbali 

oondumentu, onzi yimwe ondumentu noonzigona heyali oondumentu dhomumvo 

gumwe dhaa na oshipo. 

12Pamwe nongombe ondumentu kehe yamba ondjambo yiikulya yuusila womunziya 

woograma hamano netata wa pilulilwa momagadhi gooholivi; pamwe nonzi 

ondumentu yamba uusila womunziya woograma ne netata wa pilulilwa momagadhi 

gooholivi, 

13nokonzigona kehe oograma mbali dhuusila womunziya wa pilulilwa momagadhi 

gooholivi. Ndika olyo efikilondjambo li na ezimba lya nika nawa lyo opalela Omuwa. 

14Kongombe ondumentu kehe oku na okukala ondjambo yomaviinu goolita mbali, 

konzi ondumentu olita yimwe noshititano nokonzigona kehe olita yimwe. Ndika olyo 

efikilondjambo lyomwedhi omupe kehe momumvo. 

15Kakele kefikilondjambo lyesiku kehe noshinuwandjambo shalyo yamba 

ondjondjambo yoshikombo shimwe oshilumentu.” 

Oondjambo dhOshituthi shiikwiila inaayi tulwa efulika 

(Lev. 23:5-14) 

16“Momwedhi gwotango esiku etimulongo netine olyo Opaasa yOmuwa. 

17Mesiku etimulongo netitano oshituthi otashi tameke tashi kala omasiku gaheyali; 

momasiku ngoka otamu liwa iikwiila inaayi tulwa efulika. 

18Mesiku lyotango lyoshituthi otamu gongala kelongelokalunga, noitaku longwa 

nando. 

19Yambeleni Omuwa efikilondjambo lyoongombe mbali oondumentu, onzi 

ondumentu noonzigona heyali oondumentu dhomumvo gumwe dhaa na oshipo. 

20Yambeni ondjambo yiikulya yuusila womunziya woograma hamano netata wa 

pilulilwa momagadhi gooholivi kongombe kehe, oolita ne netata konzi kehe 

21noolita mbali konzigona kehe. 

22Yambeni wo oshikombo oshilumentu shi ninge ondjondjambo. Pahedhi ndjika 

otamu gwanitha eyelithoyapulo lyoshigwana. 

23Yambeni mbika ya gwedhela kefikilondjambo lyongulohi kehe. 

24Pamukalo nguka yambeleni Omuwa oondjambo dhiikulya momasiku agehe 

gaheyali, ezimba lya nika nawa lye mu opalela. Dhi yambeni mwe dhi gwedha 

kefikilondjambo lyesiku kehe nokoshinuwandjambo shalyo. 

25Mesiku etiheyali gongaleni kelongelokalunga, ihe inamu longa sha.” 

Oondjambo dhOshituthi shoshiwike 

(Lev. 23:15-22) 

26“Mesiku lyoshipe, uuna tamu yambele Omuwa ondjambo yiilya iipe mOshituthi 

shoshiwike, gongaleni kelongelokalunga ne inamu longa sha. 

27Eteleni Omuwa omitanda mbali, onzi ondumentu noonzigona heyali dhomumvo 

gumwe dhaa na oshipo, dhi ninge efikilondjambo li na ezimba lya nika nawa tali mu 

opalele. 

28Komutanda kehe yambeni ondjambo yiikulya yuusila womunziya woograma 

hamano netata wa pilulilwa momagadhi gooholivi, oolita ne netata konzi kehe 

29noolita mbali konzigona kehe. 

30Yambeni wo oshikombo oshilumentu okugwanitha eyelithoyapulo lyoshigwana. 

31Yambeni oondjambo ndhika mwe dhi gwedha kefikilondjambo lyesiku kehe 

nokiikulyandjambo.” 

NUMERI 29 

Oondjambo dhOshituthi shomumvo omupe 

(Lev. 23:23-25) 

1“Mesiku lyotango lyomwedhi omutiheyali omu na okugongala kelongelokalunga, 

noitaku longwa sha. Esiku ndyoka omankuma naga hikwe. 

2Yambeleni Omuwa efikilondjambo, ezimba lya nika nawa lye mu opalela: omutanda 

gumwe, onzi yimwe ondumentu noonzigona heyali dhomumvo gumwe dhaa na 

oshipo. 

3Yambeni wo ondjambo yalyo yiikulya, uusila womunziya wa pilulilwa momagadhi 

gooholivi: oograma hamano netata pamwe nomutanda, oograma ne netata pamwe 

nonzi ondumentu 

4noograma mbali pamwe nonzigona kehe. 

5Yambeni wo oshikombo oshilumentu shi ninge ondjondjambo, opo mu gwanithe 

eyelithoyapulo lyoshigwana. 

6Gwedheni oondjambo ndhika kefikilondjambo lyomwedhi omupe nondjambo yalyo 

yiikulya nokefikilondjambo lyesiku kehe nondjambo yalyo yiikulya niikunuwa. Odho 

oondjambo dhi na ezimba lya nika nawa tali opalele Omuwa.” 

Oondjambo mesiku lyegeyulukitho 

(Lev. 23:26-32) 

7“Gongaleni kelongelokalunga mesiku etimulongo lyomwedhi omutiheyali; idhilikeni 

iikulya ne inamu longa sha. 

8Yambeleni Omuwa efikilondjambo, ezimba lya nika nawa lye mu opalela: omutanda 

gumwe, onzi yimwe ondumentu noonzigona heyali oondumentu dhomumvo gumwe 

dhaa na oshipo. 

9Yambeni wo ondjambo yalyo yiikulya, uusila womunziya wa pilulilwa momagadhi 

gooholivi: oograma hamano netata pamwe nomutanda, oograma ne netata pamwe 

nonzi ondumentu 

10oograma mbali pamwe nonzigona kehe. 

11Kakele koshikombo sheyelithoyapulo lyoshigwana nefikilondjambo lyesiku kehe 

pamwe nondjambo yalyo yiikulya niikunuwa, yambeni wo oshikombo oshilumentu 

shi ninge ondjondjambo.” 

Oondjambo mOshituthi shomatsali giihwa iitalala 

(Lev. 23:33-44) 

12“Gongaleni kelongelokalunga mesiku etimulongo netitano lyomwedhi omutiheyali. 

Dhaneni oshituthi mokusimaneka Omuwa omasiku gaheyali noitamu longo sha. 

13Mesiku lyotango yambeleni Omuwa efikilondjambo lyiikulya, ezimba lya nika 

nawa tali mu opalele: omitanda omilumentu omulongo nandatu, oonzi oondumentu 

mbali noonzigona oondumentu omulongo nane dhomumvo gumwe dhaa na oshipo. 

14Yambeni wo ondjambo yiikulya yuusila womunziya wa pilulilwa momagadhi 

gooholivi: oograma hamano netata pamwe nomutanda kehe, oograma ne netata 

pamwe nonzi kehe 

15oograma mbali pamwe nonzigona kehe. 

16Kefikilondjambo lyesiku kehe pamwe nondjambo yalyo yiikulya niikunuwa 

gwedhii ko oshikombo oshilumentu shi ninge ondjondjambo. 

17“Mesiku etiheyali yambeni omitanda omilumentu omulongo nambali, oonzi 

oondumentu mbali noonzigona oondumentu omulongo nane dhomumvo gumwe dhaa 

na oshipo. 

18Pamwe nomitanda, oonzi oondumentu noonzigona yambeni wo oondjambo 

dhiikulya niikunuwa pamiyalu dhadho, ngaashi kwa uthwa. 

19Kefikilondjambo lyesiku kehe pamwe nondjambo yalyo yiikulya niikunuwa 

gwedhii ko oshikombo oshilumentu shi ninge ondjondjambo. 

20“Mesiku etitatu yambeni omitanda omilumentu omulongo nagumwe, oonzi 

oondumentu mbali noonzigona oondumentu omulongo nane dhomumvo gumwe dhaa 

na oshipo. 

21Pamwe nomitanda, oonzi oondumentu noonzigona yambeni wo oondjambo 

dhiikulya niikunuwa pamiyalu dhadho, ngaashi kwa uthwa. 

22Kefikilondjambo lyesiku kehe pamwe nondjambo yalyo yiikulya niikunuwa 

gwedhii ko oshikombo oshilumentu shi ninge ondjondjambo. 

23“Mesiku etine yambeni omitanda omilumentu omulongo, oonzi oondumentu mbali 

noonzigona oondumentu dhomumvo gumwe omulongo nane dhaa na oshipo. 

24Pamwe nomitanda, oonzi oondumentu noonzigona yambeni wo oondjambo 

dhiikulya niikunuwa pamiyalu dhadho, ngaashi kwa uthwa. 

25Kefikilondjambo lyesiku kehe pamwe nondjambo yalyo yiikulya niikunuwa 

gwedhii ko oshikombo oshilumentu shi ninge ondjondjambo. 

26“Mesiku etitano yambeni omitanda omilumentu omugoyi, oonzi oondumentu mbali 

noonzigona oondumentu dhomumvo gumwe omulongo nane dhaa na oshipo. 

27Pamwe nomitanda, oonzi oondumentu noonzigona yambeni wo oondjambo 

dhiikulya niikunuwa pamiyalu dhadho, ngaashi kwa uthwa. 

28Kefikilondjambo lyesiku kehe pamwe nondjambo yalyo yiikulya niikunuwa 

gwedhii ko oshikombo oshilumentu shi ninge ondjondjambo. 

29“Mesiku etihamano yambeni omitanda omilumentu hetatu, oonzi oondumentu mbali 

noonzigona oondumentu dhomumvo gumwe omulongo nane dhaa na oshipo. 

30Pamwe nomitanda, oonzi oondumentu noonzigona, yambeni wo oondjambo 

dhiikulya niikunuwa pamiyalu dhadho, ngaashi kwa uthwa. 

31Kefikilondjambo lyesiku kehe pamwe nondjambo yalyo yiikulya niikunuwa 

gwedhii ko oshikombo oshilumentu shi ninge ondjondjambo. 

32“Mesiku etiheyali yambeni omitanda omilumentu heyali, oonzi oondumentu mbali 

noonzigona oondumentu dhomumvo gumwe omulongo nane dhaa na oshipo. 

33Pamwe nomitanda, oonzi oondumentu noonzigona yambeni wo oondjambo 

dhiikulya niikunuwa pamiyalu dhadho, ngaashi kwa uthwa. 

34Kefikilondjambo lyesiku kehe pamwe nondjambo yalyo yiikulya niikunuwa 

gwedhii ko oshikombo oshilumentu shi ninge ondjondjambo. 

35“Mesiku etihetatu gongaleni kelongelokalunga, noitamu longo sha. 

36Yambeleni Omuwa efikilondjambo, ezimba lya nika nawa tali mu opalele: 

omutanda gumwe, onzi yimwe ondumentu noonzigona heyali oondumentu 

dhomumvo gumwe dhaa na oshipo. 

37Pamwe nomutanda, onzi ondumentu noonzigona, yambeni wo oondjambo dhiikulya 

niikunuwa pamiyalu dhadho, ngaashi kwa uthwa. 

38Kefikilondjambo lyesiku kehe pamwe nondjambo yalyo yiikulya niikunuwa 

gwedhii ko oshikombo oshilumentu shi ninge ondjondjambo.” 

39Ngaka ogo omautho kombinga yomafikilondjambo, oondjambo dhiikulya, 

oondjambo dhiikunuwa nomakwatathanondjambo ngoka mu na okuyambela Omuwa 

miituthi yeni. Koondjambo ndhika otaku gwedhwa oondjambo dhomauvaneko 

noondjambo ndhoka tadhi yambwa pahalo lyomuntu mwene. 

40Moses okwa lombwele Aaisraeli ayihe mbyoka Omuwa e mu lombwele. 

NUMERI 30 

Omautho gomauvaneko 

1Moses okwa lombwele aawiliki yomazimo gaIsrael e ta ti: “Omuwa okwa gandja 

omautho ngaka: 

2Ngele ope na omuntu tu uvanekele Omuwa sha nenge ta gana kutya oti idhilike sha, 

ina yona tuu euvaneko lye, ihe na gwanithe shoka a popi. 

3“Ngele oku na omukiintu omugundjuka e li maandjahe e tu uvanekele Omuwa sha 

nenge ta gana kutya oti idhilike sha, 

4na gwanithe shoka u uvaneke nenge a gana, he ngele ite mu indike, sho e shi uvu. 

5Ihe he ngele te mu indike okugwanitha egano, sho e li uvu, nena ita pumbwa oku li 

gwanitha. Omuwa ote mu dhimine po, oshoka he okwe mu indike. 

6“Ngele omukiintu ngoka u uvaneke sha nenge a popi shoka tashi mu manga, ta ka 

hokanwa, 

7nena na gwanithe shoka u uvaneke nenge a ganene, ngele omulume ite shi indike, 

sho e shi uvu. 

8Ihe omulume ngele ote mu indike okugwanitha euvaneko lye, sho e li uvu, nena ita 

pumbwa we oku li gwanitha. Omuwa ote mu kuthile po. 

9“Omuselekadhi nenge omukiintu a hengwa na gwanithe euvaneko lye kehe e li 

uvanekele Omuwa. 

10“Omuhokanwa ngele ta gana nenge tu uvaneke okwiidhilika sha, 

11na gwanithe shoka a ganene nenge u uvaneke, ngele omulume ite shi indike, sho e 

shi uvu. 

12Ihe ngele omulume te mu indike okugwanitha egano, sho e li uvu, ita pumbwa oku 

li gwanitha. Omuwa ote mu dhimine po, oshoka omulume okwe mu indike. 

13Omulume oku na uuthemba okukoleka nenge okudhima po egano nenge euvaneko 

kehe ndyoka omukadhi a gana nenge u uvaneka. 

14Ihe ngele omulume ine mu indika, uuna u uvu egano nenge euvaneko ndyoka, nena 

na gwanithe shoka a gana nenge u uvaneka. Okwa koleke egano nenge euvaneko, sho 

inee li tinda, uuna e li uvu. 

15Ihe ngele ota dhimi po egano nenge euvaneko konima, nena ota humbata ondjo 

yomukadhi.” 

16Ngaka ogo omautho ngoka Omuwa e ga pe Moses kombinga yomauvaneko gu 

uvanekelwa Omuwa komukiintu e li maandjahe nenge komuhokanwa. 

NUMERI 31 

Aaisraeli taa sindi Aamidiana 

1Omuwa okwa lombwele Moses a ti: 

2“Geelela Aamidiana shoka ya ningile Aaisraeli. Shampa we shi ningi, oto ka mana 

oondjenda.” 

3Moses okwa lombwele oshigwana a ti: “Ilongekidhileni iita, opo mu ponokele 

Aamidiana mu ya geelele shoka ya ningile Omuwa. 

4Mezimo kehe lyaIsrael namu ze aalumentu eyuvi ya ye kiita.” 

5Aalumentu eyuvi oya hogololwa mezimo kehe, aalumentu ayehe kumwe omayuvi 

omulongo nagaali yi ilongekidhila olugodhi. 

6Moses okwe ya tumu kiita mewiliko lyomuyambi Pinehas yaEleasar, ngoka ta 

tonatele iinima iiyapuki nomankuma gokukuga onkugo. 

7Oya ponokele Midian, ngaashi Omuwa a lombwele Moses e taa dhipaga aalumentu 

ayehe, 

8mwa kwatelelwa aakwaniilwa yatano yaMidian: Evi, Rekem, Sur, Hur naReba. Oya 

dhipaga wo Bileam yaBeor. 

9Aaisraeli oya kwata po aakiintu naanona Aamidiana, oya kutha po oongombe, oonzi 

niikombo yawo e taa yugu po uuyamba wawo auhe. 

10Oya fike po iilando nomagumbo gawo. 

11Oya kutha po iihakanwa ayihe mbyoka ye yi hakana, mwa kwatelelwa oonkwatwa 

niimuna, 

12e taye yi eta kuMoses naEleasar nokegongalo lyAaisraeli, mboka ya li moontanda 

momalundu gaMoab puJordan ontega naJeriko. 

Iita tayi galuka 

13Moses, Eleasar naawiliki ayehe yegongalo oya piti mo moontanda, ya ka tsakaneke 

iita. 

14Moses okwa geele aawiliki yiita, aakuluntu yeyuvi naakuluntu yethele mboka ya 

galuka kiita. 

15Okwe ya pula a ti: “Omolwashike mwe etha aakiintu ayehe ya kale nomwenyo? 

16Dhimbulukweni kutya aakiintu mbaka oyo mboka ya landula ondunge yaBileam 

puPeor noya pukitha oshigwana shi iteke Omuwa. Oyo tuu mboka ye etithile elega 

moshigwana shOmuwa. 

17Dhipagii po uumati auhe naakiintu ayehe ya lalwa nayo, 

18ihe ihupithileni aakadhonalela ayehe. 



279 

 

Ombiimbeli Ondjapuki 
@ 2008, Bible Society in Namibia. 

 

 

 

 

19Ngashingeyi amuhe mboka mwa ningi oontoni nenge mwa guma omidhimba, otamu 

kala pondje yoontanda omasiku gaheyali. Mesiku etitatu nometiheyali otamu iyelitha 

ne yene noonkwatwa dheni. 

20Yelitheni wo onguwo kehe yoshipa, iinima ayihe yomafufu giikombo nenge yiiti.” 

21Omuyambi Eleasar okwa lombwele aantu mboka ya galuka kiita a ti: “Omautho 

ngaka Omuwa okwe ga pe Moses: 

22oshingoli, oshisiliveli, oshikushu, osheela oshiluudhe, otina, oshumbu 

23noshinima kehe tashi vulu okupita momulilo, shi pititheni momulilo, notashi kala 

oshiyelele; ihe nonando ongeyi, nashi yogwe tuu momeya. Ihe ayihe mbyoka itaayi 

vulu okupita momulilo, nayi pite tuu momeya. 

24Mesiku etiheyali yogeni oonguwo dheni; nena otamu kala mwa yogoka notamu 

pitikilwa okuya moontanda.” 

Iihakanwa tayi topolwa 

25Omuwa okwa lombwele Moses ta ti: 

26“One naEleasar naawiliki yalwe yegongalo omu na okuyalula shaa shoka sha 

kwatwa miita, oonkwatwa niimuna. 

27Topola, shoka sha hakanwa miitopolwa iyali yi thike pamwe, oshitopolwa shimwe 

oshaakwiita noshikwawo oshegongalo. 

28Moshitopolelwa shaakwiita kutha mo oshitimathelegatano shimwe shoonkwatwa, 

shoongombe, shuusino, shoonzi noshiikombo shi ninge oompale kOmuwa. 

29Dhi pa omuyambi Eleasar, dhi ninge omagano gOmuwa. 

30Moshitopolelwa shegongalo kutha mo oshitimilongontano shimwe shoonkwatwa, 

shoongombe, shuusino, shoonzi noshiikombo. Yi pa Aalevi mboka ye li 

mesiloshimpwiyu lyetsalihangano.” 

31Moses neEleasar oya ningi, ngaashi Omuwa a ti. 

32Oshihakanwa, iihupe yeliko mbyoka aakwiita ye yi kwata po, oyo oonzi niikombo 

675 000, 

33oongombe 72 000, 

34uusino 61 00035naantu mboka yomaakiintu inaa lala naalumentu ayehe kumwe 32 

000. 

36Etata lyasho, oshitopolelwa shaamboka ya yile kiita, osho oonzi niikombo 337 500, 

37moka mwa zi oompale dhOmuwa, iimuna 675; 

38oongombe 36 000 mwaandhoka 72 odho oompale;  

39uusino 30 500, moka mwa zi oompale 61;  

40naantu 16 000, moka mwa zi oompale kOmuwa 32. 

41Moses okwa gandja oompale komuyambi Eleasar, omagano ngoka gu uthilwa 

Omuwa, ngaashi Omuwa a lombwele Moses. 

42Oshitopolelwa shegongalo lyaIsrael shoka Moses a yoolola moshitopolelwa 

shaakwiita, 

43etata lyoshihakanwa ashihe, osho oonzi niikombo 337 000, 

44oongombe 36 000, 

45uusino 30 500 

46naantu 16 000. 

47Metata ndika lyegongalo Moses okwa kutha mo oshitimilongontano shimwe 

shoonkwatwa noshiimuna, ngaashi Omuwa a popi, e te yi pe Aalevi mboka ye li 

mesiloshimpwiyu lyetsalihangano. 

48Aawiliki yiita oya yi kuMoses 

49e taa ti: “Tatekulu, otwa yalula aakwiita mewiliko lyetu noinatu kanitha nando 

ogumwe. 

50Omolwashoka otatu eta uulenga woshingoli, uugondo wokomaako nowopiikesho, 

uulinga, uutenda womomakutsi nuulyenge womothingo mbyoka twa yugu ko. Otatu 

yi yambele Omuwa, tu popile oomwenyo dhetu koshipala shOmuwa, opo e tu 

gamene.” 

51Moses naEleasar oya taamba oshingoli nuulenga auhe. 

52Oshingoli ashihe shoka aawiliki yiita ye shi gandja omagano kOmuwa, osha li 

oosekeli 16 750. 

53Aakwiita yowala oyi ipungulile iihakanwa yawo, inaa gandja sha. 

54Moses naEleasar oya tula oshingoli metsalihangano, opo Omuwa a gamene Israel. 

NUMERI 32 

Omazimo ga tula kuuzilo waJordan 

(Deut. 3:12-22) 

1Omazimo gaReuben naGad oga li ge na iigunda iinene yiimuna. Ano sho ya mono 

kutya oshilongo Jaser naGilead osho opalela iimuna, 

2oya yi kuMoses, Eleasar nokaawiliki yalwe yegongalo e taa ti: 

3“Atarot, Dibon, Jaser, Nimra, Heshbon, Elale, Sibma, Nebo naBehon, 

4evi ndika Omuwa e li kwatele Aaisraeli ye li lale, otali opalele iimuna, notse 

aaniimuna. 

5Tu kwatha u tu pe evi ndika, li ninge eliko lyetu, tse twaa taaguluke we omulonga 

Jordan.” 

6Moses okwa yamukula a ti: “Ongiini, ooyakweni ye na okukondja, manga ne tamu 

kala mpano? 

7Otamu kumike ngiini Aaisraeli ya tokole Jordan, ya ye kevi ndyoka Omuwa e li ya 

pe? 

8Osho naanaa sha ningilwe kooho, sho nde ya tumine muKadesh Barnea, ya ka 

ndaadhe evi. 

9Oya yile sigo okesilu Eshkol e taa tala evi, ihe sho ya galuka, oya tyololokitha 

oshigwana shi ye kevi ndyoka Omuwa e li ya pe. 

10Omuwa okwa li a geya esiku ndyoka e tu uvaneke nokugana ta ti: 

11‘Oshoka inaa inekela ndje, kape na gumwe gwomaalumentu mboka yomimvo 

omilongo mbali nenge ye vule po ya tembuka muEgipiti ta yi mevi ndyoka ndu 

uvanekele Abraham, Isak naJakob. 

12Kaleb kaJefunne Omukenasi naJosua yaNun oyo ayeke mboka taa yi mo, oshoka 

oyi inekele Omuwa.’ 

13Omuwa okwa geele oshigwana e te shi endagulitha nombuga omimvo omilongo ne, 

sigo epipi ndyoka alihe lya pu po okusa. 

14Ihe ngashingeyi ne otamu yi ishewe pehala lyooho, ne omahe gaayoni, otamu tukula 

ondjahi yOmuwa a geele Israel ishewe! 

15Ngele ne Aareuben nAagad tamu tindi oku mu landula ngashingeyi, nena ote ethele 

oshigwana ashihe mombuga, none tamu pulwa ekano lyasho.” 

16Oya hedha kuMoses e taa ti: “Tu zimina owala, tu dhikile iimuna yetu iigunda 

mpaka nokutungila aakiintu naana yetu iilando. 

17Opo ihe otatu homata e tatu kwatele Aaisraeli ooyakwetu komeho molugodhi, sigo 

twe ya thikitha komathikilo gawo. Ihe aakiintu naana yetu ya kale mpaka 

miilandohote ya gamenwa kaantu yaamuka. 

18Itatu galukile komagumbo getu, manga Aaisraeli ooyakwetu ayehe inaa taamba 

omaliko gawo gevi ndyoka ye na oku ga pewa. 

19Tse itatu ka taamba nando oshitopolwa mokati kawo handiyaka yaJordan, oshoka 

otwa taamba ombinga yetu mpaka kuuzilo waJordan.” 

20Moses okwa yamukula a ti: “Ngele otamu ningi, ngaashi tamu ti, ilongekidhileni 

olugodhi mpaka koshipala shOmuwa. 

21Aakwiita yeni naa tokole Jordan, opo mewiliko lyOmuwa ya ponokele aatondi yetu, 

sigo Omuwa e ya sindi 

22e taa kwata po evi. Konima yaambika otamu vulu okugaluka, oshoka omwa 

gwanitha oshinakugwanithwa sheni kOmuwa nokAaisraeli ooyakweni. Nena Omuwa 

ota ka zimina kutya evi ndika lyokuuzilo waJordan olyeni. 

23Ihe ngele itamu dhiginine euvaneko lyeni, otamu yono kOmuwa notamu ke shi 

mona. 

24Onkee ano tungeni iilando yeni niigunda yiimuna yeni, ihe gwanitheni euvaneko 

lyeni!” 

25Aagad nAareuben oya ti: “Tatekulu, otatu ningi, ngaashika wa ti. 

26Aakiintu naana yetu otaa kala muka miilando yaGilead, osho wo oongombe noonzi 

dhetu. 

27Ihe tse atuhe otatu yi kolugodhi mewiliko lyOmuwa. Otatu tokola Jordan tu ka 

kondje, ngaashika wa ti.” 

28Moses okwa gandja elaka komuyambi Eleasar, Josua nokaawiliki yalwe yaIsrael tali 

ti: 

29“Aagad nAareuben ngele otaa tokola Jordan yi ilongekidhila olugodhi mewiliko 

lyOmuwa, nokekwatho lyawo ngele otamu vulu okulala evi, nena ya peni evi 

lyaGilead li ninge eliko lyawo. 

30Ihe ngele itaa tokola Jordan noitaa yi molugodhi pamwe nane, nena oye na 

okutaamba oshitopolwa shawo muKaanan ngaashika ne.” 

31Aagad nAareuben oya yamukula ya ti: “Tatekulu, tse otatu ningi, ngaashika Omuwa 

a ti. 

32Mewiliko lye otatu tokola Jordan tu ye kuKaanan kolugodhi, opo tu pewe eliko 

lyetu mpaka kuuzilo waJordan.” 

33Moses okwa gandja komazimo gaGad naReuben netatazimo lyaManasse oshilongo 

ashihe shomukwaniilwa gwAayamori Sihon noshomukwaniilwa gwaBaasha Og, 

pamwe niilando yasho nomikunda dhe yi kunduka. 

34Ezimo lyaGad olya tungulula iilandohote Dibon, Atarot, Aroer, 

35Atarot Shofan, Jaser, Jogbeha, 

36Bet Nimra naBet Haran. 

37Ezimo lyaReuben olya tungulula Heshbon, Elale, Kirjatajim, 

38osho wo Nebo, Baal Meon (omadhina gayo oga lundululwa) naSibma. Oya luku 

iilando ye yi tungulula omadhina omape. 

39Oludhi lwaMakir gaManasse olwa matukile evi lyaGilead e talu li sindi. Olwa tidha 

mo Aayamori mboka ya li mo. 

40Moses okwa gandja Gilead koludhi lwaMakir, nolwa kala mo. 

41Jair gwomezimo lyaManasse okwa ponokele omikunda dhimwe nokwe dhi sindi e 

te dhi luku “Omikunda dhaJair.” 

42Nobak okwa matukile e ta lala Kenat nomikunda dhasho e te shi lukulula Nobak, e 

shi ilukile mwene. 

NUMERI 33 

Okuza kuEgipiti sigo oMoab 

1Ndjika ondjila yAaisraeli sho ya tembuka muEgipiti oongundu noongundu mewiliko 

lyaMoses naAaron. 

2Moses okwa nyola omadhina gomahala mpoka ya yungu oontanda palombwelo 

lyOmuwa. 

3Aaisraeli oya thigi po Egipiti etimulongo netitano lyomwedhi gwotango gwomumvo, 

esiku lya landula Opaasa. Oya thigi po oshilando Rameses megameno lyOmuwa 

montaneho yAayegipiti, 

4manga taa fumvike aatango mboka ya dhipagwa kOmuwa. Omuwa okwi iholola 

mpaka kutya oye omunankondoawike e vule ookalunga yaEgipiti. 

5Aaisraeli oya zi muRameses e taa yungu oontanda muSukkot. 

6Okuza mpoka oya ka yunga oontanda muEtam kooha dhombuga. 

7Okuza kuEtam oya shuna kuPi Hahirot kuuzilo waBaal Zefon noya yungu oontanda 

popepi naMigdol. 

8Oya zi puPi Hahirot e taa tokola Efuta etiligane e taa yi mombuga Etam. Sho ye ende 

omasiku gatatu, oye ya kuMara noya yungu oontanda. 

9Okuza kuMara oya yi kuElim noya yungile ko oontanda dhawo, oshoka nkoka okwa 

li omithima omulongo nambali dhi na omeya, nomilunga omilongo heyali. 

10Oya zi po puElim e taa ka yunga oontanda mooha dhEkololo lyaSues. 

11Oya zi pEfuta lyomanenge noya ka yunga oontanda mombuga Sin. 

12Oya zi mombuga Sin e taa ka yunga oontanda kuDofka. 

13Oya zi kuDofka noya ka yunga oontanda muAlush. 

14Oya zi kuAlush noya ka yunga oontanda muRefidim, nkoka ya li yaa na omeya 

gokunwa. 

15-37Okuza kuRefidim sigo okondundu Hor oya yungu oontanda pomahala taga 

landula: ombuga Sinai, Kibrot Taava (nenge “Oombila dhomwamwa”), Hazerot, 

Ritma, Rimmon Perez, Libna, Rissa, Kehalata, ondundu Shefer, Harada, Makkelot, 

Tahat, Tera, Mitka, Hashmona, Moserot, Bene Jaakan, Hor Haggidgad, Jotbata, 

Abrona, Eziongeber, ombuga Zin (kokutya Kadesh) nondundu Hor kooha 

dhoshilongo Edom. 

38Omuyambi Aaron okwa londo kondundu Hor, ngaashi Omuwa a popi, e ta sile ko 

momumvo omutimilongone okuza mpoka Aaisraeli sho ya tembuka muEgipiti; osha li 

momwedhi omutitano esiku lyotango lyomwedhi. 

39Aaron sho a sile kondundu, okwa li e na omimvo 123. 

40Omukwaniilwa Omukaanani gwaArad, ngoka a li muumbugantu woshilongo 

Kaanan, okwa kundana kutya Aaisraeli oya thiki. 

41-48Okuza kondundu Hor sigo okolushandja lwaMoab Aaisraeli oya yungile 

oontanda pomahala taga landula: Zalmona, Punon, Obot, Iye Abarim moshilongo 

Moab, Dibon-Gad, Almon Diblataim, ondundu Abarim popepi nondundu Nebo 

nomolushandja lwaMoab kuuzilo waJordan ontega naJeriko. 

49Pomulonga Jordan oontanda dhawo odha li pokati kaBet Jeshimot naAbel Shittim 

molushandja lwaAkasia. 

Omalombwelo kombinga yaKaanan 

50Omuwa okwa lombwele Moses molushandja lwaMoab pomulonga Jordan ontega 

naJeriko e ta ti: 

51“Lombwela Aaisraeli u tye kuyo: Ngele tamu tokola Jordan mu ye kuKaanan, 

52tidhii mo aakwashilongo ayehe nokuteyagula po iimenka yawo ayihe ya hongwa 

memanya nenge ya hambulwa mosheela. Hanagulii po omitumbo dhawo adhihe 

dhiinonoma yuupagani. 

53Kwatii po oshilongo ne mu kale mo, oshoka otandi shi mu pe. 

54Topoleni evi pamazimo nopamaludhi geni mokuumba iihogololitho. Oludhi olunene 

nalu pewe oshitopolwa oshinene, noludhi olushona oshitopolwa oshishona. 

55Ihe ngele itamu tidha mo aakalimo yomoshilongo, mboka taa ka hupila mo, otaa 

ningi ya fa omakwega momeho geni noongona moombati dheni notaye mu kondjitha 

moshilongo. 

56Ngele itamu ya tidha mo, otandi ke mu hanagula, ngaashi nda dhiladhilile oku ya 

hanagula po.” 

NUMERI 34 

Oongamba dhoshilongo 

1Omuwa okwa lombwele Moses a ti: 

2“Lombwela Aaisraeli to ti: ‘Ngele tamu ka ya mevi Kaanan, oshilongo shoka tandi 

shi mu pe, oongamba otadhi ka kala, ngaashi tashi landula mpaka: 

3Ongamba yokuumbugantu otayi ka taandela ya za kombuga Zin ya lambalala 

ongamba yaEdom. Otayi tameke muuzilo kohulo yokuumbugantu wEfuta lya sa. 

4Okuza ketaulilo lyondundu Akrabbim, otayi goyokele lwokuumbugantu, tayi pitilile 

Zin sigo okuKadesh Barnea. Okuza nkoka otayi goyokele 

lwokuuningininombangalantu sigo okuHazar Addar nokuAzmon. 

5Nkoka tayi goyokele lwokokamulonga pongamba yaEgipiti nokuhulila mEfuta 

lyopokati.’ ” 

6Ongamba yokuuninginino oyo Efuta lyopokati. 

7Ongamba yokuumbangalantu otayi landula ompola ya za kEfuta lyopokati sigo 

okondundu Hor, 

8nokuza hoka oyu uka ketaulilo lyaHamat. Otayi tsikile sigo okuZedad 

9nokuSifron notayi hulile puHazar Enan. 

10Ongamba yokuuzilo otayi landula ompola ya za kuHazar Enan sigo okuSafam. 

11Otayi tsikile yu uka kuumbugantu kuRibla, kuuzilo waAin, nokoondundu 

komunkulo gwokuuzilo gwefuta lyaGalilea. 

12Okuza nkoka ongamba otayi lambalala omulonga Jordan sigo Efuta lya sa. Ndhika 

odho oongamba ne dhevi lyeni. 

13Moses okwa lombwele Aaisraeli a ti: “Ndika olyo evi ndyoka tamu ka taamba moku 

li umbila iihogololitho, evi ndyoka Omuwa e li gandja komazimo omugoyi netata. 

14Omazimo gaReuben naGad netatazimo lyaManasse oga taamba nale oshitendelwa 

shago sha topolelwa omaludhi gago, 

15kuuzilo waJordan ontega naJeriko.” 

Aanashimpwiyu mboka ya tende evi 

16Omuwa okwa lombwele Moses a ti: 

17“Omuyambi Eleasar naJosua yaNun oyo taa ka tendela aantu evi. 

18Kutha wo mezimo kehe omuwiliki gumwe, opo e ya kwathe mokutenda evi.” 

19-28Omuwa okwa hogolola aalumentu mboka: 

Ezimo Omuwiliki 

Juda Kaleb kaJefunne 

Simeon Shemuel yaAmmihud 

Benjamin Elidad lyaKislon 

Dan Bukki yaJogli 

Manasse Hanniel yaEfod 

Efraim Kemuel kaShiftan 

Sebulon Elisafan lyaParnak 

Issaskar Paltiel yaAsan 

Aser Ahihud yaShelomi 

Naftali Pedahel yaAmmihud 

29Mbaka oyo aalumentu mboka Omuwa e ya pe oshilonga shokutendela Aaisraeli evi 

lyaKaanan. 

NUMERI 35 

Iilando ya pewa Aalevi 

1Molushandja lwaMoab pomulonga Jordan ontega naJeriko Omuwa okwa lombwele 

Moses a ti: 

2“Lombwela Aaisraeli kutya momaliko ngoka taa pewa, naa pe mo Aalevi iilando 

yimwe yokukala mo nomaunapelo ge yi kunduka. 

3Iilando mbyoka nayi ninge yAalevi, notaa kala mo. Omaunapelo otaga ningi giimuna 

yawo, oongombe noonzi niinamwenyo ayihe. 

4Evi lyomaunapelo nali kale lya taandela okuza kedhingililokuma lyoshilando oondya 

1 000 koombinga adhihe, 

5opo pu kale ombine yoondja 2 000 lwoondja 2 000, noshilando shi li 

pondingandinga yayo. 

6Mokati kiilando mbyoka tamu yi pe Aalevi, namu kale iilando ihamano 

yokwiigamena, moka omuntu ngoka a dhipaga mukwawo hanowina ta vulu okuya 

mo. Kakele kiilando mbika ya peni ishewe iilando yilwe omilongo ne niiyali 

7yi na omaunapelo gayo, opo yi ninge omilongo ne niihetatu ayihe kumwe. 

8Omwaalu gwiilando yAalevi mezimo kehe nagu uthwe komwaalu gwiilando 

moshitopolwa shalyo.” 

Iilando yokwiigamena 

(Deut. 19:1-13; Jos. 20:1-9) 

9Omuwa okwa lombwele Moses e ta ti: 

10“Lombwela Aaisraeli u tye: Shampa mwa tokola omulonga Jordan e tamu yi mevi 

lyaKaanan, 

11ihogololeleni iilando yokwiigamena, moka omuntu ta vulu okuholama, ngele a 

dhipaga mukwawo hanowina. 

12Omo moka ta ka hupila, kaa dhipagwe kaakwawo yanakusa. Omuntu ngoka e na 

ondjo yedhipago, ina dhipagwa pwaa na ompangu tango. 

13Hogololeni iilando ihamano, 

14itatu okuuzilo waJordan niitatu omuKaanan. 

15Mbika otayi kala iilando yegameno kOmuisraeli, omukwiilongo omukaleleli nge 

omuyeni kehe mokati keni, ngoka a dhipaga omuntu hanowina. Ota vulu okumatukila 

mo a holame. 

16-18“Ngele oku na omuntu ta dhipaga mukwawo nomatati giiyela nenge nemanya 

nenge noshiti, oye omudhipagi gwowina; na dhipagwe. 

19Omukwawo nakupula ombinzi yanakudhipagwa oku na uuthemba wokudhipaga 

omudhipagi. Ngele te mu mono, ne mu dhipage. 

20“Ngele oku na omuntu ta tondo mukwawo e te mu dhipaga noku mu ndwangulila 

pevi nenge e mu dhaadhiga nasha, 

21nenge e mu thendula nongonyo, oku na ondjo yedhipago, nomuntu a tya ngaaka na 

dhipagwe. Omukwawo nakupula ombinzi oku na uuthemba woku mu dhipaga. Uuna 

te mu itsu, ne mu dhipage. 

22“Ihe ngele oku na omuntu ta dhipaga mukwawo hanowina ye ine mu tonda, sho e 

mu ndwangulile pevi nenge e mu dhaadhiga nasha, 

23nenge u umbu emanya ye ina lengalenga tango e ta dhipaga omuntu ngoka inaa 

dhiladhila nando e mu dhipage ye ke shi omutondi gwe, 

24egongalo nali pangule pokati kaangoka a dhipaga mukwawo nomukwawo nakupula 

ombinzi tali shi ningi pamautho ngaka. 

25Egongalo nali hupithe omudhipagi miikaha yomukwawo gwanakudhipagwa, 

nakupula ombinzi. Egongalo nali mu pitike, a shune koshilando shokwiigamena, 

nkoka a li a holama. Na kale hoka sigo okeso lyomuyambimukuluntu. 

26Omudhipagi ngele okwa zi moshilando shokwiigamena, 

27e ti itsuwa kunakupula ombinzi, ngoka te mu dhipaga, nena nakupula ombinzi ke na 

ondjo yasha. 

28Omudhipagi oku na okukala moshilando shokwiigamena sigo okeso 

lyomuyambimukuluntu, ihe konima yalyo ota vulu okushuna kaandjawo. 

29Omautho ngaka omu na oku ga dhiginina nomaluvalo geni miilongo yeni sigo 

aluhe. 

30“Omudhipagi ota vulu okumonika ondjo yeso, ngele ope na oonzapo mbali, onzapo 

yimwe inayi gwana okudhipagitha omudhipagi. 

31Omudhipagi na dhipagwe. Ita vulu okuhenuka eyono lye a fute ondjo ye. 

32Ngele ope na omuntu ta yi ontuku koshilando shokwiigamena, ita ziminwa a fute ye 

a shune, manga omuyambimukuluntu inaa sa. 

33Ngele tamu shi ningi, otamu nyateke evi moka mu li mo. Ombinzi yedhipago otayi 

nyateke evi, nokape na eyelithoyapulo lyalyo lilwe, ombinzi ayike yaangoka a 

dhipaga. 

34Inamu nyateka evi moka mwa kala mo, oshoka ongame Omuwa nonda kala mokati 

kAaisraeli.” 

NUMERI 36 

Uuthiga waakiintu 

1Aakuluntu yomagumbo moludhi lwaGilead yaMakir, omutekulu gwaManasse 

gaJosef, oya yi kuMoses nokaawiliki yalwe. 

2Oya ti: “Omuwa okwe ku lombwele, u tendele Aaisraeli evi mokuumba 

iihogololitho. Okwe ku lombwele wo, u gandje eliko lyomukwetu Zelofhad koyana 

aakadhona. 

3Ihe ngele taa hokanwa kaayeni, nena eliko otali yi komazimo omayeni, 

noshitendelwa shetu tashi ka shonopala. 

4Momumvo gweligolo iinima sho tayi ka shuna kooyene yonale mboka ye yi 

landithile po, eliko lyaana aakadhona yaZelofhad otali ka kala kezimo hoka ya 

hokanwa, notatu li kanitha.” 

5Moses okwa yamukula Aaisraeli nohapu yOmuwa a ti: “Shoka tashi pulwa kezimo 

lyaManasse, oshi li mondjila. 

6Omuwa ota ti kutya aana aakadhona yaZelofhad oya mangulukila okuhokanwa 

kungoka ya hala, ihe ogwomezimo lyawo. 

7Eliko lyOmuisraeli kehe nali kale mezimo lyahe lyaa ye kezimo ekwawo. 

8Omukiintu kehe ngoka ta thigulula uuthiga mezimo lyontumba lyAaisraeli, oku na 

okuhokanwa komulumentu gwezimo ndyoka. Pahedhi ndjika Omuisraeli kehe oha 

thigulula oohekulu, 

9nuuthiga itau zi we mezimo ndika nokuya kundiyaka. Ezimo kehe ohali dhiginine 

uuthiga walyo.” 

10Aana aakadhona yaZelofhad oya ningi, ngaashi Omuwa a lombwele Moses. 

11Mahla, Tirza, Hogla, Milka naNoa, aana aakadhona yaZelofhad oya hokanwa po 

koohegona. 

12Oya hokanwa komaludhi gezimo lyaManasse gaJosef, nuuthiga wawo owa kala 

mezimo lyoohe. 

13Mbika oyo iipango nomautho ngoka Omuwa e ga pethitha Aaisraeli kuMoses 

molushandja lwaMoab puJordan ontega naJeriko. 

DEUTERONOMIUM 

DEUTERONOMIUM 1 

1Membo muka omu na oohapu ndhoka Moses e dhi lombwele Aaisraeli, manga ye li 

mombuga kuuzilo waJordan. Oya li mesilu lyaJordan popepi naSuf, pokati 

komukunda Paran kombinga yimwe nomikunda Tofel, Laban, Hazerot naDi Sahab 

kombinga onkwawo. 

2(Otashi pula omasiku omulongo nalimwe okuza kuSinai nokuya kuKadesh Barnea 

mondjila yokoondundu dhomoshilongo Seir.) 

3Mesiku lyotango lyomwedhi omutimulongo nagumwe gwomumvo omutimilongone, 

Aaisraeli sho ya tembuka muEgipiti, Moses okwe ya hokololele ashihe shoka Omuwa 

e mu lombwele, e ya lombwele. 

4Shika osha ningwa Omuwa sho a sindi Sihon, omukwaniilwa gwAayamori, ngoka a 

li ta pangele moshilando Heshbon, naOg, omukwaniilwa gwaBaasha, ngoka a li ta 

pangele miilando Ashtarot naEdrei. 

5Kuuzilo waJordan moshilongo shaMoab Moses okwa tameke okufatulula oompango 

nomalongo gOmuwa. Okwa ti: 

6“Manga twa li puSinai, Omuwa Kalunga ketu okwe tu lombwele ta ti: ‘Ethimbo 

ndyoka mwa kala pondundu ndjika, olya gwana. 

7Dhilukitheni po oontanda mu hume ko. Indeni koshilongo shokoondundu 

shAayamori nokomahala agehe ge shi kunduka — sigo esilu lyaJordan, koshilongo 

shokoondundu, kiikulundundu yoponyonga yadho, koshitopolwa shokuumbugantu 

nokomunkulofuta. Indeni kevi lyAakaanana nokombanda yoondundu dhaLibanon 

sigololo omulonga omunene Eufrat. 

8Ayihe mbika oyo evi ndyoka ngame Omuwa ndu uvaneke ndi li pe oohokulu 

Abraham, Isak naJakob nomaluvalo gawo. Indeni mu ke li lale.’ ” 

Moses ta langeke aatokolihapu 

(Eks. 18:13-27) 

9Moses okwa lombwele aantu a ti: “Manga twa lyeni pondundu Sinai, onde mu 

lombwele nda tile: ‘Oshimpwiyu shoku mu wilika otashi hepeke ndje unene. Itandi 

vulu oku shi ihumbatela ongame awike. 

10Omuwa Kalunga keni okwe mu indjipaleke mu thike poonyothi dhokegulu. 

11Omuwa Kalunga koohokulu ne mu indjipaleke neyuvi ye e mu laleke nuuyamba, 

ngaashi u uvaneka! 

12Ihe otandi vulu ngiini ongame awike okuhumbata omutenge gwokuloteka 

oontamanana dheni? 

13Hogololeni aalumentu aanawino, aanandunge naasimani mezimo kehe, notandi ya 

langeke moku mu tonatela! 

14Omwa zimina kutya shika osho opala. 

15Onkee nda kutha aawiliki aanawino naasimani mboka mwa hogolola momazimo 

geni, nonde ya langeke ye mu tonatele. Yamwe oya ningi aatonateli yaantu eyuvi, 

yamwe oyethele, yamwe oyomilongo ntano nayamwe oyomulongo. Onda langeke 

ishewe aakuluntu yalwe momazimo agehe.’ 

16“Pethimbo ndyoka onda londodha aatokolihapu yeni nda ti: ‘Pulakeneni nawa 

iihokolola mbyoka tayi tukuka maakweni. Iihokolola ayihe yi panguleni pauyuuki, 

nonando nayi kale yaakweni yomekota nenge yaakwiilongo mboka ya kala mokati 

keni. 

17Momatokolo geni inamu kala nando ondhipi; ayehe ya tokoleni pamuthika gumwe, 

nando naa kale oyo oolye yalye. Inamu tila nando olye, oshoka omatokolo ngoka 

tamu tokola, oga za kuKalunga. Ngele ope na shoka tashi mu nyenge, shi eteni 

kungame, notandi ke shi utha.’ 

18Pethimbo tuu ndyoka onde mu lombwelele ashihe shoka mu na oku shi ninga.” 

Oondaadhi dha za kuKadesh Barnea 

(Num. 13:1-33) 

19“Otwa gwanitha shoka Omuwa Kalunga ketu e tu lombwele. Otwa thigi po ondundu 

Sinai e tatu ka taaguluka ombuga ndjoka onene nontilithi mondjila yetu okuya 

koshilongo shokoondundu shAayamori. Sho twa thiki muKadesh Barnea, 

20-21onda tile: ‘Otamu yi koshilongo shokoondundu shAayamori, shoka Omuwa 

Kalunga ketu, Kalunga kootatekulu te shi tu pe. Taleni, osho shiyaka. Indeni mu ke 

shi lale, ngaashi a tile. Inamu tenguka nenge mu kukuke kuumbanda.’ 

22“Ihe ne omwe ya kungame tamu ti: ‘Tumii ko aalumentu, ya ka ndaadhe evi, opo ye 

ye ye tu lombwele kutya natu ende ondjila yini niilando mbyoka yi li ko oya tya 

ngiini.’ 

23“Osha li sho opala okuningwa, onkee nda hogololele aalumentu omulongo nayaali, 

gumwe mezimo kehe. 

24Oya yi moshilongo shokoondundu sigololo esilu Eshkol e taye li konakona. 

25Sho ya galuka, oye tu etele iiyimati mbyoka ya adhele ko, noya hokolola kutya evi 

ndyoka Omuwa Kalunga ketu te li tu pe, ewanawa noonkondo. 

26“Ihe ne omwa tsu ondumbo noshipango shOmuwa Kalunga keni, noinamu ya we 

mevi ndyoka. 

27Ne omwa ngungutulilathana mwa ti: ‘Omuwa oku tu tonde. Okwe tu tembudha 

muEgipiti, opo e tu gandje miikaha yAayamori mbaka, opo ya wape ye tu dhipage. 

28Otatu yile ko we shike? Tse otwa tila ko. Aantu mboka twe ya tumine ko, oye tu 

hokololele kutya aantu yaahoka oya kola naaleeleka ye tu vule, noya kala miilando yi 

na omakuma ga tsa kegulu. Oya mwene ko nokuli aalefule!’ 

29“Ihe ngame onda tile: ‘Inamu tila aantu mboka. 

30Omuwa Kalunga keni ote mu enditha, noye te ke mu kondjela, naanaa ngaashi mwe 

shi mono muEgipiti 

31nomombuga. Omwa mono, nkene e mu enditha nawa ondjila ayihe sigo okehala 

ndika, ngaashi yina ta kwiinine omwana omumati.’ 

32Ihe nando ongeyi, ne inamu inekela Omuwa Kalunga keni, 

33ngoka e mu kwatele komeho, mu mone eha mpoka tamu yungu oontanda. Okwe mu 

ulukile ondjila te mu tetekelele moshikogo shomulilo uusiku noshomuzile omutenya.” 

Omuwa ta geele Israel 

(Num. 14:20-45) 

34“Omuwa oku uvu omangungutulo geni e ta geye e ta gana ta ti: 

35‘Kape na nando omuntu gumwe gwomoluvalo nduka oluwinayi ta ka thika mevi 

ndyoka ewanawa ndu uvaneke oku li pa oohokulu. 

36Kaleb kaJefunne oye awike ta ka ya mo. Okwa li i inekela ndje. Otandi mu pe 

noluvalo lwe evi ndyoka e ke li ndaadhele.’ 

37Molweni Omuwa okwa geele ndje e ta ti: ‘Nangoye wo ito ka thika mo mevi 

ndyoka. 

38Ihe koleka eutho lyomukwathi gwoye, Josua yaNun. Oye ta ka wilika Israel okulala 

oshilongo.’ 

39“Omuwa okwe tu lombwele aluhe ta ti: ‘Aana yeni mboka aashona nokaye shi 

manga okuyoolola uuwanawa muuwinayi, oyo taa ka thika mo mevi ndyoka, nando 

omwa ti, otaa ka kwatwa po kaatondi yeni. Otandi ke ya pa oshilongo, notaye ke shi 

lala. 

40Ihe ne shuneni mu ye kombuga mondjila yu uka kEkololo lyaAkaba.’ 

41“Omwa yamukulile mwa ti: ‘Moses, tse otwa yono kOmuwa. Ihe ngashingeyi tse 

otatu ka homona, naanaa ngaashi Omuwa Kalunga ketu e tu lombwele.’ Noshaa 

ngoka gwomune okwa li i ilongekidhila olugodhi nota dhiladhila kutya oshipu 

okutondokela moshilongo shokoondundu. 

42“Ihe Omuwa okwa lombwele ndje a ti: ‘Ya londodha yaa homone, oshoka itandi 

kala pamwe nayo, naatondi yawo otaye ya sindi.’ 

43Onde mu hokololele shoka Omuwa a ti, ihe ne inamu pupa ko. Omwa tsu ondumbo 

naye, nomuuntsa weni omwa matukile oshilongo shokoondundu. 

44Nena Aayamori mboka ya li moondundu, oye ya ye mu kondjithe ya fa ehunga 

lyoonyushi. Oye mu tidha sigo oHorma e taye mu dhengele moshilongo 

shokoondundu dhaEdom. 

45One nomwa kugile Omuwa onkugo, ihe okwi ipwililike ye ine mu pulakena.” 

Omimvo dhomombuga 

46“Ano sho twa kala muKadesh ethimbo ele, 

DEUTERONOMIUM 2 

1Ohugunina otwa shuna e tatu yi mombuga twa lambalala ondjila yokEkololo 

lyaAkaba, ngaashi Omuwa a popi, notwa kala tatu endagula noshilongo 

shokoondundu dhaEdom. 

2“Omuwa okwa lombwele ndje a ti: 

3‘Omwa kala unene tamu endagula noondundu ndhika; ukeni ihe kuumbangalantu. 

4Lombwela aantu to ti: Otamu taakana oshilongo shokoondundu dhaEdom, oshilongo 

shaakweni, oluvalo lwaEsau. Otaa ke mu tila, 

5ihe inamu ya hingila iita, oshoka itandi ke mu pa nando okapambu kevi lyawo ke 

thike pepandja lyompadhi. Edom onde li pa oluvalo lwaEsau. 

6Futeni niimaliwa iikulya nomeya ngoka tamu landa kuyo.’ 

7“Dhimbulukweni, nkene Omuwa e mu yambeke mwaayihe mwe yi longo. Okwe mu 

sile oshimpwiyu, sho mwa li tamu endagula nombuga ndjika onene. Okwa kala 

pamwe nane omimvo adhihe omilongo ne, nomwa kala mu na ayihe mwe yi pumbwa. 

8“Otwa humu ko notwe etha ondjila ndjoka ya za kiilando Elat naEziongeber yu uka 

kEfuta lya sa notwa pungulukile lwokuuzilombangalantu lwokuMoab. 

9Omuwa okwa lombwele ndje a ti: ‘Ino piyaganeka Aamoabi, oluvalo lwaLot nenge u 

ya hingile iita. Onde ya pe oshilando Ar, noitandi mu pe nando oshitopolwa mevi 

lyawo.’ ” 

10(Nale muAr omwa li mwa kala Aaemimi, oshigwana oshinene shaalefule 

naanankondo ngaashi Aayanaki. 

11Pamwe nAayanaki oya li yomoludhi lwAarafa, ihe Aamoabi oye ya luku Aaemimi. 

12MuEdom nale omwa li Aahori, ihe oluvalo lwaEsau olwe ya tidha mo nokuhanagula 

po oshigwana shawo e talu tula mo, naanaa ngaashi Aaisraeli ya tidha mo aatondi 

yawo mevi ndyoka Omuwa e li ya pe.) 

13“Otwa taaguluka omulonga Sered, ngaashi Omuwa e tu lombwele tu shi ninge. 

14Omumvo nguka omutimilongondatu nahetatu, sho twa zi muKadesh Barnea. 

Aakwiita ayehe yepipi ndyoka oya sa po, ngaashi Omuwa a tile, otaa ka sa po. 

15Oshikaha shOmuwa oshe ya dhenge, sigo e ya yonagula po ayehe. 

16“Ayehe sho ya si po, 

17Omuwa okwe tu lombwele a ti: 

18‘Nena otamu ka taakana oshilongo Moab tamu piti muAr. 

19Otamu ka ya popepi nevi lyAayammoni, oluvalo lwaLot. Inamu ya piyaganeka tuu 

nenge mu ya hingile iita, oshoka itandi ke mu pa nando oshitopolwa shevi lyawo 

ndyoka nde ya pele.’ ” 

20(Noshilongo shika wo osha li nale shAarafa, ihe Aayammoni oye ya luku 

Aasamsumi. 

21Oya li aaleeleka ya fa Aayanaki. Oya li mo oyendji naanankondo. Ihe Omuwa okwe 

ya hanagula po, nAayammoni oya kutha po evi lyawo noya tula mo. 

22Osho Omuwa a ningi wo omolwoluvalo lwaEsau, ndoka lu li koshilongo 

shokoondundu dhaEdom, sho a hanagula po Aahori. Oya tidha mo Aaedom mevi 

lyawo noye li lala nomo ye li natango. 

23Evi lya kunkula nEfuta lyopokati olya kwatwa po kaantu yokontuntu Kreta. Oya 

hanagula po Aayavvim, aakalimo yamo aakulu, e taa kutha po evi lyawo sigololo 

okoshilando Gaza kuumbugantu.) 

24“Sho twa taakana Moab, Omuwa okwe tu lombwele ta ti: ‘Thikameni mu tokole 

omulonga Arnori. Otandi gandja miikaha yoye omukwaniilwa gwAayammon Sihon, 

ngoka a kala muHeshbon, pamwe noshilongo she. Mu ponokela u lale oshilongo she. 

25Okuza konena otandi ku ningi omutilithi gwuuyuni auhe. Shaa ngoka ota ka kakama 

kuumbanda, shaa te ku uvu to popiwa.’ ” 

Israel ta sindi Sihon 

(Num. 21:21-30) 

26“Onda tumu aatumwa okuza mombuga Kedemot, ya ye komukwaniilwa 

gwaHeshbon edhina lye Sihon ye na elaka lyombili tali ti: 

27‘Tu pitika tu taakane oshilongo shoye. Otatu ende tu ukilila; itatu zi mondjila tu uka 

kolulyo nenge kolumoho. 

28Otatu landa iikulya nomeya gokunwa. Otwa hala ashike tu pite moshilongo shoye, 

29sigo twa tokola omulonga Jordan tu ye kevi ndyoka Omuwa Kalunga ketu te li tu 

pe. Oluvalo lwaEsau, ndoka lu li muEdom, nAamoabi, mboka ye li muAr, oye tu 

zimine tu taakane miilongo yawo.’ 

30“Ihe omukwaniilwa gwaHeshbon Sihon ine tu pitika, tu tokole oshilongo she. 

Omuwa Kalunga keni okwe mu ningi omutangalali nomunandumbo, opo tu mu 

dhenge nokukutha po oshilongo she, shoka twe shi lala wo tuu shili. 

31“Omuwa okwa lombwele ndje a ti: ‘Tala ko, onda tyololokitha omukwaniilwa 

Sihon noshilongo she; ponokela evi lye, opo u li lale.’ 

32Sihon okwe ya naakwiita ye ayehe, e tu kondjithe popepi naJahas, 

33ihe Omuwa Kalunga ketu okwe mu gandja miikaha yetu, e tatu mu dhipaga pamwe 

noyana naantu ye ayehe. 

34Pethimbo tuu ndyoka otwa kwata po nokuhanagula po oshilando kehe notwa 

dhipaga aalumentu, aakiintu naanona. Inatu hupitha nando ogumwe e na omwenyo. 

35Otwa kutha po iimuna notwa yugu iilando. 

36Omuwa Kalunga ketu okwe tu kwatitha po omikunda adhihe okuza kuAroer kooha 

dhesilu lyaArnon noshilando pokati kesilu, ondjila ayihe sigo oGilead. Kakwa li ku na 

oshilando shi na omakuma ge tu nyenge ando. 

37Ihe inatu ya nando popepi noshilongo shAayammoni nenge komunkulo 

gwomulonga Jabbok nenge kiilando yokoshilongo shokoondundu nenge ehala lilwe 

nkoka Omuwa Kalunga ketu inee tu lombwela tu ye ko.” 

DEUTERONOMIUM 3 

Israel ta sindi Og 

(Num. 21:31-35) 

1“Nosho twa hedha kuumbangalantu twa taalela oshilongo Baasha, omukwaniilwa Og 

okwe ya naakwiita ye ayehe, e tu kondjithe popepi noshilando Edrei. 

2Omuwa okwa lombwele ndje a ti: ‘Ino tila, otandi mu gandja naantu ye noshilongo 

she ashihe miikaha yoye. Mu ninga ngaashi wa ningi Sihon, omukwaniilwa 

gwAayamori ngoka a kala muHeshbon.’ 

3“Omuwa okwa gandja Og naantu ye miikaha yetu, e tatu ya dhipaga po ayehe. 

4Pethimbo tuu ndyoka otwa kwata po iilando ye ayihe. Kakwa li nando oshimwe 

inaatu shi kwata po. Ayihe kumwe oya li iilando omilongo hamano — oshikandjo 

ashihe shaArgob, moka omukwaniilwa Og gwaBashan a li ta pangele. 

5Iilando ayihe mbika oya li ya tungwa nomakuma omale, nomiyelo nomalukambo 

goku dhi patitha; okwa li wo omikunda dhaa na omankolokuma. 

6Iilando ayihe otwe yi hanagula po notwa dhipaga aalumentu ayehe naakiintu 

naanona, naanaa ngaashi twe shi ningile Sihon, omukwaniilwa gwaHeshbon. 

7Otwa kutha po iimuna notwa yugu iilando. 

8“Pethimbo tuu mpoka otwa yugu aakwaniilwa mbeyaka yaali yAayamori evi 

lyokuuzilo waJordan, okuza komulonga Arnon sigo okondundu Hermon. 

9(Ondundu Hermon oya lukwa kAasidoni Sirjon nokAayamori Senir.) 

10Otwa lala oshilongo ashihe shaOg, omukwaniilwa gwaBaasha: iilando 

yoketumbalalovi, Gilead alihe naBashan alihe sigo okiilando Salka naEdrei kuuzilo.” 

11(Omukwaniilwa gwaBaasha Og oye a li Omurafe omuhugunini mokudhipagwa. 

Oshiketha she shomudhimba sha hongwa memanya osha li shuule woometa omugoyi 

noshomutamo gwoometa ne. Otashi monika moshilando shAayammoni Rabba.) 

Omazimo ga tula kuuzilo waJordan 

(Num. 32:1-42) 

12“Sho twa lala oshilongo, onda pe omazimo gaRuben naGad oshilongo 

shokuumbangalantu woshilando Aroer popepi nomulonga Arnon noshitopolwa 

shoshilongo shokoondundu dhaGilead nomikunda dhasho. 

13Etatazimo lyaManasse onde li pe oshihupe shaGilead naBaasha alihe, moka Og a li 

ta pangele, kokutya oshitopolwa ashihe shaArgob.” 

(Bashan osha li oshilongo shAarafa. 

14Jair gwomezimo lyaManasse okwa kutha po oshitopolwa ashihe shaArgob, kokutya 

Baasha, sigo ongamba yaGeshur naMaaka. Omikunda okwe dhi ilukile, nohadhi 

ithanwa omikunda dhaJair.) 

15“Gilead onde li gandja koludhi lwaMakir gwomezimo lyaManasse. 

16Omazimo gaRuben naGad onde ga pe oshitopolwa shaGilead sigo omulonga Arnon. 

Ongamba yokuumbugantu oya li pokati komulonga, nongamba yawo 

yokuumbangalantu oya li omulonga Jabbok, ngoka oshitopolwa shimwe shagwo sha li 

ongamba yAayammoni. 

17Kuuninginino oshitopolwa shawo osha taandela sigo omulonga Jordan, okuza 

kefuta lyaGalilea kuumbangalantu sigo okEfuta lyeso kuumbugantu noponyonga 

yondundu Pisga kuuzilo. 

18“Pethimbo tuu ndyoka onde ya pe omakumagidho taga ti: ‘Omuwa Kalunga ketu 

okwe mu pe evi ndika kuuzilo waJordan, mu li lale. Ngashingeyi ihomatekeni, ne 

aalumentu amuhe mboka tamu vulu okukondja, mu kwatele Aaisraeli ooyakweni 

komeho, mu tokole Jordan noku ya kwathela okulala evi lyawo. 

19Aakulukadhi yeni ayehe, aana yeni niimuna yeni — ondi shi shi kutya omu na 

iimuna oyindji — otayi kala po miilando nde yi mu pe. 

20Kwatheni Aaisraeli ooyakweni, sigo ya lala evi ndyoka Omuwa te li ya pe 

kuuninginino waJordan, sigo Omuwa te ya pe evululuko, ngaashi e mu ningile mpaka. 

Konima otamu ka galuka, mu ye kevi lyeni ndika nde li mu pe.’ 

21“Onda lombwele Josua nda ti: ‘Owa mono ayihe mbyoka Omuwa Kalunga keni e yi 

ningile aakwaniilwa mbeyaka yaali, Sihon naOg. Osho ta ka ningila ayehe mboka 

tamu ka matukila evi lyawo. 

22Inamu ya tila, oshoka Omuwa Kalunga keni ote mu kondjele.’ ” 

Moses ti indikwa okuya kuKaanan 

23“Pethimbo ndyoka onda galikana nda mana mo e tandi ti: 

24‘Omuwa Omupangeliawike, ondi shi shi kutya owu ulukile ndje etameko lyiinima 

iinene niikumithi mbyoka to ka ninga. Kape na kalunga megulu nenge kombanda yevi 

ta vulu okulonga iilongankondo mbyoka wa longo! 

25Taagulukitha ndje Jordan, ndi ka mone evi ndyoka lyo opala handiyaka, oshilongo 

sho opala shokoondundu noondundu dhaLibanon.’ 

26“Ihe Omuwa okwa geele ndje molweni noina hala okupulakena ndje. Okwa ti 

owala: ‘Opuwo tuu ngaaka! Mwena nokuli, ino popya we nangame! 

27Londa kondungu yondundu Pisga e to tala lwokuumbangalantu nolwokuumbugantu, 

kuuzilo nokuuninginino. Lengalenga u tale nawa shoka to mono, oshoka ito ka 

taaguluka Jordan nando okuli. 

28Nongeka Josua. Mu tsa omukumo noku mu koleka, oshoka oye ta ka wilika 

oshigwana shi tokole Jordan, opo shi ka lale evi ndyoka to li tala.’ 

29“Otwa kala mesilu lya taalelathana noshilando Betpeor.” 

DEUTERONOMIUM 4 

Moses ta thiminikile Israel evuliko 

1“Aaisraeli, vulikeni koompango adhihe tandi dhi mu nongeke, opo mu kale mu na 

omwenyo nomu ka lale evi ndyoka Omuwa Kalunga koohokulu te li mu pe. 

2Inamu gwedha ko sha koohapu ndhoka tandi dhi mu lombwele, ne inamu kutha mo 

sha. Vulikeni kiipango yOmuwa Kalunga keni mbyoka nde yi mu pe. 

3Omwa mono ne yene shoka Omuwa a ningi pondundu Peor. Okwa yono po ayehe 

mboka ya longele Baal, oshikalunga shaPeor. 

4Ihe ne amuhe mboka mwa dhiginine okwiinekela Omuwa Kalunga keni, omu na 

omwenyo sigo ongashingeyi. 

5“Onde mu nongeke oompango adhihe, ngaashi Omuwa a lombwele ndje ndi shi 

ninge. Vulikeni kudho mevi ndyoka tamu ka kwata po. 

6Vulikeni kudho ne mu dhi dhiginine, notashi ulukile iigwana yilwe kutya ne 

aanandunge. Shampa taa kundana oompango adhihe ndhika, otaa ka tya: ‘Oshigwana 

shika oshi na uunongo noondunge dhi thike peni!’ 

7“Kaku na oshigwana shilwe shi na kalunga kasho e li popepi nasho, ngaashika 

Omuwa Kalunga ketu e li natse. Ote tu yamukula, sho tatu mu kugile ekwatho. 

8Kaku na oshigwana shilwe shi na oompango dhuuyuuki dha fa ndhoka nde dhi mu 

nongeke nena. 

9Kotokeni! Ndhindhilikeni, ne mwaa dhimbwe ayihe mbyoka mwe yi mono nomeho 

geni yene, manga mu na omwenyo. Hokololeleni aana yeni naatekulu yeni 

10esiku ndyoka mwa thikama koshipala shOmuwa Kalunga keni pondundu Sinai, sho 

a lombwele ndje a ti: ‘Gongaleka oshigwana. Onda hala yu uve shoka ndi na 

okupopya, opo ya koneke okuvulika kungame aluhe, manga ye na omwenyo, nopo ya 

nongeke oyana okutila ndje.’ 

11“Hokololeleni aana yeni, nkene mwa yi nomwa thikama ponyonga yondundu 

ndjoka ya li ya siikilwa kiikogo yolwithi nomulilo tagu lilima gu uka mombanda. 

12Ya hokololeleni, nkene Omuwa e mu popitha e li mehayango lyomulilo nonkene 

mwe mu uvu ta popi, ihe ne inamu mu mona nando e li molupe lwasha. 

13Okwe mu lombwele shoka mu na okuninga, mu dhiginine ehangano ndyoka e li 

hangana nane. Omu na okudhiginina Iipango Omulongo mbyoka e yi nyola 

miipelende iyali yomamanya. 

14Omuwa okwa lombwele ndje, ndi mu nongeke oompango adhihe ndhoka mu na 

okuvulika kudho mevi ndyoka tamu yi, mu ke li lale.” 

Elondodho omolwiimenka 

15“Omuwa sho e mu popitha e li mehayango lyomulilo kondundu Sinai, inamu mona 

nando olupe lwasha. Omoluuwanawa weni yene kotokeni, 

16mwaa yone mokwiihambulila iimenka molupe lwasha — kashi na nee mbudhi kutya 

omolupe lwomulumentu nenge lwomukiintu, 

17lwoshinamwenyo nenge lwondhila, 

18lwoshihono nenge lwohi. 

19Inamu kwatwa kohwehwe yokusimaneka nokulongela mbyoka yi li mewangandjo 

— etango, omwedhi noonyothi. Omuwa Kalunga keni okwe yi topolele aantu ayehe 

yomuuyuni. 

20Ihe one oshigwana e shi mangululile muEgipiti, meziko lyomulilo. Okwe mu 

tembudha mo, mu ninge aantu ye mwene, ngaashi mu li ngashingeyi. 

21Molweni Omuwa okwa geele ndje nokwa uvaneke nokugana kutya itandi ka tokola 

we Jordan ndi ye kevi ndyoka ewanawa te ke li mu pa. 

22Otandi ka sila mevi ndika noitandi ka tokola Jordan, ihe ne otamu yi mu gu 

taaguluke ne mu ka lale evi ndyoka lyo ondoka. 

23Kotokeni tuu, mwaa dhimbwe ehangano ndyoka Omuwa Kalunga keni a hangana 

nane. Vulikeni koshipango she noinamu iningila iimenka yasha, 

24oshoka Omuwa Kalunga keni oye omulilo hagu lyana, Kalunga omulaadhi. 

25“Nongele tamu kala olule moshilongo e tamu mono aanona naatekulu, inamu yona 

mokwiihambulila iimenka molupe lwasha. Mbika oyo iihuna koshipala shOmuwa 

notayi mu geyitha. 

26Otandi ithana egulu nevi, yi ninge oonzapo dheni kutya ngele itamu vulika 

kungame, otamu kana mo moshilongo nziya. Itamu ka kala mo olule moshilongo 

shahandiyaka yaJordan shoka tamu ka lala. Otamu ka hanagulwa po thilu. 

27Omuwa ote ke mu halakanithila kiilongo niilongo, nkoka taku ka hupila aantu 

yamweyamwe ayeke yomune. 

28Oko nkoka tamu ka longela ookalunga ya hambulwa kiikaha yaantu, ookalunga yiiti 

noyomamanya mboka ihaa mono ko noihaa uvu ko, ihaa li noihaa thimbula ezimba. 

29Hoka otamu ka konga Omuwa Kalunga keni, nongele tamu mu kongo nomutima 

aguhe, otamu ke mu mona. 

30Uuna tamu adhika kuudhigu niinima mbika ayihe tamu yi ningilwa, nena ohugunina 

otamu galukile kOmuwa e tamu vulika kuye. 

31Oye Kalunga omunamutimahenda. Ite mu etha nando nenge e mu hanagule po, 

noita dhimbwa nando ehangano ndyoka ye mwene e li hangana noohokulu. 

32“Konakoneni utale omathimbo gonale, manga ne inaamu valwa, ethimbo alihe 

lyonale okuza mpoka Kalunga sho a shiti omuntu kombanda yevi. Konakoneni evi 

alihe. Iinima iinene yi thike mpaka oya ningilwe uunake nale? Oku na tuu ngoka u 

uvile iinima ya tya ngeyi? 

33Oku na tuu oshigwana shilwe shu uvile Kalunga ta popi e li momulilo ndele tashi 

kala shi na we omwenyo, ngaashi ne mu li? 

34Oku na tuu kalunga gulwe a yelekelele okutembudha mo oshigwana shontumba 

moshigwana shilwe e te shi ningi she mwene, ngaashi Omuwa Kalunga keni e mu 

ningile muEgipiti? Omontaneho yenilela a longitha oshikaha she shoonkondo 

nokwooko kwa taganana; okwe eta iiponga niita, a longo iilongandhindhiliko 

niinyengandunge nokwe eta iitilithilonga ya ningwa. 

35Omuwa okwe mu hololele mbika, opo e mu ulukile kutya oye awike Kalunga 

nokaku na we gulwe. 

36Okwe mu uvititha ewi lye tali zi megulu, opo e mu nongeke; naampaka kombanda 

yevi okwe mu talitha omulilo gwe omuyapuki e ta popi mugwo. 

37Okwe mu hogolola, oshoka oku hole oohokulu, nokoonkondo dhe oonene okwe mu 

tembudha mo muEgipiti. 

38Okwa tidha mo iigwana iinene niinankondo mondjila yeni, opo e mu ete mo mevi 

lyawo, evi ndyoka tali ningi lyeni. 

39Dhimbulukweni ano nena ne mwaa dhimbwe nando kutya Omuwa oye Kalunga 

komegulu nokombanda yevi. Kaku na we kalunga gulwe. 

40Vulikeni koompango adhihe ndhika tandi dhi mu pe nena ndjika, opo ayihe yi kale 

nawa kune naana yeni mevi ndyoka Omuwa Kalunga keni te li mu pe sigo aluhe.” 

Iilando yokwiigamena kuuzilo waJordan 

41Moses okwa yoolola iilando itatu kuuzilo waJordan 

42moka tamu vulu okuholama omuntu ngoka a dhipaga mukwawo hanowina ye ke shi 

omutondi gwe. Ota vulu okuya ontuku moshilando shimwe mwaambika nota hupu. 

43Ezimo lyaRuben olya li li na oshilando Bezer metumbalalovi lyombuga; ezimo 

lyaGad olya li li na Ramot moshilongo Gilead; nezimo lyaManasse olya li li na Golan 

moshilongo Baasha. 

Efalomo lyegandjo lyompango yaKalunga 

44Moses okwa gandja oompango dhaKalunga kAaisrael. 

45Okwa gandja omalongo noompango ndhika kAaisrael, sho ya tembuka mo 

muEgipiti 

46noya li mesilu kuuzilo waJordan ya taalelathana noshilando Betpeor, moshilongo 

shaSihon, omukwaniilwa gwAayamori, ngoka a pangele muHeshbon. Moses 

nAaisrael oye mu sindi, sho ya zi muEgipiti. 

47Oya kutha po oshilongo she noshilongo shaOg, omukwaniilwa gwaBaasha. Og 

okwa li omukwawo gwomaakwaniilwa yAayamori kuuzilo waJordan. 

48Oshilongo shika osha taandela okuza koshilando Aroer kooha dhomulonga Arnon 

sigo ondundu Sirjon, kokutya Hermon. 

49Osha kwatelela mo oshikandjo ashihe shokuuzilo waJordan sigo okEfuta lya sa 

kuumbugantu noponyonga yondundu Pisga kuuzilo. 

DEUTERONOMIUM 5 

Iipango Omulongo 

(Eks. 2:1-17) 

1Moses okwa hiya Aaisraeli ayehe e ta ti kuyo: “Aaisraeli ne, pulakeneni oompango 

adhihe ndhoka tandi mu pe nena. Dhi ilongeni, ne mu vulike kudho shili. 

2Omuwa Kalunga ketu okwa hangana natse pondundu Sinai. 

3Ina hangana nootatekulu ayeke, ihe onatse atuhe mboka tu na omwenyo ngashingeyi. 

4Mpeyaka pondundu okwa popi nane oshipala noshipala e li momulilo. 

5Onda li nda thikama pokati keni nOmuwa pethimbo ndyoka nonde mu lombwele 

shoka a ti, oshoka omwa li mwa tila omulilo noinamu londa kondundu. “Omuwa 

okwa ti: 

6‘Ongame Omuwa, Kalunga koye, nde ku tembudha muEgipiti, moka wa li omupika. 

7“ ‘Ino kala u na ookalunga yalwe koshipala shandje. 

8“ ‘Ino ihongela efano lyashaashoka megulu nenge kombanda yevi nenge momeya 

kohi yevi. 

9Ino inyongamena kiimenka nenge u yi galikane, oshoka ongame Omuwa, Kalunga 

koye, omulaadhi; otandi geele mboka ye tonde ndje nomaluvalo gawo sigo okepipi 

etitatu netine. 

10Ihe otandi sile ohenda omapipi gomayuvi gaamboka ye hole ndje nohaa vulika 

koompango dhandje. 

11“ ‘Edhina lyandje ino li tumbulila iinima yowala, oshoka ongame Omuwa, Kalunga 

koye, tandi geele ayehe mboka taa tumbulile edhina lyandje iinima yowala. 

12“ ‘Dhimbulukwa esiku lyEsabati ngoye u li yapule, ngaashi ngame Omuwa Kalunga 

koye nde shi ku lombwele. 

13Ou na omasiku gahamano moka to longo, 

14ihe esiku etiheyali olyo esiku lyevululuko lya yapulilwa ndje. Mesiku ndyoka kape 

na ngoka ta longo — ngoye mwene, aamwoye, aapika yoye, oongombe, uusino nenge 

iimuna yoye yilwe naakwiilongo ya kala moshilongo sheni. Aapika yoye oye na 

okuvululukwa, naanaa ngaashi ngoye mwene to ningi. 

15Dhimbulukwa kutya owa li omupika muEgipiti, moka ngame Omuwa, Kalunga 

koye, nde ku tembudha mo noshikaha shandje shoonkondo nokwooko kwa taganana. 

Omolwashoka tandi ku lombwele, u dhimbulukwe esiku lyevululuko. 

16“ ‘Simaneka ho nanyoko, ngaashika Omuwa Kalunga koye e ku lombwele, opo u 

kale u na elago nomwenyo omule mevi ndyoka Omuwa Kalunga koye te li ku pe. 

17“ ‘Ino dhipaga. 

18“ ‘Ino hondela. 

19“ ‘Ino yaka. 

20“ ‘Ino lundila mukweni 

21“ ‘Ino haluka omukiintu gwamukweni; ino haluka egumbo lye, aapika ye, 

oongombe dhe, uusino we nenge shaa shoka she.’ 

22“Mbika oyo iipango Omuwa e yi mu pe amuhe, sho mwa li mwa gongala pondundu. 

Okwa popi newi lyendundumo e li momalaka gomulilo nomoshikogo sha zigakana 

nokwa gandja iipango mbika nohasha shilwe. Okwe yi nyola kiipelende iyali 

yomamanya e te yi pe ndje.” 

Aantu ya tila 

(Eks. 20:18-21) 

23“Ondundu ayihe sho ya li ya yaka omulilo nomu uvu oshihomo tashi zi muuluudhe 

thokothoko, aawiliki yeni naakuluntu yomazimo geni oye ya kungame 

24e taa ti: ‘Omuwa Kalunga ketu okwe tu ulukile uunene we neadhimo lye, sho twe 

mu uvu ta popi e li momalaka gomulilo! Nena otwa mono kutya nani otashi vulika 

omuntu ta kala ngaa e na omwenyo, nando Kalunga okwa popya naye. 

25Omolwashike tatu hupula oomwenyo dhetu? Omulilo nguka omunene otagu tu 

lungunitha po. Otatu si shili, ngele tatu uvu Omuwa Kalunga ketu ta popi ishewe. 

26Oku na tuu omuntu a kalele e na omwenyo, u uvile Kalunga ta popi momalaka 

gomulilo? 

27Moses, shuna e to pulakene ayihe mbyoka Omuwa Kalunga ketu ta ti. Galuka ihe u 

ye u tu lombwele shoka e ku lombwele. Otatu ke shi pulakena nokuvulika.’ 

28“Omuwa sho e shi uvu, okwa lombwele ndje a ti: ‘Ondu uvite ko shoka aantu 

mbaka ya ti noye li mondjila. 

29Ando ya kale aluhe osho yu uvite ngaaka! Ando ya kale aluhe taa simaneke ndje e 

taa vulika kiipango yandje ayihe, opo ya kale nawa nomaluvalo gawo sigo aluhe! 

30Inda u ke ya lombwele, ya shune komatsali gawo. 

31Ihe ngoye, Moses, oto kala mpaka pungame, notandi ke ku pa iipango, omautho 

noompango dhandje adhihe. Yi nongeka Aaisraeli, opo ya vulike kuyo mevi ndyoka 

tandi li ya pe!’ 

32“Aaisraeli ne, kaleni ano tamu dhiginine nawa ashihe shoka Omuwa Kalunga keni e 

shi mu lombwele. Inamu kala tuu inaamu vulika koompango dhe adhihe. 

33Vulikeni kudho adhihe, opo mu kale nawa nomu vule okukala mevi ndyoka tamu ke 

li lala.” 

DEUTERONOMIUM 6 

Oshipango oshinene 

1“Ndhika odho oompango ndhoka Omuwa Kalunga keni e dhi lombwele ndje, ndi mu 

nongeke. Vulikeni kudho mevi ndyoka tamu ke li lala. 

2Omasiku agehe manga mu na omwenyo, one nomaluvalo geni mu na okusimaneka 

Omuwa Kalunga keni nokuvulika koompango dhe adhihe ndhoka tandi dhi mu pe, 

opo mu kale mu na omwenyo omule moshilongo shoka. 

3Aaisraeli, dhi pulakeneni ano, ne mu dhi dhiginine nawa! Nena otamu ka kala nawa e 

tamu ningi oshigwana oshinankondo nokukala mevi ndyoka lya tondoka omahini 

nomagadhi goonyushi, ngaashi Omuwa Kalunga koohokulu u uvaneke. 

4“Israel, pulakena! Omuwa Kalunga ketu oye awike Kalunga. 

5Ano hola Omuwa Kalunga koye komutima gwoye aguhe, komwenyo gwoye aguhe 

nonoonkondo dhoye adhihe. 

6Ino dhimbwa oohapu ndhika tandi dhi ku lombwele nena. 

7Dhi nongeka aamwoye. Dhi hokolola, uuna u li moyaandjeni nuuna u li mepola, 

uuna to vululukwa nuuna to longo. 

8Nadhi kale edhimbulukitho lya fa lya mangelwa koshikaha shoye nenge li li 

moshipala shoye. 

9Dhi nyolela miikulo yomiyelo dhegumbo lyoye nomuuyanda.” 

Okwaavulika 

10“Uuna Omuwa Kalunga koye te ku fala mevi ndyoka e li uvanekele oohokulu 

Abraham, Isak naJakob, oto ka pewa iilando iinene noyo opala mbyoka inoo yi tunga. 

11Oto ka pewa omagumbo gu udha omaliko omawanawa inoo ga pungula mo, 

omithima inoo dhi hupa, iitsambe yomiviinu niikunino yomiolivi inoo dhi tsika. 

Omuwa nge te ku fala mevi ndyoka, noto kala u na ayihe wa hala okulya, 

12kotoka tuu, waa dhimbwe Omuwa ngoka e ku tembudha muEgipiti, moka wa li 

omupika. 

13Tila Omuwa Kalunga koye, mu longela oye awike, nokuuvaneka omauvaneko goye 

medhina lye amuke. 

14Ino longela ookalunga yalwe, oomboka yiigwana ye ku kunduka. 

15Ngele to longele ookalunga yalwe, ondjahi yOmuwa otayi ku hwamene ya fa 

omulilo tagu ku lungunitha po thiluthilu, oshoka Omuwa Kalunga koye, ngoka e li 

pungoye, oye omulaadhi. 

16“Ino hinda Omuwa Kalunga koye, ngaashi we shi ningi puMassa. 

17Dhiginina iipango ayihe mbyoka Omuwa e yi ku pe nomikalo nomautho ge agehe. 

18Gwanitha shoka shu uka nosho opalela Omuwa. Nena ayihe otayi kala nawa, noto 

ka vula okuya mo nokulala evi ndyoka ewanawa Omuwa u uvanekele oohokulu. 

19Noto ka tidha mo aatondi yoye, ngaashi u uvaneke. 

20“Komongula omumwoye nge te ku pula ta ti: ‘Omolwashike Omuwa Kalunga ketu 

a gandja omikalo, omautho noompango ndhika adhihe kune?’ 

21Mu yamukula u tye: ‘Otwa li aapika yomukwaniilwa gwaEgipiti, ihe Omuwa okwe 

tu tembudha mo noshikaha she shoonkondo. 

22Otwa mono nomeho getu yene iilongandhindhiliko niinyengandunge iinene niitilithi 

ya ningilwa Aayegipiti, omukwaniilwa gwawo nomalenga ge agehe. 

23Okwe tu mangulula muEgipiti nokwe tu eta huka e te tu pe evi ndika, ngaashi u 

uvanekele ootatekulu nokugana. 

24Omuwa Kalunga ketu okwe tu lombwele tu dhiginine omautho ngaka agehe noku 

mu tila. Ngele otatu shi ningi, ota ka tonatela aluhe oshigwana shetu e te shi kaleke 

melago. 

25Ngele otatu vulika shili kiipango mbika ayihe Omuwa Kalunga ketu e tu lombwele, 

ota kala e na ombili natse.’ ” 

DEUTERONOMIUM 7 

Aantu yOmuwa mwene 

(Eks. 34:11-16) 

1“Omuwa Kalunga koye ote ku fala mevi ndyoka to ke li lala, oye nota ka tidha mo 

iigwana. Ote ke ku tidhila mo iigwana iheyali iinene niinankondo yi ku vule: Aaheti, 

Aagirgashi, Aayamori, Aakaanana, Aaperesi, Aahevi nAayebusi. 

2Omuwa Kalunga koye shampa a tula aantu mbaka miikaha yoye e to ya sindi, ou na 

oku ya dhipaga po ayehe. Ino hangana nayo nenge u ya sile ohenda. 

3Ino hokanathana nayo, yo yaa hokane aamwoye, 

4oshoka otaa ka kutha aamwoye pOmuwa yo ya ka longele iikalunga. Ngele shika 

tashi ningwa, Omuwa ote ku geele e te ku dhimi po ohaluka. 

5Onkee ano kumuna po iiyambelo yawo, teyagula po oongundhimanya dhawo 

dhiidhila, ne mu keke po iiyelekela yoshikalungakiintu shawo Asheera, 

nokulungunitha po iimenka yawo. 

6Shi longa, oshoka ngoye oshigwana sha yapulilwa Omuwa Kalunga koye. Omuwa 

Kalunga koye okwe ku hogolola mokati kiigwana ayihe yomuuyuni, u ninge 

oshigwana she mwenelela. 

7“Omuwa ke ku hole ye ine ku hogolola ando molwashoka u vule iigwana yilwe 

muuwindji, aawe, owa li okagwana okashona miigwana ayihe yokombanda yevi. 

8Ihe Omuwa okwa li e ku hole nokwa hala okudhiginina euvaneko e li uvanekele 

oohokulu. Omolwashoka e ku tembudha mo noshikaha she shoonkondo e te ku 

mangulula muupika womukwaniilwa gwaEgipiti. 

9Kala u shi shi kutya Omuwa Kalunga koye oye awike Kalunga noye omudhiginini. 

Ota dhiginine ehangano lye nota hololele omapipi geyuvi esilohenda lye kumboka ye 

mu hole e taa vulika kiipango ye, 

10ihe iha lwedha okugeela mboka ye mu tonde. 

11Vulika ano kumbyoka we yi nongekwa; vulika kiipango nomautho noompango 

adhihe ndhoka nde dhi ku pe nena.” 

Eyambeko lyaavuliki 

(Deut. 28:1-14) 

12“Ngele otamu pulakene iipango mbika e tamu yi dhiginine, nena Omuwa Kalunga 

keni ota ka dhiginina ehangano lye nane e te mu hololele esilohenda lye, ngaashika u 

uvanekele oohokulu nokugana. 

13Ota ka kala e mu hole e te mu yambeke noku mu indjipaleka. Ote ke mu pa aanona 

oyendji note ke mu yambeka noku mu pa eloolo lyiilya, omaviinu nomagadhi 

gooholivi; ote ke mu yambeka noku mu pa oongombe noonzi odhindji. Ote ke mu pa 

omayambeko agehe ngaka mevi ndyoka u uvanekele oohokulu nokugana kutya ote ke 

li mu pa. 

14Kaku na oshigwana muuyuni tashi ka kala shi na eyambeko she mu fa. Mokati keni 

itamu ka kala omulumentu nenge omukiintu ihaa vala nenge miimuna yeni. 

15Omuwa ote mu gamene koshivu kehe; ite mu ethele nando elega, ngaashi mwe shi 

koneke muEgipiti, ihe ote li undulile maatondi yeni. 

16Hanagulii po oshigwana kehe Omuwa Kalunga keni te shi gandja miikaha yeni; 

inamu shi sila nando ohenda. Inamu longela iikalunga yasho, otashi ka ninga omwigo 

gweni. 

17“Inamu ilombwela ne yene kutya iigwana mbika oyindji yi mu vule noitamu vulu 

oku yi tidha po. 

18Inamu yi tila; dhimbulukweni shoka Omuwa Kalunga keni e shi ningile 

omukwaniilwa gwaEgipiti naantu ye ayehe. 

19Dhimbulukweni omageelo giihuna ngoka mwa tala nomeho geni yene, 

iilongandhindhiliko niinyengandunge, oshikaha shoka shoonkondo nokwooko kwa 

taganana nkoka Omuwa Kalunga keni e mu mangulula nakwo. Pahedhi tuu ndjika 

otamu ka hanagula po iigwana ayihe mbyoka hamu yi tila ngashingeyi. 

20Omuwa Kalunga keni ota ka tuma omambonzi mokati kawo, sigo ayehe ya pu po 

mboka ye mu hunuka ya ka holama. 

21Osho ano inamu tila aantu mboka. Omuwa Kalunga keni oku li pamwe nane; oye 

Kalunga omunene nomutilithilela. 

22Kashona nakashona ote mu tidhile po iigwana mbika. Inamu yi hanagula po 

polumwe; ngele tamu shi ningi, iithitukuti otayi indjipala e tayi mu gwililile po. 

23Omuwa Kalunga keni ota ka gandja aatondi yeni miikaha yeni e te ya piyaganeke 

nayi, sigo ya dhimwa po. 

24Ota ka gandja aakwaniilwa yawo miikaha yeni. Otamu ke ya dhipaga po, e taa 

dhimbiwa. Kape na ngoka ta ka vula oku mu kankeka; otamu ka hanagula po ayehe. 

25Lungunithii po iimenka yawo. Inamu haluka iisiliveli nenge iingoli mbyoka yi li 

kuyo noinamu yi ikuthila. Ngele tamu shi ningi, otashi mu ningile omwigo, oshoka 

oyo iihunalela kOmuwa Kalunga keni. 

26Iimenka mbika inamu yi eta nando okuli momagumbo geni, opo ethingano tuu 

ndyoka lyawo lyaaye mu kwate. Omu na okutonda nokudhina iimenka mbyoka, 

oshoka oya thingwa kOmuwa.” 

DEUTERONOMIUM 8 

Evi ewanawa lyokukala 

1“Dhiginineni nawa iipango ayihe mbyoka tandi yi mu pe nena ndjika, opo mu kale 

mu na omwenyo, tamu indjipala notamu vulu okulala evi ndyoka Omuwa e li 

uvanekele oohokulu nokugana. 

2Dhimbulukweni, nkene Omuwa Kalunga keni e mu enditha ondjila ndjika onde 

mokutokola ombuga momimvo ndhika omilongo ne. Okwa tumu omaudhigu e mu 

yeleke, opo a koneke shoka mwa dhiladhila okuninga nongele otamu vulika kiipango 

ye. 

3Okwe mu sitha ondjala, e te mu pe omanna mu lye, iikulya mbyoka inaayi liwa nale 

kune nokoohokulu. Shika okwe shi ningi, opo e mu longe kutya omuntu iha kala e na 

omwenyo koshikwiila ashike, ihe okohapu kehe tayi zi mokana kwOmuwa. 

4Momimvo ndhika omilongo ne oonguwo dheni inadhi kulupa, noompadhi dheni 

inadhi zinda. 

5Dhimbulukweni kutya Omuwa Kalunga keni ohe mu utha noku mu putudha, naanaa 

ngaashi he ta tekula oyana. 

6Longeni ano, ngaashi Omuwa e mu lombwele: Dhiginineni iipango ye e tamu kala 

mwe mu tila. 

7Omuwa Kalunga keni ote mu fala mevi ndyoka lyo ondoka — evi lyomilonga 

nolyoothithiya, evi lyoonza tadhi fuluka omeya momasilu nokoondundu, 

8evi li na olunza lwosiima niishokelya, omandjembele, oonkwiyu, oondunga dhomuti 

gwomugranati, ooholivi nomagadhi goonyushi. 

9Mevi ndyoka itamu ka sa we ondjala nenge mu kale mu na oluhepo. Momamanya 

galyo omu na oshimanya shosheela oshiluudhe nomoondundu dhalyo otamu vulu 

okulikola oshikushu. 

10Otamu ka kala mu na ashihe mwa hala oku shi lya notamu ka hambelela Omuwa 

Kalunga keni molwevi ewanawa ndyoka e li mu pe.” 

Inamu dhimbwa Omuwa 

11“Kotokeni tuu, mwaa dhimbwe Omuwa Kalunga keni; dhiginineni okuvulika 

kiipango, omautho noompango dhe tandi dhi mu pe nena. 

12Uuna mwa kala mu na ayihe mbyoka mwa hala okulya nomwa tunga omagumbo 

omawanawa mu kale mo, 

13nuuna iimuna noonzi dheni dha valathana, oshisiliveli noshingoli neliko lyeni lilwe 

tali indjipala, 

14kaleni mu shi shi kutya kamu na okwiitanga nokudhimbwa Omuwa Kalunga keni, 

ngoka e mu tembudha mo muEgipiti, moka mwa li aapika. 

15Okwe mu pititha ombuga ontilithi nonene yi na omayoka guuzigo noondje. 

Mombuga ya kalanda yaa na omeya okwe mu tsipukithile omeya memanya ekukutu. 

16Mombuga tuu moka okwe mu pe omanna mu lye, iikulya mbyoka inaayi liwa 

koohokulu. Okwe mu tumine uudhigu e mu yeleke, opo pehulilo a wape e mu ningile 

uuwanawa. 

17Inamu dhiladhila ano kutya one yene mwi iningi aayamba koonkondo dheni yene. 

18Dhimbulukweni kutya Omuwa Kalunga keni oye he mu pe oonkondo dhokuninga 

aayamba. Ote shi ningi, oshoka oye omudhiginini, sigo onena ta dhiginine ehangano 

ndyoka a hangana noohokulu. 

19Inamu dhimbwa nando Omuwa Kalunga keni nenge mu game kiikalunga mu yi 

longele noku yi simaneka. Ngele tamu shi ningi, otandi mu londodha kutya otamu ka 

hanagulwa po shili. 

20Ngele itamu vulika kOmuwa, nena otamu ka hanagulwa po naanaa mwa fa iigwana 

mbyoka te yi hanagula po, opo mu kale mo.” 

DEUTERONOMIUM 9 

Okwaavulika kwaIsrael 

1“Pulakena, Israel! Ngashingeyi oto ka taaguluka Jordan nokulala evi lyiigwana 

iinene niinankondo yi ku vule. Iilando yawo iinene yi na omankolokuma ga tsa 

mombanda. 

2Aantu yo yene oyo Aayanaki aaleeleka naanankondo, mboka wu uva taku tiwa: 

‘Kaku na ngoka te yi itakeke.’ 

3Ihe ngashingeyi oto ki italela ko ngoye mwene kutya Omuwa Kalunga koye ote ku 

tetekele a fa omulilo hagu lyana. Ote ke ya sinda; ote ye ku tidhile mo. Ngoye oto ke 

ya tidha mo noku ya hanagula po mbala, ngaashi Omuwa u uvaneke. 

4“Omuwa Kalunga koye ngele te ye ku tidhile mo, ino dhiladhila u tye: ‘Okwe eta 

ndje mo, ndi likole evi ndika moluuyuuki wandje.’ Aawe, Omuwa ote ke ku tidhila po 

iigwana mbika moluukolokoshi wayo. 

5Hamolwashoka ngoye omwaanawa ando noho ningi shoka shu uka, Omuwa ando te 

ku pitikile okulala evi lyawo. Ote ke ya tidha mo, oshoka oyo aakolokoshi 

nomolwashoka ta lalakanene okugwanitha euvaneko ndyoka e li uvanekele oohokulu 

Abraham, Isak naJakob. 

6Kala tuu u shi shi kutya Omuwa ite ku pe evi ndika ewanawa omolwuuyuuki woye, 

oshoka ongoye oshigwana oshitangalali. 

7“Ino dhimbwa nando okuli, nkene wa geyitha Omuwa mombuga. Okuza uuna wa 

tembuka mo muEgipiti sigo uuna wa thiki mpaka, owa tsu ondumbo nOmuwa. 

8Nokuli pondundu Sinai owa geyitha Omuwa ondjahi ya gwana oku ku hanagulitha 

po. 



307 

 

Ombiimbeli Ondjapuki 
@ 2008, Bible Society in Namibia. 

 

 

 

 

9Onda londo kondundu, ndi ka taambe iipelende yomamanya, moka mwa li mwa 

nyolelwa ehangano ndyoka Omuwa a hangana nangoye. Onda kala ko omasiku 

omilongo ne, uusiku nomutenya, inandi lya sha ngaye ine nwa sha. 

10Omuwa nokwa pe ndje iipelende yomamanya, moka a nyolela shoka ye mwene e ku 

lombwele e li momulilo esiku ndiyaka wa li pondundu. 

11Eeno, konima yomasiku ngoka omilongo ne, uusiku nomutenya, Omuwa okwa pe 

ndje iipelende iyali yomamanya, moka a li a nyolela ehangano noshikaha she mwene. 

12“Omuwa okwa lombwele ndje a ti: ‘Londoloka u ye pevi u ze kondundu mbala, 

oshoka aantu yoye mboka we ya tembudha mo muEgipiti, oya ningi esithahoni. Oya 

gamuka nokuli mondjila ndjoka nde yi ya lombwele ya kale mo noyi iningile 

oshimenka.’ 

13“Omuwa okwa lombwele ndje ishewe a ti: ‘Aantu mbaka ondi ya shi kutya oyo 

aatangalali. 

14Ino mweneka ndje we. Onda hala ndi ya hanagule po nokudhima po edhina lyawo 

kombanda yevi. Ihe ngoye otandi ke ku ninga he yoshigwana oshinene 

noshinankondo shi ya vule.’ 

15“Ngame nonda galuka ihe kondundu nda humbata iipelende iyali yomamanya, moka 

mwa nyolelwa ehangano. Ondundu oya li tayi lilima omalaka gomulilo. 

16Onda mono kutya ne omwa yono kOmuwa Kalunga keni: omwi ihambulile 

oshimenka shoshingoli molupe lwontana; omwa zi mbala mondjila ndjoka Omuwa e 

mu lombwele mu ende nayo. 

17Opo mpoka nda hata pevi iipelende ayihe iyali ya li miikaha yandje, e tandi yi tatula 

montaneho yeni. 

18Lumwe natango ondi isizimike pevi koshipala shOmuwa omasiku omilongo ne, 

uusiku nomutenya, ngame inandi lya sha noine nwa sha. Onde shi ningi, oshoka 

omwa yono kOmuwa nomwe mu geyitha. 

19Onda li nda tila uupyu wondjahi yOmuwa, oshoka okwa li a geya noonkondo e mu 

hanagule po thilu, ihe Omuwa okwa pulakene ndje natango. 

20Omuwa okwa li a geele wo Aaron noonkondo a hala oku mu dhipaga, nopethimbo 

tuu ndyoka onda galikanene wo Aaron. 

21Onda kutha oshiningomwa sheni shuulunde, ontana ndjoka yoshingoli, nonde yi 

umbile meziko. Onde yi nyanyagula nde yi ningi omutoko e tandi gu gundu momeya 

ngoka taga tondoka taga zi mondundu. 

22“Ne omwa geyitha Omuwa ishewe, sho mwa li puTabera, Massa naKibrot Taava. 

23MuKadesh Barnea Omuwa sho e mu tumu a ti: ‘Indeni mu ka lale evi ndyoka tandi 

li mu pe,’ omwa tsu ondumbo nelombwelo lyOmuwa; ne inamu mu itaala nokuvulika 

kuye. 

24Ondi shi shi kutya ne otamu thengalalele Omuwa. 

25“Ondi isizimike pevi koshipala shOmuwa omasiku omilongo ne, omutenya nuusiku, 

molwashoka Omuwa okwa ti, ote mu hanagula po. 

26Onda galikana nda ti: Omuwa Omupangeliawike, ino hanagula po aantu yoye, 

oshigwana shoka we shi mangulula noku shi tembudha mo muEgipiti noshikaha 

shoye shoonkondo. 

27Dhimbulukwa aapiya yoye Abraham, Isak naJakob noino pupa ko kuutangalali, 

kuukolokoshi nokuulunde woshigwana shika. 

28Aayegipiti otaa ningi ya tye: ‘Omuwa okwa nyengwa okufala aantu ye kevi ndyoka 

e ya uvanekele. Okwa kutha mo ashike aantu ye, e ke ya dhipagele mombuga, oshoka 

okwa li e ya tonde.’ 

29Aantu mbaka oyoye, oshigwana shoye shoka we shi tembudha mo muEgipiti 

noshikaha shoye shoonkondo nokwooko kwa taganana.” 

DEUTERONOMIUM 10 

Moses ta taamba ishewe iipango 

(Eks. 34:1-10) 

1“Omuwa okwa lombwele ndje a ti: ‘Honga iipelende iyali yomamanya ya faathana 

naambiyaka yotango e to pangele oshiketha shiipilangi shoku yi pungula mo. Londa 

ihe kondundu u ye kungame, 

2notandi ka nyolela miipelende mbyoka shoka nda nyolele miipelende mbyoka we yi 

tatula; yi pungula moshiketha.’ 

3“Onda pangele oshiketha shiipilangi yomuthiya e tandi hongo iipelende iyali 

yomamanya ya faathana naambiyaka yotango e tandi yi fala kondundu. 

4Omuwa nokwa nyolele miipelende mbyoka oohapu tuu ndhoka a li a nyola tango, 

iipango omulongo mbyoka e yi mu pe, sho a li ta popi e li momalaka gomulilo, uuna 

mwa li mwa gongala pondundu. Omuwa okwa pe ndje iipelende, 

5nonda galuka nda londoloka kondundu. Onde yi pungula moshiketha shoka nda 

pangele, naanaa ngaashi a ti, nomo yi li ngashingeyi.” 

6(Aaisraeli noya zi ko kuBeerot Bene Jaakan e taa yi kuMoser. Oko Aaron a sile ko e 

ta fumvikwa, nomwana Eleasar okwa yi peha lye moshilonga shuuyambi. 

7Okuza hoka oya yi kuGudgoda nokuza kuGudgoda oya yi kuJotbata, ehala lyiipemba 

yomeya. 

8Pethimbo ndiyaka Omuwa okwa langeke aalumentu yezimo lyaLevi ya ninge 

aahumbati yoshikethahangano, ye mu longele muuyambi noya tumbulile aantu 

omayambeko medhina lye. Mbika oyo iilonga yawo sigo onena. 

9Omolwashoka ezimo lyaLevi inali pewa oshitendelwa shevi nuuthiga mokati 

komazimo omakwawo, oshoka Omuwa oye uuthiga walyo, ngaashi Omuwa Kalunga 

e shi popi.) 

10“Onda kala kondundu omasiku omilongo ne, uusiku nomutenya, ngaashi nda ningile 

nale lwotango. Omuwa okwa pulakene ndje natango nokwa zimine kee ku yone po. 

11Okwa lombwele ndje a ti: ‘Inda u ka endithe oshigwana, opo shi ka lale evi ndyoka 

nde li uvaneke tandi li pe oohokulu.’ ” 

Shoka Kalunga ta pula 

12“Israel, pulakena ngashingeyi shoka Omuwa Kalunga koye te ku pula: Tila Omuwa, 

ngoye u landule ondjila ye. Kala u mu hole, mu longela komutima gwoye aguhe 

nokomwenyo gwoye aguhe, 

13ngoye u dhiginine iipango nomautho ge agehe. Otandi yi ku pe nena omolwelago 

lyoye. 

14“Taleni ko! Egulu nomagulu gokombandambanda ogOmuwa, nevi noshaa shoka shi 

li mo. 

15Ihe ohole yOmuwa mokuhola oohokulu oya li onene, nokwe mu hogolola, one 

noluvalo lwawo, peha lyiigwana yilwe. One oshigwana sha hogololwa natango. 

16Onkee ano okuza kongashingeyi pititheni omitima dheni etanda ne inamu kukutika 

we oothingo dheni. 

17Omuwa Kalunga keni oye Kalunga kokombanda yookalunga ayehe noye e vule 

oonkondo adhihe. Oye omunene, omunankondo nomutilithi. Ke na ontondo ye iha 

taamba oombumbo. 

18Ohu uthile oothigwa naaselekadhi; oku hole aakwiilongo mboka ye li mokati keni te 

ya pe iikulya nomizalo. 

19Kaleni ano mu hole aakwiilongo, oshoka ne omwa li aakwiilongo muEgipiti. 

20Tileni Omuwa Kalunga keni, noye awike mu longeleni. Mu inekeleni, nomedhina 

lye awike ningeni omauvaneko geni. 

21Mu hambeleleni — oye Kalunga keni, omwa mono nomeho geni yene iinima iinene 

niitilithi mbyoka e yi mu longele. 

22Oohokulu sho ya yi kuEgipiti, oya li owala aalumentu omilongo heyali. Ihe 

ngashingeyi Omuwa Kalunga keni okwe mu indjipaleke mu thike poonyothi 

dhokegulu.” 

DEUTERONOMIUM 11 

Uunene wOmuwa 

1“Holeni Omuwa Kalunga keni, ne mu dhiginine aluhe omalombwelo, omautho, 

oompango niipango ye. 

2Molwokupyokoka kweni dhimbulukweni nena ndjika shoka mwa koneke kOmuwa. 

Onelela mwa mono owino, haana yeni. Omwa tala uunene wOmuwa, oshikaha she 

shoonkondo, okwooko kwe kwa taganana 

3niilongandhindhiliko ye. Omwa mono shoka a ningile omukwaniilwa gwaEgipiti 

noshilongo she ashihe. 

4Omwa tala, nkene Omuwa a kombo po omatangakwiita gAayegipiti, pamwe 

nuukambe wawo nomatembakwiita gawo, noku ya ninginitha mEfuta etiligane, sho ya 

li taye mu landula. 

5Omu shi shi shoka Omuwa e mu ningile mombuga, manga inaamu thika mpaka. 

6Otamu dhimbulukwa shoka a ningile Datan naAbiram, aana yaEliab yomezimo 

lyaRuben. Montaneho yaayehe evi olya makula okana kalyo e tali ya nina po, pamwe 

noyaandjawo, nomatsali gawo, naapiya yawo ayehe noniimuna yawo. 

7Eeno, one tuu mboka mwa mono nomeho geni yene iinima iinene mbyoka Omuwa e 

yi longo.” 

Eyambeko lyEvi Lyeuvaneko 

8“Dhiginineni iipango ayihe nde yi mu pe nena, opo mu ninge aanankondo nomu 

wape okutokola omulonga noku ka lala evi ndyoka moka tamu ka ya mo, 

9nopo mu kale ethimbo ele mevi ndyoka lya tondoka omahini nomagadhi goonyushi, 

mevi olyo tuu ndyoka Omuwa u uvaneke te li pe oohokulu nomaluvalo gawo. 

10Evi ndyoka tamu ka lala, inali faathana naEgipiti, moka mwa tembuka mo. 

MuEgipiti sho mwa kunu oombuto dheni, omwa tekele iimeno yomomapya geni 

nuudhigu. 

11Ihe mevi ndyoka mu uka, olyo evi lyoondundu nomasilu, evi hali lokwa. 

12Omuwa Kalunga keni ota sile evi ndika oshimpwiyu note li tonatele omumvo 

aguhe. 

13“Dhiginineni ano nawa iipango mbyoka nde yi mu pe nena ndjika. Holeni Omuwa 

Kalunga keni e tamu mu longele komitima dheni adhihe nokoomwenyo dheni adhihe. 

14Ngele otamu shi ningi, ota ka lokithila evi lyeni omvula, uuna sha pumbiwa, 

pethimbo lyoshikufuthinge nolyoshitemamvula, opo mu kale mu na iilya, omaviinu 

nomagadhi gooholivi, 

15nomwiidhi gwiimuna yeni. Otamu ka kala mu na iikulya ayihe mwe yi hala. 

16Inamu etha mu kuthwe po pOmuwa, ne mu ka longele ookalunga yalwe. 

17Ngele tamu shi ningi, Omuwa ote ke mu geela. Ota kaleke omvula yaa loke we, evi 

lyeni otali ka kalanda koluteni, niimeno yeni tayi si. One notamu ka sa po mbala, 

nando mu kale mu li mevi ewanawa ndyoka Omuwa te li mu pe. 

18“Thindileni ano oohapu ndhika dhandje moomwenyo, ne mu dhi dhiladhile. Nadhi 

kale edhimbulutho lya mangelwa kiikaha yeni nenge li li miipala yeni. 

19Dhi nongekeni aana yeni. Dhi hokololeni, uuna mu li moyaandjeni nuuna tamu ende 

mepola, uuna tamu vululukwa nuuna tamu longo. 

20Dhi nyoleleni miikulo yomiyelo dhomagumbo geni nomuuyanda. 

21Opo ihe ne naana yeni otamu ka kala olule mevi ndyoka Omuwa Kalunga keni u 

uvaneke oku li pa oohokulu. Otamu kala mo, manga egulu nevi li li po. 

22“Dhiginineni nawa iipango ayihe mbika nde yi mu pe: Holeni Omuwa Kalunga 

keni, landuleni ondjila ye, ne mu mu inekele. 

23Nena ote ke mu tidhila mo iigwana mbyoka ayihe, notamu ka lala evi lyiigwana 

iinene niinankondo yi mu vule. 

24Evi alihe ndyoka tamu ke li lyata, otali ningi lyeni. Oshilongo sheni otashi ka 

taandela okuza kombuga kuumbugantu sigo okoondundu dhaLibanon, nokuza 

komulonga Eufrat kuuzilo sigo Efuta lyopokati kuuninginino. 

25Mevi ndyoka shaa mpoka tamu yi, Omuwa Kalunga keni ote ke mu ninga etilitho 

lyiigwana, ngaashi u uvaneka, nokape na ngoka ta vulu oku mu ya moshipala. 

26“Nena ndjika otandi mu pe, mu hogolole pokati keyambeko netulomutima — 

27eyambeko, ongele tamu vulika kiipango yOmuwa Kalunga keni mbyoka tandi yi mu 

pe nena;  

28ihe etulomutima, ongele itaamu vulika kiipango mbika notamu pilamene ko, mu ze 

po, mu ka longele ookalunga yalwe mboka inaamu ya longela nale. 

29Omuwa Kalunga keni ngele te mu fala mevi ndyoka tamu ke li lala, ka uvithileni 

eyambeko kondundu Garizim netulomutima kondundu Ebal. 

30(Oondundu ndhika mbali odhi li handiyaka yaJordan kuuninginino woshitauwa 

hoka haku ningine etango, popepi noomwandi dhaMore moshilongo shAakaanana 

mboka ya kala muAraba ontega naGilgal.) 

31Otamu ka tokola Jordan e tamu ka lala evi ndyoka Omuwa Kalunga keni te li mu pe. 

Shampa mwe li kwata po e tamu tula mo, 

32dhiginineni shili oompango adhihe ndhoka tandi dhi mu pe nena.” 

DEUTERONOMIUM 12 

Ehala lyelongelokalunga limwe 

1“Ndhika odho oompango ndhoka mu na oku dhi dhiginina nawa, manga mu li mevi 

ndyoka Omuwa Kalunga koohokulu te li mu pe. Dhi pulakeneni! 

2Hanagulii po omahala agehe moka aantu ya li haa simanekele ookalunga yawo 

koondundu oondeendeka, kiikulundundu nomomizile dhomiti omitalala mevi ndyoka 

tamu ke li lala. 

3Kumunii po iiyambelo yawo ne mu teyagule po oongundhimanya dhawo dhiidhila. 

Fikii po iiyelekela yawo yoshikalungakiintu Asheera ne mu komangele po iimenka 

yawo, opo yaa simanekwe we pomahala ngoka.” 

4“Inamu longela Omuwa Kalunga keni pahedhi ndjoka aantu mbaka haa longele 

iikalunga yawo. 

5Ihe ehala limwe ndyoka Omuwa Kalunga keni te li hogolola moshitopolwa 

shomazimo geni, otamu li kongo, nopulyo opo tamu kala hamu gongalele, mu mu 

longele. 

6Oko tuu hoka tamu fala omafikilondjambo noontselelandjambo dheni, iitimulongo 

yeni, omagano ngoka gu uvanekelwa Omuwa nomayambo pahalo lyeni yene niisheeli 

yoongombe noonzi dheni. 

7Noko nkoka koshipala shOmuwa Kalunga keni, ngoka e mu yambeka nomagumbo 

geni, otamu li nokunyanyukilwa iinima iiwanawa mbyoka mwa longo.” 

8“Ethimbo ndyoka nge lya thiki, inamu ninga ngaashika mwa ningile. Sigo onena 

shaa ngoka okwa longo ngaashika e shi wete sho opala, 

9oshoka inamu thika natango mevi ndyoka Omuwa Kalunga te li mu pe, moka tamu 

ka kala mu na ombili. 

10Shampa mwa tokola Jordan, Omuwa ote ke mu langeka moshilongo e tamu kala 

mo. Ote mu gamene kaatondi yeni ayehe, e tamu kala nombili. 

11Omuwa ota ka hogolola ehala lyontumba, moka ta longelwa, nopulyo otamu ka eta 

po ashihe shoka tandi mu lombwele: omafikilondjambo noontselelandjambo dheni, 

iitimulongo yeni nomagano ngoka gu uvanekelwa Omuwa. 

12Nyanyukilweni koshipala shOmuwa Kalunga keni pamwe naana yeni, aapiya yeni 

nAalevi mboka ya kala miilando yeni; dhimbulukweni kutya Aalevi itaa ka kala ye na 

oshitendelwa shevi lyawo yene. 

13Inamu yamba omafikilondjambo geni shaa mpoka tamu hogolola, 

14ihe opehala limwe alike ndyoka Omuwa te li hogolola moshitopolwa shomazimo 

geni. Nopo apeke tamu yambele omafikilondjambo geni e tamu gwanitha iinima ayihe 

tandi yi mu lombwele.” 

15“Owa manguluka okudhipaga oshimuna shoye noku shi lya shaa mpoka u li. Oto shi 

li, ngaashi Omuwa te shi ku pe. Ashihe shimwe nge omuyogoki nenge ngoka a nika 

oshidhila, ota vulu oku shi lya, ngaashi naanaa haku liwa onyama yomenye nenge 

yohumba. 

16Ihe ombinzi yayo ino yi lya nando, yi tilahi pevi ya fa omeya. 

17Shoka to yambele Omuwa, inashi lilwa pehala ndyoka wa kala, nashi kale 

iitimulongo yiilya yomaviinu nenge yomagadhi goye gooholivi, osheeli shongombe 

nenge shonzi yoye, omagano ngoka wu uvanekele Omuwa, omagano to ga gandja 

pahalo lyoye mwene nenge omayambo galwe. 

18Ongoye naamwoye, pamwe naapiya yoye nAalevi mboka ye li miilando yeni, u na 

okulila omayambo ngaka koshipala shOmuwa Kalunga koye mehala tuu ndyoka 

limwe lyelongelokalunga lya hogololwa kOmuwa Kalunga koye. Nowu na 

okunyanyukilwa ayihe mbyoka we yi longo. 

19Sa oshimpwiyu waa dhimbwe po Aalevi ethimbo alihe to kala mevi lyeni. 

20“Omuwa Kalunga koye ngele ta nenepeke oshilongo shoye, ngaashi u uvaneka, oto 

vulu okulya onyama, ngaashi wa hala. 

21Ehala lyelongelokalunga ngele oli li kokule unene, nena pahalo lyoye mwene oto 

vulu okudhipaga oongombe nenge oonzi ndhoka Omuwa e dhi ku pe noto lile onyama 

maandjeni, ngaashi nde ku lombwele. 

22Shaa ngoka omuyelele nenge a nika oshidhila, ota vulu okulya onyama ndjoka, 

ngaashi haku liwa onyama yomenye nenge yohumba. 

23Shaa owala itoo yi li yi na ombinzi, oshoka omwenyo ogwa kala mombinzi, onkee 

ino lya omwenyo pamwe nonyama. 

24Ombinzi ino yi ninga iikulya; yi tilahi pevi ya fa omeya. 

25Ngele to vulika koshipango shika, Omuwa ota ka nyanyukwa, oku na ombili 

nangoye, naayihe otayi ke ku opalela, ongoye mwene naamwoye. 

26Ihe omayambo goye nomagano goye ngoka wu uvanekele Omuwa, ga fala kehala 

lyelongelokalunga tuu ndyoka limwe. 

27Onyama nombinzi yomafikilondjambo goye yi yambela koshiyambelo shOmuwa 

Kalunga koye. Moontselelandjambo ombinzi nayi tilwe koshiyambelo shOmuwa 

Kalunga koye, ihe onyama oto vulu oku yi lya. 

28Vulika shili kwaayihe mbika nde ku lombwele, ngoye noluvalo lwoye, noto kala 

nawa aluhe sigo aluhe, oshoka oto ningi shoka shu uka nosho opalela Omuwa 

Kalunga koye.” 

Angaleni iimenka 

29“Omuwa Kalunga keni ota ka hanagula po iigwana, nge tamu ka matukila evi 

lyawo. Otamu ke li kwata po e tamu tula mo. 

30Omuwa nge a hanagula po iigwana mbyoka, taleni nawa mwaa landule uupagani 

wawo, oshoka otashi ka ninga omwigo gweni. Inamu simonona tuu, nkene haa 

longele iikalunga yawo, opo mu shi yelekele. 

31Inamu longela Omuwa Kalunga keni pahedhi ndjoka haa longele iikalunga yawo, 

oshoka mokulongela kwawo iikalunga otaa ningi iinima iikungitha mbyoka Omuwa te 

yi tondo. Nokuli ohaa fikile oyana kiiyambelo yawo.” 

32“Gwanitheni ayihe mbyoka nde yi mu lombwele; inamu gwedha ko sha ne inamu 

kutha mo sha.” 

DEUTERONOMIUM 13 

1“Omuhunganeki nenge omulalindjodhi ota vulu okuuvaneka oshilongandhindhiliko 

nenge oshinyengandunge, 

2opo e mu fale mokusimaneka nokulongela ookalunga mboka inaamu ya simaneka 

nale. Nonando shoka u uvaneka tashi tsu, 

3inamu mu pulakena. Omuwa Kalunga keni ote mu longitha, opo e mu lole a tale, 

ngele omu hole tuu shili Omuwa komutima aguhe. 

4Landuleni Omuwa Kalunga keni, ne mu mu tile; vulikeni kuye ne mu dhiginine 

iipango ye; mu longeleni noku mu inekela. 

5Ihe omuhunganeki nenge omulalindjodhi kehe te mu tsitha ondumbo nOmuwa 

Kalunga keni, ngoka e mu tembudha mo muEgipiti, moka mwa li aapika, mu dhipagii 

po. Omuntu a tya ngaaka omudhudhu nota kambadhala e mu gamune mondjila ndjoka 

Omuwa Kalunga keni e mu lombwele mu kale mo. Na dhipagwe, opo mu 

ikanyutulule kuuwinayi. 

6“Ngele oku na mumwanyoko nenge omumwoyemati nenge omumwoyekadhona 

nenge omukulukadhi u mu hole unene nenge kuume koye kopothingo te ku hongolola 

monanguwi ta ti: ‘Natu ka longele ookalunga yalwe,’ mboka ne noohokulu inaamu ya 

tseya, 

7ookalunga yiigwana mbyoka ye mu kunduka, mbyoka yi li popepi nenge kokule 

nane, okuza kooha dhevi sigo okoonkwawo, 

8ino mu pitika e ku heke; ino mu pulakena nokuli. Ino mu sila ohenda nande nenge u 

mu etele olukeno, ino mu gamena. 

9Mu dhipaga! Ongoye mu dhaadhiga tango nemanya, opo ihe ayehe naye mu dhenge 

nomamanya! 

10Mu dhipaga nomamanya! Okwa kambadhala e ku gamune kOmuwa Kalunga koye, 

ngoka e ku mangulula muEgipiti, moka wa li omupika. 

11Nena Aaisraeli ayehe otaye shi uvu shoka sha ningwa po e taa tila, nokape na ngoka 

na longo we oshinima oshiwinayi sha tya ngaaka.” 

12“Oto vulu okuuva kutya moshilando shontumba mwaambyoka Omuwa Kalunga 

koye te ku pe, 

13mokati keni omu na aalumentu yaamakaha mboka taa hekaheka aantu 

yomoshilando shawo okulongela ookalunga yalwe mboka inaamu ya tseya. 

14Shi konakona nokupulakena nawalela. Ngele oshoshili kutya iinima iinyanyalithi ya 

tya ngaaka oya ningwa mokati keni. 

15Nena dhipaga po aantu ayehe yomoshilando shoka niimuna yawo ayihe. Oshilando 

shi dhima po thilu. 

16Gongela omaliko agehe gaantu mboka ya kala mo e to ga ndumbile ondumba 

mehalandjandja lyoshilando. Fika po ihe oshilando naashihe shi li mo, shi ninge 

omudhidhindjambo kOmuwa Kalunga koye. Nashi ninge ondumba yomakulukuma 

aluhe sigo aluhe noitashi tungululwa we. 

17Ino ihupithila sha mushoka sha pangulilwa okudhimwa po, opo Omuwa a geyuluke 

e te ku sile ohenda. Ote ku etele olukeno e te ku indjipaleke, u ninge aantu oyendji, 

ngaashi u uvanekele oohokulu, 

18ngele to vulika kiipango ye ayihe mbyoka nde ku pe nena, e to ningi shoka shu uka 

momeho gOmuwa Kalunga koye.” 

DEUTERONOMIUM 14 

Inamu nonoma oosa 

1“One aantu yOmuwa Kalunga keni. Ngele tamu lili oosa, inamu ishata oonsha nenge 

mu ikulule omapalu momitse, ngaashi aantu yalwe haa ningi. 

2One oshigwana oshiyapuki, aantu yOmuwa Kalunga keni; okwe mu hogolola mu 

ninge ye mwene mokati kiigwana ayihe kombanda yevi.” 

Iinamwenyo iiyelele noyiidhila 

(Lev. 11:1-47) 

3“Inamu lya sha shiihuna. 

4Iimuna mbyoka tamu vulu okulya, oyo mbika: ongombe, onzi, oshikombo, 

5ohumba, omenye, ompengu, etungu, oholongo, osino, okapundja. 

6Otamu vulu okulya iinamwenyo ayihe mbyoka yi na omakondo ga shandjuka nohayi 

ekeshele. 

7Ihe iinamwenyo yaa na omakondo ga shandjuka noihayi ekeshele, inayi liwa. Inamu 

lya oongamelo, uulimba nenge uundjele. Nayi talwe oyo iinamwenyo yoshipwe; 

ohayi ekeshele, ihe kayi na omakondo ga shandjuka. 

8Inamu lya iingulu. Nayi talwe oyi na oshipwe; oyi na omakondo ga shandjuka, ihe 

ihayi ekeshele. Inamu lya iinamwenyo ya tya ngaaka nenge mu gume omituntu dhayo. 

9“Otamu vulu okulya oohi adhihe ndhoka dhi na omilenge niipeta, 

10ihe ayihe mbyoka yi li momeya yaa na omilenge niipeta inamu yi lya; nayi talwe oyi 

na oshipwe. 

11“Otamu vulu okulya oondhila adhihe oondjelele. 

12Ihe moondhila inamu lya ndhika: ekodhi eluudhe, ekwatandimba, onkwalukwa, 

13embiimbili, oondhila oonkwakodhi, 

14omaludhi gomakola, 

15ompo, lumbamba, kakwaya, ookakodhi, 

16oshukutula, ehwiyu, kakulu, 

17onyundu, ontsa, ontyololola, 

18kandoko, omaludhi gomayamakalwa, dhepupu nelimalima.” 

19“Iipethipethi ayihe yomawawa oyi na oshidhila; inamu yi lya.” 

20Otamu vulu okulya iipethipethi ayihe ya yela. 

21“Inamu lya oshinamwenyo shi isila. Otamu vulu oku shi pa omukwiilongo ngoka a 

kala mokati keni, a lye, nenge otamu shi landitha po komuyeni. Ihe one oshigwana 

sha yapulilwa Omuwa Kalunga keni. “Onyama yokanzona nenge yokakombwena 

inamu yi teleka momahini gayina.” 

Ompango yiitimulongo 

22“Yoolola tuu oshitimulongo shaambyoka tayi zi momapya goye omumvo kehe. 

23Inda kehala ndyoka Omuwa Kalunga koye te li hogolola omo a longelelwe; omo 

moka koshipala she to lile oshitimulongo shiilya, shomaviinu noshomagadhi 

gooholivi dhoye nosheeli shongombe noshonzi yoye. Shi ninga, opo u nongele 

okusimaneka Omuwa Kalunga koye aluhe. 

24Ehala lyelongelokalunga ngele oli ku li kokule, opo u fale ko wa humbata 

oshitimulongo shaambyoka Omuwa e ku yambeke nayo, nena ninga ngeyi. 

25Landitha po iinima, ngoye u fale iimaliwa kehala lyelongelokalunga. 

26Yi landa po shoka wa hala — oongombe, oonzi, omaviinu nenge iikunwa yilwe — 

opo ihe oto ke yi lila mpeyaka koshipala shOmuwa Kalunga keni one noyaandjeni e 

tamu nyanyukwa. 

27“Ino ngunguninina Aalevi ya kala miilando yeni, oshoka kaye na oshitendelwa 

shevi lyawo yene. 

28Pehulilo lyomumvo omutitatu kehe eta oshitimulongo shiilya yoye ayihe e to yi 

pungula moshilando sheni. 

29Iilya mbika otayi ningi yAalevi, mboka kaaye na oshitendelwa shasha, 

yaakwiilongo, oothigwa naaselekadhi mboka ye li miilando yeni. Naye ye, ya hawale 

oompumbwe dhawo. Shi ninga, opo Omuwa Kalunga koye e ku yambeke mwaayihe 

to longo.” 

DEUTERONOMIUM 15 

Omumvo omutiheyali 

(Lev. 25:1-7) 

1“Momumvo omutiheyali ou na okudhima po oongunga dhaamboka ye ku hehelele 

iimaliwa. 

2Oto shi ningi ngeyi. Shaa ngoka a hehelelwe ongunga kumukwawo, ne yi dhime po. 

Ina kambadhala i ilikolele sha. Omuwa mwene ota dhimi po oongunga. 

3Oto pula ongunga komuyeni, ihe ino pula komukweni. 

4“Omuwa Kalunga koye ote ke ku yambeka mevi ndyoka te li ku pe. Moshigwana 

shoye itamu kala ohepele, 

5ngele oto vulika kOmuwa Kalunga koye e to gwanitha shili ayihe mbyoka tandi ku 

lombwele nena. 

6Omuwa ote ke ku yambeka, ngaashi u uvaneka. Oto ka pa iigwana oyindji oongunga, 

ihe ngoye ito pumbwa okuhehela sha kuyo. Oto ka pangela iigwana oyindji, ihe kape 

na oshigwana tashi ke ku pangela.” 

7“Pungoye ngele ope na ohepele, gumwe gwomooyakweni moshilando shimwe 

shomevi ndyoka Omuwa Kalunga koye te li ku pe, ino mu kukutikila omwenyo 

gwoye, neke lyoye ino li kamininina omumwanyoko ohepele. 

8Mu kamunukila eke lyoye noku mu pa nenyanyu shoka te ku yaala uuthigona. 

9Ino mu tindila shoka te ku indile, molwashoka omumvo ngoka oongunga hadhi 

dhimwa po gu li popepi. Ino pitika edhiladhilo lya tya ngeyi ewinayi li mene 

momwenyo gwoye. Ngele oto tindi okugandja ongunga, ota ka kugila ndje te ku 

tamaneke, noto humbata ondjo. 

10Mu pa nohokwe, nomwenyo gwoye gwaa kale noshizimbi, nge to mu pe, oshoka 

omolwashika Omuwa Kalunga koye ote ku yambeke miilonga yoye ayihe 

nomwaayihe mbyoka to yi ningi. 

11Oohepele itadhi pu mo moshilongo; omolwashoka tandi ku lombwele te ti: ‘Eke 

lyoye ou na oku li kamunukila mukweni omuthigona nohepele mevi lyoye.’ ” 

Okukala naapika 

(Eks. 21:1-11) 

12“Ngele oku na Omuisraeli omukweni ti ilanditha po kungoye a ninge omupika, ou 

na oku mu mangulula, sho e ku longele omimvo hamano. Momumvo omutiheyali oto 

mu mangulula a ye. 

13Nonge to mu mangulula a ye, ino mu etha a ye niikaha yowala. 

14Mu pa meloolo ndyoka Omuwa e ku yambekele — oonzi, iilya nomaviinu. 

15Dhimbulukwa kutya owa li omupika muEgipiti, nOmuwa Kalunga koye okwe ku 

mangulula. Omolwashoka tandi ku pe oshipango shika.” 

16“Ihe ngele ote ku lombwele ta ti: ‘Inandi hala okuza po pungoye,’ molwashoka e ku 

hole negumbo lyoye noku uvite uutoye pungoye, 

17nena mu fala meelo lyegumbo lyoye e to mu ulula kokutsi noniho, nota kala 

omupika gwoye aluhe. Naapika yoye aakiintu osho to ya ningi ngaaka. 

18Ino kala u na olungwenye, uuna to laleke omupika; ndishi okwe ku longela omimvo 

hamano nondjambi yomulongeli lwaali nokuli. Shi gwanitha, nOmuwa Kalunga koye 

ote ke ku yambeka mwaayihe to yi ningi.” 

Osheeli shongombe noshonzi 

19“Yoololela Omuwa Kalunga koye iisheeli ayihe iilumentu yoongombe noyoonzi. 

Oongombe dha tya ngaaka ino dhi longitha, noonzi ndhoka ino dhi kulula. 

20Omumvo kehe ngoye naanegumbo lyoye omu na oku yi lila koshipala shOmuwa 

pehala ndyoka Omuwa e li hogolola. 

21Ihe ngele iinamwenyo oyi na oshipwe shasha, ngele iilema, iiposi nenge yi na 

oshipo shasha, ino yi yambela Omuwa Kalunga koye. 

22Iimuna ya tya ngaaka yi lila paandjeni. Ne amuhe, ongele aayogoki nenge mboka ye 

na oshidhila, otamu vulu oku yi lya, naanaa ngaashi onyama yomenye nenge 

yohumba. 

23Ihe ombinzi yayo inamu yi lya nando, nayi tilwehi pevi ya fa omeya.” 

DEUTERONOMIUM 16 

Opaasa 

(Eks. 12:1-20) 

1“Simaneka Omuwa Kalunga koye mokudhana Opaasa momwedhi Abib. Osha li 

uusiku momwedhi ngoka, sho e ku tembudha mo muEgipiti. 

2Inda kehala lyelongelokalunga, u dhipagele ko onzi yoye nenge ongombe, yi ninge 

uulalelo Opaasa okusimaneka Omuwa Kalunga koye. 

3Uuna to li uulalelo mbuka, ino lya oshikwiila sha tulwa efulika. Omasiku gaheyali 

oto li iikwiila inaayi tulwa efulika, ngaashi wa ningile sho wa tembuka muEgipiti 

meulumo enene. Lya oshikwiila shika — otashi ka lukwa oshikwiila shuuwehame — 

opo, manga u na omwenyo, u dhimbulukwe, uuna wa tembuka muEgipiti, ehala 

lyuuwehame. 

4Omasiku gaheyali kape na omuntu ta kala e na efulika mevi lyeni megumbo lye; 

nonyama yoshimuna sha dhipagwa ongulohi yesiku lyotango nayi liwe po uusiku tuu 

mboka. 

5-6“Onzigona yaPaasa yi dhipagela pehala lyelongelokalunga — nohashaa mpoka 

mevi ndyoka Omuwa Kalunga koye te li ku pe. Shi ninga peningino lyetango, 

pethimbo ndyoka lyesiku wa tembuka mo muEgipiti. 

7Onyama yi paka po, u yi lile pehala lyelongelokalunga; nongula nge kwa shi, oto 

shuna kegumbo. 

8Omasiku gahamano taga landulathana oto li iikwiila inaayi tulwa efulika nomesiku 

etiheyali oto yi kelongelokalunga lyOmuwa Kalunga koye, noino longa esiku 

ndyoka.” 

Oshituthi shoshiwike 

(Eks. 34:22; Lev. 23:15-21) 

9“Yalula iiwike iheyali okuza kesiku ndyoka wa tameke okuteya iilya yoye, 

10e to dhana Oshituthi shoshiwike, u simaneke Omuwa Kalunga koye noku mu etela 

omaganoyambo pamuthika ngoka e ku yambekele elikolo lyoye. 

11Kala wa nyanyukwa koshipala shOmuwa pamwe naamwoye, aapiya yoye, Aalevi, 

aakwiilongo, oothigwa naaselekadhi mboka ye li miilando yeni. Shi ningila pehala 

lyelongelokalunga. 

12Kotoka tuu u dhiginine iipango mbika. Ino dhimbwa tuu kutya owa li omupika 

muEgipiti.” 

Oshituthi shomatsali giihwa iitalala 

(Lev. 23:33-43) 

13“Shaa wa yungula iilya yoye ayihe, nowa kolo oomviinu dhoye, dhana Oshituthi 

shomatsali giihwa iitalala omasiku gaheyali. 

14Shi nyanyukilwa pamwe naamwoye, aapiya yoye, Aalevi, aakwiilongo, oothigwa 

naaselekadhi mboka ya kala miilando yeni. 

15Simaneka Omuwa Kalunga koye nokudhana oshituthi shika omasiku gaheyali 

pehala lyelongelokalunga. Nyanyukwa, oshoka Omuwa okwa yambeka eteyo lyoye 

niilonga yoye.” 

16“Aalumentu ayehe yoshigwana shoye oye na okuya, ya galikane Omuwa Kalunga 

koye lutatu momumvo kehe pehala lyelongelokalunga: pOpaasa, Oshituthi shoshiwike 

nOshituthi shomatsali giihwa iitalala. Omulumentu kehe oku na okweeta omagano, 

17ngaashi ta vulu pamuthika ngoka Omuwa Kalunga koye e mu yambekele elikolo 

lye.” 



320 

 

Ombiimbeli Ondjapuki 
@ 2008, Bible Society in Namibia. 

 

 

 

 

Epangelo lyuuyuuki 

18“Langeka aatokolihapu naambala yalwe miilando ayihe mbyoka Omuwa Kalunga 

koye te ku pe. Aalumentu mboka oye na okutokola oohapu dhaantu pwaa na ondhipi. 

19Kaye na okupilika uuyuuki nenge ya holole ondhipi; kaye na okutaamba 

oombumbo, oshoka iisimpo ohayi tsikitha omeho gaanandunge nohayi pilike oohapu 

dhaakaanandjo. 

20Kala aluhe omunashili nomuyuuki, opo u ka lale evi ndyoka Omuwa Kalunga koye 

te li ku pe, u kale mo. 

21“Ngele to tungile Omuwa Kalunga koye oshiyambelo, pooha dhasho ino tsika po 

omiti dhiiyelekela yoshikalungakiintu Asheera. 

22Ino dhika ongundhimanya yoshikalunga, Omuwa ohe yi tondo.” 

DEUTERONOMIUM 17 

1“Omuwa Kalunga ino mu yambela ongombe nenge onzi ndjoka yi na oshipo; 

Omuwa ohe yi tondo. 

2“Oto vulu okukundana kutya miilando yeni omu na omulumentu nenge omukiintu ta 

ningi shoka inaashi uka koshipala shOmuwa Kalunga koye nota taaguluka ehangano 

lye, 

3sho ta simaneke nokulongela iikalunga nenge etango nenge omwedhi nenge 

oonyothi, nando onde shi indika. 

4Ngele oto kundana ehokololo lya tya ngaaka, nena li konakona nawa. Ngele 

oshoshili kutya iinima mbika iinyanyalithi oya ningwa muIsrael, 

5nena fala omuntu ngoka pondje yoshilando e to mu dhipaga nomamanya. 

6Ota dhipagwa ashike, ngele ope na oonzapo mbali nenge odhindji tadhi mu tompo; 

ita dhipagwa, ngele ope na owala onzapo yimwe ayike. 

7Oonzapo otadhi mu dhaadhiga tango nomamanya, opo ihe aantu ayehe otaa dhipaga 

omuntu ngoka; pahedhi ndjika oto dhimi po uuwinayi. 

8“Ngele iinima yimwe tayi ku dhigupalele oku yi tokola ngaashi oontamanana 

dhuumwene womaliko nenge omaehameko golutu nenge okuyoolola pokati 

kedhipago lyowina naandyoka lyaa shi lyowina, inda kehala lyelongelokalunga lya 

hogololwa kOmuwa Kalunga koye, 

9tula omukundu gwoye miikaha yaayambi Aalevi noyomutokolihapu ngoka e li 

miilonga pethimbo ndyoka, opo ye ku tseyithile etokolo moshinima shoka. 

10Otaa gandja etokolo lyawo, nangoye ou na okuninga naanaa shoka taa ti. 

11Taamba epangulo lyawo nokuninga naanaa patokolo ndyoka taye li ku tseyithile. 

12Shaa ngoka ta ningi oshityani ye ita vulika komutokolihapu nenge komuyambi 

gwomiilonga, na dhipagwe po; pahedhi ndjika oto kutha mo uuwinayi muIsrael. 

13Opo shaa ngoka te shi uvu, ota tila, nokape na ngoka te ke shi yelekela we.” 

Ompango yuukwaniilwa 

14“Ngele to ka thika mevi ndyoka Omuwa Kalunga koye te li ku pe, e to li lala, oto ka 

dhiladhila kutya oto pumbwa omukwaniilwa ngaashi iigwana ayihe ye ku kunduka yi 

na aakwaniilwa. 

15Kala u shi shi kutya omuntu ngoka to mu hogolola a ninge omukwaniilwa, oye 

ngoka ta hogololwa kOmuwa Kalunga koye. Na kale tuu gwomaakweni; 

omukwiilongo ino mu ninga omukwaniilwa. 

16Omukwaniilwa ina kala e na uukambe owindji wetangakwiita, noke na okutuma 

aantu kuEgipiti ya ka lande uukambe, oshoka Omuwa okwa ti, aantu ye inaa shuna we 

kuEgipiti. 

17Omukwaniilwa ina kala e na aanyekadhi oyendji, oshoka shika otashi mu 

pilamenitha Omuwa; ini ilikolela iisiliveli niingoli oyindjiyindji. 

18Uuna ta kwaniilekwa, na nyolithe oshifeka shembo lyompango ndjika sha kuthwa 

membo lyompango lya dhigininwa kaayambi Aalevi. 

19Embo ndika na kale nalyo ta lesha mo mokukalamwenyo kwe akuhe, opo i ilonge 

okutila Omuwa Kalunga ke nokudhiginina oohapu adhihe dhompango ndjika 

nomautho ngaka. 

20Shika otashi mu keelele kuuntsa, i itale kutya ye omwaanawa e vule Aaisraeli 

ooyakwawo, nokokwaavulika kiipango yOmuwa pahedhi kehe. Nena ota lele omimvo 

odhindji, noluvalo lwe otalu lele Israel omapipi ogendji.” 

DEUTERONOMIUM 18 

Oshipewa shaayambi 

1“Ezimo lyaLevi lyuuyambi itali taamba oshitopolwa shevi muIsrael; otali kala hali 

hupu koondjambo nomagano galwe ngoka ga yambelwa Omuwa. 

2Kaye na oshitendelwa shevi lyawo yene ngaashi omazimo omakwawo. Omuwa oye 

mwene oshipewa shawo, ngaashi u uvaneka. 

3“Shaa ngoka ta yamba ongombe nenge onzi, oku na okupa aayambi oshooko, 

oondjego nela. 

4Oye na okupewa oshipe shiilya, shomaviinu, shomagadhi gooholivi noshomafufu 

goonzi. 

5Momazimo geni agehe Omuwa okwa hogolola mo ezimo lyaLevi, li kale lyaayambi 

ye mu longele aluhe sigo aluhe.” 

6“Omulevi kehe ngoka a hala okuza moshilando kehe muIsrael ta yi kehala 

lyelongelokalunga, 

7ota vulu okuyakula nkoka Omuwa Kalunga ke miilonga yuuyambi, a fa Aalevi 

mboka taa yakula ko. 

8Oku na okupewa iipalutha yi thike pumbyoka yaayambi yalwe, nando na kale a 

thigulula sha meliko lyezimo lyahe.” 

Elondodho kuupagani 

9“Nge to ka ya mevi ndyoka Omuwa Kalunga koye te li ku pe, ino landula omikalo 

dhi nyanyalitha dhiigwana mbyoka ya kala mo. 

10Ino yamba aamwoye omafikilondjambo kiiyambelo; ino pitika aantu yoye ya 

nonome nenge ya anekele, ya kale nuumpulile nenge ya lye omayuku, 

11ya tikile nenge ya pule iihehelela, oombepo dhuumpulile nenge aathithi. 

12Omuwa Kalunga koye oha tondo aantu mboka haa ningi iinima mbika iinyanyalithi, 

nomolwashoka te ku tidhitha mo iigwana mbyoka mevi. 

13Kala waa na ondjo yasha koshipala shOmuwa Kalunga koye.” 

Omuhunganeki ta popiwa 

14Moses okwa ti: “Iigwana mbyoka to ka tidha mo, ohayi pulakene aayanekeli 

noompulile, ihe Omuwa Kalunga koye ite ku pitika, u ninge ngaaka. 

15Ote ku tumine omuhunganeki a fa ndje ta zi mokati kooyakweni; oye mu na oku mu 

pulakena. 

16“Mesiku ndiyaka wa li pondundu Sinai, owa galikana, waa uve Omuwa ta popi 

ishewe nenge u mu tale momulilo, oshoka wa li wa tila, opo waa se. 

17Omuwa okwa lombwele ndje a ti: ‘Oya popi dhu uka. 

18Otandi ke ya pa omuhunganeki e ku fa ta zi maantu yawo yene; otandi ka tula 

oohapu dhandje mokana ke, oye nota ka lombwela aantu ayihe mbyoka tandi ti. 

19Ota ka popya medhina lyandje, notandi ka geela shaa ngoka ta tindi okuvulika kuye. 

20Ngele oku na omuhunganeki ta fulu oohapu medhina lyandje ngame inaandi mu 

lombwela e shi ninge, otashi mu dhipagitha, osho wo omuhunganeki kehe ta popi 

medhina lyiikalunga.’ 

21“Oto vulu okwiipopila momutima gwoye to ti: ‘Otatu tseya ngiini oohapu ndhoka 

Omuwa inee dhi popya?’ 

22Ndhindhilika uuna omuhunganeki ta popi medhina lyOmuwa, naashoka a ti ngele 

inashi gwanithwa, nena inashi za kOmuwa. Omuhunganeki ta popi paye mwene, ino 

mu tila.” 

DEUTERONOMIUM 19 

Iilando yokwiigamena 

(Num. 35:9-28; Jos. 20:1-9) 

1“Omuwa Kalunga koye ngele a hanagula po iigwana yevi ndyoka te ke li ku pa, 

nangoye ngele wa lala iilando nomagumbo gawo nowa tula mo. 

2-3Topola evi ndyoka Omuwa Kalunga koye te ke li ku pa, miitopolwa itatu. 

Moshitopolwa kehe yoolola oshilando shimwe shopokati, moka omuntu ta vulu 

okuholama, ngele a dhipaga mukwawo. 

4Ngele omuntu ta dhipaga mukwawo hanowina ye ke shi omutondi gwe, ota vulu 

okumatukila mushimwe shomiilando mbika, a holame. 

5Ngaashika ando aantu yaali taa yi mokuti ya ka komangele omiti, ndele gumwe ta 

keke omuti, ekuya e tali hukuka ko e tali dhipaga mukwawo, ota vulu okumatukila 

kushimwe shomiilando mbika itatu e ta hupu. 

6Ngele oku na owala oshilando shimwe, noshinano oshile noonkondo, omukwawo 

gwanakudhipagwa ngoka te mu galulile iikonene yokudhipaga, ote mu kwata 

nomondjahi ota dhipaga omukeenandjo. Ndishi shika oshiponga, sho omuntu a 

dhipaga mukwawo ngoka a li kee shi omutondi gwe. 

7Omolwashoka tandi ku lombwele, wi iyoololele iilando itatu. 

8“Omuwa Kalunga koye ngele ta taandelitha oshilongo, ngaashi a lombwele oohokulu 

kutya ote shi ningi note ku pe evi alihe e li uvaneka, 

9ihogololela tuu natango iilando itatu. (Ote ke ku pa evi ndika, ngele oto gwanitha 

ayihe mbyoka tandi ku lombwele nena ndjika nongele ou hole Omuwa Kalunga koye 

e to ende pamalongo ge.) 

10Shi ninga, opo aantu aakaanandjo yaa se nowaa kale u na ondjo yoku ya dhipaga 

mevi ndyoka Omuwa Kalunga koye te li ku pe. 

11“Ihe ngele oku na ngoka e tonde mukwawo e te mu langele note mu dhipaga owina 

e ta ka holama mushimwe shomiilando mbika itatu, 

12nena aakuluntu yoshilando she naye mu tume ko a ze ko notaye mu gandja miikaha 

yanakupula ombinzi, opo e mu dhipage. 

13Ino mu sila ohenda. Kutha Israel momadhipagathano, opo u kale u na elago.” 

Oongamba dhaakulu yonale 

14“Ino lundulula ongamba yamushiinda shoye ndjoka ya tendwa nalenale koohokulu 

mevi ndyoka Omuwa Kalunga koye te ke li ku pa.” 

Kombinga yoonzapo 

15“Onzapo yimwe ayike inayi gwana okutompitha omuntu moontamanana, shila 

ongele oonzapo dhi li po mbali nenge ndatu dhi holole kutya omuntu omusama. 

16Ngele ope na omuntu te ehameke mukwawo te mu etele ondjo yiifundja nenge 

uusama, 

17ayehe yaali naa ye kehala lyelongelokalunga e taa tokolwa kaayambi naatokolihapu 

mboka ye li moshilonga. 

18Aatokolihapu naa konakone oshinima nawa, nongele omuntu okwa ningi onzapo 

yiifundja okutamaneka mukwawo, 

19na geelwe negeelo ndyoka lya li li na okugeelwa mukwawo a lundilwa. Pahedhi 

ndjika oto kombo po uuwinayi mbuka. 

20Nena ayehe taye shi kundana, otaa tila nokape na we ngoka ta ka halela mukwawo 

uuwinayi u thike mpoka. 

21Miinima ya tya ngeyi ino kala nando u na ohenda; egeelo nali kale tuu omwenyo 

omomwenyo, eho omeho, eyego omeyego, oshikaha omoshikaha nompadhi 

omompadhi.” 

DEUTERONOMIUM 20 

Kombinga yokuhinga iita 

1“Ngele to ka hinga iita, u kondjithe aatondi yoye e to mono omatembakwiita 

nuukambe naakwiita oyendji ye ku vule, ino ya tila. Omuwa Kalunga koye, ngoka e 

ku tembudha mo muEgipiti, oku li pamwe nangoye. 

2Manga inaamu tameka ehomono, omuyambi na holoke komeho e ta popitha aantu ta 

ti: 

3‘Aaisraeli ne, pulakeneni! Ngashingeyi otamu ka homona. Inamu tila aatondi yeni 

nenge mu kanithe omukumo nenge mu piyagane. 

4Omuwa Kalunga keni ote ende pamwe nane e te mu pe esindano.’ 

5“Opo ihe omalenga otaga lombwele aantu taga ti: ‘Pamwe ope na omuntu opo a 

tungu egumbo ye ine li yapula natango. Nongele osho, na shune kaandjawo. Ota ningi 

a dhipagelwe molugodhi, negumbo tali ka yapulwa kugulwe. 

6Pamwe ope na omuntu opo a tsike oshitsambe shomiviinu, ihe ina likola mo manga 

omandjembele gasho. Ngele osho ngaaka, na ye kegumbo. Ota ningi a ka dhipagelwe 

molugodhi, nagulwe ta ka nyanyukilwa omaviinu ngoka. 

7Pamwe ope na omuntu i ipyakidhila nohango e na omufuko. Ngele osho ngaaka, na 

ye kegumbo. Ota ningi a dhipagelwe molugodhi, nagulwe ta ka hokana po omufuko 

gwe.’ 

8“Omalenga oge na ishewe okulombwela aantu taga ti: ‘Pamwe ope na omuntu e na 

uumbanda nokwa sholola. Ngele osho ngaaka, na ye kegumbo ota ningi a shoshomeke 

aantu.’ 

9Omalenga sho ga mana okupopitha aantu, oondjayi dhiita nadhi tulwe komeho 

gaantu. 

10“Manga inoo ponokela oshilando shontumba, tango shi pa ompito yokwiigandja 

kungoye. 

11Ngele otaye egulula omiyelo notayi igandja, ayehe oye na okuninga aapika yoye 

notaye ku longele. 

12Ihe aantu yomoshilando shoka ngele itayi igandja, oya hala okukondja, shi kondeka 

netangakwiita lyoye. 

13Omuwa Kalunga koye ngele okwe ku pe po oshilando, dhipaga aalumentu yamo 

ayehe. 

14Yuga po aakulukadhi, aanona niimuna naashihe shi li moshilando. Oto vulu 

okulongitha eliko lyaatondi yoye alihe ndyoka Omuwa Kalunga koye te li ku pe. 

15Iilando ayihe mbyoka yi li kokule noshilongo shoye, osho to yi ningi ngaaka. 

16“Ihe uuna to kwata po iilando mevi ndyoka Omuwa Kalunga koye te li ku pe, 

dhipaga omuntu kehe. 

17Aantu ayehe ya dhima po thilu: Aaheti, Aayamori, Aakaanana, Aaperesi, Aahevi 

nAayebusi, ngaashi Omuwa a ti nashi ningwe. 

18Ya dhipaga po, opo yaa ku yonithe kOmuwa, sho taye ku longo iinonoma yawo 

yiihuna mbyoka haa ningi mokusaagela iikalunga yawo. 

19“Ngele to kambadhala okukwata po oshilando, omiti dhasho dhiiyimati ino dhi keka 

po, nando shi kale ethimbo ele mekondeka lyoye. Lya iiyimati, ino keka po omiti; 

omiti kadhi shi aatondi yoye. 

20Oto vulu okukomangela po omiti ndhoka hadhi imi iiyimati ihaayi liwa, opo u dhi 

dhike mekondeka lyoshilando, sigo sha kwatwa po.” 

DEUTERONOMIUM 21 

Aadhipagi mboka inaa tseyika 

1“Pamwe otaku monika omuntu a dhipagelwa melundu mevi ndyoka Omuwa Kalunga 

koye te li ku pe, ngoye waa shi wo ngoka e mu dhipaga. 

2Aawiliki naatokolihapu yoye naa ye ko ya yeleke oshinano okuza mpoka pu na 

omudhimba sigo okiilando mbyoka yi li popepi. 

3Aawiliki yoshilando shoka shi li popepi naampoka pwa monika omudhimba, oyo naa 

hogolole ondema yongombe inaayi longithwa sha. 

4Naye yi fale kesilu hali tondoka omeya, ihe mooha dhalyo inamu pululwa mo inamu 

kunwa sha. Oko naye yi teyele othingo hoka. 

5Aayambi Aalevi oye na okuya ko wo, oshoka oyo ye na okutokola iinima ayihe 

yoontamanana noyomaponokelo. Omuwa Kalunga koye okwe ya hogolola ye mu 

longele noya tumbulile aantu omayambeko medhina lye. 

6Aawiliki ayehe ya za moshilando shi li popepi nehala ndyoka omuntu a dhipagelwa, 

naa yogele iikaha yawo kombanda yondema 

7e taa ti: ‘Tse inatu dhipaga omuntu nguka, tse katu shi ngoka e mu dhipaga. 

8Omuwa, dhimina po aantu yoye Aaisraeli, mboka we ya mangulula muEgipiti. Tu 

dhimina po ngoye ino tu tala tu na ondjo yedhipago lyomuntu nguka kee na ondjo.’ 

9Ano mokuninga shoka sho opalela Omuwa ito kala we u na ondjo yedhipago.” 

Aakulukadhi ya kwatwa miita 

10“Uuna Omuwa Kalunga koye te ku pe esindano molugodhi e to kwata oonkwatwa, 

11mokati kawo oto vulu okumona mo esingi noto mu hokwa wa hala oku mu hokana. 

12Mu kutha u mu fale kaandjeni, nkoka ta kulula omutse gwe nokuteta oonyala dhe 

13e ta lundulula oonguwo dhe. Ota kala ihe maandjeni e ta lili he nayina uule 

womwedhi; konima yaambika oto vulu oku mu hokana. 

14Komeho ngele nani ino mu hala we, mu etha a ye. Ino mu landitha po ngoye ino mu 

pika, oshoka owa lala naye.” 

Uuthiga waamati oosheeli 

15“Ngele oku na omulumentu e na aakiintu yaali naayehe taye mu valele aamati, ihe 

nani osheeli kashi shi omuna gwomuholike gwe, ogwaanguka kee holike unene, 

16omusamane mokutopolela oyana eliko lye, ina pa nando omuna gwomuholike gwe 

oshindji, a tondole osheeli koshitopolelwa she shuusheeli. 

17Osheeli ne shi pe lwaali, nando inashi valwa komuholike gwe. Omusamane oku na 

okutunda osheeli e te shi pe oshipewa she shi sheyelwa.” 

Aanona aatangalali 

18“Ngele oku na omuntu e na omwanamati omutangalali nomulunduki, ngoka ihaa 

vulika kuhe nayina, nando naye mu geele, 

19he nayina naye mu fale koshipala shaawiliki yoshilando shaandjawo posheelo 

shoshilando. 

20Naa lombwele aawiliki yoshilando taa ti: ‘Omumwetu nguka omutangalali 

nomulunduki ta tindi okuvulika kutse; oye omuntu omuhanaguli nonkolwi.’ 

21Nena aantu yomoshilando naye mu dhipage nomamanya, nosho ngaaka to dhimi mo 

uuwinayi. Aantu ayehe muIsrael otaye ke shi kundana e taa tila.” 

Oompango dhi ili nodhi ili 

22“Momuntu ngele omu na ombedhi onene yoku mu dhipagitha e ta tulwa kohake, 

23omudhimba gwe inagu endjelela komuti sigo ongulohi. Nagu fumvikwe esiku 

ndyoka, oshoka ngoka e endjelela momuti, okwa thingwa kuKalunga. Fumvika 

omudhimba, opo waa nyateke evi ndyoka Omuwa Kalunga koye te li ku pe.” 

DEUTERONOMIUM 22 

1“Ngele to mono ongombe nenge onzi yamukweni ya kana, yi galula e to yi shuna 

kumwene. 

2Mwene ngele oku li kokule nenge ku mu shi, nena yi fala kaandjeni. Uuna mwene 

gwayo te yi kongo, yi mu pa. 

3Osho wo ninga, ngele owa mono okasino, oonguwo nenge shaa shoka shilwe 

mukweni a kanitha.” 

4“Ngele okasino nenge ongombe yamukweni ya gundila mondjila, ino mu holama. 

Mu kwatha mu yi tumbe po, yi thikame ishewe.” 

5“Aakiintu inaa zala omizalo dhoshilumentu, naalumentu inaa zala omizalo 

dhoshikiintu; Omuwa Kalunga koye oha tondo aantu haa ningi iinima ya tya ngaaka. 

6“Ngele ou li mondjila e to itsu oshihandhila momuti, nenge pevi pu na omvugo 

nondhila yu utumanena uunimona nenge omayi, ino kutha po yina nuunimona wayo. 

7Oto vulu okukutha po uudhilona, ihe yina yi etha yi ye, opo ngoye u kale nelago 

nonomwenyo omule.” 

8“Ngele to tungu ongulu ompe, kontala yayo tungila ko omushigo, opo waa etele 

egumbo lyoye ondjo yombinzi, ngele gulwe ta gu ko e ta si.” 

9“Moshitsambe shoye shomiviinu ino kuna mo oombuto dhomaludhi gaali. Ngele oto 

shi ningi, owa keelelwa okulongitha omaludhi agehe gaali, omandjembele 

noshilikolwa shoka shilwe.” 

10“Ino kutila onani nokasino kondjoko yimwe mepululo.” 

11“Ino zala onguwo ya tungwa momafufu goonzi noliina mumwe.” 

12“Itungila oondjendjelela dhi endjelele koonkotso ne dhomuzalo gwoye.” 

Oompango dhuuyogoki 

13“Ngele oku na omulumentu ta hokana omukiintu e ta lala naye, ndele te mu 

kunyukwa 

14te mu lundile nokutaandelitha oohapu oombwinayi ta ti: ‘Onda hokana omukiintu 

nguka, ihe sho nda yi kuye, ine mona uukadhona we,’ 

15nena he nayina naa kuthe endhindhiliko lyuukadhona we e taye li fala koompangu 

kaawiliki yoshilando. 

16He yomukadhona ota ti kuyo: ‘Onda gandja omumwandjekadhona komulumentu 

nguka a ninge omukadhi, ihe okwe mu tondo. 

17Okwe mu lundile oohapu dhiifundja ta ti, ka li omukadhona, sho e mu hokana, ihe 

mpaka ope na endhindhiliko tali holola kutya omumwandjekadhona okwa li shili 

omukadhonalela.’ Oyo notaa yala onguwo komeho gaawiliki. 

18Nena aawiliki yoshilando naa kuthe omuntu ngoka e taye mu dhenge. 

19Naye mu futithe iimaliwa iisiliveli ethele, niimaliwa mbika otaye yi pe he 

yomukadhona, oshoka omuntu ngoka okwe etele omukadhona Omuisraeli ohoni. Ota 

ningi omukadhi sigo aluhe, noita vulu oku mu henga po omasiku ge agehe, manga e 

na omwenyo. 

20“Ihe ngele omufuko oku na uusama, noinapu monika endhindhiliko kutya oye 

omukadhonalela, 

21na falwe keelo lyaandjahe, nkoka aalumentu yomoshilando taye mu dhipagele 

nomamanya. Okwa ningi esithahoni muIsrael, sho a hondelelwa maandjahe. Pahedhi 

ndjika oto dhimi po uuwinayi wa tya ngaaka. 

22“Ngele oku na omulumentu ta kwatwa moluhondelo a lala nomukiintu 

gwamukwawo, ayehe yaali naa dhipagwe. Osho ngeyi to kombo mo uuwinayi 

muIsrael. 

23“Ngele oku na omukiintu a yalekwa kumwene, nomuntu gulwe te mu tsakaneke 

moshilando e ta lala naye, 

24nena ayehe yaali ya faleni keelo lyoshilando e tamu ya dhipaga nomamanya. 

Omukiintu na dhipagwe, oshoka okwa li e na okukuga onkugo moshilando, 

nomulumentu, oshoka okwa lala nomuyalekwa gwamukwawo. Osho ngeyi to kombo 

po uuwinayi mokati keni. 

25“Ngele oku na omulumentu ta adha omukadhona a yalekwa e li melundu, e te mu 

kwata nokulala naye, omulumentu ngoka a lala naye, oye awike na se. 

26Ihe omukadhona ina ningwa sha, ke na ondjo yokusa. Shika osha fa owala omuntu a 

ponokelwa kumukwawo e te mu dhipaga. 

27Omulumentu okwe mu tsakaneke melundu, omukadhona omuyalekwa okwa kugu, 

ihe kakwa li ngoka a tondoka onkugo ye. 

28“Ngele oku na omulumentu ta adha omukadhona ngoka inaa yalekwa, e te mu 

kwata nokulala naye e taa adhikilila, 

29nena omulumentu ngoka a lala naye oku na okufuta he yomukadhona iimaliwa 

iisiliveli omilongo ntano noku na oku mu hokana po, oshoka okwe mu kwata 

koonkondo. Na kale itee mu henge po sigo aluhe. 

30“Hamulumentu ta hokana omukiintu gwahe, opo kaa sithe he ohoni.” 

DEUTERONOMIUM 23 

Okukondwa megongalo 

1“Omulumentu a tetwa uulumentu nenge a thelekenywa omatondo, ita kala mo 

megongalo lyOmuwa. 

2“Omuntu gwoombinzi mbali ita vulu okukala megongalo lyOmuwa, nokuli oluvalo 

lwe olutimulongo italu vulu okukala megongalo lyOmuwa. 

3“Omuammoni nenge Omumoabi ke na okukala megongalo lyOmuwa, nando oluvalo 

lwepipi etimulongo. 

4Oya tindi oku ku yakula niikulya nomeya, sho wa li mondjila to zi kuEgipiti, noya 

futu Bileam yaBeor gwokoshilando Petor muMesopotamia, e ku lye muumpulile. 

5Ihe Omuwa Kalunga koye ina pulakena Bileam, peha lyoku ku thinga okwe ku laleke 

nuuyamba, oshoka oku ku hole. 

6Aluhe sigo aluhe ino ninga sha tashi kwatha iigwana mbika okumona elago. 

7“Ino nyanyala Aaedom, oshoka oyo aakweni. Ino dhina Aayegipiti; owa li mevi 

lyawo. 

8Epipi etitatu lyoluvalo lwawo otali vulu okukala megongalo lyOmuwa.” 

Uuyogoki montanda 

9“Uuna u li montanda pethimbo lyiita, ou na okukutha po ashihe shoka tashi ku 

nyateke. 

10Ngele omulumentu okwa nyata, molwaashoka okwa hiha omasita goluvalo uusiku, 

na pite mo a ye pondje yontanda. 

11Lwokomatango ni iyoge, nopeningino lyetango ota vulu okuya montanda.” 

12“Ou na okukala u na ehala pondje yontanda, nkoka to ka hundama. 

13Kala u na okapani, opo nge wa yi kondje u fulile oonyata dhoye. 

14Dhiginina uuyogoki wontanda, oshoka Omuwa Kalunga koye oku li pungoye 

montanda, e ku gamene noku ku pa esindano okusinda aatondi yoye. Ino ninga 

esithahoni lyasha tali pilamenitha Omuwa kungoye.” 

Oompango dhi ili nodhi ili 

15“Omupika ngele okwa yi mwene gwe ontuku e te ya, a konge egameno kungoye, 

ino mu shunitha.” 

16Na kale mushimwe shomiilando yoye shoka a hogolola; ngoye ino mu ninga 

onyanya. 

17“Aakadhona aana yAaisraeli inaa ninga oohonda dhiikalunga, naamati inaa kala 

aasithahoni. 

18Mokugwanitha euvaneko lyoye ino yambela Omuwa iimaliwa ya za miihuna 

yoluhondelo. Oyo iikungitha koshipala shOmuwa. 

19“Ino pula Omuisraeli omukweni ontanitho kiimaliwa nenge elikolo kiikulya nenge 

sha shilwe sha hehelwa. 

20Omukwiilongo oto vulu oku mu pula ontanitho kiimaliwa ya hehelwa, ihe 

omukweni ino yi mu pula. Vulika keutho ndika, nOmuwa Kalunga koye ote ku 

yambeke mwaayihe mbyoka to ningi mevi ndyoka to ke li lala. 

21“Ngele to uvanekele sha Omuwa Kalunga koye, ino shelelelwa okugwanitha shoka 

wu uvaneke; Omuwa ota tegelele euvaneko lyoye, notashi ningi ondjo, ngele ino li 

gwanitha. 

22Kayi shi ondjo, ngele ito uvaneke sha, 

23ihe ngele oto uvaneke sha pahalo lyoye mwene, nena gwanitha shili euvaneko 

lyoye.” 

24“Uuna to ende mepola moshitsambe shamukweni, oto vulu okulya omandjembele 

agehe wa hala, ihe ito vulu oku ga tula mompunda yoye u ye nago. 

25Uuna to ende mepola mepya lyamukweni, oto vulu okupolola omaha u lye, ihe ito 

vulu okumwa po iilya yaantu noshimwitho.” 

DEUTERONOMIUM 24 

Okuhengana nokuhokanununa 

1Natu tye omuntu ota hokana omukiintu e te mu kunyukwa, molwashoka a mono 

muye ombedhi yasha. Ota nyola onzapo yehengo e te yi mu pe noku mu laleka mo 

megumbo lye. 

2Omukiintu ngoka ota hokanwa kugulwe, 

3naanguka wo ote mu si uunye, ta nyola onzapo yehengo, te yi mu pe noku mu laleka 

mo megumbo lye; nenge omulume nguka ota mana oondjenda. 

4Nena omulumentu gwe gwotango ita vulu we oku mu hokanununa, ihe oku mu tala a 

nyata. Ngele ote mu hokanununa, shoka otashi ningi ondjo momeho gOmuwa. Ino 

longa iihuna ya tya ngaaka mevi ndyoka Omuwa Kalunga koye te li ku pe. 

Oompango dhi ili nodhi ili 

5“Omulumentu ngele opo a hokana, ita pumbwa okuya kiita nenge kiilonga 

yuupyakadhi ulwe; na manguluke kuupyakadhi kehe omumvo gumwe, opo a wape 

okukala pegumbo a nyanyudhe omukadhi.” 

6“Kape na ngoka ta kutha po oshini ombambyona, oshoka oshini osho hashi tsilwa 

iilyamwenyo gwomuntu. 

7“Ngele ope na ngoka ta kwata Omuisraeli omukwawo, e mu ninge omupika gwe 

nenge e mu landithe po muupika, na dhipagwe. Komba po uuwinayi mokati keni.” 

8“Uuna to adhika kuuvu woshilundu, kotoka u ninge shili, ngaashi aayambi Aalevi 

taye ku lombwele. Dhiginina nawa omapukululo ngoka nde ge ya pa. 

9Dhimbulukwa Omuwa Kalunga koye shoka a ningile Miriam mondjila yokutembuka 

kweni muEgipiti.” 

10“Ngele owa hehelelwe sha kumukweni, ino ya maandjawo, u kwate po ekumbyatha 

lye ombambyona;  

11tegelela pondje, e li ete kungoye ye mwene. 

12Ngele oye ohepele, ino kala nalyo sigo ongulohi;  

13li shunitha kuye ongulohi kehe, e ki isiikile nalyo. Nena ota pandula, nOmuwa 

Kalunga koye ote ku yambeke. 

14“Ino kotokela nakufutwa ohepele nomukweyi, ongele Omuisraeli omukweni nenge 

omukwiilongo a kala miilando yoye. 

15Mu futa ondjambi ye esiku kehe, manga etango inaali ningina; ota pumbwa 

iimaliwa noku na etegameno kutya ote ke yi pewa. Ngele ito mu futu, ota kugile 

Omuwa onkugo, notashi ku ningile ondjo.” 

16“Aakuluntu inaa dhipagelwa oondjo dhoyana, noyana inaa dhipagelwa oondjo 

dhahe. Shaa ngoka na dhipagelwe iipogo ye mwene. 

17“Ino goyokitha uuthemba waakwiilongo nowoothigwa, nekumbyatha 

lyomuselekadhi ino li kwata po ombambyona. 

18Dhimbulukwa tuu kutya owa li omupika muEgipiti, nOmuwa Kalunga koye okwe 

ku mangulula; omolwashoka tandi ku pe oshipango shika. 

19“Uuna to teya iilya yoye, e to dhimbwa ondudhi yimwe mepya, ino ya ko we, u ke 

yi tale ko; nayi ninge yaakwiilongo, yoothigwa noyaaselekadhi, opo Omuwa Kalunga 

koye e ku yambeke mwaayihe to yi ningi. 

20Ngele to shopola ko ooholivi dhoye, ino kutha ko nomakukila; naga ninge 

gaakwiilongo, goothigwa nogaaselekadhi. 

21Nge to likola omandjembele goye, omuviinu ino gu sinasina thiluthilu; 

omandjembele ngoka taga kala po, naga ninge gaakwiilongo, goothigwa 

nogaaselekadhi. 

22Dhimbulukwa tuu kutya owa li omupika muEgipiti, nomolwashoka tandi ku pe 

oshipango shika.” 

DEUTERONOMIUM 25 

1“Ngele Aaisraeli yaali otaa tamanana e taa yi koompangu, nagumwe ta monika kee 

na ondjo namukwawo omunandjo, 

2omunandjo ngele ota dhengwa, omutokolihapu ne mu langeke egombe ye e mu 

dhengithe. Omwaalu gwomadhengo nagu faathanithwe nondjo ndjoka e na. 

3Ina dhengwa oongola dhi vule omilongo ne, opo kaa sithwe ohoni koshipala shoye.” 

4“Ino manga okana konani ndjoka tayi yungula nokulyatagulithwa iilya molupale.” 

Ondjokana yoosuwala 

5“Ngele ope na omuntu namumwayina ya kalathana puushiinda, nagumwe gwomuyo 

ta si inaa vala omumati, omukiintu gwanakusa ina hokanwa kaayeni, suwala ye ne mu 

kuthe po, e mu hokane po. 

6Omunona gwotango omumati ota ka yalulwa omuna gwanakusa, opo ezimo lye li 

kale po muIsrael. 

7Ihe omumwayina gwanakusa ngele ina hala e mu kuthe po, nena omukiintu ota yi 

kaawiliki yoshilando e ta ti: ‘Suwala yandje ina hala a gwanithe oshinakugwanithwa 

she; okwa tinda okupa omumwayina oluvalo mokati kAaisrael.’ 

8Nena aawiliki yoshilando oye na okwiithana omulumentu ngoka, ye mu popithe. 

Ngele natango ota tindi okuhokana suwala ye, 

9omuselekadhi na ye kuye montaneho yaawiliki, ta kutha po olukaku lwe noku mu 

hiyila omayeye moshipala ta ti: ‘Osho ngaaka tashi ningilwa omuntu ngoka ta tindi 

okupa omumwayina oluvalo.’ 

10Ezimo lye muIsrael otali ka tseyika ‘ezimo lyomuntu a hulwa olukaku.’ ” 

Oompango dhilwe 

11“Ngele oku na aalumentu yaali taa kondjo, nomukulukadhi gwagumwe gwaambaka 

taa kondjo te ya a popile omulume nomoku shi ninga ta kwata ngwiyaka komatondo, 

12ina silwa nando ohenda; oshikaha she nashi tetwe ko. 

13-14“Ino kotokela mokulongitha iiyelekitho yiifundja yuudhigu nenge yiipindomwa. 

15Longitha oomasandjundo dhi shi kwiinekelwa, opo u kale u na omwenyo omule 

mevi ndyoka Omuwa Kalunga koye te li ku pe. 

16Omuwa oha tondo aantu mboka haa kotokele.” 

Aayamaleki naa kombwe po sheke 

17“Dhimbulukwa shoka Aayamaleki ye ku ningile, sho wa li mondjila to zi muEgipiti. 

18Oya li inaa tila Kalunga noye ku kaakene, sho wa li wa vulwa nowa nkundipala, e 

taa dhipaga ayehe mboka ya li monima taa ende taa gaganyata. 

19Onkee ano shampa Omuwa Kalunga koye e ku pe evi ndyoka nokwe ku gamene 

kaatondi yoye ayehe mboka ye ku kunduka, dhipaga po Aayamaleki ayehe, opo pwaa 

kale ngoka te ya dhimbulukwa we kombanda yevi. Ino shi dhimbwa tuu!” 

DEUTERONOMIUM 26 

Oondjambo dheteyo 

1“Ngele wa kwata po evi ndyoka Omuwa Kalunga koye te li ku pe e to tula mo, 

2tula oshipe shiilikolwa yoye ayihe montungwa e to yi nayo kehala 

lyelongelokalunga. 

3Inda komuyambi ngoka e li miilonga pethimbo ndyoka e to mu lombwele to ti: 

‘Ngashingeyi ngame otandi koleke koshipala shOmuwa Kalunga kandje kutya onde 

ya mevi ndyoka e li uvanekele ootatekulu te li tu pe.’ 

4“Omuyambi ota kutha po ontungwa pungoye e te yi tula komeho goshiyambelo 

shOmuwa Kalunga koye. 

5Tangumuna ihe koshipala shOmuwa Kalunga koye to ti: ‘Tatekulu okwa li 

Omuaramea ondjendi nokwa yi kuEgipiti negumbo lye a kale ko. Oya li aashona 

momwaalu, sho ya yi ko, ihe oyi indjipala noya ningi oshigwana oshinankondo. 

6Aayegipiti oye tu ningi onyanya noye tu thiminikile iilonga yuupika. 

7Nena otwa kugile Omuwa Kalunga kootatekulu onkugo. Okwe tu uvu e ta mono 

uuwehame, uudhigu nuukweyi wetu. 

8Okwe tu tembudha mo muEgipiti noshikaha she shoonkondo nokwooko kwa 

taganana. Okwa longo iilongandhindhiliko niinyengandunge niitilithilonga ya ningwa. 

9Okwe tu eta huka e te tu pe evi ndika lya tondoka omahini nomagadhi goonyushi. 

10Onkee ngashingeyi onde etele Omuwa oshipe shiilikolwa yevi e li pe ndje.’ “Tula 

ihe ontungwa koshipala shOmuwa e to galikana. 

11Nyanyukilwa iinima ayihe iiwanawa Omuwa Kalunga koye e yi ku pe negumbo 

lyoye; nyanyudha wo Aalevi naakwiilongo mboka ye li pungoye.” 

12“Omumvo omutitatu kehe ogwo omumvo gwoshitimulongo. Gandja oshitimulongo 

shiilya yoye ayihe kAalevi, kaakwiilongo, koothigwa nokaaselekadhi yomiilando 

yoye, opo ya mone iipalutha noya kute. Ngele wa ningi ngeyi, 

13tya kOmuwa Kalunga koye: ‘Onda kutha megumbo lyandje oshitimulongo ashihe 

oshiyapuki nonde shi pa Aalevi, aakwiilongo, oothigwa naaselekadhi, ngaashi wa pa 

ndje oshipango ndi shi ninge. Kombinga yoshitimulongo inandi yona kiipango yoye 

nenge ndi yi dhimbwe. 

14Ine lya sha shomusho, sho nda li moluhodhi; ine kutha mo sha maandjetu, sho nda li 

nda nika oshidhila; noinandi gandja mo sha shi ninge ondjambo yoonakusa. Onda 

vulika kungoye, Omuwa; onda gwanitha ashihe wa popi kombinga yoshitimulongo. 

15Tu taalela megulu, monkalelo yoye ondjapuki, u yambeke aantu yoye Aaisraeli; 

yambeka wo evi ndika lya tondoka omahini nomagadhi goonyushi, ndyoka we li tu 

pe, ngaashi u uvanekele ootatekulu.’ 

Aantu yOmuwa mwene 

16“Nena ndjika Omuwa Kalunga koye ote ku lombwele, u vulike koompango dhe 

adhihe; dhi dhiginina ano komutima gwoye aguhe nokomwenyo gwoye aguhe. 

17Nena ndjika owa koleke kutya Omuwa oye Kalunga koye; owu uvaneke okuvulika 

kuye, okudhiginina oompango dhe adhihe nokuninga ashihe ta popi. 

18Nena ndjika Omuwa okwa koleke kutya ongoye oshigwana she mwene, ngaashi e 

ku uvanekele; nokwe ku lombwele, u dhiginine oompango dhe adhihe. 

19Ote ku nenepeke u vule iigwana ayihe yilwe mbyoka e yi shiti, noto ka etela edhina 

lye ehambelelo, esimano nepandulo. Oto ka ninga oshigwana she mwene, ngaashi u 

uvaneke.” 

DEUTERONOMIUM 27 

Oompango dhaKalunga dha nyolelwa momamanya 

1Moses naawiliki yaIsrael oya lombwele aantu ya ti: “Dhiginineni iipango ayihe tandi 

yi mu lombwele nena ndjika. 

2Uuna tamu ka tokola Jordan, mu ye mevi ndyoka Omuwa Kalunga keni te li mu pe, 

omu na okudhika omamanya omanene e tamu ga gwayeke nokaalaka. 

3Nyoleleni kugo oompango ndhika adhihe nomalongo. Uuna mwa thiki kevi ndyoka 

lya tondoka omahini nomagadhi goonyushi, Omuwa Kalunga koohokulu e li mu 

uvanekele, 

4nomwa yi handiyaka yaJordan, dhikeni omamanya ngaka kondundu Ebal, ngaashi 

tandi mu lombwele nena ndjika, ne mu ga gwayeke nokaalaka. 

5Tungilii ko oshiyambelo shomamanya inaaga gumithwa osheela, 

6molwashoka oshiyambelo kehe tamu tungile Omuwa Kalunga keni, oshi na 

okutungwa nomamanya inaaga hongwa. Oko nkoka tamu yambele Omuwa Kalunga 

keni omafikilondjambo, 

7noko nkoka tamu yambele ko nokulya omakwatathanondjambo e tamu nyanyukilwa 

koshipala shOmuwa Kalunga keni. 

8Komamanya ngoka ga gwayekwa nokaalaka, otamu nyolele ko iitya ayihe ya tonata 

nawa yoompango dhaKalunga.” 

9Moses pamwe naayambi Aalevi oya lombwele ihe Aaisraeli ayehe ya ti: “Aaisraeli 

ne, mweneni ne mu pulakene ndje. Onena tuu ndjika mwa ningi oshigwana shOmuwa 

Kalunga keni. 

10Vulikeni ano kuye ne mu dhiginine oompango dhe adhihe tandi dhi mu pe nena 

ndjika.” 

Etulomutima kaatangalali 

11Moses okwa lombwele Aaisraeli e ta ti: 

12“Shampa mwa tokola Jordan, omazimo ngoka ge na okuthikama kondundu Garizim, 

uuna omayambeko taga tumbulilwa aantu, ogo: Simeon, Levi, Juda, Issaskar, Josef 

naBenjamin. 

13Omazimo taga thikama kondundu Ebal, uuna etulomutima tali tumbulwa, ogo: 

Ruben, Gad, Aser, Sebulon, Dan naNaftali. 

14Aalevi otaa ka popya oohapu ndhika mokule taa ti: 

15“ ‘Kalunga na tule omutima kehe ngoka ta hongo oshimenka shemanya, shoshiti 

nenge shosheela note shi saagele meholamo; Omuwa oha tondo iimenka.’ “Aantu 

ayehe naa yamukule taa ti: ‘Amen!’ 

16“ ‘Kalunga na tule omutima shaa ngoka ta dhini he nenge yina.’ “Aantu ayehe naa 

yamukule taa ti: ‘Amen!’ 

17“ ‘Kalunga na tule omutima shaa ngoka ta lundulula ongamba yamukwawo.’ 

“Naantu ayehe naa yamukule taa ti: ‘Amen!’ 

18“ ‘Kalunga na tule omutima shaa ngoka ta pukitha omuposi.’ “Naantu ayehe naa 

yamukule taa ti: ‘Amen!’ 

19“ ‘Kalunga na tule omutima shaa ngoka ta goyokitha uuyuuki waakwiilongo, 

woothigwa nowaaselekadhi.’ “Naantu ayehe naa yamukule taa ti: ‘Amen!’ 

20“ ‘Kalunga na tule omutima shaa ngoka ta lala nomukulukadhi gwahe, oshoka okwa 

sitha he ohoni.’ “Naantu ayehe naa yamukule taa ti: ‘Amen!’ 

21“ ‘Kalunga na tule omutima shaa ngoka ta lala noshimuna.’ “Naantu ayehe naa 

yamukule taa ti: ‘Amen!’ 

22“ ‘Kalunga na tule omutima shaa ngoka ta lala nomumwayina nenge nomumwahe.’ 

“Naantu ayehe naa yamukule taa ti: ‘Amen!’ 

23“ ‘Kalunga na tule omutima shaa ngoka ta lala nayinamweno.’ “Naantu ayehe naa 

yamukule taa ti: ‘Amen!’ 

24“ ‘Kalunga na tule omutima shaa ngoka ta dhipaga meholamo.’ “Naantu ayehe naa 

yamukule taa ti: ‘Amen!’ 

25“ ‘Kalunga na tule omutima shaa ngoka ta taamba ombumbo, opo a dhipage 

omukeenandjo.’ “Naantu ayehe naa yamukule taa ti: ‘Amen!’ 

26“ ‘Kalunga na tule omutima shaa ngoka itaa vulika koompango nomalongo 

gaKalunga agehe ngaka.’ “Naantu ayehe naa yamukule taa ti: ‘Amen!’ ” 

DEUTERONOMIUM 28 

Eyambeko lyoonakuvulika 

(Lev. 16:3-13; Deut. 7:12-24) 

1“Ngele oto vulika kOmuwa Kalunga koye e to dhiginine shili iipango ye ayihe 

mbyoka tandi yi ku pe nena, ote ke ku nenepeka u vule iigwana ayihe kombanda yevi. 

2Vulika ano kOmuwa Kalunga koye, nomayambeko ngaka agehe otaga ka ninga 

goye. 

3“Omuwa ota yambeke omikunda dhoye nomapya goye. 

4“Omuwa ote ku yambekele oluvalo lwoye, eloolo lyiimeno yoye niimuna yoye 

oongombe noonzi. 

5“Omuwa ota yambeke iilya yoye niikulya ya za muyo. 

6“Omuwa ota yambeke ashihe to shi ningi. 

7“Omuwa ota ka dhenga aatondi yoye, uuna taye ku ponokele. Nge taye ya, otaa 

ziilile kombinga yimwe, ihe otaa ka halakana noondjila heyali taa yi ontuku. 

8“Omuwa Kalunga koye ota ka yambeka iilonga yoye nota ka udhitha iigandhi yoye 

iilya. Ote ku yambeke mevi ndyoka te li ku pe. 

9“Ngele oto vulika kOmuwa Kalunga koye e to gwanitha ayihe mbyoka a popi, ote ku 

ningi oshigwana she mwene, ngaashi u uvaneke. 

10Nena iigwana ayihe kombanda yevi otayi ka mona kutya Omuwa okwe ku hogolola 

u ninge oshigwana she mwene, oyo notayi ku tila. 

11Omuwa ote ke ku pa oluvalo olwindji, iimuna oyindji neloolo lyiilya mevi ndyoka e 

li uvanekele oohokulu te li ku pe. 

12Ota ka lokitha omvula pethimbo lyo opala tayi zi mompungulo ye yeloolo megulu 

nokuyambeka iilonga yoye ayihe; oto ka lilwa oongunga kiigwana oyindji, ihe ngoye 

ito pumbwa okuhehela nando okushimwe shayo. 

13Omuwa Kalunga koye ote ke ku ninga omuwiliki mokati kiigwana, 

hamulandulishinkoti; oto ka kala aluhe u na elago noito shunduka, ngele to vulika 

shili kiipango mbyoka ayihe tandi yi ku pe nena ndjika. 

14Ihe ino gamuka ko kuyo, u uke kolulyo nenge kolumoho nenge u simaneke 

nokulongela iikalunga.” 

Egeelo lyaatangalali 

(Lev. 26:14-46) 

15“Ihe ngele ito vulika kOmuwa Kalunga koye noito dhiginine shili omautho niipango 

ye ayihe mbyoka tandi yi ku pe nena, etulomutima alihe ndika otali ku adha e tali ku 

thingi: 

16“Omuwa ota ka tula omutima iilando yoye nomalundu goye. 

17“Omuwa ota ka tula omutima iilya yoye niikulya ya za muyo. 

18“Omuwa ote ke ku tula omutima gwoluvalo lwa pumba, gwiilya ya theta 

noongombe noonzi dhimwedhimwe adhike. 

19“Omuwa ota ka tula omutima ashihe to shi ningi. 

20“Ngele oto ningi nayi nokutinda Omuwa, ote ku undulile omupya, evundakano 

nomalwa mwaayihe to yi ningi, sigo wa yonuka po thiluthilu. 

21Ote ku tumine omalega, sigo wa pu mo naanaa moshilongo shoka to ka lala. 

22Omuwa ote ku umbu uuvu wepunga, olwiidhi nomuthithilalo; ote ku tumine 

omutenya gwetokopya noluteni nokukukutika po iimeno yoye. Omupya nguka otagu 

ku hepeke, sigo wa si. 

23Omvula itayi ka loka we, nevi lyoye otali ka kalanda lya fa emanya. 

24Peha lyomvula Omuwa ote ke ku tumina ontsi nomutoko, sigo wa hanagulwa po. 

25“Omuwa ote ku sinditha kaatondi yoye. Oto ya homona to ziilile kombinga yimwe, 

ihe oto ke ya ya ontuku wa lamba oondjila heyali, naantu ayehe kombanda yevi otaa 

ka tila, ngele taa mono mbika tayi ku ningilwa. 

26Uuna tamu ka sa, oondhila niithitukuti otayi ka lya po omidhimba dheni, nokape na 

ngoka te yi halutha. 

27Omuwa ote ke ku tumina iitumbuka, ngaashi a ningile Aayegipiti. Olutu lwoye ote 

ke lu tutitha iilalo. Oto ka kakata iitumbuka nomaankadhi e to ka kala to nyu, ihe 

itaku ka kala omuti gwasha. 

28Omuwa ote ku umbu uuvu woonkwengu e te ku umbile uuposi nepiyagano. 

29Oto ka pampadhala moshanga shomutenya wa fa omuposi, noito vulu okumona 

ondjila yoye. Ito ka kala u na elago mwaayihe to yi ningi. Oto ka thindilwa pevi aluhe 

nokuyugwa, nopwaa na ngoka te ku kwatha. 

30“Oto ka yaleka omukadhona — ihe gulwe te ke mu hokana po. Oto ka tunga ongulu 

— ihe ito ka kala mo nando. Oto ka tsika omiviinu — ihe ito li omandjembele gadho. 

31Oongombe dhoye otadhi ka tselelwa montaneho yoye, ihe onyama yadho ito ke yi 

lya. Uusino woye otau ka kookololwa po, manga we u tala, noitau ke ku galulilwa we. 

Oonzi dhoye otadhi ka pewa po aatondi yoye, nokape na ngoka te ke ku kwatha. 

32Aamwoye aamati naakadhona otaa ka gandjwa po kaakwiilongo, ya ninge aapika, 

manga we shi tala. Esiku kehe oto ka nzana mo omeho goye to ligamene, pamwe 

aamwoye otaa galuka, ihe osima yowala. 

33Oshigwana oshikwiilongo otashi ka kutha po iimeno yoye ayihe mbyoka wi 

ihepekele oku yi kokitha, manga to kala po owala, kakele kedhiginino lyomahepeko 

nonyanya. 

34Omahepeko goye otaga piyaganeke omutse gwoye. 

35Omuwa ote ku umbu iitumbuka okuza komutse sigo okoshithi shompadhi. 

36“Omuwa ote ke ku kutha po ngoye nomukwaniilwa gwoye e te mu fala kevi 

lyaakwiilongo, nkoka ngoye mwene nenge oohokulu inaamu kala ko nale; nkoka oto 

ka longela iikalunga ya hongwa miiti nomomamanya. 

37Miilongo mbyoka Omuwa te ke ku halakanithila mo, aantu otaa ka haluthwa 

kwaashoka she ku ningilwa: otaye ke ku nyekelela noku ku sheka. 

38“Oto ka kuna ombuto oyindji, ihe oto ka teya oshishonashona, oshoka oombahu 

otadhi ka lya po iimeno yoye. 

39Oto ka tsika iitsambe yomiviinu e to yi helele, ihe ito ka likola omandjembele nenge 

u nwe omaviinu gayo, oshoka omazinyo otaga ka lya po oomviinu. 

40Omiolivi otadhi ka mena shaa mpoka mevi lyeni, ihe ito ka kala nando u na 

omagadhi gooholivi, oshoka ooholivi otadhi ka yagumuka ko. 

41Oto ka kala u na aamati naakadhona, ihe oto ke ya kanitha, oshoka otaa ka kwatwa 

po oonkwatwa miita. 

42Omiti dhoye adhihe niilikolwa yevi lyoye otayi ka lika po kuupuka. 

43“Aakwiilongo mboka ya kala mevi lyoye, otaye ke ku gwililila po ye ku vule, ngoye 

noto ka kanitha oonkondo. 

44Otaa ka kala ye na iimaliwa ye ku pe oongunga, ihe ngoye ito ka kala u na sha u ya 

pe oongunga. Pehulilo otaa ka ninga aapangeli yoye. 

45“Omathingano ngaka agehe otage ku adha, e taga kala ge ku na, sigo wa hanagulwa 

po thiluthilu, oshoka ino vulika kOmuwa Kalunga koye nokudhiginina omautho 

niipango ayihe e yi ku pe. 

46Omathingano ngoka otaga ka ninga endhindhiliko sigo aluhe kutya ngoye noluvalo 

lwoye omwa pangulwa kuKalunga. 

47Omuwa okwe ku yambeke pamikalo adhihe, ihe ino mu longela nenyanyu 

nonomwenyo gwa tundulukwa. 

48Onkee ano oto ka longela aatondi mboka Omuwa te ku tumine, ye ku kondjithe. Oto 

ka kala wa sa ondjala nenota nou li omudhuu — u li moluhepo lwiinima ayihe. 

Omuwa ote ke ku hepeka nayi, sigo wa hanagulwa po thiluthilu. 

49Omuwa ote ke ku tukulila oshigwana tashi zi kokule kooha dhevi, shi ye shi ku 

kondjithe, oshigwana shoka elaka lyasho kuu li shi. Otashi ke ku fegula po sha fa 

ekodhi. 

50Otaa ka kala aananyanya, itaa ningile mo molwaakulupe noitaa si ohenda 

aagundjuka. 

51Otaa ka lya po oongombe dhoye niilikolwa yomevi lyoye, nangoye oto ka sa po 

kondjala. Itaye ku thigile po nando omuma yimwe yiilya, eta lyomaviinu, uugadhi 

wooholivi, ongombe nenge onzi; nangoye oto ka sa po. 

52Otaa ka ponokela oshilando kehe moshilongo shoka Omuwa Kalunga koye te shi ku 

pe sigo omadhingililokuma omaleeleka ngoka wi itula, otaga ka kumunwa po. 

53“Uuna aatondi yoye taa kondeke iilando yoye, oto ka pumbwa iikulya, oto kala 

muuwehame nomeiyekelelo, sigo to li po aamwoye, onyama aamwoye aamati 

naakadhona mboka Omuwa Kalunga koye e ku pe. 

54Nokuli omulumentu omvalekele nomulelwa ondembula ke na ohenda 

namumwayina, omukadhi omuholike nenge oyana mboka ya hupu ko;  

55ite ya pe nando okantumba konyama yoyana ndjoka ye mwene ta li muuwehame 

nomeiyekelelo molwompumbwe yiikulya, sho u li wa kondekwa kaatondi. 

56Omukiintu omvalekele nomulelwa ondembula, ngoka moluuyamba inee enda 

kolupadhi nando olumwe, ke na ohenda nomulume omuholike nenge omwana 

omumati nomukadhona. 

57Ite ya pe okahanona e ka vala, nontungwa yako tayi zi moshivalelo she, oshoka 

muuwehame nomeiyekelelo omolwompumbwe yiikulya ye mwene ote yi li po 

meholamo, sho u li wa kondekwa kaatondi. 

58“Ngele ito dhiginine shili oompango ndhika adhihe nomalongo ga nyolwa membo 

ndika, nongele ito simaneke edhina lyOmuwa Kalunga koye ekumithi netilithi, 

59ote ku tumine ngoye noluvalo lwoye omauwehame gaa shi kupangwa, omalega 

omatilithi nomikithi omiwinayi dhomambwengelela. 

60Ote ku undulile ishewe omikithi omitilithi ndhoka we dhi mwene muEgipiti noito 

ka hwepopala we. 

61Ote ke ku undulila omavu nomalega ngeyaka gi ili nogi ili inaaga tumbulwa membo 

ndika lyoompango nomalongo gaKalunga, ongoye noto ka hanagulwa po. 

62Nonando u indjipale u thike poonyothi dhokegulu, yamweyamwe yomune ayeke taa 

ka hupa ko, oshoka ino vulika kOmuwa Kalunga koye. 

63Omuwa ngaashi a li a nyanyukilwa elago lyoye nokwiindjipala kwoye, osho wo ta 

ka nyanyukilwa moku ku yona po noku ku hanagula po. Oto ka nakulwa mo mevi 

ndyoka to ke li lala. 

64“Omuwa ote ke ku halakanithila mokati kiigwana ayihe okuza kooha dhevi sigo 

okoonkwawo, naankoka oto ka longela iikalunga ya hongwa miiti nomomamanya, 

iikalunga mbyoka ngoye mwene nenge oohokulu inaaye yi longela nale. 

65Ito ka mona ombili akuhe, kape na ehala to ka tya olyoye. Omuwa ote ke ku tula 

uumbanda, etyololoko neziyalalo. 

66Okukala kwoye aluhe otaku kala moshiponga. Uusiku nomutenya oto ka kala 

nomwenyo tagu nuka mo noto ka kala muumbanda weso wa pitilila. 

67Ongula oto ka tya: ‘Ando okwa li ongulohi,’ nongulohi oto ka tya: ‘Ando okwa li 

ongula.’ Osho u li u na ehaluko lya tya ngeyi momutima nomahaluhalu ga tya ngeyi 

momeho goye. 

68Omuwa ote ke ku shunithila kuEgipiti mooskepa, nando ye mwene a tile: ‘Ito ka 

shuna we kuEgipiti.’ Oko hoka to ki ilanditha po kaatondi yoye u ninge omupika, ihe 

kaku na ngoka ta hala oku ku landa po.” 

DEUTERONOMIUM 29 

Ehangano lyOmuwa naIsrael mevi lyAamoabi 

1Ndhika odho oohapu dhehangano ndyoka Omuwa a lombwele Moses e li dhike 

nAaisraeli mevi lyAamoabi; adhihe ndhika odha gwedhwa kehangano ndyoka 

Omuwa a hangana nayo pondundu Sinai. 

2Moses okwa hiya Aaisraeli ayehe e ta ti kuyo: “Omwa mono nomeho geni shoka 

Omuwa a ningile omukwaniilwa gwaEgipiti, omalenga ge noshilongo she ashihe. 

3Omwa mono omageelo omatilithi, iilongandhindhiliko niinyengandunge mbyoka 

Omuwa a tsakanitha. 

4Ihe sigo onena Omuwa ine mu pa omutima gwokuuva ko, omeho gokumona ko 

nomakutsi gokuuva ko. 

5Omuwa okwe mu enditha omimvo omilongo ne mombuga, noonguwo dheni inadhi 

kulupa noongaku dheni inadhi nyanyuka po. 

6Inamu lya oshikwiila nenge mu nwe omaviinu nenge omalovu, ihe Omuwa okwe mu 

kongele iipalutha, opo e mu longe kutya oye Kalunga keni. 

7Sho twa thiki peha mpaka, Sihon, omukwaniilwa gwaHeshbon, naOg, omukwaniilwa 

gwaBaasha, oya piti mo ye ya ye tu kondjithe. Ihe otwe ya sindi 

8e tatu kutha po evi lyawo e tatu li topolele omazimo gaRuben naGad netatazimo 

lyaManasse. 

9Vulikeni shili komautho agehe gehangano ndika, opo mu kale mu na elago 

mwaayihe tamu yi ningi. 

10“Nena omwa thikama mpaka koshipala shOmuwa Kalunga keni, ne amuhe — 

aawiliki yeni nomalenga, aasamane yeni, 

11aakulukadhi yeni, aana yeni naakwiilongo mboka ya kala mokati keni haye mu 

tyayele iikuni noku mu tekela omeya. 

12Omu li mpaka nena, mu ye mehangano ndyoka Omuwa Kalunga keni ta hangana 

nane nokugana, 

13opo Omuwa a wape oku mu taamba oshigwana she nokuninga Kalunga keni, 

ngaashi e shi mu uvanekele noohokulu Abraham, Isak naJakob. 

14Hane amuke Omuwa ta hangana nane ehangano ndika nokugana. 

15Ota hangana natse atuhe mbaka twa thikama nena mpaka koshipala she 

nonomaluvalo getu ngoka inaaga valwa natango. 

16“Otamu dhimbulukwa okukala kwetu muEgipiti nokweenda mokati kiigwana 

mbika. 

17Omwa mono iimenka yawo yi nyanyalitha ya ningwa miiti, momamanya, 

moshisiliveli nomoshingoli. 

18Kotokeni, pwaa kale omulumentu nenge omukiintu, egumbo nenge ezimo lya 

thikama mpaka nena, tali pilamene Omuwa Kalunga ketu noku ka longela iikalunga 

yaapagani. Oshinima sha tya ngeyi osha fa omudhi tagu tsapuka oshigwanga shuuzigo 

uululu. 

19Kotokeni, pwaa kale omuntu ta pulakene omakumagidho ngaka, ihe natango oti 

itompo kutya ayihe otayi mu opalele, nando oye omutangalali mondjila ye. Shika 

otashi mu hanagula po amuhe, aawanawa naawinayi. 

20Omuwa ita dhimine po omuntu a tya ngaaka. Ondjahi yOmuwa otayi mu hwamene, 

niiponga ayihe ya nyolelwa membo ndika, otayi ke mu undulilwa, sigo Omuwa e mu 

kombo po. 

21Omuwa ote mu ningi oshiholelwa mokati komazimo gaIsrael e te mu undulile 

iiponga yomathingano mehangano ndika ga nyolelwa membo ndika lyompango 

yOmuwa. 

22“Momapipi gokomeho oluvalo lweni naakwiilongo taa zi komavi gokokule, otaa ka 

tala iiponga nomahepeko ngoka Omuwa a tula mevi lyeni. 

23Omapya otaga ka mbugala ga siikilwa kosulufuli noshimongwa; itamu kunwa sha, 

noitamu mene omwiidhi. Evi lyeni otali ka fa iilando Sodom naGomorra, Adma 

naZebojim, mbyoka Omuwa e yi yonagula po, sho a li a geya noonkondo. 

24Nena uuyuni auhe otau ka pula tau ti: ‘Omolwashike Omuwa a ningile ngeyi 

oshilongo shika? Ondunge yondjahi ndjoka ontilithi otayi ti naanaa ngiini?’ 

25Eyamukulo otali ka kala: ‘Omolwashoka aantu yOmuwa oye etha ehangano ndyoka 

ya hangana naye, Kalunga koohekulu, sho e ya tembudha muEgipiti. 

26Oya longele ookalunga yalwe, mboka inaaye ya longela nale, iikalunga mbyoka 

Omuwa e yi ya indike yaaye yi longele. 

27Nomolwashoka Omuwa a geele oshigwana she e te shi undulile iiponga ayihe 

mbika ya nyolelwa membo ndika. 

28Omuwa okwa geye noonkondo, nondjahi ye onene oye ya nakula mo mevi lyawo e 

tayi ya umbile mevi ekwiilongo, moka ye li sigo onena.’ 

29“Ope na iinima yimwe mbyoka Omuwa Kalunga ketu e yi holeka; ihe okwa holola 

ompango ye, natse nomaluvalo getu otu na okuvulika kuyo aluhe sigo aluhe.” 

DEUTERONOMIUM 30 

Ondjila yomwenyo noyeso 

1“Onde ku pe ngashingeyi ehogololo pokati keyambeko netulomutima. Uuna ayihe 

mbika tayi ku ningilwa noto kala mokati kiigwana, moka Omuwa Kalunga koye e ku 

halakanithila mo, nena oto ka dhimbulukwa ehogololo ndyoka nde li ku pe. 

2Ngele oto galukile kOmuwa, ngoye mwene noluvalo lwoye, e to vulika komwenyo 

gwoye aguhe kiipango mbika tandi yi ku pe nena, 

3Omuwa Kalunga koye ote ku sile ohenda. Ote ke ku kongolola mo miigwana, moka 

e ku halakanithila mo, note ke ku ninga omunelago ishewe. 

4Nonando u halakanene kooha dhuuyuni, Omuwa Kalunga koye ote ke ku gongela e 

te ku galula ko, 

5opo u ka likole ishewe evi ndyoka lya kalwa koohokulu. Ote ke ku ninga 

omunelagolela noku ku indjipaleka u vule oohokulu. 

6Omuwa Kalunga koye ote ke ku pa, ngoye noluvalo lwoye, omutima omuvuliki e to 

kala u mu hole komutima gwoye aguhe, noto kala ihe mevi ndyoka. 

7Omatulomutima agehe ngaka ote ga tula maatondi yoye, mboka ye ku tonde nohaa 

ku hepeke, 

8ongoye noto ka vulika kuye e to dhiginine iipango ayihe mbika tandi yi ku pe nena. 

9Omuwa ote ke ku yambekela ayihe to yi ningi, noto kala u na oluvalo olwindji, 

iimuna oyindji neloolo lyiilya. Ota ka nyanyukilwa oku ku ninga omunelago, ngaashi 

a ningile oohokulu aanelago, 

10ihe ngoye ou na okuvulika kuye e to dhiginine iipango nomautho ge ga nyolelwa 

membo ndika lyompango. Ou na okugalukila kuye komutima gwoye aguhe 

nokomwenyo gwoye aguhe. 

11“Oshipango shika tandi shi ku pe nena ndjika, kashi shi oshidhigu unene nenge shi li 

kokule nangoye. 

12Kashi li pombanda megulu, u pule ando u tye: ‘Olye ta londo e ke shi tu talele ko, 

opo tu shi uve tse tu vulike kusho?’ 

13Kashi li handiyaka yefuta, u pule ando u tye: ‘Olye ta taaguluka a ye handiyaka 

yefuta e ke shi tu talele ko?’ 

14Aawe, oshi li mpaka pungoye. Ou shi shi noto vulu oku shi tumbula nokuvulika 

kusho. 

15“Nena otandi ku pe, u hogolole pokati kuuwananwa nuuwinayi, pokati komwenyo 

neso. 

16Ngele oto vulika kiipango, omautho noompango dhOmuwa Kalunga koye ndhoka 

tandi dhi ku pe nena, ngele ou mu hole, to vulika kuye e to dhiginine oompango dhe 

adhihe, nena oto ka ninga omunelago e to ningi oshigwana oshinene. Omuwa Kalunga 

koye ote ke ku yambeka mevi ndyoka to ke li lala. 

17Ihe ngele oto tangalala e to tindi okupulakena e to falafalwa kelongelo lyiikalunga, 

18oto ka hanagulwa po — otandi ku londodha shili mpaka. Ito kala mo olule mevi 

ndyoka lyahandiyaka yaJordan ndyoka to ke li lala. 

19Nena otandi ku pe, u hogolole pokati komwenyo neso, pokati keyambeko 

lyaKalunga netulomutima lye, notandi hiya egulu nevi li ninge onzapo yehogololo 

ndyoka to hogolola. Hogolola omwenyo. 

20Hola Omuwa Kalunga koye, vulika kuye nou mu dhame, nena ngoye mwene 

noluvalo lwoye otamu ka kala olule mevi ndyoka u uvaneke te li pe oohokulu 

Abraham, Isak naJakob.” 

DEUTERONOMIUM 31 

Josua ta ningi omulanduli gwaMoses 

1Moses okwa tsikile okulombwela Israel 

2ta ti: “Onda gwanitha ngashingeyi omimvo ethele nomilongo mbali noite vulu we 

oku ku wilika. Omuwa okwa lombwele ndje wo kutya kandi na okutokola omulonga 

Jordan. 

3Omuwa Kalunga koye oye mwene te ku kwatele komeho e ta yono po iigwana 

yaankoka, opo u lale evi lyayo. Josua oye ta ningi omuwiliki gwoye, ngaashi Omuwa 

a ti. 

4Omuwa ota ka hanagula po aantu mboka, naanaa ngaashi a ningi Sihon naOg, 

aakwaniilwa yAayamori, nokwa hanagula po oshilongo shawo. 

5Omuwa ote ya gandja miikaha yoye, ihe ya ninga tuu, ngaashi nde ku lombwela. 

6Ikolelela e to kala u na omukumo. Ino ya tila. Kalunga koye, Omuwa oye mwene, ta 

kala pamwe nangoye. Ite ku thigi po noite ku etha.” 

7Moses okwi ithana Josua e ta ti kuye montaneho yAaisraeli ayehe: “Ikolelela ngoye u 

kale nomukumo; ongoye tuu ngoka to ka wilika aantu mbaka, ya ka kwate po evi 

ndyoka Omuwa e li uvanekele oohekulu. 

8Omuwa oye mwene te ku wilike e ta kala pamwe nangoye. Ite ku thigi po noite ku 

etha, onkee ano ino tyololoka nenge u kale wa tila.” 

Ompango oyi na okuleshwa omumvo omutiheyali kehe 

9Moses okwa nyola ompango yaKalunga e te yi pe aayambi Aalevi, mboka ya li haa 

tonatele oshikethahangano shOmuwa, naakuluntu yaIsrael. 

10Okwe ya kumagidha a ti: “Omumvo omutiheyali kehe, uuna oongunga tadhi 

dhimwa po, lesheni ompango ndjika mokule mOshituthi shomatsali giihwa iitalala. 

11Yi lesheleni Aaisraeli, sho taa ya kelongelokalunga lyokulongela Omuwa Kalunga 

keni pehala ndyoka limwe lyelongelokalunga te li hogolola. 

12Gongalekeni oshigwana ashihe, aalumentu, aakiintu aanona naakwiilongo mboka ya 

kala miilando yeni, opo shaa ngoka te yi uvu, oti ilongo okutila Omuwa Kalunga keni 

nokudhiginina oohapu adhihe dhompango ndjika. 

13Pahedhi ndjika omaluvalo geni ngoka inaaga uva nando ompango yOmuwa 

Kalunga keni, otage ke yi uva. Osho ngeyi otagi ilongo oku mu tila, manga mu li mevi 

ndyoka tamu ke li kwata po, nge mwa tokola Jordan.” 

Moses ta lalekwa 

14Omuwa okwa lombwele Moses a ti: “Ito kala we u na omwenyo olule. Ithana Josua 

u mu ete ketsalihangano, opo ndi mu langeke moshilonga.” Moses naJosua oya yi 

ketsalihangano, 

15Omuwa nokwe ya holokele moshikogo shokuungululu, shoka sha thikama posheelo 

shetsalihangano. 

16Omuwa okwa lombwele Moses a ti: “Oto si nziya, nokonima yeso lyoye aantu itaa 

inekele ndje we, otaa teya ehangano ndyoka nda hangana nayo. Otaa ka etha ndje e 

taa longele iikalunga yaapagani yomevi ndyoka taa ka ya mo. 

17Uuna shika tashi ningwa, otandi ya geele; otandi ya etha, e taa ka hanagulwa po. 

Otaa adhika kiiponga iinene nokomikundu odhindji, notaa ka dhimbulula kutya iinima 

mbika otaye yi ningilwa, oshoka ngame Kalunga kawo kandi li we pamwe nayo. 

18Otandi ka tinda oku ya kwatha, oshoka oya ningi nayi noya longele iikalunga.” 

19Ngashingeyi nyola eimbilo ndika. Li nongeka Aaisraeli, opo li ninge onzapo puyo. 

20Otandi ya fala kevi ndyoka lya kunguluka omahini nomagadhi goonyushi, ngaashi 

ndu uvanekele oohekulu. Nkwiyaka otaa ka kala ye na iikulya ayihe ye yi hala, notaa 

ka kala kaaye na nando ombudhi. Ihe otaa ka pilamena ko e taa longele iikalunga. 

Otaa ka ekelahi ndje e taa yono ehangano lyandje, 

21niiponga oyindji iitilithi otayi ke ya adha. Ihe eimbilo ndika otali ka imbwa natango, 

notali ka ninga onzapo puyo. Nokuli ngashingeyi manga inaandi ya fala kevi ndyoka 

ndu uvaneke tandi li ya pe, ondi shi shi shoka taa dhiladhila. 

22Esiku ndyoka Moses okwa nyola eimbilo ndika e te li nongeke Aaisraeli. 

23Omuwa okwa lombwele Josua yaNun e ta ti kuye: “Ikolelela ngoye u kale 

nomukumo. Oto ka fala Aaisraeli kevi ndyoka nde ya uvanekele, notandi ka kala 

pamwe nangoye.” 

24Moses okwa nyolele ompango yaKalunga membo a kotoka kaa thige po nando osha. 

25Sho a mana, okwa ti kaayambi Aalevi mboka taa tonatele oshikethahangano: 

26“Taambeni embo ndika lyompango, mu li pungule ontega noshikethahangano 

shOmuwa Kalunga keni, opo li kale nkoka li ninge onzapo paantu ye. 

27Ondi shi shi kutya oyo aantu aapandala naatangalali. Oya tsu ondumbo nOmuwa, 

manga nda li ndi na omwenyo, nosho taa ka tsa ondumbo konima yeso lyandje. 

28Gongalekeni aakuluntu yomazimo geni ayehe nomalenga geni koshigongi shandje, 

opo ndi ya lombwele iinima mbika; otandi ithana egulu nevi, yi ninge oonzapo puyo. 

29Ondi shi shi kutya konima yeso lyandje aantu otaa ka ninga aakolokoshi notaa 

ekelehi shoka nde ya nongeke. Komeho otaa ka adhika koshiponga, oshoka oya 

geyitha Omuwa, sho ya longo shoka ye shi indikwa.” 

Eimbilo lyaMoses 

30Moses okwa tangumuna eimbilo ndika alihe, manga Aaisraeli ya pulakena. 

DEUTERONOMIUM 32 

1“One omagulu, pulakeneni, sho te ti, nangoye evi, uva oohapu dhomokana kandje. 

2Omalongo gandje naga loke ngomvula, noohapu dhandje nadhi ndonde ngomume, 

ngaashi omata komwiidhi gwohuluhulu, ngaashi omvula yontemuna kiimeno tayi 

lelema. 

3Otandi uvitha edhina lyOmuwa;  aakwetu, hambeleleleni uunene waKalunga ketu. 

4“Oye emanya; iilonga ye oyolela, noondjila dhe adhihe odhu uka. Kalunga 

omudhiginini kee na uugoyoki, omuyuuki nomunashili. 

5Ihe ne aahasha noinamu gwana okuninga aantu ye, oshigwana shuulunde 

noshomakoto. 

6Oyo nduno ompito yokuhinda Omuwa ndjono, shigwana ngoye oshilayi noshigoya? 

Oye ho, Omushiti gwoye, oye e ku ningi oshigwana. 

7“Dhiladhila utale nale, omathimbo gonale ndjiya;  pula ooho ye ku lombwele shoka 

sha ningilwe, pula aakulupe ye ku hokololele iinima yonale. 

8Gwokombandambanda okwa pe iigwana omavi, sho a yoolola aantu naantu. Okwa 

utha omihoko mpoka dhi na okukala. Oshigwana kehe okwe shi uthile oongamba 

dhasho pamwaalu gwaana yaIsrael. 

9Oshoka oshitendelwa shOmuwa osho oshigwana she, Jakob a yelekwa uuthiga we. 

10“Okwe mu adha mombuga, montale mu udha elilagano lyiilikama. Okwe mu 

kunduka e mu tonatele ongota gamene ondanda yeho lye mwene, 

11ongekodhi tali gamene oshihandhila shalyo, notali tengelele kombanda 

yuukodhigona walyo tali u kutha po noku u humbata komawawa galyo. 

12Omuwa awike e mu enditha, nokapwa li kalunga kiigwana yilwe nando ogumwe 

puye. 



346 

 

Ombiimbeli Ondjapuki 
@ 2008, Bible Society in Namibia. 

 

 

 

 

13Okwe mu londeke kiikulundundu yevi nokwe mu palutha niilikolwa yomomapya. 

Okwe mu thipitha omagadhi goonyushi moonkunkulumanya nomagadhi gooholivi 

momamanya omakukutu. 

14Okwe mu pe omagadhi goongombe nomahini goonzi nogiikombo;  okwe mu pe 

oonzi oonyali noondumentu dho ondoka, osiimela ombwanawa nomaviinu ga 

dhindolwa. 

15“Jeshurun okwo ondoka e ta gu okafinyukila. A ondoka nduno taa, a ndinda, 

omagadhi gowala. Okwe ekelehi Kalunga ngoka e mu shiti, e ta dhini emanya 

lyehupitho. 

16Oya pendutha uulaadhi wOmuwa mokulongela iikalunga yiigwana, oye mu geyitha 

niinima yawo iinyanyalithi. 

17Oya yambele oompwidhuli, ndhoka dhaa shi Kalunga, iikalunga mbyoka inaaye yi 

tseya nale, iipeepeka opo ya holoka, noohekulu inaye yi kakamena. 

18Emanya ndyoka lye ku vala, owe li dhini, owa dhimbwa Kalunga ngoka e ku eta po. 

19Omuwa sho e shi mono, okwe ya ekelehi, mondjahi ye a geele aamati naakadhona 

ye. 

20Okwa popi ta ti: ‘Onda hala ndi ya holeke oshipala shandje;  onda hala okutala 

ehulilo lyawo, oshoka oyo oluvalo olutangalali, oluvalo lwaa na uudhiginini. 

21Oya tukulutha ondjahi yandje molwiimenka yawo, oya geyitha ndje niikalunga 

yawo. Otandi ka tukulukitha ondjahi yawo oshigwana shaamakaha;  otandi ke ya 

geelitha koshigwana shanathangwa. 

22Oshoka omulilo ogwa hwamekwa mondjahi yandje, ndele otagu tema sigo 

omoshaasi. Otagu lungunike po evi niimeno yalyo, otagu fike po omakankameno 

goondundu. 

23“ ‘Otandi ke ya ndumbila iiponga. Iikuti yandje otandi ke yi ya umbila. 

24Otaa ka gundikwa kondjala nokolwiidhi;  otaa ka sa koshivu oshitilithi. Otandi ke 

ya tumina iilikama yi na omayego omapyu nomayoka ge na uuzigo. 

25Pondje egongamwele otali ka lyana, nomeni momagumbo otamu kala ehaluko, 

shamumati shamukadhona, okahanona pamwe nomukulupe. 

26Ndi tye: Onda hala oku ya komba po, nokudhima po okudhimbulukiwa kwawo 

mokati kaantu. 

27Ando onda li inaandi angala aatondi, aatamaneki ye shi tale ko pombambo yo ya 

tye: Otwa li aanankondo, nOmuwa haye a longo ayihe mbika.’ 

28Oshoka oshigwana shika kashi na omayele nokashi na nando owino. 

29Ando ya li aanandunge, ando oye shi dhimbulula, ando ya mono ehulilo lyawo. 

30Gumwe ota vulu ngiini okutidha po eyuvi, nayaali omayuvi omulongo? Emanya 

lyawo olye ya landitha po, nOmuwa okwe ya gandja po. 

31Oshoka emanya lyawo inali fa emanya lyetu, osho aatondi yetu taa tumbula. 

32Omuviinu gwawo ogwa za momuviinu gwaSodom nomoshitsambe shaGomorra. 

Omandjembele gawo oge na uuzigo, nomahila gawo omalulululu ga fa onyango. 

33Omaviinu gawo uuzigo weyoka, omalulululu nguuzigo wontoka. 

34“Omuwa ota dhimbulukwa shoka aatondi yawo ya ninga;  ota tegelele ethimbo lyo 

opala, opo e ya geele. 

35Egeelo olyandje; otandi ka futa. Pethimbo lyu uthwa oompadhi dhawo otadhi 

tenguka;  esiku lyekano lyawo oli li popepi, nepangulo lyawo otali ya mbala. 

36Omuwa ota ka uthila aantu ye nota sile aapiya ye olukeno, sho ta mono kutya oya 

nzanzama, nehulilo lyawo oli li popepi. 

37Nena ota pula ta ti: ‘Ookalunga kawo oye li peni, nopeni pe na emanya ndyoka ye li 

inekele? 

38Ookalunga mboka ya li oofu dhoontselelandjambo dhawo noya nu omaviinu 

giinuwandjambo yawo, oye li peni? Naa ye ye mu kwathe, opo mu kale megameno 

lyawo. 

39“ ‘Talii ko, ngame ongame awike Kalunga, nokaku na gulwe ontega nangame. 

Otandi dhipaga e tandi mwenyeke, otandi dhenge e tandi aludha, nokaku na ngoka ta 

hupitha moshikaha shandje. 

40Otandi yelutha omaako gandje lwokegulu e tandi ti: Oshili, ngaashi ndi na 

omwenyo aluhe sigo aluhe, 

41Uuna tandi upike egongamwele lyandje hali adhima e tii li kwata, ndi tameke 

okupangula, nena aakondjithi yandje otandi ya geele naatondi yandje otandi ya 

galulile uutondwe wawo. 

42Iikuti yandje otayi ka kolwa kombinzi, negongamwele lyandje tali ka lya onyama: 

ombinzi yaadhipagwa noyoonkwatwa, nomitse dhoondjayi dhaatondi.’ 

43“Ne iigwana, tangeni aantu yOmuwa, oshoka ota ka pula ombinzi yaantu ye;  ota ka 

geela aakondjithi ye nota ka tsakanitha eyelithoyapulo lyevi lye naantu ye.” 

44Moses naJosua yaNun oya totomona oohapu adhihe dheimbilo ndika momakutsi 

gAaisraeli. 

Omakumagidho gaMoses gahugunina 

45Moses sho a mana okunongeka aantu omalongo gaKalunga, 

46okwa ti: “Vulikeni shili kiipango ayihe mbika tandi yi mu pe nena ndjika. Yi 

hokololeleni aana yeni, opo ya vulike shili komalongo gaKalunga agehe. 

47Omalongo ngaka kage shi osima yowala; ogo omwenyo gweni. Vulikeni kugo 

notamu kala mu na omwenyo omule mevi lyahandiyaka yaJordan ndyoka tamu ke li 

lala.” 

48Esiku ndyoka Omuwa okwa lombwele Moses e ta ti: 

49“Londa u ye koondundu Abarim, moshilongo shaMoab ontega noshilando Jeriko, 

inda kondundu Nebo e to tala evi lyaKaanan, ndyoka tandi li pe Aaisraeli. 

50Oto ka sila kondundu ndjoka, ngaashika omumwanyoko Aaron a sile kondundu 

Hor, 

51oshoka ne amuhe yaali inamu inekela ndje montaneho yAaisraeli. Sho mwa li 

pomeya gaMeriba popepi nomukunda Kadesh mombuga Zin, inamu vulika kungame 

montaneho yAaisraeli. 

52Eeno, evi lyo lyene oto li tala, ihe ito yi mo mulyo, evi ndyoka tandi li pe Aaisraeli.” 

DEUTERONOMIUM 33 

Moses ta yambeke Aaisraeli 

1Ngaka ogo omayambeko ngoka Moses, omupiya gwaKalunga, a tumbulile Aaisraeli, 

manga inaa sa. 

2Omuwa ote ya ta zi kuSinai;  ota yeluka ngetango kombanda yaEdom e ta minikile 

aantu ye okuza kondundu Paran. Puye ope na aayengeli yomayuvi omulongo, kolulyo 

lwe oku na onyeka ya hwama. 

3Omuwa oku hole aantu ye nota popile mboka ye. Osho tatu inyongamenene 

koompadhi dhe, e tatu vulika kiipango ye. 

4Otatu vulika kompango twe yi pewa kuMoses, eliko lyoshigwana shetu. 

5Omuwa okwa ningi omukwaniilwa muJeshurun, aakuluntu yoshigwana sho ya 

gongala, omazimo gaIsrael agehe kumwe. 

6Moses okwa ti kezimo lyaRuben: “Ruben, kala nomwenyo waa se, nando aantu yoye 

aashona.” 

7Kezimo lyaJuda okwa ti: “Omuwa, uva onkugo yaJuda;  mu hanganitha noshigwana 

she. Okwe ya kondjele niikaha ye;  mu kwatha ta pi kaatondi ye.” 

8Kezimo lyaLevi okwa ti: “Levi okwa pewa Tummim naUrim, oye omuyakuli gwoye 

omudhiginini. Owe mu yeleke muMassa nowe mu lolo pomeya gaMeriba. 

9Ohe ku simaneke unene shi vule okusimaneka he nayina nenge aamwayina noyana. 

Oha vulika kiipango yoye nokudhiginina ehangano lyoye. 

10Ota longo Jakob omautho goye nompango yoye okuIsrael. Komeho goye ota tula ko 

iitsinino nomidhidhindjambo koshiyambelo shoye. 

11Omuwa, yambeka oonkondo dhe, niilonga yiikaha ye, yi ku opalele. Nyanyagula 

oonto dhaakondjithi ye, naatondi ye u ya dhenge, opo yaa penduke po we.” 

12Kezimo lyaBenjamin okwa ti: “Oye omulelwa gwOmuwa omuholike. Omuwa ohe 

mu gamene esiku kehe, ota kala puye aluhe.” 

13Kezimo lyaJosef okwa ti: “Omuwa na yambeke evi lye nomagano gondilo: omume 

ndjoka tayi zi megulu, omeya ngoka taga zi mevi, 

14iilya ya tiliganekwa ketango, uuyamba wiiyimati yothinge kehe, 

15omagano ngoka taga zi koondundu oonkulu neloolo ndyoka tali etwa po 

kiikulundundu. 

16Oshilongo she nashi ete po uuyamba auhe tau zi mevi. Nashi kale sha yambekwa 

kOmuwa, ngoka a popi moshihwa sha hwama. Omayambeko agehe nage ye kuJosef. 

Oye a li omuwiliki mokati kaamwahe. 

17Josef a fa ontsezi ondhilikwa yi na ooniga dha fa dhosino. Ooniga dhe omayuvi 

gaManasse nomayuvi omulongo gaEfraim. Otu ulula nadho iigwana, te yi undulile 

sigo okooha dhevi.” 

18Kezimo lyaSebulon nolyaIssaskar okwa ti: “Sebulon na mone elago miipindi 

yokefuta, nuuyamba waIssaskar nau tane maandjawo. 

19Otaa hiyile aakwiilongo kondundu yawo notaa yambele ko omafikilondjambo go 

opala. Uuyamba wawo okefuta taa likola nomehekevi lyopomunkulo gwalyo.” 

20Kezimo lyaGad okwa ti: “Na hambelelwe ngoka a taandelitha oshitopolwa shevi 

lyaGad. Gad okwa langele a fa onime, ota kutha oshooko, nomutse wo. 

21Okwi ikuthile oshitopolwa sho opala shevi, noshipewa shuuwiliki osha ningi she. 

Okwa vulika komalombwelo noompango dhOmuwa, aawiliki yaIsrael sho ya gongala 

pamwe.” 

22Kezimo lyaDan okwa ti: “Dan okwa fa onime ongundjuka;  ota ndjomboka ta zi 

kuBaasha.” 

23Kezimo lyaNaftali okwa ti: “Naftali okwa yambekwa kesilohenda lyOmuwa. Evi 

lyawo olya taandela lwokuumbugantu okuza kefuta lyaGalilea.” 

24Kezimo lyaAser okwa ti: “Aser okwa yambekwa e vule omazimo galwe. Na kale 

omuningilwakombunda kaamwayina. Evi lye nali mene omiolivi odhindji 

25Iilando ye nayi gamenwe nomiyelo dhiiyela. Aluhe na kale kee na ombudhi.” 

26“Kaku na ngoka a fa Kalunga kaJeshurun, nakutaakana egulu meadhimo, 

nakweenda miikogo mookathele, opo e ku kwathe. 

27Egameno lyoye oKalunga komathimbo agehe, omaako ge gaaluhe otage ku ukata. 

Okwe ku tidhile po aatondi yoye e te ku lombwele, u ya dhime po ayehe. 

28Israel ota kala nombili, noluvalo lwaJakob lwa gamenwa mevi lyiilya 

nolyomaviinu, egulu lyalyo ohali gu omume. 

29Israel, ngoye omunelago ngiini! Kape na ngoka e ku fa. Ongoye oshigwana sha 

hupithwa kOmuwa. Omuwa oye mwene oshikandekitho negongamwele lyoye. 

Aatondi yoye ohaye ku nyenkele, ihe oto ya lyatele pevi.” 

DEUTERONOMIUM 34 

Eso lyaMoses 

1Moses okwa zi molushandja lwaMoab a londo kondundu Nebo, kondungu yondundu 

Pisga kuuzilo waJeriko. Oko nkoka Omuwa e mu ulukile evi alihe: oshilongo 

shaGilead sigo okoshilando Dan kuumbangalantu, 

2evi alihe lyaNaftali, iilongo yaEfraim naManasse, oshilongo shaJuda sigo okEfuta 

lyopokati kuuninginino, 

3ombinga yokuumbugantu waJuda, nolushandja ndoka lwa taandela okuza kuZoar 

sigo oJeriko, oshilando shomilunga. 

4Omuwa okwa lombwele Moses ta ti: “Ndika olyo evi ndyoka ndu uvanekele 

Abraham, Isak naJakob tandi li pe oluvalo lwawo. Otandi li ku ulukile, ihe itandi ku 

pitika u ye mo.” 

5Osho ngaaka Moses, omupiya gwOmuwa, a sile mevi lyAamoabi, ngaashi Omuwa e 

shi tile. 

6Omuwa okwe mu fumvike mesilu limwe lyomuMoab, ontega noshilando Betpegor, 

ihe sigo onena kape na ngoka a tseya naanaa mpoka a fumvikwa. 

7Moses okwa li e na omimvo ethele nomilongo mbali, sho a si; nokwa li e na 

oonkondo natango, nomeho ge oga li ge wete ko natango. 

8Aaisraeli oye mu lili oosa omasiku omilongo ndatu molushandja lwaMoab. 

9Josua yaNun okwa li u udha ombepo yuunongo, oshoka Moses okwe mu langeke a 

ninge omulanduli gwe. Aaisraeli oya vulika kuJosua e taa dhiginine iipango mbyoka 

Omuwa e yi ya pele muMoses. 

10Kamwa li we omuhunganeki muIsrael a fa Moses; Omuwa a popi naye oshipala 

noshipala. 

11Nokaku na omuhunganeki a longa iilongandhindhiliko niinyengandunge, ngaashi 

mbyoka ya longwa kuMoses, Omuwa sho e mu tumine, e yi ninge mokukondjitha 

omukwaniilwa gwaEgipiti, omalenga ge noshilongo she ashihe. 

12Nokaku na omuhunganeki gulwe e na oonkondo okuninga iinima iinene niitilithi 

mbyoka Moses e yi longo montaneho yAaisraeli. 

JOSUA 

JOSUA 1 

Kalunga ta lombwele Josua, a lale Kaanan 

1Konima yeso lyaMoses, omumati gwOmuwa, Omuwa okwa popitha omukwathi 

gwaMoses, Josua yaNun. 

2Okwa ti kuye: “Omuntu gwandje Moses okwa si. Ngashingeyi ilongekidha, ngoye 

noshigwana shaIsrael, mu tokole omulonga Jordan, mu ye mevi ndyoka tandi ke li ya 

pa. 

3Ngaashi nda lombwele Moses, onde mu pe noshigwana shandje ashihe evi alihe 

ndyoka tamu ka lyata. 

4Oongamba dhalyo otadhi ka tameka okuza kombuga muumbugantu, sigo 

okoondundu dhaLibanon muumbangalantu; okuza komulonga omunene Eufrat 

muuzilo otadhi ka taakana oshilongo shAaheti, sigo Efuta lyopokati kuuninginino. 

5Josua, kape na ngoka te ku itakeke e te ku dhenge ando, manga u na omwenyo. Ote 

kala pamwe nangoye, ngaashi nda li naMoses. Ote kala nangoye aluhe; itandi ke ku 

etha nando. 

6Ikolelela e to kala nomukumo, oshoka oto ka ninga omuwiliki gwoshigwana shika, 

nge tashi ka lala evi ndika nde li uvanekele oohekulu nokugana. 

7Onkee ano ikolelela e to kala nomukumo; dhiginina ompango ayihe ndjoka omuntu 

gwandje Moses e yi ku pe. Ino dhina nando okatumbulo kamwe kayo, opo u kale 

nawa shaa mpoka to yi. 

8Kotoka aluhe, embo ndika lyompango li kale aluhe tali leshwa melongelokalunga 

lyeni. Yi ilonga omutenya nuusiku, u vulike kwaayihe ya nyolelwa mo. Nena oto kala 

omusindani nomunelago. 

9Dhimbulukwa kutya onde ku lombwela, u ikolelele nou kale nomukomo. Ino tila 

ngoye ino tyololoka, oshoka ongame, Omuwa Kalunga koye, ndi li pungoye shaa 

nkoka to yi.” 

Josua ta longekidha oshigwana 

10Nena Josua okwa lombwele aawiliki, 

11ye ende nontanda, yo ya lombwele oshigwana ya tye: “Longekidheni iikulya, 

oshoka konima yomasiku gatatu otamu ka tokola omulonga Jordan, mu ka lale evi 

ndyoka Omuwa Kalunga keni te li mu pe.” 

12Josua okwa lombwele ezimo lyaRuben nolyaGad netatazimo lyaManasse ta ti: 

13“Dhimbulukweni shoka omuntu gwOmuwa Moses e mu lombwele kutya Omuwa 

Kalunga keni ote ke mu pa evi ndika lyokuuzilo waJordan, li ninge lyeni. 

14Aakiintu yeni, aana yeni niimuna otayi kala mpaka, ihe aakwiita yeni ya homatela 

olugodhi otaa ka taaguluka, ya tetekele Aaisraeli ooyakweni, opo ye ya kwathe, 

15sigo ya lala evi lyokuuninginino waJordan, ndyoka Omuwa Kalunga keni e li ya pe. 

Ihe ngele a gandja egundjilo komazimo agehe gaIsrael, nena otamu galuka, mu ye mu 

kale mevi lyeni muka muuzilo waJordan, ndyoka Moses, omuntu gwaKalunga, e li 

mu pe.” 

16Oyo ya yamukula Josua ya ti: “Otatu ningi ashihe shoka to tu lombwele notatu yi 

nkoka to tu tumu. 

17Otatu vulika kungoye, naanaa ngaashi twa li hatu vulika kuMoses. Omuwa Kalunga 

koye na kale nangoye, ngaashi a li naMoses. 

18Oongoka ta thindanda komalombwelo goye ye ita vulika kugo, na dhipagwe. 

Ikolelela ngoye u kale u na omukumo.” 

JOSUA 2 

Josua ta tumu oondaadhi kuJeriko 

1Nena Josua okwa tumu oondaadhi mbali okuza kontanda yokuShittim nokwe dhi 

lombwele, dhi ye dhi ka ndaadhe evi lyaKaanan, unene oshilando Jeriko. Sho dhe ya 

moshilando, odha ka lala megumbo lyohonda edhina lyayo Rahab. 

2Omukwaniilwa gwaJeriko oku uvu kutya Aaisraeli yamwe oye ya uusiku, ya 

ndaadhe oshilongo. 

3Onkee a tumu elaka kuRahab tali ti: “Aalumentu mboka ye ya maandjeni, oye ya 

okundaadha oshilongo ashihe. Ya piitha mo.” 

4-6Rahab okwa yamukula: “Aalumentu yamwe oyi ile shili maandjetu, ihe inandi 

tseya mpoka ya zi. Yo yene oya yi peningino lyetango, manga omweelo gwoshilando 

inaagu edhilwa. Kandi shi wo nkoka yu uka, ihe ngele otamu ya landula mbala, otamu 

vulu oku ya kwata.” (Ihe Rahab okwa adhika a fala oondaadhi ndhoka mbali 

pombanda yondunda noku dhi holeka kohi yiigwanga yoliina, mbyoka e yi tulile ko.) 

7Aantu yuuwa oya zi mo moshilando, nomweelo ogwa patwa. Oya ka lengaalenga 

oondaadhi dhAaisraeli, sigo oponkondo yaJordan. 

8Oondaadhi manga inaadhi ilongelela, dhi ka lale, Rahab okwa londo pombanda 

9e ta ti kudho: “Ondi shi shi kutya Omuwa okwa gandja evi ndika miikaha yeni. Kehe 

omuntu moshilongo shika okwe mu tila. 

10Otu uvu, nkene Omuwa a pwinike Efuta etiligane komeho geni, sho mwa tembuka 

muEgipiti. Otu uvu, nkene mwa dhipaga Sihon naOg, aakwaniilwa yaali yAayamori 

kuuzilo waJordan. 

11Sho twe shi uvu, otwa tameke okusholola. Otwa kanitha omukumo omolweni. 

Omuwa Kalunga keni oye Kalunga e li megulu nokombanda yevi wo. 



353 

 

Ombiimbeli Ondjapuki 
@ 2008, Bible Society in Namibia. 

 

 

 

 

12Ngashingeyi ganeni kuye kutya otamu ka ninga nawa egumbo lyandje, ngaashi 

ngame nde mu ningile nawa, ne mu pe ndje endhindhiliko lyontumba, opo ndi mu 

inekele. 

13Uvanekelii ndje kutya otamu ka hupitha tate nameme, aamwameme aakiintu 

naalumentu, naangandjawo ayehe. Inamu tu etha, tu dhipagwe.” 

14Aalumentu oya ti kuye: “Kalunga ne tu geele, ngele tse itatu ningi, ngaashi tatu ti. 

Ngele ito lombwele aantu shoka twe endele, otatu ku uvanekele kutya Omuwa ngele a 

gandja evi ndika miikaha yetu, otatu ke ku ninga nawa.” 

15Rahab okwa li megumbo lya tungilwa mekuma lyoshilando, onkee okwa kulukitha 

aalumentu mekende ye endjelele kongodhi. 

16Okwa ti kuyo: “Indeni kevi lyokoondundu, opo aambala kaaye mu mone. Holameni 

nkwiyaka omasiku gatatu, sigo taa galuka. Nena otamu vulu okutsikila ondjila yeni.” 

17Aalumentu oya ti kuye: “Otatu dhiginine omauvaneko ngoka twe ge ku pe. 

18Ninga ano ngeyi. Uuna tatu ponokele evi lyeni, tula ongodhi ndjika ontiligane 

mekende moka we tu piithile. Kaleka aakuluntu yoye naamwanyoko maandjeni. 

19Ngele ope na ngoka ta zi mo megumbo, nena ombedhi oye mwene ngele ta si; tse 

katu na ndjo mpoka. Ihe ngele opu na gumwe megumbo ta mono oshiponga shasha, 

nena ombedhi oyetu. 

20Ihe ngele oto lombwele ngandi sho twa ningi, nena itatu dhiginine we euvaneko 

lyetu ndyoka tu uvathana nangoye.” 

21Rahab okwa zimine e te ya etha, ya ye. Sho ya yi, okwa mangele ongodhi ontiligane 

mekende. 

22Oondaadhi odha yi moondundu nodha holama. Aambala oye dhi kongo noshilongo 

ashihe omasiku gatatu, ihe inaye dhi mona. Onkee oya shuna kuJeriko. 

23Nena oondaadhi ndhoka mbali odha kuluka koondundu nodha taaguluka omulonga 

e tadhi shuna kuJosua. Odhe mu lombwele ashihe shoka sha ningwa po 

24nodha ti: “Otu shi shi nawalela kutya Omuwa okwe tu pa oshilongo shika ashihe. 

Aantu ayehe yaahoka oye tu tila.” 

JOSUA 3 

Oshigwana shaIsrael tashi tokola Jordan 

1Josua noshigwana ashihe shaIsrael oya meneka ongula onene, ya zi montanda 

yaShittim noya yi kuJordan, nkoka ya yungu ontanda, ya tegelele okutokola 

omulonga. 

2Konima yomasiku gatatu aawiliki oye ende nontanda 

3noya lombwele aantu ya ti: “Shimpa mwa mono aayambi ya humbata 

oshikethahangano shOmuwa Kalunga keni, zii mo montanda, mu ya landule. 

4Otaye mu kwatele komeho, oshoka ondjila kamu yi shi. Ihe omu na okukala kokule 

noshikethahangano, tu tye oshinano shi thike pokilometa yimwe.” 

5Josua okwa lombwele oshigwana a ti: “Iyapuleni, oshoka ngula Omuwa ota ka longa 

iikumithalonga mokati keni.” 

6Nena okwa lombwele aayambi, ya kuthe oshikethahangano, ya tetekele nasho 

komeho gaantu. Oyo noya ningi, ngaashi ya lombwelwa. 

7Omuwa okwa ti kuJosua: “Shoka tandi ningi nena, otashi ku simanekitha kAaisraeli 

ayehe, u ninge omuntu omunene, notaa dhimbulula kutya ondi li nangoye, ngaashi 

nda li naMoses. 

8Lombwela aayambi taa humbata oshikethahangano kutya nge ya adha omulonga, oye 

na okuthikama popepi nomunkulo.” 

9Nena Josua okwa ti kAaisraeli: “Ileni, mu pulakene shoka Omuwa Kalunga keni ta ti. 

10Ngele tamu humu komeho, ote ke mu tidhila po Aakaanana, Aaheti, Aahevi, 

Aaperesi, Aagirgashi, Aayamori nAayebusi. Otamu ka tseya kutya Kalunga 

omunamwenyo oku li mokati keni, 

11sho oshikethahangano shOmuwa gwevi alihe tashi tokola Jordan komeho geni. 

12Ngashingeyi hogololeni aalumentu omulongo nayaali, gumwe mezimo kehe 

lyaIsrael. 

13Shimpa tuu aayambi mboka taa humbata oshikethahangano shOmuwa gwevi alihe, 

taa lyata oompadhi dhawo momeya, nena Jordan otagu kankama okukunguluka, 

nomeya ngoka taga zi kombanda, otaga gongala peha limwe.” 

14-15Ethimbo olya li lyeteyo, nomulonga ogwa li gu na efundja. Aantu sho ya zi 

montanda, ya tokole Jordan, aayambi oye ya tetekelele ya humbata oshikethahangano. 

Naanziya sho aayambi ya lyata omeya, 

16omeya oga mwena okumatuka noga gongala puAdam, oshilando shi li pooha 

dhaSaretan. Ekunguluko lyokuuka kEfuta lyeso olya li lya tokolwa thilu; Aaisraeli 

oya vulu okupita popepi naJeriko. 

17Manga taa ende puukukutu, aayambi mboka ya humbata oshikethahangano, oya li 

ya thikama puukukutu pokati kaJordan, sigo oshigwana ashihe sha piti. 

JOSUA 4 

Omadhimbuluthomanya taga dhikwa 

1Oshigwana ashihe sho sha taaguluka Jordan, Omuwa okwa ti kuJosua: 

2“Hogolola aalumentu omulongo nayaali, gumwe mezimo kehe, 

3e to ya lombwele, ya toole omamanya omulongo nagaali pokati kaJordan, peha 

naanaa mpoka pwa li pwa thikama aayambi. Ya lombwela, ya humbate omamanya 

ngaka, ye ga tule mpoka tamu ka tula nena.” 

4Nena Josua okwi ithana aalumentu omulongo nayaali mboka a hogolola 

5e ta ti: “Indeni momulonga komeho goshikethahangano shOmuwa Kalunga keni. 

Kehe gumwe na toole emanya e te li itsike, emanya limwe kezimo kehe muIsrael. 

6Omamanya ngaka otaga dhimbulutha oshigwana kushoka Omuwa a ningi. 

Konakuyiwa aana yeni nge taye mu pula kutya omamanya ngaka otaga ti ngiini kune, 

7otamu ya hokololele, nkene omeya gaJordan ga thikama, sho oshikethahangano sha 

tokola omulonga. Omamanya ngaka otaga dhimbulutha aluhe Aaisraeli shoka sha 

ningilwa nkoka.” 

8Aalumentu oya ningi, ngaashi Josua e ya lombwele. Ngaashi naanaa Omuwa a 

lombwele Josua, oya kutha omamanya omulongo nagaali pokati kaJordan, emanya 

limwe kezimo kehe, e taye ga fala mpoka ya ka lala noye ga tula mpoka. 

9Josua okwa tula po ishewe omamanya omulongo nagaali pokati kaJordan mpoka 

aayambi ya li ya thikama, sho ya humbata oshikethahangano. (Omamanya ngoka oko 

ge li sigo onena.) 

10Aayambi oya thikama pokati kaJordan, sigo ashihe sha gwanithwa, ngaashi Omuwa 

a lombwele Josua, a lombwele Aaisraeli. Shika osho shoka Moses a tile nashi ningwe. 

Aantu oye endelele okutokola omulonga. 

11Ayehe sho ya gama handiyaka yomulonga, nena aayambi pamwe 

noshikethahangano shOmuwa oya zi momulonga noye ya komeho goshigwana. 

12Aalumentu yomezimo lyaRuben nolyaGad netatazimo lyaManasse, mboka ya li yi 

ilongekidhila olugodhi, oya ka tetekela oshihupe shoshigwana, ngaashi Moses e ya 

lombwelele, ye shi ninge. 

13Aalumentu konyala omayuvi omilongo ne ya homatela olugodhi, oye ende 

koshipala shOmuwa ya yi kolushandja lwaJeriko. 

14Shoka sha ningwa kOmuwa esiku ndyoka, osha nenepekitha Josua momeho 

gAaisraeli. Oye mu simaneke mokukalamwenyo akuhe, ngaashi ya li ya ningi Moses. 

15Nena Omuwa okwa lombwele Josua, 

16a lombwele aayambi ya humbata oshikethahangano, ya ze mo muJordan. 

17Josua okwe shi ningi. 

18Aayambi sho ya thiki koontuni, omulonga ogwa shuna kumwe, nomeya oga kala 

ngaashi shito. 

19Aaisraeli oya tokola Jordan mesiku etimulongo lyomwedhi gwotango e taa yungu 

ontanda puGilgal, kuuzilo waJeriko. 

20Oko nkoka Josua a dhike nduno omamanya ngoka omulongo nagaali ga zile 

muJordan. 

21Okwa ti kAaisraeli: “Konakuyiwa, uuna aana yeni taye ke mu pula omamanya 

ngaka shoka taga ti, 

22otamu ke ya hokololela ethimbo ndyoka Israel a tokola Jordan puukukutu. 

23Ya hokololeleni kutya Omuwa Kalunga keni okwe mu pwinikile omeya gaJordan, 

sigo mwe gu tokola, ngaashi e shi tu ningile pEfuta etiligane. 

24Omolwashika omuntu kehe kombanda yevi ota ka tseya, oonkondo dhOmuwa 

nkene oonene, nane wo otamu ka kala mwa tila Omuwa Kalunga keni sigo 

aluheluhe.” 

JOSUA 5 

1Aakwaniilwa ayehe yAayamori kuuninginino waJordan naakwaniilwa ayehe 

yAakaanana komunkulo gwEfuta lyopokati oyu uvu kutya Omuwa okwa pwinike 

omeya gaJordan, sigo oshigwana shaIsrael she gu tokola. Oya sholola e taa tyololoka 

molwAaisraeli. 

Efukaleko puGilgal 

2Nena Omuwa okwa lombwele Josua ta ti: “Longekidha iimbele yomamanya, u kenke 

nayo Aaisraeli ishewe.” 

3Josua okwa ningi, ngaashi Omuwa e mu lombwele e ta kenkele Aaisraeli pehala lya 

lukwa Oshikulundundu shefukaleko. 

4-6Oshigwana shaIsrael sho sha zi muEgipiti, aalumentu ayehe oya li ya fukalekwa 

nokuli. Ihe momukokomoko gwondjila yomombuga omimvo omilongo ne oya li yi 

ipyakidhila nolweendo, onkee uunona wuumati owa li inaau fukalekwa. Ishewe, 

pethimbo ndyoka aalumentu ayehe yepipi lyokuhinga iita sho ya zi muEgipiti, oya li 

ya hulu po kokusa, oshoka oya li inaa vulika kOmuwa. Ngaashi naanaa a li e ya 

ganene, inaa pitikwa okumona evi ndyoka eyamba noli na omalunza, ngaashi e shi 

uvanekele oohekulu. 

7Oyanamati yaantu mbaka oya li inaa fukalekwa, ano oluvalo nduka olupe olwo aluke 

lwa fukalekwa kuJosua. 

8Konima yefukaleko oshigwana ashihe osha kala montanda, sigo iilalo ya polo nawa. 

9Omuwa okwa ti kuJosua: “Onena tuu ndjika onde mu pengitha omupya gwokukala 

aapika muEgipiti.” Onkee eha ndyoka lya lukwa Gilgal, nosho li li sigo onena. 

10Manga Aaisraeli ya li montanda puGilgal, polushandja ontega naJeriko, oya dhana 

Opaasa ongulohi yesiku etimulongo netine lyomwedhi ngoka. 

11Esiku lya landula ko olya li esiku lyotango, sho ya tameke okulya iikulya 

yomuKaanan, iikwiila inaayi fulikwa nomaha giilya ga yaywa. 

12Omanna oga sheka okuloka nduno, Aaisraeli inaye ga mona we. Okuza kesiku 

ndyoka oya li iikulya yomuKaanan. 

Josua nomulumentu gwegonga 

13Josua manga a li popepi naJeriko, ohaluka oku wete omulumentu a thikama komeho 

ge a yelutha egongamwele. Josua okwa yi kuye e te mu pula: “Ngoye omukwiita 

omukwetu nenge ogwaatondi yetu?” 

14Omulumentu okwa ti: “Aawe, ngame ondjayi yiita yOmuwa.” Josua okwi ihata pevi 

koshipala she e te mu simaneke ta ti: “Ngame omupiya gwoye, tatekulu. Owa hala, 

ndi ninge shike?” 

15Ondjayi yiita yOmuwa oya ti kuye: “Hula ko oongaku dhoye, oshoka owa thikama 

peha eyapuki.” Josua nokwa ningi, ngaashi a lombwelwa. 

JOSUA 6 

Etopoko lyaJeriko 

1Omiyelo dhaJeriko odha li dha patwa nodha langelwa, opo Aaisraeli ya keelelwe. 

Kapwa li nando ogumwe ta vulu okuya mo nenge okuza mo. 

2Omuwa okwa ti kuJosua: “Jeriko otandi shi gandja miikaha yoye nomukwaniilwa 

gwasho naakwiita yasho oofule. 

3Ongoye naakwiita yoye omu na okudhingoloka oshilando esiku kehe momasiku 

gahamano. 

4Aayambi naa kale yaheyali ya tya oombenda ya tetekela oshikethahangano. Mesiku 

etiheyali ongoye naakwiita yoye otamu dhingoloka oshilando luheyali, manga 

aayambi taa hiki oombenda. 

5Nena shaa ya hiki omunzinzi omule, nongele mwe shi uvu, nena aantu ayehe naa 

kugilile, nedhingililokuma lyoshilando otali ka kumuka po. Nena etangakwiita alihe 

otali ningine moshilando.” 

6Josua okwi ithana aayambi e ta ti kuyo: “Kutheni oshikethahangano, nayaheyali 

yomune naa tetekele komeho ya tya oombenda.” 

7Nena okwa lombwele aantu ye, ya tameke okudhingoloka oshilando 

noshikethahangano sha tetekelwa kaalangeli. 

8-9Ngaashi Josua e ya lombwele, aalangeli oya tameke okutetekela aayambi mboka 

taa hiki oombenda. Konima yawo okwa li aayambi mboka ya humbata 

oshikethahangano noya landulwa kaatonateli. Ethimbo alihe oombenda odha li tadhi 

hikwa. 

10Ihe Josua okwa li a lombwele aantu ye, yaaha kugilile noyaa tye sha, sigo te ya 

lombwele. 

11Osho nduno a lombwele ongundu yaantu ye, ya kuthe po oshikethahangano, ya 

dhingoloke lumwe oshilando. Opo ihe oya shuna kontanda e taa lala nkoka. 

12-13Josua okwa meneka ongula onene esiku lya landula, aayambi naakwiita oya 

dhingoloka oshilando melandulathano ndyoka ye shi ningi esiku lya tetekela: 

aalangeli, taku landula aayambi yaheyali taa hiki oombenda, nena aayambi ya 

humbata oshikethahangano nohugunina aatonateli. Ethimbo alihe oombenda odha li 

tadhi hikwa. 

14Esiku ndika etiyali oya dhingoloka oshilando ishewe lumwe e taa shuna kontanda. 

Shika oye shi ningi omasiku gahamano. 

15Mesiku etiheyali oya meneka petendo lyeluwa noya dhingoloka oshilando pamukalo 

ngoka luheyali — esiku ndika olyo alike ya dhingoloka oshilando luheyali. 

16Moshikando oshitiheyali manga aayambi ya hala okuhika oombenda, Josua okwa 

lombwele aantu ye, ya kugilile, e ta ti: “Omuwa okwe mu pe oshilando shika! 

17Oshilando naashihe shoka shi li mo, nayi yonagulwe po, yi ninge omayambo 

gOmuwa. Shila ohonda Rahab noyaandjawo oyo ayeke taa hupu, oshoka okwa holeke 

oondaadhi dhetu. 

18Inamu ikuthila nando osha shoka shi na okuhanagulwa po. Ngele tamu shi ningi, 

otamu kongo oshipwe e tamu etitha ehanagulo montanda yaIsrael. 

19Oshisiliveli, oshingoli niinima ayihe yoshikushu noyosheela nayi yoololelwe 

Omuwa. Oyi na okutulwa meliko lyOmuwa.” 

20Aayambi oya hiki oombenda. Aantu sho ye dhi uvu, oya kugilile, nedhingililokuma 

olya kumuka po. Nena aakwiita oya matukile oshilando noye shi kwata po. 

21Oya dhipaga negongamwele kehe gumwe moshilando, aalumentu naakiintu, 

aagundjuka naakuluntu. Oya dhipaga wo iimuna, oonzi nuusino. 

22Josua okwa lombwele aalumentu mboka yaali ya ndaadhele oshilando: “Indeni 

megumbo lyohonda, mu yi ete naangandjawo ngashingeyi, ngaashi mwe yi 

uvanekelele.” 

23Oya yi noye eta Rahab, he, yina, aamwayina naanegumbo ye ayehe. Oye ya eta 

naapika yawo noye ya tula megameno popepi nontanda yaIsrael. 

24Oshilando oye shi tomeke omulilo noye shi lungunitha po ashihe niinima ayihe 

pamwe nasho, kakele kiinima ya ningwa moshingoli, oshisiliveli, oshikushu nosheela, 

mbyoka ya tulwa meliko lyOmuwa. 

25Ihe Josua okwa hupitha ohonda Rahab naanegumbo ye, oshoka okwa li a holeke 

oondaadhi ndhoka mbali a tumine kuJeriko. (Ombuto ye oyi li muIsrael Sigo onena.) 

26Esiku ndyoka Josua okwa tumbula eganolondodho ta ti: “Shaa ngoka ta kambadhala 

okutungulula Jeriko, na thingwe kOmuwa. Ngoka ta fulu omukanka gwasho, ota 

kanitha omwanamati osheeli;  Ngoka ta kula omiyelo dhasho, ota kanitha 

omwanamati onkelo.” 

27Omuwa okwa li pamwe naJosua, nepopiwo lye olya taandele nevi alihe. 

JOSUA 7 

Ondjo yaAshan 

1Elombwelo lyOmuwa kutya Israel ina kutha nando osha muJeriko, inali gwanithwa. 

Omuntu gumwe edhina lye Ashan ina vulika kelombwelo ndika, onkee Omuwa okwa 

geele Aaisraeli (Ashan oyaKarmi, omutekulu gwaZabdi nogwomoludhi lwaSera 

gwomondhikwa yezimo lyaJuda.) 

2Josua okwa tumu aalumentu yamwe okuza kuJeriko ya yi kuAi, oshilando shi li 

kuuzilo waBetel, popepi naBetaven. Okwe ya lombwele, ya ka ndaadhe oshilongo 

shoka. Sho ye shi ningi, 

3oya hokololele Josua taa ti: “Itashi pumbiwa unene, aantu ayehe ya matukile Ai. 

Tuma ko owala shila aantu omayuvi gaali nge gatatu. Ino tuma etangakwiita alihe 

kolugodhi ndoka; oshilando kashi shi oshinene.” 

4Aaisraeli konyala omayuvi gatatu oye shi matukile, ihe oya dhengwa e taa shunithwa 

ko. 

5Aantu yomuAi oye ya tidha okuza komweelo gwoshilando, sigo okoshitapo 

shomamanya, e taa dhipaga po aalumentu omilongo ndatu nayahamano, sho ya kuluka 

koshikulundundu. Nena Aaisraeli oya tyololoka noya li ya tililila. 

6Josua naawiliki yaIsrael oya tuula oonguwo dhawo moluhodhi e tayi ihata pevi 

komeho goshikethahangano shOmuwa. Oko ya kala ya lala ndongo ongulohi noyi 

ifundile omavi komitse, ya holole oluhodhi. 

7Josua nokwa ti: “Omuwa Kalunga! Akwetu! Oshike we tu taagulukitha Jordan? Ou 

tu gandje nduno kAayamori? Oto tu hanagula po? Oshike inaatu kala ngaa handiyaka 

yaJordan? 

8Nena otandi ti ngiini, Omuwa, Israel sho a tidhwa kaatondi ye? 

9Aakaanana nokehe nee ngaa ngoka moshilongo ote ke shi uva. Otaa ke tu dhingilila e 

taa dhipaga shaa ngoka. Nena oto ka ninga shike, u popile esimano lyoye?” 

10Omuwa okwa ti kuJosua: “Thikama! Oshike wi iyekelahi ngawo pevi? 

11Aaisraeli oya yono! Oya teya euvaneno lyandje ndyoka nde ya lombwele, ye li 

dhiginine. Oya kutha iinima yimwe mbyoka ya tokolelwa efikwopo. Oye yi yaka, oya 

fundju e taye yi tula momaliko gawo. 

12Ndika olyo epuko lyAaisraeli, mboka itaa vulu we nokuli okukondjitha aatondi 

yawo. Otaye ya sindi, oshoka Aaisraeli oya geelwa nehanagulo. Itandi kala we nokuli 

nane, manga inaamu hanagula po iinima mbyoka mwa lombwelelwe, kaamu yi gume. 

13Thikama, yelitha oshigwana, u shi longekidhile okuholoka kungame. Ya lombwela, 

yi ilongekidhe ngula, oshoka ongame Omuwa Kalunga kaIsrael nda popi ndhika nda 

ti: ‘Israel, momaliko goye owa tula mo iinima nde yi ku lombwele, u yi yonagule po. 

Ito vulu okukondjitha aatondi yoye, manga inoo holola iinima mbika!’ 

14Ya lombwela kutya ngula naa holoke po omazimo nomazimo. Ezimo ndyoka tandi 

ke li ulika, olyo nali holoke montaneho, oludhi noludhi. Oludhi ndoka tandi lu ulike, 

nena nalu ye montaneho egumbo negumbo. Negumbo ndyoka tandi li ulike, nena nali 

ye montaneho omuntu nomuntu. 

15Ngoka nee tu ulikwa nota monika e na iinima yi indikwa, oye na fikwe po pamwe 

naangandjawo neliko lye alihe, oshoka okwe eta oshiponga nesithahoni muIsrael, sho 

a yono ehangano lyandje.” 

16Josua okwa meneka e ta gongele Aaisraeli ezimo nezimo, nezimo lyaJuda olya li 

lyu ulikwa. 

17Nena okwe eta po ezimo lyaJuda alihe oludhi noludhi, noludhi lwaSera olwa tothwa 

mo. Nena okwe eta po oludhi lwaSera egumbo negumbo, negumbo lyaZabdi olya 

tothwa mo. 

18Okwe eta po egumbo lyaZabdi omuntu nomuntu, naAshan yaKarmi, omutekulu 

gwaZabdi, okwa tothwa mo. 

19Josua okwa ti kuye: “Mumwandje, popya oshili koshipala shOmuwa, Kalunga 

kaIsrael, ihempulula. Lombwela ndje ngashingeyi shoka wa ninga. Ino kambadhala 

okuholeka ndje sha.” 

20Ashan okwa yamukula a ti: “Eeno, oshili, onda yono kOmuwa, Kalunga kaIsrael. 

Onda ningi ngeyi. 

21Mokati kiinima mbyoka twa hakana, onda mono ondjatha yOshibabiloni yo opala, 

ookilograma mbali dhoshisiliveli nuutale woshingoli wuudhigu wetata lyokilograma. 

Onde yi holeke e tandi yi kutha po. Onde yi fumvike motenda yandje, noshisiliveli shi 

li kohi.” 

22Josua okwa tumu aantu, ya matukile otenda noya mono iinima yi indikwa ya 

fumvikwa, noshisiliveli shi li kohi. 

23Oye yi kutha mo motenda noye yi fala kuJosua nAaisraeli ayehe noye yi tula 

koshipala shOmuwa. 

24Josua noshigwana ashihe shaIsrael oya kwata Ashan, oshisiliveli, ondjatha nuutale 

woshingoli pamwe naana yaAshan aamati naakadhona, iimuna, uusino noonzi, otenda 

ye neliko lye alihe; ayihe oye yi fala kEsilu lyomalwa. 

25Josua nokwa ti: “Omolwashike we tu etele uudhigu u thike mpaka? Omuwa nena 

ote ku undulile omupya.” Nena oshigwana ashihe osha dhipaga Ashan nomamanya, 

oye mu dhipaga e taa fike wo aangandjawo neliko lye alihe. 

26Oye mu ndumbile ondumba yomamanya onenenene, ndjoka oko yi li sigo onena. 

Omolwashoka ehala ndyoka ohali ithanwa sigo onena Esilu lyomalwa. Nena Omuwa 

okwa geyuluka ihe. 

JOSUA 8 

Ekwato nehalakanithopo lyaAi 

1Omuwa okwa lombwele Josua a ti: “Kutha aakwiita ayehe, u ye nayo kuAi. Ino tila 

ngoye ino tyololoka. Otandi ke ku pa esindano lyokusinda omukwaniilwa gwaAi; 

aantu ye, oshilando nevi otayi ningi yeni. 

2Ai nomukwaniilwa gwasho oto mu ningi, ngaashi wa ningi Jeriko nomukwaniilwa 

gwasho, ihe nena otamu ka likola iinima niimuna. Longekidha, u matukile oshilando 

ombaadhilila kosindo yasho.” 

3Josua okwa pyakudhukwa okuya kuAi pamwe naakwiita ye ayehe. Okwa kutha po 

aakwiita ya pyokoka omayuvi omilongo ndatu e te ya tumu uusiku 

4nelaka ndika: “Holameni kombinga ndjiya yoshilando, ihe hakokule unene; 

ilongekidheni oku ya matukila. 

5Aantu yandje nangame otatu ki ikokela moshilando. Shimpa Aayai ya zi mo taye tu 

matukile, otatu finyuka tatu fadhuka po, ano ngaashi twe shi ningi moshikando 

shotango. 

6Otaye ke tu tidha, sigo twe ya heke okuza ko koshilando. Otaa ka dhiladhila kutya 

otatu ya yi ontuku, ngaashi twa ningile nale. 

7Nena ne otamu hololoka mo miilangela yeni e tamu kwata po oshilando. Omuwa 

Kalunga keni ote ke shi mu pa. 

8Shimpa mwa kwata po oshilando, shi tomekeni omulilo, ngaashi Omuwa a ti. 

Omalombwelo ogo ngaka.” 

9Josua okwe ya tumu e taa yi kiilangela pokati kaAi naBetel, kuuninginino waAi, 

noya tegelele nkoka. Josua okwa tokelwa uusiku mboka montanda. 

10Ongulangula Josua okwa penduka e ta gongele aakwiita. Oye naawiliki yaIsrael oye 

ya kwatele komeho okuya kuAi. 

11Aakwiita pamwe naye oya yi popepi noshilando e taa yungu ontanda 

kuumbangalantu washo. Pokati kawo naAi opwa li olusilu. 

12Josua okwa kutha konyala aalumentu omayuvi gatano e te ya holeke kuuninginino 

woshilando, pokati kaAi naBetel. 

13Aakwiita oya longekidhilwa olugodhi. Ontanda onene oya li kuumbangalantu 

woshilando noshihupe shaakwiita osha li kuuninginino washo. Josua okwa tokelwa 

molusilu uusiku mboka. 

14Omukwaniilwa gwaAi sho a mono aantu yaJosua, oku uluma. Oye naantu ye oya 

hwanuka yu ukilila olusilu lwaJordan, ya ka kondje nAaisraeli, ngaashi ya ningile 

nale. Oya li inaa tseya kutya otaa vulu okumatukilwa okuza konima. 

15Josua naantu ye oya shuna ya fa taa yi ontuku noya fadhuka po yu uka kombuga. 

16Aalumentu ayehe yomoshilando oya lombwelwa, ye ke ya landule. Sho ya tidha 

Josua, oya yi kokule kashona noshilando. 

17Aalumentu ayehe yomuAi nenge Betel, oya ka tidha Aaisraeli; moshilando inamu 

kala we omupopili. 

18Nena Omuwa okwa ti kuJosua: “Ganeka egonga lyoye kuAi, otandi shi ku pe.” 

Josua okwa ningi, ngaashi a lombwelwa. 

19Ohaluka sho a yelutha oshikaha she, aalumentu mboka ya li ya holama, oya hituluka 

mo mbala e taa yi moshilando e taye shi kwata po. Ohaluka oye shi tomeke omulilo. 

20Aalumentu yomuAi sho ya tala konima, oya mono olwithi lwa tsinagala kegulu. 

Kaya li we ye na ompito yokuhenuka, oshoka Aaisraeli mbeyaka ya li yu uka 

lwokombuga, oya piluka, opo ye ya homone. 

21Josua naakwiita ye sho ya mono kutya yakwawo mbeya oya kwata po oshilando 

notashi tsinagala olwithi, oya piluka e taa dhipaga aalumentu yaAi. 

22Aaisraeli yomoshilando oye ya wo kolugodhi. Aalumentu yaAi oya dhimbulula 

kutya oya kondekwa kAaisraeli, noya dhipagwa ayehe. Inapu za nando ondhi po 

inapu kala ngoka e na omwenyo, 

23shila omukwaniilwa gwaAi, okwa kwatwa nokwa falwa kuJosua. 

24Aaisraeli oya dhipaga kehe gumwe gwaatondi yawo meyalala kombuga, nkoka ye 

ya tidhile. Nena oya galukile ishewe kuAi e taa dhipaga ayehe. 

25-26Josua okwa kala a taganekela egonga lye kuAi noine li tenteka pohi, manga aantu 

ayehe inaaya pwa po okudhipagwa. Oshigwana ashihe shaAi osha dhipagwa esiku 

ndyoka — aalumentu naakiintu omayuvi omulongo nagaali. 

27Aaisraeli oyi ihupithile iimuna niinima mbyoka ya hakana moshilando, ngaashi 

Omuwa a lombwele Josua. 

28Josua okwa fike po Ai e te shi lokotitha po ashihe. Osha ningi eputu nosho shi li 

sigo onena. 

29Okwa mangeleke omukwaniilwa gwaAi komuti okusa e te ethele omudhimba gwe 

nkoka sigo ongulohi. Peningino lyetango Josua okwa lombwele, omudhimba gu 

kuthwe ko, nogu umbilwa posheelo shoshilando. Oye gu siikile nondumba 

yomamanya, ndjoka tayi monika natango nkoka. 

Ompango tayi leshwa kondundu Ebal 

30Josua okwa tungile Omuwa, Kalunga kaIsrael, oshiyambelo kondundu Ebal. 



363 

 

Ombiimbeli Ondjapuki 
@ 2008, Bible Society in Namibia. 

 

 

 

 

31Okwe shi tungu pamaudhikilo ngoka Moses, omumati gwOmuwa, e ga pe Aaisraeli, 

ngaashi tashi popiwa mompango yaMoses taku tiwa: “Oshiyambelo nashi kale 

shomamanya inaaga hongwa niiyela.” Oya yambele ko Omuwa omafikilondjambo 

noye mu etele omakwatathanondjambo. 

32Josua okwa kutha emanya e li hongo montaneho yAaisraeli e ta nyola mo oohapu 

dhompango yaMoses. 

33Aaisraeli pamwe naawiliki yawo, aambala naatokolihapu naakwiilongo mboka ya li 

mokati kawo, oya li ya thikama koombinga noombinga dhoshikethahangano ya 

tongolola aayambi Aalevi mboka ye shi humbata. Etata limwe lyaantu oya li ya 

thikama ya pilamena kondundu Garizim, manga etata limwe lya thikama lya pilamena 

kondundu Ebal. Omumati gwOmuwa Moses okwe ya lombwelele, ya ninge ngeyi, 

ngele ethimbo lyeyambeko lyawo lya thiki. 

34Josua okwa lesha mokule ompango ayihe mwa kwatelelwa omayambeko 

nomatulomutima, ngaashi naanaa sha nyolwa membo lyompango. 

35Oshipango kehe shaMoses osha leshwa kuJosua pokugongala kwaayehe, nkoka kwa 

kwatelele mo aakiintu naanona nosho wo aakwiilongo mboka ya kala mokati kawo. 

JOSUA 9 

Aagibeon taa kotokele Josua 

1Omasindano gaIsrael oga tseyika kaakwaniilwa ayehe ya li kuuninginino waJordan 

— koondundu, kiikulundundu yoponyonga yadho nokombinga ayihe yomunkulo 

gwEfuta lyopokati, sigo okuLibanon kuumbangalantu. Mbaka oyo aakwaniilwa 

Aaheti, Aayamori, Aakaanana, Aaperesi, Aahevi nAayebusi. 

2Oya gongala kumwe, ya hangane okukondjitha Josua nAaisraeli. 

3Ihe aantu yomuGibeon, mboka ya li Aahevi, sho yu uvu, Josua nkene a ningile Jeriko 

naAi, 

4oya tokola, ye mu kotokele. Oya yi niikulya yimwe ye yi londeke kuusino nomahahi 

omakulu noompunda dhomaviinu dha andekwa. 

5Oya zala oonguwo dha kulupa noongaku oonkulu dha andekwa. Iikwiila yawo oya li 

ya kukuta noyi na oshushi. 

6Oya yi kontanda kuGilgal taa ti kuJosua nokaalumentu yaIsrael: “Otwa zi koshilongo 

shokokule; otwa hala, mu ninge euvaneno natse.” 

7Ihe aalumentu Aaisraeli oya ti: “Omolwashike tu na okuninga euvaneno nane? Mwa 

fa ngaa mu li popepi mpoka.” 

8Oyo ya ti kuJosua: “Tse aapiya yoye.” Josua okwe ya pula: “One oolye notamu zi 

peni?” 

9Oyo ye mu hokololele ya ti: “Otatu zi kevi lyokokule, tatekulu, oshoka otwa kundana 

Omuwa Kalunga keni. Otu uvu ayihe mbyoka a ningi muEgipiti. 

10Naashoka a ningile aakwaniilwa yaali yAayamori kuuzilo waJordan: omukwaniilwa 

Sihon gwaHeshbon nomukwaniilwa Og gwaBaasha, mboka ya kala muAshtarot. 

11Aawiliki yetu naantu ayehe moshilongo shetu oye tu lombwele, tu kuthe iikulya 

yimwe, tu idhenge mondjila, tu ye tu ku tsakaneke. Otwa lombwelwa, tu ninge 

aayakuli yoye noku ku pula, u ninge euvaneno natse. 

12Tala kiikwiila yetu. Sho twa zi kegumbo, tu ye tu ku tsakaneke, oya li ya pupyala. 

Ihe yi tala ngashingeyi! Oya kukuta noyi na oshushi. 

13Sho tu udha oompunda ndhika dhomaviinu, odha li oompe, ihe ngashingeyi odha 

kulupa. Oonguwo dhetu noongaku dhetu odha kulupile mondjila onde.” 

14Aalumentu Aaisraeli oya taamba kuyo iikulya yimwe, ihe inaa pula nando omayele 

kOmuwa moshinima shika. 

15Josua okwa ningi euvaneno lyombili naantu yomuGibeon e te ya pitika, ya kale ye 

na omwenyo. Aawiliki yAaisraeli oye shi koleke nokugana. 

16Omasiku gatatu sho ga piti po okuza keuvaneno, Aaisraeli oya koneke kutya nani 

aantu mbaka oya zi popepi. 

17Onkee Aaisraeli oya thikama nokonima yomasiku gatatu oya thiki kiilando yawo: 

Gibeon, Kefira, Beerot naKiriat Jearim. 

18Ihe Aaisraeli inaye ya dhipaga, oshoka aawiliki oya adhika ya ninga naantu mbaka 

euvaneko lyokwakola medhina lyOmuwa, Kalunga kaIsrael. Aantu ayehe oye shi 

nyenyetele kaawiliki, 

19ihe mbaka oya yamukula: “Otse twe ya pe euvaneko lyokwakola medhina lyOmuwa 

Kalunga kaIsrael. Onkee itatu vulu oku ya ninga nayi. 

20Otu na oku ya etha, ya kale ye na omwenyo omolweuvaneko lyetu; ngele itatu shi 

ningi, nena Kalunga ote tu geele. 

21Naa kale ye na omwenyo, ihe oye na okutyaya iikuni noku tu tekela omeya.” Osho 

aawiliki ya tokola omolwawo. 

22Josua okwi ithanitha aantu yomuGibeon, ye ye kuye, nokwe ya pula: “Omolwashike 

tamu tu kotokele noku tu lombwela kutya omwa zi kokule, nando omu li popepi 

natse? 

23Molwashoka mwa ningi ngeyi, Kalunga okwe mu tokola. Oshigwana sheni otashi 

ka kala aluhe oshipika, aatyayi yiikuni naateki yomeya gomotempeli yaKalunga 

kandje.” 

24Oya yamukula ya ti: “Shika otwe shi ningi, tatekulu, oshoka otu uvile kutya Omuwa 

Kalunga koye okwa li a lombwele omumati gwe Moses, e mu pe evi ndika alihe 

nokudhipaga aantu ayehe mondjila yeni. Otwe shi ningi, oshoka otwa li twe mu tila 

nokutya otamu tu dhipaga. 

25Ngashingeyi otu li miikaha yoye; tu ninga shoka she ku opalela noshu uka.” 

26Josua osho a ningi. Okwe ya gamene noina zimina, Aaisraeli ye ya dhipage. 

27Ihe okwe ya ningi aapika yokutyaya iikuni nokuteka omeya gAaisraeli 

nogoshiyambelo shOmuwa. Sigo ongashingeyi oya tsikile okulonga mbika meha 

ndyoka Omuwa a hogolola, a simanekelwe mo. 

JOSUA 10 

Aayamori taa sindwa 

1Adonizedek, omukwaniilwa gwaJerusalem, oku uvu kutya Josua okwa sindi 

nokuyonagula po Ai thiluthilu nokwa dhipaga omukwaniilwa gwasho, ngaashi naanaa 

a ningile Jeriko nomukwaniilwa gwasho. Oku uvu wo kutya oshigwana shaGibeon 

osha panga uukuume nAaisraeli noye li mokati kawo. 

2Aantu yomuJerusalem oya li ya lulilwa kushika, oshoka Gibeon osha li oshilando 

oshinene shi thike pamwe noshilando kehe shi na omukwaniilwa; osha li shi vule Ai, 

naalumentu yomuGibeon oya li aakwiita ya pyokoka. 

3Ano Adonizedek okwa tumu elaka komukwaniilwa Hoham gwaHebron, 

omukwaniilwa Piram gwaJarmut, omukwaniilwa Jafia gwaLakish nomukwaniilwa 

Debir gwaEglon. Elaka otali ti: 

4“Ileni, mu kwathe ndje okuponokela Gibeon, oshoka osha panga uukuume naJosua 

nAaisraeli.” 

5Aakwaniilwa mbaka yatano yAayamori, ngoka gwaJerusalem, ngoka gwaHebron, 

ngoka gwaJarmut, ngoka gwaLakish naangoka gwaEglon, oya hangenene olugodhi, 

ya kondeke Gibeon e taye shi ponokele. 

6Aalumentu yomuGibeon oya tumu elaka kuJosua kontanda kuGilgal tali ti: “Ino tu 

ethela, tatekulu! Endelela, u tu kwathe! Tu hupitha! Aakwaniilwa ayehe yAayamori 

mevi lyokoondundu oya hangenene olugodhi noye tu ponokele.” 

7Onkee Josua okwa zi muGilgal pamwe netangakwiita lye alihe, moka mwa li 

oofulelela adhihe. 

8Omuwa okwa ti kuJosua: “Ino ya tila. Onde ku pa nale esindano. Kaku na nando 

ogumwe gwomuyo ta vulu oku ku thikamena.” 

9Uusiku auhe Josua naantu ye oya li mondjila okuza kuGilgal, sigo oGibeon, noya 

koloka e taa ponokele Aayamori. 

10Omuwa okwa vundakanitha Aayamori, sho ya mono etangakwiita lyAaisraeli. 

Aaisraeli oye ya dhipaga puGibeon noye ya tidha nondjila yuupitilo waBethoron e 

taye ya dhipaga, sigo okuAseka naMakkeda kuumbugantu. 

11Manga nee Aayamori ya li taa yi ontuku yetangakwiita lyAaisraeli taa kuluka 

metaulilo lyaBethoron, Omuwa okwe ya lokithile omamanya omanene goompawe 

ethimbo alihe, sigo okuAseka. Mboka ya si koompawe, oya li oyendji ye vule mboka 

ya dhipagwa kAaisraeli. 

12Esiku ndyoka Omuwa a pe Aaisraeli esindano okusinda Aayamori, Josua okwa popi 

nOmuwa. Okwa popi montaneho yAaisraeli a ti: “Tango, kankama thilu muGibeon;  

Mwedhi, mwena molusilu lwaAjalon.” 

13Etango olya kala lya mwena, nomwedhi inagu inyenga, sigo oshigwana sha sindi 

aatondi yasho. Shika osha nyolwa mEmbo lyaJashar. Etango olya thikama lya mwena 

pokati komutenya noinali peguka esiku alihe. 

14Muuyuni wonale nenge mboka wa landula ko inamu kala esiku lya fa ndika, 

Omuwa sho a vulika komuntu. Omuwa okwa kondjele shili Aaisraeli. 

15Konima yaambika Josua naakwiita ye oya shuna kontanda kuGilgal. 

Josua ta kwata aakwaniilwa yatano yAayamori 

16Aakwaniilwa mbeyaka yatano yAayamori oya adhika ya fadhuka po e taa holama 

mekololo lyaMakkeda. 

17Omuntu gumwe okwe ya mono, naJosua okwa lombwelwa mpoka ya holama. 

18Oye a ti: “Galangatithilii po omamanya gamwe omanene posheelo shekololo. Tulii 

po wo aalangeli, 

19ihe inamu kala po ne yene. Ka landuleni aatondi, ne mu ya homone tamu zi 

molutako lwawo. Inamu ya etha, ya ka shune miilando yawo. Omuwa Kalunga keni 

okwe ye mu sinditha.” 

20Josua naakwiita ye oye ya dhipaga, nando aanelago yamwe ya hupu ngaa, sho ya ka 

holama moohote dhiilando yawo noinaa dhipagwa. 

21Nena aantu yaJosua ayehe oya galukile kuye kontanda puMakkeda yaa na mbudhi. 

Moshilongo kamwa li nando ogumwe ta vulu okwiitakeka Aaisraeli. 

22Nena Josua okwa ti: “Thitululeni osheelo shekololo, ne mu ete aakwaniilwa mboka 

yatano kungame.” 

23Ekololo olye egululwa, naakwaniilwa gwaJerusalem, gwaHebron, gwaJarmut, 

gwaLakish nogwaEglon oya kuthwa mo 

24e taa falwa kuJosua. Josua okwi ithanene kuye aalumentu ayehe yaIsrael, e ta 

lombwele aambala mboka ye ende pamwe naye, ya lyate aakwaniilwa koothingo. 

Osho ya ningi. 

25Nena Josua okwa ti kaambala: “Inamu tila nenge mu tyololoke. Ikoleleni, ne mu 

kale nomukumo, oshoka shika osho shoka Omuwa ta ka ninga aatondi yeni ayehe.” 

26Nena Josua okwa dhipaga aakwaniilwa e te ya endjeleleke komiti ntano, nkoka 

omidhimba dhawo dha kala sigo ongulohi. 

27Peningino lyetango Josua okwa lombwele, omidhimba dhi kuthwe ko dho dhi 

umbilwe mekololo moka ya li ya holama nale. Omimanya ominene odha tulwa 

posheelo shekololo noko dhi li natango. 

Josua ta tsikile okusinda iilando yAayamori 

28Josua okwa homona e ta sindi Makkeda nomukwaniilwa gwasho esiku ndyoka. 

Okwa dhipaga aantu ayehe moshilando; inaku hupa nondhi. Omukwaniilwa 

gwaMakkeda okwe mu ningi ngaashi omukwaniilwa gwaJeriko. 

29Konima yaambika Josua netangakwiita lye oya zi muMakkeda yu uka kuLibna e 

taye shi ponokele. 

30Omuwa okwa sinditha Aaisraeli oshilando shika nomukwaniilwa gwasho. Inaa 

hupitha nando ogumwe, ndele oya dhipaga omuntu kehe musho. Omukwaniilwa oye 

mu ningi, ngaashi ya ningile omukwaniilwa gwaJeriko. 

31Konima yaambika Josua netangakwiita lye oya zi muLibna yu uka kuLakish. Oye 

shi kondeke e taye shi ponokele. 

32Omuwa okwa pe Aaisraeli esindano okusinda Lakish esiku etiyali lyolugodhi. 

Ngaashi naanaa ya ningile puLibna, inaa hupitha nando ogumwe, ihe oya dhipaga 

ayehe moshilando. 

33Omukwaniilwa Horam gwaGeser okwe ya okukwatha Lakish, ihe Josua okwe mu 

dhenge netangakwiita lye ye ina hupitha nando ogumwe gwomuyo, a kale e na 

omwenyo. 

34Opo ihe Josua netangakwiita lye oya zi muLakish yu uka kuEglon noye shi kondeke 

e taye shi ponokele. 

35Oye shi kwata po esiku tuu ndyoka e taa dhipaga omuntu kehe, ngaashi naanaa ya 

ningile muLakish. 

36Konima yaambika Josua netangakwiita lye oya zi muEglon yu uka koondundu 

kuHebron. Oye shi ponokele 

37e taye shi kwata po. Oya dhipaga omukwaniilwa nomuntu kehe moshilando shika, 

osho wo miilando yopuushiinda. Josua okwa yono po oshilando thiluthilu, naanaa 

ngaashi a ningi Eglon. Ina hupitha nondhi. 

38Nena Josua netangakwiita lye oya pilukile kuDebir noye shi ponokele. 

39Okwe shi kwata po nomukwaniilwa gwasho niilando ayihe yopuushiinda. Oya 

dhipaga ayeheyehe. Josua okwa ningi Debir nomukwaniilwa gwasho, ngaashi a 

ningile Hebron naLibna nomukwaniilwa gwasho. 

40Josua okwa lala evi alihe. Okwa sindi aakwaniilwa yomevi lyokoondundu, 

komasilukila gadho gokuuzilo nokiikulundundu yoponyonga yadho kuuninginino, 

osho wo mboka yokombinga yokuumbugantu ihaaku lokwa. Ina hupitha nando olye; 

ayeheyehe oya dhipagwa. Osho Omuwa Kalunga kaIsrael okwa li a lombwele 

Aaisraeli. 

41Josua okwa lala evi alihe okuza kuKadesh Barnea kuumbugantu, sigo oGaza popepi 

nomunkulo, oshitopolwa ashihe shaGoshen nosigo okuGibeon kuumbangalantu. 

42Oshitopolwa shika naakwaniilwa ayehe yasho Josua okwe shi kwata po moshikando 

shimwe, oshoka Omuwa, Kalunga kaIsrael, okwa kondjele Israel. 

43Konima yaambika Josua netangakwiita lye oya shuna kontanda kuGilgal. 

JOSUA 11 

Josua ta sindi Jabin naahangani nasho 

1Omukwaniilwa Jabin gwaHazor sho u uvu onkundana yomasindano gAaisraeli, 

okwa tumu elaka komukwaniilwa Jobab gwaMadon, ngoka gwaShimron naangoka 

gwaAksaf, 

2osho wo kaakwaniilwa mboka ya kala mevi lyokoondundu kuumbangalantu, 

molusilu lwaJordan kuumbugantu wEfuta lyaGalilea, kiikulundundu yoponyonga 

nopomunkulofuta popepi naDor. 

3Okwa tumu wo elaka kAakaanana koombinga adhihe mbali dhaJordan, kAayamori, 

kAaheti, kAaperesi nokAayebusi mevi lyokoondundu, osho wo kAahevi ya kala 

ponyonga yondundu Hermon mevi lyaMispa. 

4Oye ya naakwiita yawo ayehe. Oya li oyendjiyendji ya fa ehekevi pooha dhefuta. 

Oya li ye na wo uukambe owindji nomatembakwiita ogendji. 

5Aakwaniilwa mbaka ayehe oya hangenene olugodhi noye ya kumwe e taa yungu 

ontanda pokalonga kaMerom, ya kondjithe Israel. 

6Omuwa okwa ti kuJosua: “Ino ya tila. Ngula pethimbo ndika otandi ya gandja ayehe 

ya sindika miikaha yaIsrael. Otamu ka lemaneka uukambe wawo nokufika po 

omatemba gawo guukwiita.” 

7Josua naakwiita ye oye ya homona oshikumithi okalonga kaMerom. 

8Omuwa okwa pe Aaisraeli esindano; Aaisraeli oye ya ponokele noye ya tidha sigo 

oMisrefot Majim naSidon kuumbangalantu nokolusilu lwaMispe kuuzilo. Oye ya 

kondjitha, sigo inaku hupa we nando ogumwe gwawo. 

9Josua okwe ya ningile, ngaashi Omuwa e mu lombwele. Okwa lemaneke uukambe 

wawo nokwa fike po omatemba gawo guukwiita. 

10Opo ihe Josua okwa piluka, a kwata po Hazor e ta dhipaga omukwaniilwa gwasho. 

(Pethimbo ndiyaka Hazor osha li oshilando oshinankondo shi vule ayihe yilwe.) 

11Oya dhipaga ayeheyehe; inapu hupa nando ogumwe, noshilando osha fikwa po. 

12Josua okwa kwata po iilando mbika ayihe naakwaniilwa yayo nokwa dhipagitha 

ayehe, naanaa ngaashi Moses, omumati gwOmuwa, a li e mu lombwele. 

13Ihe Aaisraeli inaa fika nando oshimwe shomiilando mbyoka yokiikulundundu 

kakele kaHazor, shoka Josua a fike po. 

14Miilando mbika Aaisraeli oya hakana iinima ayihe yondilo niimuna noya kala nayo. 

Ihe oya dhipaga omuntu kehe; inaa hupitha nando ogumwe. 

15Omuwa okwa li a lombwele omumati gwe Moses, osho wo Moses okwa li a 

lombwele Josua, naJosua okwa li a vulika. Okwa ningi ashihe shoka Omuwa a li a 

lombwele Moses. 

Oshitopolwa sha kwatwa po kuJosua 

16Josua okwa lala evi alihe — evi lyokoondundu niikulundundu yoponyonga yadho, 

kuumbangalantu nokuumbugantu, oshitopolwa ashihe shaGoshen nombinga ihaayi 

lokwa 

17-18kuumbugantu washo, osho wo olusilu lwaJordan. Oshitopolwa osha li sha 

taandela okuza kondundu Halak kuumbugantu popepi naEdom, sigo oBaal Gad 

kuumbangalantu molusilu lwaLibanon kuumbugantu wondundu Hermon. Ethimbo ele 

Josua okwa li ta kondjitha aakwaniilwa yoshitopolwa shika, ndele okwe ya sindi 

ayehe e te ya dhipaga. 

19Oshilando shimwe ashike shoka sha panga ombili nAaisraeli, osha li Gibeon, shoka 

sha kalwa kAahevi. Iilando ayihe yilwe oya sindika miita. 

20Omuwa okwa li e ya uthile okukondjitha Israel, opo ya wape okupangulilwa 

okuhanagulwapo pwaa na henda. Shika osho shoka Omuwa a lombwele Moses. 

21Pethimbo ndiyaka Josua okwa yi e ta thekagula po oludhi lwaalefule halu ithanwa 

Aayanakim. Oya kala mevi lyokoondundu — muHebron, Debir, Anab nomevi alihe 

lyokoondundu dhaJuda naIsrael. Josua okwe ya hanagula po sheke niilando yawo. 

22Mevi lyAaisraeli inamu thigala nando Omuanakim gumwe; omandaangela oga kala 

ngaa muGaza, Gat naAshdod. 

23Josua okwa kwata po evi alihe, ngaashi Omuwa a lombwelele Moses. Josua okwe li 

pe Aaisraeli, li ninge lyawo nokwe li topola miitopolwa, ezimo kehe oshitopolwa 

shalyo. Osho ngeyi Aaisraeli oya ngungile ihe, iita sho ya kuka. 

JOSUA 12 

Aakwaniilwa ya sindilwe kuMoses 

1Okuza kolusilu lwaArnon okuuka nolusilu lwaJordan, sigo okondundu Hermon 

kuumbangalantu, Aaisraeli oya adhika ya kwata po nokulala evi lyokuuzilo waJordan. 

Oya sindi aakwaniilwa yaali. 

2Gumwe oSihon, omukwaniilwa gwAayamori, ngoka a li ta pangele muHeshbon. 

Oshilongo she osha kwatelele mo etata lyaGilead: okuza kuAroer (kooha dholusilu 

lwaArnon) noshilando shi li pondinga yolusilu ndoka, sigo okomulonga Jabbok, 

ngoka ongamba yaAmmon; 

3e tashi kwatelele mo olusilu lwaJordan okuza kEfuta lyaGalilea okuuka 

lwokuumbugantu, sigo oBet Jeshimot (kuuzilo wEfuta lya sa) noponyonga yondundu 

Pisga. 

4Oyo ya sindi wo omukwaniilwa Og gwaBaasha, ngoka a li gumwe gwomAarafa 

yahugunina; okwa lele muAshtarot naEdrei. 

5Oshilongo she osha kwatelele mo ondundu Hermon, Salka naBaasha, ashihe, sigo 

okoongamba dhaGeshur naMaaka, osho wo etata lyaGilead, sigo okoshitopolwa 

shomukwaniilwa Sihon gwaHeshbon. 

6Aakwaniilwa mbaka yaali oya li ya sindwa kuMoses nAaisraeli. Omumati 

gwOmuwa Moses okwa gandja evi lyawo kezimo lyaRuben nolyaGad noketatazimo 

lyaManasse, li ninge eliko lyawo. 

Aakwaniilwa mboka ya sindwa kuJosua 

7Josua nAaisraeli oya sindi aakwaniilwa ayehe yomoshitopolwa shokuuninginino 

waJordan, okuza kuBaal Gad molusilu lwaLibanon, sigo ondundu Halak 

kuumbugantu popepi naEdom. Josua okwa topolele omazimo evi ndika, ga kale mo 

aluhe. 

8Oshitopolwa shika osha kwatelele mo evi lyokoondundu, iikulundundu yoponyonga 

yadho kuuninginino, olusilu lwaJordan niikulundundu yoponyonga yalwo, 

omasilukila gokuuzilo nevi lyokuumbugantu hoka ihaaku lokwa. Evi ndika olya li 

lyAaheti, lyAayamori, lyAakaanana, lyAaperesi, lyAahevi nolyAayebusi. 

9Aaisraeli oya sindi aakwaniilwa yiilando mbika: Jeriko, Ai (popepi naBetel), 

10Jerusalem, Hebron, 

11Jarmut, Lakish, 

12Eglon, Geser, 

13Debir, Geder, 

14Horma, Arad, 

15Libna, Adullam, 

16Makkeda, Betel, 

17Tappua, Hefer, 

18Afek, Lashar on, 

19Madon, Hazor, 

20Shimron Meron, Aksaf, 

21Taanak, Megiddo, 

22Kedesh, Jokneam (ponyonga yaKarmel), 

23Dor (komunkulo), Goiim (muGalilea) 

24naTirza — kumwe aakwaniilwa omilongo ndatu nagumwe. 

JOSUA 13 

Evi ndyoka li na okukuthwa ko natango 

1Josua okwa li a kulupa nokuli. Omuwa okwa ti kuye: “Ngoye owa kulupa nokuli, ihe 

oku na natango ombinga onene yevi ndyoka li na okukuthwa ko: 

2oshilongo ashihe shAafilisti noshAageshur, 

3osho wo shoka shAayavvim kuumbugantu. (Evi okuza kokalonga Shihor pongamba 

yaEgipiti, sigo okoshitopolwa shaEkron, olya talwa lyAakaanana; aakwaniilwa 

yAafilisti oya kala muGaza, Ashdod, Ashkelon, Gat naEkron.) 

4Nkoka oku na natango oshilongo ashihe shAakaanana, naMeara (shoka 

oshAasidoni), sigo Afek pongamba yAayamori;  

5evi lyAagebali; Libanon ashihe kuuzilo okuza kuBaal Gad kuumbugantu wondundu 

Hermon, sigo eelo lyaHamat. 

6Shika osha kwatelele mo oshilongo ashihe shAasidoni, mboka ya kala mevi 

lyokoondundu pokati koondundu dhaLibanon naMisrefot Majim. Otandi ka tidha mo 

iigwana mbika ayihe mokuhuma komeho kwoshigwana shaIsrael. Ou na okutopolela 

Aaisraeli evi, naanaa ngaashi nde ku lombwela. 

7Ngashingeyi evi ndika li topolela omazimo omulongo netatazimo lyaManasse, li 

ninge eliko lyago.” 

Okutopolwa kwevi kuuzilo waJordan 

8Ezimo lyaRuben nolyaGad netatazimo lyaManasse oga taamba nale nokuli evi 

ndyoka Moses, omumati gwOmuwa, e li ga pe; olya li kuuzilo womulonga Jordan. 

9Oshitopolwa shago osha li sha taandela sigo Aroer (kooha dholusilu lwaArnon) 

nokoshilando shopondinga yolusilu ndoka nosha kwatelele mo etumbalalovi okuza 

Medeba, sigo oDibon. 

10Osha adha kongamba yaAmmon notashi kwatelele mo iilando ayihe mbyoka ya li 

ya pangelwa komukwaniilwa gwAayamori Sihon, ngoka a pangele muHeshbon. 

11Osha kwatelele mo Gilead, oshitopolwa shaGeshur noshaMaaka, ondundu Hermon 

ayihe naBaasha ashihe, sigo oSalka. 

12Osha kwatelele mo oshilongo shaOg, Omurafa omuhugunini, ngoka a pangele 

muAshtarot naEdrei. Moses okwa sindile aantu mbaka e te ya tidha po. 

13Onkene tuu Aaisraeli inaa tidha po Aageshuri nAamaaka; oya kala mAaisraeli sigo 

onena. 

14Moses ina gandja nando evi kAalevi. Ngaashi Omuwa a lombwelele Moses, oya li 

ye na okupewa oshitopolwa moondjambo ndhoka dha lungunithilwa Omuwa Kalunga 

kaIsrael. 

Oshitopolwa sha pewa Ruben 

15Moses okwa adhika a gandja oshitopolwa shimwe shevi komaludhi gomezimo 

lyaRuben. 

16Oshitopolwa shago osha li sha taandela sigo Aroer (kooha dholusilu lwaArnon) 

nokoshilando shopondinga yolusilu ndoka nosha kwatelele mo etumbalalovi alihe 

momudhingoloko gwaMedeba. 

17Osha kwatelele mo Heshbon niilando ayihe yoketumbalalovi: Dibon, Bamot Baal, 

Bet Baal Meron, 

18Jahas, Kedemot, Mefaat, 

19Kirjatajim, Sibma, Zeret Shakar koshikulundundu shomolusilu, 

20Betpeor, omasilukila goondundu Pisga naBet Jeshimot. 

21Osha kwatelele mo iilando ayihe yoketumbalalovi noshilongo ashihe 

shomukwaniilwa Omuamori Sihon, ngoka a li a pangele kuHeshbon. Moses okwe mu 

sindi, osho wo aapangeli yaMidian: Evi, Rekem, Sur, Hur naReba. Ayehe mbaka oya 

li aaniikandjo moshilongo shomukwaniilwa Sihon. 

22Mokati kaamboka ya dhipagwa kAaisraeli, omwa li wo omwaanekeli Bileam 

yaBeor. 

23Jordan ogwa li ongamba yokuuninginino yezimo lyaRuben. Mbika oyo iilando 

nomikunda dha pewa omaludhi gomezimo lyaRuben, dhi ninge eliko lyawo. 

Oshitopolwa sha pewa Gad 

24Moses okwa li a gandja wo oshitopolwa shimwe shevi komaludhi gomezimo 

lyaGad. 

25Oshitopolwa shago osha kwatelele mo Jaser niilando ayihe yomuGilead, etata lyevi 

lyaAmmon sigo Aroer, shoka shi li kuuzilo waRabba;  

26evi lyago olya li lya taandela okuza Heshbon, sigo oRamat Mispe naBetonim, okuza 

Mahanaim, sigo ongamba yaDebir. 

27Molusilu lwaJordan osha kwatelele mo Bet Haram, Bet Nimra, Sukkot naZafon, 

oshihupe shoshilongo shomukwaniilwa Sihon gwaHeshbon. Ongamba yasho 

yokuuninginino oya li omulonga Jordan, sigo Efuta lyaGalilea. 

28Mbika oyo iilando nomikunda dha pewa omaludhi gomezimo lyaGad, dhi ninge 

eliko lyawo. 

Oshitopolwa sha pewa Manasse kuuzilo 

29Moses okwa li a gandja oshitopolwa shimwe shevi komaludhi gometatazimo 

lyaManasse. 

30Oshitopolwa shago osha li sha taandela sigo oMahanaim nosha kwatelele mo 

Baasha ashihe — oshilongo ashihe shaOg, omukwaniilwa gwaBaasha, osho wo 

omikunda adhihe omilongo hamano dhaJair muBaasha. 

31Osha kwatelele mo etata lyaGilead, osho wo Ashtarot naEdrei, iilandopangelo 

yoshilongo shaOg muBaasha. Ayihe mbika oya pewa omaludhi ga za muMakir 

yaManasse. 

32Osho Moses a topola evi lyokuuzilo waJeriko naJordan, sho a li kolushandja 

lwaMoab. 

33Ihe Moses ina gandja evi lyasha kezimo lyaLevi. Okwe ya lombwele kutya 

oshitopolwa shawo otashi zi moondjambo tadhi yambelwa Omuwa Kalunga kaIsrael. 

JOSUA 14 

Okutopolwa kwevi kuuninginino waJordan 

1Mpaka otapa landula ehokololo, nkene evi lyaKaanan kuuninginino waJordan lya 

topolelwa Aaisraeli. Osha ningwa komuyambi Eleasar, kuJosua yaNun nokaawiliki 

yomaludhi gomomazimo gaIsrael. 

2Ngaashi Omuwa a li a lombwele Moses, iitopolwa yomazimo omugoyi netata 

kuuninginino waJordan oyu uthwa nokuumba oshihogololitho. 

3-4Moses okwa li a gandja nokuli evi kuuzilo waJordan komazimo gaali netata. 

(Oluvalo lwaJosef olwa li lwa topolwa momazimo gaali: ndyoka lyaManasse 

naandyoka lyaEfraim.) Ihe Aalevi inaa pewa kuMoses oshitopolwa shasha. Oya pewa 

ashike iilando yokukala mo nomalundu guunapelo okulitha oongombe dhawo, oonzi 

niikombo yawo. 

5Aaisraeli oya topola evi, ngaashi Omuwa a lombwelele Moses. 

Hebron tashi pewa Kaleb 

6Esiku limwe aantu yamwe yomezimo lyaJuda oye ya kuJosua kuGilgal. Gumwe 

gwomuyo, Kaleb kaJefunne Omukenasi, okwa ti kuye: “Ou shi shi shoka Omuwa a 

popi muKadesh Barnea kombinga yetu nangoye kuMoses, omuntu gwaKalunga. 

7Onda li ndi na omimvo omilongo ne, sho Moses, omumati gwOmuwa, a tumu ndje 

okuza kuKadesh Barnea okundaadha evi ndika. Onde mu etele ondjokonona yoshili. 

8Aalumentu mboka ya yile ko pamwe nangame, oya mbandameke oshigwana shetu, 

ihe ngame onda li nda dhiginine okuvulika kOmuwa, Kalunga kandje. 

9Sho nda ningi ngeyi, Moses oku uvanekele ndje euvaneko lya kola nokutya ngame 

noluvalo lwandje otatu ka pewa eliko lyetu mevi ndyoka nde li lyata oompadhi. 

10Eewa, ngashingeyi opwa piti omimvo omilongo ne nantano, Omuwa sho e shi 

lombwele Moses. Shika osha ningwa, manga Israel a li mombuga. Pauvaneko lye 

Omuwa okwa gamene ndje, ndi kale ko natango ndi na omwenyo. Ondi na oomvula 

omilongo hetatu nantano, 

11ihe oonkondo dhandje natango tuu odhi thike pundhoka, Moses sho a tumine ndje. 

Natango tuu onda gwana okuhinga iita nenge okuninga sha shilwe. 

12Pe ndje ano evi ndyoka lyokoondundu Omuwa u uvanekele ndje esiku ndiyaka. 

Ngoye owa kundana esiku ndiyaka kutya hwiyaka oku na oludhi lwaalefule halu 

ithanwa Aayanakim, ya kala miilando iinene yomadhingililokuma. Ondi inekela, 

Omuwa ota ka kala pamwe nangame, opo ndi ya tidhe mo, naanaa ngaashi Omuwa a 

ti.” 

13Josua okwa yambeke Kaleb kaJefunne e te mu pe oshilando Hebron, shi ninge eliko 

lye. 

14Sigo onena Hebron osholuvalo lwaKaleb kaJefunne Omukenasi, oshoka okwa li a 

vulika kOmuwa, Kalunga kaIsrael. 

15Nale Hebron osha li hashi ithanwa oshilando shaArba. (Arba okwa li nale 

omunenentu mokati kAayanakim.) Nomoshilongo omwa li ombili. 

JOSUA 15 

Oshitopolwa sha pewa Juda 

1Omaludhi gomezimo lyaJuda oga pewa oshitopolwa shevi, ngaashi tashi landula: 

Kuumbugantu evi olya li lya taandela sigo onkotso yahugunina yombuga Zin 

pongamba yaEdom. 

2Ongamba ndjika yokuumbugantu oya tameke kohulo yEfuta lya sa, 

3yu uka lwokuumbugantu okuza pomulondo gwondundu Akrabbim, sigo oZin, sigo 

oKadesh Barnea, tayi pitilile Hezron, tayi londo yu uka kuAddar, tayi goyokele 

lwokuKarka, 

4yu uka kuAzmon nokulandula ihe okalonga pongamba yaEgipiti, sigo okEfuta 

lyopokati, mpoka ongamba tayi hulile. Ndjika oyo ongamba yokuumbugantu yaJuda. 

5Ongamba yokuuzilo oyo Efuta lya sa, sigo oompoka Jordan tagu yi mulyo. Oko 

nkoka ongamba yokuumbangalantu tayi tameke. 

6Oya adha kuBet Hogla nokupitilila Bet Araba kuumbangalantu washo. Okuza nkoka 

oyu uka kemanya lyaBohan (omuna gwaRuben), 

7okuza kEsilu lyomalwa otayi londo yu uka kuDebir nokugoyokela kuumbangalantu 

yu uka lwokuGilgal, shoka sha taalela omulondo gwaAdummim handiyaka yolusilu 

kuumbugantu. Nena otayi tsikile yu uka koothithiya dhaEnshemesh nokuhulila 

muEnrogel. 

8Okuza nkoka ongamba otayi londo ya lambalala olusilu lwaGe Ben Hinnom 

kuumbugantu woshikulundundu, nkoka kwa li Jerusalem shAayebusi. Opo ihe otayi 

londo komutse gwoshikulundundu kuuninginino wolusilu lwaHinnom, kombinga 

yokuumbangalantu wolusilu lwaRefaim. 

9Okuza nkoka otayi uka komaluthithiya gaNeftoak nokiilando yi li popepi nondundu 

Efron. Nkoka otayi piluka yu uka kuBaala (kokutya Kiriat Jearim), 

10mpoka otayi goyokele kuuninginino yu uka kevi lyokiikulundundu yaSeir, tayi 

kunkula nondundu yaKiriat Jearim (kokutya Kesalon) kuumbangalantu nokusilukila 

kuBet Shemesh nokuTimna. 

11Opo ihe ongamba tayi tsikile yu uka koshikulundundu kuumbangalantu waEkron, 

tayi goyokele lwokuShikkaron, tayi pitilile ondundu Baala yu uka kuJamnia. Oya 

hulile mEfuta lyopokati, 

12ndyoka tali ningi ongamba yokuuninginino. Meni lyoongamba ndhika aantu 

yomaludhi gaJuda oya kala mo. 

Kaleb ta kwata po Hebron naDebir 

(Aat. 1:11-15) 

13Kaleb kaJefunne, ogwomezimo lyaJuda, okwa pewa okambinga moshitopolwa 

shaJuda, ngashi Omuwa a lombwele Josua. Okwa pewa Hebron, oshilando shaArba, 

he yAayanak. 

14Kaleb okwa tidha mo oluvalo lwaAnak — oludhi lwaSheshai, lwaAhiman, 

nolwaTalmai. 

15Okuza nkoka okwa ka matukila aantu yomuDebir. (Oshilando shika osha li hashi 

ithanwa Kiriat Sefer.) 

16Kaleb okwa ti: “Omulumentu ngoka ta tompola okusinda Kiriat Sefer, otandi mu pe 

omumwandje omukadhona Aksa, e mu hokane po.” 

17Otniel yaKenas, omuna gwamumwayina Kaleb, okwe shi sindi; osho ngaaka Kaleb 

okwe mu pe omwana Aksa, a ninge omukadhi. 

18Mohango Otniel oku ulumike omukadhi, i indile he epya. Aksa okwa londoloka 

kokasino ke, naKaleb okwe mu pula sho a hala. 

19Okwa yamukula: “Onda hala omithima dhimwe dhomeya. Evi ndyoka we li pe ndje, 

oli na enota.” Nena Kaleb okwe mu pe omatope gokiiheke noonyombo 

dhomomadhiya. 

Iilando yaJuda 

20Ndika olyo evi omaludhi gezimo lyaJuda ge li taamba, li ninge eliko lyago. 

21Iilando yawo mbyoka ya tsa kokule kuumbugantu popepi nongamba yaEdom, oyo 

Kabzeel, Eder, Jagur, 

22Kina, Dimona, Adada, 

23Kedesh, Hazor, Jitnan, 

24Sif, Telem, Bealot, 

25Hazor Hadatta, Kerijot-Hezron (kokutya Hazor), 

26Amam, Shema, Molada, 

27Hazar Gadda, Heshmon, Bet Pelet, 

28Hazar Shual, Beersheba, Biziotia nomikunda dhasho, 

29Baala, Ijim, Ezem, 

30Eltolad, Kesil, Horma, 

31Ziklag, Madmanna, Sansanna, 

32Bet Lebaot, Shilhim, Ain naRimmon: iilando omilongo mbali nomugoyi nomikunda 

dhayo. 

33Iilando yoponyonga yoondundu oyo mbika: Eshtaol, Soar, Ashna, 

34Sanoa, En-gannim, Tappua, Enam, 

35Jarmut, Adullam, Soko, Aseka, 

36Shaarajim, Aditajim, Gedera, Gederotajim: iilando omulongo niine nomikunda 

dhayo. 

37Okwa li wo Zenan, Hadasha, Migdal Gad, 

38Dilean, Mispe, Jokteel, 

39Lakish, Bozkat, Eglon, 

40Kabbon, Lakmas, Kitlish, 

41Gederot, Bet Dagon, Naama naMakkeda: iilando omulongo niihamano nomikunda 

dhayo. 

42Okwa li wo Libna, Eter, Ashan, 

43Jiftak, Ashna, Nezib, 

44Keila, Aksib, Maresha: iilando omugoyi nomikunda dhayo. 

45Okwa li Ekron niitayilando yasho nomikunda dhasho, 

46niilando ayihe nomikunda adhihe popepi naAshdod okuza kuEkron, sigo okEfuta 

lyopokati. 

47Okwa li Ashdod naGaza niitayilando yayo nomikunda dhayo dha adha sigo 

okalonga kongamba yaEgipiti nokomunkulo gwEfuta lyopokati. 

48Mevi lyokoondundu omwa li Shamir, Jattir, Soko, 

49Danna, Kirjat Sanna (kokutya Debir), 

50Anab, Eshtemoa, Anim, 

51Goshen, Holon naGilo: iilando omulongo nashimwe nomikunda dhayo. 

52Okwa li Arab, Duma, Eshan, 

53Janim, Bet Tappua, Afek, 

54Humta, Hebron naZior: iilando omugoyi nomikunda dhayo. 

55Okwa li Maon, Karmel, Sif, Jutta, 

56Jesreel, Jokdeam, Sanoa, 

57Kain, Gibea naTimna: iilando omulongo nomikunda dhayo. 

58Okwa li Halhul, Bet-Sur, Gedor, 

59Maarat, Bet Anot, naEltekon: iilando ihamano nomikunda dhayo. 

60Okwa li Kirjat Baal (kokutya Kiriat Jearim) naRabba: iilando iyali nomikunda 

dhayo. 

61Mombuga omwa li Bet Arab, Middin, Sekaka, 

62Nibshan, Oshilando shOmongwa, naEn-gedi: iilando ihamano nomikunda dhayo. 

63Ihe oshigwana shaJuda inashi wapa okutidha mo Aayebusi mboka ya kala 

muJerusalem. Natango tuu Aayebusi omo ya kala pamwe nAajuda. 

JOSUA 16 

Oshitopolwa sha pewa Efraim naManasse kuuninginino 

1Ongamba yokuuninginino wevi lya pewa oluvalo lwaJosef, otayi tameke muJordan 

popepi naJeriko, kuuzilo woothithiya dhaJeriko, yu uka kombuga. Okuza kuJeriko 

oyu uka kevi lyokoondundu, sigo okuBetel. 

2Okuza kuBetel oyu uka kuLus notayi tsikile kuAtarot, nkoka Aayarki ya kala. 

3Nena oyu uka kuuninginino kehala lyAajaflet, sigo okuBethoron shomolusilu. Okuza 

nkoka otayi tsikile kuGeser nokuhulila mEfuta lyopokati. 

4Oluvalo lwaJosef, ezimo lyaEfraim nolyaManasse kuuninginino, olwa pewa evi 

ndika, li ninge eliko lyalwo. 

Efraim 

5Oshitopolwa shomaludhi gomezimo lyaEfraim osho shika: Ongamba yasho oyu uka 

okuza kuAtarot Addar lwokuuzilo kuBethoron shopombanda, 

6nokuza nkoka sigo Efuta lyopokati. Kuumbangalantu Mikmetat oyo ongamba. 

Kuuzilo waahoka ongamba otayi goyokele lwokuTaanat Shilo noku shi pitilila 

kuuzilo yu uka kuJanoa. 

7Okuza kuJanoa otayi silukile kuAtarot naNaara, tayi adha Jeriko e tayi hulile 

muJordan. 

8Okuza kuTappua ongamba oyu uka kuuninginino kokalonga Kana e tayi hulile 

mEfuta lyopokati. Evi ndika olya pewa omaludhi gomezimo lyaEfraim, li ninge eliko 

lyago, 

9pamwe niilando nomikunda dhimwe dhi li meni lyoongamba dhaManasse. 

10Ihe inaa tidha mo Aakaanana mboka ya kala muGeser, onkee Aakaanana oya kala 

mokati kAaefraim sigo onena, ihe oya thiminikwa okulonga ngaapika. 

JOSUA 17 

Manasse kuuninginino 

1Oshitopolwa shimwe shevi kuuninginino osha pewa omagumbo gamwe gomoluvalo 

lwaManasse, osheeli shaJosef, Makir, he yaGilead, okwa li osheeli shaManasse. 

Shoka okwa li omukwiita ofule, okwa pewa Gilead naBaasha kuuzilo waJordan. 

2Evi lyokuuninginino waJordan olya pewa oshihupe shomomagumbo gaManasse: 

Abieser, Helek, Asriel, Shekem, Hefer naShemida. Mbaka oya li aalumentu 

yomoluvalo lwaManasse gaJosef noya li aakuluntu yomagumbo. 

3Zelofhad yaHefer yaGilead yaMakir gaManasse okwa li kee na nando omwanamati, 

aakadhona ayeke. Omadhina gawo ogo Mahla, Noa, Hogla, Milka naTirza. 

4Oya yi komuyambi Eleasar naJosua yaNun nokaawiliki e taa ti: “Omuwa okwa 

lombwele Moses, e tu pe ngaashi aalumentu aakwetu oshitopolwa shevi, shi ninge 

eliko lyetu.” Oyo noya pewa eliko lyawo mokati koohegona aasamane, ngaashi sha 

tiwa kOmuwa. 

5Osho ngeyi Manasse okwa pewa iitopolwa omulongo kakele kaGilead naBaasha 

kuuzilo waJordan, 

6oshoka noluvalo lwe lwaakiintu olwa pewa evi ngaashi ndoka lwaalumentu. Evi 

lyaGilead olya pewa oshihupe sholuvalo lwaManasse. 

7Oshitopolwa shaManasse osha li okuza Aser, sigo oMikmetat kuuzilo waShekem. 

Ongamba oyu uka kuumbugantu nokweedhilila mo aantu yomuEntappua. 

8Evi momudhingoloko gwaTappua olya li lyaManasse, ihe oshilando Tappua 

pongamba osha li sholuvalo lwaEfraim. 

9Opo ihe ongamba tayi silukile kokalonga Kana. Iilando yokuumbugantu wokalonga 

oya li yaEfraim, nando oya kala moshitopolwa shaManasse. Ongamba yaManasse 

otayi ende kombinga yokuumbangalantu wokalonga notayi hulile mEfuta lyopokati. 

10Efraim okwa li kuumbugantu, Manasse okuumbangalantu, nEfuta lyopokati olya li 

ongamba yawo yokuuninginino. Aser okwa li kuuningininombangalantu nalsaskar 

okuuzilombangalantu. 

11Miitopolwa yaIssaskar noyaAser Manasse okwa pewa mo Betshan naJibleam 

pamwe nomikunda dhayo, osho wo Dor (shoka shokomunkulo), Endor, Taanak, 

Megiddo niitayilando yayo. 

12Ihe Aamanasse inaa wapa okutidha mo aantu miilando mbika, onkee Aakaanana 

oya tsikile okukala muyo. 

13Nokuli Aaisraeli nando oya ningi aanankondo, inaa tidha mo Aakaanana, ihe oye ya 

thiminike oku ya longela. 

Efraim naManasse kuuninginino taa pula evi li vule lyonale 

14Oluvalo lwaJosef olwa ti kuJosua: “Omolwashike we tu pe ashike oshitopolwa 

shimwe shevi, shi ninge eliko lyetu? Otu li oyendji, oshoka Omuwa okwe tu 

yambeka.” 

15Josua okwa yamukula: “Ngele ne oyendji nevi lyokoondundu dhaEfraim eshona 

nane, nena indeni momakuti, mu ki ikokolele omapya mevi lyAaperisi nolyAarafa,” 

16Oyo ya yamukula: “Evi lyokoondundu inali tu gwanena, ihe Aakaanana ya kala 

momalushandja, oye na omatembakwiita giiyela, ayehe mboka ye li muBetshan 

nomikunda dhasho naamboka ye li molusilu lwaJesreel.” 

17Josua okwa ti kezimo lyaEfraim nolyaManasse: “Eeno shili, ne oyendji, ne 

aanankondo wo unene. Ne otamu pumbwa evi enene li vule oshitopolwa shimwe. 

18Evi lyokoondundu olyeni. Nonando olyo okuti, li kokoleni, li ninge lyeni, sigo 

okooha dhalyo. Kombinga yAakaanana, ya tidhii po, nando oye na omatembakwiita 

giiyela yo aanankondo.” 

JOSUA 18 

Okutopolwa kwoshihupe shevi 

1Konima yokusinda evi, oshigwana ashihe shaIsrael osha gongala muShilo e tashi 

dhiki etsalihangano lyOmuwa. 

2Okwa li kwa hupa omazimo gaheyali goshigwana shaIsrael, ngoka ga li inaaga pewa 

natango iitopolwa yago yevi. 

3Ano Josua okwa ti kAaisraeli: “Sigo uunake tamu ka tegelela, manga inaamu ka 

kwata po evi ndyoka mwa pewa kOmuwa, Kalunga koohokulu? 

4Mezimo kehe namu ze aalumentu yatatu, otandi ke ya tuma nevi alihe, ye li koneke 

mpoka ya hala okupewa omaliko gawo. Konima nge ye shi ningi, naye ye kungame. 

5Evi nali topolwe miitopolwa iheyali. Juda na kale moshitopolwa she kuumbugantu 

ngaashika wo Josef mushe kuumbangalantu. 

6Nyoleni ehokololo lyiitopolwa mbika iheyali, mu li etele ndje. Nena otandi ke mu 

umbila oshihogololitho koshipala shOmuwa Kalunga ketu. 

7Ihe Aalevi itaa ka pewa oshitopolwa shevi mokati keni, oshoka uuyambi wOmuwa 

owo oshitopolwa shawo. Nokuli ezimo lyaGad nolyaRuben netatazimo lyaManasse 

oga pewa nale kuMoses, omumati gwaKalunga, evi kuuzilo waJordan.” 

8Aalumentu oya yi nondjila yawo e taa thaneke evi membo, ngaashi Josua e ya 

lombwele a ti: “Endeni evi alihe noku li thaneka membo e tamu galukile kungame. 

Nena otandi mu umbile oshihogololitho koshipala shOmuwa muka muShilo.” 

9Osho aalumentu ya yi noye ende evi alihe nokuthaneka membo, nkene tali topolwa 

miitopolwa iheyali niilando ayihe yalyo. Opo ihe oya galukile kuJosua pontanda 

yaShilo. 

10Josua okwe ya umbile oshihogololitho koshipala shOmuwa muShilo nokwa topolele 

oshihupe shomazimo gaIsrael evi. 

Oshitopolwa sha pewa Benjamin 

11Omaludhi gomezimo lyaBenjamin oge ya tango molufo. Oshitopolwa shago oshi li 

pokati kezimo lyaJuda nolyaJosef. 

12Kuumbangalantu ongamba yasho otayi tameke puJordan e tayi londo tayi uka 

koshikulundundu kuumbangalantu waJeriko nolwokuuninginino ya taakana evi 

lyokoondundu, sigo okombuga yaBetaven. 

13Okuza nkoka ongamba otayi uka koshikulundundu kuumbugantu waLus (ohashi 

ithanwa wo Betel), nena otayi kulukile kuAtarot Addar, kondundu kuumbugantu 

waBethoron shopohi. 

14Opo ihe ongamba tayi goyokele kuumbugantu okuza kesilukila lyokuuninginino 

wondundu yaBethoron tayi uka kuKirjat Baal (kokutya Kiriat Jearim), shoka 

oshezimo lyaJuda. Ndjika oyo ongamba yokuuninginino. 

15Ongamba yokuumbugantu otayi tameke kooha dhaKiriat Jearim nokuuka 

koothithiya dhaNeftoak. 

16Okuza nkoka otayi kulukile ponyonga yondundu ndjoka ya taalela kolusilu 

lwaGeben Hinnom kombinga yokuumbangalantu wolusilu lwaRefaim. Opo ihe otayi 

lambalala olusilu lwaGeben Hinnom kombinga yuumbugantu woshikulundundu 

shAayebusi nokuuka lwokuEnrogel. 

17Okuza nkoka otayi goyokele lwokuumbangalantu kuEnshemesh nokuGelilot sha 

taalela omulondo gwaAdummim. Opo ihe ongamba otayi silukile kemanya lyaBohan 

(omuna gwaRuben) 

18nokupitilila oshikulundundu sha taalela Bet Arab kombinga yuumbangalantu 

nokusilukila kuBet Arab. 

19Nena ongamba otayi ende kombinga yuumbangalantu woshikulundundu shaBet 

Hogla e tayi hulile muumbangalantu wEfuta lya sa mpoka Jordan tagu yi mulyo. 

20Jordan ogwo ongamba yokuuzilo. Ndhika odho oongamba dhevi ndyoka lya 

gandjwa, li ninge eliko lyomaludhi gomezimo lyaBenjamin. 

21Iilando yomaludhi gomezimo lyaBenjamin oyo mbika: Jeriko, Bet Hogla, Emek 

Keziz, 

22Bet Araba, Semaraim, Betel, 

23Avvim, Para, Ofra, 

24Kefar Ammon, Ofni naGeba: iilando omulongo niiyali pamwe nomikunda dhayo. 

25Okwa li wo Gibeon, Rama, Beerot, 

26Mispe, Kefira, Moza, 

27Rekem, Jirpeel, Tarala, 

28Zela, Elef, Jebus (kokutya Jerusalem), Gibea naKiriat Jearim: iilando omulongo 

niine nomikunda dhayo. Ndika olyo evi lya gandjwa, li ninge eliko lyomaludhi 

gomezimo lyaBenjamin. 

JOSUA 19 

Oshitopolwa sha pewa Simeon 

1Egandjo etiyali olya ningilwa omaludhi gomezimo lyaSimeon. Oshitopolwa shago 

osha li sha taandela, sigo omokati kevi lya pewa ezimo lyaJuda. 

2Osha kwatelele mo Beersheba, Sheba, Molada, 

3Hazar Shual, Baala, Ezem, 

4Eltolad, Betul, Horma, 

5Ziklag, Bet Markabot, Hazar Susa, 

6Bet Lebaot naSharuhen: iilando omulongo niitatu nomikunda dhayo. 

7Okwa li wo Ain, Rimmon, Eter naAshan: iilando ine nomikunda dhayo. 

8Shika osha kwatele mo omikunda adhihe momidhingoloko dhiilando mbika, sigo 

oBaalat Beer (kokutya Rama) shokuumbugantu. Ndika olyo evi lya gandjwa, li ninge 

eliko lyomaludhi gomezimo lyaSimeon. 

9Oshoka oshitopolwa shaJuda osha li oshinene kuyo, ombinga yoshitopolwa shawo 

oya pewa ezimo lyaSimeon. 

Oshitopolwa sha pewa Sebulon 

10Egandjo etitatu olya ningilwa omaludhi gomezimo lyaSebulon. Evi ndyoka ga 

taamba olya adha sigo oSarid. 

11Okuza nkoka ongamba oyu uka kuuninginino kuMarala nokuguma kuDabbeshet 

nokokalonga kuuzilo waJokneam. 

12Kombinga onkwawo yaSarid tayi uka kuuzilo kongamba yaKislot Tabor, nena 

okuDaberat e tayi londo kuJafia. 

13Okuza nkoka otayi tsikile kuuzilo kuGat Hefer naEt Kazin nokugoyokela lwokuNea 

mondjila yokuuka kuRimmon. 

14Kuumbangalantu ongamba otayi goyokele lwokuHannaton nokuhulila molusilu 

lwaIftahel. 

15Evi lyawo olya kwatelele mo Kattat, Nahalal, Shimron, Jidala naBetlehem: iilando 

omulongo niiyali nomikunda dhayo. 

16Iilando mbika nomikunda dhayo oya li mevi ndyoka lya gandjwa, li ninge eliko 

lyomaludhi gomezimo lyaSebulon. 

Oshitopolwa sha pewa Issaskar 

17Egandjo etine olya ningilwa omaludhi gomezimo lyaIssaskar. 

18Oshitopolwa shago osha kwatelele mo Jesreel, Kesullot, Shunem, 

19Hafarajim, Shion, Anahara, 

20Rabbit, Kishion, Ebez, 

21Remet, En-gannim, En Hadda naBet Pazzez. 

22Ongamba oya guma kuTabor, Shahazuma naBet Shemesh e tayi hulile muJordan. 

Otayi kwatelele mo iilando omulongo niihamano nomikunda momidhingoloko dhayo. 

23Iilando mbika nomikunda dhayo oya li mevi ndyoka lya ningi eliko lyomaludhi 

gomezimo lyaIssaskar. 

Oshitopolwa sha pewa Aser 

24Egandjo etitano olya ningilwa omaludhi gomezimo lyaAser. 

25Oshitopolwa shago otashi kwatelele mo Helkat, Hali, Beten, Aksaf, 

26Alammelek, Amad naMishal. Kuuninginino ongamba oya guma kuKarmel naShihor 

Libnat. 

27Okuza nkoka otayi goyokele lwokuuzilo, tayi adha kuBet Dagon, tayi gumu 

kuSebulon nokolusilu lwaIftahel e tayi uka kuBet Emek naNegiel kuumbangalantu. 

Otayi tsikile yu uka kuumbangalantu kuKabul, 

28Ebron, Rehob, Hammon naKana nosigo oSidoni. 

29Opo ihe ongamba otayi goyokele kuRama nokwaadha oshilandohote Tiro; nena 

otayi goyokele kuHosa nokuhulila mEfuta lyopokati. Otayi kwatelele mo Mahalab, 

Aksib, 

30Umma, Afek naRehob: iilando omilongo mbali niiyali nomikunda dhayo. 

31Iilando mbika nomikunda dhayo oya li mevi ndyoka lya gandjwa, li ninge eliko 

lyomaludhi gomezimo lyaAser. 

Oshitopolwa sha pewa Naftali 

32Egandjo etihamano olya ningilwa omaludhi gomezimo lyaNaftali. 

33Ongamba yago otayi zi kuHelef yu uka komwandi gwokuZaanannim, 

kuAdaminekeb, kuJamnia nokuLakhum, sigo tayi hulile muJordan. 

34Okuza nkoka ongamba otayi goyokele lwokuuninginino kuAsnot Tabor 

nokuHukkok nokuguma kuSebulon kuumbangalantu, kuAser kuuninginino 

nokuJordan kuuzilo. 

35Iilandohote oya li Ziddim, Zer, Hammat, Rakkat, Kinneret, 

36Adama, Rama, Hazor, 

37Kedesh, Edrei, Enhazor, 

38Jiron, Migdalel, Horam, Betanat naBet Shemesh: iilando omulongo nomugoyi 

nomikunda dhayo. 

39Iilando mbika nomikunda dhayo oya li mevi ndyoka lya ningi eliko lyomaludhi 

gomezimo lyaNaftali. 

Oshitopolwa sha pewa Dan 

40Egandjo etiheyali olya ningilwa omaludhi gomezimo lyaDan. 

41Oshitopolwa shago otashi kwatelele mo Soar, Eshtaol, Ir-Shemesh, 

42Shaalbim, Ajalon, Jitla, 

43Elon, Timna, Ekron, 

44Elteke, Gibbeton, Baalat, 

45Jehud, Beneberak, Gatrimmon, 

46Mejarkon naRakkon, osho wo omudhingoloko gwaJoppa. 

47Ihe Aadan sho ya kanitha evi lyawo, oya yi kuLaish e taye shi ponokele. Oye shi 

kwata po e taa dhipaga aantu yasho e taye shi ningi shawo yene. Oya tula mo noya 

lundulula edhina lyasho Lajish e tali ningi Dan, ye shi lukile hekulu Dan. 

48Iilando mbika nomikunda dhayo oya li mevi lya gandjwa, li ninge eliko lyomaludhi 

gomezimo lyaDan. 

Egandjo lyahugunina lyevi 

49Aaisraeli sho ya mana okutopola evi, oya pe Josua yaNun oshitopolwa, shi ninge 

she mwene. 

50Palombwelo lyOmuwa oye mu pe oshilando shoka a pula: Timnat Sera kevi 

lyokoondundu dhaEfraim. Okwa tungulula oshilando nokwa tula mo. 

51Omuyambi Eleasar, Josua yaNun naawiliki yomaludhi gomomazimo gaIsrael oya 

topola iitopolwa mbika nokuumba oshihogololitho koshipala shOmuwa posheelo 

shetsalihangano muShilo. Osho ngaaka oya mana okutopola evi. 

JOSUA 20 

Iilando yokwiigamena 

1Nena Omuwa okwa lombwele Josua ta ti: 

2“Lombwela Aaisraeli u tye: ‘Ihogololeleni iilando yokwiigamena, ngaashi nda popi 

naMoses, e mu lombwele. 

3Omuntu ngoka a dhipaga mukwawo hanowina, ota vulu okuya mo, a holame ngoka a 

hala oku mu shunina uuwinayi. 

4Ota vulu okutondokela mushimwe shomiilando mbika e ta yi kehala lyepangulo 

posheelo shoshilando, a fatululile aawiliki sho a ningi. Nena otaye mu fala 

moshilando e taye mu pe eha lyokukala mo, opo a kale puyo. 

5Ngele ota landulwa kungoka a hala oku mu dhipagela eyono lye, kaye na oku mu 

gandja miikaha ye. Naye mu gamene, oshoka ina dhipaga omuntu owina ye ke mu 

tonde shito. 

6Omudhipagi na kale moshilando shoka, sigo a pangulwa montaneho yaayehe nosigo 

okeso lyomuyambimukuluntu ngoka ta adhika pethimbo ndyoka. Nena omulumentu 

ota vulu okushuna koshilando shaandjawo, nkoka a zile ontuku.’ ” 

7Onkee kuuninginino waJordan oya hogolola Kedesh muGalilea, mevi lyokoondundu 

dhaNaftali, Shekem mevi lyokoondundu dhaEfraim naHebron mevi lyokoondundu 

dhaJuda. 

8Kuuzilo waJordan, metumbalalovi lyombuga kuuzilo waJeriko, oya hogolola Bezer 

moshitopolwa shaRuben, Ramot Gilead moshitopolwa shaGad naGolan muBaasha 

moshitopolwa shaManasse. 

9Mbika oyo iilando yokwiigamena ya hogololelwa Aaisraeli ayehe naakwiilongo 

ayehe ya kala mokati kawo. Kehe ngoka a dhipaga omuntu hanowina, ota vulu 

okwiimonena egameno muyo komuntu ngoka a hala oku mu dhipagela eyono lye. Ina 

wapa okudhipagwa, manga inaa pangulwa tango montaneho yaayehe. 

JOSUA 21 

Iilando yAalevi 

1Aawiliki yomaludhi gAalevi oya yi komuyambi Eleasar, kuJosua yaNun nokaawiliki 

yomaludhi gomazimo agehe gaIsrael. 

2MuShilo mevi lyaKaanan oye ya lombwele: “Omuwa okwa lombwelele Moses, tu 

pewe iilando yokukala mo, osho wo omaunapelo giimuna yetu momidhingoloko 

dhayo.” 

3Onkee palombwelo lyOmuwa Aaisraeli oya kutha miitopolwa yawo yene iilando 

yimwe nomaunapelo e taye yi pe Aalevi. 

4Omagumbo gomoludhi lwaKohat mezimo lyaLevi oga pewa tango iilando. 

Omaludhi ngoka ga za momuyambi Aaron, oga pewa iilando omulongo niitatu 

moshitopolwa shaJuda, shaSimeon noshaBenjamin. 

5Oshihupe sholudhi lwaKohat osha pewa iilando omulongo moshitopolwa shaEfraim, 

shaDan noshaManasse kuuninginino. 

6Oludhi lwaGerson olwa pewa iilando omulongo niitatu moshitopolwa shaIssaskar, 

shaAser, shaNaftali noshaManasse kuuzilo. 

7Omagumbo gomoludhi lwaMerari oga pewa iilando omulongo niiyali moshitopolwa 

shaRuben, shaGad noshaSebulon. 

8Paumbo lyoshihogololitho Aaisraeli oya pe Aalevi iilando mbika niinapelo yayo, 

ngashi Omuwa a li a lombwele Moses. 

9Mpaka otapa landula omadhina giilando yomoshitopolwa shaJuda noshaSimeon, 

mbyoka ya pewa 

10oludhi lwaKohat moluvalo lwAaron lwomezimo lyaLevi. Egandjo ndika olya 

ningwa tango. 

11Okwa pewa oshilando shaArba (Arba oye he yaAnak), shoka shi ithanwa 

ngashingeyi Hebron, mevi lyokoondundu dhaJuda, pamwe nomaunapelo 

momudhingoloko gwasho. 

12Ihe omapya goshilando nomikunda dhasho oga li ga pewa Kaleb kaJefunne, ga kale 

eliko lye. 

13Kakele kaHebron (oshilando shimwe shokwiigamena), iilando tayi tumbulwa 

mpaka, oya pewa oluvalo lwomuyambi Aaron: Libna, 

14Jattir, Eshtemoa, 

15Holon, Debir, 

16Ain, Jutta naBet Shemesh pamwe nomaunapelo gayo: iilando omugoyi yomezimo 

lyaJuda nolyaSimeon. 

17Moshitopolwa shaBenjamin oya pewa iilando ine: Gibeon, Geba, 

18Anatot naAlemet pamwe nomaulithilo gayo. 

19Ayihe kumwe iilando omulongo niitatu pamwe nomaulithilo gayo oya pewa 

aayambi yomoluvalo lwAaron. 

20Omagumbo galwe gAalevi moludhi lwaKohat oga pewa iilando yimwe 

moshitopolwa shaEfraim. 

21Oga pewa iilando ine: Shekem nuunapelo washo mevi lyokoondundu dhaEfraim 

(oshilando shimwe shokwiigamena), Geser, 

22Kibzajim naBethoron nomaunapelo gayo. 

23Moshitopolwa shaDan oga pewa iilando ine: Elteke, Gibbeton, 

24Ajalon naGatrimmon pamwe nomaunapelo gayo. 

25Moshitopolwa shaManasse kuuninginino oga pewa iilando iyali: Taanak 

naGatrimmon nomaunapelo gayo. 

26Omagumbo ngaka gomoludhi lwaKohat oga taamba iilando omulongo ayihe kumwe 

pamwe niinapelo yayo. 

27Ongundu yimwe yAalevi, oludhi lwaGerson, oya pewa moshitopolwa shaManasse 

kuuzilo iilando iyali: Golan muBaasha (oshilando shimwe shokwiigamena) 

naAshtarot niinapelo yayo. 

28Moshitopolwa shaIssaskar oya pewa iilando ine: Kishion, Daberat, 

29Jarmut naEn-gannim niinapelo yayo. 

30Moshitopolwa shaAser oya pewa iilando ine: Mishal, Abdon, 

31Helkat naRehob nomaulithilo gayo. 

32Moshitopolwa shaNaftali oya pewa iilando itatu: Kedesh muGalilea nomaunapelo 

gasho (oshilando shimwe shokwiigamena), Hammot Dor naKartan niinapelo yayo. 

33Omagumbo gomoludhi lwaGerson oga pewa iilando omulongo niitatu ayihe kumwe 

niinapelo yayo. 

34Oshihupe shAalevi, oludhi lwaMerari, osha pewa moshitopolwa shaSebulon iilando 

ine: Jokneam, Karta, 

35Dimna naNahalal niinapelo yayo. 

36Moshitopolwa shaRuben osha pewa iilando ine: Bezer, Jahas, 

37Kedemot naMefaat niinapelo yayo. 

38Mezimo lyaGad osha pewa iilando ine: Ramot Gilead noshinapelo shasho 

(oshilando shimwe shokwiigamena), Mahanaim, 

39Heshbon naJaser niinapelo yayo. 

40Onkee oludhi lwaMerari olwa pewa ayihe kumwe iilando omulongo niiyali. 

41-42Kevi ndyoka Aaisraeli ye li likola, iilando ayihe kumwe omilongo ne niihetatu 

pamwe niinapelo momidhingoloko dhayo oya pewa Aalevi. 

Aaisraeli taa kwata po evi 

43Osho Omuwa a pe Israel evi alihe ndyoka e li uvanekele oohekulu nokugana, e li ya 

pe. Sho ya mana oku li kwata po, oya tula mo. 

44Omuwa okwe ya kaleke mo nombili mevi alihe, naanaa ngaashi a adhika u 

uvanekele oohekulu. Kapwa li nando ogumwe maatondi yawo a vulu oku yi itakeka, 

oshoka Omuwa okwa pe Aaisraeli esindano okusinda aatondi yawo ayehe. 

45Omuwa okwa dhiginine euvaneko lye kehe a li u uvanekele oshigwana shaIsrael. 

JOSUA 22 

Josua ta tumine omazimo gokuuzilo kaandjawo 

1Nena Josua okwi ithana, aantu yomezimo lyaRuben, lyaGad netatazimo lyaManasse 

ya gongale. 

2Oye a ti kuyo: “Ne omwa tsakanitha ashihe shoka omumati gwOmuwa Moses e mu 

lombwele, mu shi ninge, nomwa vulika komalombwelo gandje agehe. 

3Ethimbo ndika alihe inamu ethela Aaisraeli yakweni. Ne omwa kala mwa dhiginina 

omalombwelo agehe gOmuwa Kalunga keni. 

4Ngashingeyi Omuwa Kalunga keni okwa kaleke yakweni nombili, ngaashi u 

uvaneke. Shuneni kaandjeni kevi ndyoka mwe li pewa komumati gwOmuwa Moses 

kuuzilo waJordan, li ninge lyeni. 

5Dhiginineni nawa ompango ndjoka Moses e mu lombwele: holeni Omuwa Kalunga 

keni, gwanitheni ehalo lye, vulikeni komalombwelo ge, gameni kuye, ne mu mu 

longele nomutima aguhe nomwenyo aguhe.” 

6-8Josua okwe ya shunitha kaandjawo nomayambeko nokwe ya lombwele: “Otamu 

shuna kaandjeni aayamba mu na iigunda yiimuna, iisiliveli, iingoli, iikushu, iiyela 

noonguwo odhindji. Topolelathaneni naanezimo yakweni mbyoka mwa yugu aatondi 

yeni.” Noya shuna ihe kaandjawo. Moses okwa adhika a pe etatazimo lyaManasse evi 

kuuzilo waJordan, ihe etata ekwawo olya li lya pewa evi kuuninginino waJordan 

pamwe nomazimo omakwawo. 

9Onkee Aareuben, Aagad nAamanasse kuuzilo oya shuna komagumbo. Oya thigi po 

oshihupe shAaisraeli muShilo mevi lyaKaanan noya yi kevi lyawo, evi lyaGilead, 

ndyoka ya taamba, ngaashi Omuwa a li a lombwele Moses. 

Oshiyambelo puJordan 

10Ezimo lyaRuben, lyaGad nolyaManasse kuuzilo sho ga thiki kuGelilot pomulonga 

Jordan, oga tungile ko oshiyambelo oshinene. 

11Oshihupe shAaisraeli osha kundana kutya Aareuben, Aagad nAamanasse kuuzilo 

oya tungu oshiyambelo puGelilot kombinga yahandika yaJordan. 

12Aaisraeli sho ye shi uvu, egongalo alihe lyAaisraeli olya gongala muShilo, ya ye 

kiita okukondjitha omazimo gokuuzilo. 

13Nena Aaisraeli oya tumu ko Pinehas, omwana gwomuyambi Eleasar, kAareuben, 

Aagad nAamanasse kuuzilo kevi lyaGilead. 

14Aawiliki omulongo oya yi pamwe naPinehas; mezimo kehe kuuninginino omwa zi 

omuwiliki gumwe, omukuluntu gwegumbo lyontumba lyomomaludhi. 

15Oye ya kevi lyaGilead kAareuben, Aagad nAamanasse kuuzilo 

16noye ya lombwele ya ti: “Omolwashike mwa ningi uuwinayi u thike mpono 

okuyona kuKalunga kaIsrael? Omwa tukulile Omuwa oshipotha, sho mwi itungile 

oshiyambelo shika! Nani ne itamu mu landula we? 

17Dhimbulukweni epogo lyetu puPeor, Omuwa sho a geelele oshigwana she nuuvu 

welega. Natango otatu ehamekwa kusho. Nani epogo ndyono inali gwana? 

18Otamu ka tinda oku mu landula natango? Ngele otamu tukulile Omuwa oshipotha 

ngashingeyi, ota ka geela kehe omuntu muIsrael. 

19Ngashingeyi nduno, ngele evi lyeni inali gwanena esimaneko, ileni kevi lyOmuwa, 

nkuka ku na etsalihangano. Indileni evi mokati ketu, ihe inamu tukulila Omuwa 

oshipotha ne inamu tu tukulila oshipotha, sho tamu itungile oshiyambelo shi ili shaa 

shi shoka shOmuwa Kalunga ketu. 

20Dhimbulukweni Ashan yaSera nkene a tindi okuvulika kelombwelo tali keelele 

iinima ya tokolelwa okuyonagulwapo; egongalo alihe lyaIsrael olye shi geelelwa. 

Ashan haye awike ngoka a si molweyono lye.” 

21Aareuben, Aagad nAamanasse kuuzilo oya yamukula aakuluntu yomagumbo 

gomomazimo gokuuninginino: 

22“Kalunga Omupangelinkondoawike! Oye Omuwa! Kalunga 

Omupangelinkondoawike! Oye Omuwa! Oye a tseya nokutya omolwashike twa ningi 

shika, tse notwa hala, nane wo mu shi tseye! Ngele otwe shi ningile oshipotha noinatu 

dhiginina okulandula Omuwa, nena ino tu pitika we okukala nomwenyo! 

23Ngele otwa tungu oshiyambelo mokwaavulika kOmuwa, tu lungunithile ko 

omidhidhindjambo nenge iikulyandjambo nenge tu ete po omakwatathanondjambo, 

nena Omuwa mwene ne tu geele. 

24Aawe! Otwe shi ningi ashike, oshoka otwa li twa tila nokutya konakuyiwa 

omaluvalo geni otaga vulu okulombwela ngoka getu: ‘Ne omu na shike nOmuwa, 

Kalunga kaIsrael? 

25Jordan okwe gu ningi ongamba pokati ketu nane Aareuben nAagad. Ne kamu na sha 

nOmuwa.’ Nena omaluvalo geni otaga vulu okukeelela omaluvalo getu, gaa galikane 

we Omuwa. 

26Onkee otwa tungu oshiyambelo, hakufikila ko omidhidhindjambo nenge 

oondjambo, 

27ihe okukala endhindhiliko pokati ketu nane, osho wo pokati komapipi ngoka tage tu 

landula, nokutya tse otwa hala shili okusimaneka Omuwa petsalihangano lye 

nomidhidhindjambo, oontselelandjambo nomakwatathanondjambo. Shika otashi 

keelele omaluvalo geni, gaa lombwele ngoka getu: ‘Ne kamu na sha nOmuwa.’ 

28Otwa dhiladhila, ngele shika tashi ka ningwa, nena omaluvalo getu otaga vulu 

okutya: ‘Taleni koshiyelekela shoshiyambelo shOmuwa sha tungwa kootatekulu. 

Kashi shi shokufikila omidhidhindjambo nenge oontselelandjambo, ihe osho 

endhindhiliko pokati ketu nane.’ 

29Tse inatu hala okutukulila Omuwa oshipotha nenge tu mu iteke ngashingeyi noku 

mu tungila oshiyambelo shi ili shomidhidhindjambo, shiikulyandjambo nenge 

shoontselelandjambo, kakele kaashoka shi li komeho getsalihangano.” 

30Omuyambi Pinehas naawiliki omulongo yoshigwana, ano aakuluntu yomagumbo 

gomomazimo gokuuninginino mboka ya li pamwe naye, oyu uvu ko shoka Aareuben, 

Aagad nAamanasse kuuzilo ya ti noya ngungumana. 

31Pinehas, omuna gwomuyambi Eleasar, okwa ti kuyo: “Nena otu shi shi kutya 

Omuwa oku li pamwe natse. Ne inamu mu tukulila nando oshipotha, onkee omwa 

hupitha Aaisraeli kondjahi yOmuwa.” 

32Nena Pinehas naawiliki oya laleke Aareuben nAagad muGilead e taa shuna 

kuKaanan kAaisraeli noye ya tseyithile ashihe. 

33Aaisraeli oya ngungumana noya hambelele Kalunga. Inaa dhiladhila we oku ka 

hinga iita, ya vunyagule po evi moka mwa tula Aareuben nAagad. 

34Aareuben nAagad oya ti: “Oshiyambelo shika osho onzapo kutseni atuheni kutya 

Omuwa oye Kalunga.” Noye shi luku “Onzapo”. 

JOSUA 23 

Josua ta laleke 

1Konima yethimbo ele okuza mpoka Omuwa sho a kalekele Aaisraeli nombili mokati 

kaatondi yawo, Josua, ngoka a li muukulupe uunene, 

2okwi ithana Aaisraeli ayehe, aakuluntu, aawiliki, aatokolihapu naambala yoshigwana 

nokwa ti kuyo: “Ngame onda kulupa ngashingeyi. 

3Omwa mono iinima ayihe Omuwa Kalunga keni e yi ningile iigwana mbika 

omolweni. Omuwa Kalunga keni okwe mu kondjele. 

4Ngame onda gandja komazimo geni evi lyiigwana ayihe mbyoka ya hupu po 

natango, li ninge eliko lyeni, ngashika wo evi lyiigwana ayihe mbyoka nda sindi 

okuza komulonga Jordan kuuzilo, sigo Efuta lyopokati kuuninginino. 



390 

 

Ombiimbeli Ondjapuki 
@ 2008, Bible Society in Namibia. 

 

 

 

 

5Omuwa Kalunga keni ote ya gamuna kune note ya tidha po mokuhuma ko kweni. 

Otamu ka kwata po evi lyawo, ngaashi Omuwa e li mu uvanekele. 

6Kotokeni ano, mu vulike kwaayihe mbyoka ya nyolwa membo lyompango yaMoses. 

Inamu hunutha po nando okantoko kamwe kayo, 

7mwaa kwatathane naantu mbaka ye li mokati keni nenge mu ithane iikalunga yawo 

nokugana komadhina gayo nenge okusimaneka iikalunga mbyoka nokwiinyongamena 

kuyo. 

8Gameni kOmuwa, ngaashi mwa kala sigo onena. 

9Omuwa okwa tidha po iigwana iinene niinankondo, ngaashi mwa humu ko nokapwa 

li shimwe sha vulu oku mu itakeka. 

10Kehe ngoka gwomune ota vulu okukukumitha aalumentu eyuvi, oshoka Omuwa 

Kalunga keni ote mu kondjele, ngaashi u uvaneke. 

11Kotokeni ano, mu kale mu hole Omuwa Kalunga keni. 

12Ihe ngele tamu ningi aahethi e tamu vundakana niigwana mbika ya hupile mokati 

keni e tamu hokanathana nayo, 

13nena kaleni mu shi shi kutya Omuwa ite ke mu tidhila po we iigwana mbika 

mokuhuma ko kweni. Nena otayi ka ninga emakelo, elulo nekelo lyeni, ongaashi 

ongola tayi tapata moombunda dheni nenge uuyagaya momeho geni, sigo mwa hulu 

po amuhe mevi ndika ewanawa Omuwa Kalunga keni e li mu pe. 

14“Ngashingeyi etembu lyandje olya hedha popepi. Kehe gumwe gwomune oku shi 

shi momutima gwe nomomwenyo gwe kutya Omuwa Kalunga keni okwe mu pe 

iinima ayihe iiwanawa mbyoka e yi mu uvanekele. Okwa gwanitha euvaneko kehe e li 

uvaneke; kape na nando olimwe lya gwile pohi. 

15Ihe ngaashi a dhiginine euvaneko kehe ndyoka e li mu uvanekele, osho wo ta ka 

tsakanitha iihuna ayihe, 

16ngele itamu dhiginine ehangano ndyoka Omuwa Kalunga keni e mu uthile, mu li 

dhiginine. Nongele tamu longele iikalunga noku yi simaneka, nena ote mu geele 

muupyundjahi we, nanziya itapu hupu nando ogumwe mevi ndika ewanawa e li mu 

pe.” 

JOSUA 24 

Josua tu uvithile oshigwana muShekem 

1Josua okwa gongele omazimo agehe gaIsrael puShekem. Okwi ithana aakuluntu, 

aawiliki, aatokolihapu naambala yaIsrael, oyo noya holoka miipathi yaKalunga. 

2Josua okwa ti koshigwana ashihe: “Omuwa Kalunga kaIsrael ota ti: ‘Nalenale 

oohokulu oya li ya kala handiyaka yomulonga Eufrat noya simaneke iikalunga. 

Gumwe gwawo oTera, he yaAbraham naNahor. 

3Nena onda kutha hokulu Abraham handiyaka yaEufrat nonde mu enditha a taakana 

evi alihe lyaKaanan. Onde mu pe oluvalo olwindji. Onde mu pe Isak, 

4naIsak onde mu pe Jakob naEsau. Esau onde mu pe evi lyokoondundu dhaEdom, li 

ninge eliko lye, ihe hokulu Jakob noyana oya yi kuEgipiti. 

5Konale onda ka tuma Moses nAaron nonda tumine Egipiti uudhigu uunene. Ihe onde 

mu tembudha mo. 

6Onda tembudha oohokulu muEgipiti, nAayegipiti oye ya landula nomatembakwiita 

naakawilinkambe. Ihe oohokulu sho ye ya pEfuta etiligane, 

7oya kugile ndje onkugo, ndi ya kwathe, nonda tula omilema pokati kawo 

nAayegipiti. Onda wayulile Aayegipiti efuta nonde ya li omeya. Omu shi shi shoka 

nda ningile Aayegipiti. “ ‘Omwa kala mombuga ethimbo ele. 

8Nena onde mu eta mevi lyAayamori, mboka ya kala kuuzilo waJordan. Oye mu 

kondjitha, ihe onde ye mu sinditha. Omwa kutha po evi lyawo, nonde ya yonagula po 

komeho geni. 

9Nena omukwaniilwa gwaMoab, Balak yaZippor, okwe mu kondjitha. Okwa tumu 

elaka kuBileam yaBeor, e mu thinge. 

10Ihe ngame inandi pulakena nando Bileam, onkee okwe mu yambeke, nonde mu 

yululula kuBalak. 

11Omwa tokola Jordan nomwe ya kuJeriko. Aalumentu yaJeriko oye mu kondjitha, 

ngashika wo Aayamori, Aaperesi, Aakaanana, Aaheti, Aagirgashi, Aahevi nAayebusi. 

Ihe onde ye mu sinditha ayehe. 

12Onda tumu omambonzi ge mu tetekele noga tidha po aakwaniilwa mbeyaka yaali 

Aayamori. Shika inashi ningwa komagongamwele geni nokomatati geni. 

13Onde mu pe evi ndyoka inaamu li kokola, niilando mbyoka inaamu yi tunga. 

Ngashingeyi omo mu li tamu li omandjembele gomiviinu ndhoka inaamu dhi tsika, 

nomu na ooholivi dhomiti inaamu dhi kuna.’ ” 

14Josua okwa tsikile: “Ngashingeyi nduno simanekeni Omuwa noku mu longela 

mevuliko nomuudhiginini. Mangulukeni kiikalunga mbyoka oohokulu ye yi simaneke 

muMesopotamia nomuEgipiti, mu longele Omuwa awike. 

15Ngele inamu hala okulongela Omuwa, tokoleni nena ndjika ngoka tamu longele; 

ongele iikalunga yoohokulu yomuMesopotamia nenge mbyoka yAayamori mboka 

mwa kala mevi lyawo. Ihe ngame negumbo lyandje, tse otatu longele Omuwa.” 

16Oshigwana osha yamukula: “Katu na mpoka tatu etha Omuwa, tse tu longele 

iikalunga. 

17Omuwa Kalunga ketu okwa tembudha ootate natse muupika womuEgipiti, otse 

notwa mono iinyengandunge mbyoka a ningi. Oye e tu gamene shaa mpoka twa yi 

mokati kiigwana ayihe mbyoka twa pitilile. 

18Sho twe ya mevi ndika, Omuwa okwa tidha po Aayamori ayehe ya kala mpaka. 

Onkee natse wo otatu longele Omuwa, oshoka oye Kalunga ketu.” 

19Josua okwa ti koshigwana: “Ihe itamu vulu okulongela Omuwa, oye Kalunga 

omuyapuki noita dhimi po oondjo dheni. Ita vulu okwiidhidhimikila ookalunga yalwe, 

20nongele tamu mu etha, mu longele iikalunga yiigwana mbyoka, nena ote mu 

pilukile e te mu geele. Ote mu thekeke po, nonando okwa li nale omwaanawa kune.” 

21Oshigwana osha ti kuJosua: “Aawe! Otatu longele Omuwa.” 

22Josua okwa ti kuyo: “One oonzapo kune yene moshinima shika, sho mwa hogolola 

okulongela Omuwa.” Oya yamukula ya ti: “Eeno, osho tu li.” 

23Okwa ti: “Etheni nduno iikalunga yiigwana mbyoka, ne mu igandje mevuliko 

kOmuwa, Kalunga kaIsrael.” 

24Oshigwana osha yamukula Josua: “Tse otatu longele Omuwa Kalunga ketu. Otatu 

vulika kiipango ye.” 

25Onkee esiku ndyoka Josua okwa ningi ehangano noshigwana nokwe ya pele 

muShekem iipango nomautho, ye ga landule. 

26Josua okwa nyola iipango mbika membo lyompango yaKalunga. Nena okwa kutha 

emanya enene e te li dhike momwandi gwopuuyapuki wOmuwa. 

27Okwa ti koshigwana ashihe: “Emanya ndika otali kala onzapo yetu. Olyu uvu 

oohapu adhihe ndhoka Omuwa e dhi tu lombwele. Olyo onzapo yoku mu pangula, 

ngele otamu tukulile Kalunga keni oshipotha.” 

28Nena Josua okwa laleke oshigwana, noya shuna kehe gumwe koshitopolwa shezimo 

lye. 

Josua naEleasar taa si 

29Konima yaambika omumati gwOmuwa Josua yaNun okwa sile muukulupe wepipi 

lyomimvo ethele nomulongo. 

30Oye mu fumvike mevi lye mwene puTimnat Sera mevi lyokoondundu dhaEfraim 

kuumbangalantu wondundu Gaash. 

31Josua manga a li e na omwenyo, oshigwana shaIsrael osha longele Omuwa. Osho 

sha li pethimbo lyaawiliki ayehe mboka ya li ya mono yo yene shoka Omuwa e shi 

ningile Israel. 

32Iipongo yaJosef, mbyoka Aaisraeli ye yi etelele okuza nayo kuEgipiti, oye yi 

fumvike puShekem, meyana ndyoka Jakob e li landele niimaliwa yiisiliveli ethele 

limwe kaana yaHamor, he yaShekem. Eyana ndika olya ningi eliko lyoluvalo 

lwaJosef. 

33Eleasar lyAaron okwa mana oondjenda nokwa fumvikwa puGibea, oshilando 

shomevi lyokoondundu dhaEfraim shoka sha adhika sha pewa omwana Pinehas. 

AATOKOLIHAPU 

AATOKOLIHAPU 1 

Ezimo lyaJuda naSimeon taga kwata Adonibesek 

1Josua sho a si, oshigwana shaIsrael osha pula Omuwa sha ti: “Olini po lyomomazimo 

getu tali yi tango, li ka homone Aakaanana?” 

2Omuwa okwa yamukula a ti: “Ezimo lyaJuda olyo nali ye tango. Otandi li pe 

epangelo lyevi.” 

3Aantu yaJuda oya lombwele aantu yaSimeon: “Ileni, tu ka kondjitheni Aakaanana, tu 

ya kuthe omikunda dhetu. Opo ihe tatu ke mu kwathela kombinga yeni.” Osho ngaaka 

aantu yaSimeon 

4naJuda oya yi pamwe molugodhi. Omuwa okwe ya sinditha Aakaanana nAaperesi 

noya dhenge aalumentu omayuvi omulongo puBesek. 

5Oya tsakaneke Adonibesek noye mu kondjitha. 

6Okwa fadhuka po, ihe oye mu tidha e taye mu kwata, oye mu tete omilumenwe 

dhokiikaha nodhokoompadhi. 

7Adonibesek okwa ti: “Aakwaniilwa omilongo heyali ya li ya tetwa ngeyi, oya toola 

uundjagumuke kohi yoshitaafula shandje. Ngashingeyi Kalunga okwa ningile ndje, 

ngashi nde ya ningile.” Okwa falwa kuJerusalem, nkoka a manene oondjenda. 

Ezimo lyaJuda tali lala Jerusalem naHebron 

8Aalumentu Aajuda oya matukile Jerusalem noye shi sindi. Oya dhipaga aantu 

noshilando ye shi tomeke omulilo. 

9Oya tsikile okukondjitha Aakaanana mboka ya kala koondundu, kiikulundundu 

yoponyonga yadho nokombinga yokuumbugantu ihaaku lokwa. 

10Oya homona Aakaanana ya kala muHebron haku tiwa Kiriatarba. Nkoka oya sindi 

oludhi lwaSheshai, Ahiman naTalmai. 

Otniel ta lala oshilongo shaDebir 

(Jos 15:13-19) 

11Okuza nkoka Aajuda oya matukile oshilongo shaDebir shi ithanwa Kiriat Sefer. 

12Gumwe gwomuyo haku tiwa Kaleb, okwa ti: “Omulumentu ngoka ta tompola 

okusinda Kiriat Sefer, otandi mu pe omumwandje omukadhona Aksa, e mu hokane 

po.” 

13Otniel yaKenas, omuna gwondenge yaKaleb, okwe shi sindi; osho ngaaka Kaleb 

okwe mu pe omwana Aksa, a ninge omukadhi. 

14Mohango Otniel oku ulumike omukadhi, i indile he epya. Aksa okwa londoloka 

kokasino ke, naKaleb okwe mu pula sho a hala. 

15Okwa yamukula: “Onda hala omithima dhimwe dhomeya. Evi ndyoka we li pe ndje, 

oli na enota.” Nena Kaleb okwe mu pe omatope gokiiheke noonyombo 

dhomomadhiya. 

Esindano lyezimo lyaJuda naBenjamin 

16Oluvalo lwahemweno yaMoses, Aakeni, oya zi pamwe naantu yaJuda kuJeriko, 

oshilando shomilunga, noya yi moshilongo sha hekulu muumbugantu waArad 

muJuda. Hwiya oya tula mokati kAayamaleki. 

17Aantu yaJuda ya yi pamwe naantu yaSimeon e taa sindi Aakaanana mboka ya kala 

moshilando Zefat. Oya thingi oshilando noye shi hanagula po e taye shi luku Horma. 

18-19Omuwa okwa kwatha aantu yaJuda e taa lala evi lyokoondundu. Ihe inaa lala 

manga Gaza, Ashkelon nenge Ekron nuushiinda wayo. Aantu mboka ya kala 

komunkulo gwefuta, oya li ye na omatembakwiita giiyela, onkee aantu yaJuda ya 

nyengwa oku ya tidha mo. 

20Palombwelo lyaMoses Hebron osha pewa Kaleb, ngoka a tidha mo omazimo gatatu 

goluvalo lwaAnak. 

21Ihe aantu yezimo lyaBenjamin inaa tidha mo Aayebusi ya li muJerusalem. Aayebusi 

noya kala pamwe naantu yaBenjamin muJerusalem, sigo onena. 

Aaefraim nAamanasse taa lala Betel 

22-23Ezimo lyaEfraim nolyaManasse oga yi ga ka matukile Betel haku tiwa Lus. 

Omuwa okwe ya kwatha. Oya tumu oondaadhi moshilando, 

24ndhoka dha adha omulumentu ta zi moshilando nodha ti: “Tu ulukila, nkene 

moshilando hamu yiwa, opo twaaye ku ningile nando uuwinayi washa.” 

25Okwe ya ulukile, naantu yaEfraim nAamanasse oya dhipaga shaa ngoka moshilando 

kakele komulumentu ngoka naangandjawo. 

26Konima okwa tembukile kevi lyAaheti e ta tungile ko oshilando e te shi luku Lus, 

nolya ningi ngaaka edhina lyasho. 

Aantu mboka inaa tidhwa po kAaisraeli 

27Aamanasse inaa tidha po nando aantu mboka ya li ya kala miilando Betshan, 

Taanak, Dor, Jibleam, Megiddo nomuushiinda wayo. Aakaanana oya kala ko. 

28Aaisraeli sho ya tana, oya thiminike po Aakaanana, ye ya longele, onkee inaye ya 

tidha po we. 

29Aaefraim inaa tidha po Aakaanana mboka ya li muGeser, onkee Aakaanana ya kala 

pamwe nayo. 

30Aasebulon inaa tidha po aantu ya li miilando Kitron naNahalal, nosho Aakaanana ya 

kala puyo. Aasebulon noye ya thenyenene kongundhi, ye ya longele. 

31Aayaser inaa tidha po aantu ya li miilando Akko, Sidon, Ahlab, Aksib, Helba, Afek 

naRehob. 

32Aayaser oya kala mokati kAakaanana, oshoka inaye ya tidha mo. 

33Aanaftali inaa tidha po aantu ya li miilando Bet Shemesh naBetanat. Aanaftali oya 

kala mokati kAakaanana, ihe oye ya thiminike, ye ya longele. 

34Aayamori oya thiminike Aadan, ya tembukile kevi lyokoondundu, noinaye ya 

pitikila, ya ye polushandja. 

35Aayamori oya kala muAjalon, Shaalbim nokondundu Heres. Ihe Aaefraim 

nAamanasse oye ya thiminikile melelo lyawo e taye ya thiminike, ye ya longele. 

36Oshilongo shAayamori osha li sha taandela okuza kondundu Akrabbim, tashi uka 

kuuzilombangalantu wondundu Sela. 

AATOKOLIHAPU 2 

Omuyengeli gwaKalunga puBokim 

1Omuyengeli gwOmuwa okwa zi kuGilgal u uka kuBokim e ta ti kAaisraeli: “Onde 

mu tembudha muEgipiti nonde mu eta mEvi lyeuvaneko nde li uvanekele oohokulu. 

Onda tile: ‘Ngame itandi etha okuhangana nane. 

2One kamu na okuhangana nando naantu ya kala mevi ndika. Omayambelo gawo ga 

mbonyagulii po.’ Ihe inamu ninga shoka nde mu lombwele. Omwa ningi naanaa 

shoka inaashi pitikwa. 

3Onkee tii mu lombwele ngashingeyi kutya kandi na mpoka ne tidha po we aantu 

mbaka mondjila yeni. Oyo aatondi yeni, niikalunga yawo otayi ningi epundukitho 

lyeni.” 

4Omuyengeli sho a popi ndhika, oshigwana ashihe shaIsrael osha tameke okulila. 

5Onkee ehala ndyoka lyi ithanwa Bokim. Oko nkoka ya yambele Omuwa omayambo. 

Eso lyaJosua 

6Josua nokwe etha Aaisraeli, ya ye shaa ngoka nondjila ye, nomuntu kehe okwa ka 

lala oshitopolwa she shomevi. 

7Manga Josua a li e na omwenyo, aantu oya longele Omuwa, nokonima yeso lye oya 

tsikile ngaaka molwaawiliki mboka ya li ya mono iilongankondo yOmuwa e yi 

ningile Israel. 

8Omupiya gwOmuwa Josua yaNun okwa mana oondjenda muukokele womimvo 

ethele nomulongo. 



396 

 

Ombiimbeli Ondjapuki 
@ 2008, Bible Society in Namibia. 

 

 

 

 

9Okwa fumvikwa mepya lye puTimnat Sera mevi lyokoondundu dhaEfraim 

kuumbangalantu wondundu Gaash. 

10Epipi lye alihe olya mana oondjenda, nepipi lya landula olya dhimbwa Omuwa 

naashoka a ningile Israel. 

Israel te etha elongelokalunga 

11Oshigwana shaIsrael osha yono kOmuwa nosha tameke okulongela ooBaal. 

12Oye etha elongelokalunga okulongela Kalunga koohekulu, Kalunga ngoka e ya 

tembudha muEgipiti, noya tameke okulongela iikalunga, iimenka yaantu 

yopuushiinda wawo. Oye yi inyongamene nosho ngeyi ya geyitha Omuwa. 

13Oye etha okulongela Omuwa noya longele ooBaal nooAstarte. 

14Omuwa nokwa pindjile Aaisraeli nokwe etha aaponokeli, ye ya matukile noku ya 

yuga. Okwe etha aatondi ayehe ye ya kunduka, ye ya gwililile po. Aaisraeli noinaa 

vula we okwiipopila. 

15Ethimbo kehe ya yi molugodhi, Omuwa okwe ya gamuka, ngaashi naanaa a tile. 

Oya li ya lulilwa. 

16Onkee ano Omuwa okwe ya penduthile aawiliki mboka ye ya mangulula 

maaponokeli. 

17Ihe Aaisraeli inaa vulika kaawiliki yawo. Israel okwa li kee na uudhiginini 

wokudhiginina Omuwa nokwa longele iikalunga yilwe. Oohekulu oya li ya vulika 

kiipango yOmuwa, ihe epipi epe olye shi etha po. 

18Uuna Omuwa a gandja kuIsrael omuwiliki, Omuwa okwa li a hala oku mu kwatha 

nokumangulula aantu miikaha yaatondi yawo. Oya kala nawa, manga omuwiliki e na 

omwenyo. Omuwa okwa li a hala oku ya sila ohenda, oshoka oya kugu muupyu 

womahepeko nowomalwa gawo. 

19Uuna omuwiliki a si, aantu oya shuna kuukulu wawo noyi inyateke ye vule 

oohekulu. Oya li ya hala okusimaneka nokulongela iikalunga noya tindi okweetha 

oondjila dhawo oombwinayi. 

20Ndele Omuwa okwa li a geele Israel e ta ti: “Aantu mbaka oya yono ehangano 

ndyoka nda lombwele oohekulu, ye li dhiginine. Sho inaa vulika kungame, 

21itandi tidha po nande oshigwana shimwe shomwaambyoka ya hupile ko, sho Josua a 

si. 

22Otandi yi longitha okuulukila Aaisraeli, ngele ya hala okulandula oondjila dhandje, 

ngaashi oohekulu ya ningi, nenge aawe.” 

23Osho Omuwa a pitikile iigwana mbika, yi hupe ko. Ine yi gandja miikaha yaJosua 

noine yi tidhitha mo mbala konima yeso lye. 

AATOKOLIHAPU 3 

Iigwana mbyoka ya hupile moshilongo 

1Omuwa okwe ethele iigwana yimwe mevi, a makele Aaisraeli mboka inaa pitila 

miita muKaanan. 

2Okwe shi ningi ashike, opo a longe epipi kehe lyAaisraeli okuhinga iita, unene tuu 

mboka inaaya kondja nkene ya valwa. 

3Osho mevi mwa kala iilando itano yAafilisti, Aakaanana ayehe, Aasidoni nAahevi 

mboka ya kala koondundu dhaLibanon okuza kondundu Baal Hermon sigololo eelo 

lyaHamat. 

4Oyo ya li emakelo lyaIsrael okutala tuu, Israel ngele ota vulika kiipango mbyoka 

Omuwa e yi pele oohekulu ya pitile muMoses. 

5Ano Israel okwa kala mokati kAakaanana, Aaheti, Aayamori, Aaperesi, Aahevi 

nAayebusi. 

6Oya hokanathana naantu yiigwana mbyoka e taa longele iikalunga yawo. 

Otniel 

7Oshigwana shaIsrael osha dhimbwa Omuwa Kalunga kasho. Oya yono kuye e taa 

longele iikalunga yaBaal naAsheera. 

8Omuwa a geele Israel e te etha omukwaniilwa Kushan Rishataim gwaMesopotamia 

oku ya sinda noku ya pangela omimvo hetatu. 

9Nena Aaisraeli oya kugu kOmuwa nokwe ya tumine ekanda ndyoka lye ya 

mangulula. Oye nee Otniel, omuna gwondenge yaKaleb Kenas. 

10Ombepo yOmuwa ye mu lambele e ta ningi omuwiliki muIsrael. Otniel okwa yi 

kiita, Omuwa nokwe mu sinditha omukwaniilwa gwaMesopotamia. 

11Oshilongo sha kala mevululuko omimvo omilongo ne, opo nduno Otniel a mana 

oondjenda dhe. 

Ehud 

12Oshigwana shaIsrael osha yonununa ishewe kOmuwa. Molwashika Omuwa okwa 

nkondopaleke Eglon, omukwaniilwa gwaMoab, e vule Israel. 

13Eglon okwa hangana nAayammoni nAayamaleki. Oya dhenge Israel e taa sindi 

Jeriko, oshilando shomilunga. 

14Eglon okwa pangele Aaisraeli omimvo omulongo nahetatu. 

15Nena Aaisraeli oya kugu kOmuwa nokwe ya tumine omulumentu, e ya mangulule. 

Oye Ehud, omulumentu gwolumoho, omuna gwaGera, mezimo lyaBenjamin. 

Oshigwana shaIsrael osha tumu Ehud komukwaniilwa Eglon gwaMoab e na 

ombalagelo yomukwaniilwa. 

16Ehud okwi ihambulile omwele gwa tsa e gu zala miiteta kombinga yokolulyo. 

17Okwa kutha omagano gaEglon, ngoka a li omunenenene. 

18Ehud sho e mu pe omagano, okwa lombwele aalumentu mboka ya li ya humbata 

omagano, ya shune kegumbo. 

19Ehud mwene okwa galukile piihongwamenka mbyoka ya li muGilgal a shuna 

kuEglon e ta ti: “Nkeyama, ondi na oshiholekwa okukundathana nangoye.” 

Omukwaniilwa okwa lombwele aapiya ye: “Natu ikalele.” Ayehe noya zi mo. 

20Omukwaniilwa manga a kuutumba metala mezile lyaalofu, Ehud okwa yi kuye e ta 

ti: “Ondi ku nine elaka lya zi kuKalunga.” Omukwaniilwa okwa thikama po. 

21Ehud okwa hiti olumoho lwe miiteta kombinga yokolulyo e ta homonona mo 

omwele e te gu mbwangula mela lyaEglon. 

22Omwele aguhe gwa ningine mo noshikwatelo, oofu nodha mbathuka mo. Ehud ine 

gu kutha mo, ogwa mbandukile kombunda. 

23Nena Ehud okwa piti mo e edhile omiyelo noku dhi pata 

24e ta yi. Aapiya sho ye ya, oya mono omiyelo dha patwa. Oya dhiladhila, 

omukwaniilwa omo e li owala moshinyanga shokombanda kokandjugo. 

25Oya tegelele, ngaashi taa dhiladhila, ihe sho inee egulula omiyelo, oya kutha 

iipatululo noya patulula. Oya adha omukwaniilwa a kangawala a sa, a lala polupanda. 

26Ehud okwa yi nale, manga ya tegelela. A pitilila nale iihongwamenka. Onkee a 

fafagula sigo oSeira. 

27Sho a thiki kevi lyokoondundu dhaEfraim, okwa hiki epoli, i ithane Aaisraeli kiita. 

Nena okwe ya kwatele komeho ya kuluka ya zi koondundu. 

28Okwa ti: “Landulii ndje! Omuwa okwe mu pe esindano, mu sinde aatondi yeni 

Aamoabi.” Osho ngaaka oya landula Ehud e taa kwata ehala mpoka Aamoabi ya li ye 

na okutaaguluka omulonga Jordan noinaa pitika nando omuntu gumwe a taaguluke. 

29Uuna ndoka oya dhipaga aakwiitalela Aamoabi konyala omayuvi omulongo; inapu 

hupa nondhi. 

30Uuna ndoka Aaisraeli oya sindi Moab, moshilongo nomwa kala ombili omimvo 

omilongo hetatu. 

Shamgar 

31Omuwiliki a landula ko oye Shamgar, omuna gwaAnat, ngoka a mangulula Israel, 

sho a dhipaga Aafilisti omathele gahamano negonga. 

AATOKOLIHAPU 4 

Debora naBarak 

1Ehud sho a si, oshigwana shaIsrael osha yono ishewe kOmuwa. 

2Osho Omuwa e ya gandja miikaha yaJabin, omukwaniilwa Omukaanani, ngoka a li 

ta pangele muHazor. Ondjayi yetangakwiita lye oSisera, ngoka a kala muHaroshet 

shaakwiilongo. 

3Jabin okwa li e na omatembakwiita omathele omugoyi nokwa tyakalekele Aaisraeli 

omimvo omilongo mbali. Oshigwana shaIsrael nosha pula ekwatho kOmuwa. 

4Nena Debora, mukadhaLappidot, okwa li omuhunganeki nokwa li ta wilike Aaisraeli 

pethimbo ndyoka. 

5Okwa li ha kuutumba momulunga gwontumba pokati kaRama naBetel mevi 

lyokoondundu dhaEfraim, nAaisraeli oya yi kuye, e ya tokolele oohapu. 

6Esiku limwe okwa tumu Barak, omuna gwaAbinoam a zi koshilando Kedesh 

muNaftali e ta ti kuye: “Omuwa Kalunga kaIsrael ota gandja elombwelo ndika: 

‘Kutha aalumentu omayuvi omulongo momazimo gaNaftali nogaSebulon, u ya fale 

kondundu Tabor. 

7Otandi eta Sisera, ondjayi yetangakwiita lyaJabin, e ku kondjithe pomulonga Kishon. 

Ote ke ya nomatembakwiita giiyela naakwiita ye, ihe otandi mu gandja miikaha 

yoye.’ ” 

8Barak okwa yamukula a ti: “Otandi yi ashike, ngele to yi nangame, ihe ngele ito yi 

nangame, nangame wo itandi yi ko.” 

9Debora a yamukula: “Eeno, onawa, otandi yi nangoye, ihe esimano lyesindano itali 

ka ninga lyoye, oshoka Omuwa ota gandja Sisera miikaha yomukiintu.” Okuza mpoka 

Debora naBarak oya thikama e taa yi kuKedesh. 

10Barak okwi ithana ezimo lyaNaftali nolyaSebulon kuKedesh, naalumentu omayuvi 

omulongo oye mu landula. Debora okwa yi pamwe naye. 

11Pokati mpoka Heber Omukeni okwa dhike otenda ye puKedesh popepi nomwandi 

puZaanannim. Okwa li a tembuka pAakeni yalwe yomoluvalo lwaHobab, suwala 

yaMoses. 

12Sisera sho u uvu kutya Barak okwa londa kondundu Tabor, 

13okwi ithanene kuye omatembakwiita ge giiyela omathele omugoyi naalumentu 

ayehe nokwe ya tumu ya zi muHaroshet-shaakwiilongo, ya ye komulonga Kishon. 

14Nena Debora okwa ti kuBarak: “Unduka! Omuwa ote ku wilike! Nena ota gandja 

Sisera miikaha yoye.” Osho ngaaka Barak a kuluka ta zi kondundu Tabor pamwe 

netanga lye lyaalumentu omayuvi omulongo. 

15Barak sho e ya mbolokotele netanga lye, Omuwa okwa vundakanitha Sisera pamwe 

nomatembakwiita ge agehe naakwiita ye. Sisera a nuka metemba lye e ta yi ontuku. 

16Barak okwa tidhagana omatembakwiita netangakwiita, sigo oHaroshet-

shaakwiilongo, netangakwiita lyaSisera alihe olya dhipagwa; inapu hupa nondhi. 

17Sisera okwa matukile motenda yaJael, mukadhaHeber Omukeni, oshoka 

omukwaniilwa gwaHazor Jabin okwa li e na ombili negumbo lyaHeber. 

18Jael okwa piti mo, a tsakaneke Sisera e ta ti kuye: “Ila mo, tatekulu, ila motenda 

yandje. Ino tila.” Osho ngaaka a yi mo, nomukulukadhi okwe mu holeke e mu 

gumbika omulapi. 

19Sisera okwa ti kuye: “Kwatha ndje omeya, onda kangala.” Jael okwa siikulula 

ombago yomahini e te mu pe, a nwe, nokwe mu siikile ishewe. 

20Nena Sisera okwe mu lombwele: “Ka thikame posheelo shotenda, nongele taku zi 

omuntu te ku pula ta ti, olye e li mo muno, tya aawe, kamu na muntu.” 

21Sisera okwa li a tatuka ontulo nokwa kwatwa koomposi. Nena Jael okwa kutha 

ohamala nomboha yotenda e ta nyootoka u uka kuye nokwe mu dhipaga 

nokumbambalela omboha pombandu ye e tayi mbathuka kombinga onkwawo e tayi yi 

mevi. 

22Barak sho e ya ta kongo Sisera, Jael okwe ke mu tsakaneka e ta ti kuye: “Ila, ndi ku 

ulukile omulumentu ngoka to kongo.” Osho a yi mo pamwe naJael nokwa adha Sisera 

a kangawala a sa nomboha ye mu ndjikwa momutse. 

23Esiku ndyoka Kalunga okwa pe Aaisraeli esindano, sho ya sindi Jabin, 

omukwaniilwa Omukaanani. 

24Oya li taye mu thininike nokuthininika, sigo ye mu thekula po. 

AATOKOLIHAPU 5 

Ondjimbo yaDebora naBarak 

1Esiku ndyoka Debora naBarak yaAbinoam oyi imbi eimbilo ndika taa ti: 

2Hambeleleni Omuwa! Aaisraeli oya li yu uthilwa okukondja;  aantu oya zimine 

nenyanyu. 

3Pulakeneni, ne aakwaniilwa! Pakalekeni omakutsi, ne aapangeli! Ngame otandi imbi, 

otandi hiki okahumba tandi shi ningile Omuwa, Kalunga kaIsrael. 

4Omuwa, sho wa zi koondundu dhaSeir, sho wa zi komikuma dhaEdom, evi olya 

kakama, nomvula oya puuka ya zi mealelo. Eeno, omeya oga pooka ga zi miikogo. 

5Oondundu dha kakama koshipala shOmuwa gwaSinai, okoshipala shOmuwa, 

Kalunga kaIsrael. 

6Muuyuni waShamgar yaAnat, momasiku gaJael, iiyendo yoongamelo inayi taakana 

we evi, naayendanandjila oye ende moondjila dha kunkula. 

7Debora, iilando yaIsrael ya thikama ye ethiwa;  oya kulumana yi li omupulungundju, 

sigo we ya, sigo wa uluka ko ngaashi yina yaIsrael. 

8Mevi omwa kala nduno iita, sho Israel a hogolola iikalunga. Ihe momayuvi omilongo 

ne gaalumentu muIsrael inamu monika ngoka e na oshikandekitho nenge egonga. 

9Omutima gwandje gwa gama kaakwatelikomeho yaIsrael, gwa pamba kaantu mboka 

ya zimine nenyanyu. Hambeleleni Omuwa! 

10Shi hokololeni, ne mboka mwa londa kuusino uutokele, one mboka mwa kuutumba 

piithala, nane mboka tamu lyanga akuhe. 

11Pulakeneni! Ewi lyombuyagano tali ziilile komadhiya, ndjoka tayi hokolola 

omasindano gOmuwa, omasindano gaantu ye Aaisraeli! Nena aantu yOmuwa otaa 

katuka taa zi miilando yawo. 

12Wilika, Debora! Kwata komeho! Wilika! Imba eimbilo! Wilika! Thikama, Barak 

yaAbinoam, kwatela komeho oonkwatwa dhoye! 

13Nena aainekelwa oye ya kaawiliki yawo;  aantu yOmuwa oye ya kuye yi 

ilongekidha okukondja. 

14Oya zi kuEfraim yu uka molusilu, handiyaka yaBenjamin naantu ye. Aawiliki oya zi 

kuMakir, oondjayi odha koloka kuSebulon. 

15Aawiliki yaIssaskar oye ya pamwe naDebora;  eeno, Issaskar okwe ya ndele 

naBarak wo, noye mu landulile molusilu. Ihe ezimo lyaReuben olya li lya limbililwa;  

inaa vula okutokola, ngele otaye ya. 

16Omolwashike ya kala handiyaka pamwe noonzi, taa pulakene aasita taa ithana 

iigunda yoonzi? Eeno, ezimo lyaReuben olya li lya limbililwa;  inaa vula okutokola, 

ngele otaye ya. 

17Ezimo lyaGad olya kala kuuzilo waJordan, nezimo lyaDan olya thigala petulilo 

lyoosikepa. Ezimo lyaAser olya kala komunkulo, olya thigala pooha dhefuta. 

18Ihe aantu yaSebulon noyaNaftali oya hupula oomwenyo dhawo melundu 

lyolugodhi. 

19PuTaanak, pomulonga gwaMegiddo, aawa oye ya, opo ya kondje, aawa yaKaanan 

oya kondjo, ihe inaa hakana nando oshisiliveli. 

20Oonyothi odha kondjo okuza kealelo, nkene dha taakana egulu, odha kondjitha 

Sisera. 

21Efundja lyomuKishon olye ya kungulula po — epomboloko lyomulonga Kishon. 

Otii ka katuka, te katuka ndi na omatha! 

22Nena uukambe otau ya tau lapata tau lyata evi nomakondo gawo. 

23Omuyengeli gwOmuwa okwa ti: “Thingeni Meros, aantu yaahoka naa thingwe, naa 

thingwe. Yo inaye ya okukwatha Omuwa, okukondjela Omuwa mengathithi lye.” 

24Omukiintu omunelagwelela oJael, omukadhaHeber Omukeni — omukiintu 

omunelagwelela oye ngoka e li mootenda. 

25Sisera okwe mu indile omeya, ihe okwe mu pe omahini;  okwe mu etele omoosi 

mombago yuuzeko. 

26Moshikaha shimwe oku na omboha yotenda nomoshikwawo ohamala;  okwa 

mokola Sisera e ta tatula olukwe lwe;  oku ulula omutse gwe. 

27Sisera okwa ongotele pevi, okwa gu e ta kangawala a tya thilu poompadhi dhaJael. 

Eeno, opoompadhi dhe a ongotele e ta gu;  a gwile pevi a sa thilu. 

28Yina yaSisera okwa talele mekende a kwidhidhikwa kiitenda ya tatakana. 

“Omolwashike etemba lye lya tokelwa ngeyi?” osho a pula. “Omolwashike uukambe 

we itaau endelele okugaluka?” 

29Ookanee ke aanandunge oye mu yamukula, nokwe endulula oohapu dhawo a ti: 

30“Otaa kwata owala omakumbu nokwiitopolela, omukwiita kehe ota yi 

nomukadhona gumwe nenge yaali, iihakanwa yiiyata yuuzeko oyaSisera, iisaali ya 

nyonyombwa oyomothingo yomunyekadhi.” 

31Omuwa, aatondi yoye ayehe naa se ngaaka, ihe aaholike yoye naa yele ongetango 

tali piti. Moshilongo nomwa li ombili ethimbo lyoomvula omilongo ne. 

AATOKOLIHAPU 6 

Gideon 

1Aaisraeli oya yono ishewe kOmuwa, nokwe ya gandja miikaha yAamidiana, mboka 

ye ya pangele omimvo heyali. 

2Aamidiana oya li ye na oonkondo ye vule Aaisraeli, noshigwana shaIsrael oshe ya 

holama momakololo nomomaholameno moondundu. 

3Shaa uuna Aaisraeli ya kunu omapya, Aamidiana nAayamaleki oye ya pamwe 

naantu yokombuga noye ya matukile. 

4Oya yungu oontanda noya thekeke po iilya kuumbugantu sigo opuushiinda waGaza. 

Oya yugu po oonzi, iimuna nuusino noya thigi Aaisraeli ye li owalawala. 

5Oye ya nuukambe wawo nootenda dhawo, engathithi oto ti oombahu. Oye ya 

noongamelo dhawo dhaa shi kuyalulwa. Oye ya noya mbugaleke evi, 

6naIsrael ina vula we okutya sha kuyo. 

7Nena Aaisraeli oya kugu onkugo kOmuwa, e ya hupithe miikaha yAamidiana, 

8noye e ya tumine omuhunganeki, ngoka e ya etele elaka lya zi kOmuwa, Kalunga 

kaIsrael, tali ti: “Onde ku tembudha muupika waEgipiti. 

9Onde ku yululula miikaha yAayegipiti nomiikaha yaantu mboka ye ku kondjitha 

mevi ndika. Onde ya tidha mo miipathi yeni nonde mu pe evi lyawo. 

10Onde mu lombwele nda ti: ‘Ongame Omuwa, Kalunga keni, inamu longela 

iikalunga yAayamori mboka mu li mevi lyawo. Ihe inamu pulakena ndje.’ ” 

11Omuyengeli gwOmuwa okwe ya komukunda gwaOfra nokwa kuutumba momwandi 

gwaJoas, omulumentu gwomezimo lyaAbieser. Omwana Gideon okwa li ta yungula 

iilya iishona meholamo moshikolelo shoomviinu, opo kaa monike kAamidiana. 

12Omuyengeli gwOmuwa okwe mu ihololele nkoka nokwa ti kuye: “Omuwa oku li 

nangoye, ngoye ependa nomulumentu gwonkama.” 

13Gideon okwa ti kuye: “Nandi ku pule, tatekulu, ngele Omuwa oku li pamwe natse, 

oshike tatu mono iihuna? Oshike Omuwa itaa longo iinyengandunge mbyoka twa 

hokololelwa kootate, nkene e tu tembudha muEgipiti? Omuwa okwe tu gandja 

miikaha yAamidiana e tu ekelehi.” 

14Nena Omuwa okwe mu lombwele: “Inda noonkondo dhoye oonene, u ka mangulule 

Aaisraeli miikaha yAamidiana. Ongame tandi ku tumu.” 

15Gideon okwa yamukula: “Ihe otandi mangulula ngiini Aaisraeli? Oludhi lwetu kalu 

na edhina mezimo lyaManasse, nangame mwene omunima gwowala mezimo 

lyandje.” 

16Omuwa okwa yamukula: “Oto shi vulu, oshoka otandi ku kwatha. Oto ka 

nyanyagula Aamidiana wa fa to lyatagula omuntu gumwe.” 

17Gideon okwa yamukula: “Ongame ngele nda silwa ohenda kungoye, pe ndje 

endhindhiliko, li holole kutya ongoye shili Omuwa. 

18Kwatha ndje, u kale mpaka, sigo tandi ku etele omayambo giikulya.” Okwa ti: 

“Otandi kala mpaka, sigo to galuka.” 

19Gideon okwa yi maandjawo e ta paka po okakombwena nokwa ningi oshikwiila 

shaa na efulika shuusila wookilograma omilongo. Okwa tula onyama montungwa 

nomahoka mokayiga nokwe yi fala komuyengeli gwOmuwa momwandi nokwe yi mu 

pe. 

20Omuyengeli okwe mu lombwele: “Tula onyama noshikwiila kemanya ndika e to tile 

ko omahoka.” Gideon okwe shi ningi. 

21Nena omuyengeli gwOmuwa okwa ganeke oshikaha e ta gumu onyama noshikwiila 

noshiti sha li moshikaha she. Omulilo ogwa zi memanya e tagu lungunitha po onyama 

noshikwiila. Omuyengeli nokwa kana momeho ge. 

22Nena Gideon okwa dhimbulula kutya nguka a mono, nani omuyengeli gwOmuwa 

nokwi ipopile kuumbanda a ti: “Kalunga omusimanekwa pombanda, onda mono 

omuyengeli gwoye moshipala!” 

23Omuwa okwa ti kuye: “Kala nombili, ino tila. Ito si.” 

24Gideon okwa tungile Omuwa oshiyambelo e te shi luku “Omuwa Oye Ombili.” 

(Oshi li natango muOfra, momukunda gwAayabieser.) 

25Uusiku mbwiyaka Omuwa okwa lombwele Gideon: “Kutha ontsezi yaho nontsezi 

yilwe yomimvo heyali, hanagula po oshiyambelo shaho shoka a tungile Baal, e to 

komangele po wo omuti gwoshikalungakiintu Asheera ngoka gu li pooha dhasho. 

26Tunga po oshiyambelo sha tungika, u shi tungile Omuwa Kalunga koye kombanda 

yoshikulundundu shika. Nena kutha ontsezi ontiyali, u yi lungunithe po omudhidhi to 

tema niikuni tayi zi komuti gwaAsheera ngoka we gu komangele po.” 

27Gideon okwa kutha omulongo gwomaamati ye nokwa ningi, ngaashi Omuwa e mu 

lombwele. Okwa li a tila unene aakwawo naantu yomoshilando oku shi ninga 

omutenya, onkee okwe shi ningi uusiku. 

28Aantu yomoshilando sho ya penduka ongula onene, oya mono oshiyambelo shaBaal 

nomuti gwaAsheera ya yonagulwa po. Oya mono wo ontsezi ontiyali ya lungunithwa 

poshiyambelo shoka a tungile ko. 

29Oya pulathana: “Olye a ningi ngeyi?” Oya konakona noya mono kutya oGideon 

yaJoas e shi ningi. 

30Nena oya lombwele Joas: “Eta omumwoye, tu mu dhipage. Okwa kumuna po 

oshiyambelo shaBaal nokwa komangele po omuti gwaAsheera.” 

31Ihe Joas okwa lombwele aatamaneki ye ta ti: “Omwa gama kuBaal? Otamu mu 

gamene? Shaa ngoka te mu kondjele, oye na se, manga ngula inaali sha. Baal ngele 

okalunga, ni ipopile mwene, oshoka oshiyambelo oshe sha yonagulwa po.” 

32Okuza mpoka Gideon okwa lukwa Jerubbaal, oshoka Joas okwa ti: “Baal ni ipopile 

ye mwene, oshoka oshiyambelo oshe sha yonagulwa po.” 

33Nena Aamidiana ayehe, Aayamaleki nomazimo gokombuga oya gongala ya 

taaguluka omulonga Jordan noya yungu oontanda mesilu lyaJesreel. 

34Ombepo yOmuwa oya yi muGideon nokwa hiki enkuma ti ithana aalumentu 

yomoludhi lwaAbieser, ye mu landule. 

35Okwa tumu elaka kiitopolwa ayihe iyali yAamanasse, ye mu landule. Okwa tumu 

elaka kAayaser, kAasebuloni nokAanaftali, noye ya kuye. 

36Nena Gideon okwa ti kuKalunga: “Owa ti kutya owa tokola okulongitha ndje, ndi 

mangulule Israel. 

37Eewa, ote tula nduno omafufu gonzi polupale. Ngele oga kwatwa komume ongula, 

manga evi lya kukuta, nena ote tseya kutya oto ka longitha ndje, ndi mangulule 

Israel.” 

38Osho naanaa sha ningwa. Gideon sho a penduka ongula onene, okwa kama omafufu 

nokuthinina mokayo e taku udha omeya. 

39Nena Gideon okwa ti kuKalunga: “Ino geela ndje, pitika ndje, ndi popye lumwe 

natango. Kwatha ndje, ndi ninge ishewe elolelo limwe nomafufu. Omafufu naga kale 

omakukutu, manga evi lya tosima.” 

40Uusiku Kalunga osho a ningi. Ongula ya landula omafufu oga li omakukutu, ihe evi 

olya li lyu udha omume. 

AATOKOLIHAPU 7 

Gideon ta sindi Aamidiana 

1Esiku limwe Gideon okwa meneka ongula onene pamwe netanga lye e ta yungu 

ontanda ontega noluthithiya lwaHarod. Ontanda yAamidiana oya li mesilu 

kuumbugantu wawo pondundu More. 

2Omuwa okwa ti kuGideon: “Ou na aalumentu oyendji unene mokusinditha 

Aamidiana. Otaa ningi ya tye, oya sindi kuyo yene yo itaa simaneke ndje. 

3Lombwela aantu to ti: ‘Shaa ngoka a tila, na shune kegumbo, notatu kala mpaka 

pondundu Gilead.’ ” Omayuvi omilongo mbali nagaali oga shuna, ihe opwa kala 

omayuvi omulongo. 

4Nena Omuwa okwa lombwele Gideon ta ti: “Natango ou na aalumentu oyendji. Inda 

nayo kedhiya notandi ku yoololelemo yamwe. Ngoka tandi ku lombwele, u ye naye, 

oye inda naye. Ngoka tandi ti, ino ya naye, na kale po, ino ya naye.” 

5Gideon okwa fala aalumentu kedhiya, nOmuwa okwa ti kuye: “Yoolola mo 

aalumentu mboka taa shakumine omeya mumboka taa kotamene, ya nwe.” 

6Okwa li aalumentu omathele gatatu mboka ya shakumine. Yalwe oya kotamene ya 

tsa oongolo, ya nwe. 

7Omuwa okwa ti kuGideon: “Otandi ku hupitha noku ku sinditha Aamidiana 

kaalumentu mbaka omathele gatatu mboka ya shakumine. Lombwela yalwe, ya shune 

komagumbo. 

8Osho ngaaka Gideon okwa shunitha Aaisraeli ayehe komagumbo kakele kaamboka 

omathele gatatu, mboka ya li ye na onguta yomondjila noombenda. Ontanda 

yAamidiana oya li komeho gawo mesilu.” 

9Uusiku mbwiyaka Omuwa okwa lombwele Gideon: “Thikama, matukila ontanda; 

otandi ku sinditha. 

10Ihe ngele owa tila oku yi matukila, inda ko kuyo nomupiya gwoye Pura. 

11Oto ku uva shoka taa ti, e to kala wa nyatipala oku yi matukila.” Gideon nomupiya 

gwe oya kuluka ya yi popepi nontanda yaatondi. 

12Aamidiana, Aayamaleki naantu yokombuga oya li ya gumbakana nesilu ya fa 

oshapapa noye na oongamelo odhindjidhindji, oto ti ehekevi lyopooha dhefuta. 

13Gideon sho a thiki ko, oku uvu omulumentu ta hokololele kuume ke ondjodhi. 

Okwa li ta ti: “Onda yaguma oshikwiila shiishokelya sha galangatele montanda yetu e 

tashi dhenge otenda yimwe. Otenda oya ongotele pevi e tayi yalalala.” 

14Kuume ke okwa yamukula: “Ndyoka egonga lyOmuisraeli Gideon, omuna gwaJoas. 

Kashi shi sha shilwe. Kalunga okwa gandja Midian miikaha ye netangakwiita lyetu 

alihe.” 

15Gideon sho u uvu ondjodhi yomulumentu naashoka tayi ti, okwa tsu oongolo e ta 

hambelele Kalunga. Nena okwa galukile kontanda yAaisraeli e ta ti: “Thikameni! 

Omuwa okwa gandja etangakwiita lyaMidian miikaha yeni.” 

16Okwa topola aalumentu ye omathele gatatu momatanga gatatu nokwa pe 

omulumentu kehe ombenda noshiyuma shi na onyeka meni. 

17Okwe ya lombwele: “Shimpa nda thiki kooha dhontanda, talii ndje nawa, ne mu 

ninge shoka te ningi. 

18Uuna tatu hiki oombenda pamwe netanga lyandje, nane wo hikeni dheni mwa 

kunduka ontanda ne tamu igidha tamu ti: ‘OmolwOmuwa nomolwa Gideon.’ ” 

19Mokati kuusiku Gideon netanga lye lyaalumentu ethele oye ya popepi nontanda, 

naanaa konima aatonateli aape sho ye ya miilonga. Nena oya hiki oombenda e taa 

tatula iiyuma mbyoka ya li nayo, 

20nomatanga gaali ongashikwawo. Oya yelutha oonyeka nomalumoho gawo 

noombenda okomalulyo gawo noyi igidha taa ti: “Egonga lyOmuwa nolyaGideon!” 

21Aalumentu ayehe oya thikama ya dhingilila ontanda, etangakwiita lyaatondi nolya 

yi ondapo tali kaluluka. 

22Manga aantu yaGideon taa hiki oombenda dhawo, Omuwa okwa vundakanitha 

aatondi, ya pilukilathana nomagonga gawo ga tagananenathana. Oya fadhukile 

kuSaretan, sigololo oBet Shitta nandongo oshilando Abel Mehola popepi naTabbat. 

23Nena aalumentu yomezimo lyaNaftali, lyaAser nolyiitopolwa ayihe iyali 

yAamanasse oyi ithanwa noya tidha Aamidiana. 

24Gideon okwa tumu aatumwa nevi alihe lyokoondundu dhaEfraim ta ti: 

“Londolokeni, tu kondjeni nAamidiana. Tonateleni omulonga Jordan noompanalonga, 

sigo oBet-Bara, mu keelele Aamidiana, yaa taaguluke.” Aaefraim oya hiywa noya 

tonatele omulonga Jordan noompanalonga, sigo oBetbara. 

25Oya kwata aakwaniilwa yaali yAamidiana, Oreb naSeeb. Oya dhipaga Oreb 

pemanya lyaOreb naSeeb poshikolelo shoomviinu shaSeeb. Oya tsikile okutidhagana 

Aamidiana noye eta omitse dhaOreb naSeeb kuGideon, ngoka a li kuuzilo waJordan. 

AATOKOLIHAPU 8 

Okusindwa kwahugunina kwAamidiana 

1Nena Aaefraim oya lombwele Gideon ya ti: “Oshike inoo tu lombwela, sho wa ka 

homona Aamidiana? Omolwashike we tu ningile ngeyi?” Oye shi tamaneke 

noonkondo. 

2Ihe Gideon okwa ti: “Shoka nda li te vulu okuninga, kashi shi sha nokuyelekwa 

naashoka mwe shi ningi. Nokuli oshishona shoka mwe shi ningi, oshi vule shoka 

ezimo lyandje alihe lye shi ningi. 

3Sho shene, okoonkondo dhaKalunga mwa dhipaga aawa yaali yAamidiana, Oreb 

naSeeb. Oshike nda ningi, shi tukule shino?” Sho a ti ngeyi, oya gololoka. 

4Gideon netanga lye lyaalumentu omathele gatatu oye ya komulonga Jordan noye gu 

taaguluka. Oya li ya loloka nayi, ihe oya landula ngaa aatondi yawo. 

5Sho ye ya kuSukkot, okwa lombwele aantu yomoshilando: “Peni wo aantu yandje 

iikwiila yimwe. Oya loloka, nangame onda landula Seba naZalmunna, aakwaniilwa 

yAamidiana.” 

6Ihe aakuluntu yaSukkot oya ti: “Omolwashike tu na okupa aakwiita yoye iikulya? 

Ndishi inamu kwata natango Seba naZalmunna.” 

7Gideon okwa ti: “Eewa ano! Omuwa ngele okwa gandja Seba naZalmunna miikaha 

yandje, nena otii ke mu takula nomano nomapokolo gokombuga!” 

8Gideon okwa yi kuPenuel nokwe ya hehela ngaashi puSukkot, ihe aantu mbaka oya 

yamukula ngaashi Aasukkot. 

9Okwa ti kuyo: “Ote yi, ihe otii ka galuka ondjolowele nonda ndjanga, nongele nda 

galuka, otii ka hanagula po epopilongulu lyeni.” 

10Seba naZalmunna oya li puKarkor pamwe netangakwiita lyawo. Maakwiita ayehe 

yomazimo gokombuga omwa li mwa hupu ashike 15 000; aakwiita 120 000 oya 

dhipagwa. 

11Gideon okwa yi nondjila yokooha dhombuga kuuzilo waNobak naJogbeha e ta 

koloka ta matukile etangakwiita. 

12Aakwaniilwa mbeyaka yaali yAamidiana, Seba naZalmunna, oya yi ontuku, ihe 

okwe ya landula e te ya kwata e ta shoshomeke etanga lyawo alihe. 

13Gideon sho a li ta galuka kolugodhi ta piti metaulilo lyaHeres, 

14okwa kwata omumati Omusukkot e te mu pula. Omumati okwe mu nyolele 

omadhina gaakuluntu omilongo heyali yaSukkot. 

15Nena Gideon okwa yi kaantu yaSukkot nokwa ti: “Dhimbulukweni, nkene mwa 

tindile okukwatha ndje. Omwa tile, itamu pe aakwiita yandje ya loloka iikulya, 

oshoka onda li manga inaandi kwata Seba naZalmunna. Eewa, oyo mbaka nduno!” 

16Opo ihe okwa kutha omano nomapokolo gokombuga e ta takula nago aakuluntu 

yaSukkot. 

17Okwa hanagula po wo epopilongulu puPenuel nokudhipaga aalumentu 

yomoshilando shoka. 

18Nena Gideon okwa pula Seba naZalmunna: “Ongiini kombinga yaantu mbeya mwa 

dhipagele puTabor?” Oya yamukula: “Oye ku fa, shaa ngoka okwa fa munyembala.” 

19Gideon okwa ti: “Oya li aamwameme yomekoto, ndele ote gana naanaa kutya ando 

omwa li inaamu ya dhipaga, ando itandi mu dhipaga.” 

20Nena okwa lombwele osheeli she Jeter: “Ila, u ya dhipage!” Ihe omumati ina pweya 

mo nande egongamwele lye. Okwa li ta kakama, oshoka oye omputu natango. 

21Nena Seba naZalmunna oya ti kuGideon: “Ila, u tu dhipage ngoye mwene, oshoka 

ngoye omulumentu gwomatha.” Osho Gideon e ya dhipaga nokwa kutha po 

iiwengendje ya li moothingo dhoongamelo dhawo. 

22Konima yaambika Aaisraeli oya ti kuGideon: “Ninga omuleli gwetu — ongoye 

noluvalo lwoye. Owe tu yululula miikaha yAamidiana.” 

23Gideon okwa yamukula: “Itandi ningi nando omuleli gweni, nohamumwandje. 

Omuwa oye omuleli gweni.” 

24Ihe okwa tsikile ta ti: “Nandi mu pule oshinima shimwe. Shaa ngoka gwomune na 

pe ndje omagola ngoka a hakana.” (Aamidiana naambuga oya li haa zala omagola 

giingoli.) 

25Aantu oya yamukula: “Otatu nyanyukilwa oku ge ku pa.” Oya yala ekumbyatha 

pevi noshaa ngoka oku umbile po omagola ngoka a hakana. 

26Omagola giingoli ngoka Gideon a taamba, oge na uudhigu u thike konyala 

pookilograma omilongo mbali, inaamu yalulilwa omitsuhu nomakwilika noonguwo 

oombwilili, ndhoka hadhi zalwa kaakwaniilwa yAamidiana, niiwengendje mbyoka ya 

li moothingo dhoongamelo dhawo. 

27Gideon okwe yi tungitha ondjatha ya nyeleketela e te yi tula moshilando 

shaandjawo Ofra. Aaisraeli oya gamuka ko kuKalunga kawo noye yi simaneke ya 

ningi oshikalunga shawo. Osha ningi epundukitho kuGideon noluvalo lwe. 

28Osho Aamidiana ya sindwa kAaisraeli nokapwa li we omahindo. Oshilongo osha li 

shi na ombili omimvo omilongo ne, sigo okeso lyaGideon. 

Eso lyaGideon 

29Gideon okwa shuna kaandjawo noko a kala. 

30Okwa li e na oyana aamati omilongo heyali, oshoka okwa li a hokana ombanda. 

31Okwa li e na ohonda muShekem; noye mu valele okamati e te ka luku Abimelek. 

32Gideon yaJoas okwa si muukokele wa tya ko nokwa fumvikwa mombila yahe Joas 

puOfra, oshilando shezimo lyaAbieser. 

33Konima yeso lyaGideon oshigwana shaIsrael inashi dhiginina Kalunga; osha 

longele ooBaal. Oya ningi Baal-Berit oshimenka shawo 

34yo inaa tsikila we okulongela Omuwa Kalunga kawo, ngoka e ya mangulula 

miikaha yaatondi yawo ye ya kunduka. 

35Inaa sila ohenda egumbo lyaGideon moluuwanawa mboka e u ningile Israel. 

AATOKOLIHAPU 9 

Abimelek 

1Abimelek yaGideon okwa yi kuShekem, nkoka kwa kala ezimo lyayina, 

2e te ya lombwele: “Oshike shi mu vulile oshikwawo? Okupangelwa kaalumentu 

omilongo heyali, ayehe aana yaGideon, nenge okomulumentu gumwe? 

Dhimbulukweni kutya Abimelek oye omukweni gwomekoto.” 

3Aakwawo yayina oye shi lombwele aalumentu Aashekem, mboka ya tokola 

okulandula Abimelek, oshoka omukwawo. 

4Oye mu pe iimaliwa iisiliveli omilongo heyali ya zi motempeli yaBaal-Berit, 

Abimelek nokwa thitha nayo aantu yaamakaha naakolokoshi. 

5Okwa yi koohe kuOfra, nokemanya limwe okwa dhipagele ko aamwahe omilongo 

heyali, aana yaGideon. Ihe Jotam, onkelo yaGideon, okwa holama ye ina dhipagwa. 

6Nena aalumentu ayehe yaShekem noyaBetmillo oya yi komwandi gwiidhila 

kuShekem, nkoka ya ningi Abimelek omukwaniilwa. 

7Jotam sho e shi uvu, okwa londo kondungu yondundu Garizim nokwe ya igidha a ti: 

“Pulakenii ndje, ne aalumentu yaShekem, opo Kalunga e mu pulakene! 

8Konalenale omiti odha li dha gongala, dhi ihogololele omukwaniilwa. Odha 

lombwele omuholivi: ‘Ninga omukwaniilwa gwetu.’ 

9Omuholivi ogwa yamukula: ‘Ndi ethe ooholivi dhandje hadhi zi omagadhi haga 

simanekitha ndje kaantu nokiikalunga, opo ndi mu pangele? Aawe.’ 

10Nena omiti odha lombwele omukwiyu: ‘Ila, u ninge omukwaniilwa gwetu.’ 

11Ihe omukwiyu ogwa yamukula: ‘Ndi ethe oonkwiyu dhandje oontoye, ngaye ndi mu 

pangele? Aawe.’ 

12Opo ihe omiti odha lombwele omuviinu: ‘Ila, u ninge omukwaniilwa gwetu.’ 

13Ihe omuviinu ogwa yamukula: ‘Ndi ethe omaviinu gandje haga nyanyudha aantu 

niikalunga, ngaye ndi mu pangele? Aawe.’ 

14Osho ngaaka omiti adhihe odha lombwele eno: ‘Ila, u ninge omukwaniilwa gwetu.’ 

15Eno olya yamukula: ‘Ngele omwa hala shili, ndi ninge omukwaniilwa gweni, nena 

ileni, mu gondje momuzile gwandje. Ngele itamu shi ningi, nena omulilo nagu 

ndwafuke miitayi yandje yomakwega notagu fike po omisedeli dhaLibanon.’ ” 

16Jotam okwa tsikile ko a ti: “Omwa kala tuu moshili nomuuyuuki, sho mwa ningi 

Abimelek omukwaniilwa gweni? Omwa simaneke tuu Gideon nokuninga nawa 

egumbo lye, ngaashi e shi ilongela? 

17Dhimbulukweni kutya tate okwa li e mu kondjele. Okwa hupula omwenyo gwe, opo 

e mu hupithe kAamidiana. 

18Ihe nena ndjika otamu kondjitha ezimo lyatate. Omwa dhipagele oyana aalumentu 

omilongo heyali kemanya limwe. Omukweni Abimelek, omuna gwohonda, omwe mu 

ningi omukwaniilwa gwaShekem. 

19Ngashingeyi ano shono mwe shi ningile Gideon negumbo lye, ngele oshu uka 

noshoshili, kaleni mu na ombili naAbimelek, naye na kale nombili nane. 

20Ihe ngele hasho, nena omulilo nagu ndwafuke muAbimelek, gu tyotyomeke 

aalumentu yaShekem naBetmillo. Omulilo nagu ndwafuke nomaalumentu yaShekem 

naBetmillo, gu lungunithe Abimelek.” 

21Ano Jotam sho a li a tila omumwahe Abimelek, okwa fadhuka po nokwa yi, a ka 

kale muBeer. 

22Abimelek okwa pangele Israel omimvo ndatu. 

23Nena Kalunga okwa tula etondathano pokati kaAbimelek naalumentu yaShekem 

noya tukulilathana iipotha. 

24Shika osha ningilwa okugeelela uutoni waAbimelek naalumentu yaShekem, mboka 

ya li ye mu kingika okudhipaga aana yaGideon omilongo heyali. 

25Aalumentu yaShekem oya tula aalangeli koondungu dhoondundu, noya yugu ayehe 

mboka taa piti po. Abimelek okwe shi hokololelwa. 

26Nena Gaal yaEbed okwe ya kuShekem naamwayina, naalumentu yaShekem oye mu 

inekele. 

27Oya yi ayehe komayana gawo gomiviinu e taa toonona omandjembele e taa ga kolo 

omaviinu e taa hanga oshituthi. Oya yi motempeli yoshikalunga shawo, moka ya li e 

taa nu noya nyana Abimelek. 

28Gaal okwa ti: “Tse aantu twa tya ngiini ano muShekem? Omolwashike tatu longele 

Abimelek? Oye olye nokwa zi peni? Omuna gwaGideon! Sebul oye elenga lye, ihe 

oshike tatu mu longele? Vulikeni kunyokokulu Hamor, omutoti gwezimo. 

29Ando ndi kale te wilike oshigwana shika, ando otandi shi kanyutulula kuAbimelek! 

Onda hala ndi tye kuye: ‘Ikolelela! Koleka omatanga goye e to ya okukondja!’ ” 

30Sebul, omuleli gwoshilando, okwa geye, sho a kundana omulombo gwaGaal. 

31Okwa tumu aatumwa kuAbimelek puAruma, ya tye: “Gaal yaEbed naamwayina oye 

ya kuShekem noitaa ke ku pitika nando, u kale moshilando. 

32Onkee ano ngoye naantu yoye zii ko uusiku, mu ye koshilangela kelundu. 

33Ngula penduka pepito lyetango, u ponokele oshilando ohaluka. Gaal sho te ya 

naantu ye oku ku kondjitha, ya gopagula, ngaashi tashi vulika.” 

34Osho Abimelek naantu ye oya yi uusiku e taa holama pondje yaShekem momatanga 

gane. 

35Abimelek naantu ye sho ya mono Gaal ta zi mo e ta thikama posheelo shoshilando, 

oya hololoka mo miilangela yawo. 

36Gaal okwe ya e ta ti kuSebul: “Heyi! Tala! Aalumentu oombeya taa ya taa zi 

koondundu.” Sebul okwa yamukula: “Kaye shi aantu, ndhoka omizizimba monyonga 

yondundu.” 

37Gaal okwa ti ishewe: “Tala nduno! Aalumentu oombeya taa kuluka taa ende 

kombanda yondundu, nongundu yimwe oya lambalala ondjila ya za komwandi 

gwiidhila.” 

38Nena Sebul okwa ti kuye: “Okana koye hoka wa lenga ho, oke li peni? Ndishi owa 

ti, oshike tatu longele omulumentu nguno Abimelek? Mbaka oyo aalumentu mboka 

wa popi nondhino. Ya matukila nduno, oyo mbo!” 

39Gaal okwa wilike aalumentu yaShekem e ta kondjitha Abimelek. 

40Gaal okwa fadhuka po, naAbimelek okwe mu landula. Oyendji oya li ye ehamekwa, 

unene posheelo shoshilando. 

41Abimelek okwa kala muAruma, naSebul okwa tidha Gaal naamwayina muShekem, 

opo yaa kale mo we. 

42Esiku lyanofu Abimelek okwa dhimbulula kutya Aasikem oya dhiladhila okuya 

ondapo momalundu. 

43Onkee a kutha aantu ye e te ya topola momatanga gatatu, ya ka langele momalundu. 

Sho a mono aantu ya thigi po oshilando, okwa hololoka ko, opo e ya dhipage. 

44Abimelek nongundu ye manga taa matuka yu uka komweelo gwoshilando, ye gu 

tonatele, omatanga omakwawo gaali oga ponokele aantu momalundu e taye ya 

dhipaga ayehe. 

45Olugodhi olwa tsikile esiku alihe. Abimelek okwa kwata oshilando, a dhipaga aantu 

yasho e te shi hanagula po noku shi gunda uuzigo. 

46Ano aawiliki ayehe mepopilongulu lyaShekem sho ye shi uvu, oya ka holama 

mohote yomotempeli yaBaal-Berit. 

47Abimelek okwa lombwelwa kutya oya gongala nkoka, 

48onkee okwa yi a londo kondundu Salmon naalumentu ye. Oko a kutha ekuya e ta 

tete oshitayi shomuti e te shi leke kepepe lye. 

49Osho ngaaka omulumentu kehe a tete oshitayi shomuti, noya landula Abimelek 

noya ndumbike iiti pohote. Oye yi tomeke, manga aantu ye li meni; aantu ayehe 

yomohote noya lokotele mo komulilo. Mbaka oya li aalumentu naakiintu ye thike 

peyuvi. 

50Nena Abimelek okwa yi kuTebes e ta kondeke oshilando e te shi kwata po. 

51Oshilando osha li shi na epopilongulu lya kola. Aantu ayehe, aalumentu naakiintu, 

naawiliki wo, oya ka holama ya matukile mo. Oyi ipatele mo e taa yi pombanda. 

52Abimelek sho e ya, a matukile epopilongulu, okwa yi komweelo, opo e li tomeke. 

53Ihe omukulukadhi gumwe oku umbu oshikweyithilomanya e tashi mokola 

nokunyanyula omutse gwe. 

54Abimelek okwi igidha nziya omumati omuhumbati gwomatati ge e te mu lombwele: 

“Pweya mo egongamwele lyoye, u dhipage ndje. Inandi hala taku tiwa kutya 

omukulukadhi a dhipaga ndje.” Omumati okwe mu tsu e ta si. 

55Aaisraeli sho ya mono Abimelek a si, oya shuna kaandjawo. 

56Osho Kalunga okwa galulile Abimelek shoka a ningile egumbo lyahe mokudhipaga 

aamwahe omilongo heyali. 

57Kalunga a talitha wo aalumentu yaShekem uudhigu moluugoyoki wawo, ngaashi 

Jotam yaGideon a ti, sho e ya tula omutima. 

AATOKOLIHAPU 10 

Tola 

1Konima yeso lyaAbimelek Tola yaPua, omutekulu kwaDodo, okwa holoka, a 

mangulule Israel. Okwa li gwomezimo lyaIssaskar nokwa kalele muShamir kevi 

lyokoondundu dhaEfraim. 

2Okwa wilike Israel omimvo omilongo mbali nandatu. Nena okwa mana oondjenda 

nokwa fumvikwa muShamir. 

Jair 

3Tola okwa landulwa kuJair gwokuGilead. Okwa wilike Israel omimvo omilongo 

mbali nambali. 

4Okwa li e na oyanamati omilongo ndatu, mboka ya kayile uusino omilongo ndatu. 

Oya li ye na iilando omilongo ndatu muGilead, mbyoka hayi ithanwa nduno iilando 

yaJair. 

5Jair okwa si nokwa fumvikwa puKamon. 

Jefta 

6Aaisraeli oya yono ishewe kOmuwa, sho ya simaneke ooBaal nooAstarte, osho wo 

iikalunga yaSiria, yaSidoni, yaMoab, yaAmmon noyAafilisti. Oye etha Omuwa yo 

inaye mu simaneka we. 

7Onkee Omuwa okwa geele Aaisraeli nokwe etha Aafilisti nAayammoni ye ya sinde. 

8Omimvo omulongo nahetatu oya thininike nokuhepeka Aaisraeli ayehe mboka ya 

kala moshilongo shAayamori kuuzilo womulonga Jordan muGilead. 

9Aayammoni oya taaguluka nokuli omulonga Jordan ye ya, ya kondjithe ezimo 

lyaJuda, lyaBenjamin nolyaEfraim. Israel okwa li muudhigu kaawu shi kutumbulwa. 

10Nena Aaisraeli oya kugile Omuwa e taa ti: “Otwa yono kungoye, oshoka otwe ku 

etha, Kalunga ketu, notwa simaneke ooBaal.” 

11Omuwa okwe ya yamukula a ti: “Aayegipiti, Aayamori, Aayammoni, Aafilisti, 

12Aasidoni, Aayamaleki nAamaon oye mu hepeke monale, nomwa kugu kungame. 

Inandi mu hupitha miikaha yawo? 

13Ihe ne omwe etha ndje owala e tamu simaneke iikalunga yilwe, onkee itandi mu 

hupitha we. 

14Indeni, ki ithaneni iikalunga yeni mbyoka mwa hogolola. Nayi mu mangulule, sho 

mwa adhika kuudhigu.” 

15Ihe oshigwana shaIsrael osha yamukula sha ti kOmuwa: “Otwa yono. Ninga shoka 

she ku opalela, shaa tuu to tu hupitha nena.” 

16Osho ya manguluka kiikalunga yawo iikwiilongo noya longele Omuwa; oye nokwe 

ehamenwa uudhigu waIsrael. 

17Nena Aayammoni oya gongala, ya ye kiita noya yungu ontanda muGilead. Aaisraeli 

oya gongala wo noya yungu ontanda muMispe muGilead. 

18Nkwiyaka oshigwana naawiliki yomazimo gaIsrael oya pulathana: “Olye ta wilike 

olugodhi okukondjitha Aayammoni? Ngoka te shi ningi, oye na kale omuwiliki 

gwaantu ayehe yomuGilead.” 

AATOKOLIHAPU 11 

1Jefta, omukwiita ofule gwokuGilead, okwa li omuna gwohonda. He Gilead 

2okwa li e na oyana yalwe nomukadhi. Sho ya koko, oya tidha po Jefta noya ti kuye: 

“Ito ka thigulula nando osha putate, oshoka nyoko okwi ili.” 

3Jefta okwa yi ontuku yaamwahe e ta ka kala mevi lyaTob. Okwi ihilile ongundu 

yaantu yaamakaha noye ende ye mu tula mokakuwilili. 

4Konima yethimbo Aayammoni oya hingile Aaisraeli iita. 

5Shika sho sha ningwa, aawiliki yaGilead oya ka tala Jefta kevi lyaTob. 

6Oya ti: “Ila, u tu wilike, opo tu kondjithe Aayammoni.” 

7Ihe Jefta okwa yamukula: “Ne omwa tondo ndje nayi, sigo mwa tidha ndje 

maandjatate. Omolwashike tamu ya kungame ngashingeyi, sho mwa adhika 

kuudhigu?” 

8Oya ti kuye: “Otwi igameke kungoye, oshoka otwa hala, tu ye nangoye, tu ka 

kondjithe Aayammoni, ngoye u wilike aantu ayehe muGilead.” 

9Jefta okwa ti kuyo: “Ngele otamu galulile ndje kegumbo, ndi kondjithe Aayammoni, 

nOmuwa ta pe ndje esindano, nena otii ka ninga omuleli gweni.” 

10Oya yamukula: “Otwa zimine. Omuwa oye onzapo yetu.” 

11Osho ngaaka Jefta a yi naawiliki yaGilead, naantu oye mu ningi omuleli nomuwiliki 

gwawo. Koshipala shOmuwa muMispa Jefta okwe endulula oohapu dhe adhihe e dhi 

popi naawiliki. 

12Nena Jefta okwa tumu aatumwa komukwaniilwa gwaAmmon nelaka tali ti: “Oshike 

to tamanana natse? Omolwashike to matukile oshilongo shetu?” 

13Omukwaniilwa gwaAmmon okwa yamukula aatumwa yaJefta ta ti: “Aaisraeli sho 

ya zile muEgipiti, oya kutha po evi lyandje okuza komulonga Arnon sigo omulonga 

Jabbok nomulonga Jordan. Ngashingeyi li galulila ndje nombili.” 

14Jefta okwa tumununa ko ishewe aatumwa komukwaniilwa gwaAmmon, 

15neyamukulo lye tali ti: “Kashi shi oshili kutya Israel okwa kutha po evi lyaMoab 

nenge evi lyaAmmon. 

16Shoka sha ningwa, osho shika. Aaisraeli sho ya thigi po Egipiti, oya taula ombuga, 

sigo okEkololo lyaAkaba, e taa thiki kuKadesh. 

17Nena oya tumu aatumwa komukwaniilwa gwaEdom, ye mu pule epitikilo, ya 

taakane evi lye. Ihe omukwaniilwa gwaEdom ine ya pitikila. Oya pula ishewe 

omukwaniilwa gwaMoab, naye ongashikwawo, ine ya pitikila, ya pite mevi lye. Osho 

nduno Aaisraeli ya kala muKadesh. 

18Nena oya tsikile ya piti mombuga taa dhingoloka evi lyaEdom nevi lyaMoab, 

handiyaka yomulonga Arnon. Oko ya yungu ontanda, ihe inaa tokola nando Arnon, 

oshoka ogwa li ongamba yaMoab. 

19Nena Aaisraeli oya tumu aatumwa kuSihon, omukwaniilwa gwAayamori 

gwokuHeshbon noye mu pula epitikilo, ya taakane oshilongo she, ya ye kevi 

lyaandjawo. 

20Ihe Sihon ina pitika nando, Aaisraeli ye shi ninge. Okwe eta aakwiita ye ayehe e taa 

yungu ontanda puJahas nokwa matukile Aaisraeli. 

21Ihe Omuwa, Kalunga kaIsrael, okwa sinditha Aaisraeli ya sindi Sihon niita ye. Osho 

ngaaka Israel a lala oshilongo ashihe shAayamori mboka ya kala moshilongo shoka. 

22Oya kutha po oshilongo shAayamori ashihe okuza kuArnon muumbugantu sigo 

oJabbok muumbangalantu nokuza kombuga kuuzilo sigo oJordan kuuninginino. 

23Shika osha ningwa kOmuwa, Kalunga kaIsrael, ngoka a kwatha aantu ye Aaisraeli, 

ya tidhe po Aayamori. 

24Owa hala, u kambadhale oku li kutha ko? Dhiginina ndyoka wa pewa kukalunga 

koye Kemosh. Ihe tse otatu ka takamitha ashihe shoka Omuwa, Kalunga ketu, e tu pe. 

25Oto dhiladhila kutya ongoye omwaanawa u vule Balak yaZippor, omukwaniilwa 

gwaMoab? Okwa homona tuu Israel nenge e ya etela iita nando olumwe? 

26Oshoka pwa piti omimvo omathele gatatu, sho Israel a lala Heshbon naAroer, 

niilando yomuushiinda wayo, niilando ayihe komunkulo gwomulonga Arnon. Oshike 

inoo yi kutha ko nale? 

27Aawoo, inandi ku hinda nando okashona. Ongoye to hindi ndje, sho to etele ndje 

iita. Omuwa oye omutokoli. Oye ta ka tokola pokati kAaisraeli nAayammoni.” 

28Ihe omukwaniilwa gwaAmmon ina pupa ko nokuli kelaka lyaJefta. 

29Ombepo yOmuwa oya lambele Jefta. Okwa taakana Gilead naManasse e ta galukile 

kuMispe muGilead e ta yi kuAmmon. 

30Jefta oku uvanekele Omuwa: “Ngele oto sinditha ndje Aayammoni, 

31omuntu ngoka ta ka tsakaneka ndje tango ta zi maandjetu, otandi ke mu gandja 

kOmuwa omayambo, sho te galuka kiita nda sindana. Omuntu ngoka otandi ke mu 

ninga efikilondjambo.” 

32Osho Jefta a tokola omulonga, a ka kondje nAayammoni; Omuwa nokwe mu pe 

esindano. 

33Okwe ya thepagula okuza kuAroer nombinga ayihe muushiinda waMinnit, iilando 

omilongo mbali ayihe kumwe, sigololo Abel Keramim. Opwa li omulape gwowala, 

Aayammoni noya sindika kAaisraeli. 

Omwanakadhona gwaJefta 

34Jefta sho a galukile kegumbo kuMispe, omwana omukadhona okwe ke mu 

tsakaneka ta tembula ye ta hiki ontunda. Okwa li epona. 

35Sho e mu mono, okwa tuula oonguwo dhe moluhodhi e ta ti: “O, mumwandje! Owa 

tatula omutima gwandje! Omolwashike wa undulile ndje momupya gu thike mpano? 

Onda ninga euvaneko nde li uvanekele Omuwa, noite vulu oku li lundulula.” 

36Omwanakadhona okwa ti kuye: “Ngele owa uvanekele Omuwa euvaneko, ninga sho 

wa ti, u shi ningile ndje. Omuwa ndishi okwe ku pa esindano, sho wa dhenge aatondi 

yoye Aayammoni.” 

37Ihe okwi indile he a ti: “Ningila ndje shika. Etha ndje manga oomwedhi mbali, ndi 

ye nookanee kandje koondundu, ndi ka lilile ko uukadhona wandje, sho te si inaandi 

fukala.” 

38He okwe mu lombwele, a ye, nokwe mu etha, a kale oomwedhi mbali. Okwa yi 

nookanee ke koondundu nokwa lilile ko uukadhona we, oshoka ina hokanwa noke na 

oluvalo. 

39Konima yoomwedhi mbali okwa galukile kuhe. Jefta okwa ningi, ngaashi u 

uvanekele Omuwa, nomwana okwa si manga ye omukadhona. Shika osha ningile 

ondjigilile muIsrael. 

40Aakiintu aagundjuka haa yi omasiku gane omumvo kehe oku ka lila omwana 

omukadhona gwaJefta gwokuGilead. 

AATOKOLIHAPU 12 

Jefta nAaefraim 

1Aantu yaEfraim oyi ilongekidhile olugodhi. Oya tokola omulonga Jordan yu uka 

kuZafon noya ti kuJefta: “Omolwashike wa kondo oongamba wa ka kondja 

nAayammoni, nando ino tu lombwela, tu yeni nangoye? Otatu fike po egumbo lyoye.” 

2Ihe Jefta okwa ti kuyo: “Tse noshigwana shandje otwa li tu na oontamanana dha 

kwata miiti nAayammoni. Onde mu ithana, ihe ne inamu ya, mu hupithe ndje miikaha 

yawo. 

3Sho nda mono kutya inamu shi ninga, onda hupula omwenyo gwandje nonda tokola 

oongamba, ndi ke ya kondjithe, Omuwa nokwa pe ndje ompolo yoku ya sinda. 

Omolwashike mwa hala okukondjitha ndje ngashingeyi?” 

4Nena Jefta okwa gongele aalumentu ayehe yaGilead, a matukile Aaefraim, e te ya 

dhenge. (Aaefraim oya tile: “Ne Aagilead mu li muEfraim naManasse, one oontauki 

mwa za kuEfraim.”) 

5Aagilead oya kala poonkondo dhaJordan apehe mpoka hapu tokolwa, opo ya keelele 

Aaefraim, yaa taaguluke omulonga, yaa ye ondapo. Omuefraim kehe ngoka a hala 

okutaaguluka omulonga ta yi ondapo, sho a pula eziminino, nena Aagilead oya pula: 

“Ngoye Omuefraim?” Ngele ota ti: “Aawe”, 

6nena otaye mu lombwele e taa ti: “Tya ‘Shibbolet.’ ” Ngele ota ti: “Sibbolet”, oshoka 

ita vulu oku shi tumbula nawa, nena otaye mu kwata e taye mu dhipaga ponkondo 

ndjoka yaJordan. Pethimbo ndyoka Aaefraim omayuvi omilongo ne nagaali oya 

dhipagwa. 

7Jefta okwa wilike Israel omimvo hamano. Nena okwa mana oondjenda nokwa 

fumvikwa moshilando shaandjawo muGilead. 

Ibzan, Elon naAbdon 

8Jefta sho a si, Ibzan Omubetlehem okwa wilike Israel. 

9Okwa li e na oyanamati omilongo ndatu naakadhona omilongo ndatu. Okwa 

hokanitha oyana aakadhona kaayeni nokwa tenyitha oyana aamati kaayeni. Ibzan 

okwa wilike Israel omimvo heyali. 

10Okwa si nduno nokwa fumvikwa puBetlehem. 

11Konima yaIbzan Elon Omusebulon okwa wilike Israel omimvo omulongo. 

12Oye a si nduno nokwa fumvikwa puAjalon moshilongo shaSebulon. 

13Elon okwa landulwa kuAbdon yaHillel gwokuPiraton. 

14Okwa li e na oyanamati omilongo ne naatekulumati omilongo ndatu, mboka ya li 

haa londo kuundoongi omilongo heyali. Abdon okwa wilike Israel omimvo hetatu. 

15Okwa si nokwa fumvikwa puPiraton moshitopolwa shaEfraim omevi lyoondundu 

lyAayamaleki. 

AATOKOLIHAPU 13 

Okuvalwa kwaSimson 

1Aaisraeli oya yono ishewe kOmuwa, oye nokwe ya gandja miikaha yAafilisti, ye ya 

pangele omimvo omilongo ne. 

2Pethimbo ndyoka opwa li omulumentu, edhina lye Manoak, gwokoshilongo Soar. 

Okwa li gwomezimo lyaDan. Omukadhi okwa li ihaa mono uunona. 

3Omuyengeli gwOmuwa okwe mu holokele nokwa ti kuye: “Sigo ongashingeyi ino 

mona uunona, ihe oto ka kala metegelelo, u vale omumati. 

4Kotoka, waa nwe nando omaviinu nenge omalovu, ngoye waa lye iikulya yi indikwa. 

5Omunona ngele a valwa, ino kulula ko omafufu ge, oshoka okuza kevalo lye ota ka 

kala omunasiri, a yoololelwa Kalunga. Oye ta ka mangulula Israel miikaha 

yAafilisti.” 

6Omukulukadhi okwa yi e te shi lombwele omulumentu gwe ta ti: “Omuntu 

gwaKalunga okwi ile kungame; okwa li omutilithi a fa omuyengeli gwaKalunga. 

Inandi mu pula nando mpoka a zi, ye ina lombwela ndje nando edhina lye. 

7Ihe okwa lombwele ndje kutya otandi ka kala metegelelo e tii ka vala okamati. Okwa 

lombwele ndje, ndaa nwe omaviinu nenge omalovu, nenge okulya iikulya yi indikwa, 

oshoka omumati ota ka kala omunasiri, a yoololelwa Kalunga sigo okesiku lyeso lye.” 

8Nena Manoak okwa galikana Omuwa a ti: “Omuwa, tumununa omuntu gwaKalunga 

kutse, opo e tu lombwele kutya okamati otatu ka ningi ngiini, nge ka valwa.” 

9Kalunga okwa ningi, ngaashi Manoak a pula. Omuyengeli gwe okwa galukile 

komukiintu, manga a li omutumba mepya. Omulumentu gwe Manoak ka li puye. 

10Omukadhi okwe ke mu lombwela e ta ti: “Tala! Omulumentu ngoka i ile kungame 

uunambo, okwe ya ishewe kungame.” 

11Manoak okwa thikama e ta landula omukadhi. Okwa yi komulumentu ngoka e ta ti: 

“Ongoye tuu omulumentu ngoka a li ta popi namukadhandje?” Okwa yamukula a ti: 

“Eeno.” 

12Nena Manoak okwe mu pula: “Ngele oohapu dhoye dha tsakanithwa, omumati oku 

na okuninga shike? Ota putudhwa ngiini?” 

13Omuyengeli okwa yamukula: “Mukadhoye na dhimbulukwe ayihe mbyoka nde mu 

hokololele. 

14Na kale itaa li sha shoka hashi zi momandjembele; ke na okunwa omaviinu nenge 

omalovu, nenge okulya iikulya yi indikwa. Na gwanithe ashihe shoka nde mu 

lombwele.” 

15-16Manoak ina tseya nando kutya oye omuyengeli gwOmuwa. Onkee okwa ti kuye: 

“Kwatha ndje alikana, waa ye manga. Tu pitika, tu ku telekele onyama 

yonkombwena.” Ihe omuyengeli okwa ti: “Nando ondi kale mpaka, itandi ka lya 

oondya dhoye. Ihe ngele wa hala, u dhi longekidhe, dhi fikila Omuwa omayambo.” 

17Manoak okwa yamukula: “Tu lombwela edhina lyoye, opo tu ku simaneke, uuna 

oohapu dhoye tadhi ka tsakanithwa.” 

18Omuyengeli okwa pula: “Omolwashike mwa hala okutseya edhina lyandje? Edhina 

lyandje eholekwa.” 

19Manoak okwa kutha onkombwena niilya iishona, noposhiyambelo shemanya okwe 

yi yambele Omuwa ngoka ha ningi iikumithalonga. 

20-21Omulilo manga tagu lilima poshiyambelo, Manoak nomukadhi oya mono 

omuyengeli gwOmuwa ta yelukile kegulu momalaka gomulilo. Manoak okwa 

dhimbulula nduno kutya nani omulumentu oye omuyengeli gwOmuwa, oye 

nomukadhi oya tsu iipala yawo pevi. Inaa mona we omuyengeli. 

22Manoak okwa ti komukadhi: “Otu shi kutya tse oyokusa naanaa, oshoka otwa mono 

Kalunga.” 

23Ihe omukadhi okwa yamukula a ti: “Ando Omuwa a li a hala oku tu dhipaga, ando 

ina taamba omayambo getu; ando ine tu ulukila ayihe mbika nenge ando nena ine tu 

hokololela iinima ya tya ngeika.” 

24Omukulukadhi okwa pulumutha okamati noye ka luku Simson. Okanona oka koko, 

Omuwa nokwe ka laleke nuuyamba. 

25Oonkondo dhOmuwa nodha tameke oku mu koleka, manga a li pokati kaSoar 

naEshtaol montanda yaDan. 

AATOKOLIHAPU 14 

Simson nomukadhona gwokuTimna 

1Esiku limwe Simson okwa yi kuTimna, nkoka i itsu omukadhona Omufilisti. 

2Okwa shuna kaandjawo e ta ti kaakuluntu ye: “Onde endela omukadhona Omufilisti 

kuTimna. Ke mu talelii ndje; onda hala oku mu hokana.” 

3Ihe aakuluntu ye oye mu pula: “Omolwashike to yi kumboka aapagani Aafilisti, u 

kuthe ko omukiintu? Ito vulu okukutha omukiintu moludhi lwetu, mokati koshigwana 

shetu?” Ihe Simson okwa ti kuhe: “Oye awike nda hala, mu ke mu talele ndje. Ondi 

mu hole.” 

4Aakuluntu ye inaa tseya kutya Omuwa okwa li te enditha Simson okuninga ngeyi, 

oshoka Omuwa okwa li ta kongo olweedhe lwo opala okukondjitha Aafilisti. 

Pethimbo ndika Aafilisti oya li taa pangele Israel. 

5Osho ngaaka Simson okwa yi kuTimna pamwe naakuluntu ye. Manga ya li taa yi 

koshitsambe shomiviinu, oku uvu onkoshi ongundjuka tayi pumbu. 

6Ohaluka oonkondo dhOmuwa dhe ya muSimson, nokwa toogonyona onkoshi niikaha 

ye, oto ti omuntu ta toogonyona onkombwena. Ihe ina lombwela nando aakuluntu ye 

shoka a ningi. 

7Okwa yi nduno e ta popi nomukadhona nokwa li e mu hokwa. 

8Omasiku gamwe sho ga piti po, Simson okwa shuna ko ishewe, e ke mu hokane. 

Mondjila okwa peguka mo, a tale onkoshi ndjoka a dhipagele, nokwa li a kumwa, sho 

a mono ehunga lyoonyushi nomagadhi gadho ge li molukolo lwonkoshi ndjoka ya sa. 

9Okwa kogonyona mo omagadhi goonyushi niikaha ye e te ga li, manga te ende. Nena 

okwa yi kaakuluntu ye e te ya pe ko wo. Oye ga li, ihe Simson ine ya lombwela kutya 

okwe ga kutha molukolo lwonkoshi ya sa. 

10He yaSimson okwa yi kaandjamukadhona, naSimson okwa ningi omatelekela 

hwiyaka. Shika osha li omukalo mokati kaagundjuka. 

11Aafilisti sho ye mu mono, oya tumu aagundjuka aamati omilongo ndatu, ya kale 

puye. 

12-13Simson okwa ti kuyo: “Nandi mu pule otumbutumbu. Otandi mbetse nakehe 

gumwe gwomune ohema yoliina ya thola nomutsuhu gwuufuuli nokutya itamu vulu 

okulombwela ndje momasiku ngaka gaheyali gohango kutya otayi ti ngiini.” Oyo ya ti 

kuye: “Tu lombwela otumbutumbu yoye.” 

14Okwa ti: “Iikulya oya zi momufukedhi;  uutoye owa zi momunankondo.” Oya kala 

ya nyengwa uule womasiku gatatu okutseya otumbutumbu. 

15Mesiku etine oya ti kumukadhaSimson: “Enda omulumentu gwoye miineya, u tu 

lombwele kutya otumbutumbu otayi ti ngiini. Ngele hasho, otatu ka tomeka egumbo 

lyaho omulilo e tatu mu lungunithile mo. Omwe tu hiya nani, mu tu yuge! Hasho?” 

16MukadhaSimson okwe ya kuye ta lili e ta ti: “Ngoye ku hole ndje! Ou tonde ndje! 

Owa pula yakwetu otumbutumbu ngoye ino lombwela ndje kutya otayi ti ngiini.” 

Simson okwa ti kuye: “Tala, inandi yi lombwela nande otate nameme. Omolwashike 

ndi na oku yi ku lombwela?” 

17Oye a lili omasiku ngoka agehe gaheyali gohango. Ihe mesiku etiheyali Simson 

okwe mu lombwele shoka otumbutumbu tayi ti, oshoka omufuko okwe mu tsitsimike 

unene. Nena omukiintu okwa lombwele Aafilisti. 

18Mesiku etiheyali manga Simson inaa ka lala, aantu yomoshilando oya ti kuye: 

“Oshike oshitoye shi vule omagadhi goonyushi? Oshike shi na oonkondo shi vule 

onkoshi?” Simson okwa yamukula: “Ando omwa li inaamu pululitha ontana yandje, 

ando inamu tseya eyamukulo.” 

19Ohaluka oonkondo dhOmuwa odhe ya muye nokwa yi kuAshkelon e ta dhipaga 

aalumentu omilongo ndatu e ta kutha ko oonguwo dhawo dhuufuuli e te dhi pe 

aalumentu mboka ya fatulula otumbutumbu. Konima yaashika okwa yi kegumbo 

nokwa li a ngunya, a geele shoka sha ningwa po. 

20Omufuko gwe okwa kuthwa po koshinkumbi she. 

AATOKOLIHAPU 15 

1Esiku limwe konima Simson okwa yi, a ka talele po omukadhi pethimbo lyeteyo 

lyosiima nokwa faalele onkombwena. Okwa ti kuhemweno: “Onda hala okuya 

kumukadhandje.” Ihe hemweno ine mu pitika. 

2Okwa ti kuSimson: “Onda li ndi shi, owe mu tondo nokuli, nomolwashoka onde mu 

gandja koshinkumbi shoye. Ihe opu na omumwayina ondenge ye omwaanawa e mu 

vule. Oye kutha po, a ninge gwoye.” 

3Simson okwa ti: “Ngashingeyi kandi na we mbedhi, ngele tandi geele Aafilisti.” 

4Okwa yi nokuli e ta kwata oombandje omathele gatatu. Okwa kutha oombandje 

oombali noombali, nomishila dhadho okwe dhi mangele kumwe e ta tula ko onyeka. 

5Nena okwe dhi tidhile momapya gAafilisti e dhi tomeka omulilo. Pamukalo nguka 

okwa fike po oondudhi adhihe niilya wo mbyoka inaayi teywa manga, osho wo 

iitsambe yomiviinu nooholivi ndhoka hadhi zi omagadhi. 

6Aafilisti sho ya pulathana kutya olye a ningi ngeyi, oya koneke kutya nani oSimson e 

shi ningi, oshoka hemweno gwokuTimna okwa gandja omufuko gwe koshinkumbi 

she. Aafilisti oya yi e taa fike po omufuko negumbo lyahe. 

7Simson okwe ya lombwele. “Omwa ningi nayi! Oshili ite mwena, manga inaandi mu 

galulila ondjambi yeni!” 

8Okwe ya mbolokotele e te ya vunyagula, noyendji yomuyo okwe ya dhipaga. Nena 

okwa yi e ta kala mekololo lyemanya puEtam. 

Simson ta sindi Aafilisti 

9Aafilisti oye ya noya yungu ontanda muJuda e taa matukile oshilando Lehi. 

10Aajuda oye ya pula: “Omolwashike tamu tu matukile?” Oya yamukula ya ti: “Otwe 

ya, tu kwate Simson, tu mu tule meti, tu mu ningile, ngaashi e tu ningile.” 

11Nena aalumentu omayuvi gatatu gaJuda oya yi kekololo lyemanya puEtam e taa ti 

kuSimson: “Ku shi shi kutya Aafilisti oyo aapangeli yetu? Owe tu ningi ngiini?” 

Okwa yamukula: “Onde ya ningile naanaa shoka ya ningile ndje.” 

12Aalumentu oya ti: “Otwe ya, tu ku mange, tse tu ku gandje kuyo.” Simson okwa ti: 

“Ganenii ndje, mwaa dhipage ndje ne yene.” 

13Oyo ya ti kuye: “Onawa, otatu ku manga ashike e tatu ku gandja miikaha yawo. 

Itatu ku dhipaga.” Oye mu manga noongodhi oompe noye mu kutha mo mekololo. 

14Sho ye ya kuLehi, Aafilisti oye mu matukile taye mu igidha. Ohaluka oonkondo 

dhOmuwa odhe ya muye, e ta tokola oongodhi dha li dhe mu manga komaako 

nokiikaha dha li dha fa oondali dha pya komulilo. 

15Nena okwa mono oluyego lwokasino opo ka sile. Okwa petama e te lu toola po e ta 

dhipaga nalwo aalumentu eyuvi limwe. 

16Simson nokwi imbi eimbilo tali ti: “Aalumentu eyuvi limwe onde ya dhipaga 

noluyego lwokasino;  onoluyego lwokasino onde ya ndumbike mondumba.” 

17Konima yaambika okwe ekelehi oluyego lwokasino. Ehala mpoka pwa ningilwa 

mbika, olya lukwa Ramat Lehi. 

18Simson sho a li e endjwa mo kenota, okwi ithana Omuwa e ta ti: “Ongoye wa pe 

ndje esindano ndika ekumithi, ihe ngashingeyi oto etha, ndi se kenota ngaye ndi 

kwatwe kaapagani mbano Aafilisti.” 

19Nena Kalunga okwe egulula olumbogo mevi puLehi, nomeya oga fuluka mo. 

Simson okwe ga nu e ta talalelwa noku uvite nawa. Oluthithiya nduka olwa lukwa 

Hakkore; olu li sigo onena puLehi. 

20Simson okwa wilike Israel omimvo omilongo mbali, manga Aafilisti ya li taa 

pangele evi. 

AATOKOLIHAPU 16 

Simson puGaza 

1Esiku limwe Simson okwa yi koshilando shAafilisti edhina lyasho Gaza, nkoka i itsu 

ohonda e ta lala nayo. 

2Aantu yaGaza oya koneke kutya Simson oku li moshilando. Oya kunduka eha 

ndyoka noye mu tegelela uusiku auhe posheelo shoshilando. Oya li ya mwena uusiku 

auhe e taa dhiladhila: “Otatu tegelele sigo opepito lyetango, opo naanaa tu mu 

dhipage.” 

3Ihe Simson okwa ka lala ashike sigo pokati kuusiku. Nena okwa penduka e ta kwata 

iikulo yomweelo gwoshilando e te yi nakula mo — omiyelo, iikulo, iipatitho naayihe. 

Okwe yi itsike komapepe a ta yi nayo ayihe, sigo okondungu yondundu ya talathana 

naHebron. 

Simson naDelila 

4Konima yaambika Simson okwa yaleke omukiintu a kala mesilu lyaSorek, edhina lye 

Delila. 

5Aakwaniilwa yatano yAafilisti oya yi kuye noya ti: “Enda Simson nawa, opo e ku 

lombwele kutya oonkondo dhe oonene odha kala peni. Otatu vulu oku mu sinda 

ngiini, tu mu mange notu mu ninge omukatalume gwowala? Nena shaa gumwe gwetu 

ote ke ku pa iimaliwa iisiliveli eyovi limwe nethele limwe.” 

6Delila okwa ti kuSimson: “Alikana, lombwela ndje shoka hashi ku nkondopaleke. 

Ngele ope na omuntu a hala oku ku manga, e ku ninge omukatalume, ote shi ningi 

ngiini?” 

7Simson okwa yamukula: “Ngele otaa manga ndje noothipa heyali oompe inaadhi 

kukuta, nena ote fe yakwetu.” 

8Onkee aakwaniilwa oye etele Delila oothipa heyali inaadhi kukuta, oye nokwa 

manga Simson. 

9Okwa li e na aalumentu yamwe ya langela mela ekwawo. Okwi igidha: “Simson! 

Aafilisti oyo mbo!” Ihe nguka okwa ndifula oothipa ndhoka dha fa oondali dha pya 

komulilo. Onkee inaa tseya oshiholekwa shoonkondo dhe. 

10Delila okwa ti kuSimson: “Ndati, ou wete ndje egoya, sho inoo lombwela ndje 

oshili. Alikana, kwatha ndje, u lombwele ndje kutya oto mangwa ngiini.” 

11Okwa yamukula: “Ngele otaa manga ndje noongodhi oompeempeka, ndhoka 

inaadhi longithwa nale, nena otandi fe yakwetu.” 

12Delila okwa kutha oongodhi oompe e te mu manga e ti igidha: “Simson! Aafilisti 

oyo mbo!” Aalumentu oya li ye mu langela mela ekwawo. Ihe okwa ndifula oongodhi 

komaako ge ngaashi oondali. 

13Delila okwa ti kuSimson: “Ngoye oto ningi ndje oshege, sho itoo lombwele ndje 

oshili. Lombwela ndje, oto mangwa ano ngiini?” Okwa yamukula: “Ngele to 

tatakanithile moongodhi oondhinga heyali dhomafufu gandje e to dhi dhenge nawa 

kumwe, nena ote fe shaa ngoka.” 

14Delila okwe mu kotheke e ta tatakanithile moongodhi oondhinga heyali dhomafufu 

ge e te dhi dhenge kumwe e ti igidha: “Simson! Aafilisti oyo mbo!” Oye a papudhuka 

e ta nakula omafufu ge moongodhi. 

15Delila okwa ti kuye: “Oto vulu ngiini okutya, ou hole ndje, nando ino inekela ndje? 

Owa kotokele ndje lutatu, nonatango ino lombwela ndje shoka hashi ku 

nkondopaleke.” 

16Okwa dhiginine oku mu pula esiku nesiku. Simson okwa vulwa okutsitsimikwa 

17nohugunina okwe mu lombwele oshili: “Omafufu gandje ihaga tetwa. Ngame 

omunasiri, omuyoololelwa Omuwa okuza kevalo lyandje. Ngele onda kululwa, nena 

ote fe yakwetu.” 

18Delila sho a dhimbulula kutya e mu lombwela nduno dholela, okwa tumu 

etumwalaka kaakwaniilwa yAafilisti tali ti: “Endeleleni, mu ye huka. Okwa lombwele 

ndje oshili.” Oye ya noye etelele iimaliwa. 

19Delila okwa kothekele Simson mekolo lye. Sho a kumuka, okwi ithana omulumentu 

okukulula oondhinga dhomafufu ge. Nena okwa tameke oku mu ehameka, oshoka a 

kanitha oonkondo dhe. 

20Okwi igidha: “Simson! Aafilisti oyo mbo!” Simson okwa penduka nokwa 

dhiladhila: “Otandi tokoka mo e te manguluka ngoshito.” Ina tseya kutya Omuwa 

okwe mu thigi po. 

21Aafilisti oye mu kwata e taye mu tsiya omeho. Oye mu fala kuGaza e taye mu tula 

momalyenge e taye mu kweyitha emanya lyoshini, a tse iilya mondholongo. 

22Ihe omafufu ge oga koko ishewe. 

Eso lyaSimson 

23Aakwaniilwa yAafilisti oya gongala, ya dhane oshituthi shokuhambelela kalunga 

kawo Dagon, ye mu yambele omayambo. Oyi imbi taa ti: “Kalunga ketu okwe tu 

sinditha omutondi gwetu Simson.” 

24-25Oya li ya shambukwa noya ti: “Ithaneni Simson, e tu shambudhe.” Sho ya ka tala 

Simson mondholongo, opo e ya shambudhe, oye mu thikameke pokati koongudhi. 

Aantu sho ye mu mono, oyi imbi omahambelelo taa tanga kalunga kawo taa ti: 

“Kalunga ketu okwe tu sinditha omutondi gwetu, ngoka a vunyagula po evi lyetu 

nokudhipaga oyendji.” 

26Simson okwa lombwele omumati ngoka a li e mu kwata keti a ti: “Kwatha ndje, ndi 

pampadhale oongundhi ndhoka dha humbata etungo. Onda hala okweegamena 

kudho.” 

27Etungo olya li lyu udhilila aalumentu naakiintu ndo. Aakwaniilwa yatano yAafilisti 

ayehe omo ya li, nokontala okwa li aalumentu naakiintu omayuvi gatatu taa tala 

Simson notaye mu nyana noku mu nyankela. 

28Nena Simson okwa galikana a ti: “Omuwa Omupangeliawike, dhimbulukwa ndje. 

Kalunga, pe ndje oonkondo dhandje polumwe, opo moshikando shika ndi geele 

Aafilisti omolwomeho gandje.” 

29Simson okwa kwata oongundhi ndhoka mbali dhopokati dha humbata etungo. Okwa 

kwata oshikaha shimwe kongundhi yimwe noshikwawo konkwawo, okwe dhi undula 

30e ti igidha: “Nandi sile pamwe nAafilisti.” Okwe dhi undula nomatha ge agehe, 

netungo olyo ongotele mumwe e tali fumvike aakwaniilwa yatano naayehe yalwe. 

Simson okwa dhipaga aantu oyendji peso lye shi vulithe pumboka a dhipagele, manga 

a li e na omwenyo. 

31Aamwayina naakwawo oye ya noya kutha po omudhimba gwe. Oye gu fala noye gu 

fumvike pokati kaSoar naEshtaol mombila yahe Manoak. Okwa li a wilike Israel 

omimvo omilongo mbali. 

AATOKOLIHAPU 17 

Iikalunga yaMika 

1Mevi lyokoondundu dhaEfraim omwa li mu na omulumentu edhina lye Mika. 

2Okwa lombwele yina a ti: “Sho wa yakwa iimaliwa iisiliveli mbyoka eyovi limwe 

nethele limwe, owa thingi omufuthi. Ondu uvu shoka wa ningi. Tala, ngame ondi na 

iimaliwa mbyoka, ongame nde yi yaka.” Yina okwa ti: “Mumwandje, Omuwa ne ku 

yambeke!” 

3Mika okwa galulile yina iimaliwa mbyoka, yina nokwa ti: “Opo ndi hulithe po 

ethingo lyokweetela omumwandje oshipwe, iisiliveli mbika otandi yi yoololele 

Omuwa. Otayi ka longithwa okuhonga oshimenka shoshiti sha tulwa oshisha 

shoshisiliveli. Onkee otandi ku galulile iisiliveli.” 

4Ihe Mika okwa gandja ishewe iimaliwa kuyina. Nguka okwa kutha iisiliveli omathele 

gaali e te yi gandja komukwaanga, ngoka a hongo oshimenka shoshiti e te shi 

kolongitha oshisiliveli. Osha tulwa nduno maandjaMika. 

5Omulumentu nguka Mika okwa li e na eha lye mwene lyelongelokalunga. Okwa 

hambulitha iimenka yimwe nokwa hondjitha omapepenguwo nokwa ningi omuna gwe 

gumwe omuyambi gwe. 

6Pethimbo ndiyaka kamwa li omukwaniilwa muIsrael; shaa ngoka okwa li 

kakombwiilitha. 

7Pethimbo ndyoka opwa li omugundjuka Omulevi a kala moshilando Betlehem 

muJuda. 

8Okwa tembuka muBetlehem, a ka tule mpoka pwo opala. Manga a li te ende, okwi 

itsu maandjaMika kevi lyokoondundu dhaEfraim. 

9Mika okwe mu pula: “Oto zi peni?” Oye a yamukula: “Ngame Omulevi te zi 

kuBetlehem muJuda. Ote kongo ehala lyokukala.” 

10Mika okwa ti: “Kala pungame. Ninga omugandjindunge nomuyambi gwandje, 

nomumvo kehe otandi ke ku pa iimaliwa iisiliveli omulongo, oonguwo niikulya.” 

11Omugundjuka Omulevi okwa zimine, a kale puMika, nokwa li a fa omwana. 

12Mika okwe mu langeke muuyambi, nokwa kala maandjaMika. 

13Mika okwa ti: “Ngashingeyi sho ndi na Omulevi a ningi omuyambi gwandje, ondi 

shi shi kutya Omuwa otu ukitha iinima yandje ayihe nawa.” 

AATOKOLIHAPU 18 

Mika nezimo lyaDan 

1Pethimbo ndiyaka muIsrael kamwa li nando omukwaniilwa. Uuna ndwiyaka ezimo 

lyaDan olya li tali kongo ehala lyokukala, oshoka natango olya li inaali pewa ehala 

lyalyo lyene mokati komazimo gaIsrael. 

2Onkee aantu yaDan oya hogolola momagumbo gawo agehe miilando Soar neEshtaol 

aalumentu ya pyokoka nawa noye ya lombwele, ya ka ndaadhe evi. Sho ya yi mevi 

lyokoondundu dhaEfraim, oya kankama paandjaMika. 

3Manga nee ya li mpoka, oya dhimbulula iipopya yomugundjuka Omulevi. Onkee ya 

yi kuye e taa pula: “Oho longo shike mpaka? Olye e ku eta huno?” 

4Ye okwa yamukula: “Otu uvathana naMika, a fute ndje, sho te longo puye iilonga 

yuuyambi.” 

5Oyo ya ti kuye: “Alikana, tu kwatha, u pule Kalunga, ondjila yetu ndjika tatu ende 

ngele oyelago.” 

6Omuyambi okwa yamukula: “Inamu ipyakidhila owala, Omuwa ote mu sile 

oshimpwiyu mondjila ndjika.” 

7Onkee aalumentu mbaka yatano ya yi e taa ya moshilando Lajish. Oya mono kutya 

aantu oye li nawa yaa na okapethili kasha, ngaashi naanaa Aasidoni. Oyo aantu 

aanambili naamweni, mboka ihaaya tamanana nando onalye; oye na ashihe ye shi 

pumbwa. Oya kala kokule nAasidoni noyaa na ekwatathano naantu yalwe. 

8Aalumentu yatano sho ya galukile kuSoar naEshtaol, aangandjawo oye ya pula shoka 

ya dhimbulula. 

9Oya yamukula: “Ileni! Tu matukileni Lajish. Otwa mono evi nuuwanawa walyo. 

Inamu kuutumba owala tamu ongaonga; endeleleni! Undukeni, mu shi hakane! 

10Shimpa mwa thiki ko, otamu ka dhimbulula kutya aantu itaa fekele nando osha. 

Oshilongo oshinene. Oshi na ayihe omuntu te yi pumbwa, naKalunga okwa gandja 

ayihe kune.” 

11Onkee etanga lyaalumentu omathele gahamano yomezimo lyaDan oya yi muSoar 

naEshtaol ya homata. 

12Oya yi e taa yungu ontanda kuuninginino waKiriat Jearim muJuda. Omolwashoka 

ehala ndyoka natango tuu olya lukwa “Ontanda yaDan”. 

13Oya tsikile ya yi, sigo okaandjaMika kevi lyokoondundu dhaEfraim. 

14Nena aalumentu yatano mboka ya li ya ndaadhele oshilongo sha kunduka Lajish, 

oya ti kuyakwawo: “Omu shi shi tuu kutya megumbo limwe lyomwaangaka omu na 

oshimenka shoshiti sha kolongwa noshisiliveli? Omu na ishewe iimenka iikwawo 

nomapepenguwo. Otamu dhiladhila, tu ningeni ngiini?” 

15Nena oya yi maandjaMika, moka mwa kala omugundjuka Omulevi noye mu kundu. 

16Aakwiita mboka omathele gahamano ya homata ya za kuDan, oya li ya thikama 

posheelo. 

17Oondaadhi ndhoka ntano odha yi dhu ukilila megumbo e tadhi kutha mo oshimenka 

shoshiti sha kolongwa noshisiliveli, iimenka iikwawo nomapepenguwo, manga 

omuyambi a li posheelo pamwe naakwiita omathele gahamano. 

18Aalumentu sho ya yi maandjaMika e taa kutha mo iinima iidhilikwa, omuyambi 

okwe ya pula: “Otamu ningi shike?” 

19Oyo ya ti: “Mwena! Ino tya sha. Tu landula, u ninge omuyambi nomugandjindunge 

gwetu. Inashi opala nani okukala omuyambi muIsrael ashihe shi vule okukalela 

egumbo limwe?” 

20Shika osha shambukitha omuyambi, onkee okwa kutha iinima iidhilikwa e te ya 

landula. 

21Oyo ya piluka, ya ka tsikile nondjila yawo, noya tetekelitha aanona yawo, iimuna 

yawo niiniwe yawo yilwe. 

22Oya adhika ya ende oshinano shontumba okuza kegumbo, Mika sho i ithana 

aashiinda ye, ya ye kolugodhi. Oya adha Aadan 

23noye ya igidha. Aalumentu Aadan oya punguluka e taa pula Mika taa ti: “Oshike 

ano? Ongundu ndjono oyashike ayihe?” 

24Mika okwa yamukula: “Otamu dhiladhila ngiini, sho tamu ti: ‘Oshike ano?’ One 

mwa kutha po omuyambi gwandje niikalunga mbyoka nda hongo nomwa yi nayo. 

Nena onda kala po ihe nashike?” 

25Aalumentu Aadan oya ti: “Ihwepo, waa ye moohapu, opo aalumentu mbaka yaa 

geye, e taa ku dhenge. Nena ongoye noyaandjeni otamu si.” 

26Opo ihe oya tsikile nondjila yawo. Mika okwa dhimbulula kutya oye mu vule 

oonkondo, onkee okwa piluka e ta shuna kegumbo. 

27-28Aalumentu Aadan sho ya adhika ya kutha po omuyambi niinima mbyoka Mika a 

longekidha, oya ka matukila Lajish, oshilando shoka shaantu aanambili naamweni, 

shoka sha li molusilu lumwe naBetrehob. Oya dhipaga aakalimo e taa fike po 

oshilando. Kakwa li nando ogumwe te ya popile, oshoka Lajish osha li kokule 

naSidon noya li yaa na ekwatathano naantu yalwe. Aalumentu Aadan oya tungulula 

oshilando noya tula mo. 

29Oya lundulula edhina lyasho Lajish lya ningi Dan ye shi lukile hekulu Dan yaJakob. 

30Aalumentu Aadan oya dhike po oshimenka shaMika, opo ye shi simaneke. Jonatan 

yaGersom, omutekulu gwaMoses, okwa li omuyambi gwezimo lyaDan. Osho wo 

oluvalo lwe, sigo aantu ya falwa muupika. 

31Oshimenka shaMika osha kala ko ethimbo alihe, otenda yokusimanekela mo 

Kalunga sho ya li muShilo. 

AATOKOLIHAPU 19 

Omulevi noshikumbu she 

1Pethimbo ndiyaka, manga muIsrael kaamwa li omukwaniilwa, okwa li Omulevi a 

kala kokule kevi lyokoondundu dhaEfraim. Okwa kutha omukadhona muBetlehem 

shaJuda, a ninge oshikumbu she. 

2Ihe oshikumbu oshe mu geele e tashi shuna kaandjahe kuBetlehem nosha kala ko 

oomwedhi ne. 

3Nena omulumentu okwa tokola oku shi landula nokwa kambadhala oku shi heka, shi 

galukile kuye. Okwa yi ko nomupiya gwe nuusino uyali. Omukadhona okwa fala 

Omulevi maandjahe, nahe sho e mu mono, okwe mu taamba noku mu hambelela. 

4He okwe mu thiminike, a kale po, nokwa kala po omasiku gatatu. Omulevi 

nomukadhona gwe oya pakelwa po e taa lala mo. 

5Ongula yesiku etine oya meneka, ya ye. Ihe he yomukadhona okwa ti kOmulevi: 

“Lya utale tango. Otashi ku koleke. Opo ihe tamu vulu okuya” 

6Osho ngaaka aalumentu mboka yaali oya kuutumba e taa li e taa nu. Nena he 

yomukadhona okwa ti kuye: “Zimina, u lale muka e to nyanyukwa.” 

7Omulevi okwa thikama, a ye, ihe hemweno okwe mu indile noonkondo, onkee okwa 

lala mo natango uusiku umwe. 

8Ongula onene yesiku etitano okwa penduka, a ye, ihe he yomukadhona okwa ti: 

“Alikana, lya iikulya, mu ye komatango.” Osho aalumentu mbeyaka yaali oya lile 

pamwe. 

9Omulumentu, oshikumbu she nomupiya gwe sho ya tameke okuthikama, he okwa ti: 

“O, etango otali peguka; laleni ano mpaka. Otaku ka luudha mbala; kaleni mpaka, mu 

nyanyukwe. Ngula otamu vulu okumeneka, mu idhenge mondjila, mu ye kegumbo.” 

10-11Ihe omulumentu okwa li inaa hala okulala we nkoka, onkee yo noshikumbu she 

nomupiya gwe oyi idhenge mela lyondjila nuusino wawo uyali u na iithala. Olya li lya 

toka nokuli, sho ye ya popepi naJebus (tashi ti Jerusalem), onkee omupiya okwa ti 

kumwene gwe: “Omolwashike itaatu kankama, tu lale moshilando shAayebusi?” 

12-13Ihe mwene okwa ti: “Itatu kankama moshilando shaa shi shAaisraeli. Otatu 

pitilile po, tu tsikile kashona, tu ka laleni puGibea nenge puRama.” 

14Osho ya pitilile Jebus noya tsikile ondjila yawo. Sho ye ya muGibea moshilongo 

shAabenjamin, etango otali ningine nokuli. 

15Oya paguka mondjila noya lala mwiyaka. Oya yi moshilando noya kuutumba 

pomapindikilo, ihe kakwa li ngoka e ya taamba maandjawo uusiku mboka. 

16Manga ya li mpoka, omusamane gumwe omukulupe okwe ya pomuzimbuko 

gwiilonga ta zi komapya. Ye mwene ogwoshilongo shokoondundu dhaEfraim, ihe 

nena okwa li muGibea. (Aantu yalwe muGibea oyomezimo lyaBenjamin.) 

17Omusamane omukulupe okwa ndhindhilike omweendanandjila pomapindikilo 

nokwe mu pula: “Oto zi peni noto yi peni?” 



428 

 

Ombiimbeli Ondjapuki 
@ 2008, Bible Society in Namibia. 

 

 

 

 

18Omulevi okwa yamukula: “Otwa yile kuBetlehem shomuJuda, nonena otu li 

mondjila tu uka kegumbo li li kokule moshilongo shokoondundu dhaEfraim. Kaku na 

ngoka e tu taamba maandjawo, tu lale mo, 

19nando ngame, mukwetu nomupiya gwandje otu na oshikwiila nomaviinu niikulya 

yuusino wandje. Otu na ayihe tatu yi pumbwa.” 

20Omusamane omukulupe okwa ti: “Otamu taambwa megumbo lyandje. Otandi mu 

sile oshimpwiyu, inamu tokelwa pomapindikilo.” 

21Okwe ya taamba maandjawo e ta palutha uusino wawo. Aayenda ye oyi iyogo 

koompadhi noya li uulalelo. 

22Oya li ya nyanyukwa, sho ohaluka aakongi yiipala oya zi moshilando noya kunduka 

egumbo e taa dhenge omweelo. Oya ti komusamane omukulupe: “Piitha mo 

omulumentu ngoka e ya maandjeni. Otwa hala, tu lale naye.” 

23Ihe omukulupe okwa yi pondje e ta ti kuyo: “Aawe, itashi vulika, ookuume kandje! 

Alikana, inamu longa iihuna yi thike mpoka! Omulumentu nguka omuyenda gwandje. 

24Taleni, oshikumbu she osho shika nomumwandje omukadhonalela. Otandi ye mu 

etele pondje ngashingeyi. Ningeni nayo shoka mwa hala. Ihe omulumentu inamu mu 

ningila iihuna yi thike mpoka.” 

25Ihe aalumentu inaye mu pulakena. Osho Omulevi okwa kutha oshikumbu she e te 

shi unzile pondje puyo. Oyo ye shi kutha e taa lala nasho uusiku auhe, sigo otaku shi. 

26Pepito lyetango omukiintu okwe ya e ti imbwata popepi nomweelo gwegumbo 

lyomusamane omukulupe, moka mwa li omulumentu gwe. Okwa kala mpoka, sigo 

etango tali piti. 

27Omulumentu gwe sho a penduka ongula ndjoka nokwe egulula omweelo, a ye, 

okwa mono oshikumbu she sha lala pomweelo gwegumbo nomaako gu uka 

komweelo. 

28Okwa ti: “Penduka, tu ye.” Ihe inashi yamukula sha. Okwa kambakaneke 

omudhimba gwasho kokasino e ta tsikile ondjila ye yu uka kegumbo. 

29Sho a thiki, okwa yi megumbo e ta kutha oshimbele. Okwa kutha omudhimba 

gwoshikumbu she, okwe gu tete miitopolwa omulongo niiyali e ta tumu oshitopolwa 

shimwe kukehe limwe lyomazimo gaIsrael omulongo nagaali. 

30Shaa ngoka e shi mono, okwa ti: “Inatu shi uva nando onale, iihuna yi thike mpaka! 

Iinima mbika inayi ningwa, hela Israel a tembuka muEgipiti! Otu na okuninga po sha. 

Oshike nee?” 

AATOKOLIHAPU 20 

Israel ti ilongekidhile iita 

1Aantu ayehe muIsrael okuza kuDan kuumbangalantu, sigo oBeersheba 

muumbugantu, osho wo evi lyaGilead muuzilo, oya tondoka onkugo. Oya gongala 

puMispa ya ya omuyo gumwe miipathi yOmuwa. 

2Aawiliki yomazimo agehe gaIsrael omo ya li moshigongi shika shoshigwana 

shaKalunga, nokwa li aakwiita yokolupadhi 400 000. 

3Pokati mpoka Aabenjamin oya kundana kutya Aaisraeli yalwe ayehe oya gongala 

muMispa. Aaisraeli oya pula: “Tu hokololeleni, iihuna mbika nkene ya longwa.” 

4Omulevi ngoka gwoshikumbu sha dhipagwa okwa yamukula: “Tse noshikumbu 

shandje otwa yile kuGibea moshilongo shaBenjamin, tu ka konge omulalo uusiku 

mboka. 

5Aalumentu yokuGibea oya ponokele ndje noya kondeke egumbo moka nda li nda 

lala. Oya li ya hala okudhipaga ndje; peha lyaashoka oya lala oshikumbu shandje 

koonkondo e tashi si. 

6Ngame onda kutha omudhimba gwasho nonde gu tete miitopolwa e te tumu 

oshitopolwa shimwe kukehe ezimo lyaIsrael. Aantu mbaka oya longo iihuna mokati 

ketu. 

7Amuhe mbaka mu li mpaka, Aaisraeli. Otatu shi ningi ngiini?” 

8Aantu ayehe oya thikama e taa ti: “Kape na nande gumwe gwetu, ongele a kala 

motenda nenge megumbo, ta ka shuna kaandjawo. 

9Shika osho shoka tatu ningi. Otatu umbu oshihogololitho, tu hogolole aalumentu 

yamwe ya matukile Gibea. 

10Oshitimulongo shimwe shaalumentu muIsrael otashi sile iikulya yaakwiita 

oshimpwiyu, nayalwe otaa yi e taa geele Gibea molwiihuna mbika ya longo 

muIsrael.” 

11Osho ngaaka aalumentu ayehe ya gongala muIsrael ye na elalakano limwe — ya 

matukile oshilando shoka. 

12Omazimo gaIsrael oga tumu aatumwa momikunda adhihe dhezimo lyaBenjamin taa 

ti: “Iihuna oya tya ngiini mbyoka mwa longo? 

13Ngashingeyi gandjeni aapwidhuki mboka yomuGibea, opo tu ya dhipage, tu kuthe 

mo oshipwe muIsrael.” Ihe Aabenjamin inaa pupa ko kAaisraeli ooyakwawo. 

14Oya kongoloka kiilando ayihe yaBenjamin noye ya kuGibea, ya kondjithe Aaisraeli 

ooyakwawo. 

15-16Oyi ithana aakwiita omayuvi omilongo mbali nagahamano ya zi kiilando yawo. 

Kakele nee kaambaka Aagibea oya gongele natango aalumentu aahogololwa omathele 

gaheyali aanalumoho. Shaa ngoka gwomuyo okwa li e shi kuumba nomamanya itaa 

palutha nando. 

17Oshihupe shomazimo gaIsrael osha gongele aakwiita ya dheukika 400 000. 

Iita yokukondjitha Aabenjamin 

18Aaisraeli oya yi kehala lyelongelokalunga Betel. Oko nkoka ya pula Kalunga ya ti: 

“Ezimo olini tali matukile tango Aabenjamin?” Omuwa okwa yamukula: “Ezimo 

lyaJuda.” 

19Osho Aaisraeli oya penduka ongula ya landula noya yungu ontanda ontega naGibea. 

20Oya yi e taa ponokele etangakwiita lyaBenjamin, noya tula aakwiita ya taalela 

oshilando. 

21Aakwiita Aabenjamin oya zi moshilando nuuna ndoka oya dhipaga aakwiita 

Aaisraeli omayuvi omilongo mbali nagaali. 

22-23Nena Aaisraeli oya yi kehala lyelongelokalunga noya lili oosa koshipala 

shOmuwa, sigo ongulohi. Oye mu pula: “Natu shune natango molugodhi, tu kondjithe 

aamwameme Aabenjamin?” Omuwa okwa yamukula: “Eeno.” Aakwiita Aaisraeli oya 

li yi itula mo noya tula aakwiita yawo melandulathano, ngaashi ya ningile nale. 

24Oya katuka yu ukilila aakwiita Aabenjamin olutiyali. 

25Olutiyali Aabenjamin oya zi muGibea nomoshikando shika oya dhipaga aakwiita ya 

dheuka yaIsrael omayuvi omulongo nagahetatu. 

26Nena oshigwana ashihe shaIsrael osha yi kuBetel, shi ka lile oosa. Oya kuutumba 

hoka koshipala shOmuwa yo inaa lya, sigo ongulohi. Oya yamba 

omakwatathanondjambo noya lungunitha omidhidhindjambo koshipala shOmuwa. 

27-28Oshikethahangano shaKalunga osha li muBetel momasiku ngeyaka, naPinehas 

yaEleasar, omutekulu gwaMoses, okwa li omudhiginini gwasho. Aaisraeli oya pula 

Omuwa: “Natu ye, tu ka kondjithe aamwameme Aabenjamin ishewe nenge natu shi 

ethe?” Omuwa okwa yamukula: “Ke ya kondjitheni. Ongula otandi ke ye mu 

sinditha.” 

29Aaisraeli oya tula aakwiita miilangela momudhingoloko gwaGibea. 

30Nena esiku etitatu lya landula ko oya ka homona etangakwiita lyAabenjamin noya 

tula aakwiita yawo melandulathano ya taalela oshilando, ngaashi haa ningi shito. 

31Aabenjamin oya zi mo, ya kondje, noya hekelwa kondje yoshilando. Ngaashi shito 

oya tameke okudhipaga Aaisraeli meyalala moondjila ndhoka tadhi uka kuBetel 

nokuGibea. Oya dhipaga konyala Aaisraeli omilongo ndatu. 

32Aabenjamin oya ti: “Otwe ya dhenge nale, ngaashi hatu ningi shito.” Ihe Aaisraeli 

oya ti: “Natu ningeni twa fa tatu yi ontuku e tatu ya heke, ye ye kokule noshilando ya 

lamba oondjila.” 

33Manga etangakwiita lyAaisraeli lya shuna lwanima nokutula ishewe moongundu 

puBaaltamar, aalumentu mboka ya li miilangela momudhingoloko gwaGibea gwa 

nika omamanya, oya hololoka ohaluka. 

34Aalumentu omayuvi omulongo ya tothwa muIsrael alihe, oya ponokele Gibea, 

nolugodhi olwa li olulululu. Aabenjamin inaa dhimbulula kutya oye li pokuhanagulwa 

po. 

35Omuwa okwa gandja kAaisraeli esindano okusinda etangakwiita lyAabenjamin. 

Esiku ndyoka Aaisraeli oya dhipaga aatondi 25 100. 

36Aabenjamin oya dhimbulula kutya oya sindika. 

Nkene Aaisraeli ya sindi 

Ombinga onene yetangakwiita lyAaisraeli oya li ya shuna lwanima molwAabenjamin, 

oshoka oyi inekele aalangeli mboka ya li momudhingoloko gwaGibea ya holama. 

37Aalangeli mbaka oya matukile Gibea; oyi ihana noshilando ashihe e taa dhipaga 

omuntu kehe moka. 

38Ombinga onene yetangakwiita oya li yu uvathana naalangeli kutya ngele tayi mono 

oshikogo sholwithi moshilando, 

39nena oyi na okupiluka. Manga shika inaashi ningwa, Aabenjamin oya adhika ya 

dhipaga Aaisraeli mbeyaka omilongo ndatu. Oya lombwelathana: “Eeno, otwe ya 

dhenge, ngaashi hatu ningi shito.” 

40Opo mpoka oshikogo sholwithi osha tameke okutsinagala moshilando. Aabenjamin 

oya tala lwanima noya li ya kumwa, sho ye wete oshilando tashi lokota komulilo. 

41Nena Aaisraeli oya piluka ko. Aabenjamin oya li ya haluka, oshoka oya dhimbulula 

kutya oye li pokukombwa po. 

42Oya fadhuka po yu uka meyalala, ihe inaa vula we okuhenuka. Oya kondekwa 

kombinga onene yetangakwiita nokaalumentu mboka taa zi moshilando, noya 

thekekwa po. 

43Aaisraeli oya li ya tula aatondi momwigo noinaa zimbuka oku ya tidhagana, sigo 

okuuzilo waGibea, noye ya dhipaga. 

44Omayuvi omulongo nagahetatu yomaakwiita Aabenjamin ya pyokoka oya 

dhipagwa. 

45Yalwe oya punguluka noya yi ontuku yu uka komalundu, kemanya Rimmon. 

Omayuvi gatano gomuyo oya dhipagelwa mondjila. Aaisraeli oya tsikile 

okutidhagana oshihupe, sigo oGidom, noya dhipaga musho omayuvi gaali. 

46Aabenjamin ayehe kumwe mboka ya dhipagwa esiku ndyoka, oya li omayuvi 

omilongo mbali nagatano — ayehe oya li aakwiita ya pyokoka. 

47Ihe aalumentu omathele gahamano oya vulu okuya ontuku komalundu, kemanya 

Rimmon noya kala ko oomwedhi ne. 

48Aaisraeli oya galukile oshihupe shoka shAabenjamin noye shi dhipaga po ashihe — 

aalumentu, aakiintu naanona, osho wo iinamwenyo. Iilando ayihe oya fikwa po. 

AATOKOLIHAPU 21 

Aakiintu taa gandjwa kezimo lyaBenjamin 

1Aaisraeli sho ya gongala muMispa, oya ningi euvaneko ye li uvanekele Omuwa ya ti: 

“Mutse kamu na nando ogumwe ta pitika, omwana omukadhona a hokanwe 

kOmubenjamin.” 

2Aaisraeli noya yi kuBetel e taa kuutumba koshipala shaKalunga, sigo ongulohi. Oya 

lili oosa ya ti: 

3“Omuwa Kalunga kaIsrael, omolwashike ezimo lyaBenjamin li li pokukana 

muIsrael?” 

4Ongula onene yesiku lya landula aantu oya meneka e taa tungu oshiyambelo noya 

yamba omakwatathanondjambo noya lungunitha omidhidhindjambo. 

5Oya pula ya ti: “Momazimo gaIsrael omu na tuu ongundu ndjoka inaayi ya 

koshigongi shika koshipala shOmuwa muMispa?” (Oya adhika ya gana kutya ngoka 

inaa ya kuMispa, ota dhipagwa.) 

6Aaisraeli oya li yu uvite oluhodhi omolwaamwayina Aabenjamin e taa ti: “Nena 

Israel okwa kanitha limwe lyomomazimo ge. 

7Otatu ningeni ngiini, opo tu monene Aabenjamin mboka ya hupu ko aakiintu? Tse 

otwa gana medhina lyOmuwa kutya itatu ya pe nando ogumwe gwaana yetu 

aakadhona.” 

8Sho ya pula, ngele ope na ongundu yimwe yomomazimo gaIsrael ndjoka inaayi ya 

koshigongi muMispa, oya koneke kutya nani kape na nando ogumwe a za kuJabesh 

muGilead. 

9Mokwiithana omadhina gaakwiita inaku yamukulwa nando okugumwe 

gwokuJabesh. 

10Onkee oshigongi osha tumu ko omayuvi omulongo nagaali goofuleelela nelaka tali 

ti: “Indeni, mu ka dhipage aantu ayehe muJabesh, aakiintu naanona wo. 

11Dhipageni aalumentu ayehe naakiintu ayehe mboka yaa shi aakadhona.” 

12Maantu yomuJabesh oya mono mo aakadhona omathele gane noye ya eta kontanda 

puShilo, shoka shi li mevi lyaKaanan. 

13Nena oshigongi ashihe osha tumu elaka kAabenjamin mboka ya li kemanya 

Rimmon kutya oya hala okupanga ombili nayo. 

14Aabenjamin oya galuka, nAaisraeli oye ya pe aakadhona yokuJabesh mboka inaa 

dhipagwa. Ihe kaya li ye ya gwanena. 

15Oshigwana osha sile Aabenjamin oluhodhi, oshoka Omuwa okwa topola omazimo 

gaIsrael. 

16Aawiliki yoshigongi oya ti: “Mezimo lyaBenjamin kamu na we aakiintu. Otatu ka 

ninga ngiini, tu monene aalumentu mboka ya hupu ko aakiintu? 

17Israel na kale inaa kanitha limwe lyomomazimo ge omulongo nagaali. Otu na 

okumona ompito, opo ezimo lyaBenjamin lyaa hule po. 

18Ihe itatu vulu oku ya pitika, ya hokane aana yetu aakadhona, molwashoka otwa 

thingi kehe ngoka gwomutse ta pitika, Omubenjamin a hokane gumwe gwomaana 

yetu aakadhona.” 

19Nena oya dhiladhila: “Oshituthi shOmuwa shokomumvo muShilo oshi li popepi.” 

(Shilo oshi li kuumbangalantu waBetel, kuumbugantu waLebona nokuuzilo wondjila 

yopokati kaBetel naShekem.) 

20Oya ti kAabenjamin: “Indeni, mu ka holame miitsambe yomiviinu, 

21mu ya langele. Uuna aakadhona yokuShilo taa zi mo, ya ka dhane pethimbo 

lyoshituthi, nena otamu hololoka miitsambe yomiviinu. Kehe gumwe gwomune na 

kwate omukiintu kethiminiko maakadhona mboka e te mu fala koshilongo 

shaBenjamin. 

22Ngele oohe nenge aamwayina taye ya kune taa nyenyeta, otamu ti: ‘Alikana, tu 

kwatheni, tu kale nayo, oshoka inatu ya yuga kune molugodhi, ya ninge aakiintu yetu. 

Nane wo inamu ye tu pa ne yene, onkee ne kamu na ondjo yokuyona euvaneko lyeni.’ 

” 

23Aabenjamin oya ningi, ngaashi ya lombwelwa. Kehe gumwe gwomuyo okwi 

ihogololele omukiintu maakadhona mboka ya li taa dhana puShilo e ta yi naye. Nena 

oya shuna koshilongo shawo, oya tungulula iilando yawo noya kala mo. 

24Pethimbo olyo tuu ndyoka oshihupe shaIsrael osha yi wo shaa ngoka kezimo 

lyaandjawo, kegumbo lye nokeliko lye. 

25MuIsrael kamwa li omukwaniilwa pethimbo ndyoka. Shaa ngoka okwa li 

kakombwiilitha. 

RUT 

RUT 1 

Elimelek naangandjawo taa tembukile kuMoab 

1-2Konalenale manga muIsrael kaamwa li omukwaniilwa, oshilongo osha adhika 

kondjala. MuBetlehem shaJuda omwa li omusamane Omuefrata, edhina lye Elimelek. 

Pamwe nomukadhi Naemi noyanamati Maklon naKilion Elimelek okwa tembukile 

kuMoab, ya kale ko. Manga nee ya li ko, 

3Elimelek okwa mana oondjenda, Naemi e ta kala noyana, 

4mboka ya li ya hokana aakadhona Aamoabi, Orpa naRut. Sho pwa piti omimvo 

omulongo, 

5Maklon naKilion oya mana wo oondjenda, Naemi e ta kala po kee na omulumentu 

noyana. 

Naemi naRut taa yi kuBetlehem 

6Konima yethimbo Naemi okwa kundana kutya Omuwa okwa yambeke aantu ye 

muJuda e ya pe eloolo. Osho ngaaka okwa thigi po Moab e ta yi niitenya ye. 

7Oyi idhenge mela lyondjila, opo ya shune kuJuda, ihe mondjila 

8Naemi okwa ti kiitenya ye: “Shuneni kaandjeni. Omuwa ne mu pe uuwanawa, 

ngaashi mwa kala nawa nangame nonaasi yandje. 

9Omuwa na pe kehe gumwe ompolo yokuhokanwa, a mone egumbo.” Osho ngaaka 

Naemi okwe ya laleke nohole. Ihe oya tameke okulila 

10taa ti kuye: “Aawe, kuku. Otatu yi nangoye koyaandjeni.” 

11Naemi okwe ya yamukula ta ti: “Shuneni, aamwandje. Omolwashike mwa hala 

okuya nangame? Omu shi, otandi mono we aamati, ye mu hokane? 

12Indeni kaandjeni, oshoka ngame onda kulupa, ite hokanwa we. Nonando nee ndi 

tye, ondi na etegameno lyehokano ongulohi ndjika, ndi mone aamati, 

13otamu ya tegelele tuu, ye mu adhe ye mu hokane? Aawe, aamwandje, omu shi shi 

kutya itashi vulika. Omuwa okwa fupipike ndje, ngame nondi na shili ohenda nane.” 

14Iitenya ye oya tameke okulila ishewe. Opo ihe Orpa a hupita yinamweno e ta shuna 

koyaandjawo, ihe Rut okwa tindile po puye. 

15Naemi okwa ti kuye: “Uutenyuukweni okwa yi koyaandjawo nokookalunga ke. Inda 

naye.” 

16Ndele Rut okwa yamukula: “Ino tya, nii ku thige po. Pitika ndje, ndi ye nangoye. 

Nankoka to yi, oko te yi wo, naankoka to kala, oko nda hala okukala wo. 

Aangandjoye otaa ka ninga aangandjetu, ngaashika Kalunga koye ota ka kala Kalunga 

kandje wo. 

17Mpoka to sile, nangame wo opo tii ka sila nopo wo pombila yandje. Omuwa na 

geele ndje nayi, ngele tandi ku etha, shila eso tali tu topola.” 

18Ano Naemi sho a mono kutya Rut a tindile metokolo lye okuya pamwe naye, okwa 

ti ashike thilu. 

19Oya yi sigo okuBetlehem. Sho ya thiki ko, omukunda aguhe ogwa tukuluka, 

aakulukadhi e taa igidha taa ti: “ONaemi tuu shili nguno?” 

20Nguka okwa yamukula: “Inamu tya ndje we Naemi, tyeni shila Mara, oshoka 

Kalunga Omunankondoawike okwa monitha ndje uululu. 

21Sho nda zile mpaka, onda li omuyamba, ihe Omuwa a galula ndje ndaa na 

noluthipathipa. Oshike tamu ithana ndje Naemi, Omuwa sho a pangula ndje, 

nOmunankondoawike sho u unzile ndje momupya?” 

22Osho ano ngaaka Naemi a zile kuMoab pamwe naRut, oshitenya she Oshimoabi. 

Sho ya thiki muBetlehem, eteyo lyiishokelya olya li opo lya tameke. 

RUT 2 

Rut ta pupula mepya lyaBoas 

1Naemi okwa li e na omunezimo Boas, omulumentu omuyamba nomusimani 

gwomezimo lyomulume Elimelek. 

2Esiku limwe Rut okwa ti kuNaemi: “Andiya ndi ye komapya, ndi ka pupule nda 

landula olwenge lwaateyi. Ondi inekela kutya ote mono ngaa ngoka te shi pitikile 

ndje.” Naemi okwa yamukula ta ti: “Eewa, inda ano, mumwandje.” 

3Osho Rut a yi komapya ta pupula a landula aateyi. Nani sho a yi, okwa yi mepya 

lyaBoas, omunezimo gwaElimelek. 

4Ohaluka Boas okwe ya a zi kuBetlehem e ta kundu aateyi ta ti: “Omuwa na kale 

pamwe nane.” Yo oya yamukula taa ti: “Omuwa ne ku laleke nuuyamba.” 

5Nena Boas okwa pula omuwiliki gwaateyi: “Omufuko ngoka ogwalye?” 

6Omuwiliki okwa yamukula: “Oye omukwiilongo ngoka a zi kuMoab pamwe 

naNaemi. 

7Okwa pula ndje, ndi mu zimine, a pupule a landula aateyi. Okwa tameke ongula 

onene nokwa thuwa po ashike okathimbo momuzile.” 

8Nena Boas okwa ti kuRut: “Ndati, mumwandje: Ino ya komapya galwe, u ka pupule. 

Longa ashike pamwe naakiintu ooyakweni mpaka; 

9yu undja mpoka taa teya, u kale pamwe nayo. Onda lombwele aamati yandje, yaaye 

ku piyaganeke. Nuuna wa sa enota, inda u ka nwe omeya miiyuma ya thikikwa.” 

10Rut okwi isizimike omutse pevi nokwa ti kuBoas: “Omolwashike u na olukeno 

nangame, u sile ndje oshimpwiyu, nando ngame omukwiilongo?” 

11Boas okwa yamukula: “Ondu uvu ayihe mbyoka wa ningila nyokomweno okuza 

pomulumentu gwoye sho a mana oondjenda. Owa thigi po ho nanyoko noshilongo 

shaandjeni nowe ya okukala mokati kaantu kuu ya shi shitonale. 

12Omuwa ne ku futile shoka we shi ningi. Kala u na ondjambi ya gwanenena ya za 

kOmuwa Kalunga kaIsrael, kungoka we ya okukonga egameno.” 

13Rut okwa yamukula: “Tatekulu, ngoye owa sile ndje ohenda. Ondu uvite nawa, sho 

wa popitha ndje nombili, nando ngame ine gwana, onda fe gumwe gwomaapiya 

yoye.” 

14Pethimbo lyomwiha Boas okwa lombwele Rut: “Ila, u pewe sha shokulya, u shi 

elele momahoka.” Osho ngeyi a kuutumba pamwe naateyi, Boas e te mu pe omaha ga 

yaywa. Rut okwa li e ta kuta nokwa hupitha ko. 

15-16Sho a yi ishewe, a ka pupule, Boas okwa lombwele aateyi ta ti: “Mu pitikeni, a 

pupule pooha dhoondudhi, ne inamu mu indika. Shila oku mu homononena omitse 

dhimwe moondudhi, e dhi toole po.” 

17Osho Rut a tsikile okupupula mepya sigo ongulohi. Sho a yungula, okwa mono mo 

oolata mbali dhiishokelya. 

18Okwa kutha iilya e ta yi koshilando noku ulukile yinamweno shoka a gongele. Rut 

okwe mu pe wo iikulya mbyoka ya hupu komwiha. 

19Naemi okwe mu pula: “Owa pupula peni nena? Owa teya mepya lyalye? Kalunga 

na laleke nuuyamba omulumentu ngoka e ku sile ohenda.” Osho Rut okwa hokololele 

yinamweno nokutya okwa teya mepya lyomulumentu edhina lye Boas. 

20Naemi okwi igidha a ti: “Omuwa na yambeke Boas! Omuwa oha dhiginine 

omauvaneko ge kaanamwenyo nokaasi.” Okwa tsikile ko ta ti: “Omulumentu ngoka 

ogwomezimo lyetu, oye gumwe gwomwaamboka ye na oku tu sila oshimpwiyu.” 

21Nena Rut okwa ti: “Ndele okwa lombwele ndje wo, ndi tsikile ashike okupupula 

pamwe naateyi ye sigo opehulilo lyeteyo.” 

22Naemi okwa ti kuRut: “Eewa, mumwandje, oshe ku opalela okulonga pamwe 

naakiintu yaandjaBoas. Momapya gayalwe oto vulu okungwandjagulwa.” 

23Osho nduno Rut a pupula puyo, sigo iishokelya nosiima ya pu okuteywa. Okwa kala 

pamwe nayinamweno nombili. 

RUT 3 

Rut te endelwa 

1Esiku limwe Naemi okwa ti kuRut: “Ondi na oku ku monena ombushiki, opo u mone 

elugo lyoye mwene. 

2Dhimbulukwa kutya omulumentu nguka Boas ngu gwaakiintu mwa teya nayo, 

omukwetu. Pulakena nduno ngashingeyi. Ongulohi yonena ota ka yungulitha 

iishokelya. 

3Iyoga ano e to igwayeke nde to zala nawa. Inda kolupale, ihe kambadhala, waa 

monike kuye, sigo naanaa a mana okulya nokunwa. 

4Tala mpoka ta ka lala nongele a pwile moomposi, inda u yeluthe ekumbyatha e to 

lala poompadhi dhe. Nena ote ku lombwele shoka u na oku shi ninga.” 

5Rut okwa yamukula: “Ote ningi ashihe to lombwele ndje.” 

6Rut okwa yi kolupale e ta ningi naanaa, ngaashi yinamweno e mu lombwele. 

7Boas sho a mana okulya nokunwa, okwa li a shambukwa. Okwa ka lala pondumba 

yiilya. Rut okwa gogonyotokele kuye e ta yelutha ekumbyatha e ta lala poompadhi 

dhe. 

8Pokati kuusiku Boas okwa haluka e ta punguluka nokwa mono kutya omukiintu a 

lala poompadhi dhe. 

9Okwe mu pula: “Ongoye lye?” Omukiintu okwa yamukula: “Ongame omuntu gwoye 

Rut, tatekulu. Shoka ngoye ogwomezimo lyetu, osho oshinakugwanithwa shoye 

okusila ndje oshimpwiyu.” 

10Boas okwa ti: “Omuwa ne ku yambeke, mumwandje. Mushoka wa ningi 

ngashingeyi, owa holola ohole yuunezimo shi vule shoka wa ningile nyokomweno, 

sho inoo lambalala aalumentu aagundjuka, aayamba nenge oohepele. 

11Ino tila, Rut, otii ku ningile ashihe shoka to pula. Kehe omuntu moshilando shika 

okwa tseya kutya ngoye omukiintu wo opala. 

12Eeno, oshoshili, ngame omunezimo nguka ndi na oku ku sila oshimpwiyu, ihe ope 

na gumwe gwomekoto e vule ndje. 

13Kala mpaka uusiku mbuka. Ongula otatu tala, ngele te ku kutha po. Ngele te shi 

ningi, onawa, nongele ite shi ningi, nena ote gana kuKalunga omunamwenyo kutya 

otii ku sile oshimpwiyu. Lala ashike, u tege ku she.” 

14Osho Rut a lala poompadhi dhaBoas, ihe okwa penduka, manga inaaku sha nawa, 

oshoka Boas ka li a hala, shi tseyike kutya Rut okwe ya kolupale. 

15Boas okwa ti kuye: “Hula mo eguyo lyoye u liyale mpee.” Rut okwe shi ningi. Nena 

Boas okwa tile po oolata mbali dhiishokelya e te mu tsike kepepe lye. Rut okwa shuna 

koshilando. 

16Sho e ya kegumbo yinamweno okwe mu pula: “Oshe ende ngiini?” Rut okwe mu 

hokololele ashihe e shi ningilwa kuBoas. 

17Okwa gwedha ko ta ti: “Okwa lombwele ndje kutya itandi ya niikaha yowala 

kungoye, omolwasho a pe ndje iishokelya mbika ayihe.” 

18Naemi okwa ti kuye: “Ngashingeyi idhidhimika, Rut, sigo to mono, ayihe mbika 

nkene tayi ende. Boas ita fudha, manga inaa tsakanitha oshinima shika.” 

RUT 4 

Boas ta hokana Rut 

1Boas okwa yi kehalandjandja lyoshigongi posheelo shoshilando e ta kuutumba. 

Omunezimo gwaElimelek gwomekoto, oye tuu ngoka a tomonenwe kuBoas e mu 

vule, okwa holoka po, naBoas okwa ti kuye: “Ila komeho, kuume kandje, u 

kuutumbe.” Okwa yi e ta kuutumba. 

2Nena Boas okwa kutha aakuluntu omulongo yomoshilando nokwe ya indile, ya 

kuutumbe wo. Manga nee ya kuutumba, 

3okwa ti kumukwawo: “Kuku Naemi sho a galuka kuMoab, okwa hala okulanditha po 

epya lyomukwetu Elimelek. 

4Ote dhiladhila kutya ou na oku shi tseya. Nena ngele owe li hala, li landa po 

montaneho yaalumentu mbaka ya kuutumba mpaka. Ihe ngele ino li hala, shi popya, 

oshoka uuthemba woku li landa owoye tango nopo ihe te landula ko.” Omulumentu 

okwa ti: “Otandi li landa po.” 

5Ye Boas ta ti: “Onawa, ihe nge to landa epya kuNaemi, nena oto landa wo Rut, 

omuselekadhi Omumoabi, opo epya li kale mezimo lyomusi.” 

6Omulumentu okwa yamukula: “Nena otandi etha uuthemba wandje woku li landa, 

oshoka otashi ti kutya aamwandje itaye li thigulula. Li landa po, ngame itii shi vulu.” 

7Pethimbo ndiyaka muIsrael omwa li ohedhi kutya omulandithi oha gandja olukaku 

komulandi. Shika osha holola kutya oshinima tashi kulilwa nenge tashi landithwa, 

osha kolekwa. 

8Omulumentu okwa ti kuBoas: “Li landa,” nokwa hula ko olukaku lwe e te lu gandja 

kuBoas. 

9Nena Boas okwa ti kaakuluntu nokwaayehe yalwe: “One oonzapo dhandje nena 

kutya onda landa kuNaemi ashihe shoka sha li shaElimelek noyanamati Kilion 

naMaklon. 

10Shika otashi ti wo kutya Rut Omumoabi, omuselekadhi gwaMaklon, ota ningi 

mukadhandje. Shika otashi kalitha emona mezimo lyomusi noludhi lwondhikwa 

ndjika otalu ka kala mokati kaakwawo nomoshilando shika. One oonzapo nena 

ndjika.” 

11Aakuluntu nayalwe oya ti: “Eeno, otse oonzapo. Omuwa na fethithe mukadhoye 

ngaashi Rakel naLea, mboka ya valele Jakob oluvalo. Ninga omuyamba muEfrata 

nomusimanekwa muBetlehem. 

12Aanona mboka to ka pewa kOmuwa mumukadhoye, naa ninge ezimo lyoye ngaashi 

ezimo lyaPerez, omuna gwaJuda naTamar.” 

Boas noluvalo lwe 

13Boas okwa hokana Rut. Omuwa okwe mu yambeke e ta ningi omusimba nokwa 

vala okamati. 

14Aakiintu oya lombwele Naemi: “Pandula Omuwa, sho e ku pe okatekulu 

ngashingeyi, ke ku sile oshimpwiyu. Okamati naka ninge omunenentu muIsrael! 

15Oshitenya shoye oshi ku hole noshe ku ningile oshindji shi vulithe paamati yaheyali. 

Nonena oshe ku etela ko okatekulu, nkoka take ku mwenyeke notake ku sile 

oshimpwiyu muukulupe woye.” 

16Naemi okwa kutha okanona e te ka hempe noku ka lela. 

17Aakulukadhi yopuushiinda oya luku okamati Obed. Oya lombwelathana: “Naemi a 

valelwa okamati.” Obed oye he yaIsai, ngoka he yaDavid. 

18-22Ndika olyo elandulathano lyezimo okuza kuPerez sigo oDavid: Perez, Hezron, 

Ram, Aminadab, Nahashon, Salmon, Boas, Obed, Isai, David. 

1 SAMUEL 

1 SAMUEL 1 

Elkana naangandjawo kuShilo 

1MuRama moshitopolwa shoondundu dhaEfraim omwa li omusamane edhina lye 

Elkana, gwomezimo lyaEfraim. Okwa li omuna gwaJeroham nomutekulu gwaElihu, 

gwomegumbo lyaTohu nogwomoludhi lwaZuf. 

2Elkana okwa li e na aakiintu yaali, Hanna naPeninna. Peninna okwa li e na aanona, 

ihe Hanna ke na omunona. 

3Omumvo kehe Elkana okwa zi maandjawo muRama, a ka galikane Omuwa 

Omunankondoawike kuShilo noku mu yambela omayambo. Aana yaali yaEli, Hofni 

naPinehas, oya li aayambi hoka. 

4Ethimbo kehe Elkana sho a ka yamba omayambo ge, okwa li ha gandja oshitopolwa 

shimwe shonyama kuPeninna nashimwe komwana kehe. 

5Nonando okwa li e hole Hanna noonkondo, okwe mu pe owala oshitopolwa shimwe, 

oshoka Omuwa ina pa Hanna oluvalo. 

6Peninna, omukondjithi gwe, okwa li he mu ehameke noku mu sitha ohoni, oshoka 

Omuwa ine mu pa oluvalo. 

7Shika osha ningwa omimvo nomimvo, aluhe sho ya yi kongulu yOmuwa. Peninna 

okwa hindi Hanna unene, nolwindji Hanna okwa lili nokwa tindi okulya. 

8Omulume Elkana okwe mu pula ta ti: “Hanna, oto lilile shike? Oshike inoo hala 

okulya? Omolwashike wa nika uupongo aluhe? Ku li nani, ngaashi handi dhiladhila, 

kutya ngame pungoye oshi vulithe aamwoyemati omulongo?” 

Hanna naEli 

9-10Esiku limwe sho ya mana okulya mongulu yOmuwa muShilo, Hanna okwa yeluka 

po. Okwa li u uvite uudhigu e ta lili noonkondo ta galikana Omuwa. Omuyambi Eli 

okwa li a kuutumba peha lye pomweelo. 

11Hanna oku uvaneke a ti: “Omuwa Omunankondoawike, tala ndje, ongame omuntu 

gwoye! Tala kuudhigu wandje e to dhimbulukwa ndje! Ino dhimbwa ndje! Oshoka 

ngele to ka pa ndje okanona okamati, otandi uvaneke kutya otandi ke ku yapulile, ka 

kale koye okukalamwenyo kwako akuhe ko itaka kululwa nando.” 

12Hanna okwa tsikile okugalikana Omuwa olule, naEli okwa li a tongolola omilungu 

dhe. 

13Okwa li ta galikana momwenyo a mwena, omilungu dhe adhike dha li tadhi 

inyenge, ihe ita popi ewi lyu uvitike. Eli okwa dhiladhila kutya okwa kolwa 

14nokwa ti kuye: “Ethimbo oli thike peni to italitha wa kolwa? Etha okunwa e to 

kololokwa.” 

15Hanna okwa yamukula a ti: “Aawe, inandi kolwa, tatekulu, inandi nwa! Onda 

dhigupalelwa nonda galikana nda aneka uudhigu wandje koshipala shOmuwa. 

16Ino dhiladhila kutya ngame omukiintu omwiinayi. Onda galikana ngeyi, oshoka 

ondi na uudhigu noluhodhi.” 

17Eli okwa ti: “Inda nombili. Kalunga kaIsrael ne ku pe shoka we mu indile.” 

18Hanna okwa yamukula a ti: “Dhimbulukwa ndje aluhe.” Nena okwa zi po e ta li ye 

ina sa we oluhodhi. 

Evalo lyaSamuel nokugandjwa kwe 

19Ongula ya landula ko Elkana naangandjawo oya meneka, nokonima yokugalikana 

Omuwa, oya shuna kaandjawo kuRama. Elkana okwa monathana nomukadhi Hanna, 

Omuwa nokwa yamukula omagalikano gaHanna. 

20Onkee okwa ningi omusimba nokwa mono okamati. Okwe ka luku Samuel, ndyoka 

tali ti: “Onde mu indile kOmuwa.” 

21Ethimbo olya thiki ishewe lyaElkana naangandjawo, ya ye kuShilo oku ka yambela 

Omuwa omayambo gokomumvo nomayambo geuvaneko. 

22Ihe pethimbo ndika Hanna ina ya ko. Okwa lombwele omulume a ti: “Omunona 

ngele a toyo, otandi mu fala mbala kongulu yOmuwa, nkoka ta ka kala aluhe.” 

23Elkana okwa yamukula: “Eewa, ninga shoka to tala sho opala; kala ano pegumbo, 

sigo we mu toyitha Omuwa na tsakanithe euvaneko lyoye.” Osho ngeyi Hanna okwa 

kala pegumbo e ta yamutha okamwana. 

24Sho e ka toyitha, okwa kutha ontsezi yomimvo ndatu, olata yimwe yuusila 

womunziya nombago yu udha omaviinu e ta fala okanona Samuel kuShilo kongulu 

yOmuwa. 

25Sho ya tsele ontsezi, oya fala omunona kuEli. 

26Hanna okwa ti kuye: “Ombili, tatekulu. Oto dhimbulukwa ndje tuu? Ongame 

omukiintu ngwiyaka wa li wa mono a thikama mpaka ta galikana Omuwa. 

27Omuwa onda li nde mu indile, a pe ndje okanona haka, oye nokwa pe ndje shoka 

ndi indile. 

28Onkee otandi ka yapulile Omuwa. Oko okOmuwa mokukalamwenyo kwako 

akuhe.” Nena oya simaneke Omuwa nkoka. 

1 SAMUEL 2 

Ehambelelondjimbo lyaHanna 

1Hanna okwa galikana a ti: “Omuwa oku udhitha omutima gwandje enyanyu;  ondu 

uvite uunelago kushoka Omuwa a ningile ndje! Otandi yolo aatondi yandje;  onda 

nyanyukwa, oshoka Kalunga okwa kwatha ndje! 

2Kaku na omuyapuki a fa Omuwa;  kaku na nando ogumwe e mu fa, kaku na 

omugameni a fa Kalunga ketu. 

3Inamu popya mokule omaitango geni;  etheni oohapu dhomwiityo gweni. Oshoka 

Omuwa oye Kalunga a tseya ayihe nota pangula ashihe shoka aantu haye shi ningi. 

4Omatati gaakwiita aanankondo otaga teywa po, ihe mboka taa tengenya, otaa 

kolekwa. 

5Aantu mboka ya li aanekuta, ngashingeyi otaa hehela iipalutha, ihe aantu mboka ya li 

aanandjala, ondjala yawo ya kodha. Omukulukadhi ihaa vala, okwa mono uunona 

uheyali, ihe yina yoyendji ota thigwa e li owala. 

6Omuwa ota dhipaga nota yumudha;  aantu ote ya tumu muusi e te ya galula mo 

ishewe. 

7Ota thigonapaleke yamwe e ta yambapaleke yakwawo;  ota shundula yamwe, 

nayamwe ote ya nenepeke. 

8Ota yambula ohepele montsi nota kutha omukwanaluhepo muukweyi. Ote ya ningi 

ookuume kaana yokombanda e te ya tula pomahala gesimano. Omakankameno gevi 

ogOmuwa;  okugo Omuwa a tungile uuyuni. 

9Ota gamene oomwenyo dhaamboka ye mu inekela, ihe aakolokoshi otaa kanene 

momilema;  omulumentu ita sindana molwoonkondo dhe mwene. 

10Aatondi yOmuwa otaa ka yonwa po;  ote ke ya ndundumina e li megulu. Omuwa 

ota ka pangula uuyuni auhe;  ota ka pa omukwaniilwa gwe oonkondo, omukwaniilwa 

omuhogololwa gwe ote ke mu ninga omusindani.” 

11Nena Elkana okwa shuna kegumbo kuRama, ihe omumati Samuel okwa kala 

muShilo nokwa longele Omuwa mewiliko lyomuyambi Eli. 

Aana yaEli 

12Aana yaEli oya li aadhudhu. Inaa pupa ko komalombwelo gOmuwa 

13noinaa gwanenwa kushoka aayambi ya vulu okupula koshigwana. Pehala lyasho, 

manga omuntu a li ta yamba ontselelandjambo ye, omupiya gwomuyambi okwe ya 

noshizigitho shoonyala ndatu. Onyama manga tayi pi, 

14ota tsu oshizigitho mombiga, naashoka te shi zigi mo, ooshoka shomuyambi. 

Aaisraeli ayehe mboka yi ile kuShilo okuyamba, osho ya ningwa ngaaka. 

15Nokuli manga oofu inaadhi kuthwa ko, dhi ka lungunithwe, omupiya gwomuyambi 

okwe ya nokwa lombwele nakuyamba ontselelandjambo: “Pe ndje onyama 

yomuyambi yokuyotha; ina hala onyama ya pakwa po, oondjoka ashike ombihu.” 

16Omuntu ngele ota yamukula ta ti: “Natu ningeni shoka shu uka, natu lungunitheni 

tango oofu; nena oto kutha shoka wa hala,” omupiya gwomuyambi ota ti: “Aawe! Yi 

pe ndje ngashingeyi! Ngele ito shi ningi, otandi ke yi kutha koonkondo.” 

17Uulunde mbuka waana yeEli owa li wa vuka unene koshipala shOmuwa, oshoka 

oya kala nokudhina omayambo gOmuwa. 

Samuel muShilo 

18Methimbo ndika omumati Samuel okwa tsikile okulongela Omuwa a zala 

oshitetahema sholiina shuuyambi. 

19Omumvo kehe yina okwe mu tungile okanguwo kokombanda naasho ye ya 

nomulume kotempeli okuyamba ontselelandjambo yokomumvo, okwe ke mu etele. 

20Nena Eli okwa laleke nuuyamba Elkana nomukadhi nokwa ti kuElkana: “Omuwa ne 

ku pe aanona yalwe momukulukadhi nguka, ya kale peha lyaanguka mwe mu gandja 

kuye.” Konima yaashika oya shuna kaandjawo. 

21Omuwa okwa yambeke Hanna. Hanna okwa vala aamati yatatu naakadhona yaali. 

Omumati Samuel okwa kokele mongulu yOmuwa. 

Eli noyana 

22Eli okwa li a kulupa unene. Oku uvu ayihe mbyoka ya ningwa koyana ye yi ningile 

Aaisraeli kutya oya li ya lala nokuli naakiintu mboka ya li haa yakula posheelo 

shetsalihangano. 

23Onkee Eli okwa nyenyetele oyana a ti: “Omolwashike tamu ningi iinima mbika? 

Shaa ngoka ota hokololele ndje uuwinayi mboka tamu ningi. 

24Yi etheni, aamwandje! Mbika iihunalela tayi popiwa kaantu yOmuwa! 

25Omuntu ngele ota yono komuntu omukwawo, Kalunga ota vulu oku mu popila, ihe 

olye ta vulu okupopila omuntu ngoka ta yono kuKalunga?” Ihe inaa pulakena he. 

Onkee Omuwa okwa tokola oku ya dhipaga po. 

26Omumati Samuel okwa koko nokwa li a hokiwa kOmuwa nokaantu. 

Ehunganeko tali popi egumbo lyaEli 

27Omuhunganeki okwe ya kuEli nelaka lya zi kOmuwa tali ti: “Hokulu Aaron 

negumbo lye sho ya li aapika muEgipiti, onde mu ihololele. 

28Onda hogolola oluvalo lwe momazimo agehe gaIsrael, lu ninge aayambi yandje, ya 

yakule moshiyambelo, ya fike iitsinino, ya zale omapepenguwo, opo ya thike 

koshipala shandje. Onde ya pe uuthemba wokukutha oshitopolwa 

shomafikilondjambo koshiyambelo. 

29Omolwashike ano ne mwa fukila omafikilondjambo niikulyandjambo mbyoka handi 

pula kaantu yandje? Ngoye Eli, omolwashike to simaneke aamwoye shi vule 

okusimaneka ndje, sho to ya etha, yi iyondodhe noontumba oombwanawa 

dhomafikilondjambo taga yambelwa ndje koshigwana shandje? 

30Ngame, Omuwa Kalunga kaIsrael, ondu uvaneka nale kutya ezimo lyoye noludhi 

lwoye lu kale aluhe aayambi yandje. Ihe nena otandi ti kutya inandi lu hala we! 30 

Ngame ote simaneke mboka haa simaneke ndje note tondo mboka taa dhini ndje. 

31Pulakeneni, ethimbo otali ya, uuna tii ka dhipaga po aagundjuka ayehe maandjeni 

nomoludhi lwoye, opo maandjeni mwaa kale omuntu ngoka ta adha epipi lyuukulupe. 

32Otamu ka kala muudhigu e tamu tala nefupa omayambeko agehe ngoka tandi ke ga 

pa aantu yalwe muIsrael, ihe maandjeni itamu ka kala ngoka e na omwenyo omule. 

33Onkene ngaa otii ka hupitha po gumwe gwomoluvalo lwoye, a kale e na omwenyo 

nota ka kala omuyambi gwandje. Ihe ota ningi omuposi nota kanitha etegameno alihe. 

Ayehe yalwe moluvalo lwoye otaa ka sa mokudhipagwa. 

34Aamwoyemati yaali Hofni naPinehas otaa si esiku limwe. Shika otashi ku ulukile 

kutya ashihe shoka nda popi, oshoshili. 

35Otandi ka hogolola omuyambi ngoka ta kala omwiinekelwa gwandje nota gwanitha 

ayihe, ngaashi omwenyo gwandje gwa hala. Otandi ke mu pa oluvalo ndoka talu 

yakula aluhe koshipala shomukwaniilwa omuhogololwa gwandje. 

36Kehe ngoka gwomoluvalo lwoye ta hupu po, oku na okuya komuyambi ngoka e ti 

indile iimaliwa niikulya ye e ta pula, a ziminwe okuyakula aayambi, opo a mone sha 

shokulya.” 

1 SAMUEL 3 

Omuwa ti ihololele Samuel 

1Pomasiku ngeyaka, manga Samuel a li ta longele Omuwa mewiliko lyaEli, omalaka 

ga za kOmuwa, oga li ga pumba, nomamoniko oga li gaa ko we. 

2Uusiku umwe omusamane Eli, ngoka a li ihaa mono ko we nawa, okwa li a lala 

kontala ye a kotha. 

3Samuel wo okwa li a kothela motempeli, moka mwa li oshikethahangano oshiyapuki. 

Manga inaaku sha, nonyeka ya li ya minikila natango, 

4Omuwa okwi ithana Samuel. Samuel a yamukula: “Tatekulu!” 

5Nokwa matukile kuEli e ta ti: “Ongame nguka wi ithana.” Ihe Eli okwa yamukula: 

“Inandi ku ithana; inda, u ka lale.” Onkee Samuel okwa shuna, a ka lale. 

6-7Omuwa okwi ithana ishewe Samuel. Omumati ina tseya nando kutya oye Omuwa, 

oshoka Omuwa okwa li inaa popya naye nale. Onkee okwa penduka po nokwa yi 

kuEli e ta ti: “Owi ithana ndje, ongame nguka.” Ihe Eli okwa yamukula: 

“Mumwandje, inandi ku ithana; shuna, u ka lale.” 

8Omuwa okwi ithana Samuel olutitatu. Okwa penduka e ta yi kuEli e ta ti: “Ongoye 

wi ithana ndje, ongame nguka.” Nena Eli okwa dhimbulula kutya Omuwa oye ti 

ithana omumati. 

9Onkee okwa ti kuye: “Inda, u ka lale; nongele te ku ithana ishewe, tya: ‘Popya, 

Omuwa, omuntu gwoye onda pulakena.’ ” Osho ngaaka Samuel okwa shuna, a ka 

lale. 

10Omuwa okwe ya nokwa thikama hwiyaka, nokwi ithana ngaashi nale: “Samuel! 

Samuel!” Samuel okwa yamukula: “Popya, omuntu gwoye onda pulakena.” 

11Omuwa okwa ti kuye: “Pomasiku ngaka mAaisraeli otii ka ninga mo oshinima 

oshitilithi, nakehe ngoka te shi uvu, ota ka kunkwa. 

12Mesiku ndyoka otandi ka tsakanitha omalondodho gandje agehe megumbo lyaEli 

okuza ketameko sigo okehulilo. 

13Onde mu lombwela nale nokuli kutya otandi ka geela egumbo lye sigo aluhe, 

oshoka oyana oya dhini ndje. Eli okwa li e shi shi sho haa ningi, ihe ine ya ganda. 

14Onkee onda gana kutya eyono lyezimo lyaEli itali ka kuthwa po komafikilondjambo 

nenge kiikulyandjambo.” 

15Samuel okwa kala a lala sigo ongula; nena okwa penduka e te egulula omiyelo 

dhongulu yOmuwa. Okwa li a tila okuhokololela Eli emoniko ndyoka. 

16Eli okwe mu ithana a ti: “Samuel, mumati gwandje!” Samuel okwa yamukula a ti: 

“Ee, tatekulu!” 

17Eli okwe mu pula a ti: “Omuwa okwe ku lombwele shike? Ino holeka ndje nando 

osha. Kalunga ne ku geele sigo aluhe, ngele ito hokololele ndje adhihe ndhoka a ti.” 

18Onkee Samuel okwe mu lombwele adhihe; ina holeka po nando osha. Eli okwa ti: 

“Oye Omuwa; na longe shoka she mu opalela.” 

19Samuel okwa koko, Omuwa okwa li pamwe naye nokwa tsakanitha oohapu dhe 

adhihe a li e dhi mu lombwele. 

20Onkee Aaisraeli ayehe moshilongo ashihe, okuza kuDan sigo okuBeersheba, oya li 

ya tseya kutya Samuel oye omuhunganeki gwOmuwa. 

21Omuwa okwa tsikile okwiiholola muShilo, moka a holokele Samuel nokupopya 

naye. NaSamuel ngele a popi, nena Aaisraeli ayehe oya pulakene. 

1 SAMUEL 4 

Ekwatopo lyoshikethahangano 

1Pethimbo ndiyaka Aafilisti oya gongala, ya hingile Aaisraeli iita. Onkee Aaisraeli 

oya tokola oku ya kondjitha. Aaisraeli oya yungu ontanda yawo puEbenezer nAafilisti 

opuAfek. 

2Aafilisti oya ponokele Aaisraeli, nokonima yolugodhi olululu oye ya dhenge noya 

dhipaga konyala aalumentu omayuvi gane. 

3Mboka ya hupu po, sho ye ya kontanda, aawiliki yaIsrael oya ti: “Omolwashike 

Omuwa e etha Aafilisti, ye tu dhenge nena? Tu yeni, tu ka tale oshikethahangano 

shOmuwa kuShilo, opo e ende natse, e tu hupithe kaatondi yetu.” 

4Onkee oya tumu aatumwa kuShilo noya kutha oshikethahangano shOmuwa, shoka 

shi lile po oshipangelapundi shOmuwa Omunankondoawike. Aana yaali yaEli, Hofni 

naPinehas, oya thindikile oshikethahangano. 

5Oshikethahangano sho sha thiki, Aaisraeli oya kugilile kenyanyu, ndele nevi olya fa 

tali kakama. 

6Aafilisti sho yu uvu onkugilili, oya ti: “Pulakeneni shoka tashi kugililwa montanda 

yAahebeli! Otashi ti ngiini?” Sho ya dhimbulula kutya nani oshikethahangano 

shOmuwa she ya montanda yAahebeli, 

7oya li ya tila noya ti: “Okalunga e ya montanda yawo! Yaye tse! Nonale inatu 

ningilwa iinima yi thike mpa! 

8Olye te tu hupitha kookalunga mboka aanankondo! Oyo ookalunga mboka ya 

dhipaga Aayegipiti mombuga! 

9Yafilisti ne, ikoleleleni! Kondjeni ngaashi aalumentu, opo twaa ninge aapika 

yAahebeli, ngaashi yo ya li aapika yetu. Onkee tu kondjeni twa mana mo!” 

10Aafilisti oya kondjo noonkondo noya dhenge Aaisraeli, onkee oya yi ondapo 

kaandjawo. Ekanitho olya li enene: aakwiita Aaisraeli omayuvi omilongo ndatu oya 

dhipagwa. 

11Oshikethahangano shaKalunga osha kwatwa po, naana yaEli, Hofni naPinehas, 

ayehe yaali oya dhipagwa. 

Eso lyaEli 

12Omulumentu gwomezimo lyaBenjamin okwa zi kolugodhi ta matuka e ta thiki 

kuShilo esiku tuu ndyoka. Opo a holole oluhodhi lwe, okwa li a tuula oonguwo dhe 

nokwiigunda evi momutse. 

13Eli, ngoka a li i impwiyika unene noshikethahangano, okwa li a kuutumba 

koshipundi pooha dhondjila ta talatala. Omulumentu okwa taandelitha elaka 

moshilando ashihe, naayehe oya kugu kuumbanda. 

14Eli oku uvu euyagano nokwa pula: “Euyagano ndyoka olyashike?” Omulumentu 

okwe ya kuEli meendelelo nokwe mu hokololele. 

15(Eli okwa li e na omimvo omilongo omugoyi nahetatu nokwa li omuposi.) 

16Omulumentu okwa ti: “Onda zi ontuku kolugodhi nonda matuka ondjila ayihe 

nena.” Eli okwa pula: “Oshike sha ningwa ko, mumwandje?” 

17Omutumwa okwa yamukula: “Aaisraeli oya yi Aafilisti ontuku; otwa dhengwa nayi. 

Nokuli aamwoye Hofni naPinehas oya dhipagwa, noshikethahangano shaKalunga 

osha kwatwa po!” 

18Omulumentu sho a tumbula oshikethahangano, Eli okwa gu ongali koshipundi she 

popepi nosheelo. Okwa li a kulupa noku na oshipapa sholutu, onkee mokugwa okwa 

teka othingo e ta si. Okwa li a wilike Aaisraeli omimvo omilongo ne. 

Eso lyomuselekadhi gwaPinehas 

19Oshitenya shaEli, mukadhaPinehas, okwa li omusimba e li pokuvala. Sho a kundana 

kutya oshikethahangano shaKalunga osha kwatwa po, osho wo hemweno nomulume 

oya sa, okwa adhika mbala koshitheta e ta vala. 

20Sho a li pokusa, aakulukadhi mboka ya li puye, oye mu lombwele ya ti: “Ikolelela! 

Owa mona omumati!” Ihe ina pupa ko ye ina yamukula sha. 

21Okwa luku okamati edhina lyako Ikabod nokwa ti: “Esimano lyaKalunga lya thigi 

po Israel.” Noohapu ndhika oku ulike ekwatopo lyoshikethahangano neso 

lyahemweno nolyomulume. 

22Oye a ti: “Esimano lyaKalunga lya thigi po Israel, oshoka oshikethahangano 

shaKalunga sha kwatwa po.” 

1 SAMUEL 5 

Oshikethahangano mokati kAafilisti 

1Konima Aafilisti sho ya kwata po oshikethahangano, oye shi kutha kuEbenezer e 

taye shi fala koshilando shawo Ashdod, 

2ye shi tula motempeli yakalunga kawo Dagon noye shi langeke ontega noshiyelekela 

shaDagon. 

3Ongula onene sho kwa shi, aantu yokuAshdod oya mono efano lyoshiyelekela 

shaDagon lya gwila pevi nolya sizimaneka oshipala pevi komeho goshikethahangano 

shOmuwa. Oyo oye li toola po e taye li tula pehala lyalyo. 

4Ongulangula ya landula oya mono ishewe oshiyelekela shaDagon sha gwile pevi 

komeho goshikethahangano. Omutse gwasho nomaako gasho agehe oya li ya teka ko, 

yi li lwoposheelo; olutu aluke lwa li lwa kala po. 

5(Omolwashika aayambi yaDagon naasimaneki ye ayehe muAshdod ihaa lyata po we 

pehala mpoka sigo onena.) 

6Omuwa okwa geele aantu yokuAshdod noonkondo e te ya tilitha. Okwe ya geele 

pamwe naantu yomomikunda dhe ya kunduka nokwe ya etele iitumbuka. 

7Sho ya mono mbika ya ningwa, oya ti: “Kalunga kaIsrael ote tu geele e ta geele wo 

kalunga ketu Dagon. Itatu vulu we okukala noshikethahangano shika.” 

8Onkee oya tumu aatumwa noyi ithana aakwaniilwa yatano yAafilisti ya gongale noye 

ya pula: “Oshikethahangano shaKalunga kaIsrael otatu shi ningi ngiini?” 

Aakwaniilwa oye ya yamukula ya ti: “Shi faleni kuGat.” Osho ngaaka ye shi fala 

kuGat, oshilando shilwe shAafilisti. 

9Ihe sho sha thiki ko, Omuwa okwa geele noshilando shika wo nokwe eta ehaluko 

enene. Okwe ya geele niitumbuka maantu ayehe yomoshilando, aanona naakuluntu. 

10Oya tumu ishewe oshikethahangano kuEkron, oshilando shilwe shAafilisti; ihe sho 

sha thiki ko, aantu oyi igidha ya ti: “Oya tumu huka oshikethahangano shaKalunga 

kaIsrael, opo shi tu dhipage po atuhe!” 

11Oya gongaleke ishewe aakwaniilwa ayehe yAafilisti noya ti kuyo: “Shunii ko 

oshikethahangano kehala lyasho, opo shaa tu dhipage po naangandjetu.” Moshilando 

ashihe omwa li etilo, oshoka Kalunga okwe ya geele noonkondo. 

12Naamboka inaa sa, oya li yu udha iitumbuka, aantu noya kugile iikalunga yawo 

onkugo, yi ya kwathe. 

1 SAMUEL 6 

Eshunitho lyoshikethahangano 

1Oshikethahangano shOmuwa sho sha kala mevi lyAafilisti oomwedhi heyali, 

2aantu oyi ithana aayambi noonganga noye ya pula ya ti: “Oshikethahangano 

shOmuwa otatu shi ningi ngiini? Ngele tatu shi shunitha nkoka sha li, otatu shi tumu 

nashike?” 

3Oya yamukula ya ti: “Ngele otamu shunitha oshikethahangano shaKalunga kaIsrael, 

omu na oku mu faalela omagano, mu futile ondjo yeni. Oshikethahangano kashi na 

okushuna shaa na magano. Opo ihe otamu ka aluka notamu ka dhimbulula kutya 

omolwashike e mu geele.” 

4Aantu oya pula ya ti: “Otatu mu tumine omagano gashike?” Oya yamukula ya ti: 

“Iiyelekela yoshingoli itano yiitumbuka noombuku ntano dhoshingoli, ano omwaalu 

ngoka gu thike pamwe nomwaalu gwaakwaniilwa yAafilisti. Egeelo ndika olye mu 

adha ne amuhe naakwaniilwa yeni yatano. 

5Hambuleni ano iiyelekela yiitumbuka noyoombuku ndhoka dha hepeke oshilongo 

sheni, ne mu simaneke Kalunga kaIsrael. Pamwe ta mweneke ondjahi ye yoku mu 

geela, one niikalunga yeni noshilongo sheni. 

6Omolwashike tamu ikukutike, ngaashi omukwaniilwa gwaEgipiti nAayegipiti ya 

ningi? Inamu dhimbwa, nkene Kalunga e ya posipaleke, sigo ye etha Aaisraeli, ya 

tembuke muEgipiti. 

7Pangeleni ano etemba epe ne mu kuthe oonzinzi mbali oonyali ndhoka inaadhi 

humbata nale ondjoko; dhi kutileni ketemba, ihe uutana wadho u tuleni koshigunda, 

8Kutheni oshikethahangano shOmuwa, mu shi tule metemba ne mu tule mo ontega 

nasho okaketha ke na iiyelekela yoshingoli mbyoka tamu tumine Kalunga kaIsrael 

omagano gokufuta oondjo dheni. Ukitheni etemba moshitauwa ne mu li ethe, li ye 

nondjila yalyo. 

9Li undjeni; ngele otali yi lyu uka koshilando Bet Shemesh, shika otashi ti kutya 

Kalunga kaIsrael oye a tumu egeelo ndika. Ihe ngele hasho, nena otatu tseya kutya 

nani haye a tumu uuvu mbuka, osha li pamwe oshiponga shi iyeta.” 

10Oya ningi, ngaashi ya lombwelwa: oya kutha oonzinzi mbali oonyali e taye dhi 

kutile ketemba, ihe uutana oye u edhilile moshigunda. 

11Oya tula oshikethahangano metemba pamwe nokaketha ke na iiyelekela yoombuku 

noyiitumbuka. 

12Oonzinzi odha yi dhu ukilila ondjila yokuBet Shemesh, inadhi penga mo mondjila 

nando. Odhe ende tadhi lili. Aakwaniilwa yAafilisti yatano oye dhi landula sigo 

okongamba yaBetShemesh. 

13Aantu yokuBet Shemesh oya li taa teya osiima molusilu, nohaluka sho ya ligamene 

ko, oya mono oshikethahangano noya nyanyukilwa oku shi mona. 

14Etemba olya thiki pepya lyomulumentu gwomuBet Shemesh edhina lye Josua e tali 

thikama popepi nemanya enene. Aantu oya tyaya po etemba noya dhipaga oonzinzi e 

taye dhi yambele Omuwa efikilondjambo. 

15Aalevi oya toola po oshikethahangano nokaketha kiiyelekela yoshingoli e taye yi 

tula pemanya enene. Nena aantu yaBet Shemesh oya yambele Omuwa 

omafikilondjambo noondjambo oonkwawo. 

16Aakwaniilwa yatano yAafilisti oya li taye ya undju, sho taa longo ngeyi, noya shuna 

kuEkron esiku tuu ndyoka. 

17Aafilisti oya tumu omagano giitumbuka itano yoshingoli kOmuwa okufuta oondjo 

dhawo; moshilando kehe omwa zi shimwe: Ashdod, Gaza, Ashkelon, Gat naEkron. 

18Oya tumu wo oombuku dhiingoli; moshilando kehe shaambyoka itano omwa zi 

yimwe, nayi kale iilandohote nenge omikunda dha kala pontundulu. Emanya enene 

mepya lyaJosua kuBet Shemesh, moka ya tula oshikethahangano shOmuwa, oko li li 

sigo onena onzapo yaashoka sha ningilwe ko. 

19Omuwa okwa dhipaga aalumentu omilongo heyali yokuBet Shemesh, oshoka oya 

tala moshikethahangano. Aantu noya lili oosa, oshoka Omuwa okwe ya geele ngaaka. 

Oshikethahangano muKiriat Jearim 

20Aalumentu yokuBet Shemesh oya ti: “Olye ta vulu okukala koshipala shOmuwa, 

Kalunga omuyapuki? Omuwa otatu mu fala peni, a ze mokati ketu?” 

21Oya tumu aatumwa kaantu yokuKiriat-Jearim taa ti: “Aafilisti oya galula 

oshikethahangano shOmuwa. Ileni, mu shi kuthe po.” 

1 SAMUEL 7 

1Nena aantu yokuKiriat-Jearim oya kutha po oshikethahangano shOmuwa e taye shi 

fala megumbo lyomusamane edhina lye Abinadab, ngoka a kala koshikulundundu. 

Oya yoolola omwana Eleasar, a kale omukeeleli gwasho. 

Samuel ta pangele Israel 

2Oshikethahangano shOmuwa osha kala muKiriatJearim ethimbo ele, omimvo 

omilongo mbali nokuli. Methimbo ndika Aaisraeli ayehe oya kugile Omuwa ekwatho. 

3Samuel okwa ti koshigwana shaIsrael: “Ngele otamu ka galukila kOmuwa 

noomwenyo dheni adhihe, etheni iikalunga ayihe iikwiilongo niiyelekela 

yoshikalungakiintu Astarte. Igamekeni lela kOmuwa noye awike mu simanekeni, note 

ke mu mangulula miikaha yAafilisti.” 

4Onkee Aaisraeli oye etha iiyelekela yawo yaBaal naAstarte noya simaneke Omuwa. 

5Nena Samuel okwa tumu kAaisraeli ayehe, ya gongale muMispa ta ti: “Otandi ke mu 

galikanena koshipala shOmuwa.” 

6Oyo oya gongala ayehe muMispa. Oya teke omeya noye ga tilehi okuyambela 

Omuwa noyi idhilike iikulya esiku alihe. Oyi ihokolola ya ti: “Otwa yono kOmuwa.” 

(MuMispa omo Samuel u utha iihokolola yAaisraeli.) 

7Aafilisti sho ya kundana kutya Aaisraeli oya gongala muMispa, aakwaniilwa yatano 

oya zi ko naantu yawo, ye ya ponokele. Aaisraeli oye shi uvu noya tila. 

8Oya ti kuSamuel: “Dhiginina okugalikana Omuwa Kalunga ketu, e tu hupithe 

miikaha yAafilisti.” 

9Samuel okwa dhipaga onzigona e te yi fikile Omuwa omudhidhi. Nena okwa 

galikana Omuwa, a gamene Aaisraeli, nOmuwa okwa yamukula egalikano lye. 

10Samuel manga a li ta yamba omayambo, Aafilisti oya hedha ko oku ya ponokela, 

ihe Omuwa okwe ya ndundumine kegulu. Oya piyagana e taa tila. 

11Aaisraeli oya zi muMispa e taa tidha Aafilisti sigo okuBet Kar noye ya dhipagele 

mondjila. 

12Nena Samuel okwa kutha emanya e te li dhike pokati kaMispa naJeshana. Okwe li 

luku Ebenezer (Emanya lyekwatho) e ta ti: “Sigo oompaka Omuwa okwe tu kwatha.” 

13Osho ngaaka Aafilisti oya dhengwa. Omuwa okwe ya keelele okumatukila 

oshilongo shaIsrael, Samuel manga a li e na omwenyo. 

14Iilando ayihe yopokati kaEkron naGat, mbyoka Aafilisti ya li ye yi kwata po, oya 

shuna kAaisraeli. Osho ngaaka Israel okwa shunithilwa oshilongo she ashihe. Pokati 

kAaisrael nAakaanana opwa li pu na wo ombili. 

15Samuel okwa pangele Israel ethimbo alihe ndyoka a li e na omwenyo. 

16Omumvo kehe okwa yi kolweendo kuBetel, Gilgal naMispa, nomomahala ngaka 

okwa pulakene iihokolola nokugandja omatokolo. 

17Nena okwa shuna kaandjawo kuRama, naankoka wo oku utha iihokolola. MuRama 

okwa tungile Omuwa oshiyambelo. 

1 SAMUEL 8 

Oshigwana tashi pula omukwaniilwa 

1Samuel sho a kulupa, oyana okwe ya ningi aatokolihapu muIsrael. 

2Omwana omukuluntu oye Joel, nondenge oAbia; oya li aatokolihapu muBeersheba. 

3Ihe inaa landula oshiholelwa shahe; oya li ya hokwa iimaliwa, onkee oya taamba 

oombumbo noinaa utha oohapu pamukalo gu uka. 

4Nena aawiliki ayehe yaIsrael oya gongala noya yi kuSamuel kuRama. 

5Oya ti kuye: “Tala, ngoye owa kulupa, naamwoye inaa landula oshinkoti shoye. 

Onkee ano tu langekela omukwaniilwa, e tu pangele, opo tu kale tu na omukwaniilwa, 

ngaashi iilongo yilwe yi li.” 

6Samuel okwa li a ninga omwenyo omwiinayi, sho ya pula omukwaniilwa; onkee 

okwa galikana Omuwa. 

7Omuwa okwa ti: “Pulakena kwaashihe shoka aantu taye ku lombwele. Hangoye ya 

tindi; ongame ya tindi, ndaa kale we omukwaniilwa gwawo. 

8Okuza poku ya tembudha muEgipiti oya pilamene ndje e taa simaneke iikalunga 

yilwe. Ngashingeyi otaye ku ningile shoka haa ningile ndje. 

9Ya pulakena ano, ihe ya londodha noonkondo e to ya fatululile nawa shoka 

omukwaniilwa gwawo te ke ya ningila.” 

10Oshigwana sho sha li sha hala omukwaniilwa, Samuel okwe shi hokololele 

omalombwelo agehe gOmuwa. 

11Samuel okwa ti: “Omukwaniilwa gweni ote ke mu pula iinima mbika. Aana yeni 

aamati ote ke ya ninga aakwiita ye; yamwe yomuyo otaa ka hinga omatembakwiita 

ge, yamwe otaa ka ninga aakayilinkambe nayamwe otaa ka matuka komeho 

gomatembakwiita ge. 

12Ota ka ninga yamwe aambala naakuluntu yomatanga geyuvi, nayamwe oyomatanga 

gomilongo ntano. Aana yeni otaa ka pulula omapya ge, otaa ka teya iilya ye notaa ke 

mu hambulila iikondjitho nokupangela omatembakwiita ge. 

13Aana yeni aakadhona otaye ke mu longekidhila omigwayo dhiizimba notaye ke mu 

telekela iithima niikwiila. 

14Omatathapya geni ote ga kutha po, iitsambe yeni yomiviinu nomiti dheni 

dhomiolivi e te dhi pe aambala ye. 

15Ota ka kutha oshitimulongo shiilya yeni noshomandjembele geni, yi ninge yaambala 

ye aapanguli naambala ooyakwawo. 

16Ota kutha po aapika yeni niimuna yeni iiwanawa nuusino weni notau mu longele. 

17Ota ka kutha po oshitimulongo miigunda yeni yoonzi niikombo. Nane yene otamu 

ningi aapika ye. 

18Uuna ethimbo ndika tali thiki, otamu ka nyenyetela omukwaniilwa gweni, ngoka 

mwe mu ihogololele, ihe ita ka uva nando omayemato geni.” 

19Aantu inaa pupa ko nando kuSamuel, ihe oya ti: “Aawe! Tse otwa hala 

omukwaniilwa, 

20opo tu kale ngaashi iigwana yilwe, tu kale nomukwaniilwa gwetu yene te tu pangele 

note tu wilike miita.” 

21Samuel okwa pulakene ohapu kehe ye mu lombwele, nena okwa yi nokwe shi 

lombwele Omuwa. 

22Omuwa okwa yamukula a ti: “Ninga, ngaashi ya hala, ya pa omukwaniilwa.” Nena 

Samuel okwa lombwele aalumentu ayehe yaIsrael, ya shune komagumbo. 

1 SAMUEL 9 

Saul ta tsakaneke Samuel 

1Okwa li ku na omunenentu omuyamba edhina lye Kish gwomezimo lyaBenjamin; 

okwa li omuna gwaAbiel nomutekulu gwaZeror gwomegumbo lyaBekorat, ondhikwa 

yoludhi lwaAfiak. 

2Okwa li e na omwana a shitika edhina lye Saul. Saul okwa li metifa lyonkalamwenyo 

ye. Okwa li omule, omutse gwe gwa lunda aantu yalwe, noku na ondjelo yi vule 

yayalwe. 

3Uusino umwe waKish owa kana, nokwa lombwele Saul ta ti: “Kutha omumati 

gumwe, mu ka konge uusino.” 

4Oye ende oshilongo shokoondundu dhaEfraim noshitopolwa shaShalisha, ihe inaye u 

mona. Onkee oyu uka kuShaalim, ihe uusino kawa li ko nando. Nena oya kongo 

moshitopolwa shaBenjamin, ihe naankoka inaye u mona ko. 

5Sho ye ya moshitopolwa shaZuf, Saul okwa ti komumati: “Natu shune kegumbo, 

oshoka tate pamwe ita dhiladhila we uusino, ihe otse e na oshimpwiyu natse.” 

6Omumati okwa yamukula a ti: “Ihe tala! Moshilando shika omu na omulumentu 

omuyapuki, ngoka a simana unene, oshoka shaa shoka ta popi, otashi ningi shoshili. 

Natu ye kuye, otashi vulika te tu lombwele mpoka tatu ka adha uusino.” 

7Saul okwa yamukula a ti: “Ngele otatu yi kuye, otatu ke mu pa shike? Moompunda 

dhetu kamu na we nando oshikwiila, nokatu na sha shoku mu pa, nenge otu na ngaa 

sha?” 

8Omumati okwa yamukula a ti: “Ondi na po ngaa okamaliwa koshisiliveli. Otandi 

vulu oku ke mu pa, nonena ote ke tu lombwela mpoka tatu vulu oku u mona.” 

9-11Saul okwa yamukula: “Edhiladhilo ewanawa! Natu ye!” Osho ngaaka ya yi 

koshilando nkoka kwa kala omulumentu omuyapuki. Manga taa londo kondundu yu 

uka koshilando, oya tsakaneke po aakadhona yamwe ya zi moshilando taa ka teka 

omeya. Oya pula aakadhona: “Moshilando omu na Omumoni?” 

(Pethimbo ndiyaka omuhunganeki okwa li hi ithanwa omumoni, onkee shaa ngoka a li 

a hala okupula sha kuKalunga, okwa ti: “Natu yeni komumoni.”) 

12-13Aakadhona oya yamukula ya ti: “Eeno, omo e li. Oku li naanaa ho mu uka. Ngele 

otamu endelele, otamu ke mu adha. Shampa tuu mwa yi moshilando, otamu mu mono. 

Okwe ya mo nena moshilando, oshoka aantu otaa ka yamba omatselelandjambo 

koshiyambelo shokondundu. Aantu mboka ya hiywa, itaa tameke okulya, manga 

omumoni inaa ya ko, oshoka oku na okugalikanena omatselelandjambo tango. Ngele 

otamu yi ngashingeyi, otamu ke mu adha, manga inaa ya kondundu, a ka lye.” 

14Osho ngaaka Saul nomumati gwe oya yi koshilando, nomanga taa yi mo, oya mono 

Samuel ta zi komeho gawo e li mondjila u uka kehala lyelongelokalunga. 

15Ihe mesiku lya tetekela Omuwa okwa adhika a ti kuSamuel: 

16“Ngula pethimbo ngaandika otandi ke ku tumina omulumentu a za mezimo 

lyaBenjamin. Mu gwayeka, a ninge omuleli gwaantu yandje Aaisraeli. Oye te ke ya 

mangulula miikaha yAafilisti. Onda mono okuhepekwa kwaantu yandje nondu uvu 

onkugo yawo.” 

17Samuel sho a mono Saul, Omuwa okwe mu lombwele a ti: “Omulumentu oye 

naanaa nguka nde ku lombwelele. Ota ka lela aantu yandje.” 

18Nena Saul okwa yi u ukilila kuSamuel, ngoka a li popepi nosheelo, e te mu pula ta 

ti: “Lombwela ndje, omumoni oku li peni?” 

19Samuel okwa yamukula: “Ongame omumoni. Tetekeleni kehala lyelongelokalunga. 

Amuhe yaali otamu ka lya pamwe nangame nena. Ngula mokupenduka otandi ka 

yamukula omapulo geni agehe notandi mu laleke, mu tsikile ondjila yeni. 

20Ngele okombinga yuusino mbu wa kanene konima yomasiku gatatu, inamu 

ipyakidhila nawo; owa monika nale nokuli. Ihe oshike shoka sha hokiwa unene 

kAaisraeli? Ongoye mwene negumbo lyaho.” 

21Saul okwa yamukula a ti: “Ngame ogwomezimo lyaBenjamin, ezimo eshonashona 

muIsrael, negumbo lyetu kali na simano lyasha. Omolwashike to lombwele ndje 

oohapu dha tya ngawo?” 

22Nena Samuel okwa fala Saul nomumati gwe mongulu onene e te ya pe ehala 

lyokomeho poshitaafula, moka mwa li konyala aayenda omilongo ndatu ya kuutumba. 

23Samuel okwa ti komuteleki: “Eta ontumba yonyama ndjiyaka nde ku lombwelele, u 

yi itulile.” 

24Nena omuteleki okwe eta ontumba ombwanawa yokoshilama e te yi tula mekolo 

lyaSaul. Samuel okwa ti: “Tala, mpaka ope na ontumba ndjoka wa li wa pungulilwa. 

Onde yi ku hupithile, u yi lye pethimbo ndika pamwe naantu mbaka nda hiya.” Osho 

ngaaka Saul naSamuel ya lile pamwe esiku ndyoka. 

25Sho ya zi ko kehala lyelongelokalunga ya yi koshilando, oya yalele Saul kontala 

yongulu 

26nokwa lala nkoka. 

Samuel ta gwayeke Saul, a ninge omukwaniilwa 

Pokupita kwetango Samuel okwi ithana Saul kontala a ti: “Penduka. Otandi ku 

thindikile, ndi ku laleke.” Saul okwa penduka nokwa thindikilwa kuSamuel. 

27Sho ya thiki pooha dhoshilando, Samuel okwa ti kuSaul: “Lombwela omumati, a 

tetekele komeho getu.” Omumati okwa yi, naSamuel okwa tsikile a ti: “Kala mpaka 

okathimbo, notandi ku lombwele shoka Kalunga a ti.” 

1 SAMUEL 10 

1Nena Samuel okwa kutha ohanga yomagadhi e te ga tile komutse gwaSaul e te mu 

thipi komilungu e ta ti: “Omuwa okwe ku gwayeke, u ninge omuleli gwaantu ye 

Aaisraeli. Oto ka lela aantu mbaka e to ya popile kaatondi yawo. Naandika olyo 

endhindhiliko kungoye kutya Omuwa okwe ku hogolola, u ninge omuleli gwaantu ye: 

2Shaa wa zi pungame nena, oto ka tsakaneka aalumentu yaali popepi nombila yaRakel 

puZelzak moshitopolwa shaBenjamin. Otaye ke ku lombwela kutya uusino mboka to 

kongo, owa monika, onkee ho ke na we oshimpwiyu nawo, ihe onangoye noti ipula: 

‘Akwetu, ote ningi ngiini molwomumwandje?’ 

3Okuza mpoka oto ka tsikila, sigo wa thiki pomwandi gwiidhila puTabor, mpoka to ka 

tsakaneka aalumentu yatatu mondjila taa ka yamba omayambo kuKalunga kuBetel. 

Gumwe gwomuyo okwa humbata uukombwena utatu, mukwawo okwa humbata 

iikwiila itatu nomutitatu okwa humbata ombago yu udha omaviinu. 

4Otaye ke ku kunda e taa ku pe iikwiila iyali, mbyoka u na oku yi taamba. 

5Nena oto ka ya kondundu yaKalunga muGibea, nkoka ku na ontanda yAafilisti. 

Posheelo shoshilando oto ka tsakaneka ongundu yaahunganeki taa zi koshiyambelo 

kondundu taa hiki uuharpa, oontunda, oohiya nuushandja yo taa kakuka. 

6Nanziya ombepo yOmuwa otayi ya mungoye noto kakuka pamwe nayo e to 

lunduluka. 

7Shaa iinima mbika ya ningwa, nena ninga shoka Kalunga te ku ulukile, u shi ninge. 

8Oto ka tetekela ndje kuGilgal, nkoka tandi ke ku tsakaneka noku ka yamba 

omafikilondjambo nomakwatathanondjambo. Tegelela nkoka omasiku gaheyali, sigo 

tandi ya, ndi ku lombwele shoka u na okuninga.” 

9Saul sho a punguluka, a ze po puSamuel, Kalunga okwe mu shitulula. Naashihe 

shoka e shi lombwelwa kuSamuel, osha ningwa esiku ndyoka. 

10Saul nomumati gwe sho ya thiki kuGibea, ongundu yaahunganeki oye mu 

tsakaneke. Ohaluka ombepo yaKalunga oye ya muye, nokwa tameke okukakuka 

pamwe nayo. 

11Aantu mboka ya li ye mu shi nale, sho ye mu mono mokati kaahunganeki, oya 

pulathana ya ti: “Oshike sha adha omuna gwaKish? Saul okwa ningi omuhunganeki?” 

12Omulumentu gumwe gwaankoka okwa pula a ti: “Aahunganeki mbaka yalwe oolye, 

noohe oolye?” Mpaka opwa zi omukalo gwokupula: “NaSaul wo okwa ningi 

omuhunganeki?” 

13Saul sho a mana okukakuka, okwa yi koshiyambelo kondundu. 

14Hekulu yaSaul okwe mu mono pamwe nomumati nokwe ya pula a ti: “Omwa li 

peni?” Saul okwa yamukula a ti: “Otwa li tatu kongo uusino. Sho twa nyengwa oku u 

mona, otwa yi kuSamuel.” 

15Hekulu yaSaul okwa pula: “Okwe mu lombwele shike?” 

16Saul okwa yamukula a ti: “Okwe tu lombwele kutya owa monika,” ihe ina 

lombwela hekulu shoka a lombwelwa kuSamuel kutya ota ningi omukwaniilwa. 

Saul ta ligolelelwa uukwaniilwa 

17Samuel okwa gongaleke aantu kelongelokalunga muMispa 

18nokwa ti kuyo: “Omuwa Kalunga kaIsrael ota ti: ‘Onde mu tembudha muEgipiti 

nonde mu yululula miikaha yAayegipiti noyaantu yalwe mboka ya li taye mu hepeke. 

19Ongame Kalunga keni, ngoka nde mu mangulula momaudhigu nomomaupyakadhi 

geni agehe, ihe nena omwa dhini ndje nomwi indile ndje, ndi mu pe omukwaniilwa. 

Ano ngashingeyi gongaleni koshipala shOmuwa ezimo nezimo, oludhi noludhi.’ ” 

20Samuel okwa hedhitha kuye omazimo agehe, Omuwa nokwa totha mo ezimo 

lyaBenjamin. 

21Nena Samuel okwa hedhitha kuye omaludhi gomezimo lyaBenjamin, noludhi 

lwaMatri olwa tomonwa mo. Nena aalumentu yomoludhi lwaMatri oye ya po, naSaul 

yaKish okwa tothwa mo. Oye mu kongo, ihe sho ya li kaaye mu wete, 

22oya pula Omuwa ya ti; “Ope na ngaa natango omuntu gulwe mpano?” Omuwa 

okwa yamukula a ti: “Saul oye ngwiyaka a holama konima yomatemba.” 

23Mbaka oya matuka noye eta mo Saul e taye mu thikameke mokati koshigwana. Oya 

dhimbulula kutya oye omule, omutse gwe ogwa lunda aantu ayehe yalwe. 

24Samuel okwa ti koshigwana: “Omulumentu oye nguka a hogololwa kOmuwa. 

Mokati ketu kamu na muntu e mu fa.” Aantu ayehe oyi igidha ya ti: “Omukwaniilwa 

na kale aluhe e na omwenyo!” 

25Samuel okwa fatululile aantu oompango niinakugwanithwa yomukwaniilwa nokwe 

yi nyolele membo, ndyoka e li pungula muuyapuki. Nena okwa shunitha aantu 

kaandjawo. 

26Saul naye wo okwa yi kaandjawo kuGibea. Aalumentu yamwe aanankondo, mboka 

oomwenyo dhawo dha li dha gumwa kuKalunga, oya yi naye. 

27Ihe aadhudhu yamwe oya ti: “Omumentu nguka ota vulu ngiini, e tu ningile 

uuwanawa washa?” Oya dhini Saul noinaye mu etela nando omagano gasha. 

1 SAMUEL 11 

Saul ta sindi Aayammoni 

1Konyala omwedhi gumwe sho gwa piti po, Nahash, omukwaniilwa gwaAmmon, 

okwa ka kondjitha Jabesh shomuGilead nokwe shi kondeke. Aantu yomuJabesh oya ti 

kuNahash: “Uvathana natse, notatu ku taamba, u ninge omuleli gwetu.” 

2Nahash okwa yamukula a ti: “Otandi ka uvathana nane, ngele tamu zimine, ndi 

tsipule mo eho lyokolulyo lyomuntu kehe, opo ndi sithe Aaisraeli ayehe ohoni.” 

3Aawiliki yomuJabesh oya ti: “Tu pa omasiku gaheyali, tu tume aatumwa noshilongo 

ashihe shaIsrael. Ngele kape na ngoka te tu kwatha, nena otatu ningi aantu yoye.” 

4Aatumwa oya thiki kuGibea, nkoka kwa kala Saul. Sho ya tseyitha oshinima shika, 

aantu oya tameke okulila. 

5Saul okwa adhika opo te ya ta zi kepya noonani dhe nokwa pula: “Oshike ano? 

Omolwashike aantu taa lili?” Oye mu hokololele elaka lyaatumwa mboka ya zi 

kuJabesh. 

6Saul sho e shi uvu, ombepo yaKalunga oye ya muye, nokwa geye noonkondo. 

7Okwa kutha oonani mbali e te dhi tetagula iintimbu nokwa tumu aatumwa ya 

humbata iintimbu taye ende noshilongo ashihe ye na elondodho ndika: “Shaa ngoka 

itaa landula Saul naSamuel molugodhi, oonani dhe osho tadhi ka ningwa ngeyi!” 

Aaisraeli oya tilithwa kushoka Omuwa ta vulu okuninga, onkee aantu ayehe oya 

gongala. 

8Saul okwe ya gongele puBesek. Okwa li aantu 300 000 ya za kuIsrael na 30 000 ya 

za kuJuda. 

9Oya lombwele aatumwa mboka ya zi kuJabesh: “Ka lombweleni yakweni kutya 

ngula pokati komutenya otaa ka kala ya hupithwa.” Aantu yokuJabesh sho yu uvu 

elaka ndika, oye li nyanyukilwa 

10e taa ti kuNahash: “Ngula otatu igandja miikaha yeni, notamu vulu oku tu ninga, 

ngaashi mwa hala.” 

11Ongula onene yesiku lya landula, Saul okwa topola aantu ye momatanga gatatu 

noya matukile ontanda yaatondi e taa ponokele Aayammoni. Edhipago olya tsikile 

sigo opokati komutenya. Aahupipo oya halakana, shaa ngoka okwi iyukile. 

12Nena Aaisraeli oya ti kuSamuel: “Aantu mboka ya tile kutya Saul ita ningi 

omukwaniilwa gwetu, oye li peni? Naa ye kutse, tu ya dhipage!” 

13Ihe Saul okwa ti: “Kape na muntu ta dhipagwa nena, oshoka esiku ndika Omuwa 

okwa hupitha Israel.” 

14Samuel okwa ti kuyo: “Natu yeni atuhe kuGilgal, tse tu koleke elangeko lyaSaul 

muukwaniilwa.” 

15Onkee ayehe oya yi kuGilgal, nokoshipala shOmuwa oya langeke Saul 

muukwaniilwa. Oya yamba omakwatathanondjambo, naSaul nAaisraeli ayehe oya 

dhana oshituthi shenyanyu enenenene. 

1 SAMUEL 12 

Elaleko lyaSamuel 

1Samuel okwa lombwele Aaisraeli a ti: “Onda gwanitha shoka mwa pula ndje, ndi shi 

ninge. Onde mu pe omukwaniilwa, e mu lele. 

2Ngashingeyi omu mu na, e mu wilike. Ngame onda kulupa ndi na oomvi, 

naamwandje oya li mokati keni. Onda kala omuwiliki gweni okuza muugundjuka 

wandje sigo ongashingeyi. 

3Ongame nguka. Ngele onda ninga sha mepuko, tamanekii ndje nena koshipala 

shOmuwa noshomukwaniilwa ngoka e mu hogolola. Onda yuga po ongombe 

yomuntu nenge okasino ke? Onda kotokela omuntu nenge nde mu thiminika? Ope na 

ngoka nda taamba ombumbo ye? Ngele onda ninga sha sha tya ngaaka, otandi ka 

futila po shoka nda kutha po.” 

4Aantu oya yamukula ya ti: “Aawe, ino kotokela nenge u tu thiminike; ino kutha po 

nando osha shomuntu.” 

5Samuel okwa yamukula a ti: “Omuwa pamwe nomukwaniilwa ngoka e mu hogolola 

oyo oonzapo nena ndjika, sho mwa mono ndje ndaa na uusama washa.” Oya 

yamukula: “Eeno, Omuwa oye onzapo yetu.” 

6Samuel okwa tsikile a ti: “Omuwa oye a hogolola Moses naAaron nokwa tembudha 

oohokulu muEgipiti. 

7Ngashingeyi mweneni, ndi mu tamanekele koshipala shOmuwa nondi mu 

dhimbuluthe iilongankondo ayihe Omuwa e yi ningi, sho e mu hupitha noohokulu. 

8Jakob negumbo lye olya tembukile kuEgipiti nAayegipiti oye ya hepeke, oohokulu 

oya kugu onkugo kOmuwa, e ya kwathe. Omuwa okwa tumu Moses naAaron, mboka 

ye ya tembudha muEgipiti noye ya eta mevi ndika. 

9Ihe aantu oya dhimbwa Omuwa Kalunga kawo, onkee okwe ya ethele miikaha 

yAafilisti noyomukwaniilwa gwaMoab naSisera, ondjayi yetanga lyoshilando Hazor, 

noye ya kondjitha e taye ya sindi. 

10Nena oya pula ekwatho kOmuwa noya ti: ‘Omuwa, otwa yono, oshoka otwe ku 

pilamene notwa simaneke iimenka yaBaal naAstarte. Tu mangulula momake gaatondi 

yetu, notatu ke ku simaneka.’ 

11Omuwa nokwe ya tumine Gideon naBarak nosho wo Jefta nohugunina ongame. 

Kehe gumwe gwomutse, okwe mu mangulula miikaha yaatondi yeni, nomwa kala 

megameno. 

12Ndele sho mwa mono Nahash, omukwaniilwa gwAayammoni, te mu matukile, 

omwa tindi Omuwa, a kale omukwaniilwa gweni nomwa lombwele ndje mwa ti: 

‘Otwa hala omukwaniilwa, e tu pangele.’ 

13“Ngashingeyi omukwaniilwa ngu mwa hogolola, oye nguka; one mwe mu pula, 

ngashingeyi Omuwa okwe mu mu pe. 

14Ngele ne amuhe nomukwaniilwa gweni otamu simaneke Omuwa Kalunga keni, 

tamu mu longele, tamu mu pulakene notamu vulika kiipango ye, nena ayihe otayi ke 

enda nawa. 

15Ihe ngele itamu vulika kOmuwa, ihe tamu kala aatangalali ne itamu vulika kiipango 

ye, ote ke mu geela kumwe nomukwaniilwa gweni. 

16Ngashingeyi ngungumaneni ano notamu ka mona iinima iinene Omuwa te ke yi 

ninga. 

17Ethimbo ndika lyongashingeyi olyokwenye, ihe otandi indile Omuwa, a 

ndundumithe omityalakato nokulokitha omvula. Shika shampa sha ningwa, otamu 

dhimbulula kutya ne omwa yono nayi kOmuwa, sho mwe mu pula omukwaniilwa.” 

18Samuel okwa galikana, nomesiku tuu ndyoka Omuwa okwa ndundumitha omvula 

noku yi lokitha. Nena aantu ayehe oya tila Omuwa naSamuel 

19noya ti kuSamuel: “Ombili, tatekulu, tu galikanena kOmuwa Kalunga koye, opo 

twaa se. Ngashingeyi otwa dhimbulula kutya kakele komayono getu galwe, otwa 

gwedha ko ndika, sho twi indile omukwaniilwa.” 

20Samuel okwa yamukula a ti: “Inamu tila. Nando omwa ningi uuwinayi u thike 

mpoka, inamu pilamena Omuwa, ihe mu longeleni nomutima aguhe. 

21Inamu landula iikalunga yiifundja; itayi vulu oku mu kwatha nenge oku mu hupitha, 

oshoka kayi shi yoshili. 

22Omuwa oku uvaneke noite mu etha nando, oshoka okwa tokola, e mu ninge 

oshigwana she. 

23Ihe ngame, nashi kale ndje kokule, ndaa yone kuye, ngele itandi mu galikanene. 

Ondi na oku mu longa wo shoka oshiwananawa noshu uka. 

24Vulikeni kOmuwa, ne mu mu longele nuudhigini nomitima dheni adhihe. 

Dhimbulukweni iinima iinene e yi mu ningile. 

25Ihe ngele tamu tsikile okuyona, nena amuhe nomukwaniilwa gweni otamu ka 

hanagulwa po.” 

1 SAMUEL 13 

Iita yokukondjitha Aafilisti 

1Saul okwa li e na oomvula omilongo ntano, nokwa li omukwaniilwa omimvo 

omilongo mbali nambali. 

2Saul okwa hogolola aalumentu omayuvi gatatu. Okwa kaleke omayuvi gaali puye 

muMikmash nokombinga yokoondundu dhaBetel. Eyuvi limwe okwe li tumu 

nomwana Jonatan kuGibea, moshitopolwa shezimo lyaBenjamin. Aantu yalwe Saul 

okwe ya shunitha kaandjawo. 

3Jonatan okwa dhipaga ondjayi yiita yAafilisti muGeba, nAafilisti ayehe oye shi uvu. 

Nena Saul okwa tumu aatumwa, ya ka hike ombenda noshilongo ashihe nokuhiyila 

Aahebeli kiita. 

4Aaisraeli ayehe oya li ya lombwelwa kutya Saul okwa dhipaga ondjayi yiita 

yAafilisti, nAafilisti oya li ye ya tonde. Omolwashoka Aaisraeli oye ya kuGilgal, ya 

landule Saul kiita. 

5Aafilisti oya gongala, ya kondjithe Aaisraeli; oya li ye na omatembakwiita omayuvi 

omilongo ndatu, aakawilinkambe omayuvi gahamano naakwiita oyendjiyendji ya fa 

ehekevi lyomooha dhefuta. Oya yi kuMikmash, kuuzilo waBetaven, noya yungu 

ontanda nkoka. 

6Aaisraeli sho ya mono kutya oya li moshiponga oshinene, oya holama momakololo 

nokomitutu nenge pokati komamanya nenge miikweyo nomomithima. 

7Yakwawo oya taaguluka omulonga Jordan e taa yi koshitopolwa shaGad 

noshaGilead. Saul okwa li natango muGilgal. Aantu mboka ya li puye, oya li taa 

kakama kuumbanda. 

8Omasiku gaheyali okwa tegelele Samuel, ngaashi e mu lombwelele, e shi ninge, ihe 

Samuel ka li e ya natango kuGilgal. Aantu oya tameke okuthiga po Saul. 

9Onkee ano okwa ti kuyo: “Etelii ndje efikilondjambo nekwatathanondjambo.” Okwa 

yamba efikilondjambo. 

10Samuel okwe ya, manga Saul a li pokuzimbuka. Saul okwa yi, e ke mu kunde, 

11ihe Samuel okwa ti: “Owa ningi shike?” Saul okwa yamukula a ti: “Aantu oya li taa 

thigi ndje po, nangoye wo ino ya pethimbo ndyoka wa tile, nando Aafilisti oya 

gongala muMikmash. 

12Onda dhiladhila kutya Aafilisti otaa ka ponokela ndje muka muGilgal, manga 

inaandi konga ekwatathano nOmuwa. Onkee onda li ndu uvite ndi na okuyamba 

efikilondjambo.” 

13Nena Samuel okwa yamukula a ti: “Owa ningi nayi. Ino vulika koshipango 

shOmuwa Kalunga koye e shi ku pa. Ando owa li wa vulika, ando okwe ku etha 

noluvalo lwoye, mu lele Aaisraeli sigo aluhe. 

14Ihe ngashingeyi elelo lyoye itali ka kalelela we. Oshoka ino vulika kuye, Omuwa 

ote ki imonena omulumentu e mu opalela note mu ningi omuleli gwaantu ye.” 

15Samuel okwa zi muGilgal nokwa tsikile ondjila ye. Oshihupe shaantu osha landula 

Saul, sho a ka tsakaneka aakwiita ye. Oya zi kuGilgal yu uka kuGibea moshitopolwa 

shaBenjamin. Saul okwa konakona omatanga ge, konyala aalumentu ye thike 

pomathele gahamano. 

16Saul nomwana Jonatan naakwiita yawo oya yungu ontanda muGeba moshitopolwa 

shaBenjamin. Ontanda yAafilisti oya li muMikmash. 

17Montanda yAafilisti omwa zi omatanga gatatu, ga ka homone. Etanga limwe olyu 

uka lwokuOfra moshitopolwa shaShual, 

18ekwawo olyu uka lwokuBethoron, netitatu olyu uka kongamba pooha dholusilu 

lwaSeboim nombuga. 

19Pethimbo ndiyaka muIsrael kamwa li aahambudhi nando ogumwe, oshoka Aafilisti 

oye ya keelele okuhambula omagongamwele nomagonga. 

20(Aaisraeli oya li ye na okuya kAafilisti, opo ya upikithe iipululo, omatemo, 

omakuya niimwitho yawo. 

21Ofuto oya li okamaliwa kamwe okuupikitha ekuya nenge okwoopalekitha epanda 

nuumaliwa uyali okuupikitha oshipululo nenge etemo.) 

22Onkee ano kakele kaSaul nomwana Jonatan, mesiku lyolugodhi muIsrael kamwa li 

nando omukwiita e na egongamwele nenge egonga. 

23Aafilisti oya tumu etanga lyaakwiita, li popile etaulilo lyokuMikmash. 

1 SAMUEL 14 

Oshilonga shuufule shaJonatan 

1Esiku limwe Jonatan okwa lombwele omuhumbati gwomatati ge a ti: “Tu taaguluke, 

tu ye kontanda yAafilisti.” Ihe Jonatan ina lombwela nando he Saul, 

2ngoka a li a yungu ontanda momuti omugranati muMigron popepi naGibea; okwa li e 

na aalumentu konyala omathele gahamano. 

3(Omuyambi ngoka a zala omapepenguwo, okwa li Ahija yaAhitub. Ahitub okwa li 

omumwayina gwaIkabod yaPinehas nomutekulu gwaEli, ngoka a li nale omuyambi 

gwOmuwa muShilo.) Aantu inaa tseya kutya Jonatan okwa ya. 

4Metaulilo lyaMikmash, moka Jonatan a li e na okweenda, e ye kontanda yAafilisti, 

mondjila omwa li omamanya gaali, Bozez naSene ga tegama. 

5Ndyoka lya taalela kuMikmash, olya li kombinga yuumbangalantu wetaulilo, 

nekwawo lya taalela kuGeba, okombinga yuumbugantu. 

6Jonatan okwa ti komumati: “Natu ye popepi nontanda yAafilisti mboka aapagani. 

Pamwe Omuwa te tu kwatha. Ngele ote shi ningi, nena kape na shoka tashi mu imbi, e 

tu pe esindano, nando otu li po aashona.” 

7Omumati okwa yamukula a ti: “Shaa shoka wa hala u ninge, ondi li pamwe 

nangoye.” 

8Jonatan okwa ti: “Onawa. Otatu ka taaguluka e tatu yi montaneho yAafilisti. 

9Ngele otaye tu lombwele, tu ya tegelele, nena otatu thikama mpoka tu li. 

10Ihe ngele otaye tu lombwele, tu ye kuyo, nena natu ye, oshoka shika osho 

endhindhiliko kutya Omuwa okwe tu pa esindano, tu ya sinde.” 

11Ano oyi imonitha kAafilisti, nAafilisti oya ti: “Taleni! Aahebeli yamwe oyo 

mbeyaka taa hololoka momakololo moka ya li ya holama.” 

12Nena oyi igidha Jonatan nomumati ya ti: “Ileni huka! Otu na sha oku mu 

lombwela.” Jonatan okwa ti komumati: “Landula ndje. Omuwa okwa gandja esindano 

kuIsrael, e ya sinde.” 

13Jonatan okwa londo ta kookaya ta zi metaulilo, nomumati okwe mu landula. Jonatan 

okwa ponokele Aafilisti e te ya hata pevi, nomumati okwe ya dhipaga. 

14Meponokelo ndika lyotango Jonatan nomumati oya dhipaga konyala aalumentu 

omilongo mbali mehala eshona. 

15Aafilisti ayehe montanda oya haluka; aaponokeli naakwiita Aafilisti oya kwatwa 

kuumbanda; evi olya kakama, nokwa li epiyagano enene. 

Aafilisti taa sindwa 

16Aalangeli yaSaul muGibea moshitopolwa shaBenjamin oya mono Aafilisti taa 

matuka mepiyagano. 

17Nena Saul okwa ti kaantu ye: “Yaluleni aakwiita, mu mone mboka yaa po.” Oye shi 

ningi noya mono kutya Jonatan nomumati gwe ngoka ha humbata omatati ge, kaye 

po. 

18Saul okwa lombwele omuyambi Ahija ta ti: “Eta omapepenguwo huka.” (Esiku 

ndyoka Ahija okwa li e ga zala montaneho yAaisraeli.) 

19Manga Saul ta popi ta lombwele omuyambi, epiyagano montanda yAafilisti olya 

lundu pombanda noonkondo. Nena Saul okwa ti kuAhija: “Kape na ompito okupula 

omayele kOmuwa.” 

20Opo ihe oya matukile kolugodhi okukondjitha Aafilisti, mboka ya li taa 

kondjithathana molwokupiyagana kwawo. 

21Aahebeli yamwe mboka ya li ya gama kombinga yAafilisti noya yi nayo kontanda, 

oye ya pilukile e taa gama kuSaul naJonatan. 

22Yalwe mboka ya li ya holama moondundu dhaEfraim, oyu uvu kutya Aafilisti otaa 

yi ontuku. Onkee oya gama kuyakwawo e taa ponokele Aafilisti. 

23Oya kondjo ondjila ayihe, sigo ya kondo Betaven. Omuwa okwa hupitha Israel 

esiku ndyoka. 

Iiningwanima konima yolugodhi 

24Aaisraeli oya li ya loloka noya sa ondjala esiku ndyoka, oshoka Saul okwa li a 

gandja nokugana oshipango tashi ti: “Shaa ngoka ta li sha nena, manga inaandi 

galulila aatondi ondjahi yandje, na thingwe.” Onkee kakwa li omuntu a li a lya sha 

esiku alihe. 

25Ayehe oye ya mokuti, naakuhe oya mono omagadhi goonyushi. 

26Okuti okwa li ku udha omagadhi goonyushi, ihe kapwa li ngoka a vulu oku ga lya, 

oshoka ayehe oya li ya tila etulomutima lyaSaul. 

27Ihe Jonatan okwa li inaa uva kutya he okwa tilitha aantu nethingo. Onkee okwa 

hoyo nondhimbo ndjoka a li nayo, a tsu mo mehila lyoonyushi nomagadhi oga zi mo e 

ta li. Ohaluka okwa ndjangumukwa nawa. 

28Ihe gumwe gwomaantu okwa ti: “Tse atuhe otwa sa ondjala, ihe ho okwe tu 

kotokele a ti: ‘Oongoka ta li sha nena, na thingwe.’ ” 

29Jonatan okwa yamukula a ti: “Akwetu, tate okwa ningile aantu ye iihuna yi thike 

peni! Taleni, nkene nda ndjanga, sho nda makele omagadhi goonyushi. 

30Ando aantu yetu ya lile iikulya mbyoka ye yi kutha aatondi, ando oya ndjanga ngiini 

noya dhipaga Aafilisti yangapi!” 

31Esiku ndyoka Aaisraeli oya dhenge Aafilisti noye ya tidhagana ondjila ayihe okuza 

kuMikmash sigo okuAjalon. Ihe Aaisraeli oya li ya nongwa nayi kondjala. 

32Oya mbulukutile koshihakanwa ye shi yugu aatondi, oya kutha oonzi noongombe 

noya tselele mpoka noya li onyama yi na ombinzi. 

33Saul okwa lombwelwa kwa tiwa: “Tala, aantu otaa yono kOmuwa, sho taa li 

onyama yi na ombinzi.” Saul okwi igidha a ti: “Yagwaaleki ne! Galangatithilii ndje 

huka emanya enene.” 

34Okwe ya lombwele ishewe a ti: “Indeni mokati kaantu, mu ya lombwele, ye ete 

oongombe dhawo noonzi huka. Naye dhi tsele yo ye dhi lile mpaka; inaa yona 

kOmuwa mokulya onyama yi na ombinzi.” Uusiku mbwiyaka oye eta iimuna yawo 

ayihe noye yi tselele mpoka. 

35Saul okwa tungile Omuwa oshiyambelo; osho oshiyambelo shotango a tungile 

Omuwa. 

36Saul okwa ti kaantu ye: “Natu ka tidhagane Aafilisti uusiku, tu ya yuge, sigo taku 

shi tse tu ya dhipage ayehe.” Oya yamukula ya ti: “Ninga shoka wa tala sho opala.” 

Ihe omuyambi okwa ti: “Natu puleni tango Kalunga.” 

37Saul okwa pula Kalunga a ti: “Nandi ka ponokele Aafilisti? Oto ke tu pa esindano?” 

Ihe Kalunga ina yamukula esiku ndyoka. 

38Nena Saul okwa ti kaawiliki yoshigwana: “Ileni huka, mu konakone kutya epuko oli 

li peni nena. 

39Otandi uvaneke koshipala shaKalunga omunamwenyo, ngoka ta pe Israel esindano, 

kutya omunandjo ngoka ota ka dhipagwa, nando na kale omumwandje Jonatan.” Ihe 

kapwa li ngoka a popya sha. 

40Nena Saul okwa ti kuyo: “Amuhe thikameni kombinga ndjiyaka, manga tse 

naJonatan tatu thikama kombinga ndjika.” Oya ti: “Ninga shoka sho opala momeho 

goye.” 

41Saul okwa ti kOmuwa Kalunga kaIsrael: “Omuwa, oshike inoo yamukula ndje 

nena? Omuwa Kalunga kaIsrael, yamukula ndje momamanya omayapuki. Ngele 

uusama owaJonatan nenge owandje, yamukula muUrim; ihe ngele owaantu yoye 

Aaisraeli, yamukula muTummim.” Eyamukulo olyu ulike Jonatan naSaul, aantu noya 

manguluka. 

42Nena Saul okwa ti: “Tokola pokati ketu nomumwandje Jonatan.” Jonatan oku 

ulikwa. 

43Nena Saul okwa pula Jonatan: “Owa ninga shike?” Jonatan okwa yamukula: “Onda 

lya uugadhi woonyushi. Ongame nguka, ondi ilongekidhila okusa.” 

44Saul okwa ti kuye: “Jonatan, Kalunga na dhenge ndje, ndi se, ngele ito dhipagwa!” 

45Ihe aantu oya ti kuSaul: “Ngiini? Jonatan a se, ngoka a sindile Israel esindano 

enene? Aawoo! Otatu gana kuKalunga omunamwenyo kutya ita ka kanitha nando 

ondali yefufu lyokomutse gwe. Shoka a ningi nena, okwe shi ningi kekwatho 

lyaKalunga.” Osho ngaaka aantu oya popile Jonatan, kaa se. 

46Konima yaashika Saul okwa galuka okulandula Aafilisti, noya shuna koshilongo 

shaandjawo. 

Elelo lyaSaul noluvalo lwe 

47Saul sho a ningi omukwaniilwa gwaIsrael, okwa kondjitha aatondi ye ayehe 

koombinga adhihe: Aamoabi, Aayammoni nAaedomi, aakwaniilwa yaZoba, 

nAafilisti. Shaa nkoka a ka kondja, okwa sindana. 

48Okwa kondjo nuupenda nokwa dhenge nokuli Aayamaleki. Okwa mangulula 

Aaisraeli kwaamboka ya li haye ya yugu. 

49Aana aamati yaSaul oya li Jonatan, Ishvi naMalkishua. Omwana omukadhona 

omukuluntu oye Merab, nomushona oMikal. 

50Omukadhi okwa li Ahinoam yaAhimaaz; ondjayi yetangakwiita lye oAbner, omuna 

gwomumwahegona Ner. 

51He yaSaul, Kish, nahe yaAbner, Ner, oya li aana yaAbiel. 

52Ethimbo alihe mokukala kwe Saul okwa kondjitha Aafilisti. Shampa a mono 

omulumentu omunankondo nofule, okwe mu taamba momatanga ge. 

1 SAMUEL 15 

Iita yokukondjitha Aayamaleki 

1Samuel okwa ti kuSaul: “Ngame onda tumwa kOmuwa, ndi ku gwayeke 

omukwaniilwa gwaantu ye Aaisraeli. Ngashingeyi pulakena shoka Omuwa 

Omunankondoawike ta ti. 

2Ota ka geela Aayamaleki, molwashoka oohekulu oya kondjitha Aaisraeli, sho ya li 

taa zi kuEgipiti. 

3Inda, u ka matukile Aayamaleki, u hanagule po thilu ashihe ye shi na. Ino hupitha 

nando osha; dhipaga aalumentu, aakiintu, aanona nuuhanona; oongombe, oonzi, 

oongamelo nuusino.” 

4Saul okwa hiya omatanga ge, ga gongale e te ga konakona puTelem: okwa li 

aakwiita 200 000 ya za muIsrael na 10 000 ya za muJuda. 

5Nena okwa yi naantu ye koshilando shAayamaleki noya langele momulonga gwa 

pwina. 

6Saul okwa londodha Aakeni a ti: “Zii mo, mu thige po Aayamaleki, opo ndaaye mu 

dhipage pamwe nayo, oshoka oohokulu oya li ya ningi nawa Aaisraeli, sho ya zi 

kuEgipiti.” 

7Saul okwa dhenge Aayamaleki ta kondjo ondjila ayihe okuza kuHavila sigo okuShur, 

kuuzilo waEgipiti. 

8Okwa kwata Agag, omukwaniilwa gwAayamaleki, e na omwenyo, nokwa dhipaga 

aantu ayehe. 

9Ihe Saul naantu ye oya hupitha Agag noinaa dhipaga oonzi oombwanawa, oongombe 

dho ondoka, uutana wo opala nuunzona nenge shaa shoka shi na ondilo; oya hanagula 

po ayihe mbyoka yaa na shilonga noyaa na mwago. 

Saul ta kuthwa uukwaniilwa 

10Omuwa okwa ti kuSamuel: 

11“Onde ehama komwenyo, sho nda ningi Saul omukwaniilwa; okwa pilamene ndje 

noinaa vulika kiipango yandje.” Samuel okwa li a geya nokwa galikana Omuwa 

uusiku auhe. 

12Ongula sho kwa shi, okwa meneka, a ka konge Saul. Oku uvu kutya Saul okwa yi 

koshilando Karmel, nkoka i itungile ondhimbulutho, nokwa yi ihe kuGilgal. 

13Samuel okwa yi kuSaul. Saul okwe mu kundu ta ti: “Omuwa ne ku yambeke. Onda 

vulika kelombwelo lyOmuwa.” 

14Samuel okwa pula a ti: “Ongiini ano, ondu uvite oongombe tadhi komo noonzi tadhi 

lili?” 

15Saul okwa yamukula a ti: “Aantu yandje oye dhi yugu Aayamaleki. Oya hupitha 

oonzi oombwanawa noongombe dho ondoka dhokuyambela Omuwa Kalunga koye 

omayambo, ihe ayihe yilwe otwe yi yono po thilu.” 

16Samuel okwa ti: “Mwena thilu, ndi ku lombwele shoka Omuwa a lombwele ndje 

uusiku wonena.” Saul okwa ti: “Lombwela ndje.” 

17Samuel okwa ti: “Nando ngoye oho idhini, ongoye omuwiliki gwomazimo gaIsrael. 

Omuwa okwe ku gwayeke omukwaniilwa gwaIsrael 

18nokwe ku tumu nelombwelo lyokuhanagula po Aayamaleki mboka aakolokoshi. 

Okwe ku lombwele, u kondje, sigo we ya dhipaga ayehe. 

19Omolwashike inoo vulika kuye? Oshike wu uluma okuyuga iihakanwa nowa ningi 

shoka inaashi opalela Omuwa?” 

20Saul okwa yamukula: “Ihe onda vulika kOmuwa. Onda yi, ngaashi a lombwele ndje, 

onde eta omukwaniilwa Agag nonda dhipaga Aayamaleki ayehe. 

21Ihe aantu yandje inaa dhipaga oonzi noongombe oombwanawa ndhoka ye dhi 

kwata, ihe oye dhi etelele nkuka kuGilgal, ye dhi yambele Omuwa Kalunga koye 

omayambo.” 

22Samuel okwa ti: “Omuwa okwa hokwa shike: evuliko nenge omayambo 

noontselelandjambo? Okuvulika kuye okuwanawa ku vule oondjambo dhoonzi dho 

opala. 

23Okwaavulika kOmuwa oku thike pamwe nuumpulile, nuutangalali owo ondjo yi shi 

kuyelekwa nokulongela iimenka. Molwashoka owe ekelehi elombwelo lyOmuwa, 

naye wo e ku ekelehi waa kale we omukwaniilwa.” 

24Saul okwa yamukula: “Eeno, onda yono. Onda li nda tila aantu yandje nonda ningi 

shoka ya li ya hala. 

25Ihe ngashingeyi otandi ku indile: dhimina ndje po ondjo yandje e to zimine ndje, tu 

ye pamwe kuGilgal, ndi ka simaneke Omuwa.” 

26Samuel okwa yamukula: “Itandi shuna nando nangoye. Ngoye owe ekelehi 

elombwelo lyOmuwa, naye wo e ku ekelehi, waa kale we omukwaniilwa gwaIsrael.” 

27Nena Samuel okwa punguluka, a thige po Saul, ihe Saul okwe mu kwata 

kelwaakani, olyo nolya tuuka. 

28Samuel okwa ti kuye: “Nena tuu ndjika Omuwa okwe ku kutha uukwaniilwa 

waIsrael nokwe u pe ngoka u ku vule. 

29Kalunga omupangelinkondo gwaIsrael iha fundju nenge a lundulule omadhiladhilo 

ge. Ke shi omuntu — iha lundulula nando omadhiladhilo ge.” 

30Saul okwa yamukula a ti: “Onda yono. Ihe simaneka ndje montaneho yaawiliki 

yaantu yandje nAaisraeli ayehe. Zimina ndje, tu ye pamwe, opo ndi ka simaneke 

Omuwa Kalunga koye.” 

31Onkee Samuel okwa yi pamwe naye kuGilgal, Saul nokwa simaneke Omuwa. 

32Samuel okwa popi a ti: “Etelii ndje omukwaniilwa Agag.” Agag okwe ya kuye ta 

kakama kuumbanda ti idhiladhilile ta ti: “Akwetu, okusa oshinima oshitilithi 

ngiinyee!” 

33Samuel okwa ti: “Ngaashi egongamwele lyoye lya kutha aakulukadhi oyendji 

oluvalo, osho nena nanyoko na kanithe oluvalo.” Nokwa tetagula Agag iintimbu 

koshipala sheyambelo muGilgal. 

34Nena Samuel okwa yi kuRama, nomukwaniilwa Saul okwa yi kaandjawo kuGibea. 

35Okuza mpoka Samuel ina mona we Saul, sigo okeso lye, nokwe mu ehamenwa 

unene. Omuwa okwa li u uvite nayi, sho a ningi Saul omukwaniilwa gwaIsrael. 

1 SAMUEL 16 

David ta gwayekelwa uukwaniilwa 

1Omuwa okwa ti kuSamuel: “Sigo uunake to kala we ehamenwa Saul? Onde mu 

ekelehi, kaa kale we omukwaniilwa gwaIsrael. Ihe ngashingeyi kutha omagadhi 

gooholivi, u ye kuBetlehem komulementu edhina lye Isai, oshoka onda hogolola 

gumwe gwomoyana, a ninge omukwaniilwa.” 

2Samuel okwa pula a ti: “Otandi shi ende ngiini? Saul nge te shi uvu, ota ka dhipaga 

ndje.” Omuwa okwa yamukula: “Faalela okatana e to ti kutya oto ka yambela Omuwa 

ondjambo nkoka. 

3Hiya Isai koshituthi shontselelandjambo notandi ke ku lombwela shoka u na 

okuninga. Oto ka gwayeka omulumentu ngoka tandi ku lombwele, a ninge 

omukwaniilwa.” 

4Samuel okwa ningi, ngaashi Omuwa e mu lombwele. Sho a yi kuBetlehem, aawiliki 

oye ya, ye mu tsakaneke taa kakama taa pula taa ti: “Ombili tuu, tatekulu?” 

5Okwa yamukula a ti: “Ombili. Onde ya okuyambela Omuwa ontselelandjambo. 

Ilongekidheni, tu yeni pamwe.” Okwa lombwele wo Isai noyana, yi ilongekidhile 

okuya kontselelandjambo. 

6Sho ya thiki, Samuel okwa mono Eliab lyaIsai nokwa dhiladhila: “Omulumentu 

nguka a thikama mpaka koshipala shOmuwa, oshili oye a hogololwa kOmuwa.” 

7Ihe Omuwa okwa ti kuye: “Ino tala koshuuluko she, sho e na omuthika omule 

nondjelo ombwanawa. Onde mu tinda, oshoka ite pangula, ngaashi omuntu ta 

pangula. Omuntu oha tala kombanda, ihe ngame ondi wete momutima.” 

8Nena Isai okwi ithana omwana Abinadab nokwe mu eta kuSamuel. Ihe Samuel okwa 

ti: “Aawe, Omuwa naye wo ine mu hogolola.” 

9Isai okwe eta Shamma. Samuel okwa ti: “Aawe, haye Omuwa e mu hogolola.” 

10Osho ngeyi Isai okwe eta oyanamati yaheyali kuSamuel. Ihe Samuel okwa ti kuye: 

“Aawe, Omuwa ina hogolola nando ogumwe gwomuyo.” 

11Nena okwa pula Isai a ti: “Aamwoye oyo ayeke mbano?” Isai okwa yamukula: 

“Oku na onkelo, ihe oku li kuusita woonzi.” Samuel okwa ti: “Mu lombwela, e ye 

huka. Itatu ka yamba ontselelandjambo, manga inee ya.” 

12Onkee Isai okwa tumu, e ki ithanwe. Ye okwa li omumati a ndjanga e na ondjelo 

ombwanawa nomeho taga konita. Omuwa okwa ti kuSamuel: “Oye nguka, mu 

gwayeka.” 

13Samuel okwa kutha omagadhi gooholivi e ta gwayeke David montaneho 

yaamwayina. Mbalambala Ombepo yOmuwa oye ya muDavid noya kala muye okuza 

esiku ndyoka. Nena Samuel okwa shuna kuRama. 

David muuwa waSaul 

14Ombepo yOmuwa oya thigi po Saul, nombepo ombwinayi ya tumwa kOmuwa, oye 

mu hepeke. 

15Aapiya ye oye mu lombwele: “Otwa tseya kutya ombepo ombwinayi ya tumwa 

kuKalunga, otayi ku hepeke. 

16Onkee tu lombwela, tatekulu, notatu ke ku kongela omuntu ngoka e shi kuhika 

okaharpa. Nena uuna ombepo ombwinayi tayi ya mungoye, omuntu ngoka ota hiki 

okaharpa ke, nangoye to pepelelwa.” 

17Saul okwe ya lombwele a ti: “Kongelii ndje omuntu ngoka e shi kuhika nawa, mu 

mu ete kungame.” 

18Gumwe gwomaamati ye okwa ti: “Isai gwomoshilando Betlehem oku na 

omwanamati, ngoka onkulungu mokuhika okaharpa. Ye ependa wo nomulumentu 

gwondjelo, omukwiita ofule noku shi kupopya nawa. Omuwa oku li pamwe naye.” 

19Saul okwa tumu aatumwa kuIsai ta ti: “Tumina ndje omumwoye David, ngoka 

omusita gwoonzi.” 

20Isai okwa tumu David kuSaul e na okakombo nokasino ka humbata iikwiila 

nombago yu udha omaviinu. 

21David okwe ya kuSaul nokwa ningi omuyakuli gwe. Saul okwa li e mu hole unene 

nokwe mu hogolola omuhumbati gwomatati ge. 

22Nena Saul okwa tumu elaka kuIsai tali ti: “Onda hokwa David. Mu pitika, a yakule 

ndje.” 

23Okuza mpoka shampa ombepo ombwinayi ya tumwa kuKalunga, ye ya muSaul, 

nena David okwa kutha okaharpa ke nokwe ka hiki. Ombepo ombwinayi oya thigi po 

Saul, nokwa pepelelwa e ta ngungumana. 

1 SAMUEL 17 

Goliat ta shongo Aaisraeli 

1Aafilisti oya gongalele olugodhi muSoko, oshilando shimwe shomuJuda. Oya yungu 

ontanda mehala haku tiwa Efes Dammim, pokati kaSoko naAseka. 

2Saul nAaisraeli oya gongala wo noya yungu ontanda molusilu lwaEla, moka ya 

langele komauta, ya kondje nAafilisti. 

3Aafilisti oya li kondundu yimwe, Aaisraeli okonkwawo nopokati kawo opwa li 

olusilu. 

4Omulumentu gumwe edhina lye Goliat, ogwomoshilando Gat, okwa zi montanda 

yAafilisti ti igidha Aaisraeli. Okwa li gwomuthika gwoometa ndatu konyala 

5nokwa zala iisha yiiyela yuudhigu wookilograma omilongo ntano naheyali negala 

lyosheela. 

6Omagulu ge oga li ga shigwa kiisha yiiyela nokwa li a leka kepepe lye egonga ele 

lyosheela. 

7Egonga lye olya li li na oshikwatelo shi thike pondisimbumu, nefo lyegonga lye olya 

li osheela shuudhigu wookilograma heyali. Komeho ge ohaku kala omukwiita a 

humbata ehuuyanza lye. 

8Goliat okwa thikama nokwi igidha Aaisraeli ta ti: “Otamu ningi shike mpoka mwi 

ilongekidhila olugodhi? Ongame Omufilisti, one aapika yaSaul! Hogololeni mokati 

keni omulumentu, e ye, tu kondje. 

9Ngele ta sindana e ta dhipaga ndje, otatu ningi aapika yeni, ihe ngele tandi mu sindi e 

tandi mu dhipaga, otamu ningi aapika yetu. 

10Mpaka onda shongo etangakwiita lyAaisraeli. Ngame onda hala, mu tume omuntu, 

tu kondje naye.” 

11Saul naantu ye sho yu uvu oohapu ndhika, oya sholola. 

David teya montanda yaSaul 

12David yaIsai okwa li Omuefrata gwomuBetlehem shomuJuda. Isai okwa li e na 

aamati yahetatu, nopethimbo lyuukwaniilwa waSaul okwa li omukokele. 

13Oyanamati yatatu aakuluntu oya adhika ya yi kiita metangakwiita lyaSaul. 

Omukuluntu gwawo okwa li Eliab, ontowele oAbinadab nashilandula oShamma. 

14David okwa li onkelo. Manga aamwayina yatatu aakuluntu ya li naSaul, 

15David okwa li ha zi po puyo ombalwaali, a ka lithe oonzi dhahe kuBetlehem. 

16Goliat okwa li ta shokashoka Aaisraeli ongula kehe nongulohi kehe omasiku 

omilongo ne. 

17Esiku limwe Isai okwa lombwele David: “Kutha oolata mbali dhiilya ya kangwa 

niikwiila omulongo, u yi fale nziya kaamwanyoko kontanda. 

18Iipambu mbika omulongo yehini yi faalela ondjayi yiita. Inda, u ka talele po 

aamwanyoko, nokutya oye li po ngiini, e to galuka nendhindhiliko lyasha tali holola 

kutya owe ya mona noye li nawa. 

19Omukwaniilwa Saul, aamwanyoko nAaisraeli ayehe oye li molusilu lwaEla taa 

kondjitha Aafilisti.” 

20Ongula onene yesiku lya landula David okwa meneka. Oonzi okwe dhi thigile 

omusita omukwawo. Okwa kutha iikulya e ta yi, ngaashi he e mu lombwele. 

Kontanda okwa thiki ko pethimbo ndyoka Aaisraeli ya li taa piti mo, ya ka kondje, 

noya kaluluka onkugo yolugodhi. 

21Omatanga gAafilisti nogAaisraeli oga li ga langela komatati ga taalelathana. 

22David okwa thigi po iikulya pomukeeleli gwompungulilo e ta matukile keha 

lyolugodhi. Okwa yi kaamwayina e te ya pula kutya oye li po ngiini. 

23Manga ta popi nayo, Goliat okwa holoka ta popi ngoshito kAaisraeli, naDavid oku 

uvite ko. 

24Aaisraeli sho ya mono Goliat, oya fadhuka po kuumbanda. 

25Oya lombwelathana ya ti: “Mu taleni! Pulakeneni omakudhilo ge. Omukwaniilwa 

Saul oku uvaneke okugandja ofuto onene komuntu ngoka te mu dhipaga. 

Omukwaniilwa ote ke mu pa ishewe omwana omukadhona, e mu hokane, 

noyaandjawo otaa mangululwa mokufendela oompale.” 

26David okwa pula mukwawo ngoka a li popepi naye a ti: “Omuntu ngoka ta dhipaga 

Omufilisti nguka nota mangulula Israel momukundu nguka, ota ningwa ngiini? 

Nokuli omupagani nguka omufukolume oshike, sho ta nyana etangakwiita lyaKalunga 

omunamwenyo?” 

27Oye mu hokololele shoka tashi ka ningilwa omuntu ngoka ta dhipaga Goliat. 

28Eliab, omumwayina gwaDavid, oku uvu sho David ta lombwele aantu. Okwa geele 

David ta ti: “Oto ningi shike mpaka? Olye ta litha oonzi peha lyoye kombuga? 

Ntseyele ngoye! Owe ya ashike okutala olugodhi!” 

29David okwa pula a ti: “Onda ningi shike ano? Ite vulu nani okupula sha?” 

30Okwa shuna komuntu gulwe e te mu pula epulo olyo tuu ndyoka. 

31Aantu yamwe oyu uvu shoka David a ti noya lombwele Saul, Saul nokwi ithana 

David. 

32David okwa ti kuSaul: “Nkeyama, kape na mpumbwe yokutila Omufilisti nguka. 

Otandi yi, ndi ka kondje naye.” 

33Saul okwa yamukula: “Aawe, oto vulu ngiini oku mu kondjitha? Ongoye omunona 

natango, ye omukwiita okuza kuugundjuka we.” 

34David okwa ti: “Nkeyama, ohandi litha oonzi dhatate. Nongele onkoshi nenge 

emwanka tali nakula mo onzigona, 

35otandi li landula e tandi li dhenge note yululula ko onzigona. Nongele onkoshi 

nenge emwanka tali galukile ndje, otandi li kwata momunino e tandi li dhipaga. 

36Onda dhipaga oonkoshi nomamwanka, nosho tii ka ningila Omufilisti nguka 

omupagani, nguka a nyana aakwiita yaKalunga omunamwenyo. 

37Omuwa okwa hupitha ndje koonkoshi nokomamwanka; ota ka hupitha ndje wo 

kOmufilisti nguka.” Saul okwa yamukula a ti: “Onawa, inda ano; Omuwa na kale 

nangoye.” 

38Saul okwa zaleke David omahwahwa ge mwene: egala lyosheela okwe li tula 

komutse gwe nokwe mu pe ondjatha yosheela. 

39David okwi izaleke egongamwele lyaSaul kombanda yoonguwo dhiiyela nokwa 

kambadhala okweenda, ihe ine shi vula nando, oshoka okwa li ina igilila oku dhi zala. 

Okwa ti kuSaul: “Itandi vulu okukondja nando, sho nda zala ndhika, oshoka inandi 

dhi longitha nale.” Onkee okwe dhi hula mo. 

40Okwa kutha ondhimbo nokwa toola omamanya gatano gothethengele molusilu e te 

ga tula mokampunda ke. Okwa ka tsakaneka Goliat e na oshuumbitho shomamanya 

moshikaha she. 

David ta sindi Goliat 

41Omufilisti okwa tameke okuhedha kuDavid e na omuhumbati gwehuuyanza lye te 

ende komeho ge. Okwa hedha ko. 

42Sho a mono David nawa, okwe mu dhini, oshoka okamati kowala kondjelo 

ombwanawa. 

43Okwa ti kuDavid: “Ondhimbo oyashike? Oto dhiladhila ngame ombwa?” Okwa 

thingi David medhina lyiikalunga ye. 

44Okwa ti kuDavid: “Ila nduno, omudhimba gwoye ndi ke gu gandje koondhila 

nokiilikama, yi gu lye po.” 

45David okwa yamukula a ti: “Oto ya, u kondjithe ndje u na egongamwele, omwele 

negonga, ihe ngame otandi ku kondjitha medhina lyOmuwa Omunankondoawike, 

Kalunga komatangakwiita gaIsrael, ngoka we mu nyana. 

46Nena ndjika Omuwa ote ku gandja miikaha yandje; otandi ke ku dhenga e tandi tete 

ko omutse gwoye. Notandi ka gandja omidhimba dhaakwiita Aafilisti okuliwa 

koondhila nokiilikama. Nena uuyuni auhe otau ka tseya kutya Israel oku na Kalunga, 

47noshaa ngoka e li mpaka ota ka mona kutya Omuwa ita pumbwa nando 

omagongamwele nenge omagonga, a hupithe aantu ye. Oye esindano molugodhi, note 

ke mu gandja amuhe miikaha yetu.” 

48Goliat okwa tameke okweenda ta hedha ishewe kuDavid, naDavid okwa matukile 

nanziya komalondo gAafilisti, e mu kondjithe. 

49Okwa hiti oshikaha she mokampunda ke e ta kutha mo emanya, a dhaadhigile 

kuGoliat. Olye mu dhenge mombamba yoshipala e tali ningine molukwe lwomutse, 

naGoliat okwa gwile pevi noshipala sha sizimana mevi. 

50Osho ngaaka David a sindi Omufilisti kee na gongamwele; okwa dhipaga Goliat 

noshuumbitho nemanya! 

51Okwa matukile kuye e ta thikama puye e ta pweya mo egongamwele lyaGoliat 

molumpangwa e ta tete ko omutse, sho e mu dhipaga. Aafilisti sho ya mono kutya 

ofule yawo oya sa, oya fadhuka po. 

52Aaisraeli nAajuda oya kugilile noye ya tidha ye ya landula ondjila ayihe, sigo 

okuGat nokomiyelo dhaEkron. Aafilisti oomwahe oya kangawala ondjila ayihe 

ndjoka yu uka kuShaarajim, sigo okuGat naEkron. 

53Aaisraeli sho ya galuka ko okulandula Aafilisti, oya yugu ontanda yawo. 

54David okwa kutha po omutse gwaGoliat e te gu fala kuJerusalem, ihe egonga 

lyaGoliat okwe li kaleke motenda ye. 

David montaneho yaSaul 

55Saul sho a mono David ta yi, a ka kondjithe Goliat, okwa pula ondjayi 

yetangakwiita lye Abner a ti: “Abner, omunona nguka ogwalye?” Abner okwa 

yamukula: “Nkeyama, kandi mu shi nando.” 

56Saul okwa ti: “Inda ano, u ka pule.” 

57Opo ihe David sho a galukile kontanda konima yokudhipaga Goliat, Abner okwe 

mu fala kuSaul. David okwa li natango e na omutse gwaGoliat. 

58Saul okwe mu pula: “Mumati, ngoye omuna gwalye?” David okwa yamukula: 

“Ongame omuna gwaIsai, omupiya gwoye gwokuBetlehem.” 

1 SAMUEL 18 

1David okwa mana okupopya naSaul. Okuza mpoka Jonatan yaSaul okwa panga 

uukuume wa kola naDavid nokwa li e mu hole, ngaashi i ihole ye mwene. 

2Okuza esiku ndyoka Saul okwa dhiginine David, a kale puye, ye ine mu pitika we, a 

shune kaandjawo. 

3Jonatan okwa panga uukuume waaluhe naDavid, oshoka okwa li e mu hole, ngaashi i 

ihole mwene. 

4Okwa hula mo elwaakani lye ndyoka a li a zala e te li gandja kuDavid pamwe 

nomahwahwa ge negongamwele lye, uutati nekwamo. 

5David okwa li e na elago akuhe nkoka Saul e mu tumine, naSaul okwe mu ningi 

omunashihako metangakwiita lye. Shika osha li sho opalela Saul naambala ye naantu 

ye. 

Saul ta sile David efupa 

6David sho a adhika a sindi Goliat noya li taa galukile komagumbo, aakiintu oya zi 

miilando ayihe yomuIsrael, ya ka tsakaneke omukwaniilwa Saul. Oya li taa imbi, taa 

ligola, taa tembula notaa hiki uuntunda nuushandja. 

7Mokutembula aakiintu oyi imbi taa ti: “Saul okwa dhipaga eyuvi, ihe David omayuvi 

omulongo.” 

8Saul ka li e shi hokwa nokwa geye unene. Okwa ti: “David otaku tiwa omayuvi 

omulongo, ihe ngame eyuvi limwe alike. Komeho otaye ke mu ninga omukwaniilwa.” 

9Okuza tuu kesiku ndyoka okwa sile David efupa nokwe mu limbililwa. 

10Esiku lya landula ombepo ombwinayi ya tumwa kuKalunga, oye ya muSaul, nokwa 

li a pwidhuka maandjawo a fa omuyanankwengu. David okwa li ta hiki okaharpa, 

ngaashi he shi ningi shito, naSaul okwa li e na egonga peke. 

11Saul okwa dhiladhila: “Otandi mu alele kekuma,” nokwe mu umbu egonga lwaali, 

ihe David okwe li yanda. 

12Saul okwa li a tila David, oshoka Omuwa okwa li naDavid nokwe etha Saul. 

13Onkee Saul okwe mu tumu po e mu ningi ondjayi yetanga lyeyuvi. David okwa 

wilike aantu ye molugodhi, 

14nokwa li e na elago mwaayihe mbyoka a ningi, oshoka Omuwa okwa li pamwe 

naye. 

15Saul okwa dhimbulula elago lyaDavid nokwa tameke oku mu tonda. 

16Ihe aantu ayehe muIsrael nomuJuda oya li ye hole David, oshoka okwa li omuwiliki 

omunelago. 

David ta hokana omwanakadhona gwaSaul 

17Nena Saul okwa ti kuDavid: “Onda hala ndi ku hokanithe nomumwandjekadhona 

omukuluntu Merab, ngele to longele ndje nuupenda miita yOmuwa.” (Saul okwa 

dhiladhila kutya Aafilisti otaye mu dhipaga, noita pumbwa oku shi ninga ye mwene.) 

18David okwa yamukula: “Ongame lye, nezimo lyandje oshike, ndi ninge oshitenya 

shuuwa?” 

19Ihe ethimbo sho lya thikana, Merab a hokanwe kuDavid, Saul okwe mu gandja po 

komulumentu gulwe edhina lye Adriel a za kuMehola. 

20Ihe Mikal yaSaul okwa li e hole David. Saul sho e shi uvu, okwe shi panda. 

21Okwa dhiladhila: “Ngele tandi gandja Mikal kuDavid, otandi ke mu yula, opo a ka 

dhipagwe kAafilisti.” Nena Saul okwa ti kuDavid ishewe: “Oto ningi oshitenya 

shandje.” 

22Okwa lombwele aambala ye, ya popye naDavid monguwi taa ti: “Omukwaniilwa 

okwe ku hokwa naambala ye oye ku hole, onkee ethimbo olyo opala kungoye 

okuhokana omwanakadhona.” 

23Sho ya lombwele David oohapu ndhika, okwa yamukula: “Okuninga oshitenya 

shomukwaniilwa osho esimano enene, unene tuu komuntu omuthigona ngangame.” 

24Aambala oya lombwele Saul shoka David a ti. 

25Saul okwe ya lombwele, ya lombwele David ya tye: “Omukwaniilwa ina hala 

iigonda yilwe yomufuko, uupa owala wokuulumentu wAafilisti ethele ya sa, a galulile 

aatondi ondjahi ye.” (Ondunge ndjika Saul okwe yi dhiladhila, a dhipagithe David 

kAafilisti.) 

26Aambala yaSaul oya tseyithile David shoka Saul a ti, naDavid okwa li a hokwa 

okuninga oshitenya shomukwaniilwa. Esiku lyu uthilwa ohango manga inaali thika, 

27David naantu ye oya yi e taa dhipaga Aafilisti omathele gaali. Okwa tete ko uupa 

wuulumentu nokwe u eta komukwaniilwa nokwe u mu yalulile, opo a ninge 

oshitenya. Onkee Saul okwa gandja omwanakadhona Mikal, a hokanwe kuDavid. 

28Saul okwa yelelwa kutya Omuwa okwa li e na David nosho wo kutya 

omwanakadhona Mikal oku mu hole. 

29Onkee okwa tila unene David nokwa ningi omutondi gwe mokukalamwenyo kwe 

akuhe. 

30Omatangakwiita gAafilisti oga li hage ya notaga kondjo, ihe molugodhi kehe David 

okwa li e na elago e vule aaniihako ayehe yalwe yaSaul. Onkee David okwa ningi 

omusimani unene. 

1 SAMUEL 19 

David ta tidhaganwa kuSaul 

1Saul okwa lombwele omwana Jonatan naambala ayehe kutya ye okwa dhiladhila 

okudhipaga David. Ihe shoka Jonatan okwa li e hole David, 

2okwa ti kuye: “Tate ota kambadhala oku ku dhipaga. Ano kala wa kotoka ngula 

yanakwasha ongulangula; holama meha lyomonguwi, u kale mo manga. 

3Otandi ka ya e te thikama putate melundu moka wa holama, notandi ke ku popya 

kutate. Ngele onda dhimbulula sha, otandi ya, ndi ku tseyithile.” 

4Jonatan okwa tanga David puSaul ta ti: “Tate, omupiya gwoye David ino mu ningila 

uuwinayi washa. Ina yona sha kungoye, ihe aluhe okwe ku longele nuudhiginini. 

5Okwa li a hupula omwenyo gwe, sho a dhipaga Goliat, Omuwa nokwa pe Israel 

esindano enene. Sho we shi mono, owa li wa nyanyukwa. Omolwashike ngashingeyi 

wa hala okuninga nayi omulumentu kee na ndjo noku mu dhipaga iipundjamenye 

yowala?” 

6Saul okwa li a tompwa koohapu dhaJonatan e ta gana medhina lyOmuwa kutya ye ita 

dhipaga David. 

7Konima Jonatan okwi ithana David e te mu hokololele ayihe. Okwe mu fala kuSaul, 

naDavid okwa yakula omukwaniilwa, ngaashi a li ha ningi shito. 

8Iita yAafilisti oya tukuluka ishewe. David okwe ya ponokele e te ya dhenge nayi e 

taa fadhuka po. 

9Esiku limwe ombepo ombwinayi ya tumwa kOmuwa, oya yi muSaul. Okwa li a 

kuutumba megumbo lye e na egonga peke, naDavid omo a li ta hiki okaharpa ke. 

10Saul okwa kambadhala okwaalela David kekuma negonga lye, ihe David okwe li 

yanda, negonga olya ndjikama mekuma. David okwa lupuka mo e ta yi ontuku. 

11Uusiku mbwiyaka Saul okwa tumu aalumentu yamwe, ya langele egumbo lyaDavid, 

opo ye mu dhipage, nge kwa shi. MukadhaDavid Mikal okwe mu londodha a ti: 

“Ngele ito fadhuka po uusiku wonena, ngula yanakwasha oto ka sa.” 

12Mikal okwe mu kulukithile pevi a piti mekende, David nokwa fadhuka po e ta yi 

ontuku. 

13Nena Mikal okwa kutha oshimenka shomegumbo e te shi langeke kombete. Okwa 

tula ewiiwili lyiifufu yiikombo komutse gwasho e te shi siikile nelwaakani. 

14Aantu yaSaul sho ye ya, yi ile David, Mikal okwe ya lombwele kutya ote ehama. 

15Ihe Saul okwe ya tumununa, ya ka tale David. Okwe ya lombwele a ti: “Mu 

humbateleni huka nontala ye, notandi ke mu dhipaga.” 

16Oya yi megumbo noya mono oshimenka shomegumbo shi li mombete shi na 

ewiiwili lyiifufu yiikombo komutse gwasho. 

17Saul okwa pula Mikal: “Omolwashike wa kotokele ndje ngeyi nowa pitika 

omutondi gwandje, a ye ontuku?” Mikal okwa yamukula a ti: “Okwa tile kutya ota 

dhipaga ndje, ngele itandi mu kwatha, a ye ontuku.” 

18David okwa hupu e ta yi kuSamuel kuRama e te mu hokololele ayihe e yi ningilwa 

kuSaul. Nena yo naSamuel oya yi kongulu yaahunganeki noya kala nkoka. 

19Saul sho a hokololelwa kutya David oku li pongulu yaahunganeki muRama, 

20okwa tumu ko aatumwa, ye mu kwate. Oya mono ongundu yaahunganeki taa 

kakuka ye li nomuwiliki gwawo Samuel. Nena ombepo yaKalunga oye ya maatumwa 

yaSaul, nayo wo oya tameke okukakuka. 

21Saul sho e shi uvu, okwa tumu aatumwa yalwe, ihe nayo wo oya tameke okukakuka. 

Okwa tumununa ko aatumwa olutitatu, nayo wo oya ningi ngashikwawo. 

22Nena okwi ikwatele ko ye mwene, a ye kuRama. Sho e ya pomuthima omunene 

muSeku, okwa pula Samuel naDavid mpoka ye li, nokwa lombwelwa kutya omongulu 

yaahunganeki muRama. 

23Sho a li mondjila ta yi ko, ombepo yaKalunga oye ya wo muye nokwa kakuka 

ondjila ayihe sigo okongulu yaahunganeki. 

24Okwi ihula oonguwo dhe nokwa kakuka koshipala shaSamuel nokwa lala e li 

omudhuu omutenya nuusiku auhe. (Mpaka okwa zi omukalo gwokupula: “NaSaul wo 

okwa ningi omuhunganeki?”) 

1 SAMUEL 20 

Jonatan ta kwatha David 

1Nena David okwa zi mongulu yaahunganeki muRama e ta yi ontuku kuJonatan e te 

mu pula ta ti: “Onda ningi ano shike? Onda yono ngiini? Oshike sha puka nda ningi 

puho, sho a hala okudhipaga ndje?” 

2Jonatan okwa yamukula a ti: “Aawe, ito si. Tate oha lombwele ndje ashihe shoka ta 

ningi, oshinene nenge oshishona. Ite shi holeke ndje nokuli, ngele a hala oku ku 

dhipaga. Aawe, ite shi ningi.” 

3Ihe David okwa yamukula a ti: “Ho oku shi shi nawa kutya ou hole ndje. Onkee 

okwa tokola, kee shi ku tseyithile, oshoka otashi ku ehameke unene. Otandi ku ganene 

koshipala shOmuwa omunamwenyo kutya ondi na ko owala onkatu yimwe, ndi se.” 

4Jonatan okwa ti: “Otandi ka ninga shaa shoka wa hala.” 

5David okwa yamukula: “Ngula oku na oshituthi shomwedhi omupe, notandi 

tegelelwa, ndi lye pamwe nomukwaniilwa. Ihe ngele oshe ku opalela, otandi ka 

holama melundu sigo ongulohi yahela. 

6Ngele ho ta dhimbulula kutya kandi po poshitaafula, mu lombwela kutya owa pitika 

ndje, ndi matukile kuBetlehem, oshoka pethimbo ndika ezimo lyetu alihe ohali yamba 

ondjambo yokomumvo. 

7Ngele ta ti: ‘Onawa,’ nena kandi na mbudhi; ihe ngele ota geye, oto tseya kutya 

okwa tokola, a yone ndje po. 

8Omolwehangano lyetu lyuukuume sila ndje ohenda. Ihe ngele ondi na ondjo, dhipaga 

ndje ngoye mwene! Ino fala ndje kuho, a dhipage ndje!” 

9Jonatan okwa yamukula a ti: “Ino shi dhiladhila nokuli. Ando tandi dhimbulula kutya 

tate okwa hala oku ku yona po, ando otandi shi ku lombwele. Osho oshili.” 

10Nena David okwa pula a ti: “Olye ta ka tseyithila ndje, ngele ho ta yamukula 

nongeyo?” 

11Jonatan okwa yamukula: “Tu ye kelundu.” Oyo noya yi. 

12Jonatan okwa ti kuDavid: “Omuwa Kalunga kaIsrael na ninge onzapo yetu. Ngula 

nahela pethimbo ngaandika otandi ka pula tate. Ngele oku na ohenda nangoye, otandi 

ku tumine elaka. 

13Ngele ota dhiladhila oku ku yona po, Omuwa na dhipage ndje, ngele itandi shi ku 

tseyithile, opo u ye ontuku. Omuwa na kale nangoye, ngaashi a li natate! 

14Nongele te kala ndi na omwenyo, kwatha ndje, u dhiginine euvaneko lyoye nou 

inekele ndje; ihe ngele te si, 

15sila ohenda oluvalo lwandje ndoka talu ka kala ko. Uuna Omuwa a adhika a mana 

po aatondi yoye ayehe, 

16ehangano lyetu nali kale inaali teka po. Ngele tali teka po, Omuwa ote ke ku geela.” 

17Lumwe natango Jonatan oku uvathanitha David kutya oku mu hole, oshoka Jonatan 

okwa li e hole unene David, ngaashi i ihole mwene. 

18Nena Jonatan okwa ti kuye: “Oshoka ngula oku na oshituthi shomwedhi omupe, 

okwaahakalapo kwoye poshililo otaku ka dhimbululwa. 

19Hela okwaahakalapo kwoye otaku ka dhimbululwa ishewe noonkondo; onkee ano 

inda kehala nkoka wa ka holamene nale e to holama konima yondumba yomamanya. 

20Otandi ka umba iikuti itatu lwaankoka nda fa tandi umbu oshoodhekwa. 

21Nena otandi ka lombwela omupiya gwandje, a ye, e ke yi toole. Nongele tandi mu 

lombwele te ti: ‘Tala, iikuti oyi li kombinga ndjika yoye; yi toola,’ otashi ti kutya ku 

na mbudhi noto vulu okuhololoka mo. Otandi ku ganene koshipala shaKalunga 

omunamwenyo kutya ito kala nando moshiponga. 

22Ihe ngele otandi mu lombwele te ti: ‘Iikuti oyi li kombinga ndjiyaka yoye,’ nena 

inda, oshoka Omuwa okwe ku laleke, u ye. 

23Omuwa ne tu kwathe, tu dhiginine ehangano lyetu sigo aluhe.” 

24Onkee David okwa holama melundu. Moshituthi shomwedhi omupe omukwaniilwa 

Saul okwe ya koshililo 

25e ta kuutumba pehala lye lyoshito lwopekuma. Abner okwa li a kuutumba ontega 

naye, naJonatan okwa kuutumba e mu taalela. Eha lyaDavid olya li owala, 

26ihe Saul ina tya sha esiku ndyoka, oshoka okwa dhiladhila: “Ngiika oku na po sha, 

noku li po ino opala pamisindilo.” 

27Esiku lya landula oshituthi shomwedhi omupe ehala lyaDavid olya li natango 

owala, naSaul okwa pula Jonatan: “Omolwashike ano David inee ya koshililo ohela 

ndele nonena?” 

28Jonatan okwa yamukula: “Okwi indile ndje epitikilo okuya kuBetlehem. 

29Okwa ti: ‘Nandi ye, oshoka ezimo lyetu otali dhana oshituthi shoondjambo 

moshilando, nomumwameme okwa lombwele ndje, ndi kale po. Onkee ano ngoye 

ngele okuume kandje, pitika ndje, ndi ka talele po aakwetu.’ Omolwashoka inee ya 

koshililo.” 

30Saul okwa geele Jonatan nokwa ti kuye: “Muna gwomudhimbwe ngoye! Nena ondi 

shi shi kutya ngoye owa panga uukuume naDavid nowi iyetele ohoni ngoye mwene 

nanyoko. 

31Ku shi shi nani kutya manga David e na omwenyo, ito ka ninga omukwaniilwa 

gwoshilongo shino? Ngashingeyi inda, u ke mu tale, e ye huka, oshoka oku na 

okusa!” 

32Jonatan okwa yamukula: “Omolwashike ano e na okusa? Okwa ningi shike ano?” 

33Nena Saul oku umpile Jonatan negonga, e mu dhipage, naJonatan okwa dhimbulula 

kutya he okwa mana mo shili, a dhipage David. 

34Jonatan okwa yambuka po a zi poshitaafula a thita po kondjahi noina lya sha esiku 

ndyoka etiyali lyoshituthi shomwedhi omupe. Okwa li e ehamenwa shili David, 

oshoka Saul okwe mu sitha ohoni. 

35Ongula ya landula Jonatan okwa yi komalundu, a ka tsakaneke David, ngaashi yu 

uvathana. Okwa yi ko nokamati 

36nokwa ti kuko: “Matuka, u ka toole iikuti mbyoka tandi ka umba.” Omumati okwa 

matuka, naJonatan oku umbu oshikuti komeho ge. 

37Omumati sho a thiki peha mpoka oshikuti sha ndjakele, Jonatan okwe mu igidha ta 

ti: “Oshikuti oshi li komeho! 

38Ino thikama mpoka! Endelela!” Omumati okwa toola oshikuti nokwe ya kumwene 

gwe 

39ye ina tseya shoka tashi ti; Jonatan naDavid oyo ayeke ya li ye shi tseya. 

40Jonatan okwa gandja omatati ge komumati nokwe mu lombwele, e ga fale 

koshilando. 

41Omumati sho a yi, David okwa hololoka mo a zi konima yondumba yomamanya. 

Okwa tsu oongolo nokwa sizimike oshipala she pevi lutatu. Ayehe yaali oya li taa lili, 

sho taa thipathana komilungu; oluhodhi lwaDavid olwa li olunene lu vule lwaJonatan. 

42Nena Jonatan okwa ti kuDavid: “Kalunga na kale nangoye. Omuwa oye onzapo 

nokutya tse nangoye, osho wo oluvalo lwoye naandoka lwandje otalu ka dhiginina 

euvaneko ndyoka eyapuki twe li uvanekelathana.” Nena David okwa yi, naJonatan 

okwa shuna koshilando. 

1 SAMUEL 21 

David ta yi Saul ontuku 

1David okwa yi komuyambi Ahimelek muNob. Ahimelek okwe ya oku mu tsakaneka 

ta kakama e ta pula: “Omolwashike we ya ongoye awike; ku li nando onomuntu?” 

2David okwa yamukula: “Ondi li miilonga yambala. Omukwaniilwa okwa lombwele 

ndje, ndaa tseyithile nando olye shoka a tumine ndje. Naantu yandje onde ya 

lombwele, ya tsakaneke ndje peha lyontumba. 

3Ou na po sha shokulya? Pe ndje iikwiila itano nenge sha shilwe shoka u na.” 

4Omuyambi okwa ti: “Kandi na iikwiila yilwe, oombika iiyapuki ayike; oto vulu oku 

yi taamba, ngele aantu yoye opwa piti elala inaa gumathana naakiintu.” 

5David okwa yamukula: “Aawe, inaye shi ninga. Aantu yandje ohaa idhiginine yo 

yene, ya kale aayogoki pamisindilo, shampa tatu yi kolweendo; unene tuu 

ngashingeyi, sho tu li molweendo nduka lwa sheywa!” 

6Omuyambi okwa pe David iikwiila iiyapuki; okwa li kee na iikwiila yilwe, oombika 

ayike ya adhika ya kuthwa po koshitaafula oshiyapuki, sho ya pingenithwa niikwiila 

iipe. 

7(Omukuluntu gwaasita yaSaul, Omuedomi Doeg, oko a li nkoka esiku ndyoka, 

oshoka okwa li e na okugwanitha oshinakugwanithwa she shelongelokalunga.) 

8David okwa ti kuAhimelek: “Ou na po egonga nenge egongamwele to vulu oku li pa 

ndje? Omalombwelo gomukwaniilwa oge endelelitha ndje unene, onkee inandi kutha 

egonga lyandje nenge uutati washa.” 

9Ahimelek okwa yamukula: “Ondi na po egongamwele lyOmufilisti Goliat, ngoka wa 

dhipagele mesilu lyaEla; oli li konima yomapepenguwo lya gonyenwa melapi. Ngele 

owe li hala, li kutha po, oshoka olyo alike li li mpaka.” David okwa ti: “Li pa ndje. 

Kaku na egongamwele lilwe li vule ndi.” 

10Osho ngeyi David a yi Saul ontuku nokwa yi komukwaniilwa Akish gwokuGat. 

11Aambala yaAkish oya ti komukwaniilwa gwawo: “Nguka ndishi oDavid, 

omukwaniilwa gwoshilongo she? Oye omulumentu ngoka a ligolelwa kaakiintu taa 

tembula yo taa ti: ‘Saul okwa dhipaga eyuvi, ihe David omayuvi omulongo.’ ” 

12Oohapu dhawo odha halutha David unene, nokwa tila omukwaniilwa Akish 

noonkondo. 

13Onkee okwi ifethitha omuyanankwengu montaneho yawo nokwa pwidhuka, sho ya 

kambadhala oku mu thiminika. Okwa li ta nyolagula komiyelo dhoshilando nokwa 

ziyithile omayeye moombenzi dhe. 

14Onkee Akish okwa ti kaambala ye: “Taleni! Omulumentu omupwidhi! Omwe mu 

etele shike kungame? 

15Kandi na ano aapwidhi ya gwana? Omolwashike mwe eta ishewe gumwe, a 

piyaganeke ndje niikungunika ye megumbo lyandje?” 

1 SAMUEL 22 

Aayambi taa dhipagwa 

1David okwa zi moshilando Gat e ta yi ontuku popepi noshilando Adullam. 

Aamwayina naantu yalwe yezimo lye sho ye shi uvu, oye ya kuye. 

2KuDavid okwe ya aantu aathiminikwa, aanangunga naayemati, aalumentu konyala 

omathele gane, nokwa ningi omuwiliki gwawo. 

3David okwa zi nkoka nokwa yi kuMispa muMoab e ta ti komukwaniilwa gwaMoab: 

“Kwatha ndje, ndi ithane tate nameme, ye ye ya kale nangoye, sigo te mono shoka 

Kalunga ta ningile ndje.” 

4David okwa fala aakuluntu ye komukwaniilwa gwaMoab, oyo noya kala nkoka 

ethimbo alihe David a li a holama mekololo. 

5Nena omuhunganeki Gad okwe ya kuDavid e ta ti: “Ino kala mpaka; inda kevi 

lyaJuda.” David nokwa zi nkoka e ta yi kokuti kwaHeret. 

6Esiku limwe Saul okwa li muGibea a kuutumba komulondo momuti omutamarisk e 

na egonga lye peke. Aambala ye ayehe oya thikama ye mu kunduka. Okwa li a 

lombwelwa kutya David naantu ye oya monika. 

7Saul okwa ti kaambala ye: “Pulakeneni, ne Aabenjamin! Otamu dhiladhila tuu kutya 

David ota ka gandja kune amuhe omapya niitsambe yomiviinu note mu ningi 

aaniihako yetangakwiita lye? 

8Kape na nando ogumwe gwomune a lombwela ndje kutya omumwandje okwa 

hangana naDavid. Kape na nando oongoka e na nangame nenge a lombwele ndje 

kutya David, gumwe gwomaantu yandje, oku li po ta kongo ompito yokudhipaga 

ndje, nomumwandje ote mu tsu omukumo!” 

9Doeg okwa li a thikama pamwe naaniihako yaSaul nokwa ti: “Onda mwene David, 

sho a yile kuAhimelek yaAhitub muNob. 

10Ahimelek okwa pula Omuwa kutya David oku na okuninga shike, nokwe mu pe 

iikulya negongamwele lyOmufilisti Goliat.” 

11Omukwaniilwa Saul okwa tumu omuyambi Ahimelek, a ka talwe nezimo lye alihe 

lyaamboka ya li aayambi muNob, noye ya kuye. 

12Saul okwa ti kuAhimelek: “Ahimelek, pulakena!” Okwa yamukula: “Eewa, 

tatekulu.” 

13Saul okwe mu pula: “Omolwashike ne naDavid mwa ninga ndje iineya? 

Omolwashike we mu pe iikulya negongamwele e to mu pulile omayele kuKalunga? 

Ngashingeyi okwa pilukila ndje nota kongo ompito okudhipaga ndje.” 

14Ahimelek okwa yamukula: “David omwiinekelwalela maambala yoye. Oye 

oshitenya shoye nondjayi yetanga yoku ku tonatela nokwa simanekwa unene kushaa 

ngoka gwomuuwa. 

15Eeno, onda pula ehalo lyaKalunga molwe, nohasho shotango nda ningi. Ngele 

iineya kungoye, Nkeyama, ino pa ndje uusama nenge gulwe mezimo lyandje. Inandi 

tseya nando osha miinima ya tya ngaaka.” 

16Omukwaniilwa okwa ti: “Ahimelek, ou na okusa nezimo lyoye alihe.” 

17Nena okwa ti kaatonateli mboka ya li ya thikama puye: “Dhipageni aayambi 

yOmuwa! Oya hangana naDavid noinaa lombwela ndje kutya a yi ontuku, nando oye 

shi shi nale nokuli.” Ihe aatonateli oya tindi okudhipaga aayambi yOmuwa. 

18Opo mpoka Saul okwa ti kuDoeg: “Ya dhipaga!” Doeg okwe ya dhipaga ayehe. 

Esiku ndyoka okwa dhipaga aayambi omilongo hetatu nayatano, mboka haa zala 

omapepenguwo. 

19MuNob, oshilando shaayambi, Saul okwa dhipagitha aakalimo ayehe: aalumentu 

naakiintu, aanona nuuhanona, osho wo iimuna, uusino noonzi — ayihe oya dhipagwa. 

20Ihe Abiatar, gumwe gwomaana yaAhimelek, okwa yi ontuku kuDavid. 

21Okwe mu hokololele, nkene Saul a dhipaga aayambi yOmuwa. 

22David okwa ti kuye: “Sho nda mono Doeg mpeyaka esiku ndiyaka, onda li nda 

tseya nokuli kutya ote ke shi lombwela Saul. Onkee ongame nde eta omupya gweso 

kezimo lyeni alihe. 

23Kala pungame, ino tila. Saul okwa hala, e tu dhipage atuhe tse nangoye, ihe 

pungame oto kala waa na nando ombudhi.” 

1 SAMUEL 23 

David ta hupitha oshilando Keila 

1David okwa kundana kutya Aafilisti otaa matukile oshilando Keila e taa yaka po iilya 

pomalupale. 

2Oye okwa pula Omuwa: “Nandi ye, ndi ka matukile Aafilisti?” Omuwa okwa 

yamukula: “Eeno, ya ponokela, u hupithe Keila.” 

3Ihe aantu yaDavid oya ti kuye: “Otu na uumbanda wa gwana muka muJuda; otau ka 

geya unene, ngele tatu yi kuKeila, tu ponokele Aafilisti.” 

4David okwa pululula Omuwa, Omuwa nokwa ti kuye: “Ka ponokele Keila, oshoka 

otandi ke ku pa esindano okusinda Aafilisti.” 

5Okuza mpoka David naantu ye oya yi kuKeila e taa ponokele Aafilisti. Oya dhipaga 

oyendji yomuyo e taa kwata po iimuna yawo. Osho David a mangulula Aakeila 

miikaha yAafilisti. 

6Abiatar yaAhimelek sho i iyaka po nokwa yi kuDavid kuKeila, okwa faalele ko 

omapepenguwo. 

7Saul okwa lombwelwa kutya David okwa yi kuKeila, nokwa ti: “Kalunga okwe mu 

gandja miikaha yandje. David okwi itegele omwigo ye mwene mokuya moshilando 

shi na omiyelo dha kola.” 

8Onkee Saul okwa hiyile omatanga ge kiita, opo ga katukile Keila onkatu 

nokukondekela mo David naantu ye. 

9David sho u uvu kutya Saul okwa dhiladhila oku mu ponokela, okwa ti komuyambi 

Abiatar: “Eta omapepenguwo huka.” 

10Nena David okwa ti: “Omuwa Kalunga kaIsrael, ondu uvu kutya Saul ota dhiladhila 

okuya kuKeila, e shi hanagule po molwandje, omuntu gwoye. 

11Aakeila otaa ka gandja ndje miikaha yaSaul? Saul ote ya shili, ngaashi ndu uvu? 

Omuwa, Kalunga kaIsrael, otandi ku galikana, u yamukule ndje.” Omuwa okwa 

yamukula: “Saul ote ke ya.” 

12David okwa pula ishewe: “Aakeila otaa ka gandja aantu yandje nangame mwene 

kuSaul?” Omuwa okwa yamukula a ti: “Eeno, otaye ke shi ninga.” 

13Nena David naantu ye — konyala omathele gahamano ayehe kumwe — oya zi 

muKeila polumwe noya yi. Saul sho u uvu kutya David i iyaka ko kuKeila, okwe etha 

omadhiladhilo ge. 

David moshilongo shokoondundu 

14David okwa kala a holama moshilongo shokoondundu, mombuga popepi naSif. 

Saul okwa li ta kambadhala aluhe, e mu mone, ihe Kalunga ina gandja David miikaha 

ye. 

15David okwe shi mono mo kutya Saul ota kongo oku mu dhipaga. David okwa li 

muHoresh, mombuga popepi naSif. 

16Jonatan okwa yi kuye e te mu tsu omukumo noku mu yelithila egameno lyaKalunga 

17ta ti kuye: “lno tila. Tate Saul ita vulu oku ku ninga sha. Ota tseya nawa kutya 

ngoye oto ka ninga omukwaniilwa gwaIsrael nangame ote kala elenga lyoye 

lyotango.” 

18Ayehe yaali yu uvanene euvaneko eyapuki lyuukuume. David a kala muHoresh, 

naJonatan okwa shuna kegumbo. 

19Aantu yamwe ya za kuSif, oya yi kuSaul kuGibea e taa ti: “David okwa holama 

moshilongo shetu muHoresh kondundu Hakila muumbugantu wombuga yaJudea. 

20Nkeyama, otwa tseya kutya owa hala unene oku mu kwata; onkee ila koshilongo 

shetu, otatu ke shi sila oshimpwiyu, opo u mu kwate.” 

21Saul okwa yamukula a ti: “Kalunga ne mu yambekele iilonga ya tya ngaaka tamu yi 

ningile ndje! 

22Indeni, mu shi konakone nawa, mu tale mpoka oshinkoti she tashi monika naangoka 

e mu mona, oshoka onda lombwelwa kutya okwa lungundja. 

23Moneni naanaa omahala mpoka a holama, ne mu etele ndje elaka lyu ukilila. Nena 

otandi ka ya nane. Ngele omo e li mombinga ndjoka, otandi ke mu shilila, nando nee 

ne konge evi alihe lyaJuda.” 

24Mbaka oya shuna kuSif ya tetekela Saul. David naantu ye oya li mombuga yaMaon 

molusilu luuwike muumbugantu wombuga yaJudea. 

25Saul naantu ye oya ka konga David, ihe ye okwe shi kundana e ta yi kondundu 

yomamanya mombuga yaMaon e ta kala nkoka. Saul sho e shi uvu, okwa landula 

David. 

26Saul naantu ye oya li handiyaka yondundu, manga David naantu ye ye li handika 

yondundu. Oya li taa endelele okuya ontuku Saul naantu ye ngoka e ya hokele, 

konyala e ya kwate. 

27Ohaluka elaka lye ya kuSaul tali ti: “Galuka mbala! Aafilisti oya matukila 

oshilongo!” 

28Osho ngaaka Saul e etha okulandula David nokwa shuna, a ka kondjithe Aafilisti. 

Epandja ndyoka olyi ithanwa ihe “Emanya lyetopoko”. 

29David okwa yi e tu uka kombinga yaEngedi, nkoka a kala a holama. 

1 SAMUEL 24 

David ta hupitha omwenyo gwaSaul 

1Saul sho a galuka kolugodhi okukondjitha Aafilisti, okwa li a lombwelwa kutya 

David oku li mombuga popepi naEngedi. 

2Saul okwa kutha aakwiita aapyokoki yomuIsrael omayuvi gatatu nokwa yi, a ka 

konge David naantu ye kuuzilo wOmamanya goomenye. 

3Okwe ya kekololo popepi niigunda yoonzi pondjila nokwa hiti mo, a ka hundame. 

Nani kosindo yekololo ndyoka oko kwa li kwa holama David naantu ye. 

4Oya ti kuye: “Opo mpoka ihe! Omuwa okwe ku lombwele kutya ota tula omutondi 

gwoye miikaha yoye noto vulu oku mu ninga shoka wa hala nena.” David okwa 

nyootoka ta yi kuSaul e ta tete okalapi monguwo ye, manga Saul kee shi po sha. 

5Ihe opo tuu mpoka eiyuvo lyaDavid olye mu tamaneke 

6nokwa ti kaantu ye: “Omuwa na gamene ndje, ndaa ningile mwene gwandje 

uuwinayi washa; oye tuu ngoka Omuwa e mu hogolola omukwaniilwa!” 

7Osho ngeyi David a tompo aantu ye, yaa ponokele Saul. Saul okwa thikama po, a zi 

mekololo e ta tsikile ondjila ye. 

8Nena David okwa piti mo e mu landula e te mu igidha ta ti: “Nkeyama!” Saul sho a 

punguluka, David okwa nyongameke omutse gwe pevi te mu simaneke 

9e ta ti: “Omolwashike to pulakene aantu mboka taa ti kutya otandi kambadhala oku 

ku dhipaga? 

10Oto vulu oku shi imonena ko kutya mekololo Omuwa opo a li e ku gandja miikaha 

yandje. Aantu yandje yamwe oya lombwele ndje, ndi ku dhipage, ihe onde ku sile 

ohenda. Onda dhiladhila kutya itandi ku ehameke nando okashona, oshoka ngoye owa 

hogololwa kOmuwa, u ninge omukwaniilwa. 

11Tate, tala utale okalapi nkaka komonguwo yoye ndi ka na. Onda li te vulu oku ku 

dhipaga, ihe onda tete ko ashike okalapi nkaka. Ku wete kutya inandi dhiladhila 

okutsa ondumbo nangoye nenge oku ku dhipaga? Ongoye to kongo ndje, u dhipage 

ndje, nando inandi yona sha kungoye. 

12Omuwa na tokole kutya olye gwomutse a puka. Omuwa ne ku geelele iilonga yoye 

yokukondjitha ndje, oshoka ngaye itandi ke ku ningila uuwinayi nando owasha. 

13Owa tseya aakulu yonale taa ti: ‘Uuwinayi ohau ningwa ashike kaantu aawinayi.’ 

Ano ngame itandi ku dhipaga nando. 

14Omukwaniilwa gwaIsrael ota kambadhala okudhipaga shike? Ota tidha shike? 

Ombwa ya sa, ona yowala! 

15Omuwa ota ka tokola e tu utha kutya olye gwomutse a puka. Oye na tale nawa 

oshinima shandje, na popile ndje nokuhupitha ndje miikaha yoye.” 

16David sho a mana okupopya, Saul okwa ti: “Ongoye lela shili mumwandje David?” 

Oye nokwa tameke okulila. 

17Nena okwa ti kuDavid: “Ou li mondjila, ngame onda puka. Owa ningi ndje nawa, 

manga nde ku dhiladhilile uuwinayi. 

18Nena ndjika owa hololele ndje uuwanawa, oshoka ino dhipaga ndje, nando Omuwa 

okwa gandja ndje miikaha yoye. 

19Oshoka omuntu ngele ti itsu omutondi gwe, ihe mu hunutha we ngaaka. Omuwa ne 

ku yambekele uuwanawa mboka wa ningile ndje nena. 

20Ngashingeyi ondi shi shi nawa kutya oto ka ninga omukwaniilwa gwaIsrael, 

nuukwaniilwa mboka otau ka kalelela melelo lyoye. 

21Ihe uvanekela ndje medhina lyOmuwa kutya oto ka hupitha oluvalo lwandje, opo 

edhina lyandje nedha lyezimo lyandje lyaa dhimbiwe po thiluthilu.” 

22David oku uvaneke kutya ote ke shi ninga. Nena Saul okwa shuna kegumbo, ndele 

David naantu ye oya shuna koshiholameno shawo. 

1 SAMUEL 25 

Eso lyaSamuel 

1Samuel okwa si, nAaisrael ayehe oya gongala e taa lili oosa dhe. Nena oye mu 

fumvike pegumbo lye muRama. 

David naAbigal 

Konima yaambika David okwa yi kombuga yaParan. 

2-3Oko kwa li ku na omulumentu gwomoludhi lwaKaleb edhina lye Nabal. Okwa za 

moshilando Maon nokwa li e na ohambo ye popepi noshilando Karmel. Okwa li 

omuyambalela a likola oonzi omayuvi gatatu niikombo eyuvi limwe. Omukadhi 

Abigal okwa li omwaanawa nomunandunge, ihe Nabal okwa li inaa pwa nawa, 

nomugeyentu. Nabal okwa li ta kulula oonzi dhe muKarmel, 

4naDavid mombuga okwe shi uvu. 

5Onkee okwa tumu aagundjuka omulongo nokwe ya lombwele, ya ye kuNabal 

kuKarmel noye mu kundile po 

6ya tye: “Kuume koye David te ku kundile po, te ku halele uuwanawa ngoye mwene, 

aangandjeni naayihe u yi na. 

7Oye okwa kundana kutya oto kulula oonzi dhoye nokwa hala, u tseye kutya aasita 

yoye oya kala natse inaatu ya hinda. Iinima yawo inayi yakwa po ethimbo alihe ya 

kala puKarmel. 

8Ya pula ashike, notaye ke ku lombwela. Otwe ya koshituthi, naDavid okwi indile, u 

tu taambe nombili. Tu kwatha ano, u tu pe shoka to vulu oku tu pa tse aapiya yoye 

nakuume koye David.” 

9Aantu yaDavid oya gandja elaka ndika kuNabal medhina lyaDavid. Nena oya 

tegelele nkoka. 

10Ihe Nabal okwa pula ta ti: “David? Oye lye? Inandi mu uva nale! Oshilongo oshu 

udha ngashingeyi embulukuto lyaapika! 

11Itandi ka kutha nando oshikwiila nomeya niimuna mbyoka nda tselele aakululi 

yandje, ngaye ndi yi pe aantu kaandi shi ho ya za!” 

12Aantu yaDavid oya galukile kuye noye mu hokololele shoka Nabal a ti. 

13Nena David okwe ya lombwele a ti: “Itapakanekeni omagongamwele geni!” Oye shi 

ningi, aalumentu konyala omathele gane oya yi pamwe naDavid, ihe aalumentu 

omathele gaali oya kala piinima montanda. 

14Omupiya gumwe gwomaapiya yaNabal okwa ti kuAbigal: “Owa uva ngaa kutya 

David okwa tumu aatumwa ya zi mombuga ye na omakundo gamwene gwetu, ihe 

okwa vavauka nayo? 

15Aantu yaDavid oya li ya gama kutse. Inaye tu imba sha, nethimbo alihe twa li nayo 

momakuti, iinima yetu inayi yakwa po. 

16Oye tu popile omutenya nuusiku. Ethimbo alihe otwa kala nayo tatu litha iimuna 

yetu. 

17Shi tala nawa, meme, u tokole shoka tashi ningwa. Otashi vulika, shi etele mwene 

gwetu omupya omwiinayi negumbo lye alihe. Oye omunanyati ihaa pulakene 

omuntu.” 

18Abigal okwa kutha nziya iikwiila omathele gaali, oombago ndatu dhu udha 

omaviinu noonzi ntano dha yothwa, oontungwa ntano dhiilya ya kangwa, omahila 

gomandjembele ethele nomakaka goondhiye omathele gaali, e te yi kutile kuusino. 

19Nena okwa ti kaapiya: “Tetekeleni, manga tandi mu landula.” Ihe komulume ina tya 

ko sha. 

20Okwa li a kayila okasino ke nokwa kulukile mesilu lyondundu, nohaluka okwa 

tsakaneke David naantu ye taa ziilile komeho ge. 

21David okwa li ta dhiladhila: “Akwetu, ondi ihepeke owala okugamena eliko 

lyomulumentu nguka mombuga. Kape na nando oshinima she sha yakwa po, ndele 

nena ota galulile ndje uuwinayi molwekwatho lyandje oku mu kwatha. 

22Kalunga na dhenge ndje, ndi se, ngele ite kala nda dhipaga aalumentu mbeyaka 

ayehe, manga inaaku sha!” 

23Abigal sho a mono David, okwa londoloka mbala e ti ihata pevi 

24poompadhi dhaDavid e ta ti kuye: “Tatekulu, pulakena ndje! Ondi na uusama, sho te 

popi nangoye. 

25Kwatha ndje, waa pulakene oohapu dhaNabal, oye egoya, ngaashi naanaa edhina 

lye tali ti. Kanda li po, aatumwa yoye sho yi ile ko. 

26Omuwa oye e ku gamene kokugalulila aatondi yoye ondjahi noku ya dhipaga. 

Ngashingeyi otandi ku ganene Omuwa omunamwenyo kutya aatondi yoye naayehe 

mboka ya li ya hala oku ku dhipaga, otaa ka geelwa ya fa Nabal. 

27Tatekulu, kwatha ndje, u taambe omulongelo nguka nde ku etele e to gu pe aantu 

yoye. 

28Tatekulu, dhima po oondjo dhandje mukehe shoka nda ningi. Omuwa ote ke ku 

ninga omukwaniilwa, noluvalo lwoye wo, oshoka oto kondjo olugodhi lwe noto ka 

ninga uusama washa, manga u na omwenyo. 

29Ngele ope na ngoka te ku matukile nota kambadhala oku ku dhipaga, Omuwa 

Kalunga koye ote ke ku gamena, ngaashi omuntu ta langele eliko li na ondilo. Aatondi 

yoye ote ya dhogele kokule, ngaashi omuntu tu umbu omamanya noshuumbitho. 

30Shampa Omuwa a tsakanitha iinima mbyoka ayihe iiwanawa e yi ku uvanekele 

nokwe ku ningi omukwaniilwa, 

31nena ito ka sa nando oluhodhi nenge u lile, tatekulu, molwasho wa dhipaga pwaa na 

etompelo lyasha nenge wa galulile aatondi yoye ondjahi. Nuuna nee Omuwa te ke ku 

yambeka, tatekulu, ino dhimbwa ndje.” 

32David okwa ti kuye: “Omuwa Kalunga kaIsrael na hambelelwe, sho e ku tumu, u 

tsakaneke ndje! 

33Kalunga na hambelelwe molwoondunge dhoye oombwanawa nomolwashoka wa 

ningi nena ndjika okugamena ndje kiihuna yedhipago nokugalulila aatondi yandje 

ondjo yawo. 

34Omuwa okwa gamene ndje ndaa ku alule. Ihe ote gana kuKalunga kaIsrael 

omunamwenyo kutya ando owa li inoo endelela u tsakaneke ndje, ando ongula 

pokupita kwetango aantu ayehe yaNabal oya adhika ya sa.” 

35Nena David okwa taamba shoka Abigal e mu etele nokwa ti kuye: “Shuna kegumbo 

nombili. Otandi ka ninga shoka wa hala.” 

36Abigal okwa shuna kuNabal, ngoka a li pegumbo e li metifa lyoshituthi 

ongomukwaniilwa. Okwa li a kolwa nomuutoye wa pwila po, onkee Abigajil ine mu 

hokololela sha, sigo taku shi ongula. 

37Nena sho a kololokwa, okwe mu hokololele ayihe. Okwa si onkumamuthika e ta 

kambuka. 

38Konima yomasiku omulongo Omuwa okwa dhenge Nabal e ta si. 

39David sho a kundana kutya Nabal a si, okwa ti: “Omuwa na hambelelwe! Okwa 

geele Nabal molwokuvavauka nangame nokwa gamene ndje omuntu gwe kokulonga 

iihuna. Omuwa okwa geelele Nabal uuwinayi we.” Nena David okwe endele Abigal, a 

ninge omukadhi. 

40Aamati yaDavid oya yi kuye kuKarmel e taa ti kuye: “David okwe tu tumu, tu ku 

ile, u ka ninge omukadhi.” 

41Abigal okwi inyongamene pevi e ta ti: “Ngame omuntu gwe, ndi ilongekidhila 

okuyoga oompadhi dhaapiya ye.” 

42Okwa yambuka nziya e ta kayile okasino ke. Okwa thindikilwa kaadhike ye yatano 

a yi naantu yaDavid e ta ningi omukadhi. 

43David okwa li a hokana wo Ahinoam a za kuJesreel, ngashingeyi ayehe yaali oya 

ningi aakadhi. 

44Ihe Saul okwa adhika a gandja omwana Mikal, ngoka a li mukadhaDavid, kuPalti 

yaLajish, ngoka a za momukunda Gallim. 

1 SAMUEL 26 

David ta hupitha ishewe omwenyo gwaSaul 

1Aantu yamwe oya zi muSif ye ya kuSaul muGibea noye mu lombwele kutya David 

okwa holama mondundu Hakila koongamba dhombuga yaJudea. 

2Saul okwa yi kombuga yaSif e na aakwiita Aaisraeli ya dheuka omayuvi gatatu, a ka 

konge David. 

3Okwa yungu ontanda pondjila yu uka kondundu Hakila. David okwa li natango 

mombuga. Sho a kundana kutya Saul okwe ya oku mu konga, 

4okwa tumu oondaadhi nodha koneke kutya Saul oko e li. 

5Nena David okwa yi ko wo nokwa koneke ehala mpoka Saul naAbner yaNer, 

ondjayi yiita yaSaul, ya kothela. Saul okwa lala meni lyontanda, naantu ye oye mu 

kunduka. 

6Nena David okwa pula Omuheti Ahimelek naAbisai, mumwayina gwaJoab (yina 

yawo oZeruia) ta ti: “Oguni gwomune yaali te ya, tu ye naye kontanda yaSaul?” 

Abisai okwa ti: “Ongame.” 

7Uusiku mboka David naAbisai oya yi montanda yaSaul noya adha Saul a kotha 

pokati kontanda negonga lye lya ndjikwa mevi popepi nomutse gwe. Abner pamwe 

naakwiita oya kotha ye mu kunduka. 

8Abisai okwa ti kuDavid: “Kalunga okwa gandja omutondi gwoye miikaha yoye 

uusiku mbuka. Ngashingeyi nandi mu tse egonga, li tunukile mevi polumwe aluke — 

ite pumbwa oku mu umpila lwaali!” 

9Ihe David okwa ti: “Ino mu dhipaga, oshoka kape na ngoka ta gumitha oshikaha 

omukwaniilwa omugwayekwa kOmuwa ndee ta kala inaa geelwa.” 

10David okwa tsikile e ta ti: “Ondi shi shi kutya Omuwa oku na omwenyo, oye 

mwene ta ka dhipaga Saul, shampa tuu uuna ethimbo lye lya thiki okusa eso 

lyomwenyo ngu gwomomayulu, nenge ta ka sila miita. 

11Omuwa na keelele ndje, ndaa kambadhale okudhipaga omuntu ngoka a hogololwa 

kOmuwa, a ninge omukwaniilwa! Natu kuthe po egonga lye nombago ye, tu ye.” 

12Osho ngaaka David a kutha po egonga nombago ontega nomutse gwaSaul, noya yi 

yo naAbisai. Nokapwa li ngoka e shi mono nenge e shi tseya shoka sha ningwa po, 

nenge ando a penduke. Ayehe oya li taa kotha, oshoka Omuwa okwe ya umbu 

oomposi oondhigu. 

13Nena David okwa taagulukile handiyaka yolusilu e ta londo kondungu yondundu, 

nopokati kawo opwa li elala lya gwana nawa, pwaa ye oshiponga shasha. 

14Nena David okwi igidha aakwiita yaSaul naAbner ta ti: “Abner! Ou uvite ndje?” 

Abner okwa pula a ti: “Olye ano ti igidha ta kudhile omukwaniilwa?” 

15David okwa yamukula: “Abner, ndishi ongoye ngaa sha muIsrael? Oshike ano inoo 

gamena mwene gwoye, omukwaniilwa? Oshoka montanda omwi ile omuntu, a 

dhipage mwene gwoye. 

16Wa ponyo miilonga yoye, Abner! Otandi gana kOmuwa omunamwenyo kutya ne 

amuhe omwi ilongela okusa, oshoka inamu gamena mwene gweni, ngoka a hogololwa 

kOmuwa. Taleni! Egonga lyomukwaniilwa oli li peni? Ombago ye oyi li peni, ndjoka 

ya li ontega nomutse gwe?” 

17Saul okwa dhimbulula ewi lyaDavid e ta pula: “Ongoye ngaa David, 

omumwandje?” David okwa yamukula a ti: “Eeno, Nkeyama.” 

18Okwa tsikile ta ti: “Ano oshike, tatekulu, to tidhagana ndje ngaa, omuntu gwoye? 

Onda ningi shike? Oshinima nda yona, oshishike ano? 

19Nkeyama, pulakena shoka te ti. Ngele Omuwa oye te ku tidhitha ndje, nena mu 

yambela omagano, opo a lundulule omadhiladhilo ge, ihe ngele aantu nena Omuwa ne 

ya tule omutima. Oshoka oya tidha ndje moshilongo shevi lyOmuwa, ndi ye kevi 

nkoka te vulu okulongela ashike iikalunga iikwiilongo. 

20Ino dhipagithila ndje mevi lyuundjendi, kokule nOmuwa. Omolwashike 

omukwaniilwa gwaIsrael te ya okudhipaga ndje ona ngaa yowala? Omolwashike ta 

kongo ndje nda fa ondhila yomokuti?” 

21Saul okwa yamukula: “Onda puka. Galuka, mumwandje David. Itandi ku dhipaga 

we, oshoka owa hupitha omwenyo gwandje uusiku mbuka. Onda ningi uugoya. Onda 

longo iihuna.” 

22David okwa yi mo: “Egonga lyoye olyo ndika, Nkeyama. Tuma gumwe gwomaantu 

yoye, e li ile ko. 

23Omuwa ota futu aayinekelwa naayuuki. Nena okwe ku gandja miikaha yandje, ihe 

inandi ku dhipaga, ngoye ngoka wa hogololwa kOmuwa, u ninge omukwaniilwa. 

24Ngaashi nda hupitha omwenyo gwoye, Omuwa osho na hupithe ndje e ta mangulula 

ndje muudhigu auhe.” 

25Saul okwa ti kuDavid: “Kalunga ne ku yambeke, mumwandje! Oto ka tompola 

ayihe mbyoka to longo.” Opo ihe David okwa tsikile nondjila ye, manga Saul a shuna 

kaandjawo. 

1 SAMUEL 27 

David mokati kAafilisti 

1David okwi ipopile a ti: “Siku limwe Saul ona ka dhipaga ndje. Ondi na ashike 

ompito yimwe, okufadhukila kevi lyAafilisti. Nena Saul ote etha okukonga ndje 

muIsrael, note hupu ihe.” 

2Onkee David naantu ye omathele gahamano oya yi kuAkish yaMaok, omukwaniilwa 

gwaGat. 

3David naantu ye oya kala muGat nomagumbo gawo. David okwa kala naakiintu ye 

yaali, Ahinoam a za kuJesreel naAbigal, omuselekadhi gwaNabal, a za kuKarmel. 

4Saul sho u uvu kutya David a yi ontuku kuGat, okwe etha oku mu landula. 

5David okwa ti kuAkish: “Ngoye ngele okuume kandje, pe ndje okalando, ndi kale 

mo, oshoka ite pumbwa okukala pamwe nangoye moshilandopangelo.” 

6Akish okwe mu pe oshilando Ziklag. Osho ngaaka Ziklag sha ningi shaakwaniilwa 

yaJuda nokuli. 

7David a lumbu mevi lyAafilisti oomwedhi omulongo nahamano. 

8Methimbo ndyoka David naantu ye oya li haa ponokele Aageshuri, Aagirzi 

nAayamaleki, mboka ya kala ethimbo ele moshitopolwa shoka sha taandela sigo 

oShur nokuEgipiti. 

9Okwa dhipaga aalumentu naakiintu ayehe e ta kutha po oonzi, oongombe, uusino, 

oongamelo nomizalo nokuli. Sho a galukile kuAkish, 

10Akish okwe mu pula: “Nena omwa ka yugile peni?” David okwe mu hokololele 

kutya okwa yile kuumbugantu waJuda nenge koshilongo sholudhi lwaJerakmeel 

nenge koshilongo shAakeni. 

11David okwa dhipaga shaa ngoka, aalumentu naakiintu; inapa hupa nando ogumwe, e 

ke shi hokolole kuGat kutya ye naantu ye oya longo shike. David osho a li ha ningi 

ngaaka ethimbo alihe, sho a kala mevi lyAafilisti. 

12Ihe Akish okwa li i inekele David nokwi ipopile ta ti: “Oku tondike unene 

koyaandjawo Aaisraeli, ota ka longela ndje okukalamwenyo kwe akuhe.” 

1 SAMUEL 28 

1Pethimbo ndiyaka Aafilisti oya hiya omatanga gawo, ya ka hingile Israel iita. Akish 

okwa ti kuDavid: “Shu uva ko nawa kutya ngoye naantu yoye ou na okukondja wa 

gama kungame.” 

2David okwa yamukula a ti: “Eewa ngame omupiya gwoye, noto ki imonena ko, 

nkene te ningi.” Akish okwa ti: “Onawa, otandi ke ku ninga omulangeli gwandje.” 

Saul ta yi konganga 

3Samuel okwa adhika a sa, nAaisraeli oya li ye mu lila oosa noku mu fumvika 

momukunda gwe muRama. Saul okwa li a tidha mo oonganga noompulile adhihe 

moshilongo shaIsrael. 

4Omatanga gAafilisti oga gongala nokuyunga oontanda popepi noshilando Shunem; 

Saul okwa gongele Aaisraeli e taa yungu ontanda kondundu Gilboa. 

5Saul sho a tala omatanga gAafilisti, okwa haluka. 

6Okwa pula Omuwa shoka e na okuninga. Ihe Omuwa ine mu yamukula nando, 

hamondjodhi nenge mokulongitha Urim na Tummim nenge kaahunganeki. 

7Nena Saul okwa lombwele aambala ye: “Kongelii ndje omukulukadhi e na ombepo 

yuumpulile, notandi ka ya kuye, ndi ke mu pule.” Oya yamukula ya ti: “Oku na 

gumwe e li muEndor.” 

8Saul okwi idhimbike ye mwene; okwa zala oonguwo dhilwe dhi ili nokwa yi naapiya 

ye yaali uusiku, ya ka konge omukulukadhi. Sho ye ya kuye, Saul okwa ti kuye: 

“Pulila ndje aathithi, u lombwele ndje shoka tashi ka ningwa. Ithanena ndje aathithi 

yomuntu ngoka tandi ku lombwele edhina lye.” 

9Omukulukadhi okwa yamukula a ti: “Ndishi ou shi shi naanaa shoka omukwaniilwa 

Saul a ningi, nkene a tidha mo oonganga noompulile muIsrael. Omolwashike to 

kambadhala okutega ndje, u dhipagithe ndje?” 

10Nena Saul okwa gana egano eyapuki a ti kuye: “Otandi uvaneke kuKalunga 

omunamwenyo kutya ito ka geelelwa iilonga mbika.” 

11Omukulukadhi okwa pula a ti: “Otandi ku ithanene lye?” Saul okwa yamukula a ti: 

“OSamuel.” 

12Omukulukadhi sho a mono Samuel, okwi igidha a ti kuSaul: “Omolwashike wa 

kotokele ndje? Nani ongweye omukwaniilwa Saul!” 

13Omukwaniilwa okwa ti kuye: “Ino tila! Ou wete shike?” Omukulukadhi okwa 

yamukula: “Ondi wete oshihehelela tashi zi mevi.” 

14Saul okwa pula a ti: “Osha tya ngiini?” Omukulukadhi okwa yamukula: 

“Omusamane a kulupa ta hololoka mo. Okwa zala elwaakani ele.” Nena Saul okwa 

tseya kutya oSamuel, nokwa isizimike pevi, e mu simaneke. 

15Samuel okwa ti kuSaul: “Omolwashike to kudhile ndje, sho to hololokitha ndje 

mo?” Saul okwa yamukula: “Ondi li miihuna iinene! Aafilisti otaa hingile ndje iita, 

naKalunga okwe etha ndje. Ita yamukula ndje we, hakaahunganeki nenge wo tuu 

moondjodhi. Onkee nde ku ithana, u lombwele ndje shoka ndi na okuninga.” 

16Samuel okwa ti: “Omolwashike to ithana ndje, nando Omuwa okwe ku thigi po e ta 

ningi omutondi gwoye? 

17Omuwa okwe ku ningile shoka e ku lombwele mokana kandje: okwe ku kutha 

uukwaniilwa nokwe u pa mukweni David. 

18Ngoye ino vulika koshipango shOmuwa noino yona po Aayamaleki thiluthilu 

naashoka ye na. Omolwashoka Omuwa te ku ningile ngaaka ngashingeyi. 

19Ote ke ku gandja nAaisraeli miikaha yAafilisti. Ngula yanakwasha ngoye 

naamwoye ngaandyoka omu li mpaka pungame, nOmuwa ota ka gandja wo omatanga 

gAaisraeli miikaha yAafilisti.” 

20Ohaluka Saul okwi idhenge pevi a lala a kangawala a halukila shoka a lombwelwa 

kuSamuel. Okwa li ta yi etelele, oshoka ina makela sha esiku ndyoka alihe omutenya 

nuusiku. 

21Omukulukadhi okwa yi kuye nokwa mono kutya okwa haluka. Okwa ti kuye: 

“Ombili, tatekulu, onda hupula omwenyo gwandje, sho nda ningi shoka wa pula ndje. 

22Ngashingeyi kwatha ndje, u ninge shoka tandi pula. Nandi ku telekele oshithima. 

Oto pumbwa okumakela sha, opo u vule okweenda.” 

23Saul okwa tindi nokwa ti kutya ye ita li sha. Ihe aambala ye wo oye mu thiminike, a 

lye. Hugunina okwa pitika, a yambuka po pevi e ta kuutumba kombete. 

24Omukulukadhi okwa dhipaga mbalambala okatana nkoka a adhika e ka ondodha. 

Nena okwa kutha uusila womunziya, e u lungu e te u ningi oshikwiila shaa na efulika. 

25Okwa tenteke iikulya komeho gaSaul naambala ye, noye yi li po. Oyo noya yi 

uusiku tuu mboka. 

1 SAMUEL 29 

David ta tindwa kAafilisti 

1Aafilisti oya gongaleke omatanga gawo agehe puAfek, manga Aaisraeli ya yunga 

ontanda poluthithiya molusilu lwaJesreel. 

2Aakwaniilwa yatano yAafilisti oya piti mo taa ndhelela nomangathithi gawo 

gaalumentu omathele nomayuvi. David naantu ye wo oye li moshinkoti 

nomukwaniilwa Akish. 

3Oondjayi dhiita yAafilisti odhe ya mono no pula dha ti: “Aahebeli mbano otaa ningi 

shike mpano?” Akish okwa yamukula: “Nguka oDavid, omupiya gwomukwaniilwa 

gwaIsrael Saul. Okwa kala pungame ethimbo ele ngashingeyi. Ina ninga sha 

shomepuko ethimbo ndyoka alihe a kala nangame.” 

4Ihe oondjayi dhAafilisti odha geele Akish nodha ti kuye: “Omulumentu ngoka mu 

shunithila koshilando shoka we mu pa. Ina ya miita pamwe natse, ota ningi e tu 

pilukile molugodhi. Oshike tashi mu hokitha kumwene gwe, ngele haso lyaantu yetu? 

5Nguka ndishi oDavid, ngoka a ligolelelwe kaakiintu, sho ya li taa tembula taa ti: 

‘Saul okwa dhipaga eyuvi, ihe David okwa dhipaga omayuvi omulongo.’ ” 

6Akish okwi ithana David e ta ti kuye: “Otandi gana kuKalunga kaIsrael 

omunamwenyo kutya ngoye omwiinekelwa gwandje nonda hala okuya nangoye, tu 

kondjeni molugodhi nduka. Inandi ku mona uusama hela esiku ndyoka we ya 

pungame. Ihe aakwaniilwa ooyakwetu inaye ku taamba. 

7Shuna ano kegumbo nombili ngoye ino ninga sha tashi ya geyitha.” 

8David okwa yamukula: “Tatekulu, onda yono shike? Ngele, ngaashi to ti, ino mona 

ndje uusama okuza uuna ndoka nda tameke oku ku longela, omolwashike itaandi yi 

nangoye, mwene gwandje omukwaniilwa, nokukondjitha aatondi yoye?” 

9Akish okwa yamukula a ti: “Ngame otandi ku tala omwiinekelwa ngaashi 

omuyengeli gwaKalunga. Ihe aakwaniilwa ooyakwetu oya ti kutya ngoye ito vulu 

okuya natse molugodhi. 

10Onkee nduno David naamuhe mboka mwa zi puSaul nomwe ya kungame, ongula 

otamu penduka moontundumene, mu shune nziya, eluwa sho tali tende.” 

11David naantu ye oya meneka ongula onene, ya shune kevi lyAafilisti. Ihe Aafilisti 

oya yi kuJesreel. 

1 SAMUEL 30 

Iita yokukondjitha Aayamaleki 

1Esiku etitatu David naantu ye oya thiki kuZiklag. Aayameleki oya li ya yuga 

uumbugantu waJuda e taa ponokele Ziklag. Oya adhika ya fike po oshilando 

2noya kwata po aakiintu ayehe; inaa dhipaga po nando ogumwe, ihe oya kutha po 

ayehe e taa yi nayo. 

3David naantu ye sho ya thiki, oya mono oshilando sha fikwa po, naakiintu yawo, 

aanona yaamati naakadhona oya yiwa nayo. 

4David naantu ye oya tameke okulila noinaa hala okumwena sigo ya vulwa thiluthilu. 

5Nokuli aakulukadhi yaali yaDavid, Ahinoam naAbigal, oya li ya yiwa nayo. 

6David okwa li muudhigu uunene, oshoka aantu ye oya li ya lulilwa kekanithopo 

lyoyana, noya li ya hala ye mu dhipage nomamanya; ihe Omuwa okwa kumike David. 

7David okwa ti komuyambi Abiatar yaAhimelek: “Etela ndje omapepenguwo,” 

naAbiatar okwe ga eta kuye. 

8David okwa pula Omuwa: “Nandi landule aayugi mbano? Otandi ke ya kwata po 

tuu?” Omuwa okwa yamukula: “Ya landula; oto ke ya kwata po e to mangulula 

oonkwatwa.” 

9Nena David naantu omathele gahamano oya piti mo nosho ya thiki pokalonga Besor, 

oya thigi ko yamwe. 

10David okwa tsikile ye naalumentu omathele gane; yakwawo omathele gaali oya li 

ya loloka unene, ya taaguluke okalonga Besor noya kala konima. 

11Aantu mboka ya li naDavid, oyi itsu omumati Omuegipiti ta zi moshilongo noye mu 

eta kuDavid. Oye mu pe iikulya nomeya, 

12ekaka lyoonkwiyu nomakaka gaali gomandjembele. Sho a mana okulya, okwa 

ndjangumukwa. Okwa li a ningi omasiku gatatu kee na sha shokulya nenge okunwa. 

13David okwe mu pula a ti: “Mwene gwoye olye, noto zi peni?” Omumati okwa 

yamukula a ti: “Ngame Omuegipiti, omupika gwOmuamaleki gumwe. Mwene 

gwandje okwa thigi ndje po konima yomasiku gatatu, oshoka onda li tandi alukwa. 

14Otwa ka yugile oshilongo shAakereti muumbugantu waJuda noshilongo sholudhi 

lwaKaleb notwa fike po Ziklag.” 

15David okwe mu pula a ti: “Oto fala ndje kaayugi mbono?” Okwa yamukula a ti: 

“Otandi shi ningi, ngele oto uvanekele ndje medhina lyaKalunga kutya ito ka dhipaga 

ndje nenge u gandje ndje miikaha yamwene gwandje.” 

16Oye nokwa fala David kuyo. Aayugi oya li ya andjagana neyalala alihe taa li yo taa 

nu ye li moshituthi, molwashoka oye na iihakanwa oyindjiyindji ye yi yugu mevi 

lyAafilisti nolyaJuda. 

17Etango sho tali piti, ye David oku li mokati kawo, ohela nee ya kondja sigo 

okongulohi. Opwa hupu ashike aagundjuka omathele gane mboka ya nukile 

koongamelo e taa fadhuka po. 

18David okwa yululula ko ayehe naayihe ya li ya kwatwa po kAayamaleki, nosho wo 

aakadhi yaali;  

19inapu kana nando osha. David okwa mono aana yaantu ye aamati naakadhona 

niihakanwa ayihe Aayamaleki ye yi hakanene. 

20David okwa kutha ko wo oonzi noongombe adhihe, naantu ye oye dhi hingi dhi li 

komeho gawo noya ti: “Ndhika odhaDavid!” 

21Nena David okwa galukile kaantu ye omathele gaali mboka ya li ya gunda inaa vula 

okuya naye noya kalele konima pokalonga Besor. Oya piti mo, ya ka tsakaneke David 

naantu ye, naDavid okwa yi kuyo nokwe ya kundu. 

22Ihe aantu yaamakaha naakolokoshi mboka ya li pamwe naDavid, oya ti: “Itatu ya pe 

mo miihakanwa yetu, oshoka inaa ya natse. Naa kuthe po aakadhi noyana, ya ye.” 

23Ihe David okwa yamukula: “Aamwameme, itamu vulu okuninga iinima mbyoka twa 

pewa kOmuwa ngaaka! Okwe tu gamene e te tu pe esindano, tu sinde aayugi. 

24Kape na ngoka ta pitika shoka tamu ti. Ayehe naa topolelwe shi thike pamwe. 

Mboka ya kalele montanda piinima, naa pewe shi thike pamwe noshaamboka ya yile 

kolugodhi.” 

25David okwa totele Israel eutho ndika, nosha kala hashi landulwa sigo onena. 

26David sho a galukile kuZiklag, okwa tumine aawiliki yaJuda, ookuume ke, 

iikunditha yomiihakanwa, nelaka tali ti: “Taambeni ombalagelo ya yugwa aatondi 

yOmuwa.” 

27Okwe yi tumine aantu yomuBetel, aantu yomuRama shokuumbugantu waJuda 

nokaantu yomuJattir, 

28Aroer, Sifmot, Eshtemoa 

29naKarmel koludhi lwaJerakmeel, kAakeni 

30nokaantu yomuHorma, Borashan, Atak 

31naHebron. Okwe yi tumu komahala agehe nkoka a li he endagula naantu ye. 

1 SAMUEL 31 

Eso lyaSaul noyana 

(1 Ondjal. 10:1-12) 

1Aafilisti oya kondjo olugodhi nAaisraeli kondundu Gilboa. Aaisraeli oyendji oya 

dhipagwa, naamboka ya hupu ko, oya fadhuka po. Mokati kawo omwa li Saul 

noyanamati. 

2Ihe Aafilisti oye ya endje mo e taa dhipaga aana yaSaul yatatu: Jonatan, Abinadab 

naMalkishua. 

3Olugodhi olwa li olululululu lwa dhingilila Saul, noye mwene okwa yahwa kiikuti 

yaatondi e te ehamekwa nayi. 

4Okwa lombwele omumati omuhumbati gwomatati ge a ti: “Pweya mo egongamwele 

lyoye, u dhipage ndje, opo Aafilisti mbaka aakaanakalunga yaa inomene ndje 

nokudhipaga ndje.” Ihe omumati okwa li a tila oku shi ninga. Nena Saul okwa kutha 

egongamwele lye mwene e ti iyumbile ko. 

5Omumati sho a mono kutya Saul okwa si, naye wo okwi iyumbile kegongamwele lye 

mwene e ta si pamwe naSaul. 

6Osho ngaaka Saul, oyana yatatu nomumati gwe oya si; aakwiita yaSaul ayehe oya si 

esiku ndyoka. 

7Aaisraeli yahandiyaka yolusilu lwaJesreel nokuuzilo womulonga Jordan sho ya 

kundana kutya iita yAaisraeli oya halakanithwa, naSaul noyana ya dhipagwa, oya 

thigi po iilando yawo e taa yi ontuku. Nena Aafilisti oye ya e taye yi lala po. 

8Esiku lya landula olugodhi, Aafilisti sho ye ya ya ka yuge omidhimba, oyi itsu 

omudhimba gwaSaul nodhoyana yatatu dha kangawala kondundu Gilboa. 

9Oya tete ko omutse gwaSaul ya kutha po omatati ge noye ga tumu naatumwa 

noshilongo Filistia, ya ka hokololele iimenka naantu yawo onkundana ombwanawa. 

10Nena oya tula omatati gaSaul motempeli yoshikalungakiintu Astarte e taa alele 

omudhimba gwe kekuma lyoshilando Betshan. 

11Aajabesh muGilead sho ya kundana shoka Aafilisti ya ningile Saul, 

12aalumentu omapenda oya piti mo noye ende uusiku auhe sigo okuBetshan. Oya 

kutha ko omudhimba gwaSaul nodhoyana kekuma e taye dhi eta kuJabesh e taye dhi 

lungunitha nkoka. 

13Nena oya kutha omasipa e taye ga fumvike momuti omutamarisk moshilando noyi 

idhilike iikulya omasiku gaheyali. 

  



496 

 

Ombiimbeli Ondjapuki 
@ 2008, Bible Society in Namibia. 

 

 

 

 

2 SAMUEL 

2 SAMUEL 1 

David ta kundana eso lyaSaul 

1Saul sho a si, David okwa galuka ko kesindano lye, sho a sindi Aayamaleki e ta kala 

muZiklag omasiku gaali. 

2Esiku lyanofu okwe ya omumati a zi ontuku kontanda yaSaul. Okwe ya a tuula 

oonguwo dhe nokwa gunda omutse gwe evi, shoka tashi holola oluhodhi lwe. Okwa 

yi kuDavid nokwi inyongamene pevi te mu simaneke. 

3David okwe mu pula a ti: “Owa zi peni?” Omumati okwa yamukula a ti: “Onda zi 

ontuku kontanda yAaisraeli.” 

4David okwa ti: “Lombwela ndje utale shoka sha ningwa ko.” Omumati okwa 

yamukula a ti: “Etangakwiita olya fadhuka po olugodhi, noyendji yomaakwiita yetu 

oya dhipagwa, Saul nomwana Jonatan oya dhipagwa wo.” 

5David okwe mu pula: “Owe shi tseya ngiini kutya Saul naJonatan oya sa?” 

6Omumati okwa yamukula ta ti: “Sho nda yi kondundu Gilboa, onda mono Saul i itsa 

kegonga lye mwene, nomatembakwiita naakawilinkambe aatondi oya li ye mu endja 

mo noye mu kunduka. 

7Nena okwa punguluka nokwa mono ndje e ti ithana ndje. Ondi itaale nda ti: ‘Ee, 

tatekulu.’ 

8Okwa pula ndje kutya ongame lye, nonde mu hokololele kutya ngame Omuamaleki. 

9Nena okwa ti: ‘Ila, u sigule ndje, oshoka onda tsuwa nayi nondi li pokusa.’ 

10Osho ngaaka nda yi kuye e tandi mu dhipaga, oshoka onda li ndi shi shi kutya ota ka 

ongotela pevi e ta si. Nena onda hula ko oshishani komutse gwe nokagondo 

koshikesho she nonde yi eta kungoye, tatekulu.” 

11Omolwoluhodhi David okwa tuula oonguwo dhe, naantu ye osho ya ningi wo. 

12Oya si oluhodhi noya lili noyi idhilike iikulya sigo ongulohi omolwaSaul naJonatan 

nomolwaIsrael, oshigwana shaKalunga, oshoka aantu oyendji oya dhipagelwa 

molugodhi. 

13David okwa pula omumati ngoka e mu etele onkundana ndjoka a ti: “Ngoye 

ogwapeni?” Omumati okwa yamukula a ti: “Ngame Omuamaleki, ihe onda kala 

moshilongo sheni.” 

14David okwe mu pula a ti: “Ngiini, ino ninga nando uugelele okuganeka oshikaha 

shoye, u dhipage omukwaniilwa omuhogololwa gwOmuwa?” 

15Nena David okwi ithana gumwe gwomaamati ye e ta ti kuye: “Dhipaga 

Omuamaleki!” Omumati nokwe mu dhipaga, 

16David okwa ti kOmuamaleki: “Ongoye we shi iyetele, sho wa pitika, u dhipage 

omukwaniilwa ngoka a hogololwa kOmuwa.” 

David ta lili oosa dhaSaul naJonatan 

17David okwa tangumunine Saul naJonatan ontakumandjimbo ndjika 

18e ta gandja elaka, yi longwe oshigwana shaJuda. (Oya nyolwa membo lyaJashar.) 

19“Aawiliki yetu ya sile koondundu dhaIsrael. Omapenda gaakwiita yetu ga gwile ko. 

20Inamu shi tseyitha mo muGat nenge momapandaanda gaAshkelon. Inamu 

nyanyudha aakiintu yomuFilistia;  inamu etha aakadhona aapagani ya ligole. 

21“Omvula nenge omume inayi gwila koondundu dhaGilboa;  omalundu gadho naga 

kale aluhe ga kunyuka! Oshoka omahuuyanza gomapenda ga gwithilwa pevi;  

ehuuyanza lyaSaul inali lomonwa we nomagadhi. 

22Uutati waJonatan owa li hau lyana, egongamwele lyaSaul olya dhenge onkama, 

aanankondo ya dhengwa pevi, aatondi ye ya dhipaga. 

23“Aaholike, Saul naJonatan, aakwetu, mwa kala pamwe momwenyo ndele nomeso, 

mondapo mu vule omakodhi, moonkondo mu vule oonime. 

24“Aakiintu muIsrael, lileni molwaSaul! Okwe mu zaleke omizalo 

omitiliganembwilili, nokwe mu poleke nuuwe noniingoli. 

25“Aakwiita omapenda yi ihata po. Oya dhipagelwa molugodhi. Jonatan a kangawala 

koondundu. 

26Mentu gwameme Jonatan, onde ku ehamenwa;  onda li ndi ku hole unene! Ohole 

yoye oya li onkumithi kungame, eeno, oya li onene yi vule ohole yaakiintu. 

27“Aakwiita aapenda ya gwila po, omatati gawo ge ethiwa gaa na mwago.” 

2 SAMUEL 2 

David ta ningi omukwaniilwa gwaJuda 

1Konima yaambika David okwa pula Omuwa ta ti: “Nandi ye, ndi ka lale po 

oshilando shimwe shomiilando yomuJuda?” Omuwa okwa yamukula a ti: “Eeno.” 

David okwa pula a ti: “Oshini?” Omuwa okwa ti: “OHebron!” 

2David okwa kutha aakadhi yaali: Ahinoam a za kuJesreel naAbigal, ngoka a li 

omuselekadhi gwaNabal gwokuKarmel, nokwa yi nayo kuHebron. 

3Okwa fala ko wo aantu ye nomagumbo gawo noya tula momikunda dha kunduka 

Hebron. 

4Nena Aajuda oye ya kuHebron noya gwayeke David omukwaniilwa gwaJuda. David 

sho u uvu kutya Aajabesh muGilgal ya fumvike Saul, 

5okwa tumu ko aantu yamwe ye na elaka tali ti: “Omuwa ne mu yambeke 

molwashoka mwa holola esimaneko lyokufumvika omukwaniilwa gweni. 

6Ngashingeyi Omuwa ne mu hololele ontalanteni ye nuudhiginini we. Ngame wo 

otandi ke mu ninga nawa molwashoka mwa ningi nawa. 

7Ikoleleleni, mu pendapale! Omukwaniilwa gweni Saul a si, nAajuda oya gwayeke 

ndje, ndi ninge omukwaniilwa gwawo.” 

Ishboshet ta ningi omukwaniilwa gwaIsrael 

8Ondjayi yiita yaSaul, edhina lye Abner yaNer, okwa fadhuka po pamwe nomuna 

gwaSaul Ishboshet ya tokola omulonga Jordan yu uka muMahanaim. 

9Nkwiyaka Abner okwa ningi Ishboshet omukwaniilwa gwoshitopolwa shaGilead, 

Aser, Jesreel, Efraim naBenjamin, eeno, nogwaIsrael alihe. 

10Okwa li e na omimvo omilongo ne, sho a ningi omukwaniilwa gwaIsrael nokwa lele 

omimvo mbali. Ihe ezimo lyaJuda olya landula David, 

11nokwa lele Juda muHebron omimvo heyali netata. 

Iita pokati kaIsrael naJuda 

12Abner nomalenga gaIshboshet oya zi kuMahanaim yu uka koshilando Gibeon. 

13Joab, yina oZeruia, nomalenga omakwawo gaDavid oye ya tsakaneke pedhiya 

lyaGibeon mpoka ya kala yamwe ye li handika, manga yakwawo ye li gama 

handiyaka. 

14Abner okwa ti kuJoab: “Natu kuthe aagundjuka yamwe koombinga adhihe, ya ninge 

elolelathano lyiita.” Joab okwa ti: “Onawa!” 

15Aamati omulongo nayaali oya kalele po Ishboshet nezimo lyaBenjamin ya kondjitha 

aamati omulongo nayaali yaDavid. 

16Omuntu kehe okwa kwata omukondjithi gwe komutse e ta tsu omwele gwe 

moombati dhomukondjithi gwe, onkee ayehe omilongo mbali nayane ya si oshita. 

Omolwashoka eha ndyoka muGibeon lya lukwa “Elundu lyomagongamwele.” 

17Nena olugodhi olwa tukuluka. Abner nAaisraeli oya sindwa kaantu yaDavid. 

18Oyanamati yatatu yaZeruia: Joab, Abisai naAsael oko ya li. Asael, ngoka ha vulu 

19okwa tameke okutidha Abner e mu endja mo. 

20Abner okwa tala konima e ta ti: “Ongoye Asael?” Okwa yamukula a ti: “Eee.” 

21Abner okwa ti: “Etha okulandula ndje. Tidha gulwe gwomaakwiita, u yuge ko 

shoka e na.” Ihe Asael okwe mu lamba owala. 

22Lumwe natango Abner okwa ti kuye: “Etha okutidha ndje. Omolwashike to 

thiminike ndje, ndi ku dhipage. Otandi vulu ngiini okutsakaneka omumwanyoko 

Joab?” 

23Ihe Asael ina kankama, onkee Abner e mu tsu oshilwanima negonga mela e tali 

tunukile kombunda. Asael okwi ihata pevi omukukutu, noshaa ngoka e ya pehala 

mpoka a kangawala, okwa kankama. 

24Ihe Joab naAbisai oya tameke okutidha Abner. Pokuningina kwetango oye ya 

poshikulundundu shaAmma, shoka shi li kuuzilo waGiak mondjila yu uka kombuga 

yaGibeon. 

25Aantu yomezimo lyaBenjamin oya gongalele Abner ishewe noya kala kondungu 

yondundu. 

26Abner okwi igidha Joab ta ti: “Otatu kondjithathaneni sigo aluhe? Ku wete kutya 

otashi hulile ashike muuwinayi? Tse aakwashilongo aakweni. Otashi kala sigo 

uunake, manga inoo lombwela aantu yoye, ye ethe oku tu landula?” 

27Joab okwa yamukula ta ti: “Otandi gana kuKalunga omunamwenyo kutya ando wa 

li inoo popya, ando aantu yandje ye mu landula, sigo ongula taku shi.” 

28Nena Joab okwa hiki ombenda endhindhiliko lyokulombwela aantu ye, ye ethe 

okutidha Aaisraeli, nosho ngaaka olugodhi lwa hulu. 

29Abner naantu ye oye ende uusiku auhe ya taakana olusilu lwaJordan, oya tokola 

omulonga Jordan noya shuna kuMahanaim esiku lya landula ko. 

30Joab sho e etha okutidha Abner, okwa gongaleke aantu ye ayehe nokwa mono kutya 

aalumentu omulongo nomugoyi kaye po mwa kwatelwa Asael. 

31Aantu yaDavid oya dhipaga aantu yaAbner yomezimo lyaBenjamin 360. 

32Joab naantu ye oya kutha po omudhimba gwaAsael e taye gu fumvike mombila 

yahe. Nena oye ende uusiku auhe noya thiki kuHebron pokutenda kweluwa. 

2 SAMUEL 3 

1Ekondjo pokati kaamboka taa popile egumbo lyaSaul naamboka taa popile David, 

olya tsikile olule. Ihe David okwa li ta nkondopala, manga egumbo lyaSaul tali 

nkundipala. 

Oyanamati yaDavid 

2Oyanamati yahamano ya valelwa David muHebron, oyo mbaka melandulathano 

lyokuvalwa kwawo: osheeli Amnon, yina oAhinoam a za kuJesreel;  

3Kilab, yina oAbigal, omuselekadhi gwaNabal a za kuKarmel; Absalom, yina 

oMaaka, omuna gwomukwaniilwa Talmai gwaGeshur;  

4Adonia, yina oHaggit; Shefatia, yina oAbital;  

5Ithream, yina oEgla. Aamati mbaka ayehe oya li ya valelwa muHebron. 

Abner ta gama kuDavid 

6Ekondjo sho lya tsikile pokati kaapopili yegumbo lyaDavid naapopili yegumbo 

lyaSaul, Abner okwa ningi omunankondo maalanduli yaSaul. 

7Esiku limwe Ishboshet yaSaul okwa nyenyetele Abner omolwokulala nohonda 

yaSaul, edhina lyayo Rizpa yaAja. 

8Shika osha geyitha Abner e ta ti: “Oto dhiladhila kutya ote gwaaleke Saul? Oto 

dhiladhila shili kutya otandi longele Juda?” Okwi igidha a ti: “Okuza koshitonale 

onda simanekwa mokulongela ho Saul, aamwayina nookuume ke, nonde ku hupitha 

kedhengo lyaDavid; ihe nena oto pe ndje ombedhi omolwomukulukadhi! 

9-10Omuwa okwa uvanekele David kutya ota kutha ko oshilongo kuSaul noluvalo lwe 

nota ningi David omukwaniilwa gwaIsrael naJuda, okuza kuDan sigo oBeersheba. 

Ngashingeyi Kalunga na geele ndje ndi se, ngele ite kwathele shika shi gwanithwe!” 

11Ishboshet okwa li a kankwa a tila Abner ye ina vula we okutya sha. 

12Abner okwa tumu aatumwa kuDavid, ngoka a li muHebron pethimbo ndyoka, ya 

tye: “Olye ta ka lela oshilongo shika? Ninga euvathano nangame, notandi ke ku 

kwatha okusinda Israel alihe, li game kungoye.” 

13David okwa yamukula a ti: “Onawa! Otandi ka ninga euvathano nangoye, ihe 

ongele to etelele Mikal, omuna gwaSaul, uuna to ya kungame.” 

14David okwa tumu wo aatumwa kuIshboshet, ya tye: “Galulila ndje mukadhandje 

Mikal. Onde mu futa uupa wuulumentu wAafilisti ethele, opo ndi mu hokane.” 

15Ishboshet okwa kutha ko Mikal komulume Paltiel yaLajish. 

16Paltiel okwe mu landula ondjila ayihe, sigo okoshilando Bahurim, e ende ta lili. Ihe 

Abner sho a ti: “Shuna kegumbo,” okwa yi kegumbo. 

17Abner okwa yi kaawiliki yaIsrael nokwa ti kuyo: “Omwa kala mwa tegelela nale 

ethimbo ele, David a ninge omukwaniilwa gweni. 

18Ngashingeyi olweedhe olweni. Dhimbulukweni kutya Omuwa okwa ti: ‘Otii ka 

longitha omumati gwandje David, a mangulule aantu yandje Aaisraeli miikaha 

yAafilisti noyaatondi yawo ayehe yalwe.’ ” 

19Abner okwa popitha wo aantu yezimo lyaBenjamin, nena okwa yi kuHebron, a 

lombwele David shoka Aabenjamin nAaisraeli ya zimine, ya ninge. 

20Abner sho e ya kuDavid puHebron e na aalumentu omilongo mbali, David okwe ya 

hangele oshituthi. 

21Abner okwa lombwele David a ti: “Otandi ke ku sindila Aaisraeli ayehe, Nkeyama. 

Otaye ke ku taamba, u ninge omukwaniilwa gwawo, nonena oto ka kala u na shoka 

wa hala e to ka lela evi alihe.” Nena David okwa laleke Abner, a ye nombili. 

Abner ta dhipagwa 

22Konima Joab naambala yalwe yaDavid oya galuka kekumbu noye etelele iihakanwa 

oyindji. Abner ina kala we muHebron puDavid, oshoka David okwa li e mu laleke 

nombili. 

23Joab naantu ye sho ya thiki, okwa lombwelwa kutya Abner okwi ile 

komukwaniilwa, David nokwe mu etha a ye nombili. 

24Nena Joab a yi komukwaniilwa e ta ti kuye: “Owa ningi shike? Abner e ya kungoye; 

omolwashike we mu etha ngawo? 

25Ku wete kutya okwe ya huka oku ku kotokela, a ndaadhe shoka to ningi naankoka 

to yi?” 

26Joab okwa zi puDavid nokwa tumu aatumwa, ya ka tale Abner. Oye mu galula 

okuza komuthima gwaSira; ihe David ine shi tseya. 

27Abner sho a thiki muHebron, Joab okwe mu kutha po e te mu fala mooha 

dhomweelo a fa a hala ya kundathane po. Nena okwe mu tsu mela. Osho ngaaka 

Abner a dhipagwa, oshoka okwa dhipagele Asael, omumwayina gwaJoab. 

28David sho e shi kundana, okwa ti: “Omuwa okwa tseya oshilongo shandje nangame 

mwene kandi na ondjo yombinzi yaAbner. 

29Egeelo lyayo nali lambele Joab nezimo lyawo alihe! Mezimo lye namu kale aluhe 

aantu ye na uuvu woshinena nenge oshilundu nenge taa endele komampango nenge 

taa si koomemo dhegongamwele nenge aasindjala.” 

30Osho ngaaka Joab nomumwayina Abisai ya dhipagele Abner molwiikonene, 

molwashoka a dhipagele omumwayina Asael molugodhi lwokuGibeon. 

Efumviko lyaAbner 

31Nena David okwa lombwele Joab naantu ye, ya tuule oonguwo dhawo, ya zale 

omahahi noya lile Abner. Nopefumviko omukwaniilwa David okwa yi konima 

yomudhimba. 

32Abner okwa fumvikwa muHebron, nomukwaniilwa okwa lili pombila, naantu ayehe 

osho ya ningi wo. 

33David nokwi imbi oshitewo shika molwaAbner ta ti: “Omolwashike Abner a li e na 

okusa ngegoya? 

34Omaako ge inaga mangwa, oompadhi dhe kadha li meti;  okwa si ongaangoka a 

dhipagwa kiipululu.” Aantu noye mu lili ishewe. 

35Esiku alihe aantu oya kambadhala, ya heke David a lye sha, ihe okwa gana a ti: 

“Kalunga na geele ndje ndi se, ngele te li sha, manga esiku inaali pita!” 

36Oya ndhindhilike shika noye shi hokwa. Shaa shoka omukwaniilwa a ningi, osha li 

sho opala momeho gaantu. 

37Aantu yaDavid ayehe naantu ayehe muIsrael oya tseya kutya omukwaniilwa ke na 

mbedhi yedhipago lyaAbner. 

38Omukwaniilwa okwa ti kaambala ye: “Kamu shi shi kutya esiku ndika omuwiliki 

omunene muIsrael okwa sa? 

39Nando ngame omukwaniilwa nda hogololwa kuKalunga, ondu uvite uunkundi nena. 

Aamentu mbaka yaZeruia oya alula ndje noonkondo. Omuwa na geele iipululu 

mbyoka, ngaashi yi ilongela.” 

2 SAMUEL 4 

Ishboshet ta dhipagwa 

1Ishboshet yaSaul sho u uvu kutya Abner a dhipagelwa muHebron, okwa haluka, 

nAaisraeli ayehe oya li ya tila. 

2Ishboshet okwa li e na omalenga gaali ngoka haga wilike okulwa omakumbu, 

omadhina gago ogo Baana naRekab, aana yaRimmon yokuBeerot mezimo 

lyaBenjamin. (Beerot ohashi yalulilwa koshitopolwa shaBenjamin. 

3Aabeeroti yonale oya zile mo ondapo e taa yi kuGittaim, nkoka ya kala.) 

4Oluvalo olukwawo lwaSaul olwa li omuna gwaJonatan Mefiboshet, ngoka a li e na 

omimvo ntano, sho Saul naJonatan ya dhipagwa. Onkundana yeso lyawo sho ya zi 

kuJesreel, omuyamuthi gwe okwe mu yambula po e ta fadhuka po; ihe meendelelo 

enene okanona oke mu hunuka e taka ningi oshitiningili. 

5Rekab naBaana oya tameke okuya kaandjaIshboshet noya thiki ko omutenya, manga 

a li a gondja ta vululukwa po. 

6Omukiintu gwopomweelo okwa li ta kumuka, manga a li ta thitha iilya, ndele nani a 

kothelele, onkee Rekab naBaana oyi inyowele mo. 

7Ohaluka nale meni, oya yi momutala gwaIshboshet, moka a li a kotha, e taye mu 

dhipaga. Nena oya tete ko omutse gwe e taye gu kutha nokweenda uusiku auhe ya 

taakana olusilu lwaJordan. 

8Oya gandja omutse oonganda komukwaniilwa David muHebron noya ti kuye: 

“Omutse gwaIshboshet ogwo nguka, omuna gwomutondi gwoye Saul, ngoka a 

kambadhala oku ku dhipaga. Nkeyama, ngashingeyi Omuwa okwe ku pitikile, u 

galulile Saul noluvalo lwe ondjahi.” 

9David okwe ya yamukula a ti: “Otandi gana kOmuwa omunamwenyo, ngoka a 

hupitha ndje kiiponga ayihe. 

10Omutumwa ngoka i ile kungame muZiklag e ta hokololele ndje eso lyaSaul, okwa 

dhiladhila kutya okwe eta onkundana ombwanawa. Onde mu kwata e tandi mu 

dhipaga. Oyo ondjambi ye nde mu futile molwonkundana ombwanawa! 

11Iihuna iinene yi thike peni yaantu ya dhipaga omuntu kee na ndjo a li a kotha 

megumbo lye mwene! Otandi ke mu pula ombinzi ye e tandi mu kombo po kombanda 

yevi.” 

12David okwa gandja elaka, naakwiita ye oya dhipaga Rekab naBaana. Oya tete ko 

iikaha yawo noompadhi dhawo noye ya endjeleleke popepi nedhiya lyaHebron. Oya 

kutha po omutse gwaIshboshet e taye gu fumvike mombila yaAbner muHebron. 

2 SAMUEL 5 

David ta ningi omukwaniilwa gwaIsrael naJuda 

(1 Ondjal. 11:1-9; 14:1-7) 

1Nena omazimo agehe gaIsrael oge ya kuDavid muHebron e taga ti kuye: “Tse 

onyama nombinzi yoye. 

2Noshitonale, manga Saul a li omukwaniilwa gwetu, owa wilike Aaisraeli molugodhi, 

nOmuwa okwe ku uvanekele kutya oto ka wilika aantu ye nokuninga omuleli 

gwawo.” 

3Osho ngaaka aawiliki ayehe yaIsrael ye ya komukwaniilwa David muHebron. Okwa 

hangana nayo ehangano eyapuki, oye mu gwayeke nokwa ningi omukwaniilwa 

gwaIsrael. 

4David okwa li e na omimvo omilongo ndatu, sho a ningi omukwaniilwa nokwa lele 

omimvo omilongo ne. 

5Okwa lele Juda muHebron omimvo heyali netata, nomuJerusalem Israel alihe naJuda 

omimvo omilongo ndatu nandatu. 

6Ethimbo sho lya thikana, omukwaniilwa David naantu ye oya piti mo, ya ka homone 

Jerusalem. Aayebusi mboka ya kala mo, oya dhiladhila kutya David ita ka vula 

okulala oshilando shawo, onkee ya ti kuye: “Ito ke ya mo muka. Aaposi niilema otaye 

ke ku keelela.” 

7(Ihe David okwa kutha ko epopilongulu lyaSion nosha lukwa “Oshilando 

shaDavid”.) 

8Esiku ndyoka David okwa ti kaantu ye: “Oku na tuu ngoka ta tondo Aayebusi a fa 

ndje? Kokutya a hala oku ya dhipaga ayehe? Nena na londe a pite momukanka 

gwomeya, a ka homone aaposi niilema mbeyaka aakweyi.” (Osha ningi omuhapo 

haku tiwa kutya aaposi niilema itaa vulu okuya mongulu yOmuwa.) 

9Epopilongulu sho lya kwatwa po, David okwa kala mo nokwe li luku “Oshilando 

shaDavid”. Okwa tungu oshilando she li kunduka, sha tameka puMillo shu uka meni. 

10David okwa ningi omunene ethimbo alihe, oshoka Omuwa Kalunga 

Omunankondoawike okwa li pamwe naye. 

11Omukwaniilwa Hiram gwaTiro okwa tumu oontumwa kuDavid; okwe mu kwatha 

omiti dhomisedeli pamwe naanashihongelo naahongi yomamanya, ye mu tungile 

ombala. 

12Osho ngaaka David kwa li u uvite kutya Kalunga okwe mu ningi omukwaniilwa 

gwaIsrael nokwa koleke uukwaniilwa we molwoshigwana she Israel. 

13Konima yetembu lyokuza kuHebron nokuya kuJerusalem, David okwa kala e na 

oohonda odhindji naahokanwa nokwa valelwa aamati naakadhona oyendji. 

14MuJerusalem okwa valelwa aanona mbaka: Shammua, Shobab, Natan, Salomo, 

15Ibhar, Elishua, Nefeg, Jafia, 

16Elishama, Eliada naElifelet. 

Aafilisti taa sindwa 

(1 Ondjal. 14:8-17) 

17Aafilisti sho ya kundana kutya David a ningi omukwaniilwa gwaIsrael, etangakwiita 

lyawo olya piti mo, ye ke mu kwate po. David sho e shi kundana, okwa zi ko a yi 

meholameno. 

18Aafilisti oya thiki polusilu lwaRefaim e taye lu lala. 

19David okwa pula Omuwa a ti: “Nandi matukile Aafilisti? Oto pe ndje esindano?” 

Omuwa okwa yamukula a ti: “Eeno, ya matukila! Otandi ku pe esindano!” 

20Osho ngaaka David a yi kuBaal-Perazim nokwa dhenge Aafilisti. Okwa ti: “Omuwa 

okwa panukile aatondi yandje a fa omeya gefundja.” Okuza kesiku ndiyaka epandja 

ndyoka olya lukwa Baal-Perazim. 

21Aafilisti sho ya yi ontuku, oya thigi po iimenka yawo, naDavid naantu ye oye yi 

kutha po. 

22Nena Aafilisti oya shuna kolusilu lwaRefaim e taye lu kwata po ishewe. 

23David okwa pula ishewe ehalo lyOmuwa, nOmuwa okwa yamukula a ti: “Ino ya 

ponokela okuziilila mpaka, ihe ya kunduka, u ya homone to ziilile kombinga yilwe, 

popepi nomiti dhomitaku. 

24Shampa wa uvu iikukulo yoompadhi momumbolongondjo gwomitaku, nena ya 

ponokela, oshoka otandi ka katuka ndi li komeho goye, ndi dhenge etangakwiita 

lyAafilisti.” 

25David okwa ningi shoka Omuwa e mu lombwele, nokwa li ta vulu okutidha Aafilisti 

okuza kuGeba ndongo ondjila ayihe sigo okuGeser. 

2 SAMUEL 6 

Oshikethahangano tashi etwa kuJerusalem 

(1 Ondjal. 13:1-14; 15:25-16:6; 43) 

1Konima yaambika David okwa hiya e ta gongele aakwiita ya pyokoka muIsrael, 

ayehe kumwe aalumentu omayuvi omilongo ndatu. 

2Okwe ya fala kuBaala muJuda, ya ka tale ko oshikethahangano shaKalunga shi na 

edhina lyOmuwa Omunankondoawike, oshipangelapundi she shi li kombanda 

yaakerubi. 

3Oye shi kutha maandjaAbinadab kondundu e taye shi tula metemba epe. Ussa 

naAhio, aana yaAbinadab oya li taa hingi etemba, 

4naAhio e li komeho. 

5David nAaisraeli ayehe oya li taa tanta yo taa imbi noonkondo dhawo adhihe taa 

simaneke Omuwa. Oya li taa hiki iihikomwa — uuharpa, uuliri, oontunda, 

ooshakashaka noosimbaale. 

6Sho ya thiki kolupale lwaNakon, oonani odha lyatakana, naUssa okwa ganeke 

oshikaha she, a shige oshikethahangano. 

7Ohaluka Omuwa Kalunga okwa geele Ussa e te mu dhipaga moluusama we. Ussa 

okwa sile ontega noshikethahangano, 

8onkee ehala ndyoka lya lukwa Perez Ussa sigo onena. David okwa geye, oshoka 

Omuwa okwa geele Ussa mondjahi. 

9Nena David okwa li a tila Omuwa nokwa ti: “Ote vulu ngiini okupitika, 

oshikethahangano shi ye kungame?” 

10Sho kwa li inaa hala oku shi fala kuJerusalem, okwa peguka mondjila e te shi fala 

kaandjaObed Edom, omvalele yomoshilando Gat. 

11Osha kalele nkoka oomwedhi ndatu, Omuwa nokwa yambeke Obed Edom negumbo 

lye. 

12Omukwaniilwa David sho a kundana kutya omolwoshikethahangano Omuwa okwa 

yambeke egumbo lyaObed Edom naayihe mbyoka e na, okwa ka tala ko 

oshikethahangano kaandjaObed Edom e te shi fala kuJerusalem nenyanyu olindji. 

13Aahumbati yoshikethahangano sho ya adhika ya katuka oonkatu hamano, David 

okwe ya kankameke, manga ta yamba ontsezi nompunya yo ondodhwa. 

14David okwa li a zala onguwo yoliina e yi idhingila, ta tanta a mana mo oonkondo 

dhe adhihe, a simaneke Omuwa. 

15Osho ngaaka oye nAaisraeli ayehe oya fala oshikethahangano kuJerusalem 

nomaligolo noshihomo shomankuma. 

16Oshikethahangano sho sha li tashi etwa moshilando, Mikal yaSaul okwa talele 

mekende e ta mono omukwaniilwa David ta tanta ye ta nuka koshipala shOmuwa 

muudhano uuyapuki, nokwe mu dhini. 

17Oye eta oshiketha e taye shi tula peha lyasho motenda ndjoka ye shi dhikilwa 

kuDavid. Nena David okwa yambele Omuwa omafikilondjambo 

nomakwatathanondjambo. 

18Sho a mana okuyamba oondjambo, okwa yambeke aantu medhina lyOmuwa 

Omunankondoawike 

19nokwa topolele ayehe iikulya a pe omulumentu kehe nomukiintu kehe oshipambu 

shoshikwiila, ontumba yonyama ya yothwa nekaka lyomandjembele. Konima yokulya 

shaa ngoka okwa shuna kaandjawo. 

20Konima sho David a yi megumbo, a kunde yaandjawo, Mikal okwa piti mo te mu 

tsakaneke e ta ti: “Omukwaniilwa gwaIsrael okwi inenepekele edhina enene ye 

mwene nena! Okwi ishundula ye mwene a fa egoya montaneho yaadhike yaambala 

ye!” 

21David okwa yamukula a ti: “Onda li te tantele Omuwa noku mu simaneka, ngono a 

hogolola ndje peha lyaho nezimo lye, a ninge ndje omuwiliki gwaantu ye Aaisraeli. 

Notandi tsikile okutantela Omuwa noku mu simaneka. 

22Koshipala she onda hala okwiishonopeka natango. Ngoye oto vulu okutala ndje 

omunima gwowala, ihe aadhike mboka wa popi, otaa yele ndje momadhiladhilo 

gawo!” 

23Mikal yaSaul ina kala e na okanona sigo okeso lye. 

2 SAMUEL 7 

Natan ta kumagidha David 

(1 Ondjal. 17:1-15) 

1Omukwaniilwa David okwa li a kala mombala ye, Omuwa nokwe mu gamene 

kaatondi ye ayehe. 

2Nena omukwaniilwa okwa ti komuhunganeki Natan: “Ondi li megumbo lya tungika 

komisedeli, ihe oshikethahangano shaKalunga otwe shi pungula motenda.” 

3Natan okwa yamukula a ti: “Ninga shoka to dhiladhila, oshoka Omuwa oku ku na.” 

4Ihe muusiku tuu mboka Omuwa okwa ti kuNatan: 

5“Inda, u ka lombwele omuntu gwandje David to ti: ‘Hangoye nguka to tungile ndje 

otempeli, ndi kale mo. 

6Okuza uuna ndwiyaka nda hupitha Aaisraeli muEgipiti sigo onena, ine kala 

motempeli; onda kala tandi endagula ndi li motenda. 

7Moondjenda dhandje adhihe pamwe nAaisraeli ine pula nando ogumwe 

gwomaawiliki mboka nda langeke okuwilika aantu yandje, ndi tye, omolwashike inaa 

tungila ndje otempeli ya tungithwa omisedeli!’ 

8“Lombwela ano omuntu gwandje David kutya Omuwa Omunankondoawike ota ti 

kuye: ‘Onde ku kutha kuusita woonzi momalundu e tandi ku ningi omuleli gwaantu 

yandje Aaisraeli. 

9Onda kala nangoye shaa nkoka wa yile nonda sindi aatondi yoye ayehe mondjila 

yoye. Otii ke ku ninga omuntu omunene wa fa aawiliki aanenenene muuyuni. 

10-11Aaisraeli onde ya hogololele ehala e tandi ya tula mo, ya kale mo itaaya 

piyaganekwa we. Sigo onena sho ye ya mevi ndika, oya matukilwa kaageyentu, ihe 

shika itashi ka ningwa we. Otandi uvaneke oku ku hupitha miikaha yaatondi yoye 

ayehe noku ku pa oluvalo. 

12Uuna no si e to fumvikwa poohokulu, otii ka kwaniileka gumwe 

gwomaamwoyemati a ninge omukwaniilwa omunene omunankondo. 

13Ota ka tungila ndje otempeli, e tandi si oshimpwiyu, oluvalo lwe lu tsikile 

uukwaniilwa sigo osigo. 

14Otii ka ninga he noye ta ningi omumwandje. Ngele ta puka, otandi mu geele, 

ngaashi he ta geele omwana. 

15Ihe esilohenda lyandje itali mu thigi po, ngaashi nda ningi Saul ngoka nda shundula, 

opo u wape okuninga omukwaniilwa. 

16Oto kala u na oluvalo aluhe, notii ka kalekela po oshilongo shoye sigo aluhe. Ezimo 

lyoye itali hulu po.’ ” 

17Natan okwa lombwele David ashihe shoka Kalunga e mu hololele. 

Egalikanohambelelo lyaDavid 

(1 Ondjal. 17:16-27) 

18Nena omukwaniilwa David okwa yi metsalihangano, i inyongamene pevi e ta 

galikana ta ti: “Omuwa Omupangeliawike, inandi gwanena ashihe shoka wa longele 

ndje nezimo lyandje sigo onena. 

19Ihe ngashingeyi, Omuwa Omupangeliawike, oto ningile ndje natango oshindji shi 

vule shonale; owa uvaneke omauvaneko taga popi oluvalo lwandje moomvula 

dhokomeho. Omuwa Omupangeliawike, owa pitika, omuntu a mone shika. 

20Ote vulu we, ndi tye shike kungoye! Ongoye wa tseya ndje, omuntu gwoye. 

21Omolwehalo lyoye nelalakano lyoye owa hololele ndje iinima mbika ayihe iinene. 

22Omuwa Omupangeliawike, ongoye omunene u thike peni! Kaku na ngoka e ku fa; 

otwa tseya aluhe kutya ongoye awike Kalunga. 

23Kaku na shigwana shilwe kombanda yevi sha fa Israel, shoka wa hupitha muupika, 

shi ninge oshigwana shoye mwene. Owe shi ningile iinima iinene niinyengandunge 

nowa taandelitha esimano lyoye nuuyuni auhe. Owa tidha mo iigwana yilwe 

niikalunga yawo mondjila yaantu yoye, mboka wa tembudha muEgipiti, ya ninge 

yoye mwene. 

24Owa ningi Aaisraeli aantu yoye mwene sigo aluhe, nangoye, Omuwa, Kalunga 

kawo. 

25“Nongashingeyi, Omuwa Kalunga, gwanitha aluhe euvaneko ndyoka u uvanekele 

ndje noluvalo lwandje, u ninge shoka wa popi. 

26Esimano lyoye otali ningi enene, naantu otaa ka tya aluhe: ‘Omuwa 

Omunankondoawike oye Kalunga kaIsrael.’ Oluvalo lwezimo lyandje oto ke lu 

dhiginina sigo aluhe. 

27Omuwa Omunankondoawike, Kalunga kaIsrael! Ondi na omukumo okugalikana 

egalikano ndika, oshoka owa hololele ndje ayihe mbika, ngame omuntu gwoye, nowa 

lombwele ndje kutya oluvalo lwandje oto ke lu ninga olukwaniilwa. 

28“Nongashingeyi, Omuwa Omupangeliawike, ongoye Kalunga; aluhe oho dhiginine 

omauvaneko goye nowa uvanekele ndje euvaneko ndika ekumithi. 

29Otandi ku indile, u yambeke oluvalo lwandje, opo lu nyanyukilwe okukala 

mesilohenda lyoye. Ngoye, Omuwa Omupangeliawike, wa uvaneke shika, noluvalo 

lwandje otalu ka kala lu na eyambeko lyoye aluhe.” 

2 SAMUEL 8 

Omasindano gaDavid 

(1 Ondjal. 18:1-17) 

1Konima yaambika omukwaniilwa David okwa matukile ishewe Aafilisti, okwe ya 

dhenge e ta hulitha po epangelo lyawo lyokulela evi. 

2Nena David okwa dhenge Aamoabi. Oonkwatwa okwe dhi langeke pevi noonkwatwa 

mbali dhomoonkwatwa ndatu kehe okwe dhi dhipaga. Onkene Aamoabi ya ningi 

aapiya ye nohaa fendele kuye. 

3Nena okwa dhenge Hadadezer yaRehob, omukwaniilwa gwaZoba, ombinga yimwe 

yaSiria. Hadadeser okwa li mondjila oku ka lala evi sigo okomulonga Eufrat. 

4David okwa kwata po aakawilinkambe ye eyuvi limwe nomathele gaheyali naakwiita 

yokolupadhi omayuvi omilongo mbali. Okwa hupitha ko uukambe ethele 

wokomatembakwiita nokwa lemaneke auhe ulwe. 

5Aasiria yokuDamaskus sho ya tumu etangakwiita lyokukwatha omukwaniilwa 

Hadadeser, David okwe li matukile e ta dhipaga aalumentu omayuvi omilongo mbali 

nagaali. 

6Nena okwa yungile ko oontanda dhuukwiita koshilongo shawo noya ningi aantu ye 

haye mu pe oompale. Omuwa okwa ningi David omusindani kehe nkoka a yile ko. 

7David okwa hakana ko omahuuyanza giingoli ga li haga humbatwa kaambala 

yaHadadeser e te ga fala kuJerusalem. 

8Okwa yugu ko ishewe iikushu oyindji kuBeta naBerotai, iilando ya lelwa 

kuHadadeser. 

9Omukwaniilwa Toi gwokuHamat okwa kundana kutya David a dhenga etangakwiita 

alihe lyaHadadeser. 

10Toi okwa tumu omwana Joram, a kunde omukwaniilwa David te mu halele elago 

molwesindano lye, sho a sindi Hadadeser, oshoka Hadadeser okwa adhika a kondjitha 

Toi olule. Joram okwa faalele David omagano goshingoli noshisiliveli noshikushu. 

11Omukwaniilwa David okwe yi yoololele elongelokalunga pamwe niisiliveli niingoli 

mbyoka a yugu kiigwana mbyoka a sindi: 

12Edom, Moab, Ammon, Filistia naAmalek, osho wo ombinga yimwe yoshihakanwa 

shoka a yugu kuHadadeser. 

13David okwa kala a simana unene, sho a galuka kedhipago lyAaedom omayuvi 

omulongo nagahetatu mEkango lyomongwa. 

14Okwa tula oontanda dhuukwiita muEdom alihe, naantu oya ningi aapiya ye. Omuwa 

okwa sinditha David shaa nkoka a yile ko. 

15David okwa lele Israel alihe nokwa kala a kotoka, aantu ye ya ningwe nawa noya 

kalwe nayo nuuyuuki. 

16Joab, omuna gwomukulukadhi Zeruia, okwa li ondjayi yaakwiita; Jehosafat 

yaAhilud okwa li amushangandjayi. 

17Sadok yaAhitub naAhimelek yaAbiatar oya li aayambi; Seraia okwa li 

amushangampangu. 

18Benaia yaJehoiada okwa li omukuluntu gwaalangeli yaDavid, naana yaDavid, ya li 

aayambi. 

2 SAMUEL 9 

David naMefiboshet 

1Esiku limwe David okwa pula a ti: “Mezimo lyaSaul omwa hupa ngaa omuntu? 

Ngele omu na, onda hala ndi mu hololele olukeno omolwaJonatan.” 

2Okwa li ku na omupiya megumbo lyaSaul edhina lye Ziba. Oye a lombwelwa, a ye 

kuDavid. Omukwaniilwa okwa pula a ti: “Ongoye Ziba?” Ziba okwa yamukula a ti: 

“Ongame omupiya gwoye, tatekulu.” 

3Omukwaniilwa okwe mu pula a ti: “Oku na tuu ngoka a hupa ko mezimo lyaSaul, 

ndi vule oku mu hololela olukeno, ngaashi ndu uvanekele Kalunga?” Ziba okwa 

yamukula a ti: “Oku na natango gumwe gwomoyanamati yaJonatan, ndele oshilema.” 

4Omukwaniilwa okwa pula a ti: “Oku li peni?” Ziba okwa yamukula a ti: 

“OkaandjaMakir gaAmmiel muLodebar.” 

5Nena omukwaniilwa David okwa tumu ko, a ka talwe. 

6Mefiboshet yaJonatan, omutekulu gwaSaul, sho e ya, okwi inyongamene koshipala 

shaDavid, e mu simaneke. David okwa ti: “Mefiboshet.” Oye a yamukula: “Ongame 

nguka, mupiya gwoye, tatekulu.” 

7David okwa tsikile a ti: “Ino tila, otandi ku sile ohenda molwaho Jonatan. Otandi ke 

ku galulila omapya agehe gahokulu Saul, noto ka lya aluhe poshililo shandje.” 

8Mefiboshet okwa nyongama ishewe e ta ti: “Ngame kandi ivule nombwa ya sa, 

tatekulu! Omolwashike to pukulula ndje e to sile ndje ohenda yi thike mpono?” 

9Nena omukwaniilwa okwi ithana Ziba, omupiya gwaSaul, e ta ti: “Otandi pe 

Mefiboshet, omutekulu gwamwene gwoye, iinima ayihe yaSaul noyezimo lye. 

10Ngoye, aamwoyemati naapiya yoye, ka longeni omapya gezimo gamwene gwoye 

Saul noku ga teya, opo omuna gwamwene gwoye a mone iipalutha. Ihe Mefiboshet ye 

mwene ota ka lya aluhe koshililo shandje.” (Ziba okwa li e na oyanamati omulongo 

nayatano naapiya omilongo mbali.) 

11Ziba okwa yamukula a ti: “Otandi ningi shaa shoka Nkeyama ta ti.” Osho ngaaka 

Mefiboshet a kala ta li poshililo shomukwaniilwa a fa naanaa gumwe gwomoyanamati 

yomukwaniilwa. 

12Mefiboshet okwa li e na okamwanamati edhina lyako Mika. Aantu ayehe 

yomegumbo lyaZiba oya ningi aapiya yaMefiboshet. 

13Onkee Mefiboshet, ngoka a li a lemana komagulu ge agehe, a kala muJerusalem ta 

li oondya dhe adhihe koshililo shomukwaniilwa. 

2 SAMUEL 10 

David ta dhenge Aayammoni nAasiria 

(1 Ondjal. 19:1-19) 

1Konima yaambika omukwaniilwa gwAayammoni Nahash okwa si, nomwana Hanun 

okwa ningi omukwaniilwa. 

2Omukwaniilwa David okwa ti: “Onda hala okuninga nawa Hanun, ngaashi he 

Nahash a ningile ndje.” Onkee David okwa tumu aatumwa, a holole omauvito ge 

golukeno. Aatumwa sho ya thiki muAmmon, 

3Aayammoni oya ti komukwaniilwa: “Oto dhiladhila kutya David okwa tumu 

aatumwa mbaka mokusimaneka ho, a holole omauvito ge golukeno kungoye? Hasho 

nando! Okwe ya tuma huka oondaadhi, dhi shilile oshilando, opo e tu sinde!” 

4Hanun okwa kwatitha aatumwa yaDavid e te ya kululitha omapalu koombenzi 

nokutetitha oonguwo dhawo poombwetelo e te ya shunitha. 

5Oya li ya sa ohoni okushuna kaandjawo. David sho u uvu shoka sha ningwa po, 

okwe ya tumine elaka, ya kale muJeriko yo yaaha ze mo, sigo oombenzi dhawo dha 

koko ishewe. 

6Aayammoni sho ya dhimbulula kutya oya geyitha nayi David, oya hehela aakwiita 

Aasiria omayuvi omilongo mbali ya za kuBetrehob nokuZoba, aalumentu omayuvi 

omulongo nagaali ya za kuTob nomukwaniilwa gwokuMaaka e na aalumentu eyuvi. 

7David okwe shi uvu e ta tumu Joab, e ya kondjithe netangakwiita alihe. 

8Aayammoni oya pupumuka ko e taa yungu ontanda ya langela komauta puupitilo 

yoshilandopangelo shawo Rabba, manga Aasiria naakwiita ya za kuTob naMaaka ya 

li meyalala lyelundu. 

9Joab okwa mono kutya omatanga gaatondi otaga vulu oku mu matukila taga zi 

komeho nokonima. Omolwaasho a hogolola aakwiitalela Aaisraeli nokwe ya langeke 

ya taalela Aasiria. 

10Oshihupe shetangakwiita lye okwe shi tula mewiliko lyomumwayina Abisai, ngoka 

e ya tula mehala ya taalela Aayammoni. 

11Joab okwa ti kuye: “Ngele wa mono Aasiria taa gwililile ndje po, ila u kwathe ndje, 

nongele Aayammoni taa ku gwililile po, otandi ya ndi ku kwathe. 

12Kaleni mu na omukumo ne mwi ikolelela! Natu kondjeleni aantu yetu oshilumentu 

nomolwiilando yaKalunga ketu. Ehalo lyOmuwa nali gwanithwe!” 

13Joab naantu ye oya humu ko, ya ka homone, nAasiria oya fadhuka po. 

14Aayammoni sho ya mono Aasiria taa yi ontuku, oya fadhuka po Abisai e taa shuna 

moshilando. Nena Joab okwa galuka kolugodhi nAayammoni e ta shuna kuJerusalem. 

15Aasiria oya dhimbulula kutya oya dhengwa kAaisraeli, onkee oya ka hiya omatanga 

gawo agehe. 

16Omukwaniilwa Hadadeser okwa hiya Aasiria mboka ya li kuuzilo womulonga 

Eufrat, noye ya kuHelam mewiliko lyaShobak, ondjayi yiita yomukwaniilwa 

gwaZoba Hadadeser. 

17David sho e shi uvu, okwa gongele omatanga gAaisraeli nokwa tokola omulonga 

Jordan yu uka kuHelam, nkoka Aasiria ye ya tegamena. Olugodhi olwa tameke, 

18nAaisraeli oya tidha Aasiria. David naantu ye oya dhipaga aahingi 

yomatembakwiita Aasiria omathele gaheyali naakawilinkambe omayuvi gomilongo 

ne, e taa yaha ondjayi yiita Shobak, ngoka a ka sila wo molugodhi. 

19Aakwaniilwa mboka ya li mepangelo lyaHadadeser, sho ya dhimbulula kutya oya 

dhengwa kAaisraeli, oya panga ombili nayo noya ningi aapangelwa yawo. NAasiria 

oya li ya tila noinaa kwatha we Aayammoni. 

2 SAMUEL 11 

David naBatseba 

1Oshitemamvula sha landula, ethimbo ndyoka lyomumvo omukwaniilwa ha ka hinga 

olwindji iita, David okwa tumu Joab naambala ye netangakwiita lyAaisraeli. Oya 

dhenge Aayammoni e taa kondeke oshilando shawo Rabba. Ihe David ye mwene 

okwa kala muJerusalem. 

2Esiku limwe komatango David okwa zi momutala gwe e ta ka lyanga kontala 

yongulu. Manga ta lyanga nkoka, okwa mono omukulukadhi ti iyogo. Okwa li o 

opala. 

3David okwa tumu omutumwa, a uve kutya oye olye, nokwa koneke kutya nani oye 

Batseba yaEliam, omukiintu gwaUria Omuheti. 

4David okwa tumu aatumwa, ye ke mu tale. Oye mu eta kuye, oye nokwa lala naye. 

(Okwa adhika opo a mana eiyopaleko lye lyokomwedhi.) Nena okwa shuna 

kaandjawo. 

5Konima yaambika okwi idhimbulula kutya nani omusimba e ta tumu elaka kuDavid 

oku mu tseyithila. 

6Nena David okwa tumu elaka kuJoab tali ti: “Tumina ndje Uria Omuheti.” Osho 

ngaaka Joab okwe mu tumu kuDavid. 

7Uria sho a thiki, David okwe mu pula, ngele Joab naakwiita oye li nawa, nolugodhi 

kutya olwa tya ngiini. 

8Nena okwa ti kuUria: “Inda kaandjeni, u ka vululukwe manga.” Urija okwa zi po, 

naDavid okwa tumu omulongelo kaandjawo. 

9Ihe Uria ina ya kegumbo, ndele okwa lala kehale lyuuwa pamwe naalangeli 

yomukwaniilwa. 

10David sho u uvu kutya Uria ina ya kaandjawo, okwe mu pula a ti: “Ndishi owa kala 

ethimbo ele kuu po pegumbo; omolwashike nduno inoo ya kegumbo?” 

11Uria okwa yamukula a ti: “Aalumentu Aaisraeli nAajuda oye li kiita, 

noshikethahangano oshi li pamwe nayo; mwene gwandje Joab naantu ye oye li 

montanda melundu. Ote vulu ngiini okuya kaandjetu, ndi ka lye e tandi nu nokulala 

pamwe nomukiintu gwandje? Oshili ngaashi u na omwenyo, otandi gana kutya itandi 

ka ninga nando iinima ya tya ngeyi!” 

12David okwa ti: “Kala ano muka esiku limwe, ngula otandi ke ku laleka, u shune.” 

Osho Uria a kalele muJerusalem esiku ndyoka nesiku lyanofu wo. 

13David okwe mu ithana koshililo nokwe mu kolitha. Ihe uusiku mboka wo Uria ina 

ya kegumbo; okwi igonyene ashike mekumbyatha lye komitala dhaalangeli yombala. 

14Ongula sho kwa shi, David okwa nyolele Joab ombilive nokwe yi tumu naUria. 

15Okwa nyola ngeyi: “Tula Uria pokuma pu na olugodhi olupyu, ne mu ze po ondapo, 

opo a dhipagwe.” 

16Nena mokukondeka oshilando Joab okwa tula Uria pehala mpoka a tseya kutya opu 

na aatondi aanankondo. 

17Omatanga gaatondi oga tsinuka ko ga zi koshilando taga kondjitha Joab naantu ye; 

omalenga gamwe gaDavid ga dhipagwa nosho wo Uria. 

18Nena Joab okwa tumu etseyitho kuDavid e te mu hokololele olugodhi. 

19Joab okwa longo omutumwa ta ti: “Shampa wa mana okuhokololela omukwaniilwa 

olugodhi, 

20otashi vulika a geye e te ku pula ta ti: ‘Omolwashike mwa yile pooha dhoshilando 

noku ya kondjitha? Inamu shi dhimbulula nani kutya aanamatati otaye mu yaha ya 

londa kedhingililokuma lyoshilando? 

21Itamu dhimbulukwa, nkene Abimelek yaGideon a dhipagwa puTebes, mpoka 

omukulukadhi e mu umbile oshikweyithilomanya okuza kekuma e tali mu dhipaga. 

Omolwashike nduno mwa yi popepi nekuma?’ Omukwaniilwa ngele ote ku pula 

shika, mu lombwela u tye: ‘Omumati gwoye Uria okwa sa wo.’ ” 

22Omutumwa okwa yi nduno kuDavid nokwe mu hokololele shoka Joab e mu 

lombwele, a tye. 

23Okwa ti: “Aatondi yetu oya li aanankondo ye tu vule. Oye tu gwililile po ya piti mo 

moshilando, ye tu kondjithe melundu, ihe tse otwe ya shunitha mo sigo posheelo. 

24Nena oye ta umbu iikuti okuza kekuma, nayamwe yomomalenga goye, Nkeyama, 

oya dhipagwa; omumati gwoye Uria okwa dhipagwa wo.” 

25David okwa ti komutumwa: “Tsa Joab omukumo, ngoye u mu lombwele u tye: ‘Ino 

piyagana, oshoka egonga otali dhipaga nena ngu, ngula ngwiyaka. Ponokeleni ashike 

oshilando, mu shi kwate po.’ ” 

26Batseba sho a kundana omulume a dhipagwa, okwe mu lili. 

27Oosa sho dha halakana, David okwe mu tumu a ka talwe ko, e ye kombala. Okwa 

ningi omukiintu gwe e te mu valele okanona okamati. Ihe Omuwa ka li a panda shoka 

David a ningi. 

2 SAMUEL 12 

Omakumagidho gaNatan neitedhululo lyaDavid 

1Omuwa okwa tumu omuhunganeki Natan kuDavid. Natan okwa yi kuye e ta ti: 

“Momukunda gumwe omwa li mu na aalumentu yaali; gumwe okwa li omuyamba, 

nomukwawo okwa li ohepele. 

2Omuyamba okwa li e na iimuna oyindji, oonzi noongombe, 

3manga ohepele okwa li e na okanzi kamwe, nkoka e ka landa. Okwe ka palutha 

niikulya ye mwene, noka kokele maandjawo pamwe noyana, haka nwine moshitenga 

she mwene nohaka lala mekolo lye. Okanzi oka li ka fa omwana omukadhona. 

4Esiku limwe omuyenda okwe ya kegumbo lyomuyamba. Omuyamba ka li a hala a 

dhipage po shimwe shomiimuna ye, a telekele omuyenda gwe, ihe okwa kutha po 

okanzi kohepele e te ka telekele po omuyenda gwe.” 

5David okwa geele omuyamba noonkondo e ta ti: “Otandi gana kuKalunga 

omunamwenyo kutya omuntu ngoka oku na okusa, sho a longo ngaaka! 

6Sho a longo iihuna yi thike mpoka, oku na okufuta lune shi vulithe shoka a kutha.” 

7Natan okwa ti kuDavid: “Omulumentu ngoka ongoye. Omuwa Kalunga kaIsrael ota 

ti ngeyi: ‘Onde ku ningi omukwaniilwa gwaIsrael nonde ku yugulula miikaha yaSaul. 

8Onde ku pe oshilongo she naakiintu ye; onde ku kwaniileke, u pangele Israel naJuda. 

Nongele mbika inayi gwana, ando onda li ndi na oku yi ku pa lwaali nokuli. 

9Omolwashike ano wa dhini iipango yandje? Omolwashike wa ningi iinima iiwinayi 

ya tya ngeyi? Owa dhipagitha Uria miita; we mu dhipagitha kAayammoni e to kutha 

po omukiintu gwe! 

10Kongashingeyi egongamwele itali ka gamuka ezimo lyoye, oshoka wa dhini ndje 

nowa yugu po omukulukadhi gwaUria. 

11Otandi ku ganene kutya otandi ka pendutha gumwe gwomegumbo lyoye mwene, 

ngoka te ke ku etela uudhigu. Oto ke shi mona, sho tii ke ku kutha aakiintu yoye e 

tandi ya gandja kugulwe; noye ta ka lala nayo moshanga shomutenya. 

12Ngoye owe shi ningi meholamo, ihe ngame otandi ke shi ningitha moshanga 

shomutenya montaneho yAaisraeli ayehe.’ ” 

13David okwa ti: “Ngame onda yono kuKalunga.” Natan okwa yamukula a ti: 

“Omuwa okwe ku dhimine po; ito ka sa we. 

14Ihe sho wa holola ondhino ya tya ngaaka yokudhina Omuwa, e to ningi ngeyi, 

okanona koye otaka si.” 

15Nena Natan okwa yi kaandjawo. 

Eso lyokanona kaDavid 

Kalunga okwa gombokitha okanona nkoka ka valelwa David komukiintu gwaUria; 

oka li taka alukililwa. 

16David okwa galikana Kalunga, opo okanona ka aluke. Okwa tindi okulya iikulya, 

uusiku okwa yi momutala gwe nokwa kala a lala pevi. 

17Aambala ye aakuluntu oya yi kuye noya kambadhala oku mu pendutha, ihe okwa 

tindi noina hala okulya pamwe nayo. 

18Mesiku etiheyali okanona oka si, naambala ye oya tila oku mu lombwela kutya 

okanona ka sa. Oya ti: “Okanona sho ka li ke na omwenyo, David ine tu yamukula, 

sho twe mu popitha. Otatu vulu oku mu hokololela ngiini kutya okanona ka si? Otashi 

vulika i imonithe oshiponga.” 

19David sho a ndhindhilike kutya aambala ye otaa nongonenathana, okwa dhimbulula 

kutya okanona oka sa. Onkee okwe ya pula a ti: “Okanona oka sa?” Oya yamukula ya 

ti: “Eeno, oka si.” 

20David okwa yambuka po pevi, okwi iyogo, okwi igwayeke nokwi ikamula nawa e ta 

zala oonguwo dhilwe. Nena okwa yi mongulu yOmuwa e ta galikana. Sho a galukile 

muuwa, okwa pula a pewe iikulya nokwe yi li po mbala, sho e yi etelwa. 

21Aambala ye oya ti kuye: “Shika katu shi uvite ko nande. Okanona manga ka li ke na 

omwenyo, owe ka lili noino hala nando okulya; ihe nanziya okanona sho ka si, owa 

yambuka po e to li!” 

22David okwa yamukula a ti: “Eeno, ondi idhilike iikulya nonda lili, manga ka li ke na 

omwenyo. Onda dhiladhila kutya Kalunga pamwe ota sile ndje ohenda noita pitika, 

okanona ka se. 

23Ihe ngashingeyi sho ka si, otandi idhilikile we shike? Itandi vulu we oku ka galulila 

omwenyo. Esiku limwe onandi ka ya ngaa nkoka ke li, ihe ko itaka vulu okugalukila 

kungame.” 

Salomo ta valwa 

24Nena David okwa hupulutha omukadhi Batseba. Okwa lala naye e ta vala okamati, 

nkoka David e ka luku Salomo. Omuwa okwa li e hole okamati haka 

25e ta lombwele omuhunganeki Natan, a luke okamati Jedidja, oshoka Omuwa okwa 

li e mu hole. 

David ta kwata po Rabba 

(1 Ondjal. 20:1-3) 

26Joab okwa tsikile okumatukila Rabba, oshilandolelo shaAmmon, nokwa li poku shi 

lala. 

27Okwa tumu aatumwa kuDavid, ye mu tseyithile taa ti: “Onda ponokele Rabba 

nonda kwata po eha lyomeya. 

28Ngashingeyi hiya omatanga goye ngoka ga kala hoka, u ponokele oshilando, u shi 

sinde ngoye mwene. Ngame ine hala ku tiwe, ongame nde shi kwata po.” 

29Osho ngaaka David okwa gongele omatanga ge, a yi kuRabba, e shi ponokele e te 

shi lala. 

30Komutse gwoshimenka shAayammoni, edhina lyasho Milkom, David okwa kutha 

ko oshishani shuudhigu wookilohalama omilongo ndatu nantano sha tya okawe 

kondilo. David okwe shi zala komutse gwe mwene. Okwa yangudhula wo omaliko 

ogendjigendji moshilando. 

31Aantu yasho okwe ya tula miilonga yiisaaha, yoombike noyomakuya, nokutholoma 

oondhopi. Aantu ayehe yomomikunda dhilwe dhAayammoni okwe ya ningile sha 

faathana. Nena okwa galukile naantu ye kuJerusalem. 

2 SAMUEL 13 

Amnon naTamar 

1Absalom yaDavid okwa li e na omumwayinakadhona gwondjelo ombwanawa edhina 

lye Tamar. Amnon, gumwe gwomoyanamati yaDavid, okwa pwile mohole naye. 

2Ohole ye oye mu dhimuna unene, sigo ota gomboka, oshoka osha fa itaashi vulika e 

mu mone. Sho a li omukadhona, Amnon okwa nyengwa oku mu ninga sha. 

3Ihe Amnon okwa li e na kuume ke, omumwahegona Jonadab yaShamma, ngoka a li 

omulumentu a lungundja. 

4Jonadab okwa ti kuAmnon: “Ngoye omuna gwomukwaniilwa, ndele oshike esiku 

nesiku handi ku mono wa sa oluhodhi? Oshike shi ku na?” Amnon okwa yamukula a 

ti: “Ondi hole Tamar, omumwayina gwomumwatate Absalom.” 

5Jonadab okwa ti kuye: “Ifethitha to alukwa, u ka lale momutala gwoye. Ngele ho te 

ya e ku tale, tya kuye: ‘Tate, kwatha ndje u lombwele omumwatate Tamar, a pe ndje 

sha shokulya. Onda hala, e shi longekidhe montaneho yandje, opo ndi shi lye.’ ” 

6Osho ngaaka Amnon okwi ifethitha ta alukwa e ta ka lala momutala gwe. 

Omukwaniilwa David okwa yi e ke mu tale, naAmnon okwa ti kuye: “Tate, kwatha 

ndje, Tamar e ye a telekele ndje uukuki umwe montaneho yandje ye a pe ndje ndi 

lye.” 

7Osho David a tumine Tamar elaka muuwa tali ti: “Inda kaandjaAmnon, u ke mu 

telekele iikulya.” 

8Tamar okwa yi ko nokwe mu adha momutala. Okwa lungu ondombo, te yi umbinga 

e ta teleke uukuki, manga Amnon e mu tala. 

9Opo ihe Tamar okwe u mu hukulile e te u mu pe a lye, ihe ina hala. Amnon okwa ti: 

“Ayehe naa ze mo!” Osho ayehe ya zi mo. 

10Nena Amnon okwa ti kuTamar: “Eta uukuki momutala gwandje, u pe ndje ndi lye.” 

Tamar okwa kutha uukuki e ta yi kuye. 

11Manga te mu pe a lye, Amnon okwe mu shambakata e ta ti: “Lala pungame, 

kamwayina!” 

12Tamar okwa ti: “Aawe, ino thiminika ndje okulonga iihuna yi thike mpoka. 

Wuwuu-wuwuu! 

13Ondi ye peni nohoni yandje? Nangoye oto ka talwa omuyoni muIsrael. 

Omolwashike itoo indile ndje komukwaniilwa? Ondi shi shi, ota ka gandja ndje 

kungoye.” 

14Ihe Amnon ine mu pulakena nando, ndele okwe mu gwililile po e te mu lala 

koonkondo. 

15Nena Amnon okwa kwatwa kenyanyalo olindji; okwe mu tondo nokutondelela shi 

vulithe pohole ndjoka a li e mu hole nale. Okwa ti kuye: “Za po!” 

16Tamar okwa yamukula a ti: “Aawe, okutidha ndje ngeyi okwo eyono enene li vule 

ndyoka opo wa ningile ndje.” Ihe Amnon ine mu pulakena. 

17Okwi ithana omuyakuli gwe ta ti: “Tidhii mo omukiintu nguka, ne mu pate 

omweelo.” 

18Omumati okwe mu pititha mo e ta pata po omweelo. Tamar okwa li a zala onguwo 

onde yomaako, oshoka aana yokombanda momasiku ngeyaka osho ya li haa zala, 

manga inaaya hokanwa. 

19Okwi igundu omutoko momutse, a tuula onguwo ye, i ikwata ombandamutse ye ta 

yi ta lilagana. 

20Omumwayina Absalom sho e mu mono, okwa pula a ti: “Amnon okwe ku 

piyaganeka? Mwena, kamwameme, oshoka oye omumwaho. Ino ipula nasho nokuli.” 

Okuza mpoka Tamar okwa lumbu muuwike maandjaAbsalom a sa ohoni. 

21Omukwaniilwa David sho u uvu shoka sha ningwa po, okwa li a thita po kondjahi. 

22Ihe Absalom ina popya we nando naAmnon; okwa tondo Amnon noonkondo, sho a 

lala omumwayina Tamar koonkondo. 

Absalom ta galulile Amnon uuwinayi 

23Konima yomimvo mbali Absalom okwa li ta kululitha oonzi dhe muBaal Hazor 

popepi naEfraim, nokwa hiya oyanamati yomukwaniilwa ayehe, ya ye ko. 

24Okwa yi komukwaniilwa David e ta ti: “Nkeyama, otandi kululitha oonzi dhandje. 

Ito ya ko wo pamwe nomalenga goye, tu dhaneni oshituthi?” 

25Omukwaniilwa okwa yamukula a ti: “Aawe, mumwandje. Otashi ke ku dhigupalela 

unene, ngele tse atuhe otatu ya.” Absalom okwe mu indile noonkondo, ihe 

omukwaniilwa ina zimina nokwa laleke Absalom. 

26Ihe Absalom okwa ti: “Eewa, oto vulu nduno u pitike, omumwatate Amnon e ye?” 

Omukwaniilwa okwa pula a ti: “Omolwashike oye e na okuya nangoye?” 

27Ihe Absalom okwa thiminike, sigo David a pitika Amnon noyana ayehe aamati, ya 

ye naAbsalom. Absalom okwa longekidha omatelekela gopaukwaniilwa 

28e ta kumagidha aapiya e ta ti: “Kotokeni, ngele Amnon a kolwa, nonge tandi mu 

lombwele, mu dhipageni. Inamu tila. Shika oshinima shandje mwene. Ikoleleleni, ne 

inamu tenguka!” 

29Osho ngaaka aapiya ya ningi palombwelo lyaAbsalom e taa dhipaga Amnon. 

Oyanamati yaDavid ayehe oya londo omamulutiya gawo e taa fadhuka po. 

30Manga ya li mondjila yu uka kegumbo, David okwa lombwelwa kwa tiwa: 

“Absalom okwa dhipaga po aana yoye ayehe, kape na nando ogumwe a hupu ko.” 

31Omukwaniilwa okwa thikama a tuula oonguwo dhe moluhodhi e ti iyumbile pevi. 

Aapiya mboka ya li pamwe naye oya tuula wo oonguwo dhawo. 

32Ihe Jonadab, omuna gwomumwayina gwaDavid Shamma, okwa ti: “Nkeyama, inaa 

dhipaga po aamwoye ayehe. Amnon oye awike a sa. Shika osha tokolelwe kuAbsalom 

esiku ndiyaka Amnon a lala mumwayina Tamar koonkondo. 

33Ino itaala kutya aamwoye ayehe oya sa; Amnon oye awike a dhipagwa.” 

34Absalom okwa fadhuka po. Opo tuu mpoka omukwiita ngoka a li melangelo, okwa 

mono ongundu onene tayi kuluka kondundu mondjila ya za kuHoronajim. Okwa yi 

komukwaniilwa, a tseyithe shoka a mono. 

35Jonadab okwa ti kuDavid: “Mboka ayehe aamwoye taa ya, naanaa ngaashi nda ti.” 

36Manga inaa hulitha okupopya, yo aana yaDavid oye ya mo nale. Oya tameke 

okulila; nena David naambala ye ayehe oya lili wo omahodhi omapyu. 

37-38Absalom okwa fadhuka po e ta yi komukwaniilwa gwaGeshur edhina lye Talmai, 

omuna gwaAmmihud, e ta kala nkoka omimvo ndatu. David okwa lili omwana 

Amnon ethimbo ele. 

39Ihe sho a hupula Amnon, okwa kala a yuulukwa omwana Absalom. 

2 SAMUEL 14 

Joab ta longekidha egaluko lyaAbsalom 

1Joab, omuna gwaZeruia, okwa tseya kutya omwenyo gwaDavid ogwa kanyatela 

kuAbsalom, 

2onkee a tumu komukiintu omunandunge a kala muTekoa. Sho a thiki, Joab okwe mu 

lombwele a ti: “Ifethitha omuntu ta lili oosa; zala oonguwo dholuhodhi ngoye ino 

kamula omafufu goye. Kala wa fa omukulukadhi a kala moosa ethimbo ele. 

3Nena inda komukwaniilwa e to ti kuye shoka tii ku lombwele, u shi tye.” Nena Joab 

okwe mu lombwele shoka ta ka tya. 

4Omukulukadhi okwa yi komukwaniilwa, okwi inyongamene pevi, e mu simaneke e 

ta ti: “Nkeyama, kwatha ndje.” 

5Omukwaniilwa okwe mu pula a ti: “Owa hala shike?” Omukulukadhi okwa 

yamukula a ti: “Tatekulu, ngame omuselekadhi ohepele. Omusamane gwandje okwa 

sa. 

6Tatekulu, onda li ndi na aamwandjemati yaali. Esiku limwe oya tamanana melundu, 

nokakwa li ngoka te ya hangukununa. Gumwe okwa dhipaga mukwawo. 

7Ngashingeyi, tatekulu, aakwetu otaa konenene ndje e taa pula ndje, ndi ya pe 

omumwandje, opo ye mu dhipage molwashoka a dhipagele mumwayina. Ngele oye 

shi ningi, nena ote kala po kaandi na we munona. Otaa ka kutha po etegameno lyandje 

alihe e taa kaleke omusamane gwandje keehe na munona, ngoka ta thigi ko ando 

edhina lye kombanda yevi.” 

8Omukwaniilwa okwa yamukula a ti: “lnda kegumbo, iinima mbika otandi ke yi sila 

oshimpwiyu.” 

9Omukulukadhi okwa ti kuye: “Nkeyama, meyono ndika tse nezimo lyetu otatu 

taamba ombedhi; ngoye nezimo lyoye ekwaniilwa kali na ndjo.” 

10Omukwaniilwa okwa yamukula a ti: “Ngele ope na ngoka te ku hindi, mu eta 

kungame, noite ke ku piyaganeka we.” 

11Omukulukadhi okwa ti: “Nkeyama, galikana Omuwa Kalunga koye, opo 

omunezimo lyandje ngoka ta konenene eso lyomumwandje, kaa longe iihuna yi thike 

mpoka, a dhipage po omumwandje omukwawo.” David okwa yamukula a ti: “Otandi 

uvaneke kOmuwa omunamwenyo kutya omumwoye ita ningwa nando osha.” 

12Omukulukadhi okwa ti: “Nkeyama, kwatha ndje, ndi tumbule sha natango.” 

Omukwaniilwa okwa yamukula a ti: “Eewa!” 

13Omukulukadhi okwa ti kuye: “Omolwashike wa ningi epuko li thike mpoka kaantu 

yaKalunga? Ino pitika, nando omumwoyelela, a galuke mo muupongo. Osho ngeyi wi 

ipangula ngoye mwene, sho wa popi oohapu dha tya ngaaka. 

14Atuhe otatu ka sa, otwa fa omeya taga tilwa pevi go itaga vulu okugongelwa 

ishewe. Nando nee Kalunga ita yumudha aasi, ya kale ye na omwenyo, oshike 

omukwaniilwa itaa vulu okumona ondjila yokugalula omuntu muupongo? 

15Nkeyama, onde ya okupopya nangoye, oshoka aantu oya tilitha ndje. Onda 

dhiladhila, nandi ka popye nomukwaniilwa. Ngiika ota ningi shoka te pula. 

16Ota vulu okupulakena ndje nokuhupitha ndje miikaha yaangoka a hala oku tu 

dhipaga tse nomumwandje, opo e tu kuthe mevi ndika Kalunga e li pa aantu ye. 

17Onda dhiladhila kutya oohapu dhoye, tatekulu, otadhi gundjilike ndje, oshoka 

omukwaniilwa okwa fa omuyengeli gwaKalunga nota vulu okuyoolola uuwanawa 

muuwinayi. Omuwa Kalunga koye na kale pamwe nangoye!” 

18Omukwaniilwa okwa yamukula a ti: “Otandi ku pula epulo, nou na okulombwela 

ndje oshili ayihe.” Omukulukadhi okwa ti: “Nkeyama, pula ndje shaa shoka.” 

19David okwe mu pula a ti: “Oohapu ndhika owe dhi lombwelwa kuJoab?” 

Omukulukadhi okwa yamukula a ti: “Nkeyama, otandi gana kOmuwa kutya kape na 

ompito okuhenuka epulo lyoye. Eeno, elenga lyoye Joab olyo lya lombwele ndje 

shoka ndi na okupopya. 

20Ihe okwe shi ningi, opo a opaleke oshinima shika. Nkeyama, ngoye omunandunge 

wa fa omuyengeli gwaKalunga nowa tseya ayihe tayi ka ningwa.” 

21Konima omukwaniilwa okwa ti kuJoab: “Onda tokola okugwanitha shoka wa hala. 

Inda, u ka tale omugundjuka Absalom, u mu shunithe huka.” 

22Joab okwi ihata pevi koshipala shaDavid, e mu simaneke e ta ti: “Nkeyama, 

Kalunga ne ku yambeke! Ngashingeyi ondi shi shi kutya ou na ombili nangame, 

oshoka owa hala omaindilo gandje.” 

23Nena okwa yambuka po e ta yi kuGeshur e ta galulile Absalom kuJerusalem. 

24Ihe omukwaniilwa okwa li inaa hala, Absalom a kale muuwa. Okwa li ihee mu ti we 

meho. Onkee Absalom okwa kala megumbo lye mwene noina holoka nando 

okoshipala shomukwaniilwa. 

Absalom ta hangana naDavid 

25MuIsrael kamwa li nando omuntu a simana a shitika ngaashi Absalom; ka li e na 

oshipwe okuza komutse sigo ompadhi. 

26Omafufu ge oga li ge na ondjundo nokwe ga kululitha ko omumvo kehe; ngele oga 

koka ga ninga omale nomadhigu. Ohaga vihwa ge vule ookilograma mbali pandjeleko 

yomukwaniilwa. 

27Absalom okwa li e na oyana aamati yatatu nomukadhona gumwe edhina lye Tamar, 

omukiintu a shitika. 

28Absalom okwa kala omimvo mbali muJerusalem inaa mona omukwaniilwa. 

29Nena okwa tumu kuJoab, opo e mu tume komukwaniilwa, ihe Joab ine ya ko. 

Absalom okwa tumununa ko ishewe, ihe Joab okwa tindi okuya. 

30Nena Absalom okwa ti kaapiya ye: “Taleni, epya lyaJoab olya tegama nolyandje 

noli na iishokelya. Indeni, mu ke li tomeke omulilo.” Oyo noya yi e taye li tomeke 

omulilo. 

31Nena Joab okwa yi kaandjaAbsalom e te mu pula ta ti: “Omolwashike aapiya yoye 

ya fike po epya lyandje?” 

32Absalom okwa yamukula: “Oshoka inoo ya, nando nde ku tumine elaka, u ye. Onda 

halele u ye komukwaniilwa, u mu pule kombinga yandje u tye: ‘Omolwashike nda zi 

muGeshur, ndi ye huka? Ando nda kalele natango nkoka!’ ” Absalom okwa tsikile a 

ti: “Onda hala u longekidhile ndje ondjila, ndi ye komukwaniilwa. Ngele ondi na 

ondjo, nena na dhipage ndje.” 

33Joab okwa yi komukwaniilwa David e te mu lombwele shoka Absalom a ti. 

Omukwaniilwa nokwi ithana Absalom, ngoka e ya kuye e ti inyongamene pevi 

koshipala she. Omukwaniilwa okwe mu taamba nombili e te mu thipi komilungu. 

2 SAMUEL 15 

Absalom ta tukula oshipotha 

1Konima yaambika Absalom okwi imonene etembakwiita nuukambe, osho wo 

ongundu yaamati aathindikili omilongo ntano. 

2Okwa li ha meneka ongulangula e ta yi, a ka thikame pondjila pomweelo 

gwoshilando. Ngele ku na ngoka te ya e na iihokolola a hala omukwaniilwa, yi 

pulakenwe, Absalom ohe mu ithana e te mu pula mpoka ta zi. Omuntu sho e mu 

hokololele kutya okwa za mezimo lini, 

3Absalom oha ti: “Tala, oveta otayi ku popile, ihe kape na omukalelipo 

gwomukwaniilwa, a uve uupyakadhi woye.” 

4Oha gwedha ko ta ti: “Ando ongame nda li omutokolihapu moshilongo shika, ando 

shaa ngoka e na iihokolola nenge omayeme gasha, ando ote ya kungame e tandi mu 

tokolele pauyuuki.” 

5Omuntu sho ta hedha kuAbsalom noti inyongamene koshipala she, Absalom oha 

yeluka e te mu yelutha e te mu thipi komilungu. 

6Absalom okwa kala ha ningi ngeyi kOmuisraeli kehe ngoka e ya a tokolelwe 

komukwaniilwa, nosho ngeyi a sindi einekelo lyawo. 

7Konima yomimvo ne Absalom okwa ti komukwaniilwa David: “Tate, kwatha ndje, 

ndi ye kuHebron, ndi gwanithe euvaneko nde li uvanekele Omuwa. 

8Manga nda li muGeshur muSiria, ondu uvanekele Omuwa kutya ngele ta galulile 

ndje kuJerusalem, onda hala oku mu simanekela muHebron.” 

9Omukwaniilwa okwa ti: “Inda nombili.” Onkee Absalom okwa yi kuHebron. 

10Ihe okwa tumu aatumwa komazimo agehe gaIsrael ya tye: “Shampa mu uvu 

oshihomo shoombenda tadhi hikwa, tyeni: ‘Absalom a ningi omukwaniilwa 

muHebron.’ ” 

11Okwa li aantu omathele gaali mboka ya zi muJerusalem kehiyo lyaAbsalom ye mu 

landula. Oya li inaa tseya sha kombinga yoshikumungu noya yi kaaye na mbudhi. 

12Manga a li ta yamba oontselelandjambo, Absalom okwa tumu koshilando Gilo 

kuAhitofel, gumwe gwomaagandjimayele yaDavid, naalanduli yaAbsalom oya ningi 

ongundu onene. 

David ta zi ontuku muJerusalem 

13David okwe etelwa elaka tali ti: “Aaisraeli oyi igameke kuAbsalom.” 

14Nena David okwa ti kaambala ye ayehe mbaka ya li pamwe naye muJerusalem: 

“Natu zeni po mbala, ngele otwa hala okufadhuka po Absalom. Endeleleni! Otashi 

vulika ta holoka mpaka nziya e te tu dhenge e ta dhipaga aantu ayehe moshilando.” 

15Oya yamukula ya ti: “Eewa, Nkeyama, otwi ilongekidha okuninga shoka to ti.” 

16Osho omukwaniilwa okwa yi a landulwa kaanegumbo ye ayehe, kakele koohonda 

omulongo ndhoka a dhi thigi po, dhi keelele uuwa. 

17Omukwaniilwa naantu ye sho ya li taa zi moshilando, oya kankama pegumbo 

lyahugunina. 

18Aambala ye ayehe oya thikama ontega naye, manga aalangeli aayinekelwa taa piti 

po montaneho ye. Aakwiita omathele gahamano mboka ye mu landula ya za kuGat, 

oya pitilile po wo. 

19Omukwaniilwa okwa ti komuwiliki gwawo Ittai: “Oshike to yi natse? Shuna, u ka 

kale nomukwaniilwa omupe. Ngoye omukwiilongo, ontauki wa zi koshilongo sheni. 

20Muka owa kala mo owala ethimbo efupi, omolwashike ndi ku endagulithe pamwe 

nangame? Kandi shi nokuli kutya ondu uka peni. Shuna nooyakweni yokoshilongo 

shaandjeni. Omuwa ne mu sile ohenda ye e mu dhiginine.” 

21Ihe Ittai okwa yamukula a ti: “Nkeyama, otandi ku ganene medhina lyOmuwa kutya 

otandi yi nangoye shaa mpoka to yi, nando nee nashi pule eso.” 

22David okwa ti: “Eewa, inda ano!” Onkee Ittai a tsikile a yi naantu ye ayehe. 

23Aantu oya lilagana, sho aalanduli yaDavid taa piti po. Omukwaniilwa a tokola 

okalonga Kidron a landulwa kaantu ye yu uka kombuga. 

24Omuyambi Sadok opo a li e na ongundu yAalevi ya humbata oshikethahangano 

oshiyapuki. Oye shi tula po yo inaye shi tumba po we, sigo aantu ayehe ya zi 

moshilando. Omuyambi Abiatar opo a li wo. 

25Nena omukwaniilwa okwa ti kuSadok: “Shunitha oshikethahangano moshilando. 

Omuwa ngele ta sile ndje ohenda, esiku limwe na galula ndje ngaa, ndi ye ndi shi 

mone nehala mpoka sha kala. 

26Ihe ngele ita sile ndje ohenda, nena na ningile ndje shoka a hala.” 

27Okwa tsikile okulombwela Sadok ta ti: “Tala, kutha omumwoye Ahimaaz naJonatan 

yaAbiatar, ne mu shune nombili moshilando. 

28Otandi ku tegelele manga poonkondo dhomilonga mombuga, sigo tandi uvu 

onkundana ya za kune.” 

29Onkee Sadok naAbiatar oya fala oshikethahangano kuJerusalem e taa kala nkoka. 

30David okwa londo kOndundu yooholivi ta lili; okwa li oompadhi dhowala a siikila 

omutse gwe endhindhiliko lyoluhodhi. Ayehe mboka ye mu landula, oyi isiikile 

omitse dhawo noya lili wo. 

31David sho a lombwelwa kutya Ahitofel okwi itula moshikumungu shaAbsalom, 

okwa galikana a ti: “Omuwa, otandi ku galikana, tula omayele gaAhitofel muugoya.” 

32David sho a thiki kondungu yondundu, nkoka kwa li eha lyegalikaneno, kuume ke 

kopothingo Omuarki Hushai okwe mu tsakaneke e na oonguwo dha tuuka nomutse 

gwa gundwa evi. 

33David okwa ti kuye: “Ngele oto kala pungame, ito kwatha ndje sha, 

34ihe oto vulu okukwatha ndje, ngele to shuna koshilando e to lombwele Absalom 

kutya ngashingeyi oto ke mu longela nuudhiginini, ngaashi wa yakulile he. Ninga 

ashihe to vulu, u kondjithe nou tompe ondunge kehe tayi gandjwa kuAhitofel. 

35Aayambi Sadok naAbiatar otaa kala po; ya lombwela kehe sho to uvu muuwa 

womukwaniilwa. 

36Oye na oyana aamati Ahimaaz naJonatan, noto vulu oku ya tuma kungame, opo u 

tseyithile ndje ashihe to uvu.” 

37Osho ngaaka kuume kaDavid Hushai okwa galukile koshilando, naanaa pethimbo 

ndyoka Absalom a li e li pokuthika. 

2 SAMUEL 16 

David naZiba 

1David sho a hedha kashona ponyonga yondungu yondundu, okwa tsakaneke mbala 

Ziba, omupiya gwaMefiboshet e na uusino uyali u na iithala, wa humbata iikwiila 

omathele gaali, omakaka gomandjembele ethele limwe, omahila giiyimati iitalala 

ethele limwe nombago yu udha omaviinu. 

2Omukwaniilwa David okwe mu pula a ti: “Iinima mbika oto ka ninga shike nayo?” 

Ziba okwa yamukula a ti: “Nkeyama, uusino owokulondwa kungoye negumbo lyoye, 

iikwiila niiyimati oyokuliwa kaantu nomaviinu ogokunuwa, uuna ya kangala 

mombuga.” 

3Omukwaniilwa okwe mu pula a ti: “Mefiboshet, omutekulu gwamwene gwoye Saul, 

oku li peni?” Ziba okwa ti: “Okwa kala muJerusalem, oshoka okwa dhiladhila, 

Aaisraeli ngashingeyi otaye ke mu galulila uukwaniilwa wahekulu Saul.” 

4Omukwaniilwa okwa ti kuZiba: “Shaa shoka shaMefiboshet shi kutha po, shi ninge 

shoye.” Ziba okwa yamukula a ti: “Ngame omupiya gwoye. Sila ndje ohenda, 

Nkeyama!” 

David naShimei 

5Omukwaniilwa David sho a thiki kuBahurim, Shimei yaGera, gumwe gwomezimo 

lyaSaul, okwa holoka e mu tsakaneke, te mu tuku sho te ya. 

6Shimei okwa tameke okuumba omamanya kuDavid naambala ye, nando David okwa 

li mekondeka lyaantu ye naalangeli ye. 

7Shimei okwe mu tuku e ta ti: “Za po! Mudhipagi! Oshidhudhu ngoye! 

8Wa yugu po uukwaniilwa waSaul, nongashingeyi Omuwa ote ku geelele omadhipago 

ogendji gezimo lyaSaul. Omuwa okwa gandja uukwaniilwa komumwoye Absalom, 

noto hanagulwa po, mudhipagi ngoye!” 

9Abisai, omuna gwaZeruia, okwa ti komukwaniilwa: “Nkeyama, oshike to pitika, 

ombwa ndjika yi ku tuke? Nandi ye kuye, ndi ka tete ko omutse gwe!” 

10Omukwaniilwa okwa ti kuAbisai nomumwayina Joab: “Mbika kayi shi iilonga yeni. 

Ngele ota tuku ndje, sho Omuwa e mu lombwele oku shi ninga, olye ta vulu oku mu 

pula kutya omolwashike to shi ningi?” 

11David nokwa ti kuAbisai nokaambala ye ayehe: “Omumwandjelela ta hala 

okudhipaga ndje, omolwashike nduno tamu kuminwa Omubenjamin nguka? Omuwa 

okwe mu lombwele, a tukane; onkee mu etheni, a tukane. 

12Pamwe Omuwa ta mono oluhepo lwandje e ta yambeke ndje peha lyethingo.” 

13David naantu ye oya tsikile ondjila yawo. Shimei okwe ya landula te ende 

kolungenge lwondundu. Okwa li ta tukana ye ta umbu omamanya ye te ya fundile 

omavi. 

14Omukwaniilwa naantu ye oya li ya vulwa, sho ya thiki kuJordan, onkee oya 

vululukwa. 

Absalom muJerusalem 

15Absalom nAaisraeli ayehe ya li naye, oye ya kuJerusalem, naAhitofel okwa li nayo. 

16Kuumelela kaDavid Hushai a tsakaneke Absalom, okwi igidha a ti: “Omukwaniilwa 

na kale e na omwenyo! Omukwaniilwa na kale e na omwenyo!” 

17Absalom okwe mu pula a ti: “Uuwinekelwa woye u li peni? Oshike inoo ya 

nakuume koye ngoka e ku inekela?” 

18Hushai okwa yamukula a ti: “Otandi shi vulu ngiini? Onda gama kombinga 

yaangoka a hogololwa kOmuwa, kaantu mbaka nokAaisraeli ayehe. Ote kala 

pungoye. 

19Patiyali, ndi longele lye, ngele ke shi omuna gwamwene gwandje? Onda longele 

nale ho, nena otandi ke ku longela.” 

20Nena Absalom okwa pungulukile kuAhitofel e ta ti: “Ngashingeyi sho tu li mpaka, 

oto tu pe ondunge, tu ninge shike?” 

21Ahitofel okwa yamukula a ti: “Inda, u ka lale noohonda dhaho ndhoka a thigi po 

dha keelela uuwa. Nena shaa ngoka muIsrael ota ka tseya kutya ho ote ku tala 

omutondi gwe, naalanduli yoye otaa kwatwa komukumo omunene.” 

22Oya dhikile Absalom otenda kombanda yongulu yuuwa, nomontaneho yaantu 

Absalom okwe ki ipyologela mo e ta lala noohonda dhahe. 

23Ondunge kehe ya gandjwa kuAhitofel omasiku ngeyaka, oya taambwa ya fa ohapu 

ya popiwa kuKalunga; oya li ya landulwa kwaayehe yaali David naAbsalom. 

2 SAMUEL 17 

Hushai ta kotokele Absalom 

1Inapu pita ethimbo ele, Ahitofel sho a lombwele Absalom ta ti: “Nandi hogolole mo 

aalumentu omayuvi omulongo nagaali, ndi landule David uusiku mbuka wonena. 

2Otandi ke mu ponokela, manga a loloka nokwa tyololoka. Ota ka haluka, naantu ye 

ayehe otaa ka ya ontuku. Otandi ka dhipaga ashike omukwaniilwa, 

3nonena ote galulile aantu ayehe kungoye ongomufuko ta galukile kombushiki ye. 

Owa hala owala okudhipaga omuntu gumwe awike; oshigwana ashihe otashi kala 

shaa na mbudhi.” 

4Omayele ngaka oga li go opalela Absalom naawiliki ayehe Aaisraeli. 

5Absalom okwa ti: “Ithaneni Hushai, tse tu pulakene shoka ta ti.” 

6Hushai sho e ya, Absalom okwa ti kuye: “Ahitofel okwe tu pe omayele ga tya ga tya, 

natu ga landule? Ngele hasho, tu lombwela shoka tu na okuninga.” 

7Hushai okwa yamukula a ti: “Omayele gaAhitofel e ge mu pe, kage shi omawanawa. 

8Ou shi shi kutya ho David naantu ye aakondji aanankondo. Oyo aageyentu ya fa 

emwanka enyali lya yugwa uunimona walyo. Ho omukwiita a pyokoka, nuusiku iha 

lala paantu ye. 

9Ngashingeyi okwa holama ngiika mekololo lyontumba nenge peha lilwe. David nge 

ta homona aantu yoye, nena kehe ngoka te shi uvu, ota ka tya, aantu yoye ya 

dhengwa. 

10Nena omapendafule, aantu mboka ihaaya kukuka ya fa oonime, otaa ka tila, oshoka 

muIsrael shaa ngoka okwa tseya kutya ho omukwiita omunene. 

11Ngame otandi ku tsu omayele, u gongele Aaisraeli ayehe kumwe okuza kooha 

dhoshilongo sigo okoonkwawo, oyendjiyendji ya fa ehekevi lyomooha dhefuta, 

nangoye mwene oto ya wilike molugodhi. 

12Otatu ka adha David nkoka e li, e tatu mu matukile, manga kee shi po sha. Nena ye 

mwene nenge gumwe gwomaantu ye itaa ka hupa. 

13Nongele te ki ipyologela moshilando shontumba, aantu yetu ayehe otaa ke eta 

oongodhi, tu hilile oshilando molusilu ponyonga yasho. Nokape na emanya tali kala 

we kondungu yondundu.” 

14Absalom nAaisraeli ayehe oya ti: “Omayele gaHushai omawanawa ge vule 

gaAhitofel.” Omuwa okwa tokola, pwaa landulwe omayele omawanawa gaAhitofel, 

opo omupya gu lambele Absalom. 

David ta londodhwa e ta fadhuka po 

15Nena Hushai okwa lombwele aayambi Sadok naAbiatar omayele ngoka a gandja 

kuAbsalom naawiliki Aaisraeli, osho wo omayele ngoka Ahitofel a gandja. 

16Hushai okwa gwedha po a ti: “Ngashingeyi endeleleni! Tumeni elaka kuDavid, kaa 

lale poonkondo dhomulonga mombuga, ihe na tokole Jordan meulumo, opo kaa 

kwatwe noku dhipagwe naantu ye.” 

17Jonatan yaAbiatar naAhimaaz yaSadok oya li ya tegamena poluthithiya lwaEnrogel 

pondje yaJerusalem, oshoka oya li yaa na omukumo okukala moshilando. Omukalele 

omukadhona oha yi te ya hokololele shoka sha ningwa po, noyo otaa yi e taa 

hokololele omukwaniilwa David. 

18Ihe esiku limwe omumati gumwe okwe ya mono e ta ka lombwela Absalom; onkee 

oya zi po neendelelo ya ka holama megumbo lyomulumentu gwontumba muBahurim. 

Okwa li e na omuthima popepi negumbo, noyo ya yi mo. 

19Omukulukadhi gwomulumentu ngoka okwa kutha oshisiikilo e te shi yala 

komuthima e ta aneke po iilya, opo pwaa kale ngoka ta dhimbulula sha. 

20Aambala yaAbsalom oye ya kegumbo ndyoka noya pula omukulukadhi taa ti: 

“Ahimaaz naJonatan oye li peni?” Omukulukadhi okwa yamukula a ti: “Oya tokola 

omulonga.” Aalumentu oye ya lengalenga, ihe inaa vula oku ya mona nonkee ya 

galukile kuJerusalem. 

21Konima sho ya yi, Ahimaaz naJonatan oya zi mo momuthima e taa yi noye shi 

tseyithile omukwaniilwa David. Oye mu hokololele shoka Ahitofel a dhiladhila oku 

mu kondjitha noya ti: “Endelela, tokola omulonga.” 

22Onkee David naantu ye oya tameke okutokola Jordan. Eluwa sho tali tende, yo oye 

gu tokola nale. 

23Ahitofel sho a mono, omayele ge inaga landulwa, okwa kutile okasino ke e ta yi 

koshilando shaandjawo. Sho a tula iinima ye melandulathano, okwi imangeleke. 

Okwa fumvikwa mombila yezimo lyawo. 

24David okwa thiki komukunda Mahanaim pethimbo ndyoka Absalom nAaisraeli taa 

tokola Jordan. 

25(Absalom okwa lenge Amasa ondjayi yiita peha lyaJoab. Amasa yaJeter 

Omuismaeli, yina oAbigal lyaNahash, omumwayina gwaZeruia ngoka yina yaJoab.) 

26Absalom naantu ye oya yungu oontanda mevi lyaGilead. 

27David sho a thiki kuMahanaim, okwa tsakanekwa kuShobi yaNahash a za 

koshilando Rabba muAmmon nokuMakir gaAmmiel a za kuDebir nokuBarsillai a za 

kuRoglim muGilead. 

28-29Oye eta uuyo, oombiga, iinguma niikulya kuDavid naantu ye: iilya, uusila, omaha 

ga yaywa, omakunde, uukunde, omagadhi goonyushi, ehini, olukawe noonzi. Oya 

tseya kutya David naantu ye oya sa ondjala nenota noya vulwa mombuga. 

2 SAMUEL 18 

Absalom ta sindwa e ta dhipagwa 

1Omukwaniilwa David okwa gongele aantu ye ayehe e te ya topola momatanga 

geyuvi nogethele e te ga pe aawiliki. 

2Nena okwe ya tumu moongundu ndatu. Joab okwa li omuwiliki gwongundu yimwe, 

omumwayina Abisai ogwongundu onkwawo naIttai gwokuGat gwongundu ontintatu. 

Omukwaniilwa nokwa ti kaantu ye: “Otandi yi nane ngame mwene.” 

3Aantu oya yamukula ya ti: “Ku na kuya natse. Itashi ti unene sha komutondi, ngele 

yamwe yomutse taa fadhuka po, nenge ngaa nokuli etata lyetu tali dhipagwa po; ihe 

ngoye ou na ondilo u thike paantu omayuvi omulongo gomutse. Otashi opala, nge to 

kala mpoka moshilando e to tu tumine ekwatho.” 

4Omukwaniilwa okwa yamukula a ti: “Ote ningi shoka tamu tala shu uka.” Nena 

okwa thikama pooha dhosheelo, aalumentu ye sho taa katuka momatanga geyuvi 

nogethele. 

5Okwa lombwele Joab, Abisai naIttai a ti: “Inamu ehameka omugundjuka Absalom 

molwandje.” Omatanga agehe oga li gu uvite ko sho David ta lombwele omalenga ge. 

6Aakwiita yaDavid oya yi e taa kondjitha Aaisraeli mokuti kwaEfraim. 

7Aaisraeli oya sindika kaakwiita yaDavid. Olugodhi olwa li olululululu; aalumentu 

omayuvi omilongo mbali ya dhipagwa esiku ndyoka. 

8Olugodhi lwa taandele noshikandjo ashihe, aantu oyendji noya sile mokuti ye vule 

mboka ya sile molugodhi. 

9Ohaluka Absalom a tsakaneke yamwe yomaantu yaDavid. Absalom okwa li a londa 

kemulutiya, nolyo sho lye ende meni lyomuti omunene gwomwandi, okwa patekene 

pokati kiitayi. Emulutiya lya fadhuka po, naAbsalom okwa kala e endjelela. 

10Gumwe gwomaantu yaDavid okwe mu mono e te shi tseyithile Joab ta ti: “Tatekulu, 

onda mono Absalom e endjelela momwandi!” 

11Joab okwa yamukula a ti: “Ngele owe mu mona, omolwashike inoo mu dhipagela 

mo? Ando ngame mwene otii ku pe iimaliwa yiisiliveli omulongo nekwamo.” 

12Ihe omulumentu okwa yamukula a ti. “Nando nee u pe ndje iimaliwa yiisiliveli 

eyuvi, ite yelutha omunwe, ndi kondjithe omuna gwokombanda. Tse otu uvu shoka 

omukwaniilwa te mu kumagidha ne naAbisai naIttai, sho a ti: ‘Omugundjuka 

Absalom inamu mu ehameka omolwandje.’ 

13Ihe ngele ine vulika komukwaniilwa e tandi dhipaga Absalom, omukwaniilwa one 

shi uvu, ndishi ihu uvilwa nangoye ito ka popila ndje.” 

14Joab okwa ti: “Itandi mana po ethimbo nangoye.” Okwa kutha omagonga gatatu e te 

ga tsu montulo yaAbsalom, manga e na omwenyo e endjelela momwandi. 

15Nena aakwiita yaJoab omulongo oya hedha ko noya sigula Absalom. 

16Joab okwa hikitha ohiya, olugodhi lu zimbuke, nomatanga ge oga galuka kokutidha 

Aaisraeli. 

17Oya kutha ko omudhimba gwaAbsalom e taye gu umbile moshilambo oshile mokuti 

e taa siikile ko nondumba onene yomamanya. Aaisraeli ayehe oya fadhuka po, shaa 

ngoka kaandjawo. 

18Absalom sho a li e na omwenyo, okwi idhikithile ondhimbuluthomanya ye mwene 

mEsilu lyaakwaniilwa, oshoka ka li e na omwanamati a kaleke po edhina lye li na 

omwenyo. Okwe yi ilukile ye mwene, nosigo onena oya tseyika “Ondhimbulutho 

yaAbsalom.” 

David ta hokololelwa eso lyaAbsalom 

19Nena Ahimaaz yaSadok okwa ti kuJoab: “Pitika, ndi ye komukwaniilwa nda tya 

onkundana ombwanawa tayi hokolola Omuwa e mu hupitha kaatondi ye.” 

20Joab okwa ti: “Aawe, nena ito fala oonkundana oombwanawa. Esiku lyanofu oto ke 

shi ninga, ihe hanena, oshoka omuna gwokombanda okwa si.” 

21Nena okwa ti komupika gwe Omukusha: “Inda, u ka lombwele omukwaniilwa 

shoka wa mono.” Omupika okwi inyongamene pevi e ta yi ta matuka. 

22Ahimaaz okwa tsitsimike a ti: “Hi na ko naashoka tashi ningwa. Pitika ndje, ndi fale 

wo onkundana.” Joab okwe mu pula a ti: “Mentu gwandje, omolwashike ano wa hala 

oku shi ninga? Ito ka mona ondjambi yasha.” 

23Ahimaaz okwa ti ishewe: “Onda hala okuya.” Nena Joab okwa ti: “Inda.” Osho 

ngaaka Ahimaaz a matuka nondjila yesilu lyaJordan, nokwa pitilile nziya omupika. 

24David okwa li a kuutumba pomapitilo pokati komiyelo adhihe mbali dhoshilando. 

Omupekapeki okwa ka londa kombanda yekuma e ta thikama kontala yekuma 

lyopomiyelo. Okwa ligamene ko e ta mono omuntu ti imatukile oye awike. 

25Okwi igidha ta lombwele omukwaniilwa. Omukwaniilwa okwa ti: “Ngele oye 

awike, ote eta onkundana ombwanawa.” Omumatuki okwa hedha popepi, te ya, te ya. 

26Nena omupekapeki okwa mono omumatuki omukwawo e li awike, nokwi igidha 

komukeeleli gwomweelo ta ti: “Tala! Otaku zi ishewe omuntu ta matuka.” 

Omukwaniilwa okwa yamukula a ti: “Nguka wo ote eta onkundana ombwanawa.” 

27Omupekapeki okwa ti: “Ote vulu okumona kutya omumatuki gwokomeho oku na 

iimatuka ya fa yaAhimaaz.” Omukwaniilwa okwa ti: “Ote eta onkundana 

ombwanawa, oshoka oye omulumentu omwaanawa.” 

28Ahimaaz okwi igidha ekundo komukwaniilwa, okwi ihata pevi komeho 

gomukwaniilwa e ta ti: “Hambelela Omuwa Kalunga koye, ngoka e ku pe esindano 

lyokusinda aantu mboka ye ku tukulile oshipotha, ye ku kondjithe, Nkeyama!” 

29Omukwaniilwa okwa pula a ti: “Omugundjuka Absalom oku li tuu nawa?” Ahimaaz 

okwa yamukula a ti: “Tatekulu, elenga lyoye Joab sho lya tumu ndje, onda mono 

epiyagano enene, ihe ite vulu okutya, olyashike.” 

30Omukwaniilwa okwa ti: “Thikama ano mpee,” nokwa yi e ta thikama poluha. 

31Nena omupika okwa thiki e ta ti komukwaniilwa: “Onde eta onkundana 

ombwanawa, Nkeyama. Nena Omuwa okwe ku pe esindano lyokusinda ayehe mboka 

ye ku tukulile oshipotha!” 

32Omukwaniilwa okwa pula a ti: “Omugundjuka Absalom oku li nawa?” Omupika 

okwa yamukula a ti: “Onda hala shoka she mu ningilwa, otashi ningilwa aatondi yoye 

ayehe, tatekulu, notashi ningilwa ayehe mboka taye ku tukulile oshipotha.” 

33Omukwaniilwa nokwa kwatwa koluhodhi olunene. Okwa londo a yi mondunda 

kombanda yosheelo e ta lili. Manga te ende, okwa lili ta ti: “Mentu gwandje! 

Omumwandje Absalom! Absalom, mentu gwandje! Ando nda sile peha lyoye, mentu 

gwandje! Absalom omumwandje!” 

2 SAMUEL 19 

Joab ta ganda David 

1Joab okwa lombwelwa kutya omukwaniilwa David ota lili nokwa sila Absalom 

oluhodhi. 

2Osho ngaaka enyanyu lyesindano lya shituka oosa momatanga gaDavid agehe esiku 

ndyoka, oshoka oyu uvu kutya omukwaniilwa ota lili omwana. 

3Oya shuna moshilando ya fa aakwiita ya gugwa, sho ya za ondapo kolugodhi. 

4Omukwaniilwa okwa siikile oshipala she nokwa lili muule ta ti: “Mentu gwandje! 

Omumwandje Absalom! Absalom, mentu gwandje!” 

5Joab okwa yi kongulu yomukwaniilwa e ta ti kuye: “Nena ndjika owa sitha aantu 

yoye ohoni, aantu tuu mboka ya hupitha omwenyo gwoye, oomwenyo dhaamwoye 

aamati naakadhona noomwenyo dhaanyekadhi nodhoohonda dhoye. 

6Oto thikamene mboka ye ku hole e to popile mboka ye ku tonde! Owe shi yelitha 

nawa kutya ku na ko nasha nomalenga goye naantu yoye. Ondi wete ko kutya nani 

ngele okwa li tse atuhe twa sa, naAbsalom e na omwenyo, ando opo nduno wa panda. 

7Ngashingeyi inda, u ka ngungumaneke aantu yoye. Otandi gana medhina lyOmuwa 

kutya ngele ito shi ningi, kape na nando ogumwe ta kala pungoye ongula yanakwasha. 

Shika otashi ningi oshiponga oshinene inoo shi mona nale hene wa valelwe.” 

8Nena omukwaniilwa okwa yambuka po e ta yi e ta kuutumba posheelo shoshilando. 

Aantu ayehe oya tseyithilwa kutya oku li hwiyaka, noye mu gongalele. 

David ta galukile kuJerusalem 

Aaisraeli ayehe oya adhika ya fadhuka po, noshaa ngoka okwa yi kaandjawo. 

9Moshilongo ashihe aantu oya tameke okungungutula ya lombwelathana ya ti: 

“Omukwaniilwa David okwe tu hupitha miikaha yaatondi yetu. Okwe tu mangulula 

kAafilisti, ihe ngashingeyi okwa fadhuka po Absalom e ta thigi po oshilongo. 

10Otwa gwayeke Absalom omukwaniilwa gwetu, ihe okwa dhipagwa molugodhi. 

Oshike ano itaamu galulile omukwaniilwa David huka?” 

11Oohapu ndhoka tadhi popiwa kAaisraeli, odha adha omukwaniilwa David. Okwa 

tumu aayambi Sadok naAbiatar, ya pule aakuluntu yaJuda ya tye: “Omolwashike 

tamu ningi aahugunini mokukwatha okugalulila omukwaniilwa kuuwa we? 

12One aakwetu, onyama yandje nombinzi yandje; omolwashike mu na okuhugunina 

mokushuna ndje ko?” 

13David okwe ya lombwele wo, ya tye kuAmasa: “Ngoye omukwetu. Okuza 

ngashingeyi otandi ku tula muukuluntu wetangakwiita peha lyaJoab. Kalunga na 

dhenge ndje ndi se, ngele itandi shi ningi.” 

14Omalaka gaDavid oga sindi shili einekelo lyaantu ayehe yaJuda, noye mu tumine 

elaka, a galuke nomalenga ge agehe. 

15Mondjila ye yokushuna omukwaniilwa okwa tsakanekwa pomulonga Jordan 

kAajuda, mboka ye ya kuGilgal, ye mu thindikile okutokola omulonga. 

16Pethimbo tuu ndyoka Omubenjamin Shimei yaGera okwa zi kuBahurim meulumo 

te ya kuJordan, a tsakaneke omukwaniilwa David. 

17Okwa li e na aalumentu eyuvi yomezimo lyaBenjamin. NaZiba, omupiya megumbo 

lyaSaul, okwe ya wo noyanamati omulongo nayatano naapiya omilongo mbali, noya 

thiki tango puJordan komeho gomukwaniilwa. 

18Oya taaguluka omulonga, ya thindikile egumbo lyomukwaniilwa oku li konditha 

omulonga yo ya yakule mpoka omukwaniilwa ta pumbwa ekwatho. 

David ta sile Shimei olukeno 

Omukwaniilwa manga a li pokukonda omulonga, Shimi okwi iyumbile komeho ge 

19e ta ti: “Nkeyama, kwatha ndje, u dhimine ndje po omapuko gandje nde ga ningi 

esiku ndiyaka wa zi muJerusalem. Ino geela ndje nenge u ga dhimbulukwe we. 

20Tatekulu, ondi shi shi kutya onda yona, nomolwashoka ongame gwotango okuza 

komazimo gokuumbangalantu nde ya, ndi ku tsakaneke nena, Nkeyama.” 

21Abisai, omuna gwaZeruia, okwi igidha a ti: “Shimei na dhipagwe, oshoka okwa 

tukile omukwaniilwa a hogololwa kOmuwa.” 

22Ihe David okwa ti kuAbisai namumwayina Joab: “Olye a pula omayele geni, ne 

aana yaZeruia. Otamu tula ndje muudhigu? Ndishi ngame omukwaniilwa gwaIsrael 

ngashingeyi, nokape na ngoka ta dhipagwa nena muIsrael.” 

23Oye nokwa ti kuShimei: “Otandi ku lombwele kutya ito dhipagwa.” 

David ta sile Mefiboshet ohenda 

24Nena Mefiboshet, omutekulu gwaSaul, okwe ya a tsakaneke omukwaniilwa. Okwa 

li inaa yoga nando oompadhi dhe, ino opaleka nando oombenzi dhe nenge a yoge 

oonguwo dhe okuza uuna ndoka omukwaniilwa a zi muJerusalem, sigo osho a galuka 

nekandanga lyesindano. 

25Mefiboshet sho a thiki okuza kuJerusalem, a tsakaneke omukwaniilwa, 

omukwaniilwa okwa ti kuye: “Mefiboshet, matsa oshike inoo ya pamwe nangame?” 

26Okwa yamukula a ti: “Nkeyama, ou shi shi kutya ngame oshilema. Onda lombwele 

omupiya gwandje, a kutilile ndje okasino kandje, opo ndi londe ndi ku landule, ihe 

okwa gwaaleke ndje. 

27Okwa popi ndje ko kungoye, Nkeyama, ihe ngoye owa fa omuyengeli gwaKalunga, 

onkee ninga shoka shu uka momeho goye. 

28Ezimo alihe lyatate oli ilongele okudhipagwa kungoye, Nkeyama, ihe ngoye owa pe 

ndje uuthemba wokulya koshililo shoye. Kandi na we uuthemba woku ku indila 

esilohenda, Nkeyama.” 

29Omukwaniilwa okwa yamukula a ti: “Ino tya sha we. Onda tokola, ne naZiba mu 

topole uuthiga waSaul.” 

30Mefiboshet okwa ti: “Ziba na kuthe po ayihe. Osha gwanena ndje, sho wa galukile 

kegumbo nombili, Nkeyama.” 

David ta sile Barsillai ohenda 

31Barsillai gwokuGilead okwe ya a zi kuRoglim, a thindikile omukwaniilwa 

okutokola Jordan. 

32Barsillai okwa li a kulupilila, omusamane gwomimvo omilongo hetatu. Okwa li 

omuyamba omunene nokwa li a palutha omukwaniilwa niikulya, sho a li 

muMahanaim. 

33Omukwaniilwa okwa ti kuye: “Ila nangame kuJerusalem, notandi ke ku sila 

oshimpwiyu.” 

34Ihe Barsillai okwa yamukula a ti: “Itandi kala we ndi na omwenyo ethimbo ele; 

omolwashike te yi nangoye kuJerusalem, Nkeyama? 

35Ondi na omimvo omilongo hetatu nokuli, nokape na we shoka hashi nyanyudha 

ndje. Shoka tandi li kandi shi uvite omulyo, nokandi uvite we omawi gaayimbi. 

Otandi ku pe owala omukundu, Nkeyama. 

36Itandi pula ondjambi yi thike mpo. Shila otandi ku thindikile owala okanano kowala 

handiyaka yaJordan. 

37Nena pitika ndje, ndi shune kaandjetu, ndi sile popepi nombila yaakuluntu yandje. 

Omumwandje Kimham oye nguka. Oye te ke ku yakula. Mu kutha po, Nkeyama, mu 

ye naye, nou mu ningile shoka to tala shu uka.” 

38Omukwaniilwa okwa yamukula a ti: “Otandi mu taamba e tandi mu ningile, ngaashi 

wa hala. Notandi ke ku ningila shaa shoka to pula.” 

39Nena David naantu ye ayehe oya tokola Jordan. Okwa thipi Barsillai komilungu e te 

mu yambeke, naBarsillai okwa shuna kaandjawo. 

Juda naIsrael taa tamananene omukwaniilwa 

40Omukwaniilwa sho a ka yauka omulonga a thindikilwa kAajuda noketata 

lyAaisraeli, okwa yi sigo okuGilgal, naKimham okwa yi naye. 

41Nena Aaisraeli ayehe ye ya komukwaniilwa e taa ti kuye: “Nkeyama, omolwashike 

aamwanyoko Aajuda ya dhiladhila kutya oye na uuthemba woku ku kutha po, ye ku 

thindikile, sho wa tokola Jordan pamwe negumbo lyoye naantu yoye?” 

42Aajuda oya yamukula ya ti: “Otwe shi ningi, oshoka omukwaniilwa ogwomezimo 

lyetu. Ano omolwashike shika tashi mu geyitha? Ina futa iikulya yetu ye ine tu pa 

sha.” 

43Aaisraeli oya yamukula ya ti: “Otu mu vule lwomulongo, tu kale tu na 

omukwaniilwa David, nando oye ogwomezimo lyeni. Omolwashike ano mwe tu 

dhina? Inamu dhimbwa kutya otse twa popi tango egaluko lyomukwaniilwa!” Ihe 

oohapu dhAajuda odha li oonkunkutu noonkondo dhi vule dhAaisraeli. 

2 SAMUEL 20 

Oshipotha shaSheba 

1Pethimbo ndiyaka muGilgal omwa li omulumentu omupwidhi, Sheba yaBikri 

gwomezimo lyaBenjamin. Okwa hiki ombenda e ti igidha ta ti: “Tse katu na sha 

naDavid, katu na uuthiga nomuna gwaIsai! Aaisraeli, indeni kaandjeni!” 

2Nena Aaisraeli ya thigi po David e taa landula Sheba, ihe Aajuda oya ningi 

aayinekelwa naalanduli yaDavid okuza kuJordan sigo oJerusalem. 

3David sho a thiki muuwa we muJerusalem, okwa kutha oohonda omulongo ndhoka a 

thigile po, dhi keelele uuwa, e te dhi tula metonatelo. Okwe dhi sile oshimpwiyu 

moompumbwe dhadho, ihe ina lala we nadho. Odha kala dhe edhililwa sigo okusa 

kwadho, dha kala dha fa aaselekadhi. 

4Omukwaniilwa okwa ti kuAmasa: “Ithana Aajuda ya gongale, mu ye nayo huka 

esiku lyahela.” 

5Amasa okwa yi, e ke ya hiye, ihe ina galuka pethimbo ndyoka omukwaniilwa e li 

utha. 

6Onkee omukwaniilwa okwa ti kuAbisai: “Sheba ote ke tu piyaganeka unene e vule 

Absalom. Kutha aantu yandje, mu mu landule, opo kaa lale iilandohote yimwe ye a 

fadhuke po.” 

7Onkee aantu yaJoab, aalangeli aayinekelwa naakwiita ayehe yalwe ya zi 

muJerusalem ye li naAbisai taa landula Sheba. 

8Sho ya thiki pemanya enene puGibeon, Amasa okwe ya tsakaneke. Joab okwa li a 

homata oshikwiita, a zala egongamwele li li molumpangwa lwalyo mepaya lye. Sho a 

li u uka ko, egongamwele olya gu mo. 

9Joab okwa ti kuAmasa: “Ou li ngiini, kuume kandje?” Ye ta kwata oombenzi dhe 

nolulyo lwe a fa te mu thipi komilungu. 

10Amasa ka li nando a kotokela egongamwele ndyoka Joab a li a kwata noshikaha 

oshikwawo, Joab nokwe mu mbwangula nalyo mela nomandjandja oga tika mo ga 

gwile pevi. Okwa si mbala nokuli, naJoab ine mu tsuulula we. Nena Joab 

nomumwayina Abisai oya landula Sheba. 

11Gumwe gwomaantu yaJoab okwa thikama pomudhimba gwaAmasa e ti igidha ta ti: 

“Shaa ngoka a gama kuJoab naDavid, na landule Joab!” 

12Omudhimba gwaAmasa ogwa li gwa kangawala metente lyombinzi mokati 

kondjila. Omupiya gwaJoab okwa mono kutya aantu otaa kankama, onkee okwa 

pwedha po omudhimba e te gu siikile elwaakani. 

13Omudhimba sho gwa kuthwa mo mondjila, shaa ngoka okwa landula Joab 

melandulo lyaSheba. 

14Sheba okwa tokola iilongo yomazimo agehe gaIsrael e te ya koshilando Abel Bet 

Maaka, naakwazimo ayehe yoludhi lwaBikri oya gongala e taye mu landulile 

moshilando. 

15Aantu yaJoab oyu uvu kutya Sheba omo e li, onkee ya yi e taa kondeke oshilando. 

Oya ningi omituni pedhingililokuma noya tameke okufula kohi yekuma, ye li gwithe 

po. 

16Moshilando omwa li omukulukadhi omunandunge i igidha handiyaka yekuma a ti: 

“Pulakeneni! Pulakeneni! Lombweleni Joab, e ye huka; onda hala ndi kundathane 

naye.” 

17Joab okwa yi kuye, nomukiintu okwe mu pula a ti: “Ongoye ngaa Joab?” Joab okwa 

yamukula a ti: “Ee, ongame.” Omukulukadhi okwa ti kuye: “Pulakena ndje, tatekulu.” 

Joab okwa yamukula: “Onda pulakena.” 

18Omukulukadhi okwa ti: “Muuyuni wonale okwa li haku tiwa: ‘Inda, u ka tsuwe 

omayele moshilando Abel,’ nosho naanaa ya ningi. 

19Oshilando shetu oshinene, osho shimwe shomiilando yombilielela noshi inekelwa 

muIsrael. Omolwashike to shi hanagulile po? Owa hala okukumuna po oshilando 

shOmuwa?” 

20Joab okwa yamukula a ti: “Shivalelwe! Itandi shi kumuna po nenge ndi shi hanagule 

po. 

21Ndyoka kali shi ando edhiladhilo lyetu. Omulumentu gumwe, edhina lye Sheba 

yaBikri koshilongo shokoondundu dhaEfraim, okwa tameke okutukulila 

omukwaniilwa David oshipotha. Tu peni owala omuntu nguka, notandi ka etha 

oshilando, ndi shune.” Omukulukadhi okwa ti: “Omutse gwe otatu ke gu umbila 

pondje.” 

22Nena okwa yi kaantu yomoshilando nedhiladhilo lye ndyoka, oyo noya tete ko 

omutse gwaSheba e taye gu umbile handiyaka yekuma kuJoab. Joab okwa hiki 

ombenda endhindhiliko lyokutya aantu naa ethe oshilando, noya shuna kaandjawo. 

NaJoab okwa shuna kuJerusalem komukwaniilwa. 

Omalenga omakuluntu gaDavid 

23Joab okwa li ondjayi yomatangakwiita gaIsrael; Benaia yaJehoiada okwa li 

omukuluntu gwaalangeli yaDavid;  

24Adoniram okwa li omukuluntu gwiilonga yethiminiko; Jehosafat yaAhilud okwa li 

amushangandjayi;  

25Sheva okwa li amushangampangu; Sadok naAbiatar oya li aayambi. 

26NaIra gwomuJair okwa li wo gumwe gwomaayambi yaDavid. 

2 SAMUEL 21 

Oluvalo lwaSaul talu dhipagwa 

1Muuyuni waDavid okwa li ondjala yekomba ya kala omimvo ndatu. David okwa 

pula Omuwa molwayo, Omuwa nokwa ti: “Saul nezimo lye oyo ye na oshipwe 

shedhipago; okwa dhipagele Aagibeon.” 

2(Aagibeon kaya li Aaisraeli; oya li okangundu okashona kAayamori mboka ya li yu 

uvanekelwa kAaisraeli, ye ya hupithe, ihe Saul okwa kambadhala oku ya komba po 

molwokuladhipalela Israel naJuda.) 

3David okwi ithana Aagibeon nokwe ya pula ta ti: “Nandi mu ninge ngiini? Onda hala 

okwoopaleka epuko ndyoka mwe li ningilwa, opo mu yambeke oshigwana 

shOmuwa.” 

4Oya yamukula ya ti: “Oontamanana dhetu naSaul nezimo lye itadhi vulu 

okwoopalekwa noshisiliveli nenge noshingoli, tse inatu hala wo okudhipaga 

Omuisraeli nando gumwe.” David okwa pula a ti: “Nena nduno otamu dhiladhila, ndi 

mu ningile shike?” 

5Oya yamukula ya ti: “Saul okwa li a hala e tu hanagule po, pwaa kale nando ogumwe 

gwetu e na omwenyo shaa mpoka muIsrael. 

6Onkee tu pa mo aalumentu yaheyali yomoluvalo lwe, notatu ke ya endjeleleka 

montaneho yOmuwa puGibea, omukunda gwaSaul, omukwaniilwa a hogololwa 

kOmuwa.” Omukwaniilwa David okwa yamukula a ti: “Otandi ye mu pe.” 

7Ihe molweuvaneko eyapuki ndyoka yu uvanekelathana naJonatan, David okwa 

hupitha omuna gwaJonatan Mefiboshet, omutekulu gwaSaul. 

8Ihe okwa kutha Armoni naMefiboshet, aamati yaali mboka Rizpa yaAja e ya valele 

Saul; okwa kutha wo aamati yatano yomuna gwaSaul Merab, mboka a valele Adriel 

yaBarsillai gwokuMehola. 

9David okwe ya gandja kAagibeon, mboka ye ya endjeleleke kondundu koshipala 

shOmuwa; ayehe yaheyali oya sile pamwe. Oya dhipagwa petameko lyomasiku 

gotango gokuteya, petameko lyeteyo lyiishokelya. 

10Nena ohonda yaSaul Rizpa yaAja oya yala iinguma yomahahi pemanya mpoka pwa 

li omidhimba; oya kala hoka okuza ketameko lyokuteya, sigo omvula ya loko iipongo. 

Inayi pitika oondhila dhi lambele puyo omutenya nenge iilyani yi yi gume uusiku. 

11David sho u uvu shoka Rizpa yaAja a ningi, 

12okwa yi e ta kutha ko iipongo yaSaul noyomwana Jonatan kAajabesh muGilead. 

(Oye yi yakele kekuma lyoshilando muBetshan, nkoka Aafilisti ya li ya tsilika 

omidhimba, uuna ya dhipagele Saul kondundu Gilboa.) 

13David okwa kutha iipongo yaSaul naJonatan nokwa gongele wo iipongo 

yaalumentu yaheyali mboka ya li ye endjelelekwa. 

14Nena oya fumvike iipongo yaSaul noyaJonatan mombila yaKish, he yaSaul, muZela 

moshilongo shaBenjamin, ya gwanitha ayihe mbyoka omukwaniilwa a popi. Konima 

yaambika Kalunga okwa yamukula omagalikano gawo e ta sile evi ohenda. 

Olugodhi naalefule yAafilisti 

(1 Ondjal. 20:4-8) 

15Okwa li wo ku na iita yilwe pokati kAafilisti naIsrael. David okwa yi naantu ye, ya 

kondjithe Aafilisti. Metifa lyolugodhi David okwe etwa mo komvulwe. 

16Omulefule, edhina lye Ishbibenob, ngoka a li a humbata egonga lyoshikushu 

lyuudhigu wookilohalama ndatu netata nokwa li a zala egongamwele epe, okwa 

dhiladhila kutya ota dhipaga David. 

17Ihe Abisai, omuna gwaZeruia, okwe ya a popile David. Okwa ponokele omulefule e 

te mu dhipaga. Nena aantu yaDavid oyu uvaneke kutya ita lyata we kiita. Oya ti: 

“Ongoye etegameno lyaIsrael; tse inatu hala, tu ku kanithe.” 

18Konima yaambika opwa li olugodhi nAafilisti puGob; molugodhi nduka Sibbekai 

Omuhusha okwa dhipaga omulefule edhina lye Saf. 

19Okwa li ishewe olugodhi olukwawo nAafilisti puGob. Nena Elhanan yaJair 

gwokuBetlehem okwa dhipaga Goliat Omugat, ngoka a li e na egonga li na 

oshikwatelo shi thike pondisimbumu. 

20Okwa li ishewe olugodhi olukwawo muGat, moka mwa li omulefule e hole 

okukondja. Okwa li e na ominwe oohamano kiikaha nokoompadhi. 

21Sho a sheke Israel, Jonatan, omuna gwamumwayina gwaDavid, edhina lye 

Shamma, okwe mu dhipaga. 

22Ayehe mbaka yane oya li oluvalo lwaalefule yokuGat, noya li ya dhipagwa po 

kaantu yaDavid. 

2 SAMUEL 22 

Ekandanga lyaDavid 

(Eps. 18) 

1Omuwa sho a hupitha David miikaha yaSaul noyaatondi ye ayehe, David okwi 

imbile Omuwa ondjimbo ndjika: 

2Omuwa oye omugameni gwandje;  oye epopilongulu lyandje lya kola. 

3Kalunga kandje oye omugameni gwandje, puye ondi li nawa. Oye oshikandekitho 

tashi gamene ndje;  ota shigi ndje e ta kaleke ndje nawa. Oye omukulili gwandje;  ota 

gamene ndje e ta hupitha ndje kiiponga. 

4Otandi ithana Omuwa, oye nota gamene ndje kaatondi yandje. Omuwa na 

hambelelwe. 

5Omakuthikuthi geso oga kundukidha ndje;  omakuthikuthi geyonuko oga tookele 

ndje. 

6Oshiponga sheso osha dhingilila ndje, noshilambo shombila oshe ekamena ndje. 

7Muudhigu wandje ondi ithana Omuwa;  ondi ithana Kalunga kandje, a kwathe ndje. 

Oku uvu ewi lyandje motempeli ye;  okwa pulakene okulilila kwandje ekwatho. 

8Nena evi olyi inyenge e tali kakama;  omakota goondundu oga tanduka e taga 

dhedhema, oshoka Kalunga okwa li a geya. 

9Olwithi olwa gundumuka momayulu ge, omalaka gomulilo nomakala ga hanya oga 

zi mokana ke. 

10Okwa tuula eyalelo e ta kulukile pevi noshikogo oshiluudhe kohi yoompadhi dhe. 

11Okwa tuka nondapo onene metembakwiita lyokegulu;  okwe ende komawawa 

gombepo. 

12Okwi ikuwikile momilema;  iikogo iiluudhe yu udha omeya oye mu kundukidha. 

13Omakala ga geta oga tyotyomoka ga zi metayimo koshipala she. 

14Nena Omuwa okwa ndunduma mewangandjo;  newi lyaKalunga 

Omunankondoawike olyu uvika. 

15Oku umbu iikuti ye, aatondi ye e taa halakana;  nomashelo goombadhi okwe ya 

halakanitha po. 

16Ondaandelo yefuta oya mbenzuka ko, nomakankameno gevi oge ya pontundulu, 

Omuwa sho a ganda aatondi ye nokwe ya ndundumine mondjahi. 

17Omuwa okwa ganeke okwooko kwe e ta kwata ndje;  okwa hili ndje mo mondowi. 

18Oye a hupitha ndje maatondi yandje aanankondo nomwaayehe mboka haa tondo 

ndje — oyo ya tono ndje oonkondo. 

19Sho nda li moshiponga, oya ponokele ndje, ihe Omuwa okwa gamene ndje. 

20Oye a pititha ndje moshiponga;  okwa hupitha ndje, oshoka okwa hokwa ndje. 

21Omuwa ota futu ndje, oshoka ohandi longo shoka shu uka;  ota yambeke ndje, 

oshoka ine yona sha. 

22Onda vulika kompango yOmuwa;  inandi pilamena Omuwa gwandje. 

23Onda dhiginine iipango ye ayihe;  inandi iteka omalombwelo ge. 

24Omuwa okwa tseya kutya kandi na uusama, nonda kala ndi ikeelela okulonga 

uuwinayi. 

25Nena ota futu ndje, oshoka onda longo shoka shu uka, oshoka oku shi shi kutya 

kandi na oondjo. 

26Omuwa, ongoye omwiinekelwa mokukalathana naamboka ye ku inekela;  ngoye 

omwaanawalela kumboka yaa na oshipo shasha. 

27Ngoye omuyogoki kumboka aayogoki, ihe ou tonde aadhudhu. 

28Oto hupitha mboka haa ishonopeke, ihe oto shonopeke mboka ye hole uuntsa. 

29Omuwa, oto pe ndje uuyelele;  oto tidha po omilema pungame. 

30Oto tsu ndje omukumo okuhomona aatondi yandje, noonkondo okusinda 

omaigameno gawo. 

31Kalunga oha longo nawa! Oohapu dhe odhi shi kwiinekelwa! Oye a fa 

oshikandekitho kumboka taa kongo egameno. 

32Omuwa oye awike Kalunga;  Kalunga oye awike omupopili gwetu. 

33Kalunga nguka oye epopilongulu lyandje lya kola;  ota gamene ndje mondjila. 

34Ota koleke oompadhi dhandje, ndi tondoke ngompundja;  ota gamene ndje, ngele 

tandi ende koondundu. 

35Ota longo ndje olugodhi, opo ndi longithe omatati ngo ga kola. 

36Omuwa, ongoye to gamene ndje e to hupitha ndje;  esiloshimpwiyu lyoye olya 

nenepekitha ndje, noonkondo dhoye odha gamene ndje. 

37Owa gamene ndje, ndaa yiwe nangame, noine gwila po. 

38Otandi landula aatondi yandje e tandi ya dhenge;  itandi mwena, sigo nde ya 

thekeke po. 

39Otandi ya pundulile pevi, yo itaa vulu we okuthikama;  oya gwile po nde ya sinda. 

40Oto pe ndje omukumo molugodhi, ndi sinde aatondi yandje. 

41Oto fadhukitha po aatondi yandje;  otandi hanagula po mbo ye tonde ndje. 

42Otaa kongo ekwatho, ihe kaku na nando ogumwe te ya hupitha;  otaa ithana 

Omuwa, ihe ite ya yamukula. 

43Otandi ya nyanyagula po, e taa ningi ngaashi ontsi yevi, ndjoka tayi pepwa po 

kombepo. Otandi ya lyatagula ngaashi enono lyomondjila. 

44Owa hupitha ndje miikaha yaadhudhu nowa ningi ndje omupangeli gwiigwana;  

aantu nda li ndaa ya shi, oya ningi aalelwa yandje. 

45Aakwiilongo otaa tsile ndje oongolo;  ngele te popi, otaa vulika. 

46Otaa tyololoka notaa zi moohote dhawo taa kakama 

47Omuwa oku na omwenyo! Omupopili gwandje na hambelelwe! Uvitheni uunene 

waKalunga omunankondo, omuhupithi gwandje. 

48Ota sinditha ndje aatondi yandje;  iigwana ote yi tula mepangelo lyandje, 

49nota hupitha ndje miikaha yaatondi yandje. Omuwa, oto sinditha ndje aatondi 

yandje;  oto gamene ndje miikaha yaapwidhi. 

50Onkee tandi ku simaneke mokati kiigwana;  otandi ku imbile omahambelelo. 

51Kalunga ota gandja omasindano omakumithi komukwaniilwa gwe;  ota holola ohole 

ye yaaluhe kungoka e mu hogolola, oDavid noluvalo lwe sigo aluhe. 

2 SAMUEL 23 

Oohapu dhaDavid dhahugunina 

1David yaIsai okwa li omuntu omunene gwaKalunga, a hogololwa kuKalunga 

kaJakob, a ninge omukwaniilwa, ngoka a li omutoti gwomaimbilo omawanawa. 

Oohapu dhaDavid dhahugunina odho ndhika: 

2Ombepo yaKalunga otayi popi mungame;  etumwalaka lye oli li komilungu dhandje. 

3Kalunga kaIsrael okwa popi;  omugameni gwaIsrael a ti kungame: “Omukwaniilwa 

ngo ta lele nuuyuuki, ngoka ta lele mevuliko kuKalunga, 

4okwa fa etango tali minikile kegulu lyaa na iikogo, etango ndyoka tali tayimitha 

omwiidhi opo gwa lokwa.” 

5Kalunga ota ka yambeka oluvalo lwandje, oshoka okwa hangana nangame ehangano 

lyaaluhe, euvathano ndyoka itaali yonuka po we, euvaneko ndyoka itaali lunduluka 

nando. Shika osho shoka nda yuulukwa nale;  otashi ka ninga esindano lyandje, 

naKalunga ote shi gwanitha. 

6Ihe aakaanakalunga oya fa omano taga ekelwahi;  kape na ngoka te ga kwata 

noonyala dhowala. 

7Shila oto longitha oshipani shosheela, nenge oshitsitho;  otaa ka lunguna po thilu. 

Aakwiita omapenda yaDavid 

8Omadhina gaakwiita yaDavid oofule ogo ngaka: omutango oJosheb Bashebet 

gwokuTakemon. Okwa li omuwiliki mokati koofule ndatu, okwa kondjitha negonga 

lye aalumentu omathele gahetatu e te ya dhipaga molugodhi lwoshikando shimwe. 

9Omutiyali gwomoofule oye Eleasar lyaDodo gwomoludhi lwaAho. Esiku limwe 

okwa li naDavid ya kulumanena Aafilisti mboka ya gongalele olugodhi. Aaisraeli ya 

shuna, 

10ihe Eleasar okwa thikama omuthika e ta kondjitha Aafilisti, sigo oshikaha she sha 

vulwa sha kanyatela kegonga. Omuwa okwa sindana esindano enene esiku ndyoka. 

Konima yelotelo Aaisraeli oya galukile kuEleasar e taa kutha ko omatati komidhimba. 

11Omutitatu gwomoofule ndatu oye Shamma yaAge a za kuHarar. Aafilisti oya li ya 

gongala puLehi, mpoka pwa li epya lyuukunde. Aaisraeli oya yi Aafilisti ontuku, 

12ihe Shamma okwa kala mepya, e li popile e ta dhipaga Aafilisti. Omuwa okwa 

sindile esindano enene esiku ndyoka. 

13Lwopetameko lyethimbo lyokuteya, oofule ndatu dhomomilongo ndatu oya yi 

kekololo lyaAdullam, nkoka David a li, manga ongundu yAafilisti ya li ya yunga 

ontanda mesilu lyaRefaim. 

14Pethimbo ndyoka David okwa li mepopilongulu lyokondundu, netanga limwe 

lyAafilisti olya li lya kwata po Betlehem. 

15David okwa li u uvite uupongo e ta ti: “Ando pu kale omuntu te etele ndje omeya 

gokunwa ga za momuthima gu li posheelo shaBetlehem.” 

16Aakwiita mbeyaka yatatu oofule oya taakana montanda yAafilisti e taa teke omeya 

momuthima e taye ga eta kuDavid. Ihe ina hala oku ga nwa; okwe ga tile pevi 

omayambo kOmuwa 

17e ta ti: “Omuwa, itandi vulu oku ga nwa! Onda fa tandi nu ombinzi yaalumentu 

mboka ya hupula oomwenyo dhawo!” Onkee okwa tindi oku ga nwa. Mbika oyo 

iilonga yuupenda yaakwiita yatatu oofule. 

18Abisai, omumwayina gwaJoab, (yina oZeruia) okwa li omuwiliki gwomapenda 

omilongo ndatu. Negonga lye okwa kondjitha aalumentu omathele gatatu e te ya 

dhipaga e ta yelwa mokati komilongo ndatu. 

19Okwa li ependa lyomilongo ndatu e ta ningi omuwiliki gwawo, ihe ka li a fa yatatu 

mboka oofule. 

20Benaia yaJehoiada gwokuKabzeel okwa li omukwiita gulwe a simana omolwiilonga 

yuufule, mwa kwatelwa edhipago lyaakwiita yaali Aamoabi ya simana. Esiku limwe 

lyolumi okwa ningine monyombo e ta dhipaga onime. 

21Okwa dhipaga wo Omuegipiti, omulumentu omutilithi a li e na egonga. Benaia 

okwe mu ponokele e na onkulundhimbo, a nakula mo egonga miikaha yOmuegipiti e 

te mu dhipaga nalyo. 

22Mbyoka oyo iilonga yuupenda yaBenaia, gumwe gwomapenda omilongo ndatu. 

23Okwa li a simana mokati kawo, ihe ka li a fa yatatu mboka oofule. David okwe mu 

ningi omukuluntu gwetanga lyaalangeli ye mwene. 

24-39Yamwe yomomapenda omilongo ndatu oyo mbaka: Asahel, omumwayina 

gwaJoab Elhanan yaDodo gwokuBetlehem Shamma naElika yokuHarod Helez 

gwokuPelet Ira yaIkkesh gwokuTekoa Abieser gwokuAnatot Mebunnai gwokuHusha 

Salmon gwokuAhoh Maharai gwokuNetofa Heleb yaBaana gwokuNetofa Ittai 

yaRibai gwokuGibea muBenjamin Benaia gwokuPiraton Hiddai gwokomasilu 

gaGaash Abialbon gwokuAraba Asmavet gwokuBahurim Eliahaba gwokuShaalbon 

Omuna gwaJashen Jonatan Shamma gwokuHarar Ahiam yaSharar gwokuHarar 

Elifelet yaAhasbai gwokuMaaka Eliam yaAhitofel gwokuGilo Hezro gwokuKarmel 

Paarai gwokuArab Igal yaNatan gwokuZoba Bani gwokuGad Zelek gwokuAmmon 

Naharai gwokuBeerot, omuhumbati gwomatati gaJoab Ira naGareb yokuJattir Uria 

Omuheti. Oya li aakwiita ya simana omilongo ndatu nayaheyali ayehe kumwe. 

2 SAMUEL 24 

David ta yalula oshigwana 

1Ondjahi yOmuwa oya hwamene Israel ishewe. Okwa hongakanitha David, e ya etele 

oshiponga. Omuwa okwa ti kuye: “Inda, u ka yalule Aaisraeli nAajuda.” 

2Nena David okwa lombwele Joab, ondjayi yetangakwiita lye ta ti: “Inda nomalenga 

goye komazimo agehe gaIsrael okuza kooha dhoshilongo sigo okooha oonkwawo, u 

yalule oshigwana. Onda hala okutseya omwaalu gwasho.” 

3Ihe Joab okwa yamukula omukwaniilwa a ti: “Nkeyama, Omuwa Kalunga koye ni 

indjipaleke Aaisraeli lwethele ye vule mpo ye thike ngashingeyi, nangoye kala u na 

omwenyo, u shi mone. Ndele omolwashike wa hala okuninga ngawo?” 

4Ihe omukwaniilwa okwa vulikitha Joab nomalenga ge; oya zi koshipala she e taa yi, 

ya ka yalule Aaisraeli. 

5Oya tokola Jordan e taa yungu ontanda kuumbugantu waAroer, oshilando shopokati 

kolusilu moshitopolwa shaGad. Okuza mpoka oyu uka kuumbangalantu kuJaser, 

6nokuGilead nokuKadesh, moshitopolwa shAaheti. Nena oya yi kuDan, nokuza 

kuDan oya yi kuuninginino kuSidon. 

7Opo ihe oya yi kuumbugantu koshilandohote Tiro nokiilando ayihe yAahevi 

nAakaanana, nohugunina okuBeersheba, muumbugantu waJuda. 

8Konima yoomwedhi omugoyi nomasiku omilongo mbali oya galukile kuJerusalem, 

sho ya mana okweenda oshilongo ashihe. 

9Oya hokololele omukwaniilwa omwaalu gwaantu mboka taa vulu okuya kiita; 

aakwiita 800 000 muIsrael na 500 000 muJuda. 

10Ihe konima David sho a yalulitha aantu, eiyuvo lye olye mu hepeke nokwa ti 

kOmuwa: “Onda yono nayi kungoye, sho nda ningi ngeyi. Kwatha ndje u dhimine 

ndje po. Onda ningi uugoya.” 

11-12Omuwa okwa lombwele Gad, omuhunganeki gwaDavid, ta ti: “Inda, u ka 

lombwele David, otandi mu pe oompito ndatu, a hogolole po yimwe. Otandi ka 

gwanitha ndjoka ta hogolola.” Ongula yanakwasha, konima David sho a penduka, 

13Gad okwa yi kuye, te mu hokololele shoka Omuwa a popi e ta pula ta ti: “Oshike 

tashi kala po? Omimvo ndatu dhondjala yekomba moshilongo shoye, nenge 

oomwedhi ndatu hamu yaayaa ontuku aatondi yeni, nenge omasiku gatatu gelega 

mevi lyeni? Shi dhiladhila nduno, u lombwele ndje shoka tandi ka lombwela 

Omuwa.” 

14David okwa yamukula a ti: “Ngame ondi li muudhigu uunene! Ihe ine hala ndi 

geelwe kaantu. Omuwa oye mwene ne tu geele, oshoka oye omunahenda.” 

15Osho ngaaka Omuwa okwa tumu elega muIsrael lya kala okuza ongula ndjoka 

ethimbo ndyoka a hogolola. Okuza kooha dhoshilongo sigo kooha oonkwawo 

Aaisraeli omayuvi omilongo heyali oya si. 

16Omuyengeli gwOmuwa sho a li pokuhanagulapo Jerusalem, Omuwa okwa geyuluka 

e ta ti komuyengeli ngoka a li te ya dhipaga: “Opuwo nduno! Sha gwana!” 

Omuyengeli okwa li polupale lwaArauna Omuyebusi. 

17David okwa mono omuyengeli ngoka a li ta dhipaga aantu e ta ti kOmuwa: “Ngame, 

ongame omusama. Ongame nda puka. Aantu mbaka oya ningi shike? Geela ndje 

negumbo lyandje.” 

18Esiku olyo tuu ndyoka Gad okwa yi kuDavid e ta ti kuye: “Inda kolupale 

lwaArauna, u tungile Omuwa oshiyambelo.” 

19David okwa vulika kOmuwa e ta yi, ngaashi Gad e mu lombwele. 

20Arauna sho a mono omukwaniilwa nomalenga ge taye ya kuye, okwa yi kuye e ti 

inyongamene kuye 

21e ta pula ta ti: “Nkeyama, oshike we ya mpano?” David okwa yamukula a ti: “Onde 

ya, ndi lande po olupale lwoye nokutungila Omuwa oshiyambelo, opo elega li pite 

po.” 

22Arauna okwa ti: “Nkeyama, lu kutha po, u yambele Omuwa, ngaashi wa hala. 

Oondumetana odho ndhika, u dhi fikile omayambo koshiyambelo, oondjoko dhadho 

niiyungulitho oyo mbika, yi longitha iitemitho.” 

23Arauna okwa gandja ayihe mbika komukwaniilwa e ta ti kuye: “Omuwa Kalunga 

koye na taambe omayambo goye.” 

24Ihe omukwaniilwa okwa yamukula a ti: “Aawe, otandi yi futu. Itandi yambele 

Omuwa Kalunga kandje omafikilondjambo inaaga pula ndje sha.” Oye nokwa landa 

olupale noondumetana iimaliwa iisiliveli omilongo ntano. 

25Nena okwa tungile Omuwa oshiyambelo e ta yamba omafikilondjambo 

nomakwatathanondjambo. Omuwa okwa yamukula omagalikano ge, nelega olya 

kodha muIsrael. 

1 AAKWANIILWA 

1 AAKWANIILWA 1 

Omukwaniilwa David muukulupe 

1Omukwaniilwa David okwa li muukokele womutoko. Ina vula we okuuva 

omuyenye, nando aapiya ye mu siikile nomakumbyatha. 

2Nena omalenga ge oga ti kuye: “Nkeyama, natu ku kongele omukadhona, a kale 

nangoye, e ku sile oshimpwiyu. Ota ka lala e ku tula mekolo, e ku ningile omuyenye.” 

3Oya kongo muIsrael ashihe omukadhona a shitika, nomuShunem oya mono mo 

omukadhona a tya ngaaka, edhina lye Abishag, noye mu eta komukwaniilwa. 

4Abishag okwa li a shitika nokwa yakula omukwaniilwa e te mu sile oshimpwiyu, ihe 

omukwaniilwa ina lala naye. 

Adonia a hala uukwaniilwa 

5-6Absalom sho a si, Adonia, omuna gwaDavid naHaggit, okwa li omukuluntu 

gwokulipo maana yaDavid. Okwa li omulumentu gwondjelo ombwanawa. David 

okwa adhika inee mu nyenyetelela nando osha, nokwa li a halelela a ninge 

omukwaniilwa. Okwi ikongele omatembakwiita, uukambe nongundu yaamati 

omilongo ntano ya dheuka. 

7Adonia okwa popi naJoab (omuna gwaZeruia) nomuyambi Abiatar noya zimine 

okugama kuye. 

8Ihe omuyambi Sadok, Benaia yaJehoiada, omuhunganeki Natan, Shimei, Rei netanga 

lyaalangeli yaDavid inaa gama kuAdonia. 

9Esiku limwe Adonia okwa yamba omafikilondjambo goonzi, goontsezi 

nogoompunya dho ondodhwa pEmanya lyomayoka popepi noluthithiya Rogel. Okwa 

hiya aana yomukwaniilwa David nomalenga gomukwaniilwa mboka ya za kuJuda, ye 

ye koshituthi she shomafikilondjambo, 

10ihe ina hiya nando omumwahe Salomo nenge omuhunganeki Natan, nenge Benaia 

nenge etanga lyaalangeli yomukwaniilwa. 

Salomo ta kwaniilekwa 

11Nena Natan okwa yi kuBatseba, yina yaSalomo, e te mu pula ta ti: “Omwa uva tuu 

kutya omuna gwaHaggit, Adonia, okwi ikwaniileka? Nomukwaniilwa David ina tseya 

sha kombinga yiinima mbika? 

12Ngele owa hala okuhupitha omwenyo gwoye nomwenyo gwomumwoye Salomo, 

otii ku tsu omayele 

13u ye mbala komukwaniilwa David e to pula to ti: ‘Nkeyama, ino uvanekela ndje 

nani nokugana kutya omumwandje Salomo oye te ku landula muukwaniilwa? Ongiini 

ano, Adonia sho a ningi omukwaniilwa?’ ” 

14Natan nokwa gwedha ko a ti: “Sho to popi nomukwaniilwa, otandi ke ya mo e te 

koleke ehokololo lyoye.” 

15Batseba okwa yi komukwaniilwa mombete ye. Okwa li a koka unene, naAbishag, 

omukadhona a za kuShunem, okwa li te mu sile oshimpwiyu. 

16Batseba okwi inyongamene koshipala shomukwaniilwa. Omukwaniilwa okwe mu 

pula: “Owa hala shike?” 

17Batseba okwa yamukula a ti: “Nkeyama, owa uvanekele ndje nokugana medhina 

lyOmuwa, Kalunga koye, kutya omumwandje Salomo ota ka ninga omukwaniilwa te 

ku landula. 

18Ihe Adonia a ningi nokuli omukwaniilwa ngoye waa shi shi. 

19Okwa yamba omafikilondjambo goontsezi odhindji, oonzi noompunya dho 

ondodhwa nokwa hiya aamwoyemati, omuyambi Abiatar nondjayi yetangakwiita 

lyoye Joab koshituthi, ihe ina hiya nando omumwoye Salomo. 

20Nkeyama, Aaisraeli ayehe otaa tala kungoye, u ya lombwele kutya olye ngoka te ku 

landula muukwaniilwa. 

21Ngele ito shi ningi mbala manga inoo sa, tse nomumwandje otatu ka talwa 

aagwaaleki.” 

22Batseba manga ta popi, ye Natan ota thiki muuwa. 

23Omukwaniilwa okwa lombwelwa kutya omuhunganeki oko e li. Natan okwa yi mo 

e ti inyongamene koshipala shomukwaniilwa. 

24Okwa ti kuye: “Nkeyama, owa tseyitha ngaa kutya Adonia ne ku landule 

muukwaniilwa? 

25Esiku ndika lyonena okwa ya a ka yamba omafikilondjambo goontsezi odhindji 

noompunya dho ondodhwa. Okwa hiya aamwoye ayehe aamati, ondjayi 

yetangakwiita lyoye Joab nomuyambi Abiatar. Ngashingeyi otaa dhana oshituthi yo 

taa kugilile taa ti: ‘Omukwaniilwa Adonia na kale e na omwenyo omule!’ 

26Ihe ina hiya ndje nando, tatekulu, nenge omuyambi Sadok nenge Benaia nenge 

Salomo. 

27Nkeyama, mbika ayihe oya zi tuu mungoye shili ngoye inoo lombwela nando 

omalenga goye ngoka te ku landula muukwaniilwa?” 

28Omukwaniilwa David okwa ti: “Ithaneni Batseba, e ye mo.” Batseba okwe ya mo a 

thikama komeho gomukwaniilwa. 

29Nena David okwa ti kuye: “Otandi ku uvanekele mOmuwa omunamwenyo, a 

hupitha ndje momaudhigu agehe, 

30kutya nena otandi gwanitha omauvaneko nde ge ku uvanekele medhina lyOmuwa, 

Kalunga kaIsrael, kutya omumwoye Salomo ota landula ndje muukwaniilwa.” 

31Batseba okwi inyongamene pevi e ta ti: “Mwene gwandje, omukwaniilwa na kale e 

na omwenyo aluhe!” 

32Nena omukwaniilwa David okwa tumu kuSadok, Natan naBenaia. Sho ye ya mo, 

33okwa ti kuyo: “Kutheni aambala yandje, mu ye nayo. Londekeni omumwandje 

Salomo kemulutiya lyandje mwene noku mu fala koluthithiya lwaGihon. 

34Sadok naNatan naye mu gwayeke, a ninge omukwaniilwa gwaIsrael. Nena hikeni 

ombenda tamu igidha tamu ti: ‘Omukwaniilwa Salomo na kale e na omwenyo!’ 

35Mu landuleni, sho te ya, a kuutumbe koshipangelapundi shandje. Oye ta landula 

ndje muukwaniilwa, oshoka oye nda hogolola, a ninge omuleli gwaIsrael naJuda.” 

36Benaia okwa yamukula a ti: “Otashi ka gwanithwa. Omuwa, Kalunga koye, ne shi 

koleke. 

37Ngaashi Omuwa a kalele nangoye, Nkeyama, osho wo na kale naSalomo. Na ninge 

elelo lyaSalomo li na elago li vule lyoye.” 

38Nena Sadok, Natan, Benaia naalangeli aainekelwa oya londeke Salomo kemulutiya 

lyomukwaniilwa David e taye mu thindikile koluthithiya lwaGihon. 

39Sadok okwa kutha ohanga yomagadhi ndjoka a li e etelele, sho a zi metsalihangano, 

e ta gwayeke Salomo. Oya hiki ombenda, naantu ayehe oyi igidha ya ti: 

“Omukwaniilwa Salomo na kulupe nomeho, mayego tu mu taasinine! Na kale e na 

omwenyo omule!” 

40Nena oyo ayehe oye mu landula ya galuka, taa kugilile kenyanyu e taa hiki oohiya; 

eigidho lyawo olya li lya fa tali kakameke nevi. 

41Adonia naayenda ye ayehe pokumana oshituthi shawo oyu uvu ekugililo. Joab sho u 

uvu ombenda, okwa pula a ti: “Ekugililo lyomawi ngoka taga zi moshilando, otaga ti 

ngiini?” 

42Manga inaa mana okupopya, Jonatan, omuna gwomuyambi Abiatar ota thiki. 

Adonia okwa ti: “Ila mo, mumati gwandje. Ondi inekela, owe eta onkundana 

ombwanawa.” 

43Jonatan okwa yamukula a ti: “Aawe, omukwaniilwa David okwa kwaniileke 

Salomo. 

44Okwa tumu Sadok, Natan, Benaia naalangeli aainekelwa, ye mu thindikile. Oye mu 

londeke kemulutiya lyomukwaniilwa, 

45nopoluthithiya lwaGihon Sadok naNatan oye mu gwayeke, a ninge omukwaniilwa. 

Nena oya shuna moshilando taa igidha kenyanyu, noshilando ashihe otashi fuluka 

ngashingeyi kenyanyu. Ekudhilo olyo ndyoka mu uvite ngashingeyi. 

46Salomo ngashingeyi omukwaniilwa. 

47Ope na natango sha, omalenga guuwa oga yi komukwaniilwa David, ye mu 

simaneke, noya ti: ‘Kalunga koye na ninge Salomo omusimani e ku vule, nelelo 

lyaSalomo nali kale li na elago li vule lyoye.’ Nena omukwaniilwa David okwa 

galikana mombete ye 

48ta ti: ‘Natu hambeleleni Omuwa, Kalunga kaIsrael, ngoka a landulitha 

muukwaniilwa wandje omuntu gwomoluvalo lwandje, nokwa kalitha ndje ndi na 

omwenyo, ndi shi mone!’ ” 

49Nena aayenda yaAdonia oya li ya tila, oya yambuka po e taa yi; shaa ngoka okwi 

iyukila. 

50Ye Adonia mehaluko lye, sho a tila Salomo, okwa yi ketsalihangano e ta kwata 

kooniga dhoshiyambelo. 

51Omukwaniilwa Salomo okwa lombwelwa nokutya Adonia okwe mu tila nokwa 

kwata nokuli kooniga dhoshiyambelo e ta ti: “Onda hala, omukwaniilwa Salomo a 

ganene ndje kutya ita dhipaga ndje.” 

52Salomo okwa yamukula a ti: “Ngele ota kala omwiinekelwa, nena kape na ngoka ta 

gumu nando efufu lyokomutse gwe, ihe ngele hasho, ota ka sa.” 

53Omukwaniilwa Salomo okwa tumu Adonia a ka talwe, a ze ko koshiyambelo. 

Adonia okwa yi komukwaniilwa e ti inyongamene koshipala she. Omukwaniilwa 

okwa ti kuye: “Inda kegumbo.” 

1 AAKWANIILWA 2 

Omalongokumagidho gahugunina gaDavid 

1David sho a li pokusa, okwi ithana omwana Salomo e te mu longo omalongo ge 

gahugunina ta ti: 

2“Ethimbo lyandje lyokusa lya thikana. Kala omwiinekelwa nomulumentwelela 

3e to ningi shoka Omuwa Kalunga koye te ku lombwele, u shi ninge. Vulika kiipango 

ye ayihe nokomisindilo dhe, ngaashi sha nyolwa mompango yaMoses, opo u kale u na 

elago shaa mpoka to ka ya noshaa shoka to ka ninga. 

4Ngele oto vulika kuye, Omuwa ota ka gwanitha euvaneko e li uvanekele ndje kutya 

oluvalo lwandje otalu ka lela Israel, ngele otaa si oshimpwiyu okuvulika komisindilo 

dhe e taye dhi dhiginine momitima nomoomwenyo dhawo. 

5“Ope na iinakugwanithwa yimwe. Oto dhimbulukwa shoka Joab a ningile ndje, sho a 

dhipaga aawiliki yaali yiita yaIsrael, Abner yaNer naAmasa gaJeter. Oto 

dhimbulukwa, nkene e ya dhipagele epwanga po pwaa na lugodhi, molwiikonene yeso 

ye li ningile pethimbo lyiita. Okwa dhipagele aantu yaa na ndjo, nongashingeyi 

ongame nda humbata oshilanduli notashi ehameke ndje. 

6Ou shi shoka to ningi; ino etha a se eso lyopaunshitwe. 

7“Ihe sila ohenda aana yaBarsillai gwokuGilead ngoye u ya sile oshimpwiyu, oshoka 

oya li ya ningi ndje nawa, sho nda li nda yi ondapo omumwanyoko Absalom. 

8“Oku na ishewe Shimei yaGera gwomezimo lyaBenjamin muBahurim. Okwa tukile 

ndje nayi, uuna nda yile ontuku kuMahanaim, ihe sho a tsakaneke ndje pomulonga 

Jordan, onde mu uvanekele nokugana medhina lyOmuwa kutya itandi mu dhipaga. 

9Ihe ngoye ino mu etha, i isile inaa geelwa. Oto tseya shoka to ningi, ino dhimbwa 

oku mu dhipaga.” 

Eso lyaDavid 

10David okwa si e ta fumvikwa moshilando she. 

11Okwa kalele omukwaniilwa gwaIsrael omimvo omilongo ne; muHebron okwa lele 

omimvo heyali nomuJerusalem omimvo omilongo ndatu nandatu. 

12Salomo okwa landula he David muukwaniilwa, nuukwaniilwa we wa li wa kola. 

Eso lyaAdonia 

13Nena Adonia, omuna gwaHaggit, okwa yi kuBatseba, yina yaSalomo. Batseba okwe 

mu pula ta ti: “Ou na tuu ombili?” Adonia okwa yamukula a ti: “Ombili ngaa.” 

14Nena okwa gwedha ko a ti: “Onde ya okupula sha kungoye.” Batseba okwe mu pula 

a ti: “Oshike?” 

15Adonia okwa ti: “Otwa tseya tuu kutya ongame nda li ndi na okuninga 

omukwaniilwa, naayehe muIsrael oya li ye shi tegelela? Ihe hasho sha ningwa, 

nomumwameme oye a ningi omukwaniilwa, oshoka osho Omuwa a hala. 

16Ngashingeyi ondi na epulo limwe, ndi ku pule, ihe kwatha ndje, waa li tinde.” 

17Batseba okwa pula a ti: “Olyashike?” Adonia okwa yamukula a ti: “Ondi shi shi 

kutya omukwaniilwa Salomo ite ke shi ku tindila, ngele oto mu pula, a pe ndje 

Abishag, omukadhona gwokuShunem, a ninge mukadhandje.” 

18Batseba okwa yamukula a ti: “Eewa, otandi ke ku popila komukwaniilwa.” 

19Batseba okwa yi komukwaniilwa, a popye naye peha lyaAdonia. Omukwaniilwa 

okwa thikama, a kunde yina nokwe mu inyongamene. Nena okwa kuutumba 

koshipangelapundi she noshipundi shilwe oshe etelwa mo yina, e shi kuutumbe e li 

kolulyo. 

20Yina okwa ti: “Ondi na okaindilo okashona, ndi ku pule. Kwatha ndje, u ka 

ziminine ndje.” Salomo okwa pula a ti: “Oshike, meme? Itandi shi tindi.” 

21Batseba okwa yamukula a ti: “Pitika, mumwanyoko Adonia a ushike po Abishag.” 

22Omukwaniilwa okwa pula a ti: “Omolwashike to pula ndje, ndi mu pe Abishag? 

Ando u mu indilile wo, ndi mu pe oshipangelapundi! Ndishi oye omumwameme 

omukuluntu; omuyambi Abiatar naJoab oya gama kuye.” 

23Nena Salomo okwa gana medhina lyOmuwa ta ti: “Kalunga na dhipage ndje, ngele 

itandi dhipaga Adonia molwokupula shika! 

24Omuwa okwa kuutumbike ndje shili koshipangelapundi shatate David; okwa 

gwanitha euvaneko lye e ta pe ndje uukwaniilwa noluvalo lwandje. Otandi gana 

kOmuwa omunamwenyo kutya Adonia ota si nena ndji!” 

25Nena omukwaniilwa Salomo okwa tumu Benaia yaJojada nokwa yi e ta dhipaga 

Adonia. 

Abiatar ta tidhwa neso lyaJoab 

26Nena omukwaniilwa Salomo okwa ti komuyambi Abiatar: “Inda koshilongo 

shaandjeni kuAnatot. Owi ilongela okusa, ihe inandi hala oku ku dhipaga 

ngashingeyi, oshoka owa humbata oshikethahangano shOmuwa, manga wa li natate 

David nowa monene omalwa pamwe naye.” 

27Nena Salomo okwa tidha Abiatar miilonga yuuyambi wOmuwa. Okwa gwanitha 

shoka Omuwa a popile muShilo kombinga yomuyambi Eli noluvalo lwe. 

28Joab okwa kundana shoka sha ningwa po. (Okwa li a gama kuAdonia, ihe 

hakuAbsalom.) Onkee okwa fadhuka po e ta yi ketsalihangano e ta kwata kooniga 

dhoshiyambelo. 

29Onkundana sho ya adha omukwaniilwa Salomo kutya Joab okwa fadhuka po a yi 

ketsalihangano noku li koshiyambelo, Salomo okwa tumu omutumwa kuJoab, e mu 

pule kutya omolwashike a fadhukile koshiyambelo. Joab okwa yamukula kutya ye 

okwa matukile kOmuwa, oshoka okwa li a tila Salomo. Nena omukwaniilwa Salomo 

a tumu Benaia yaJojada, e mu dhipage. 

30Benaia okwa yi ketsalihangano e ta ti kuJoab: “Omukwaniilwa okwa ti: ‘Za ko.’ ” 

Joab okwa yamukula a ti: “Aawoo, ote sile mpaka.” Benaia okwa galukile 

komukwaniilwa e te mu hokololele shoka Joab a ti. 

31Salomo okwa yamukula a ti: “Ningeni shoka Joab ta ti. Mu dhipageni ne mu mu 

fumvike. Nena ongame nenge oluvalo lwaDavid italu ka kala we lu na uutoni 

wombinzi yaJoab, molwaasho a dhipagele aantu epwanga lyowala yaa na ndjo. 

32Omuwa ota geele Joab molwomadhipago ngoka a ningi tate David kee shi shi. Joab 

okwa dhipaga aalumentu yaali yaa na ndjo, mboka ya li aawanawa ye mu vule: 

Abner, omuwiliki gwiita yaIsrael, naAmasa, omuwiliki gwiita yaJuda. 

33Egeelo lyomadhipago gawo nali ka lambele Joab noluvalo lwe sigo aluhe. Ihe 

oluvalo lwaDavid, ndoka talu kala koshipangelapundi she, nalu kale aluhe lu na elago 

nombili tayi zi kOmuwa.” 

34Benaia yaJojada okwa yi ketsalihangano e ta dhipaga Joab, nokwa fumvikwa 

maandjawo mombuga. 

35Omukwaniilwa okwa lenge Benaia omuwiliki gwaakwiita peha lyaJoab e ta tula 

omuyambi Sadok peha lyaAbiatar. 



549 

 

Ombiimbeli Ondjapuki 
@ 2008, Bible Society in Namibia. 

 

 

 

 

Eso lyaShimei 

36Omukwaniilwa okwa tumu, a ka etelwe Shimei e ta ti kuye: “Dhika egumbo lyoye 

muka muJerusalem. Kala mo ngoye ino za mo nando moshilando. 

37Ngele oto zi mo e to taaguluka okalonga Kidron, oto ka sa shili, nuusama otau kala 

woye mwene.” 

38Shimei okwa yamukula a ti: “Eewa, Nkeyama, otandi ningi shoka to ti.” Onkee 

okwa kala ethimbo ele muJerusalem. 

39Sho pwa piti omimvo ndatu, aapika yaali yaShimei oya fadhuka po ya yi kuAkish 

yaMaaka, omukwaniilwa gwaGat. Shimi sho u uvu kutya oye li muGat, 

40okwa kutile okasino ke e ta yi komukwaniilwa Akish muGat, a ka konge aapika ye. 

Okwe ya mono e te ya eta kegumbo. 

41Salomo sho u uvu shoka Shimei a ningi, 

42okwe mu tumu, e ye kuye, nokwa ti: “Onde ku uvanekitha medhina lyOmuwa, waa 

ze mo muJerusalem. Nonde ku londodha kutya ngele to shi ningi, oto si shili. Kwa li 

we shi zimina e to ti, oto vulika kungame? 

43Omolwashike nduno wa yono euvaneko lyoye noino vulika koshipango shandje? 

44Owa tseya nawa omapuko ngoka wa ningile tate David. Omuwa ote ge ku geelele. 

45Ihe ota ka yambeka ndje e ta ka koleka uukwaniilwa waDavid sigo aluhe.” 

46Nena omukwaniilwa okwa lombwele Benaia, a ka dhipage Shimei. Salomo nokwa 

kala e na uukwaniilwa wa kola. 

1 AAKWANIILWA 3 

Salomo ti indile uunongo 

(2 Ondjal. 1:3-12) 

1Salomo okwa hangana nomukwaniilwa gwaEgipiti e ta hokana omwanakadhona. 

Okwe mu eta, a kale moshilando shaDavid, sigo a mana okutunga uuwa we, otempeli 

nedhingililokuma lyaJerusalem. 

2Otempeli oya li inaayi tungilwa Omuwa natango, onkee aantu oya li haa yambele 

omafikilondjambo kiiyambelo oyindji yi ili noyi ili. 

3Salomo okwa li e hole Omuwa e ta landula omalongo gahe David, ihe naye wo okwa 

tsele iimuna e te yi yamba omafikilondjambo piiyambelo yi ili noyi ili. 

4Esiku limwe omukwaniilwa okwa yi kuGibeon, a ka yambe omafikilondjambo, 

oshoka oko kwa li ku na oshiyambelo sha simana. Okwa adhika a yamba 

omafikilondjambo eyuvi koshiyambelo shiyaka. 

5Uusiku mboka Omuwa okwe mu ihololele mondjodhi e te mu pula ta ti: “Owa hala, 

ndi ku pe shike?” 

6Salomo okwa yamukula a ti: “Aluhe owa li ho hololele omuntu gwoye David ohole 

yoye onene, nokwa li omwaanawa, omwiinekelwa nomuyuuki mekwatathano 

nangoye. Nowa tsikile oku mu ulukila ohole yoye onene yaa na ndjele, sho we mu pe 

omwana ngoka ta lele nena peha lye. 

7Omuwa Kalunga, ongoye wa landulitha ndje tate muukwaniilwa, nando ngame 

omunona, kandi shi kulela. 

8Ondi li mokati koshigwana we shi hogolola, shi kale shoye mwene, aantu oyendji 

yaa shi kuyalulwa. 

9Onkene ano pe ndje owino tandi u pumbwa mokulela aantu nuuyuuki nokutseya 

eyooloko pokati kuuwanawa nuuwinayi. Oshoka ote vulu ngiini okulela aantu yoye 

mbano oyendji?” 

10Omuwa okwa li a hokwa eindilo lyaSalomo. 

11Okwa ti kuye: “Molwaashoka owa pula ndje owino okulela nuuyuuki peha 

lyomwenyo omule gwoye mwene nenge uuyamba nenge eso lyaatondi yoye, 

12otandi ku ningile shoka wa pula. Otandi ku pe owino owindji noondunge u vule 

ayehe mboka ye ku tetekela nenge mboka taye ku landula ishewe. 

13Otandi ku pe ishewe shoka inoo pula ndje nokuli: okukalamwenyo kwoye akuhe oto 

kala u na uuyamba nesimano u vule aakwaniilwa ayehe yalwe. 

14Nongele oto vulika kungame e to gwanitha iipango yandje nomautho gandje, 

ngashika ho David a ningile, otandi ku pe omwenyo omule.” 

15Salomo okwa papudhuka nokwa dhimbulula kutya Kalunga okwe mu popitha 

mondjodhi. Nena okwa yi kuJerusalem e ta thikama komeho goshikethahangano 

shOmuwa e ta yambele Omuwa omafikilondjambo nomakwatathanondjambo. 

Konima yaambika okwa ningile aambala ye oshituthi shomatelekela. 

Salomo ta tokola oshipotha oshidhigu 

16Esiku limwe aakiintu yaali oohonda oye ya komukwaniilwa Salomo. 

17Gumwe gwawo okwa ti: “Nkeyama, tse nomukulukadhi nguka otwa li mongulu 

yimwe. Ngame onda vala okanona okamati, manga ye e li mo. 

18Sho pwa piti omasiku gaali, omumwandje sho a valwa, naye wo a vala okanona 

okamati. Mondunda kamwa li nande omuntu gulwe, otse atuke yaali. 

19Uusiku umwe okwa laminine okanona ke e taka si. 

20Okwa penduka uusiku e ta kutha mo okanona kandje mekolo, manga nda kotha, e te 

ka fala pombete ye. Nena okwa tula okanona ke hoka ka sa pombete yandje. 

21Sho nda penduka ongula, ndi yamuthe okamwandje, onda mono kutya oka sa. Onde 

ka tala nawa noku ka konakona nonda dhimbulula kutya kake shi kandje.” 

22Ihe omukulukadhi mukwawo okwa ti: “Aawoo! Okanona haka ke na omwenyo, oko 

kandje, naankoka ka sa oko koye!” Omukulukadhi gwotango okwa ti: “Ahawe! 

Okanona ha ka sa oko koye, nokanona ke na omwenyo, okandje!” Osho ngeyi ya 

tamanana koshipala shomukwaniilwa. 

23Nena omukwaniilwa Salomo okwa ti: “Shaa ngoka gwomune ota ti kutya okanona 

ke na omwenyo oko ke, naaha ka sa okamukwawo.” 

24Okwa tumu e etelwe egongamwele, nosho lye etwa, 

25okwa ti: “Teteni okanona hoka ke na omwenyo pokati, etata limwe li pewe 

omukulukadhi ngu, nekwawo li pewe omukulukadhi mukwawo.” 

26Yina yokanona molwohole yomuvali okuhola omwana okwa ti komukwaniilwa: 

“Aawe, Nkeyama, ino ka dhipaga! Ka gandja kumukwetu!” Ihe omukulukadhi 

mukwawo okwa ti: “Inaka pewa nando ogumwe gwomutse, ka teteni owala pokati.” 

27Nena Salomo okwa ti: “Inamu dhipaga okanona! Ka peni omukulukadhi gwotango. 

Oye yina shili.” 

28Aaisraeli sho yu uvu eutho lyaSalomo, oya li yu udha esimaneko lyoku mu 

simaneka, oshoka oya tseya kutya Kalunga okwe mu pe owino wokuutha 

oontamanana nawa. 

1 AAKWANIILWA 4 

Omalenga gaSalomo 

1Salomo okwa li omukwaniilwa gwaIsrael alihe, 

2naambaka taa landula mpaka, oyo omalenga ge omanene: Omuyambi oAzaria 

yaSadok. 

3Oohamushangampangu oyo Elihoref naAhija, aana yaShisha. Elenga lyiiniwe 

oJehosafat yaAhilud. 

4Ondjayi yiita oBenaia yaJehoiada. Aayambi oSadok naAbiatar. 

5Omukuluntu gwaaniikandjo oAzaria yaNatan. Omugandjindunge omwiinekelwa 

omuyambi Sabud yaNatan. 

6Omukuluntu gwaamati yuuwa oAhishar. Elenga ekuluntu lyiilongo yethiminiko 

oAdoniram yaAbda. 

7Salomo okwa langeke aalumentu omulongo nayaali aaniikandjo muIsrael. Oya li haa 

etele omukwaniilwa naantu ye iikulya taa kutha kiikandjo yawo, shaa ngoka ota sile 

omwedhi gumwe oshimpwiyu momumvo. 

8Mpaka otapa landula omadhina gomalenga omulongo nagaali niikandjo mbyoka ya li 

taa tonatele. Omuna gwaHur: oshilongo shokoondundu dhaEfraim. 

9Omuna gwaDeker: iilando Makaz, Shaalbim, Bet Shemesh, Elon naBetahanan. 

10Omuna gwaHesed: Arubbot naSoko noshitopolwa ashihe shaHefer. 

11Omuna gwaAbinadab, ngoka a li a hokana omuna gwaSalomo Tafat: omukuma 

aguhe gwaDor. 

12Baana yaAhilud: iilando Taanak, Megiddo nomukuma aguhe popepi naBetshan, 

popepi noshilando Saretan kuumbugantu woshilando Jesreel sigo oshilando Abel 

Mehola noshilando Jokmeam. 

13Omuna gwaGeber: Oshilando Ramot muGilead nomikunda dholudhi lwaJair 

moluvalo lwaManasse muGilead nomukuma gwaArgob muBaasha, iilando iinene 

omilongo hamano yi na omadhingililokuma niipateko yoshikushu pomiyelo. 

14Ahinadab yaIddo: oshikandjo shaMahanaim. 

15Ahimaaz, ngoka a hokana Basemat yaSalomo: oshitopolwa shaNaftali. 

16Baana yaHushai: omukuma gwaAser noshilando Bealot. 

17Jehosafat yaParuak: oshitopolwa shaIssaskar. 

18Shimei yaEla: oshitopolwa shaBenjamin. 

19Geber yaUri: omukuma gwaGilead, ngoka gwa li tagu lelwa komukwaniilwa 

gwAayamori Sihon nomukwaniilwa gwaBaasha Og. Kakele nee kaambaka omulongo 

nayaali, okwa li ngoloneya gumwe mevi alihe. 

Elago lyelelo lyaSalomo 

20Aajuda nAaisraeli oya li yaa shi kuyalulwa ya fa ehekevi lyomooha dhefuta; oya li e 

taa nu noya li ye li nawa. 

21Oshilongo shaSalomo osha kwatelela mo iigwana ayihe okuza komulonga Eufrat, 

sigo okuFilistia nokoongamba dhaEgipiti. Oya gandja oompale kuye noya li 

aapangelwa ye okukalamwenyo kwe akuhe. 

22Iikulya maandjaSalomo mesiku kehe oya li oolata omayuvi gatano dhuusila 

womunziya, noolata omayuvi omulongo dhuusila womufululwa, 

23oompunya omulongo dho ondodhwa nodha tekulilwa miigunda, noonzi ethele, 

kakele koomenye, oombambi, uupundja noombaka. 

24Salomo okwa lele evi alihe lyokuuninginino womulonga Eufrat okuza kuTifsak 

puEufrat sigo okuGaza kuuninginino. Aakwaniilwa ayehe kuuninginino waEufrat oya 

li haa vulika kuye nokwa li e na ombili niilongo ayihe yopuushiinda. 

25Manga a li e na omwenyo, aantu ayehe muJuda nomuIsrael oya li kaaye na mbudhi 

yasha. Egumbo kehe olya li li na omiviinu nomikwiyu dhalyo. 

26Salomo okwa li e na uukambe wokuhila omatembakwiita ge omayuvi omilongo ne 

noonkawilwankambe omayuvi omulongo nagaali. 

27Aaniikandjo ye omulongo nayaali shaa ngoka momwedhi moka u uthilwa olufo 

okwe etele omukwaniilwa Salomo iipalutha te yi pumbwa ye mwene naayehe mboka 

haa li mombala; aluhe oye eta ayihe tayi pumbiwa. 

28Omunashikandjo kehe okwe eta wo oshitopolwa she shiishokelya nomwiidhi peha 

mpoka ya pumbiwa moluukambe wokuhila omatembakwiita nokoonani. 

29Kalunga okwa pe Salomo owino tau kumitha noondunge nomayele kaage shi 

kuyelekwa. 

30Salomo okwa li omunandunge e vule aanandunge ayehe yokUuzilo nomuEgipiti. 

31Okwa li omunandungelela e vule aantu ayehe; omunandunge e vule Omuesrahi Etan 

naHeman, Kalkol naDarda, aana yaMahol. Esimano lye olya taandele niilongo ayihe 

yomuushiinda. 

32Okwa toto omayeletumbulo omayuvi gatatu nomaimbilo oga li ge vule eyuvi. 

33Okwa tanga omiti niimeno, omiti omisendeli dhokuLibanon sigo oshisopi shoka 

hashi mene komakuma. Okwa tanga wo iinamwenyo, oondhila, iihono noohi. 

34Aakwaniilwa yomuuyuni auhe oya kundana owino we e taa tumu aantu, ye ye ye 

mu pulakene. 

1 AAKWANIILWA 5 

Salomo ta longekidha etungotempeli 

(2 Ondjal. 2:1-18) 

1Hiram, omukwaniilwa gwaTiro, okwa li kuume kaDavid. Sho u uvu kutya Salomo a 

landula he David muukwaniilwa okwa tumu aakalelipo ye kuye. 

2Salomo okwa shunitha elaka ndika kuHiram tali ti: 

3“Owu shi shi kutya tate David okwa li aluhe miita okukondjitha iigwana mbyoka ye 

mu thininike koombinga adhihe. Omolwashoka ina wapa okutungila Omuwa, 

Kalunga ke, otempeli, sigo Omuwa e mu sinditha aatondi ye. 

4Ihe nena Omuwa, Kalunga kandje, okwa kalitha ndje nombili koombinga adhihe. 

Kandi na aatondi, nokape na shiponga sha thikamena ndje. 

5Omuwa oku uvanekele tate David ta ti: ‘Omumwoye, ngoka tandi ke mu kwaniileka 

te ku landula, oye ta ka tungila ndje otempeli.’ Ano ngashingeyi onda tokola nee 

okutungila Omuwa otempeli yokusimanekela mo Omuwa, Kalunga kandje. 

6Tuma ano aantu yoye kuLibanon, ya ka kele ndje omisedeli. Aantu yandje otaa ka 

longa pamwe nayo, e tandi ka futa aantu yoye shoka wa tokola noto shi lombwele 

ndje. Ngaashi wa tseya nawa, aantu yandje kaa shi ku ka omiti, ngashi aantu yoye 

taye shi ningi.” 

7Hiram okwa li a nyanyukwa noonkondo, sho u uvu elaka lyaSalomo, e ta ti: “Omuwa 

na hambelelwe, sho a pe David omunona a tya ngeyi omunandunge, ngoka e mu 

landula muukwaniilwa woshigwana oshinene.” 

8Nena Hiram okwa tumine Salomo elaka tali ti: “Ondu uvu elaka lya zi kungoye, 

nondi ilongekidha okuninga shoka wa pula. Otii ka gandja omisendeli nomikiperesi. 

9Aantu yandje otaa ka kutha omiti kuLibanon, taye dhi fala kefuta e taye dhi mangele 

kumwe, dhi ende momeya, sigo okehala nkoka wa hala. Aantu yandje otaye ke dhi 

dhitulula, nokuza mpoka aantu yoye otaye dhi sile oshimpwiyu. Kombinga yoye, 

onda hala u paluthe aantu yandje.” 

10Osho ngaaka Hiram a pe Salomo omiti omisedeli nomikiperesi adhihe te dhi 

pumbwa. 

11Salomo okwa futu Hiram iilya yoolata omayuvi omathele gane nomagadhi 

gooholivi oolata omathele gane omumvo kehe. 

12Omuwa okwa gwanitha euvaneko lye e ta pe Salomo owino. Pokati kaSalomo 

naHiram opwa li ombili noya li ya hangana. 

13Omukwaniilwa Salomo okwa langeke miilonga ye yethiminiko aaniilonga 30 000 e 

ya kutha muIsrael ashihe, 

14e ta lenge Adoniram omuwiliki gwawo. Okwe ya topola moongundu dhaalumentu 

10 000, nongundu kehe oya kala omwedhi gumwe muLibanon noomwedhi mbali 

otayi galukile kegumbo. 

15Salomo okwa li wo e na aalumentu 80 000 moshilongo shokoondundu taa tandula 

omamanya, naalumentu 70 000 taye ga tutu, 

16nokwa langeke aawiliki 3 300 okutonatela iilonga yawo. 

17Palombwelo lyomukwaniilwa Salomo oya hongo omamanya omanene ga heyulwa 

nawa gekankameno lyotempeli. 

18Aantu yaSalomo noyaHiram naantu ya zi muGebal, oya longekidha omamanya 

noya hongo omiti dhokutunga otempeli. 

1 AAKWANIILWA 6 

Salomo ta tungu otempeli 

1Omimvo omathele gane nomilongo hetatu sho dha piti po, Israel sho a tembuka 

muEgipiti, momumvo omutine gwelelo lyaSalomo, momwedhi omutiyali, omwedhi 

Ziv, Salomo okwa tameke okutunga otempeli. 

2Meni oya li oometa 27 muule, oometa 9 momutamo noometa 13,5 muule 

wopombanda. 

3Ondjugo yethikilo oya li oometa 4,5 momutaandelo noometa 9 momutamo yi thike 

petsalihangano. 

4Omakuma gotempeli oga li ge na oombululu dhomakende dha ninga ooshona kondje 

dhi vule meni. 

5Komakuma gopombanda koombinga adhihe mbali nokonima yotempeli okwa 

tungilwa etungo lyoponto moontala ndatu li na omala gomutumbo gwoometa 2,2. 

6Ela kehe montala yotango olya li oometa 2,2 momutamo, montala yopokati oometa 

2,7 nomontala ontintatu oometa 3,1. Ekuma lyotempeli montala kehe olya li li na 

epepe, opo oontala dhi kankame kekuma dhaa na omiti dha tungilwa mo. 

7Omamanya ngoka ga tungithwa otempeli, oga hongelwa poshikuthilo shago; inaku 

uvika nando ekonkolo lyosilwa, ewi lyekuya nenge lyoshilongitho kehe shosheela, 

manga otempeli ya li tayi tungwa. 

8Osheelo shokuya montala yopokati metungo lyoponto osha li kuumbugantu 

wotempeli; iikolo oya li tayi fala montala ontiyali nontintatu. 

9Omukwaniilwa Salomo okwa mana okutunga otempeli. Okwa tula mo ontala ya 

tungwa nomiti niipilangi yomisedeli. 

10Etungo lyoponto lyoontala ndatu olya li lya tungilwa komakuma gopombanda 

gotempeli lya kwatakanithwa nago nomiti dhomisedeli. Montala kehe omwa li omala 

goometa 2,2 momutumbo. 

11Omuwa okwa ti kuSalomo: 

12“Ngele to vulika kiipango yandje ayihe nokomautho gandje, otandi ke ku ningila 

shoka ndu uvanekele ho David. 

13Otandi ka kala mAaisraeli motempeli ndjika to tungu noitandi ke ya etha nando.” 

14Osho ngaaka Salomo a hulitha okutunga otempeli. 

Eopalo meni lyotempeli 

(2 Ondjal. 3:8-14) 

15Meni lyomakuma omwa li mwa siikilwa niipilangi yomisedeli okuza kolupanda 

sigo oombuli, nolupanda olwa li lwa tungwa niipilangi yomikiperesi. 

16Ela lyomeni, ndyoka hali ithanwa Ehala lyUuyapukielela, olya li lya tungilwa 

kosindo yotempeli. Olya li li na oometa 9 momutaandelo nolya li lya topolwa ko 

kiipilangi yomisedeli ya za kolupanda sigo omoombuli. 

17Ela li li komeho gEhala lyUuyapukielela, olya li oometa 18 momutaandelo. 

18Miipilangi yomisedeli omwa takelwa uulenga wuutanga wamuthithi noongala; meni 

amuhe omwa pangelwa niipilangi yomisedeli, opo omamanya ngoka ga tunga 

omakuma gaa monike. 

19Mokati kotempeli omwa tungwa ela lyomeni, moka tamu kala oshikethahangano 

shOmuwa. 

20Ela ndika lyomeni olya li li na omutaandelo gwoometa 9, omutamo gwoometa 9 

nomutumbo gwoometa 9, ayihe oya kolongwa noshingoli sho shene. Oshiyambelo 

osha siikilwa niipilangi yomisedeli. 

21Meni lyotempeli omwa kolongwa noshingoli, omalyenge goshingoli oga 

shindjakanithwa posheelo shela lyomeni, ndyoka lya kolongithwa wo oshingoli. 

22Mokati kotempeli amuhe omwa kolongwa noshingoli nongaashi wo oshiyambelo 

shomEhala lyUuyapukielela. 

23Aakerubi yaali yuule woometa 4,4 ya hongwa moshiti shomuolivi, oya tulwa 

mEhala lyUuyapukielela. 

24-26Ayehe yaali oya li ya faathana muunene nomolupe. Shaa ngoka okwa li e na 

omawawa gaali, ewawa kehe oli thike puule woometa 2,2, opo oshinano okuza 

kondungu yewawa limwe sigo okondungu yekwawo oometa 4,4. 

27Oya tulwa kombinga nombinga mEhala lyUuyapukielela, omawawa ga yalalekwa 

taga hala okugumathana mokati kela ndyoka, manga omakwawo gu uka komakuma. 

28Aakerubi yaali oya kolongithwa oshingoli. 

29Omakuma agehe gela enene motempeli oga tulwa uulenga womafano gaakerubi, 

gomilunga nogoongala. 

30Olupanda olwa kolongwa wo noshingoli. 

31Osheelo shomiyelo mbali dhomawawa dha pangelwa miipilangi yomiolivi, odha 

tulwa meha lyoposheelo lyokuya mEhala lyUuyapukielela; kombanda yomiyelo okwa 

tulwa etivu. 

32Omiyelo odha tulwa uulenga womafano gaakerubi, gomilunga nogoongala. 

Omiyelo, aakerubi nomilunga oya kolongithwa oshingoli. 

33Iikulo noshipamba shosheelo shokuya motempeli oya pangelwa miipilangi 

yomiolivi. 

34Okwa li omiyelo mbali dhokwiigonya dhiipilangi yomikiperesi 

35nodha tulwa uulenga womafano gaakerubi, gomilunga nogoongala dha kolongwa 

noshingoli. 

36Ehala lyomeni komeho gotempeli olya tungilwa edhingililokuma lya tentekwa 

iiyalo itatu yomamanya ga hongwa noshiyalo shimwe shomiti dhomisendeli dha 

hongwa. 

37Omukanka gwotempeli ogwa tamekwa momwedhi omutiyali, omwedhi Ziv, 

momumvo omutine gwepangelo lyaSalomo. 

38Momwedhi omutihetatu, omwedhi Bul, momumvo omutimulongo nagumwe 

gwepangelo lyaSalomo, otempeli oya li ya pwa thiluthilu, naanaa ngaashi ya fanekwa. 

Oya pula Salomo omimvo heyali oku yi tunga. 

1 AAKWANIILWA 7 

Uuwa waSalomo 

1Salomo okwi itungile wo uuwa we mwene, noshe mu pula omimvo omulongo 

nandatu. 

2-3Oshinyanga shomiti dhokuLibanon osha li shi na omutaandelo gwoometa 4,4, 

omutamo gwoometa 22 nomutumbo gwoometa 13,5. Osha li shi na omikweyo ndatu 

dhoongundhi dhomisedeli, momukweyo kehe omwa li oongundhi omulongo nantano 

dha tentekwa omiti omisendeli. Ontala yomisedeli oya li ya taandela kombanda 

yomala gokupungula, ngoka ga kwatwa koongundhi. 

4Mekuma kehe lyomutaandelo omwa li omikweyo ndatu dhomakende. 

5Omiyelo nomakende oga li gookolonela ne, nomikweyo ndatu dhomakende mekuma 

kehe odha li dha taalelathana. 

6Oshinyanga shoongundhi osha li oometa 22 momutaandelo noometa 13,5 

momutamo. Komeho gasho okwa li ondunda yokuthikila yi na oongundhi noshipamba 

sha kwidhidhika iikolo. 

7Omakuma goshinyanga shoshipangelapundi, kokutya oshinyanga shoompangu, 

moka Salomo a tokolele oohapu, oga li ga siikilwa niipilangi yomisedeli okuza 

kolupanda sigo okontala. 

8Omuhandjo gwaSalomo mwene ogwa li pehala handiyaka yoshinyanga shoompangu. 

Ogwa li gwa tungwa ngaashi omatungo omakwawo. Salomo okwa tungu wo ongulu 

ya tya ngaaka yomunyekadhi gwe, omufuko omuna gwomukwaniilwa gwaEgipiti. 

9Omatungo agehe ngaka oga li ga tungwa nomamanya gondilo okuza komukanka sigo 

okontala. Omamanya ngaka oga li ga longekidhwa poshikuthilo shomamanya 

nokuteta ga yelekwa nawa, meni nokombanda oga li ga saahwa nawa. 

10Omakankameno oga li ga tungwa nomamanya omanene gondilo, gamwe gomugo 

oga li oometa 3,5 momutaandelo, gamwe oometa 4. 

11Kombanda yago okwa tentekwa omamanya ga tetwa pandjele nosho wo omisedeli. 

12Ehala enene lyotempeli, ndyoka lyomeni komeho gotempeli naandyoka lyuuwa oga 

li ge na edhingililokuma li na iiyalo itatu yomamanya ga hongwa noshiyalo shimwe 

shomiti dhomisendeli dha hongwa. 

Oshilonga shaHiram 

13Omukwaniilwa Salomo okwa tumu ko Hiram, a ka talwe koshilando Tiro. 

14Okwa li omuna gwomuselekadhi mezimo lyaNaftali. Nakusa he Omutiro okwa li 

omuhambudhi gwoshikushu. Hiram okwa li onkulungu mokuhambula oshikushu. 

Okwa taamba ehiyo lyomukwaniilwa Salomo nokwe mu hambulile iinima ayihe 

yoshikushu ya pumbiwa. 

Oongundhi mbali dhoshikushu 

(2 Ondjal. 3:15-17) 

15Hiram okwa tholoma oongundhi mbali dhoshikushu, shaa ndjoka yoometa 8 muule 

noometa 5,3 molumbumbu. 

16Okwa hambula wo iipaka iyali yoshikushu, shaa shoka oometa 2,2 momuthika, yi 

tentekwe koombando dhoongundhi. 

17Koshipaka shongundhi kehe okwa li uulenga wa tatwa 

18nomikweyo mbali dhiiyimati yoshikushu yomuti omugranati. 

19Iipaka yuule wometa 1,8 oya li ya tholomwa ya fa oongala dhomavo, 

20noya li ya tulwa kombanda yoshitopolwa sha ngolongwa, mpoka inaapa kala we 

uulenga wa tatwa. Okwa li iiyimati yomugranati omathele gaali momikweyo mbali 

dha kunduka oshipaka kehe. 

21Hiram okwa tula oongundhi ndhika mbali dhoshikushu posheelo shotempeli: yimwe 

kombinga yokuumbugantu oya lukwa Jakin, nonkwawo kuumbangalantu oya lukwa 

Boas. 

22Iipaka yoshikushu molupe lwoongala dhomavo oya tentekwa koombando 

dhoongundhi. Osho ngaaka iilonga koongundhi ya hulithwa po thilu. 

Ondama yoshikushu 

(2 Ondjal. 4:2-5) 

23Hiram okwa hambula ondama yoshikushu ya ngolongwa yi na ontaakano yoometa 

2,2 nomutumbo gwoometa 4,4. Olumbumbu lwayo olwa li oometa 13,2. 

24Koongenge dhondama okwa li uulenga womikweyo mbali dhomafano gokatanga 

kamuthithi, ngoka ga tholomenwa molumbumbu lwondama. 

25Ondama oya tentekwa koontsezi omulongo nambali dhoshikushu, ndhoka dha 

pilamenathana: ndatu odha taalela kuumbangalantu, ndatu okuuninginino, ndatu 

okuuzilo. 

26Oongenge dhondama odha li dhi na uupapi woomilimeta 75. Ongenge yayo oya li 

ya fa yekopi, ya tivulilwa kondje ya fa ongala ya sheneka. Ondama otayi gwana 

konyala oolita 40 000. 

Uutemba woshikushu 

27Hiram okwa hambula wo uutemba woshikushu omulongo. Okatemba kehe oke na 

omutaandelo gwometa 1,8, omutamo gwometa 1,8 nomutumbo gwometa 1,3. 

28Owa li wa hambulwa momayambi ga tulwa moshikundukilo. 

29Oge na omafano goonime, goongombe nogaakerubi. Koshikundukilo, pombanda 

nopohi yoonime noyoongombe, okwa li ku na uulenga woondhingila. 

30Okatemba kehe oka li ke na omagulu goshikushu gane nooakisa dhoshikushu. 

Iitakamithi yokomakuvu gokatemba oya li yi na omakwatelo ga tholomenwa kohi 

yomakuvu noge na uulenga woondhingila. 

31Komulungu gwondhingila okwa li oluuli lwoosentimeta 45 momutamo 

noosentimeta 18 okuuka kondambo. Oya li ya takelwa uulenga. 

32Omagulu oga li ge na uule woosentimeta 66; oge li oogaali noogaali, kohi 

yoongenge adhihe mbali dhokatemba, nooakisa odha li kumwe nokatemba. 

33Omagulu oga li ga fa ngoka gomatembakwiita; ooakisa dhago, oofeli, iisipilingi 

nuumbundju oya li yoshikushu. 

34Kohi yomakuvu gokatemba kehe okwa li iitakamithi, mbyoka ya li kumwe 

nokatemba. 

35Kombanda yokatemba kehe okwa li oluuli lwoosentimeta 22 lwe ka kunduka. 

Iikwatitho yalwo oya li kumwe nokatemba. 

36Iikwatitho yoluuli lwako oya li ya takelwa omafano gaakerubi, goonime 

nogomilunga, nehala kehe lyomwaka olya li lya tulwa uulenga woondhingila. 

37Osho uutemba wa li wa hambulwa ngaaka, owa li wa faathana, ou thike pamwe 

muunene nou na olupe lumwe. 

38Hiram okwa hambula ishewe oombaali omulongo, okatemba kehe ombaali yako. 

Ombaali kehe oya li ometa 1,8 montaakano yayo notayi gwana oolata 800. 

39Okwa tula uutemba utano kombinga yokuumbugantu wotempeli, nuutano okwe u 

tula kombinga yokuumbangalantu. Ondama okwe yi tula mokolonela 

yokuuzilombugantu. 

Omusholondondo gwiiyopalekithi yotempeli 

40-45Hiram okwa longekidha wo oombiga, iihupulo niiyaha. Okwa tsakanitha ayihe 

mbyoka a li e na okulongela omukwaniilwa Salomo omolwotempeli yOmuwa. 

Mbyoka a longo, oyo mbika: Oongundhi mbali Iipaka iyali koombando dhoongundhi 

Uulenga wa tatwa koshipaka kehe Omafano giiyimati yomugranati yoshikushu 

omathele gane ya kunduka oshipaka kehe momikweyo mbali, kehe gumwe ethele 

limwe Uutemba omulongo Oombaalitha omulongo Ondama Oontsezi omulongo 

nambali dha humbata ondama Oombiga, iihupulo niiyaha. Iikwaniipangitho ayihe 

yotempeli mbyoka Hiram a longekidhile omukwaniilwa Salomo, oya ningwa 

moshikushu sha yelithwa. 

46Omukwaniilwa okwe yi tholomitha ayihe moshitholomeno pokati kaSukkot 

naSaretan molusilu lwaJordan. 

47Salomo ina yelekitha iinima mbika, oshoka oya li oyindji noonkondo; inayi yelekwa 

nando olumwe. 

48Salomo okwa hambulithile otempeli iiyopalekithi yilwe wo: Oshiyambelo, 

oshitaafula shiikwiila iiyapuki, 

49iihukikwanyeka omulongo, mbyoka ya li komeho gEhala lyUuyapukielela, itano 

kuumbugantu niitano kuumbangalantu; oongala, oolamba niikonde yokutetitha uulapi 

woolamba;  

50iiyaha, iimbele, omatemba, iitsininitho niikangwa yomakala; nomakandula 

gomiyelo dhEhala lyUuyapukielela nogomiyelo dhela lya tetekela. Iinima mbika 

ayihe oya ningwa moshingoli. 

51Omukwaniilwa Salomo sho a mana iilonga yotempeli, okwa tula moompungulilo 

dhayo iinima ayihe mbyoka he David a li e yi yoololele Omuwa — iisiliveli, iingoli 

niinima iikwawo. 

1 AAKWANIILWA 8 

Oshikethahangano tashi falwa motempeli 

(2 Ondjal. 5:2—6:2) 

1Salomo okwi ithana aawiliki ayehe yomazimo noyomaludhi gaIsrael, ye ye kuye 

muJerusalem, opo ya kuthe ko oshikethahangano shOmuwa koshilando shaDavid, 

kokutya Sion, yo ye shi fale motempeli. 

2Ayehe oya gongala pethimbo lyoshituthi shomatsali giihwa iitalala momwedhi 

omutiheyali, omwedhi Etanim. 

3Aawiliki ayehe sho ya gongala, aayambi oya yelutha po oshikethahangano 

4e taye shi fala kotempeli. Aalevi naayambi oya dhikulula po etsalihangano, 

iikwaniipangitho yalyo ayihe noye yi fala kotempeli. 

5Omukwaniilwa Salomo nAaisraeli ayehe oya gongala komeho goshikethahangano e 

taa yamba oonzi noongombe odhindji — kaadhi shi kuyalulwa. 

6Nena aayambi oya fala oshikethahangano motempeli e taye shi tula pehala lyasho 

mUuyapukielela pokati komawawa gaakerubi. 

7Omawawa gawo ga yalalekwa oga kwidhidhike oshiketha niihumbatitho yasho. 

8Oombando dhiihumbatitho otadhi vulu okumonika kushaa ngoka ta thikama a taalela 

Ehala lyUuyapukielela, ihe hapalwe we. (Iihumbatitho oko yi li nonena.) 

9Moshikethahangano kamwa li sha, kakele komayambi gaali giipango ga tulilwe mo 

kuMoses kondundu Sinai, Omuwa sho a hangana nAaisraeli mokuza kwawo 

kuEgipiti. 

10Aayambi sho ya li taa zi motempeli, oshikogo oshe yi udhitha ohaluka. 

11Aayambi inaa vula we okulonga oshilonga shawo, oshoka eadhimo lyOmuwa olyu 

udhitha otempeli. 

12Nena Salomo okwa galikana a ti: “Ongoye, Omuwa, wa langeke etango 

mewangandjo Ongoye tuu ngoka wa hogolola u kale moshikogo oshiluudhe. 

13Ngashingeyi onde ku tungile otempeli yo opala, egumbo moka to kala sigo aluhe.” 

Salomo tu uvithile aantu 

(2 Ondjal. 6:3-11) 

14Aantu manga ya li ya thikama, omukwaniilwa Salomo okwa pungulukile kuyo 

nokwe ya indilile eyambeko lyaKalunga. 

15Okwa ti: “Omuwa, Kalunga kaIsrael, na hambelelwe! Okwa gwanitha euvaneko 

ndyoka a uvanekele tate David, sho a tile: 

16‘Okuza kethimbo ndyoka nda tembudha aantu yandje muEgipiti, inandi hogolola 

oshilando shasha mevi lyaIsrael shokutungila mo otempeli moka ndi na okulongelwa. 

Ndele onde ku hogolola, ngoye David, u lele aantu yandje.’ ” 

17Salomo okwa tsikile a ti: “Tate David okwa dhiladhilile a tunge otempeli 

yokusimanekela mo Omuwa, Kalunga kaIsrael, 

18ihe Omuwa okwa ti kuye: ‘Onawa, sho wa hala okutungila ndje otempeli, 

19ihe ito ke yi tunga. Omumwoye, omumwoyelela, oye ta ka tungila ndje otempeli.’ 

20“Ngashingeyi Omuwa okwa gwanitha euvaneko lye. Ngame onda landula tate 

muukwaniilwa waIsrael nonda tungu otempeli yokusimanekela mo Omuwa, Kalunga 

kaIsrael. 

21Onda longekidha ishewe eha motempeli lyoshikethahangano moka mwa pungulwa 

omayambi giipango yehangano ndyoka a hangana nootatekulu, sho e ya tembudha 

muEgipiti.” 

Egalikano lyaSalomo 

(2 Ondjal. 6:12-42) 

22Montaneho yaantu Salomo okwa yi komeho goshiyambelo, a yelutha omaako ge 

23e ta galikana ta ti: “Omuwa, Kalunga kaIsrael, kaku na kalunga megulu pombanda 

nenge kombanda yevi pohi e ku fa! Oto dhiginine ehangano lyoye naantu yoye noto 

ya hololele ohole yoye, oomboka taa vulika kungoye mokukala kwawo akuhe. 

24Owa gwanitha euvaneko we li uvanekele tate David; nena ohapu kehe oya 

gwanithwa. 

25Ano ngashingeyi, Omuwa, Kalunga kaIsrael, otandi galikana, u dhiginine wo 

euvaneko lilwe we li uvanekele tate, sho we mu lombwele kutya moluvalo lwe otamu 

ka kala aluhe omukwaniilwa ngoka ta ka pangela Israel, ngele oluvalo lwe otalu 

vulika kungoye, ngaashi tate a ningile. 

26Ano ngashingeyi, Kalunga kaIsrael, tsakanitha omauvaneko goye ngoka wa 

uvanekele tate David, omuntu gwoye. 

27“Omuwa, ndishi ito vulu okukala shili kombanda yevi? Eeno, negulu nomagulu 

inage ku gwanena, ano otempeli ndjika nde yi ku tungile, oto gwana mo ngiini? 

28Omuwa, Kalunga kandje, ngame omuntu gwoye. Pulakena omagalikano gandje, 

ngoye u taambe omaindilo tandi ga hehela nena. 

29Tonatela otempeli ndjika omutenya nuusiku, ehala ndika wa hogolola u longelelwe 

mo. Uva ndje, sho te taalele otempeli ndjika note galikana. 

30Uva omagalikano gandje nomagalikano gaantu yoye, uuna taa galikana muka. 

Megumbo lyoye megulu tu uva, u tu dhimine po oondjo. 

31“Ngele ope na omuntu ta tamanekelwa oondjo ye ke dhi na e te etwa koshiyambelo 

shoye motempeli ndjika, a gane kutya ye ke na ndjo, 

32Omuwa, mu pulakena megulu lyoye nou tokole aantu yoye. Pangulila uuwinayi 

ngoka e shi ilongela, nou yululule omukeenandjo. 

33“Aantu yoye Aaisraeli nge taa dhengwa kaatondi yawo molwashoka ya yono 

kungoye, e taa galukile kungoye notaa ya motempeli ndjika, taa ku galikana yi 

ifupipika, u ya dhimine po, 

34ya pulakena megulu. Dhima po omayono gaantu yoye, noku ya galulila kevi ndyoka 

we li pe oohekulu. 

35“Uuna to ya kalaganyekele oluteni molwashoka ya yono kungoye, ndele taa 

itedhulula e taa ya motempeli ndjika taa ku galikana neifupipiko, 

36ya pulakena megulu. Dhima po oondjo dhomukwaniilwa nodhAaisraeli ayehe. Ya 

longa okuninga shoka shu uka. Nena, Omuwa, lokithila evi ndika lyoye omvula, 

ndyoka we li pe aantu yoye, li ninge eliko lyawo lyaaluhe. 

37“Moshilongo ngele otamu ya ondjala nenge elega, nenge iilya tayi ningi oshikombo 

nenge omulegu nenge tayi lika po koshapapa nenge koombahu, nenge aantu yoye taa 

matukilwa kaatondi yawo nenge taa adhika koshivu nenge komikithi, 

38pulakena omagalikano gawo. Omuisraeli kehe ta adhika koluhodhi momwenyo gwe, 

e ta yelutha omaako ge motempeli ndjika yoye, 

39uva egalikano lye. Ya pulakena megumbo lyoye megulu, ya dhimina po ngoye u ya 

kwathe. Ongoye awike wa tseya omadhiladhilo gomomutima gwomuntu. Shaa ngoka 

mu ningila, ngaashi i ilongela, 

40opo aantu yoye ya kale ya vulika kungoye mokukala kwawo akuhe mevi ndika we li 

pe ootatekulu. 

41-42“Ngele omukwiilongo ngoka a kala mevi lyokokule, ta kundana esimano lyoye 

niinima iinene we yi ningile aantu yoye, e te ya, e ku longele nokugalikana motempeli 

ndjika, 

43pulakena omagalikano ge. Mu uva megulu lyoye, moka wa kala mo, nou ninge 

shoka te shi pula, opo iigwana ayihe yomuuyuni yi ku tseye noyi vulike kungoye, 

ngaashi aantu yoye Aaisraeli taa ningi. Nena otaa ka tseya kutya otempeli ndjika nde 

yi tungu, oyo ehala moka to simanekelwa. 

44“Uuna to tumu aantu yoye, ya ye kolugodhi okukondjitha aatondi yawo notaa ku 

galikana shaampoka ye li, ya taalela koshilando shika we shi hogolola, notempeli 

ndjika nde yi ku tungile, 

45pulakena omagalikano gawo. Ya uva megulu, u ya pe esindano. 

46“Ngele aantu yoye otaa yono kungoye — ko kwaa na ngo inaa yona — nomondjahi 

yoye oto etha, aatondi yawo ye ya sinde, e taye ya fala muupika komavi galwe, nando 

evi ndyoka li kale kokule, 

47pulakena omagalikano gaantu yoye. Ngele otayi itedhululile mevi ndyoka e taa ku 

galikana taa hempulula oondjo dhawo, nkene ya yono, nuuwinayi ye u longo, 

Omuwa, uva omagalikano gawo. 

48Ngele otayi itedhululile shili mevi ndyoka koomwenyo dhawo adhihe e taye ku 

galikana ya taalela kevi ndika we li pe ootatekulu, koshilando shika we shi hogolola, 

notempeli ndjika nde yi ku tungile, 

49nena pulakena omagalikano gawo. Ya uva megumbo lyoye megulu ngoye u ya sile 

ohenda. 

50Dhima po omayono gawo agehe noondumbo dhawo ye ku tsile ondumbo ngoye u 

ya silithe ohenda kaatondi yawo, ya kale nayo nombili. 

51Oyo aantu yoye mwene, mboka we ya tembudha muEgipiti, muupyu wa hanya. 

52“Omuwa Omupangeliawike, tala aluhe nolukeno aantu yoye Aaisraeli 

nomukwaniilwa gwawo nou uve omagalikano gawo, ngele taye ku ithana taa kugile 

ekwatho. 

53Ongoye we ya hogolola mokati kiigwana ayihe, ya ninge aantu yoye mwene, 

ngaashi we ya lombwelitha omuntu gwoye Moses, sho wa kutha ootatekulu 

muEgipiti.” 

Egalikano lyahugunina 

54Salomo sho a zimbuka okugalikana Omuwa, okwa thikama komeho goshiyambelo, 

nkoka a li a tsa oongolo ye a yelutha iikaha ye. 

55Okwi igidhile aantu ayehe eyambeko lyaKalunga. Okwa ti: 

56“Omuwa na hambelelwe, ngoka a pe aantu ye ombili, ngaashi u uvaneka. Okwa 

dhiginine omauvaneko agehegehe ngoka u uvanekitha omuntu gwe Moses. 

57Omuwa Kalunga ketu na kale natse, ngaashi a li nootatekulu; na kale itee tu etha 

nando nenge e tu thige po;  

58ne tu ninge aavuliki kuye, opo tu kale aluhe, ngaashi a hala tu kale nokudhiginina 

iipango ayihe nomautho agehe e ga pele ootatekulu. 

59Omuwa Kalunga ketu na dhimbulukwe omathimbo agehe egalikano ndika 

nomaindilo ngaka nde mu indile. Na kale aluhe e na ohenda naantu ye Aaisraeli 

nomukwaniilwa gwawo, opampumbwe dhawo dhesiku kehe. 

60Nosho ngaaka iigwana ayihe yomuuyuni tayi ka tseya kutya Omuwa oye awike 

Kalunga — kaku na gulwe. 

61Ne aantu ye, kaleni mwa dhiginina Omuwa, Kalunga ketu, vulikeni kiipango ye 

ayihe nokomautho ge, ngaashi tamu ningi ngashingeyi.” 

Esindililo lyotempeli 

(2 Ondjal. 7:4-10) 

62Nena omukwaniilwa Salomo pamwe naantu ayehe oya yamba omafikilondjambo 

kOmuwa. 

63Salomo okwa yamba ekwatathanondjambo lyoongombe 22 000 noonzi 120 000. 

Osho ngaaka omukwaniilwa naantu ayehe ya sindilile otempeli. 

64Esiku tuu ndyoka okwa yapula wo endiki lyehale lyokomeho gotempeli e ta 

yambele nkoka: omidhidhindjambo, iikulyandjambo noofu dhiimuna 

yomekwatathanondjambo. Okwa ningi ngaaka, oshoka oshiyambelo shoshikushu osha 

li oshishona okuyambela mo omayambo ngaka agehe. 

65Mpeyaka potempeli Salomo nAaisraeli ayehe oya dhanene po oshituthi shomatsali 

giihwa iitalala shomasiku gaheyali. Okwa li ongundu onenenene yaatu ya kongoloka 

okuza ketaulilo lyaHamat kuumbangalantu nokongamba yaEgipiti muumbugantu. 

66Mesiku etihetatu Salomo okwa laleke aantu, ya ye kaandjawo. Ayehe oye mu 

pandula noya yi kaandjawo ya nyanyukilwa omayambeko agehe ngoka Omuwa e ga 

pe omuntu gwe David naantu ye Aaisraeli. 

1 AAKWANIILWA 9 

Kalunga ti ihololele Salomo 

(2 Ondjal. 7:11-22) 

1Salomo sho a mana etungo lyotempeli nombala naayihe yilwe a halele oku yi tunga, 

2Omuwa okwe mu ihololele ishewe, ngaashi e shi ningile muGibeon. 

3Omuwa okwa ti kuye: “Otandi yapula otempeli ndjika we yi tungu, yi ninge eha 

lyokulongela ndje mo sigo aluhe. Otandi yi tonatele e tandi yi gamene aluhe. 

4Ngele oto longele ndje muuyuuki nomuuyapuki, ngaashi ho David a ningile, nongele 

to vulika kiipango yandje e to gwanitha ayihe nde ku uthile, 

5otii ka gwanitha euvaneko nde li uvanekele ho David, sho nde mu lombwele kutya 

Israel ota ka lelwa aluhe koluvalo lwe. 

6Ihe ngoye nenge oluvalo lwoye ngele tamu etha okulandula ndje, ngele itamu vulika 

kiipango yandje, nokomautho gandje nde ge mu pa, e tamu longele ookalunga yalwe, 

7nena otandi ka kutha aantu yandje Aaisraeli mevi ndika nde ya pele. Otandi ka thiga 

po otempeli ndjika nda yapula, yi ninge eha moka tandi simanekelwa mo. Iigwana 

koombinga noombinga otayi ka sheka Israel noku mu dhina. 

8Otempeli otayi ka ninga ondumba yomakulukuma, noshaa ngoka ta ka pita po, ota ka 

haluka e ta kumwa. Yamwe otaa pula taa ti: ‘Omolwashike Omuwa a ningi ngeyi 

noshilongo shika notempeli ndjika?’ 

9Aantu otaa yamukula taa ti: ‘Osha ningwa, oshoka oyo oye etha Omuwa, Kalunga 

kawo, ngoka a tembudha oohekulu muEgipiti. Oyi inekele ookalunga yalwe e taye ya 

simaneke. Omolwashoka Omuwa e ya etele omupya nguka.’ ” 

Salomo ta hangana naHiram 

(2 Ondjal. 8:1-2) 

10Osha pula Salomo omimvo omilongo mbali okutunga otempeli nuuwa we. 

11Omukwaniilwa gwaTiro Hiram okwe mu longekidhile omisedeli nomikiperesi 

niingoli ayihe ya pumbilwa iilonga mbika. Okutunga sho kwa pu, omukwaniilwa 

Salomo okwa pe Hiram iilando omilongo mbali moshitopolwa shaGalilea. 

12Hiram okwa yi e ke yi tale noine yi hokwa. 

13Onkee a ti kuSalomo: “Mukwetu, no pe ndje iilando, oyo mbino?” Omolwashika 

oshitopolwa osha lukwa Kabul. 

14Hiram okwa li a tumine Salomo oshingoli shookilograma dhi vule omayuvi gane. 

Iilonga iikwawo yaSalomo 

(2 Ondjal. 8:3-18) 

15Omukwaniilwa Salomo okwa tula aantu miilonga yethiminiko mokutunga otempeli 

nombala, Millo nedhingililokuma lyaJerusalem. Okwe ya tungitha wo iilando Hazor, 

Megiddo naGeser. 

16(Omukwaniilwa gwaEgipiti okwa li a matukile Geser e te shi kwata po, a dhipaga 

aakalimo yasho e te shi tomeke omulilo. Nena okwe shi umbu mongalo yohango 

yomwana omufuko, sho a hokanwa kuSalomo, 

17Salomo nokwe shi tungulula.) Miilonga yethiminiko Salomo okwa tungulula wo 

Bethoron shopohi, 

18Baalat naTamar mombuga yaJuda, 

19iilando moka a pungula iipumbiwa ye, iilando yuukambe we nomatembakwiita ge 

noshaa shoka a halele okutunga muJerusalem, muLibanon nopalwe moshilongo she. 

20-21Miilonga ye yethiminiko Salomo okwa longitha oluvalo lwAakaanana mboka 

inaa dhipagwa po kAaisraeli, sho ya kutha ko evi lyawo. Oluvalo nduka olwa 

kwatelela mo Aayamori, Aaheti, Aaperesi, Aahevi nAayebusi, mboka omaluvalo 

gawo ga kala aapika sigo onena. 

22Salomo ina pika Aaisraeli; oya li aakwiita, aanambelewa, oondjayi dhiita, aakuluntu 

yomatembakwiita naakuluntu yaakayilinkambe. 

23Aanambelewa aatonateli yiilonga yi ili noyi ili yethiminiko yaSalomo oya li 550. 

24Salomo okwa tungu Millo, sho omunyekadhi gwe, omuna gwomukwaniilwa 

gwaEgipiti, a zi moshilando shaDavid a tembukile muuwa mboka Salomo e u mu 

tungile. 

25Lutatu momumvo Salomo okwa yamba omafikilondjambo 

nomakwatathanondjambo koshiyambelo shoka a tungile Omuwa. Okwa lungunithile 

wo Omuwa omatsininondjambo. Osho ngaaka a hulitha iilonga yetungo lyotempeli. 

26Omukwaniilwa Salomo okwa pangelitha oosikepa puEziongeber, popepi naElat, 

komunkulo gwEkololo lyaAkaba mevi lyaEdom. 

27Omukwaniilwa Hiram okwe mu tumine aapyokoki yomefuta ya zi moosikepa dhe, 

ya longe pamwe naantu yaSalomo. 

28Oya thayile yu uka kevi lyaOfir noye etele Salomo oshingoli omathele gane 

nomilongo mbali. 

1 AAKWANIILWA 10 

Uuyenda womukwaniilwa omukiintu gwaSheba 

(2 Ondjal. 9:1-12) 

1Omukwaniilwa omukiintu gwaSheba okwa kundana esimano lyaSalomo nokwa yi 

kuJerusalem e te mu pula omapulo gokanaku. 

2Okwe ya pamwe nongundu onene yaakalele noongamelo dha humbata omilongelo 

dhiizimba, uuwe noshingoli oshindjishindji. Sho ya tsakanene naSalomo, okwe mu 

pula omapulo agehe a li e ga na. 

3Salomo okwe ga yamukula agehe; kapwa li sha oshidhigu unene kuye okufatulula. 

4Omukwaniilwa omukiintu gwaSheba okwa uvu uunongo waSalomo e ta tala ombala 

ndjoka a tungu. 

5Okwa mono iikulya mbyoka tayi tentekwa koshitaafula, aambala ye mpoka ya kala 

nonkene ya yakula niizala ya zala, aayakuli yopiililo miituthi, iinuwa ye 

nomafikilondjambo ngoka ha yamba motempeli. Mbika ayihe oye mu mana oohapu e 

ta kumwa. 

6Okwa ti komukwaniilwa Salomo: “Shoka nde ku kundanene ngoye mwene 

nuunongo woye moshilongo shandje, owoshili! 

7Ihe kanda li te vulu oku shi itaala, sigo nde ya nonde shi mono ngame mwene. Ihe 

nani netatatata olyo ngaa inaandi uva; uunongo woye nuuyamba woye uunene u vule 

shoka nda lombwelwa. 

8Aanyekadhi yoye aanelago ngiini! Aapiya yoye aanelago ngiini, mboka taa kala 

aluhe koshipala shoye noye na ompolo okuuva, sho to popi uunongo woye! 

9Hambelela Omuwa, Kalunga koye! Okwa holola kutya okwe ku hokwa, sho e ku 

ningi omukwaniilwa gwaIsrael. Ohole ye yokuhola Israel oyaaluhe, nokwe ku ningi 

omukwaniilwa gwawo, opo u popile ompango nelandulathano.” 

10Okwa pe omukwaniilwa Salomo omulongelo ngoka e gu eta: oshingoli shondjundo 

yookilograma 4,000, iizimba oyindjiyindji nuuwe. Iizimba mbyoka a pe Salomo, oya 

li oyindjiyindji inee yi pewa nando onale. 

11(Oosikepa dhaHiram, ndhoka dhe eta oshingoli sha zi kuOfir, odhe eta wo iipilangi 

oyindjiyindji yondilo nuuwe. 

12Salomo okwa hongitha muyo iinima yomotempeli noyomuuwa we, niiketala 

nuuharpa waayimbi. Oya li iipilangi yo opala yi vule ayihe ye etelwe muIsrael, 

noinayi monika we.) 

13Omukwaniilwa Salomo okwa gandja komukwaniilwa omukiintu gwaSheba ashihe 

shoka a li a pula, nokombanda yaayihe mbika okwe mu pe wo omagano ogendji 

pasimano. Konima omukwaniilwa omukiintu naantu ye oya shuna kevi lyawo 

kuSheba. 

Uuyamba waSalomo 

(2 Ondjal. 9:13-29) 

14Salomo okwa taamba omumvo kehe oshingoli shookilograma omayovi 23 000. 

15Okwa taamba wo oompale dha futwa kaahalithi, iihohela ya zi momapindiko 

nomaliko ga futwa kaakwaniilwa Aayarabia nokaaleli yiikandjo muIsrael. 

16Salomo okwi ihambulithile iikandekitho iinene omathele gaali nokwa kolongitha 

kehe shimwe noshingoli sha ngolongwa shookilograma konyala heyali. 

17Okwa hambulitha wo iikandekitho iishona omathele gatatu ya kolongithwa 

oshingoli shookilograma mbali kehe shimwe. Iikandekitho ayihe mbika okwe yi 

pungula moshinyanga shomiti dhokuLibanon. 

18Okwa pangelitha wo oshipangelapundi oshinene. Ombinga yimwe oya li yomayego 

goondjamba, nonkwawo oyoshingolilela. 

19-20Oshipangelapundi osha li shi na iilyatelelo ihamano. Kombanda yoshilyatelelo 

koluha kehe okwa li efano lyonime, oonime adhihe kumwe omulongo nambali. 

Konima yoshipangelapundi okwa li efano lyomutse gwontsezi, nopooha 

dhosheegameno kehe shokwaako okwa li efano lyonime. Miilongo ayihe kamwa li 

oshipangelapundi sha fa shika. 

21Iitenga yaSalomo ayihe yokunwina oya li yoshingoli, niiyuma ayihe moshinyanga 

shomiti dhokuLibanon oya li yoshingolilela. Inaa longitha oshisiliveli, oshoka sha li 

kaashi na mwago muuyuni waSalomo. 

22Okwa li e na oosikepa mefuta, ndhoka dhe ende pamwe noosikepa dhaHiram. 

Momumvo omutitatu kehe odha galuka dhe etelele oshingoli, oshisiliveli, omayego 

goondjamba, oondjima noondhila dhoonankwe. 

23Omukwaniilwa Salomo okwa li omuyambalela nomunandunge e vule aakwaniilwa 

ayehe, 

24nuuyuni auhe owa halele okuya, u pulakene uunongo mboka Kalunga e u mu pa. 

25Shaa ngoka e ya ko, okwe mu etele oombalagelo — iisiliveli, oshingoli, oonguwo, 

omatati, iizimba, uukambe nomamulutiya. Shika osha ningwa omumvo nomumvo. 

26Salomo okwi iningile omatembakwiita eyuvi limwe nomathele gane, 

naakawilinkambe omayuvi omulongo nagaali. Ongundu yimwe yomuyo oya kala 

muJerusalem, manga ombinga onene ya kala miilando yilwe. 

27Muuyuni we oshisiliveli osha li oshindjishindji muJerusalem sha fa evi, nomisedeli 

odha li wo odhindji dha fa omikwiyu muShefela. 

28Aalongeli yomukwaniilwa oye ke mu landela uukambe kuMusri naKilikia 

29nomatembakwiita okuEgipiti. Oya landa uukambe nomatembakwiita kaakwaniilwa 

Aaheti nAasiria. Omatembakwiita oga gu iimaliwa iisiliveli 600 kehe limwe 

nuukambe owa gu 150 kukehe. 

1 AAKWANIILWA 11 

Salomo ta pilamene Kalunga 

1Salomo okwa li e hole aakiintu oyendji aakwiilongo. Kakele komuna omukadhona 

gwomukwaniilwa gwaEgipiti okwa hokana aakulukadhi Aaheti, nayalwe ya za 

kuMoab, Ammon, Edom naSidon. 

2Okwe ya hokana, nando Omuwa okwa li a lombwele Aaisraeli, yaa hokanathane 

naantu mboka, oshoka otaa ningi ya hongolole Aaisraeli, yi inekele iikalunga yawo. 

3Salomo okwa hokana aana yokombanda omathele gaheyali nokwa li e na natango 

aakiintu yalwe omathele gatatu. Oye mu pilamenitha Kalunga, 

4nosho a kulupa oye mu simanekitha iikalunga iikwiilongo. Ina dhiginina Omuwa, 

Kalunga ke, ngaashi he David a ningile. 

5Okwa longele Astarte, oshikalungakiintu shaSidon, naMilkom, oshikalunga shi 

nyanyalitha shAayammoni. 

6Okwa yono kOmuwa noine mu landula, ngaashi he David a ningile. 

7Kondundu kuuzilo waJerusalem okwa tungile ko eha lyokulongela Kemosh, 

oshikalunga oshinyanyalithi shaMoab, nehala lyokulongela Milkom, oshikalunga 

oshinyanyalithi shAayammoni. 

8Okwa tungu wo omahala gaakadhi aakwiilongo, opo ya lungunithile ko nokuyamba 

omafikilondjambo kiikalunga yawo. 

9-10Omuwa Kalunga kaIsrael nando okwa li a holokele Salomo lwaali nokwe mu 

indike okulongela iikalunga iikwiilongo, Salomo ina vulika kOmuwa, ihe okwe mu 

pilamene. Omolwashoka Omuwa okwa geele Salomo 

11e ta ti kuye: “Ano sho wa teya ehangano lyetu nangoye noino vulika komautho 

gandje, otandi ku kutha oshilongo e tandi shi pe gumwe gwomaapiya yoye. 

12Nando molwaho David itandi shi ningi, manga u na omwenyo, ihe omelelo 

lyomumwoye. 

13Itandi ke mu kutha oshilongo ashihe; otandi mu pe ezimo limwe molwomuntu 

gwandje David nomolwaJerusalem, oshilando nde shi hogolola, shi ninge shandje 

mwene.” 

Aatondi yaSalomo 

14Omuwa okwa sikumudha Hadad, omuvalekele gwokuEdom, a kondjithe Salomo. 

15-16Konalenale David sho a sindi Edom, ondjayi yiita ye Joab okwa yile ko, a ka 

fumvike aasi. Okwa kalele muEdom oomwedhi hamano nomethimbo ndika oya 

dhipagele aalumentu ayehe muEdom, 

17kakele kaHadad naapiya yahe yamwe Aaedom, mboka ya yi ontuku kuEgipiti. 

(Pethimbo ndiyaka Hadad okwa li omunona.) 

18Oya thigi po Midian e taa yi kuParan, nkoka aantu yamwe ya yi mongundu yawo. 

Nena oya yi kuEgipiti e taa yi komukwaniilwa, ngoka a pe Hadad epya negumbo 

niikulya. 

19Hadad okwa hokiwa komukwaniilwa, nomukwaniilwa okwe mu pe suwala ye, 

omumwayina gwomunyekadhi gwe Takpenes, e mu hokane. 

20Takpenes okwe mu valele omumati Genubat, ngoka a falwa komunyekadhi 

mombala, a putukile pamwe naana yomukwaniilwa. 

21Hadad sho a kundana muEgipiti kutya David a si naJoab, ondjayi yetangakwiita, 

okwa si, Hadad okwa ti komukwaniilwa: “Laleka ndje, ndi shune koshilongo 

shaandjetu.” 

22Omukwaniilwa okwa pula a ti: “Omolwashike? Owa hepa sha moshilongo shandje, 

sho wa hala okushuna koshilongo shaandjeni?” Hadad okwa yamukula omukwaniilwa 

a ti: “Etha ndje owala, ndi ye.” Oye nokwa shuna koshilongo shaandjawo. Hadad 

okwa ningi omukwaniilwa gwaEdom nokwa li omutondilela gwaIsrael. 

23Kalunga okwa pendutha wo Reson yaEliada, a kondjithe Salomo. Reson okwa li a 

yi ontuku yamwene gwe, omukwaniilwa Hadadeser gwaZoba, 

24e ta ningi omuwiliki gwongundu yaamentu yowala. (Shika osha ningwa, sho David 

a dhengele Hadadeser e ta dhipaga aahangani naye Aasiria.) Reson naantu ye oya yi, 

ya ka kale muDamaskus, nkoka aantu ye ye mu ningi omukwaniilwa gwaSiria. 

25Okwa li omutondi gwaIsrael muuyuni waSalomo. 

Euvaneko lyaKalunga kuJeroboam 

26Omulumentu gumwe ngoka a pilukile omukwaniilwa Salomo, ogumwe 

gwomaanambelewa ye, Jeroboam yaNebat, gwokuZereda muEfraim. Yina okwa li 

omuselekadhi edhina lye Zerua. 

27Oshikumungu shika oshe ende ngeyi. Salomo okwa li mokutunga Millo e ta thitike 

ngaaka ompito medhingililokuma lyoshilando shahe David. 

28Jeroboam okwa li omugundjuka ependa. Salomo sho a ndhindhilike, nkene ta longo 

nuudhiginini, okwe mu tula metonatelo lyiilonga ayihe ya thiminikwa moshikandjo 

shezimo lyaManasse nolyaEfraim. 

29Esiku limwe, manga Jeroboam e li moondjenda ta zi kuJerusalem, omuhunganeki 

Ahija gwokuShilo okwe mu tsakaneke oye awike mondjila yomolushandja. 

30Ahija okwi ihula elwaakani ndyoka epe a li a zala e te li tuula iitogonyona 

omulongo niiyali, 

31e ta ti kuJeroboam: “Kutha po iitogonyona omulongo, oshoka Omuwa, Kalunga 

kaIsrael, ote ku lombwele ta ti: ‘Salomo otandi ke mu kutha oshilongo notandi ke ku 

pa omazimo omulongo. 

32Salomo ota kala nezimo limwe, omolwomuntu gwandje David nomolwaJerusalem, 

oshilando nde shi hogolola, shi ninge shandje mwene mevi alihe lyaIsrael. 

33Otandi ka ninga shika, oshoka Salomo okwe etha ndje nokwa longele iikalunga 

iikwiilongo; Astarte, oshikalungakiintu shaSidon; Kemosh, oshikalunga shaMoab; 

naMilkom, oshikalunga shaAmmon. Salomo okwa tindi okuvulika kungame; okwa 

puka noina dhiginina iipango yandje nomautho gandje, ngaashi he David a ningile. 

34Ndele oshilongo ashihe itandi shi kutha Salomo, notandi mu dhiginine 

muukwaniilwa, manga e na omwenyo. Shika otandi shi ningi omolwomuntu gwandje 

David, ngoka nda hogolola nokwa dhiginine iipango yandje nomautho gandje. 

35Oshilongo otandi shi kutha omuna gwaSalomo e tandi ku pe omazimo omulongo, 

36ihe omuna gwaSalomo otandi mu thigile ezimo limwe, opo ndi kale aluhe ndi na 

oluvalo lwomuntu gwandje David ta lele muJerusalem, oshilando shoka nda hogolola, 

shi ninge eha mpoka tandi simanekelwa. 

37Jeroboam, otandi ku kwaniileke omukwaniilwa gwaIsrael, noto ka lela iikandjo 

ayihe mbyoka wa hala. 

38Ngele oto vulika shili kungame, to kala miipango yandje, to opalele ndje, sho to 

gwanitha shoka tandi shi ku lombwele, ngaashi omuntu gwandje David a ningile, 

nena otandi ka kala pamwe nangoye. Otandi ke ku kwaniileka omukwaniilwa 

gwaIsrael, notandi ka tonatela oluvalo lwoye, lu ka lele konima yoye, ngaashi nda 

ningile David. 

39Moluulunde waSalomo otandi geele oluvalo lwaDavid, ihe hasigo aluhe.’ ” 

40Salomo okwa kambadhala okudhipaga Jeroboam, ihe okwa yi ontuku kuShishak, 

omukwaniilwa gwaEgipiti, nokwa kala nkoka, sigo okeso lyaSalomo. 

Eso lyaSalomo 

(2 Ondjal. 9:29-31) 

41Iinima ayihe yilwe kombinga yaSalomo, iilonga ye nuunongo we, oya nyolelwa 

membo lyondjokonona yaSalomo. 

42Okwa li omukwaniilwa muJerusalem, a lele Israel alihe omimvo omilongo ne. 

43Okwa si nokwa fumvikwa moshilando shaDavid, nomwana Rehoboam okwe mu 

landula muukwaniilwa. 

1 AAKWANIILWA 12 

Omazimo omulongo moshipotha 

(2 Ondjal. 10:1-19) 

1Rehoboam okwa yi kuShekem, nkoka Aaisraeli ayehe yokuumbangalantu ya 

gongala, ye mu kwaniileke. 

2Jeroboam yaNebat, ngoka a li a ya ontuku omukwaniilwa Salomo kuEgipiti, sho e 

shi kundana, okwa galuka a zi kuEgipiti. 

3Aantu yomazimo gokuumbangalantu oye mu tumu a ze ko, noyo ayehe oya yi 

kuRehoboam e taa ti kuye: 

4“Ho Salomo okwe tu tsike omitenge omidhigu. Ngele oto pupaleke omitenge ndhika 

e to tu vululukitha, otatu ningi aapiya yoye.” 

5Rehoboam okwa yamukula a ti: “Galukeni, nge pwa piti omasiku gatatu, otandi ke 

mu yamukula.” Oyo noya yi. 

6Omukwaniilwa Rehoboam okwa pula omayele kaasamane aakulupe mboka ya li haa 

pe he Salomo omayele. Okwe ya pula a ti: “Otamu pe ndje eyamukulo lya tya ngiini, 

ndi yamukule aantu mbaka?” 

7Aasamane oya yamukula ya ti: “Ngele owa hala, u ninge aantu mbaka nawa, gandja 

eyamukulo li na olukeno mushoka taa pula, oyo notaa ke ku longela aluhe 

nuudhiginini.” 

8Rehoboam okwa dhini omayele gaasamane aakulupe nokwa yi kaagundjuka yepipi 

lye mboka ya li ya putukila pamwe naye noya li aagandjindunge ye. 

9Okwe ya pula a ti: “Otandi ka tya ngiini kaantu mbo ya pula ndje, ndi ya pupalekele 

omitenge dhawo?” 

10Oyo ya yamukula ya ti: “Ya lombwela to ti: ‘Okanwegona kandje okanene ke vule 

oombwetelo dhatate!’ 

11Ya lombwela to ti: ‘Tate okwe mu tsike omitenge omidhigu; ngame otandi ke dhi 

dhigupaleka noonkondo. Okwe mu dhenge nongola; ngame otandi ke mu kwinunitha 

ekoosa!’ ” 

12Omasiku gatatu sho ga piti po, Jeroboam naantu ayehe oya galukile komukwaniilwa 

Rehoboam, ngaashi e ya tseyithilile. 

13Omukwaniilwa okwa dhini omayele gaasamane aakulupe e ta vavele aantu, 

14ngaashi a taamba omayele gaagundjuka. Okwa ti: “Tate okwe mu tsike omitenge 

omidhigu; ngame otandi ka gwedha ko, dhi dhigupale. Okwe mu dhenge nongola; 

ngame otandi ke mu kwinunitha ekoosa!” 

15Shika osha li ehalo lyOmuwa, a gwanithe shoka a popile kuJeroboam yaNebat 

momuhunganeki Ahija gwokuShilo. Omolwashoka omukwaniilwa ina pupa ko nando 

kaantu, e ya pulakene. 

16Aantu sho ya mono kutya nani omukwaniilwa ite ya pulakene, oyi igidha ya ti: “Otu 

na shike naDavid negumbo lye nuuthiga womuna gwaIsai? Oye tu ningile shike? 

Aaisraeli ne, tu yeni komagumbo. Rehoboam na tale sho ta ningi!” Osho ngaaka 

Aaisraeli ya pindjala 

17noya thigi po Rehoboam, a kale ashike omukwaniilwa gwaantu mboka ye li 

moshikandjo shaJuda. 

18Nena omukwaniilwa Rehoboam okwa tumu Adoniram, ngoka a li omuwiliki 

gwiilonga ya thiminikwa, a ye kAaisraeli, ihe oye mu dhipaga nomamanya. Opo 

mpoka Rehoboam okwa nukile metembakwiita lye e ta yi ontuku kuJerusalem. 

19Okuza mpoka aantu yokuumbangalantu waIsrael oyi iteka ezimo lyaDavid. 

20Aaisraeli sho ya kundana kutya Jeroboam a galuka ko kuEgipiti, oye mu hiyile 

koshigongi shAaisraeli e taye mu kwaniileke omukwaniilwa gwaIsrael. Ezimo 

lyaJuda olyo alike lya kala poluvalo lwaDavid. 

Ehunganeko lyaShemaja 

(2 Ondjal. 11:1-4) 

21Rehoboam sho a thiki muJerusalem, okwa hiya aakwiita ya pyokoka 180 000 

yomezimo lyaJuda nolyaBenjamin. Okwa dhiladhila, a ye miita, a galule omazimo 

gAaisraeli gokuumbangalantu, e ga pangele natango. 

22Ihe Kalunga okwa lombwele omuhunganeki Shemaja, 

23a fale elaka ndika kuRehoboam nokaantu ayehe yomazimo gaJuda nogaBenjamin 

24tali ti: “Inamu matukila aamwanyoko Aisraeli. Shuneni komagumbo, ne amuhe. 

Shika sha ningwa, ongame nde shi hala.” Ayehe oya vulika keutho lyOmuwa e taa 

shuna kaandjawo. 

Jeroboam ta pilamene Kalunga 

25Omukwaniilwa gwaIsrael Jeroboam okwa ningi Shekem shomevi lyokoondundu 

dhaEfraim oshilandohote e ta kala mo okathimbo. Nena okwa zi mo e ta ka ninga 

Penuel oshilandohote. 

26Okwi ipopile a ti: “Iinima ngele tayi ka piluka, nena uukwaniilwa otau ka shuna 

kegumbo lyaDavid. 

27Ngele aantu yandje otaa yi kuJerusalem e taa ka yambela Omuwa 

oontselelandjambo motempeli, otaa ka tula einekelo lyawo momukwaniilwa gwaJuda 

Rehoboam e taa dhipaga ndje.” 

28Sho e shi kutha mo nawa momadhiladhilo ge, okwa hambulitha oontsezi mbali 

dhoshingoli e ta ti kaantu ye: “Sha gwana nduno okuya kuJerusalem. Aantu yaIsrael, 

ookalunga yeni oyo mbaka ye mu tembudha muEgipiti.” 

29Okwa tula ontsezi yimwe yoshingoli muBetel nonkwawo muDan. 

30Nosho ngaaka aantu ya yono, sho ye ke dhi galikana muBetel nomuDan. 

31Jeroboam okwa tungu wo omahala gomagalikano koondungu dhoondundu e ta 

hogolola aayambi momazimo ngoka gaa shi gaLevi. 

Esimaneko lyopuBetel tali pangulwa 

32Jeroboam okwa toto po oshituthi hashi dhanwa mesiku etimulongo netitano 

momwedhi omutihetatu, sha fa shAajuda. Koshiyambelo shomuBetel okwa yambele 

ko omafikilondjambo koontsezi dhoshingoli ndhoka a hambulitha, nomuBetel okwa 

langeke mo aayambi ya yakule pomahala ngoka e ga tungu. 

33Mesiku etimulongo netitano lyomwedhi omutihetatu, ndyoka ye mwene e li utha, 

okwa yi kuBetel e ta yamba efikilondjambo koshiyambelo mokudhana oshituthi shoka 

e shi totele Aaisraeli. 

1 AAKWANIILWA 13 

1Palombwelo lyOmuwa omuhunganeki a zi muJuda, okwa yi kuBetel e ta thiki ko, 

manga Jeroboam a li a thikama poshiyambelo ta yamba efikilondjambo. 

2Palombwelo lyOmuwa omuhunganeki okwi igidha ta ti: “Shiyambelo, 

shiyambelwee! Omuwa ota ti ngeyi: ‘Omumati, ngoka edhina lye tali ka kala Josia, 

ota ka valwa megumbo lyaDavid. Ota ka dhipagela kombanda yoye aayambi mboka 

taa yambele omafikilondjambo kombanda yoye noko ta ka lungunithila ko wo 

omasipa gaantu.’ ” 

3Omuhunganeki okwa tsikile ta ti: “Endhindhiliko kutya Omuwa okwe dhi tya, olyo 

ndika: oshiyambelo shika otashi mwakuka, nomutoko ngoka gu li kusho, otagu 

halakana. Nena otamu tseya kutya Omuwa oye a popi mungame.” 

4Omukwaniilwa Jeroboam sho e shi uvu, okwe mu ganeke e ta ti: “Kwateni 

omulumentu ngo!” Ohaluka oshikaha shomukwaniilwa osha kukuta ye ita vulu we 

oku shi galula ko. 

5Oshiyambelo osha mwakuka ohaluka, nomutoko ogwa halakanene pevi, ngaashi 

omuhunganeki u uvitha medhina lyOmuwa. 

6Omukwaniilwa Jeroboam okwa ti komuhunganeki: “Kwatha ndje, u galikanene ndje 

kOmuwa, Kalunga koye, nou mu pule, a aludhe okwooko kwandje!” Omuhunganeki 

okwa galikana Omuwa, nokwooko kwomukwaniilwa okwa aluka. 

7Omukwaniilwa okwa lombwele omuhunganeki a ti: “Tu ye kaandjetu, u ka makele 

sha. Otandi ke ku pa omagano molwashoka wa yakula ndje.” 

8Omuhunganeki okwa yamukula a ti: “Nonando u pe ndje etata lyuuyamba woye, 

itandi yi nangoye, nenge ndi lye nondi nwe sha pungoye. 

9Omuwa okwi indike ndje, ndaa lye nenge ndaa nwe sha nondaa shune nondjila 

ndjoka nde ya nayo.” 

10Onkee ina shuna we nondjila ndjoka e ya nayo, ihe okwa lamba ondjila yilwe. 

Omuhunganeki omukulupe kuBetel 

11Pethimbo ndyoka muBetel omwa li omusamane omukulupe omuhunganeki. Oyana 

oye ya noye mu lombwele shoka omuhunganeki a za muJuda, a longo muBetel esiku 

ndyoka naashoka a lombwele omukwaniilwa Jeroboam. 

12Omuhunganeki omukulupe okwe ya pula a ti: “Okwa lamba ondjila yini, sho a yi?” 

Oye mu ulukile ondjila, 

13nokwe ya lombwele, ye mu kutilile okasino ke. Oye shi ningi, e te ka kayile 

14a landula omuhunganeki a za muJuda, e te mu adha a gondja momwandi. Okwe mu 

pula a ti: “Ongoye tuu omuhunganeki a za muJuda?” Nguka okwa yamukula a ti: 

“Ee.” 

15Omusamane okwa ti kuye: “Ila, tu ye kaandjetu, u ka makele.” 

16Ihe omuhunganeki a za muJuda okwa yamukula a ti: “Ite vulu okuya kaandjeni 

pamwe nangoye nenge okutaamba eyakulo lyoye. Ine hala okulya nenge okunwa 

pamwe nangoye mpaka, 

17oshoka Omuwa okwi indike ndje, ndaa lye nenge ndaa nwe sha nondaa shune 

kegumbo nondjila ndjoka nde ya nayo.” 

18Nena omusamane a za kuBetel, okwa ti kuye: “Ngame wo omuhunganeki nde ku fa, 

nomuyengeli a lombwele ndje moohapu dhOmuwa, ndi ku fale kaandjetu, ndi ke ku 

yakule.” Ihe omuhunganeki ngu omusamane okwa popi iifundja. 

19Osho ngaaka omuhunganeki a za muJuda, okwa yi pamwe nomuhunganeki 

omusamane e ta li omwiha pamwe naye. 

20Manga ya kuutumba poshililo, oohapu dhOmuwa odhe ya komuhunganeki 

omusamane 

21nokwi igidha omuhunganeki a za muJuda ta ti: “Omuwa ota ti kutya ino vulika kuye 

noino longa shoka e ku lombwele, 

22ndele owa galuka e to li omwiha meha e ku lombwele, waa lile mo. Molwoshinima 

shika oto ka dhipagwa, nomudhimba gwoye itagu ka fumvikwa poombila dhezimo 

lyeni.” 

23Sho ya mana okulya, omusamane omuhunganeki okwa kutilile omuhunganeki a za 

muJuda, okasino. 

24Sho a zi ko nkoka, okwa adhika konime mondjila, e tayi mu dhipaga. Omudhimba 

gwe ogwa kangawala mondjila, okasino oka thikama handiyaka yagwo manga onime 

yi li handika. 

25Aantu yamwe oya piti po noya mono omudhimba gu li mondjila nonime ya thikama 

popepi nagwo. Oya yi kuBetel e taa hokolola shoka ya mono. 

26Omusamane omuhunganeki sho a kundana oshinima shika, okwa ti: “Oye 

omuhunganeki ngoka inaa vulika kelaka lyOmuwa! Osho Omuwa a tumu onime, yi 

mu ponokele noku mu dhipaga, naanaa ngaashi Omuwa a tile, ote shi ningi.” 

27Nena okwa ti koyana: “Kutililii ndje okasino kandje.” Oye shi ningi. 

28Omuhunganeki okwa yi e ta adha omudhimba gwamukwawo gwa lala mondjila, 

gwa thikamenwa kokasino nonime. Onime oya li inaayi lya po omudhimba nenge yi 

nukile okasino. 

29Omuhunganeki omusamane okwa toola po omudhimba e te gu tsilike kokasino e te 

gu eta kuBetel, ya lile oosa noye gu fumvike. 

30Okwe gu fumvike mombila yezimo lye mwene. Ye noyana oye mu lili oosa taa ti: 

“Yaye, ndemee, ndeema!” 

31Konima yefumviko omuhunganeki okwa lombwele oyana ta ti: “Uuna ne si, 

fumvikii ndje mombila ndjika ne mu langeke omudhimba gwandje ontega nogwe. 

32Oohapu ndhoka a popi palombwelo lyOmuwa okuhunganeka oshiyambelo shaBetel 

nomahala agehe giinonoma momikunda dhaSamaria, otadhi ka tsa.” 

Ondjo yomupya gwaJeroboam 

33Jeroboam, omukwaniilwa gwaIsrael, ine etha nando oondjila dhe oombwinayi, ihe 

okwa tsikile okuhogolola aayambi momazimo gowala, ya yakule piiyambelo mbyoka 

a tungu. Shaa ngoka a hala okuninga omuyambi, okwe mu yapulile uuyambi. 

34Oshipwe shika oshe mu etele oshinkumungu nokukombwapo kwezimo lye 

kombanda yevi. 

1 AAKWANIILWA 14 

Eso lyomuna gwaJeroboam 

1Pethimbo ndyoka Abia yaJeroboam okwa akukilwa koshivu. 

2Jeroboam okwa ti komunyekadhi gwe: “Idhimbika ngoye mwene po pwaa kale 

ngoka te ku dhimbulula, u ye kuShilo komuhunganeki Ahija. Oye tuu ngoka a 

lombwele ndje kutya ote ningi omukwaniilwa gwaIsrael. 

3Mu faalela iikwiila omulongo nokayiga komagadhi goonyushi. Mu pula kutya 

omumwetu ota kala po ngiini, oye note ku lombwele.” 

4Osho ngaaka omunyekadhi a yi kaandjaAhija kuShilo. Ahija okwa li a tsika 

kuukulupe. 

5Omuwa okwe mu lombwele kutya mukadhaJeroboam ote ya, e mu pule sha 

kombinga yomwana, ngoka ta alukwa. Omuwa nokwa lombwele Ahija shoka e na 

okutya. Omunyekadhi gwaJeroboam sho a thiki, okwi iningi a fa omuntu i ili. 

6Ihe Ahija sho e mu uvu te ya pomweelo, okwa ti: “Ila mo. Ondi ku shi, ongoye 

omunyekadhi gwaJeroboam. Omolwashike to idhimbike wa fa omuntu i ili? Ondi na 

onkundana ombwinayi kungoye. 

7Inda, u ka lombwele Jeroboam kutya Omuwa, Kalunga kaIsrael, ota ti kuye ngeyi: 

‘Onde ku hogolola mokati kaantu e tii ku ningi omuleli gwaantu yandje Aaisraeli. 

8Onda kutha oluvalo lwaDavid uukwaniilwa, ndi u ku pe. Ihe ngoye ino fa nando 

omuntu gwandje David, ngoka a li i inekela ndje mwaayihe, a vulika komautho 

gandje nokwa ningi ashike shoka nda hokwa. 

9Ngoye owa longo iihuna iinene u vule mboka ye ku tetekelele muukwaniilwa. Owe 

ekelehi ndje e to tukulutha ondjahi yandje mokuninga iimenka nokuhambula omafano 

noku ga simaneka. 

10Molwashika otandi undulile omupya koluvalo lwoye e tandi ka dhipaga aalumentu 

ayehe moluvalo lwoye, aanona naakuluntu. Otandi ke etha egumbo lyoye; otaa ka 

kombwa po ya fa oonyata. 

11Omuntu gwaandjeni ngoka ta sile moshilando, ota ka lika po koombwa, noshaa 

ngoka ta sile melundu, ota ka lika po koontsa. Ongame Omuwa nde dhi tya ndho!’ ” 

12Ahija okwa tsikile ta lombwele omunyekadhi gwaJeroboam ta ti: “Ngashingeyi 

shuna kegumbo. Shimpa wa yi moshilando, omumwoye ota ka sa. 

13Aaisraeli ayehe otaye ke mu lila oosa e taye mu fumvike. Oye awike gwomegumbo 

lyaJeroboam ta fumvikwa ta yi mombila, oshoka oye awike Omuwa, Kalunga 

kaIsrael, e mu hokwa. 

14Omuwa ota ka langeka muIsrael omukwaniilwa ngoka ta ka dhima po ezimo 

lyaJeroboam. 

15Omuwa ota ka geela Israel, aantu notaa ka kakama, ngaashi enenge tali inyenge 

momulonga. Ota ka nakula mo Aaisraeli mevi ndika ewanawa ndyoka e li pe 

oohekulu, e te ya halakanithile handiyaka yomulonga Eufrat, molwashoka oya 

tukulutha ondjahi ye mokuninga iimenka yoshikalungakiintu Asheera. 

16Omuwa ota ka etha Israel, molwashoka Jeroboam okwa yono e ta fala Aaisraeli 

muulunde.” 

17Omunyekadhi gwaJeroboam okwa shuna kuTirza. Hela tuu a lyata oompadhi dhe 

peelo lyegumbo, ye omunona ota si. 

18Aaisraeli oye mu lili oosa e taye mu fumvike, ngaashi Omuwa a ti, sho a popitha 

omuntu gwe, omuhunganeki Ahija. 

Eso lyaJeroboam 

19Ashihe shilwe shoka omukwaniilwa Jeroboam a ningi, iita mbyoka a hingi nonkene 

a lele, ayihe oya nyolelwa membo lyondjokonona yaakwaniilwa yaIsrael. 

20Jeroboam okwa li omukwaniilwa omimvo omilongo mbali nambali. Okwa si e ta 

fumvikwa, nomwana Nadab okwe mu landula muukwaniilwa. 

Rehoboam, omukwaniilwa gwaJuda 

(2 Ondjal. 11:5—12:15) 

21Rehoboam yaSalomo okwa li e na omimvo omilongo ne nagumwe, sho a ningi 

omukwaniilwa gwaJuda, nokwa lele omimvo omulongo naheyali muJerusalem, 

oshilando shoka Omuwa e shi hogolola miikandjo ayihe yaIsrael, shi ninge epandja 

lyokugalikanena mo. Yina yaRehoboam oNaama Omuammoni. 

22Aajuda oya yono kOmuwa noya tukulutha ondjahi yOmuwa ye vule oohekulu 

ayehe. 

23Oya tungu omahala giinonoma noya dhike oongundhimanya nomandhindhiliko 

gaAsheera nokunonoma kiikulundundu nomomizile dhomiti. 

24Okwa li wo aalumentu naakiintu mboka ya kala muuholume momahala giinonoma 

yuupagani. Aajuda oya ningi iihuna ayihe mbyoka ya longwa kaantu mboka Omuwa a 

li e ya tidha mevi ndyoka komeho gAaisraeli. 

25Momumvo omutitano gwepangelo lyaRehoboam, Shishak, omukwaniilwa 

gwaEgipiti, okwa matukile Jerusalem. 

26Okwa yugu po omaliko agehe gotempeli nogambala. Okwa kutha po wo 

iikandekitho yoshingoli mbyoka Salomo a li e yi hambulitha. 

27Peha lyayo Rehoboam okwa hambulithile po iikandekitho yoshikushu nokwe yi pe 

aambala mboka ya li ye na oshimpwiyu shokutonatela eelo lyuuwa. 

28Aluhe omukwaniilwa nge ta yi kotempeli, nena aalangeli ohaa humbata 

iikandekitho noku yi shuna ishewe kongulu yetonatelo. 

29Ashihe shilwe shoka omukwaniilwa Rehoboam a ningi, osha nyolelwa membo 

lyondjokonona yaakwaniilwa yaJuda. 

30Methimbo alihe ndino Rehoboam naJeroboam oya li ya hingilathana iita pwaa na 

luthuwo. 

31Rehoboam okwa si nokwa fumvikwa mombila yaakwaniilwa moshilando shaDavid, 

nomwana Abia okwe mu landula muukwaniilwa. 

1 AAKWANIILWA 15 

Abia, omukwaniilwa gwaJuda 

(2 Ondjal. 13:1—14:1) 

1Momumvo omutimulongo nahetatu gwepangelo lyaJeroboam, omukwaniilwa 

gwaIsrael, Abia okwa ningi omukwaniilwa gwaJuda, 

2nokwa lele omimvo ndatu muJerusalem. Yina oMaaka gaAbsalom. 

3Abia okwa longo iihuna yuulunde a fa he noini inekela Omuwa, Kalunga ke, 

mwaayihe, ngaashi hekulu David a ningile. 

4Ihe molwaDavid Omuwa, Kalunga ke, okwe mu pe omunona omumati, a landule he 

muukwaniilwa ye a tonatele Jerusalem. 

5Omuwa okwa gwanitha shika molwaDavid, ngoka a li a longo shoka sha hokiwa 

kOmuwa noina dhina iipango ye, kakele momukalo gwaUria Omuheti. 

6Rehoboam naJeroboam oya li ya hingilathana iita aluhe mepangelo lyaAbia. 

7Ashihe shilwe shoka Abia a ningi, osha nyolelwa membo lyondjokonona 

yaakwaniilwa yaJuda. 

8Abia okwa si e ta fumvikwa moshilando shaDavid, nomwana Asa okwe mu landula 

muukwaniilwa. 

Asa, omukwaniilwa gwaJuda 

(2 Ondjal. 15:16—16:6) 

9Momumvo omutimilongombali gwelelo lyomukwaniilwa gwaIsrael Jeroboam, Asa 

okwa ningi omukwaniilwa gwaJuda 

10nokwa lele omimvo omilongo ne nayimwe muJerusalem. Yinakulu oMaaka 

gaAbsalom. 

11Asa okwa ningi shoka sho opalela Omuwa, ngaashi hekulu David a ningile. 

12Moshilongo okwa tidha mo aaholume noohonda adhihe dha kalele miihuna 

pomahala giinonoma yuupagani nokwa kutha po iimenka ayihe ya li ya ningwa 

kaatetekeli ye. 

13Okwa kutha yinakulu Maaka uuthemba wuuvalekele, sho a hambulitha oshiyelekela 

oshinyanyalithi shaAsheera, oshikalungakiintu shokugandja oluvalo. Asa okwa 

yonagula po oshimenka e te shi fike po molusilu lwaKidron. 

14Asa nando ina yona po omahala agehe giinonoma yuupagani, okwa kala i itula 

mOmuwa nuudhiginini okukala kwe akuhe. 

15Okwa tula motempeli iinima ayihe he kwa li e yi yoololela Kalunga, osho wo 

iingoli, iisiliveli niinima mbyoka e yi yoololele Omuwa ye mwene. 

16Omukwaniilwa gwaJuda Asa nomukwaniilwa gwaIsrael Baasha oya hingilathana 

iita ethimbo alihe, sho ya li aakwaniilwa. 

17Baasha okwa ponokele Juda e ta tameke okuninga Rama oshilandohote, opo a 

tokole ondjila yokuya nokupita mo muJuda. 

18Nena omukwaniilwa Asa okwa kutha iisiliveli niingoli ayihe mbyoka ya li ya hupile 

motempeli nomombala e te yi tumu naambala ye kuDamaskus komukwaniilwa 

Benhadad gwaSiria, omuna gwaTabrimmon nomutekulu gwaHesjon, nelaka tali ti: 

19“Natu hangane, ngaashi ootate ya li. Iisiliveli niingoli mbika omulongelo gwoye. 

Teya po ehangano lyoye nomukwaniilwa gwaIsrael Baasha, opo a kuthe omatanga ge 

moshilongo shandje.” 

20Omukwaniilwa Benhadad okwa zimine ethaneko lyaAsa e ta tumu oondjayi dhiita 

nomatanga gawo, ya ka homone iilando yaIsrael. Oya kwata po Ijon, Dan, Abel Bet 

Maaka, omukuma gwopopepi netale lyaGalilea noshitopolwa ashihe shaNaftali. 

21Omukwaniilwa Baasha sho e shi uvu, okwa hulitha okutunga Rama e ta yi kuTirza. 

22Nena omukwaniilwa Asa okwa tumu elaka noshilongo ashihe shaJuda kaantu ayehe, 

ye ye okukutha po omamanya muRama nomiti ndhoka Baasha a li ta longitha 

metungo. Nomamanya nomiti ndhika Asa okwa tungu Geba moshitopolwa 

shaBenjamin naMispa, yi ninge ulandohote. 

23Ashihe shilwe shoka omukwaniilwa Asa a ningi, iilonga ye yuufule niilando 

mbyoka a tungu, oya nyolelwa membo lyondjokonona yaakwaniilwa yaJuda. Ihe 

muukulupe okwa li e na uuvu womagulu. 

24Asa okwa si nokwa fumvikwa moombila dhaakwaniilwa moshilando shaDavid, 

nomwana Jehosafat okwe mu landula muukwaniilwa. 

Nadab, omukwaniilwa gwaIsrael 

25Momumvo omutiyali gwepangelo lyaAsa, omukwaniilwa gwaJuda, Nadab 

yaJeroboam okwa ningi omukwaniilwa gwaIsrael nokwa lele omimvo mbali. 

26Okwa yono kOmuwa a fa he, ngoka e mu tetekela, nokwa fala Israel muulunde. 



580 

 

Ombiimbeli Ondjapuki 
@ 2008, Bible Society in Namibia. 

 

 

 

 

27Baasha yaAhija, gwomezimo lyaIssaskar, okwa tukulile Nadab oshipotha e te mu 

dhipaga, manga Nadab a li a kondeka oshilando Gibbeton naakwiita ye muFilistia. 

28Shika osha ningwa momumvo omutitatu gwepangelo lyomukwaniilwa gwaJuda 

Asa. Osho ngeyi Baasha a landula Nadab muukwaniilwa waIsrael. 

29Polumwe okwa tameke okudhipaga ezimo alihe lyaJeroboam. Shika osha ningwa 

pahapu dhOmuwa e dhi lombwelitha omuntu gwe omuhunganeki Ahija gwokuShilo. 

Aakwanezimo lyaJeroboam ayehe oya dhipagwa, inaku hupa nando ogumwe. 

30Shika osha ningwa, oshoka Jeroboam okwa tukulutha ondjahi yOmuwa, Kalunga 

kaIsrael, nuulunde mboka a longo nosho a yonitha Aaisraeli. 

31Ashihe shilwe shoka Nadab a ningi, osha nyolelwa membo lyondjokonona 

yaakwaniilwa yaIsrael. 

32Omukwaniilwa gwaJuda Asa nomukwaniilwa gwaIsrael Baasha oya hingilathana 

iita ethimbo alihe ya li muukwaniilwa. 

Baasha, omukwaniilwa gwaIsrael 

33Momumvo omutitatu gwepangelo lyomukwaniilwa gwaJuda Asa, Baasha yaAhija 

okwa ningi omukwaniilwa gwaIsrael alihe, nokwa lele muTirza omimvo omilongo 

mbali nane. 

34Okwa yono kOmuwa e ta fala Israel muulunde ngashika omukwaniilwa Jeroboam 

ngoka e mu tetekela. 

1 AAKWANIILWA 16 

1Omuwa okwa lombwele omuhunganeki Jehu yaHanani e te mu pe elaka ndika tali 

popi Baasha tali ti: 

2“Owa li omunima gwowala, ihe onde ku ningi omuwiliki gwaantu yandje Aaisraeli. 

Ihe owa yono wa fa Jeroboam nowa fala aantu yandje muulunde. Oondjo dhawo odha 

tukulutha ondjahi yandje, 

3onkee ano otandi ke ku komba po negumbo lyoye, ngaashi naanaa nda ningi 

Jeroboam. 

4Omukwanezimo lyoye kehe ta sile moshilando, ota ka lika po koombwa, naangoka ta 

sile melundu, ota ka lika po koontsa.” 

5Ashihe shilwe shoka Baasha a ningi niilonga ye ayihe yuufule oya nyolelwa membo 

lyondjokonona yaakwaniilwa yaIsrael, 

6Baasha okwa si nokwa fumvikwa muTirza, nomwana Ela okwe mu landula 

muukwaniilwa. 

7Elaka ndiyaka lyOmuwa tali popi Baasha negumbo lye, olya li lya pewa 

omuhunganeki Jehu moluulunde mboka wa ningwa kuBaasha, sho a yono kOmuwa. 



581 

 

Ombiimbeli Ondjapuki 
@ 2008, Bible Society in Namibia. 

 

 

 

 

Okwa tukulutha ondjahi yOmuwa, hamoluuwinayi auke mboka a ningi ngaashi 

naanaa omukwaniilwa Jeroboam, ihe oshoka a dhipaga po ezimo lyaJeroboam alihe. 

Ela, omukwaniilwa gwaIsrael 

8Momumvo omutimilongombali nahamano gwepangelo lyaAsa, omukwaniilwa 

gwaJuda, Ela lyaBaasha okwa ningi omukwaniilwa gwaIsrael, nokwa lele muTirza 

omimvo mbali. 

9Gumwe gwomaambala ye Simri, ngoka a li ondjayi yetata lyomatembakwiita okwe 

mu uvanene monanguwi. Esiku limwe muTirza Ela okwa li a kolwa maandjaArza, 

ngoka a li ha tonatele muuwa. 

10Simri okwe ya megumbo e ta dhipaga Ela, nokwe mu landula muukwaniilwa. Shika 

osha ningwa momumvo omutimilongombali nomutiheyali gwepangelo lyaAsa, 

omukwaniilwa gwaJuda. 

11Nanziya Simri sho a ningi omukwaniilwa, okwa dhipaga po ezimo alihe lyaBaasha. 

Ina hupitha omulumentu nando ogumwe gwomezimo ndyoka nenge kuume ke. 

12Osho Simri a dhipaga po ezimo alihe lyaBaasha pahapu ndhoka Omuwa a popi 

Baasha komuhunganeki Jehu. 

13Molwiimenka yawo nomolwashoka ya fala Israel muulunde, Baasha nomwana Ela 

oya pendutha ondjahi yOmuwa, Kalunga kaIsrael. 

14Ashihe shilwe shoka Ela a ningi, osha nyolelwa membo lyondjokonona 

yaakwaniilwa yaIsrael. 

Simri, omukwaniilwa gwaIsrael 

15Momumvo omutimilongombali naheyali gwepangelo lyaAsa, omukwaniilwa 

gwaJuda, Simri okwa lele Israel omasiku gaheyali e li muTirza. Omatanga gAaisraeli 

oga li ga kondeka oshilando Gibbeton muFilistia. 

16Sho gu uvu kutya Simri okwa uvanene omukwaniilwa monanguwi nokwe mu 

dhipaga, oga kwaniileke ondjayi yiita Omri, a kale omukwaniilwa gwaIsrael. 

17Omri nomatanga ge oya thigi po Gibbeton e taa yi, ya ka kondeke Tirza. 

18Simri sho a mono kutya oshilando osha matukilwa, okwa yi mohote yomeni 

lyombala e ta tomeke ombala omulilo nokwa sile mo. 

19Shika osha ningwa molwokuyona kwe kOmuwa. Ngaashi omutetekeli gwe 

Jeroboam, naye wo okwa geyitha Omuwa nuulunde we mwene nasho a tula Israel 

muulunde. 

20Ashihe shilwe shoka Simri a ningi nasho a ningile omukwaniilwa oshinkumungu, 

oya nyolelwa membo lyondjokonona yaIsrael. 

Omri, omukwaniilwa gwaIsrael 

21Aaisraeli oya li ya topoka: yamwe yomuyo oya li ya hala ya kwaniileke Tibni 

yaGinat, nayamwe oya gama kuOmri. 

22Pehulilo mboka ya gama kuOmri, oya sindana. Tibni a si, naOmri a ningi 

omukwaniilwa. 

23Osho ngaaka momumvo omutimilongondatu nogwotango gwepangelo lyaAsa, 

omukwaniilwa gwaJuda, Omri okwa ningi omukwaniilwa gwaIsrael nokwa lele 

omimvo omulongo nambali. Omimvo hamano dhotango okwa lele e li muTirza. 

24Nena okwa landa oshikulundundu shaSamaria iimaliwa yiisiliveli omayuvi 

gahamano komusamane gumwe, edhina lye Shemer. Omri okwa tungu ko 

oshilandohote e te shi luku Samaria, e shi lukile Shemer, mwene gwoshikulundundu. 

25Omri okwa yono kOmuwa e vule ayehe mbeyaka ye mu tetekela. 

26Okwa li a fa Jeroboam, okwa tukulutha ondjahi yOmuwa, Kalunga kaIsrael, 

nuulunde we nasho a fala aantu muulunde nomokusimaneka iimenka. 

27Ashihe shilwe shoka Omri a ningi niilonga ye ayihe oya nyolelwa membo 

lyondjokonona yaakwaniilwa yaIsrael. 

28Omri okwa si nokwa fumvikwa muSamaria, nomwana Ahab okwe mu landula 

muukwaniilwa. 

Ahab, omukwaniilwa gwaIsrael 

29Momumvo omutimilongondatu nahetatu gwepangelo lyomukwaniilwa Asa, Ahab 

yaOmri okwa ningi omukwaniilwa gwaIsrael nokwa lele muSamaria omimvo 

omilongo mbali nambali. 

30Okwa yono kOmuwa e vule aatetekeli ye ayehe. 

31Kasha li she mu gwanena okuyona ngaashi omukwaniilwa Jeroboam; okwa pitilile 

po e ta hokana Isebel, omuna gwomukwaniilwa gwaSidon, Etbaal, nokwa longele 

Baal. 

32Okwa tungile Baal otempeli muSamaria, e mu ningile oshiyambelo e te shi tula 

motempeli. 

33Okwa dhike wo oshiyelekela shoshikalungakiintu Asheera. Okwa tukulutha unene 

ondjahi yOmuwa, Kalunga kaIsrael, e vule aakwaniilwa yaIsrael ayehe ye mu 

tetekelele. 

34Muuyuni we Hiel gwokuBetel okwa tungulula Jeriko. Ihe ngaashi Omuwa a popitha 

nale Josua yaNun, Hiel okwa kanitha omwanamati osheeli Abiram, sho a fulu 

omukanka gwaJeriko, nomwanamati onkelo Segub, sho a kula omiyelo dhasho. 

1 AAKWANIILWA 17 

Elia noluteni 

1Omuhunganeki Omutishbe muGilead, edhina lye Elia, okwa lombwele 

omukwaniilwa Ahab a ti: “Medhina lyOmuwa, Kalunga kaIsrael omunamwenyo, 

ngoka tandi mu longele, otandi ku lombwele kutya omume nenge omvula itayi ka 

loka momimvo ndhika tadhi ya, okuninga tandi shi ti.” 

2Nena Omuwa okwa ti kuElia: 

3“Za po pehala ndika, u ye kuuzilo, u ka holame popepi nokalonga Kerit, kuuzilo 

waJordan. 

4Oto ka nwa omeya mokalonga nonda lombwele omadhilakola, ge ku etele iikulya.” 

5Elia okwa vulika kelombwelo lyOmuwa e ta yi, a ka kale pokalonga Kerit. 

6Okwa nu omeya mokalonga, nomadhilakola oge mu etele oshikwiila nonyama 

ongula kehe nongulohi. 

7Konima yethimbo omeya oga pwine mokalonga, oshoka omvula inayi loka. 

Elia nomuselekadhi muSarefat 

8Nena Omuwa okwa ti kuElia: 

9“Ngashingeyi inda koshilando Sarefat popepi naSidon, u kale ko. Onda lombwele 

omuselekadhi gumwe, e ku paluthe.” 

10Osho ngaaka Elia a yi kuSarefat. Sho e ya posheelo shoshilando, okwa mono 

omuselekadhi ta tyaya iikuni. Okwa ti kuye: “Kwatha ndje wo omeya, ndi nwe.” 

11Manga te ke ga tala, Elia okwe mu igidha ta ti: “Ou kwatha ndje wo, u etele ndje ko 

oshikwiila.” 

12Omuselekadhi okwa yamukula a ti: “Otandi gana kOmuwa, Kalunga koye 

omunamwenyo, kutya kandi na shikwiila. Ondi na ashike uusila weshambekela limwe 

moluyo nuugadhi mokayiga. Onde ya nkuka okutyaya uukuni, ngame ndi shune 

kegumbo, ndi ka ngalange okathima ketu nokamwandjemati. Otaka ka kala omwiha 

gwetu gwahugunina, notatu ka zinda kondjala e tatu si.” 

13Elia okwa ti kuye: “Ino tila; inda ngaa, u ka teleke. Ihe tango ningila ndje ko 

okakwiila, u ka ete kungame. Oshihupe otamu itelekele ne nomumwoyemati. 

14Oshoka Omuwa, Kalunga kaIsrael, ota ti: ‘Uusila itau ka pwa mo moluyo, nuugadhi 

itau ka manuka mo mokayiga, manga ngame Omuwa inaandi lokitha omvula.’ ” 

15Omuselekadhi okwa yi e ta ningi, ngaashi Elia e mu lombwele, noyo ayehe oya li ye 

na iikulya ya gwana omasiku ogendji. 

16Ngaashi Omuwa u uvanekitha Elia, uusila inau pwa mo moluyo, nomagadhi inaga 

pwa mo mokayiga. 

17Konima yethimbo omumati gwomuselekadhi okwa kwatwa koshigombo; uuvu owa 

geye nohugunina okwa si. 

18Omuselekadhi okwa ti kuElia: “Muntu gwaKalunga, owa ningi ndje ngiini? Nani 

owe ya mpaka, u dhimbuluthe Kalunga uulunde wandje, sho shi sithe omumwandje?” 

19Elia okwa ti: “Pe ndje omudhimba gwe.” Okwa taamba omudhimba miikaha ye, e te 

gu fala mondunda yopombanda moka a kala e te gu langeke kombete ye. 

20Nena okwa galikana muule a ti: “Omuwa, Kalunga kandje, oshike wa ningile 

omuselekadhi nguka iihuna yi thike mpaka? Okwa kala nangame ta sile ndje 

oshimpwiyu, ndele ngashingeyi owa dhipaga omwana.” 

21Nena Elia okwi inyongamene komumati e ta galikana ta ti: “Omuwa, Kalunga 

kandje, galulila omumati nguka omwenyo.” 

22Omuwa okwa yamukula egalikano lyaElia; omumati okwa yumuka nokwa tameke 

okufudha ishewe. 

23Elia okwa fala omumati kuyina e ta ti kuye: “Tala, omumwoye oye ngu e na 

omwenyo!” 

24Omuselekadhi okwa yamukula a ti: “Ngashingeyi ondi shi shi kutya ngoye omuntu 

gwaKalunga, nOmuwa ota popi shili mungoye!” 

1 AAKWANIILWA 18 

Elia naahunganeki yaBaal 

1Konima yomathimbo, momumvo omutitatu guulumbu, Omuwa okwa ti kuElia: 

“Inda, u ka holoke koshipala shomukwaniilwa Ahab, notandi ka lokitha omvula.” 

2Elia nokwa yi. Ondjala muSamaria oya li ya geya. 

3Ahab okwi ithana Obadia, ngoka a li omutonateli mombala. (Obadia okwa li 

omusimaneki gwOmuwa omuyuuki. 

4Sho Isebel a li ta dhipaga po aahunganeki yOmuwa, Obadia okwa kutha mo muyo 

ethele e te ya holeke mekololo moongundu mbali dhomilongo oontano. Okwe ya sile 

oshimpwiyu te ya pe iikulya nomeya.) 

5Ahab okwa ti kuObadia: “Natu ye, tu ka konge koluthithiya kehe nokokalonga kehe 

moshilongo, tu tale, ngele otatu vulu okumona omwiidhi tagu gwanene uukambe 

noomulutiya, dhi kale dhi na omwenyo. Otatu ningi tu lye iimuna yetu ondjala.” 

6Oyu uvathana kutya shaa ngoka a ka shilile ombinga yimwe yoshilongo noyu uka 

kehe ngoka okombinga ye. 

7Obadia manga a li mondjila ye, ohaluka okwi itsu muElia. Sho e mu dhimbulula, 

okwe mu inyongamene e ta pula ta ti: “Ongoye tuu shili, tatekulu Elia?” 

8Elia okwa yamukula a ti: “Eeno, ongame Elia. Inda, u ka lombwele mwene gwoye 

omukwaniilwa kutya ondi li mpaka.” 

9Obadia okwa yamukula a ti: “Onda ningi shike, sho wa hala okutula ndje 

moshiponga shokudhipagwa komukwaniilwa Ahab? 

10Otandi gana kOmuwa, Kalunga koye omunamwenyo, kutya omukwaniilwa okwa 

ninga eshililo lyoku ku konga moshilongo kehe. Ngele mwene gwoshilongo okwa 

tseyitha kutya ku mo moshilongo she, Ahab okwa ganitha omuleli ngoka kutya ino 

monika. 

11Ngashingeyi owa hala, ndi ye ndi ke mu lombwele kutya ou li huka? 

12Ongiini, ngele Ombepo yOmuwa tayi ku kutha po nziyanziya e tayi ku fala keha 

inaali tseyika, shampa nda zi mpano? Nena shampa nda lombwele Ahab kutya ou li 

huka, ye ine ku mona we, ota ka dhipaga ndje. Dhimbulukwa kutya ohandi longele 

Omuwa nuuyuuki nomanga nda li omumatyona nokuli. 

13Nani ino kundana shoka nda ningi, Isebel sho a li ta dhipaga aahunganeki yOmuwa? 

Onda holeke po ethele lyomuyo momakololo, moongundu mbali dhomilongo 

oontano, e tandi ya sile oshimpwiyu tandi ya pe iikulya nomeya. 

14Ongiini ano to vulu okulombwela ndje, ndi ye nondi lombwele omukwaniilwa kutya 

oko u li huno? Ota ka dhipaga ndje!” 

15Elia okwa yamukula a ti: “Otandi ku uvanekele koshipala shOmuwa 

Omunankondoawike, ngoka handi mu longele, kutya otandi ka holoka koshipala 

shomukwaniilwa nena.” 

16Osho ngaaka Obadia a yi komukwaniilwa Ahab e te mu lombwele, naAhab okwa ka 

tsakaneka Elia. 

17Ahab sho e mu mono, okwa ti: “Ndishi ongoye ngaa — shipongalela shaIsrael!” 

18Elia okwa yamukula a ti: “Kandi shi shiponga. Ongweye — ngweye nezimo lyaho. 

Ne inamu vulika kiipango yOmuwa nomwa longele iimenka yaBaal. 

19Ngashingeyi lombwela Aaisraeli ayehe, ya tsakaneke ndje kondundu Karmel. 

Etelela wo aahunganeki yaBaal 450 naahunganeki yoshikalungakiintu Asheera 400 

mboka haa li koshililo shomunyekadhi Isebel.” 

20Ahab okwa hiya Aaisraeli ayehe naahunganeki yaBaal, ya tsakanene kondundu 

Karmel. 

21Elia okwa yi kaantu e ta ti kuyo: “Sigo uunake tamu tengukile koombinga 

noombinga? Omuwa ngele oye Kalunga, mu longeleni; ihe Baal ngele oye Kalunga, 

mu longeleni!” Ihe aantu inaa tya sha nande. 

22Nena Elia okwa ti: “Ongame awike omuhunganeki gwOmuwa nda kala po, ihe 

aahunganeki yaBaal oye li 450. 

23Eteni oontsezi mbali; aahunganeki yaBaal naa kuthe po yimwe, naye yi hahale 

miintimbu, ye yi tule kiikuni — ihe inaa tema omulilo. Ngame osho wo tii ka ninga 

ontsezi onkwawo. 

24Nena aahunganeki yaBaal naa galikane kalunga kawo, nangame otandi ka galikana 

Omuwa. Ngoka ta yamukula mokutuma omulilo — oye Kalunga.” Aantu oyi igidha 

ya holola ezimino lyawo. 

25Nena Elia okwa ti kaahunganeki yaBaal: “Oshoka one mu li po oyendji, kutheni 

ontsezi, mu yi longekidhe tango. Galikaneni kalunga keni, ihe iikuni inamu yi tomeka 

omulilo.” 

26Oya kutha ontsezi ndjoka ya li ye yi etelwa, oye yi tsele e taa galikana Baal sigo 

omutenya. Oyi igidha ya ti: “Baal, tu zimina!” Oya dhana taa dhingoloka oshiyambelo 

shoka ya tungu. Ihe inaku uvika nando eyamukulo. 

27Pokati komutenya Elia okwa tameke oku ya nyekela ta ti: “Galikaneni muule! 

Ndishi oye ngaa kalunga! Otashi vulika e na uupyakadhi nenge e ki iyakula nenge a 

za po nenge pamwe ota kotha, mu pendutheni ashike!” 

28Osho ngaaka aahunganeki ya galikana muule shi vule shito yo taa ishata niimbele 

noomwele opahedhi yawo, sigo ombinzi ya popoka muyo. 

29Oya dhiginine okukudhila yo taa igidha, sigo opokati komutenya; ihe inaku uvika 

nando eyamukulo; inaku uvika nando ewi. 

30Nena Elia okwa ti kaantu: “Hedheni kungame.” Ayehe noye mu gongalele. Oye 

nokwa tungulula oshiyambelo shOmuwa shoka sha li sha kumunwa po. 

31Okwa kutha omamanya omulongo nagaali, kehe limwe olyomomazimo omulongo 

nagaali lya lukilwa aana yaJakob, omulumentu ngoka Omuwa e mu luku Israel. 

32Nomamanya ngaka okwa tungu oshiyambelo shokusimanekela ko Omuwa. Okwa 

fulu omukanka gwe shi kunduka, gu na uunene wa gwana omayemele gaali gomeya. 

33Nena okwa tula iikuni koshiyambelo e ta tetagula ontsezi miintimbu e te yi tula 

kiikuni. Okwa ti: “Udhitheni iiyuma ine omeya ne mu ga tile komayambo nokiikuni.” 

Oye shi ningi. 

34Elia okwa ti: “Shi ningeni ishewe,” — oyo noye shi ningi. Okwa ti: “Shi ningululeni 

natango,” — oyo noye shi ningi. 

35Omeya oga kunguluka noshiyambelo ashihe nogu udha omukanka. 

36Pethimbo lyiikulyandjambo yokomatango omuhunganeki Elia okwa hedha 

koshiyambelo e ta galikana ta ti: “Omuwa, Kalunga kaAbraham, Kalunga kaIsak 

naKalunga kaJakob, iholola ngashingeyi kutya ongoye Kalunga kaIsrael nangame 

omuntu gwoye nonda longo shika palombwelo lyoye. 

37Yamukula ndje, Omuwa, yamukula ndje, opo aantu mbaka ya tseye kutya ngoye, 

Omuwa, ongoye Kalunga, nongoye mwene to ya galulile kungoye.” 

38Omuwa okwa kulukitha omulilo e tagu lungunitha po efikilondjambo, iikuni 

nomamanya e tagu geteke evi nokulatha mo omeya momukanka. 

39Aantu sho ye shi mono, oyi ihata pevi e taa ti: “Omuwa oye Kalunga! Omuwa oye 

Kalunga!” 

40Elia okwe ya lombwele ta ti: “Kwateni aahunganeki yaBaal; inamu etha po nando 

ogumwe a hunuke!” Aantu oye ya kwata ayehe, naElia okwe ya fala kokalonga 

Kishon e te ya dhipagele ko. 

Oshikukuta tashi hulu 

41Nena Elia okwa lombwele omukwaniilwa Ahab ta ti: “Ngashingeyi inda, u ka lye. 

Ondu uvite oshihomo shomvula tayi ya.” 

42Ahab manga a yi a ka lye, Elia okwa londo kondungu yondundu Karmel, nkoka i 

inyongamene pevi a tula omutse gwe pokati komagulu. 

43Okwa ti komumati gwe: “Inda, u ka tale lwokefuta.” Omumati okwa yi nokwa 

galuka ta ti: “Kandi wete ko sha.” Shika osha ningwa luheyali. 

44Olutiheyali okwa galuka ko e ta ti: “Ondi wete ko okakogo ke vule oshikaha 

shomuntu taka yeluluka mefuta.” Elia okwa lombwele omumati gwe a ti: “Inda 

komukwaniilwa Ahab, u mu lombwele, a kutile etembakwiita lye, a ye kegumbo, 

manga omvula inaayi mu kwata moshipala.” 

45Mokathimbo manga egulu lya li lya zigakana iikogo, ombepo oya tameke okupepa, 

nomvula onene oya tameke okupuuka. Ahab okwa londo metembakwiita lye e ta yi 

kuJesreel. 

46Oonkondo dhOmuwa odhe ya muElia; okwa manga oombwetelo dhe nokwa matuka 

ondjila ayihe kuJesreel a tetekela Ahab. 

1 AAKWANIILWA 19 

Elia kondundu Sinai 

1Omukwaniilwa Ahab okwa hokololele omukadhi Isebel shaa shoka Elia a ningi 

nonkene a dhipaga aahunganeki yaBaal. 

2Isebel okwa tumu elaka kuElia tali ti: “Ookalunga naa geele ndje, ndi se, ngele 

pethimbo ngaandika ngula itandi ku ningile, ngaashi wa ningile aahunganeki.” 

3Elia okwa li a tila nokwa yi ondapo, a ka holame; okwa kutha omumati gwe e ta yi 

kuBeersheba muJuda. Oko nkoka Elia a thigi omumati gwe, 

4ihe ye mwene okwa yi kombuga te ende omutenya aguhe. Okwa kankama e ta 

gondjo momuzile gwoshingondjo nokwa li a hala a se. Okwa galikana a ti: “Sha 

gwana, Omuwa, kutha ndje omwenyo gwandje, oshoka kandi shi omwaanawa ndi 

vule ootate.” 

5Okwa lala moshihwa e ta kotha. Ohaluka omuyengeli okwe mu pendutha e ta ti: 

“Penduka, u lye.” 

6Okwa lengalenga koombinga noombinga e ta mono oshikwiila noshiyuma shomeya 

popepi nomutse gwe. Okwa li e ta nu e ta lala ishewe. 

7Omuyengeli gwOmuwa okwa galuka e te mu pendutha olutiyali ta ti: “Penduka, u 

lye, opo ondjila yaahe ku vule oonkondo.” 

8Elia okwa penduka, okwa li e ta nu, iikulya noye mu koleke muule womasiku 

omilongo ne, sigo okondundu ondjapuki Sinai. 

9Nkwiyaka okwa yi mekololo e ta lala uusiku mboka. Ohaluka Omuwa okwe mu 

popitha ta ti: “Elia, oto longo shike mpano?” 

10Elia okwa yamukula a ti: “Omuwa, Kalunga Omunankondoawike, aluhe onde ku 

longele ngoye awike. Ihe Aaisraeli oya teya ehangano lyawo nangoye, oya kumuna po 

iiyambelo yoye noya dhipaga aahunganeki yoye ayehe. Ongame awike nda hupu ko 

— notaa kambadhala okudhipaga ndje wo!” 

11Omuwa okwa ti kuye: “Pita mo, u ka thikame koshipala shandje kondungu 

yondundu.” Nena Omuwa okwa pitilile po e ta pepitha ombepo ndjoka tayi tatula 

noondundu e tayi nyanyagula omamanya, ihe Omuwa ka li mo mombepo. Ombepo 

oya kodha okupepa, nokwa li ekakamo lyevi — ihe Omuwa ka li mo nande 

mekakamo lyevi. 

12Ekakamo olya landulwa komulilo — ihe Omuwa ka li mo nando momulilo. Omulilo 

nogwa landulwa kokapepo okapu. 

13Elia sho e ka uvu, okwa siikile oshipala she nelwaakani lye e ta piti mo e ta ka 

thikama posheelo shekololo. Ewi olya ti kuye: “Elia, oto ningi shike mpano?” 

14Elia okwa yamukula a ti: “Omuwa, Kalunga Omunankondoawike, onde ku longele 

aluhe — ngoye awike. Ihe Aaisraeli oya teya ehangano lyawo nangoye, oya kumuna 

po iiyambelo yoye noya dhipaga aahunganeki yoye ayehe. Ongame awike nda hupu 

ko — oyo notaa kambadhala okudhipaga ndje wo.” 

15Omuwa okwa ti: “Shuna kombuga popepi naDamaskus. Inda moshilando, u 

gwayeke Hasael, a ninge omukwaniilwa gwaSiria; 

16naJehu yaNimshi, a ninge omukwaniilwa gwaIsrael. Gwayeka Elisa lyaShafat 

gwokuAbel Mehola, e ku landule muuhunganeki. 

17Shaa ngoka ta hunuka okudhipagwa kuHasael, ota ka dhipagwa kuJehu, noshaa 

ngoka ta hunuka okudhipagwa kuJehu, ota ka dhipagwa kuElisa. 

18Otandi ka thigalitha aantu omayuvi gaheyali muIsrael — ayehe mboka yi itaala ndje 

noinaa tsa oongolo kuBaal nenge ya thipe iimenka ye.” 

Eithano lyaElisa 

19Elia okwa yi e ta adha Elisa ta pulula noonani mbali. Oya li nayakwawo omulongo 

nagumwe; naElisa okwa li pondjoko yahugunina. Elia okwa kutha elwaakani lye e te 

li umbile kombanda yaElisa. 

20Elisa okwa thigi po oonani dhe e ta landula Elia e ta ti: “Etha ndje, ndi ka laleke tate 

nameme, opo ndi ye tu ye pamwe.” Elia okwa yamukula a ti: “Eewa, shuna. Itandi ku 

indike.” 

21Nena Elisa okwa galukile koonani dhe e te dhi dhipaga po e ta teleke onyama a 

panda po oondjoko, dhi ninge iikuni yokutema. Okwa gandja onyama kaantu, oyo 

noye yi li po. Nena okwa yi e ta landula Elia noku mu yakula. 

1 AAKWANIILWA 20 

Iita yAasiria 

1Omukwaniilwa gwaSiria Benhadad okwa hiya aakwiita ye ayehe e ta kwathelwa 

kaaleli yalwe omilongo ndatu nayaali ye na uukambe wawo nomatembakwiita. Okwa 

yi e ta kondeke Samaria noku shi kondjitha. 

2Okwa tumu aatumwa moshilando komukwaniilwa gwaIsrael Ahab ye na elaka tali ti: 

“Omukwaniilwa Benhadad ota pula, 

3u mu yoololele oshisiliveli shoye, aanyekadhi yoye aawanawa naamwoye 

aanankondo.” 

4Ahab okwa yamukula a ti: “Ka lombweleni mwene gwandje omukwaniilwa 

Benhadad kutya ngame nda zimine; ota vulu okukwata ndje po niinima yandje ayihe.” 

5Konima aatumwa oya galukile kuAhab ye na epulo lilwe lya za kuBenhadad tali ti: 

“Onde ku tumine elaka, u pe ndje oshisiliveli shoye, oshingoli shoye, aanyekadhi 

yoye naamwoye. 

6Ihe ngashingeyi ote ningi ngeyi. Ongula pethimbo ngaandika ote tumu aambala 

yandje, ye ye ya shilile ombala yoye nomagumbo gomalenga goye. Otaa kutha po 

shaa shoka taa tala shi na oshilonga.” 

7Omukwaniilwa Ahab okwa hiya aawiliki yoshilongo ayehe e ta ti kuyo: “Omu wete 

kutya omuntu nguka okwa hala oku tu teya po. Okwa tumine ndje elaka ta pula ndje 

aakiintu yandje naamwandje, oshisiliveli noshingoli shandje, nonda zimine.” 

8Aawiliki naantu ayehe oya yamukula ya ti: “Ino mu pulakena nando; ino shi pitika.” 

9Omolwashoka Ahab a yamukula aatumwa yaBenhadad ta ti: “Ka lombweleni mwene 

gwandje omukwaniilwa kutya onda zimina eindilo lyotango, ihe ite vulu okuzimina 

eindilo etiyali.” Aatumwa oya yi e taa galuka nelaka lilwe 

10lya za kuBenhadad tali ti: “Otandi ka eta aantu ya gwana okuyonagula po oshilando 

shoye shika nokukutha po iikumunwa nokuyuka po ayihe niikaha yawo. Ookalunga 

naa geele ndje, ndi se, ngele itandi shi ningi.” 

11Omukwaniilwa Ahab okwa yamukula a ti: “Ka lombweleni omukwaniilwa 

Benhadad kutya omukwiita gwolela oti itanga, ngele a kondjo, hamanga inaa kondja.” 

12Benhadad okwa taamba eyamukulo lyaAhab, manga yo nayakwawo, aaleli yalwe, 

ya li taa nu mootenda. Okwa lombwele aantu ye, yi ilongekidhile okumatukila 

oshilando, oyo noya yi miilonga. 

13Nena omuhunganeki gumwe e ya komukwaniilwa Ahab nokwa ti: “Omuwa ota ti: 

‘Ino tila omatangakwiita ngoka omanene. Otandi ku pe esindano nena, noto ka tseya 

kutya ongame Omuwa.’ ” 

14Ahab okwa pula a ti: “Olye ta ka homona?” Omuhunganeki okwa yamukula a ti: 

“Omuwa ota ti, aakwiita aagundjuka mewiliko lyaaniikandjo oyo taa shi ningi.” 

Omukwaniilwa okwa pula: “Olye ta tameke okuhomona?” Omuhunganeki okwa 

yamukula a ti: “Ongoye.” 

15Nena omukwaniilwa okwi ithana aakwiita aagundjuka mboka ya li mewiliko 

lyaaniikandjo, ayehe kumwe 232. Opo ihe okwa hiya omatangakwiita gAaisraeli, 

aantu omayuvi gaheyali. 

16Ehomono olya tameke omutenya, manga Benhadad nayakwawo omilongo ndatu 

nayaali ya li ya kolwa mootenda dhawo. 

17Aakwiita aagundjuka oya humu ko tango. Oondaadhi dha li dha tumwa 

kuBenhadad, odhe mu tseyithile kutya ongundu yaakwiita otayi ya tayi zi kuSamaria. 

18Okwa gandja elaka ta ti: “Ya kwateni ye na omwenyo, ashihe shimwe, ngele otaa ya 

okukondja nenge okupula ombili.” 

19Aakwiita aagundjuka oya wilike ehomono ya landulwa komatangakwiita gaIsrael, 

20noshaa ngoka okwa dhipaga omuntu ngoka e mu ukilila. Aasiria oya fadhuka po, 

nAaisraeli oye ya landula, ihe Benhadad okwa hunuka po a kayila okakambe e li 

pamwe naakawilinkambe yamwe. 

21Omukwaniilwa Ahab okwa yi kelundu e ta yugu po uukambe nomatembakwiita e ta 

sindi esindano enene mokati kAasiria. 

22Nena omuhunganeki okwa yi komukwaniilwa Ahab e ta ti: “Inda, u ka koleke 

omatangakwiita goye e to ningi oompangela oombwanawa, oshoka omukwaniilwa 

gwaSiria ote ke ku homona ishewe poshitemamvula.” 

Ehomono etiyali lyAasiria 

23Omalenga gomukwaniilwa Benhadad oga ti kuye: “Ookalunga yaIsrael 

oyokoondundu, nomolwashoka Aaisraeli oye tu sindi, ihe otatu ke ya sinda shili, 

ngele otatu kondjo nayo melundu. 

24Ngashingeyi kutha aaleli mboka omilongo ndatu nayaali peha lyawo, u tule po 

oondjayi dhokomalundu. 

25Nena hiya etangakwiita li thike pamwe naandyoka wa kanitha, li na uukambe 

nomatembakwiita pandjele ndjoka yonale. Otatu ka kondja nAaisraeli komalundu, 

nomoshikando shika otatu ke ya sinda.” Omukwaniilwa Benhadad okwa zimine e ta 

landula omayele gawo. 

26Oshitemamvula sha landula okwa hiya aantu ye e ta yi nayo koshilando Afek, a 

homone Aaisraeli. 

27Aaisraeli oya li ya hiywa noya li ya homata. Oya piti mo e taa yi noya yungu 

oontanda mbali dha taalelathana nAasiria. Aaisraeli oya li ya fa uungundu uyali 

wiikombo, manga Aasiria ya li yu udha elundu alihe. 

28Omuhunganeki okwa yi komukwaniilwa Ahab e te mu lombwele: “Omuwa ota ti 

ngeyi: ‘Molwashoka Aasiria otaa ti, ngame okalunga kokiikulundundu 

nohakokomalundu, otandi ku pe esindano okusinda etangakwiita lyawo enenenene, 

nangoye naantu yoye otamu ka tseya kutya ongame Kalunga.’ ” 

29Aasiria nAaisraeli oya kala moontanda dhawo omasiku gaheyali ya taalelathana. 

Mesiku etiheyali oya homonathana, nAaisraeli oya dhipaga Aasiria omayuvi ethele. 

30Mboka ya hupu ko, oya yi ontuku moshilando Afek, moka edhingililokuma 

lyoshilando lya kumukile omayuvi omilongo mbali nagaheyali yomuyo. Benhadad, 

ngoka wo a li a ka holama moshilando, okwa kala ta zi mongulu ndjika noku ka 

holama mundjiyaka. 

31Omalenga ge oga yi kuye e taga ti: “Otwa kundana kutya aakwaniilwa yaIsrael 

aanamutimahenda. Tu pitikila, tu ye komukwaniilwa gwaIsrael twa zala omahahi 

noongodhi moothingo, pamwe otashi tu kwatha, a hupithe omwenyo gwoye.” 

32Osho ngaaka ya zala omahahi noongodhi moothingo noya yi kuAhab taa ti: 

“Omupiya gwoye Benhadad ota ti: ‘Kwatha ndje, ndi kale ndi na omwenyo.’ ” Ahab 

okwa yamukula a ti: “Oku na ngaa omwenyo natango? Onawa! Kungame okwa fa 

omumwameme nokuli!” 

33Omalenga gaBenhadad oga tsuwa omukumo koshitya shoka “omumwameme” sha 

tumbulwa kuAhab noya ti mbala: “Benhadad omumwanyoko!” Ahab okwe ga 

lombwele: “Mu eteni kungame.” Benhadad sho a thiki, Ahab okwe mu ithana a londe 

metembakwiita lye pamwe naye. 

34Benhadad okwa ti kuye: “Otandi ke ku galulila iilando mbyoka tate e yi yugile ho e 

to vulu okweegulula oositola muDamaskus, naanaa ngaashi tate a ningile 

muSamaria.” Ahab okwa yamukula a ti: “Pauvathano ndika otandi ku etha.” Okwa 

hangana naye nokwe mu etha, a ye. 

Omuhunganeki ta pangula Ahab 

35Pautho lyOmuwa, gumwe gwomongundu yaahunganeki okwa lombwele 

omuhunganeki mukwawo, e mu dhenge. Ihe okwa tindi, 

36onkee omuhunganeki a ti kuye: “Molwashoka wa tindi okuvulika kelaka lyOmuwa, 

onime otayi ke ku lya po, nanziya shampa wa zi pungame.” Sho a zi puye, onime oya 

holoka e tayi mu li po. 

37Nena omuhunganeki tuu ngoka okwa yi komuntu gulwe e ta ti: “Dhenga ndje!” 

Omulumentu nguka okwa dhenge noonkondo e te mu toshola. 

38Omuhunganeki okwi isiikile oshipala nonguwo e ti idhimbike e ta yi, a ka thikame 

pondjila a tegelela, omukwaniilwa gwaIsrael a pite po. 

39Omukwaniilwa sho a li ta pitilile po, omuhunganeki okwe mu igidha ta ti: 

“Nkeyama, onda li te kondjo molugodhi, omukwiita sho e eta kungame omutondi a 

kwatwa e ta ti: ‘Dhiginina omuntu nguka, opo ki iyake po. Ongoye to shi pulwa, u 

fute nomwenyo gwoye nenge iimaliwa iiyelele yoshisiliveli omayuvi gatatu.’ 

40Ihe ngame onda li ndi ipyakidhila niinima yilwe, ndele omuntu ta yi ondapo.” 

Omukwaniilwa okwa yamukula a ti: “Owi ipangula ngoye mwene, ou na okufuta 

ondjo yoye.” 

41Omuhunganeki okwa siikulula oshipala she, nohaluka omukwaniilwa okwe mu 

dhimbulula kutya nani ogumwe gwomaahunganeki. 

42Nena omuhunganeki okwa ti komukwaniilwa: “Oohapu dhOmuwa otadhi ti: 

‘Molwashoka owe etha omuntu ngoka nda ti, na dhipagwe, ongoye to ke shi futa 

nomwenyo gwoye mwene, netangakwiita lyoye otali ka hanagulwa po, molwashoka 

we etha etangakwiita lye li fadhuke po.’ ” 

43Omukwaniilwa okwa shuna kaandjawo kuSamaria a ninga omwenyo omwiinayi 

nokwa tyololoka. 

1 AAKWANIILWA 21 

Oshitsambe shomiviinu shaNabot 

1Popepi nuuwa waAhab muJesreel opwa li oshitsambe shomulumentu gumwe edhina 

lye Nabot. 

2Esiku limwe Ahab okwa ti kuNabot: “Pe ndje oshitsambe shoye shomiviinu; osha 

kwatathana nuuwa wandje, onda hala ndi shi ninge oshikunino shiikwamboga. Otandi 

ke ku pa ngaa oshitsambe oshiwanawa shi shi vule, nenge, ngele wa hala, otandi ke 

shi futa ofuto ombwanawa.” 

3Nabot okwa yamukula a ti: “Oshitsambe shika onde shi thigulula kootatekulu. 

Omuwa ne shi keelele, ndi shi ku pe!” 

4Ahab okwa yi kegumbo a ninga omwenyo omwiinayi nokwa geela Nabot, sho e mu 

lombwele ngaaka. Okwa ka lala mombete ye a taalela mekuma noina lya sha. 

5Omunyekadhi gwe Isebel okwe ya kuye e ta pula: “Oshike wa tyololoka? Oshike itoo 

li?” 

6Ahab okwa yamukula: “Omolwoohapu dhaNabot e dhi lombwele ndje. Onde mu 

indile, ndi lande po oshitsambe she shomiviinu, nenge, ngele e shi hala, ndi mu pe 

shilwe, ihe okwa lombwele ndje kutya itandi shi pewa!” 

7Isebel okwa yamukula a ti: “Ndishi ngoye omukwaniilwa gwaIsrael nenge hangoye? 

Penduka, ndjangumukwa, u lye. Otandi ke ku monena oshitsambe shaNabot.” 

8Nena okwa nyola oontumwafo dhimwe medhina lyaAhab, e dhi sitomba nositombe 

yomukwaniilwa e te dhi tumu komalenga nokaawiliki yoshilando muJesreel. 

9Oontumwafo otadhi ti ngeyi: “Uvitheni esiku lyeidhiliko, gongeleni aantu ne mu 

kuutumbike Nabot komeho gawo. 

10Tuleni aantu yaamakaha yaali ye mu taalela, ye mu lundile ya tye, Nabot okwa tuku 

Kalunga nomukwaniilwa. Nena mu pititheni mo moshilando, ne mu mu dhipage 

nomamanya.” 

11Omalenga naawiliki yiilando yaJesreel oya ningi, ngaashi Isebel e shi ya lombwele. 

12Oyu utha esiku lyeidhiliko, ya gongele aantu e taa tula Nabot komeho gawo. 

13Aantu mbeyaka yaali yaamakaha oye mu lundile montaneho taa ti kutya okwa tuku 

Kalunga nomukwaniilwa. Nena okwa falwa pondje yoshilando e taye mu dhipaga 

nomamanya. 

14Elaka olya tuminwa Isebel tali ti: “Nabot a dhipagwa.” 

15Nanziya sho Isebel a taamba elaka, okwa ti kuAhab: “Nabot a si. Ngashingeyi inda, 

u ka kuthe oshitsambe shoka a tindi e shi ku landithe po.” 

16Nanziya Ahab okwa yi koshitsambe, e ke shi lale. 

17Nena Omuwa okwa ti kuElia, omuhunganeki a za muTishbe: 

18“Inda komukwaniilwa gwaSamaria Ahab. Oto ke mu adha moshitsambe shaNabot 

te ke shi lala. 

19Mu lombwela kutya Omuwa ota ti kuye: ‘Sho wa dhipaga omuntu, owa kutha po 

uuthiga we!’ Mu lombwela u tye, ngame ote ti: ‘Pehala ngaa mpoka oombwa dha 

lathele ombinzi yaNabot, opo tadhi ka lathela wo ombinzi yoye!’ ” 

20Ahab sho a mono Elia, okwa ti: “Mutondi gwandje, owa endja ndje mo nduno?” 

Elia okwa ti: “Eeno, owi igandja ngoye mwene thilu, u longe iihuna koshipala 

shOmuwa. 

21Omuwa ota ti kungoye: ‘Otandi ke ku undulila omupya. Otandi ke ku komba po 

notandi ka hanagula po aalumentu ayehe yomezimo lyoye, aagundjuka naakulupe. 

22Ezimo lyoye otali ka kala ngaashi lyomukwaniilwa Jeroboam yaNebat 

nolyomukwaniilwa Baasha yaAhija, oshoka owa geyitha ndje mokufala Israel 

muulunde.’ 

23Kombinga yaIsebel Omuwa ota ti kutya oombwa otadhi ka lya omudhimba gwe 

pedhingililokuma lyaJesreel. 

24Shaa ngoka gwomezimo lyoye ta sile moshilando, ota ka lika po koombwa, noshaa 

ngoka ta sile melundu, ota ka lika po koontsa.” 

25(Kakwa li ngoka ti igandja ye mwene, a yone kOmuwa mokulonga iihuna ngaashi 

Ahab — ayihe okwe yi ningithwa komukadhi Isebel. 

26Okwa longo iisithahoni yuulunde, sho a longele iimenka, ngaashi Aayamori ya li 

haa ningi, mboka Omuwa a tidha moshilongo, opo Aaisraeli ya kale mo.) 

27Elia sho a mana okupopya, Ahab okwa tuula oonguwo dhe, e dhi ihula e ta zala 

ehahi. Okwa tindi okulya, a lala mehahi nokwe endaenda a lulilwa. 

28Omuwa okwa ti komuhunganeki Elia: 

29“Owa ndhindhilika tuu kutya Ahab okwi ifupipika koshipala shandje? Molwashoka 

a ningi ngeyi, itandi mu undulile we omupya nguka, manga e na omwenyo, ihe 

pethimbo lyomwana ezimo lye otandi ke li etela omupya.” 

1 AAKWANIILWA 22 

Omuhunganeki Mikaia ta londodha Ahab 

(2 Ondjal. 18:2-27) 

1Pokati kaSiria naIsrael opwa li ombili omimvo mbali dha landula ko, 

2ihe momumvo omutitatu omukwaniilwa gwaJuda Jehosafat okwa ka talela po 

omukwaniilwa gwaIsrael Ahab. 

3Ahab okwa pula omalenga ge a ti: “Matsa omolwashike inaatu ninga nando osha, tu 

kuthe ko Ramot shaGilead komukwaniilwa gwaSiria? Ndishi oshetu!” 

4Ahab nokwa pula Jehosafat ta ti: “Oto ka ya pamwe nangame, tu ka homone 

Ramot?” Jehosafat okwa yamukula a ti: “Ondi ilongekidha nde ku fa nosho wo 

aakwiita yandje naakawilinkambe yandje. 

5Ihe tango tu puleni Omuwa.” 

6Ahab okwi ithanene mo aahunganeki ye thike lwopomathele gane, e te ya pula ta ti: 

“Nandi ye ndi ka homone Ramot nenge aawe?” Oya yamukula ya ti: “Shi matukila, 

Omuwa ote ku pe esindano.” 

7Ihe Jehosafat okwa pula a ti: “Kape na muhunganeki gulwe ngoka tatu vulu oku mu 

pula omayele gOmuwa?” 

8Ahab okwa yamukula a ti: “Oku na ngaa Mikaia yaImla. Ihe onde mu tonda, oshoka 

iha hunganekele ndje uuwanawa; aluhe uuwinayi auke.” Jehosafat okwa yamukula a 

ti: “Ino tya ngaaka.” 

9Nena Ahab okwi ithana elenga lye e te li lombwele, li ka tale Mikaia nanziya. 

10Aakwaniilwa mbaka yaali oya li yi inzandula moonguwo dhawo dhopaukwaniilwa e 

taa kuutumba kiipangelapundi yawo polupale pondje yosheelo shaSamaria, 

naahunganeki ayehe taa hunganeke komeho gawo. 

11Gumwe gwomuyo Sedekia yaKenaana okwa hambula ooniga dhiiyela iiluudhe e ta 

ti kuAhab: “Omuwa ta ti ngeyi: ‘Oto ka kondjitha Aasiria nooniga ndhika e to ya sindi 

thiluthilu.’ “ 

12Aahunganeki yalwe ayehe oye shi koleke wo taa ti: “Indeni, mu ka kondjithe Ramot 

notamu ka sindana. Omuwa ote ke mu pa esindano.” 

13Elenga ndiyaka lya li lya ka tala Mikaia, olya ti kuye: “Aahunganeki yalwe ayehe 

oya hunganekela omukwaniilwa elago, nangoye wo popya oohapu oombwanawa we 

ya fa.” 

14Ihe Mikaia okwa yamukula a ti: “Otandi uvaneke kOmuwa omunamwenyo kutya 

otii ka popya ashike shoka ta lombwele ndje.” 

15Sho e ya koshipala shomukwaniilwa Ahab, omukwaniilwa okwe mu pula a ti: 

“Mikaia, tse nomukwaniilwa Jehosafat natu ka homone Ramot, nenge aawe?” Mikaia 

okwa yamukula a ti: “Ka homoneni! Otamu ka sindana shili. Omuwa ote mu pe 

esindano.” 

16Ahab okwa yamukula a ti: “Ngele oto lombwele ndje medhina lyOmuwa, popya 

oshili! Olungapi ano ndi na oku shi ku lombwela?” 

17Mikaia okwa yamukula: “Ondi wete etangakwiita lyaIsrael lya halakana lya fa oonzi 

dhaa na omusita. NOmuwa okwa ti: ‘Aantu mbaka kaa na omukwatelikomeho; ya 

etheni ya ye kaandjawo nombili.’ ” 

18Ahab okwa ti kuJehosafat: “Inandi shi ku lombwela kutya iha hunganekele ndje 

uuwanawa? Aluhe uuwinayi auke!” 

19Mikaia okwa tsikile a ti: “Ngashingeyi pulakeneni shoka Omuwa ta ti! Onda mono 

Omuwa a kuutumba koshipangelapundi she megulu pamwe naayengeli ye ayehe ya 

thikama ontega naye. 

20Omuwa okwa pula a ti: ‘Olye ta ka kotokela Ahab, opo a ka ye a ka dhipagelwe 

kuRamot?’ Gumwe okwa ti ngeyi, nomukwawo okwa popi ngeyaka, 

21sigo ombepo ya holoka komeho tayi hedha kOmuwa e tayi ti: ‘Otandi ke mu 

kotokela.’ 

22Omuwa okwa pula a ti: ‘To mu ende ngiini?’ Ombepo oya yamukula ya ti: ‘Otandi 

ka popitha aahunganeki yaAhab iifundja.’ Omuwa okwa ti: ‘Inda, u ke mu kotokele. 

Oto ke shi tompola.’ ” 

23Mikaia okwa hulitha a ti: “Omuwa okwa ningi aahunganeki yoye, ye ku fundje. Ihe 

ye mwene okwa tokola kutya oto ka adhika koshiponga!” 

24Nena omuhunganeki Sedekia okwa yi kuMikaia e te mu dhenge kolupanda ye ta 

pula ta ti: “Ombepo yOmuwa oya thigi ndje po uunake, yi popye nangoye?” 

25Mikaia okwa yamukula: “Oto ke shi mona, uuna to ka ya mongulu yimwe 

yokonima u ka holame.” 

26Nena omukwaniilwa Ahab okwa lombwele limwe lyomomalenga ge a ti: “Kwata 

Mikaia, u mu fale kuAmmon, omupangeli gwoshilando, nokuJoas, omuna 

gwokombanda. 

27Ya lombwela, ye mu tule mondjedhililo yo ye mu pe oshikwiila nomeya ageke, sigo 

tandi galuka nda sindana.” 

28Mikaia okwi igidha a ti: “Ngele oto galuka wa sindana, nena Omuwa ina popitha 

ndje!” Oye nokwa gwedha ko a ti: “Shi pulakeneni, amuhe, shoka nda popi!” 

Eso lyaAhab 

(2 Ondjal. 18:28-34) 

29Nena omukwaniilwa gwaIsrael Ahab nomukwaniilwa gwaJuda oya yi, ya ka 

homone oshilando Ramot shaGilead. 

30Ahab okwa ti kuJehosafat: “Ngele tatu yi molugodhi, otandi ki idhimbika, ihe ngoye 

zala oonguwo dhoye dhopaukwaniilwa.” Osho ngaaka omukwaniilwa gwaIsrael a yi 

molugodhi i idhimbika. 

31Omukwaniilwa gwaSiria okwa li a lombwele oondjayi dhe dhomatembakwiita 

omilongo ndatu nayaali, yaa homone nando olye kakele komukwaniilwa gwaIsrael. 

32Sho ya mono Jehosafat, yo ayehe oya dhiladhila kutya oye omukwaniilwa 

gwaIsrael, noye mu galukile, ye mu ponokele. Ihe Jehosafat sho a kugu onkugo, 

33oya dhimbulula kutya nani haye omukwaniilwa gwaIsrael, noye mu etha. 

34Polumwe omukwiita Omusiria oku umbu omposi oshikuti sha yaha omukwaniilwa 

Ahab pokati kehuuyanza nongama ye. Ahab okwi igidha omuhingi gwetembakwiita 

lye a ti: “Nda yahwa, galula, tu ze mo molugodhi!” 

35Olugodhi sho lwa li lwa kwata miiti, omukwaniilwa Ahab okwa kala e egamena 

metemba lye lya taalela Aasiria. Ombinzi oya popoka ya zi moshaho e tayi ningi 

etente polupanda lwetemba, nokongulohi okwa si. 

36Etango sho tali ningine, onkundana ya taandele mAaisraeli tayi ti: “Shaa muntu na 

shune koshilongo shaandjawo nokoshilando shaandjawo!” 

37Osho ngaaka omukwaniilwa Ahab a si, nomudhimba gwe ogwa falwa kuSamaria e 

tagu fumvikwa. 

38Etembakwiita lye olya yogelwa pedhiya lyaSamaria, mpoka oombwa dha latha 

ombinzi ye, noohonda dhi iyogele po. Osha ningwa ngaashi Omuwa a tile. 

39Ashihe shilwe shoka omukwaniilwa Ahab a longele, ehokololo lyuuwa we wa 

tungilwa uulenga womayego goondjamba niilando mbyoka a tungu, oya nyolelwa 

membo lyondjokonona yaakwaniilwa yaIsrael. 

40Peso lye omwana Ahasia okwe mu landula muukwaniilwa. 

Jehosafat, omukwaniilwa gwaJuda 

(2 Ondjal. 20:31—21:1) 

41Momumvo omutine gwepangelo lyomukwaniilwa gwaIsrael Ahab, Jehosafat yaAsa 

okwa ningi omukwaniilwa gwaJuda. 

42Okwa li e na omimvo omilongo ndatu nantano, nokwa lele muJerusalem omimvo 

omilongo mbali nantano. Yina oAsuba yaShilhi. 

43Okwa ningi shoka shu uka momeho gOmuwa a fa he Asa, ngoka e mu tetekela. Ihe 

omahala giinonoma yuupagani kaga li ga yonagulwa po, naantu oya tsikile 

okusaagelela omayambo nokulungunitha omatsininondjambo nkoka. 

44Jehosafat okwa panga ombili nomukwaniilwa gwaIsrael. 

45Ashihe shilwe shoka Jehosafat a longo, iilonga ye yuupenda ayihe nomalugodhi ge, 

oga nyolelwa membo lyondjokonona yaakwaniilwa yaJuda. 

46Okwa dhimi po oshihupe shaamati mboka aaholume noohonda ndhoka dha li tadhi 

longele piiyambelo yuupagani, mboka ya hupile ko muuyuni wahe Asa. 

47Evi lyaEdom olya li lyaa na omukwaniilwa; olya li lya lelwa komukalelipo a tulwa 

po komukwaniilwa gwaJuda. 

48Omukwaniilwa Jehosafat okwa tungu oosikepa dhenenefuta, dhi ka tale oshingoli 

kuOfir, ihe odha yonukile muEziongeber noinadhi thayila we. 

49Nena omukwaniilwa gwaIsrael Ahasia okwa gandja aantu ye, ya thayile pamwe 

naantu yaJehosafat, ihe Jehosafat okwa tindi. 

50Jehosafat okwa si nokwa fumvikwa moombila dhaakwaniilwa moshilando 

shaDavid, nomwana Joram okwa ningi omukwaniilwa peha lye. 

Ahasia, omukwaniilwa gwaIsrael 

51Momumvo omutimulongo naheyali gwepangelo lyaJehosafat, omukwaniilwa 

gwaJuda, Ahasia yaAhab okwa ningi omukwaniilwa gwaIsrael e ta lele muSamaria 

omimvo mbali. 

52Okwa yono kOmuwa nokulandula ondjila ombwinayi yahe Ahab nayina Isebel 

noyomukwaniilwa Jeroboam, ngoka a yonitha Aaisraeli. 

53Okwa simaneke nokulongela Baal a fa he nokwa tukulutha ondjahi yOmuwa, 

Kalunga kaIsrael. 

2 AAKWANIILWA 

2 AAKWANIILWA 1 

Elia nomukwaniilwa Ahasia 

1Omukwaniilwa gwaIsrael Ahab sho a si, oshilongo shaMoab osha tsu ondumbo 

naIsrael. 

2Omukwaniilwa gwaIsrael Ahasia okwa gu kontala yongulu yuuwa we muSamaria 

nokwa li e ehama unene. Okwa tumu aatumwa, ya ka pule Baalzebub, oshikalunga 

shomoshilando shAafilisti Ekron, kutya ota aluka tuu nenge ongiini. 

3Ihe omuyengeli gwOmuwa okwa lombwele omuhunganeki Elia gwokuTishbe, a ka 

tsakaneke aatumwa yomukwaniilwa Ahasia, ye e ya pule ta ti: “Omolwashike tamu ka 

pula owino kuBaalzebub, oshikalunga shomuEkron? Otamu dhiladhila ando kutya 

muIsrael kamu na Kalunga? 

4Ka lombweleni omukwaniilwa tamu ti: ‘Ito ka penduka we, ihe oto ka sa!’ ” Elia 

nokwa yi. 

5Aatumwa sho ya galuka, omukwaniilwa okwe ya pula a ti: “Oshike mwa galuka 

mbala?” 

6Oya yamukula ya ti: “Otwa tsakanekwa komuntu gumwe, ngoka e tu lombwele, tu 

galuke tse tu ku lombwele kutya Omuwa ota ti kungoye: ‘Omolwashike to tumu 

aantu, ya ka pule Baalzebub, oshikalunga shomuEkron? Oto dhiladhila ando kutya 

muIsrael kamu na Kalunga? Ito ka penduka we, oto ka sa!’ ” 

7Omukwaniilwa okwa pula a ti: “Omuntu ngono okwa tya ngiini?” 

8Oya yamukula ya ti: “Okwa zala elwaakani lyoshipa e li manga nepaya lyoshipa.” 

Omukwaniilwa okwa ti: “Omuntu ngoka oElia!” 

9Nena okwa tumu elenga li na aantu omilongo ntano, ya ka tale Elia. Elenga olye mu 

adha a kuutumba koshikulundundu e tali ti kuye: “Muntu gwaKalunga, omukwaniilwa 

ota ti: ‘Ila!’ ” 

10Elia okwa yamukula a ti: “Ngele ngame omuntu gwaKalunga, nena omulilo nagu 

gwe megulu, gu ku lungunithe po naantu yoye!” Mbalambala omulilo ogwa gu 

megulu e tagu lungunitha po elenga naantu yalyo. 

11Omukwaniilwa okwa tumu ko ishewe elenga ekwawo li na aantu omilongo ntano 

nolya yi nayo koshikulundundu e tali ti kuElia: “Muntu gwaKalunga, omukwaniilwa 

ota ti: ‘Ila mbala!’ ” 

12Elia okwa yamukula a ti: “Ngele ngame omuntu gwaKalunga, nena omulilo nagu 

gwe megulu nogu ku lungunithe po naantu yoye!” Mbalambala omulilo gwaKalunga 

ogwa gu ko e tagu lungunitha po elenga naantu yalyo. 

13Omukwaniilwa okwa tumununa ko ishewe elenga limwe li na aantu omilongo 

ntano. Olya yi koshikulundundu, lya tsu oongolo koshipala shaElia e tali galikana tali 

ti: “Muntu gwaKalunga, sila ndje ohenda naantu yandje. Hupitha oomwenyo dhetu! 

14Omalenga gaali naantu yago oga lungunithwa po komulilo gwa za megulu, ihe sila 

ndje ohenda!” 

15Omuyengeli gwOmuwa okwa ti kuElia: “Inda pamwe nalyo, ino tila.” Nopo mpoka 

Elia okwa yi nelenga komukwaniilwa 

16e ta ti kuye: “Omuwa ota ti: ‘Molwashoka owa tumu aatumwa, ya ka pule owino 

kuBaalzebub, oshikalunga shaEkron — muIsrael mwa fa mwaa na Kalunga u mu pule 

— ito ka aluka we; oto ka sa!’ ” 

17Ahasia okwa si, ngaashi Omuwa a popitha Elia. Ahasja ka li e na aanona, onkee 

omumwayina Joram okwe mu landula muukwaniilwa momumvo omutiyali 

gwepangelo lyaJehoram yaJehosafat, omukwaniilwa gwaJuda. 

18Ashihe shilwe shoka omukwaniilwa Ahasia a longa, osha nyolelwa membo 

lyondjokonona yaakwaniilwa yaIsrael. 

2 AAKWANIILWA 2 

Elia ta yi megulu 

1Ethimbo olya thikana, Omuwa a fale Elia kegulu moshikungulu. Elia naElisa oya zi 

muGilgal, 

2nomondjila Elia okwa ti kuElisa: “Kala mpaka, oshoka Omuwa okwa tumu ndje 

kuBetel.” Ihe Elisa okwa yamukula a ti: “Otandi gana kOmuwa omunamwenyo 

nokungoye kutya itandi ku thigi po.” Osho ngaaka ya yi kuBetel. 

3Ongundu yaahunganeki mboka ya kala nkoka, oya yi kuElisa e taye mu pula taa ti: 

“Ou shi shi tuu kutya Omuwa ota ka kutha po mwene gwoye pungoye nena?” Elisa 

okwa yamukula a ti: “Ee, ondi shi shi, ihe inamu shi popya.” 

4Nena Elia okwa ti kuElisa: “Kala mpaka, oshoka Omuwa okwa tumu ndje kuJeriko.” 

Ihe Elisa okwa yamukula a ti: “Otandi gana kOmuwa omunamwenyo nokungoye 

kutya itandi ku etha po.” Oyo noya yi kuJeriko. 

5Ongundu yaahunganeki mboka ya kala nkoka, oya yi kuElisa noye mu pula ya ti: 

“Ou shi shi tuu kutya Omuwa ota ka kutha po mwene gwoye nena pungoye?” Elisa 

okwa yamukula a ti: “Ee, ondi shi shi, ihe inamu shi popya.” 

6Nena Elia okwa ti kuElisa: “Kala mpaka, oshoka Omuwa okwa tumu ndje 

komulonga Jordan.” Ihe Elisa okwa yamukula a ti: “Otandi gana kOmuwa 

omunamwenyo nokungoye kutya itandi ku etha po.” Oyo noya tsikile ondjila. 

7Nongundu yaahunganeki omilongo ntano oye ya landula kuJordan. Elia naElisa oya 

thikama pomulonga, naahunganeki mbeyaka omilongo ntano oya thikama lwopopepi 

nayo. 

8Nena Elia okwa kutha elwaakani lye, e li gonyo e te li dhenge omeya. Omeya oga 

topoka pokati, Elia naElisa noya tokola Jordan puukukutu e taa yi handiyaka. 

9Hwiyaka Elia okwa ti kuElisa: “Lombwela ndje shoka wa hala ndi ku ningile, manga 

inaandi kuthwa po.” Elisa okwa yamukula a ti: “Otandi ku galikana, thigululitha ndje 

iitopolwa iyali yomombepo yoye mbyoka tayi ningitha ndje omulanduli gwoye.” 

10Elia okwa yamukula a ti: “Eindilo ndika edhigu okugwanitha, ihe oto ke yi pewa, 

ngele oto mono ndje, sho te kuthwa po pungoye; ihe ngele ito mono ndje, nena ito 

pewa sha.” 

11Oya li taa kundathana, manga taye ende. Ohaluka etemba lyomulilo tali hilwa 

kuukambe womulilo, olye ya pokati kawo, naElia okwa kuthwa po a falwa megulu 

moshikungulu. 

12Elisa okwe shi mono e ti igidha Elia ta ti: “Tate, tate! Etemba lyaIsrael naakawili 

yalyo!” Sigo ke mu wete we. Moluhodhi Elisa okwa tuula elwaakani lye pokati 

miitopolwa iyali. 

13Okwa toola po elwaakani lyaElia ndyoka lye mu gu e ta shuna nokwa thikama 

pomunkulo gwaJordan. 

14Okwa dhenge omeya nelwaakani lyaElia e ta ti: “Omuwa, Kalunga kaElia, ou li 

peni?” Nena okwa dhenge omeya ishewe, ogo noga topoka. Okwa taaguluka a yi 

handiyaka. 

15Aahunganeki mbeyaka omilongo ntano yokuJeriko oye mu mono noya ti: “Ombepo 

yaElia oyi li muElisa!” Oya yi, ye mu tsakaneke. Oye mu inyongamene 

16e taa ti: “Mpaka otu li po omilongo ntano, atuhe otwa kola. Tu etha, tu ka konge 

mwene gwoye. Pamwe ombepo yOmuwa oye mu fala e tayi mu thigi mondundu 

yontumba nenge molusilu lwapenipeni.” Elisa okwa yamukula a ti: “Aawe, inamu ya 

ko.” 

17Ihe oye mu thiminike, sigo e ya pitika, ya ye. Mbeyaka omilongo ntano oya yi e taa 

kongo Elia koondundu nomomasilu omasiku gahetatu, ihe inaye mu mona. 

18Nena oya galukile kuElisa, ngoka a li a tegelela puJeriko e ta ti kuyo: “Inandi mu 

lombwela kutya inamu ya ko?” 

Iilongandhindhiliko yaElisa 

19Aantu yamwe ya zi muJeriko, oya yi kuElisa e taa ti: “Ou shi shi naanaa, tatekulu, 

kutya oshilando shika oshiwanawa, ihe omeya gamo omawinayi, naakiintu olwindji 

ohage ya gwithitha mo omala.” 

20Elisa okwa ti: “Tuleni omongwa mokayo okape ne mu ka ete kungame.” Oye ka eta 

kuye, 

21noye okwa yi koluthithiya e ta pimpile omongwa momeya e ta ti: “Omuwa ota ti: 

‘Omeya ngaka otandi ga ningi omayelele noitaga ka sitha we nenge ga gwithithe mo 

ela.’ “ 

22Omeya noga ningi omayelele sigo onena, opahapu dhaElisa ndhoka a popi. 

23Elisa okwa thigi po Jeriko u uka kuBetel, nomondjila okwa tsakaneke aamati 

yamwe taa zi koshilando e taye mu nyenkele taa ti: “Za po, angwala! Angwala, inda!” 

24Elisa okwa pungulukile kuyo e te ya geele nokwe ya thingi medhina lyOmuwa. Opo 

ihe omamwanka gaali omanyali oga hituluka miihwa e taga nyanyagula aagundjuka 

omilongo ne nayaali. 

25Elisa okwa tsikile ondjila sigo okondundu Karmel, nokonima okwa ka galukila 

kuSamaria. 

2 AAKWANIILWA 3 

Iita pokati kaIsrael naMoab 

1Momumvo omutimulongo nahetatu gwepangelo lyomukwaniilwa gwaJuda Jehosafat, 

Joram yaAhab okwa ningi omukwaniilwa gwaIsrael, nokwa lele muSamaria omimvo 

omulongo nambali. 

2Okwa yono kOmuwa, ihe ka li omwiinayi a fa he nenge yina Isebel. Okwa hanagula 

po ongundhimanya ndjoka ya li ya dhikilwa Baal kuhe. 

3Ihe okwa landula ondjila yomukwaniilwa Jeroboam yaNebat, ngoka e mu tetekela, e 

ta fala Israel muulunde noine u etha. 

4Omukwaniilwa gwaMoab, edhina lye Mesha, okwa li omunahambo gwiigunda 

yoonzi, nomumvo kehe okwa gandja komukwaniilwa gwaIsrael oonzigona 100 000 

nomafufu goonzi ga zi koonzi 100 000. 

5Ihe omukwaniilwa gwaIsrael Ahab sho a si, nena Mesha okwa tsu ondumbo naIsrael. 

6Joram okwa zi mo mbala muSamaria e ta gongele omatanga ge agehe. 

7Okwa tumu elaka kuJehosafat, omukwaniilwa gwaJuda, tali ti: “Omukwaniilwa 

gwaMoab okwa tsu ondumbo nangame. Ito kwatha ndje, tu ke mu hingile iita?” 

Omukwaniilwa Jehosafat okwa yamukula a ti: “Otandi gama kungoye naantu yandje 

nuukambe wandje. 

8Otatu ke enda ondjila yini, sho tatu ka homona?” Joram okwa yamukula a ti: “Otatu 

ka ya nondjila onde yokombuga yaEdom.” 

9Omukwaniilwa Joram naakwaniilwa gwaJuda naEdom oya yi. Sho ye ende omasiku 

gaheyali, omatangakwiita niinamwenyo ya li ye yi na, oya adhika kenota. 

10Omukwaniilwa Joram okwi igidha a ti: “Twe shi ningwa po! Omuwa okwe tu tula 

atuhe miikaha yomukwaniilwa gwaMoab!” 



602 

 

Ombiimbeli Ondjapuki 
@ 2008, Bible Society in Namibia. 

 

 

 

 

11Omukwaniilwa Jehosafat okwa pula a ti: “Ope na tuu omuhunganeki mpano, tu mu 

lombwele, a pule Omuwa?” Elenga limwe lyomomalenga gaJoram olya yamukula lya 

ti: “Ope na Elisa lyaShafat, ngoka a tulile omeya peke lyaElia.” 

12Omukwaniilwa Jehosafat okwa ti: “Ngoka omuhunganeki shili!” Aakwaniilwa 

ayehe yatatu noya yi kuElisa. 

13Elisa okwa ti komukwaniilwa gwaIsrael: “Omolwashike ndi na oku ku kwatha? 

Inda, u ka pule aahunganeki mboka ya pulwa kuho nokunyoko.” Joram okwa 

yamukula a ti: “Aawe! Omuwa oye a tula aakwaniilwa mbaka yatatu miikaha 

yomukwaniilwa gwaMoab.” 

14Elisa okwa yamukula a ti: “Otandi gana kOmuwa omunamwenyo, ngoka handi mu 

longele, kutya ando kanda li ndi na sha nangoye, ando ine simaneka omukwaniilwa 

gwaJuda Jehosafat. 

15Ngashingeyi etelii ndje po utale omuhiki gwokaharpa.” Omuhiki sho a hiki 

okaharpa, Ombepo yOmuwa oye ya muElisa, 

16oye nokwa ti: “Omuwa ota ti: ‘Fuleni iilambo mesilu ndika. 

17Nonando kamu wete omvula nenge ombepo, esilu ndika otali ka udha omeya, nane 

niimuna yeni niinamwenyo yeni otamu ka nwa mu kumwe.’ ” 

18Elisa okwa tsikile a ti: “Shika oshipu okulongwa kOmuwa, ote ke mu pa wo 

esindano, mu sinde Aamoabi. 

19Otamu ka lala iilandohote yawo ayihe yo opala; otamu ka ka po omiti dhawo adhihe 

dhiiyimati e tamu ka fila po oothithiya dhawo adhihe e tamu ka yona po omatathapya 

gawo noku ga ndumbila omamanya.” 

20Ongula ya landula pethimbo lyiikulyandjambo yongula, omeya oga kunguluka taga 

ziilile kuEdom e taga siikile evi. 

21Aamoabi sho yu uvu kutya aakwaniilwa yatatu oye ya oku ya homona, aalumentu 

ayehe mboka taa vulu okuhinga iita oya hiywa, aashona naanene, e taa kala 

pongamba. 

22Ongula yesiku lya landula aantu sho ya penduka, etango olya li tali minikile 

kombanda yomeya e taga ningi ga tiligana ga fa ombinzi. 

23Oyi igidha ya ti: “Ombinzi! Aatondi yatatu yomatangakwiita oya fa ya 

kondjithathana noya dhipagathana! Tu yeni, tu ka hakane oontanda dhawo!” 

24Ihe sho ya thiki poontanda, Aaisraeli oye ya ponokele e taye ya tidha po. Aaisraeli 

oye ya landula, e taye ya dhipaga 

25nokuyonagula po iilando yawo. Shaa ya pitilile etathapya, Omuisraeli kehe okwa 

dhogele mo emanya, sigo pehulilo omapya agehe ga siikilwa naanaa. Oya thitike po 

wo oothithiya e taa ke po omiti dhiiyimati. Pehulilo oshilandolelo Kir Hares osha li 

sha thigala po, ihe aakwiita mboka ye shi okudhaadhiga omamanya, oye shi kunduka 

e taye shi ponokele. 

26Omukwaniilwa gwaMoab sho a dhimbulula kutya oku li po ta sindika molugodhi, 

okwa kutha aanamagongamwele omathele gaheyali pamwe naye nokwa kambadhala 

okupandakana mokati kaatondi, a ye ondapo komukwaniilwa gwaSiria, ihe osima 

yowala. 

27Onkee ano okwa kutha omumati gwe gwosheeli, ngoka a li te mu landula 

muukwaniilwa, e te mu yambele komakuma goshilando efikilondjambo, e mu 

yambele oshikalunga shaMoab. Nena Aaisraeli oya geye unene noya zi moshilando ya 

shuna koshilongo shawo. 

2 AAKWANIILWA 4 

Elisa ta kwatha omuselekadhi 

1Omuselekadhi gwomuhunganeki gumwe okwa yi kuElisa e ta ti: “Tatekulu, 

omusamane gwandje okwa si! Okwa li omulumentu omutilikalunga, ngaashi u shi shi. 

Nena omupulingunga gumwe okwa adha ndje a hala okukutha po aamwandjemati 

yaali omolwoongunga, ya ninge aapika ye.” 

2Elisa okwa pula a ti: “Hm, otandi ku ningi ngiinyee? Lombwela ndje, oshike u na 

maandjeni?” Omukulukadhi okwa yamukula a ti: “Kandi na sha tuu, kakele kokayo ke 

na uugadhi.” 

3Elisa okwe mu lombwele a ti: “Inda kaashiinda yoye, u ka hehele iiyuma oyindji yaa 

na sha. 

4Inda ihe naamwoyemati megumbo, edhila omweelo e to tameke okupimpila 

omagadhi miiyuma. Shoka shu udha, shi itulila mpee.” 

5Omuselekadhi okwa yi megumbo lye pamwe noyanamati nokwe edhile omweelo. 

Okwa kutha okayo komagadhi e te ga tile miiyuma mbyoka oyanamati taye mu etele. 

6Sho yu udhitha iiyuma ayihe, okwa pula, ngele opu na natango oshiyuma. Gumwe 

gwomoyanamati okwa ti: “Aawe, shika osho sha li shahugunina.” Omagadhi noga 

sheka okuvila. 

7Omuselekadhi okwa shuna komuhunganeki Elisa, ngoka a ti kuye: “Landitha po 

omagadhi e to futu oongunga dhoye adhihe noto ki ihupithila po iimaliwa ye ku 

gwanena naamwoyemati, mu ipaluthe nayo.” 

Elisa nomukiintu omuyamba Omushunem 

8Esiku limwe Elisa okwa yi kuShunem, nkoka kwa li omukiintu omuyamba. 

Omukiintu okwe mu ithana komwiha, nokuza mpoka shaa ngaa a ka yile kuShunem, 

oha li megumbo lyaandjawo. 

9Omukiintu okwa lombwele omulume a ti: “Ngame ondi shi shi nawa kutya 

omulumentu nguka he ya kaandjetu olwindji, oye omuyapuki. 

10Natu mu tungile ela lye kombanda yongulu moka mwa tulwa ombete, oshitaafula, 

oshipundi nolamba, opo a vule okumenekela putse, uuna te tu talele po.” 

11Esiku limwe Elisa okwa galukile kuShunem e ta londo, a ka vululukwe mondunda 

ye pombanda. 

12Okwa lombwele omumati gwe Gehasi, a ye a ka ithane omukulukadhi. Sho e ya, 

13okwa ti kuGehasi: “Mu pula kutya okwa hala ndi mu ningile shike, sho e tu kwatha 

ngeyi moompumbwe dhetu. Pamwe okwa hala ndi ye nando okomukwaniilwa nenge 

kondjayi yaakwiita, ndi ke mu popile.” Omukiintu okwa yamukula a ti: “Ondi na 

ayihe nde yi pumbwa, oshoka ondi li mokati kaantu yaandjetu.” 

14Elisa okwa pula Gehasi a ti: “Ope na tuu sha te vulu oku mu ningila?” Gehasi okwa 

yamukula a ti: “Ope na, oshoka ke na munona, nomulume okwa kulupa.” 

15Elisa okwa ti: “Mu ithana, e ye huka.” Omukiintu okwe ya nokwa thikama 

pomweelo. 

16Elisa okwa ti kuye: “Pethimbo ngaandika omumvo tagu ya oto ka kala wa ukata 

okanona okamati momaako goye.” Omukiintu okwi igidha a ti: “Atyetyetye! 

Tatekulu, ino fundja ndje. Ngoye omuntu gwaKalunga.” 

17Ihe lwopethimbo ngaandyoka lyomumvo gwa landula ko omukiintu okwa vala 

okanona okamati, ngaashi Elisa a tile. 

18Omimvo dhimwe sho dha piti po, pethimbo lyeteyo, omumati okwa zi megumbo 

ongula yimwe, a ye kuhe a li mepya pamwe naateyi. 

19Ohaluka okwi igidha he ta ti: “Omutse gwandje tagu pwatuka! Omutse gwandje 

tagu pwatuka!” He okwa ti komupiya: “Fala omumati kuyina!” 

20Omupiya okwe mu yambula po e te mu fala kuyina, ngoka e mu kuutumbike 

komatundji ge sigo omutenya, nopethimbo ndyoka omumati okwa si. 

21Yina okwe mu yambula po e te mu fala mondunda yaElisa. Okwe mu langeke 

kombete e ta zi po nokwe edhile omweelo. 

22Nena okwi ithana omulume e ta ti kuye: “Tumina ndje omupiya nokasino. Ote 

pumbwa okuya komuhunganeki Elisa. Otandi galuka mbalambala.” 

23Omulume okwe mu pula a ti: “Omolwashike u na okuya nena? Kali shi esiku 

lyEsabati nenge oshituthi shomwedhi omupe.” Omukiintu okwa yamukula a ti: “Kape 

na mbudhi.” 

24Nena okwa kutilitha okasino e ta lombwele omupiya ta ti: “Tidha okasino, ke 

endelele; ino fudha, manga inaandi ku lombwela!” 

25Osho a zi mo e ta yi kondundu Karmel, nkoka kwa li Elisa. Elisa okwe mu mono te 

ya kuye, manga a li kokule e ta ti komumati gwe Gehasi: “Tala, omukulukadhi 

gwokuShunem! 

26Endelela, u ke mu pule, ngele ye mwene, omulume nomwanamati oye li tuu nawa.” 

Omukulukadhi okwa lombwele Gehasi kutya oye li nawa, 

27ihe sho e ya kuElisa, okwe mu inyongamene e te mu kwata koompadhi. Gehasi 

okwa li a hala e mu undule po, ihe Elisa okwa ti: “Mu etha; ku wete kutya okwa nika 

oluhodhi olunene? NOmuwa ine shi lombwela ndje.” 

28Omukulukadhi okwa ti kuye: “Tatekulu, onde ku pulile omunona? Kanda li nda tya, 

ino fundja ndje?” 

29Elisa okwa shuna kuGehasi e ta ti: “Endelela! Kutha ondhimbo yandje e to yi. Ino 

thikama, u kunde ngo te ku tsakaneke, nongele ku na ngoka te ku kundu, ino mana po 

ethimbo noku mu yamukula. Ukilila kegumbo nou yeluthile ondhimbo yandje 

komumati.” 

30Omukulukadhi okwa ti kuElisa: “Otandi gana kOmuwa omunamwenyo nokungoye 

kutya itandi ku thigi po!” Osho ngaaka Elisa okwa yi pamwe naye. 

31Gehasi okwe ya tetekelele e ta yeluthile omumati ondhimbo yaElisa, ihe muye 

kamwa li omufudho nenge endhindhiliko lyomwenyo. Onkee a shuna, a ka tsakaneke 

Elisa e ta ti: “Omumati ina penduka nande.” 

32Elisa sho a thiki, okwa yi mondunda oye awike e ta mono omumati a lala mombete 

a sa. 

33Okwe edhile omweelo nokwa galikana Omuwa. 

34Nena okwa lala pomumati a tula okana ke pokana komumati, omeho ge pomeho 

gomumati niikaha ye piikaha yomumati. Sho a lala a laminina omumati, olutu 

lwomumati olwa tameke okupupyala. 

35Elisa okwa penduka po, e endagula nondunda nokwa shuna ishewe e ta lala 

komumati. Omumati okwa shemita luheyali, nopo ihe a tonata. 

36Elisa okwi ithana Gehasi e te mu lombwele, i ithane yina yomumati. Yina sho e ya 

mo, Elisa okwa ti kuye: “Omumwoye oye nguka.” 

37Nena yina okwi inyongamene koompadhi dhaElisa a tsa oshipala pevi; opo ihe 

okwa toola po omwana e ta yi. 

Iinyengandunge iyali iinene 

38Esiku limwe oshilongo ashihe sho sha li shi na ondjala, Elisa okwa galukile 

kuGilgal. Manga a li ta nongeke ongundu yaahunganeki, okwa lombwele omupiya 

gwe, a tule po ombiga onene peziko, e ya telekele iikulya. 

39Gumwe gwomuyo okwa yi melundu, a ka tale iikwamboga. Okwi itsu okatanga 

kamuthithi e ta kutha ko uutanga, ngaashi ta vulu oku u humbata monguwo ye. Okwe 

u eta e te u pambulile mombiga, oshoka ine u tseya. 

40Iikulya oya hukulilwa aantu ya lye, ihe sho ye yi makele, oyi igidha Elisa taa ti: 

“Eso mombiga!” — noinaa vula oku yi lya. 

41Elisa okwa pula, e etelwe uusila, e te u zikile mombiga e ta ti: “Yi hukululileni 

ishewe aantu.” Nena kapwa li we oshiponga shasha. 

42Esiku limwe omulumentu gumwe okwa zi kuBaal Shalisha e etela Elisa iikwiila 

omilongo mbali yiilya iipe yomumvo ngoka nomaha omayihu. Elisa okwa lombwele 

omupiya gwe, a paluthe nayo ongundu yaahunganeki, 

43ihe omupiya okwa yamukula a ti: “Oto dhiladhila kutya otayi gwanene aalumentu 

ethele?” Elisa okwa yamukula a ti: “Yi ya pa, ya lye, oshoka Omuwa ota ti, otaa ka 

lya e taa hupitha ko.” 

44Omumati okwa tula iikulya puyo, nongaashi Omuwa a popi, ayehe oya lya nokwa 

hupu sha natango. 

2 AAKWANIILWA 5 

Naeman ta aludhwa 

1Naeman, ondjayi yetangakwiita lyAasiria, okwa li a simanekwa noonkondo nokwa li 

e na oshilonga oshinene pomukwaniilwa gwaSiria, oshoka omolwaNaeman Omuwa a 

gandja esindano kaakwiita yaSiria. Naeman okwa li omukwiita ependa, ihe okwa li a 

hepekwa koshilundu. 

2Mekumbu lyawo limwe mokulwa naIsrael, Aasiria oya kwata po okakadhona 

Okaisraeli, noka ningi omupika gwomukulukadhi gwaNaeman. 

3Esiku limwe omukadhona okwa lombwele mwene gwe a ti: “Nda hala tuu, omuwa 

gwandje a ye komuhunganeki e li muSamaria! Ote ke mu aludha oshilundu she.” 

4Naeman sho e shi uvu, okwa yi komukwaniilwa e te mu lombwele, shoka 

omukadhona a popi. 

5Omukwaniilwa okwa ti: “Inda komukwaniilwa gwaIsrael, u mu faalele ontumwafo 

ndjika.” Naeman okwa yi e na iimaliwa yiisiliveli omayuvi omilongo ndatu, iimaliwa 

yoshingoli omayuvi gahamano nomitsuhu omulongo dhuuyamba. 

6Ontumwafo ndjoka a faalele omukwaniilwa gwaIsrael, otayi ti: “Otandi tumu elenga 

lyandje Naeman pamwe nontumwafo ndjika kungoye. Onda hala, u aludhe uuvu we 

woshilundu.” 

7Omukwaniilwa gwaIsrael sho a lesha ontumwafo, okwa kunkwa e ta tuula oonguwo 

dhe ti igidha ta ti: “Omukwaniilwa gwaSiria ota vulu ngiini okudhiladhila, ndi aludhe 

omuntu nguno? Ota dhiladhila kutya ongame Kalunga ndi na oonkondo 

okumwenyeka nokudhipaga. Ndika ehindo ta kambadhala okuhinda ndje shila!” 

8Omuhunganeki Elisa sho a kundana shoka sha ningwa po, okwa tumu elaka 

komukwaniilwa tali ti: “Omolwashike wa piyagana? Tuma omuntu ngoka kungame 

notandi ke mu ulukila kutya muIsrael omu na omuhunganeki.” 

9Naeman okwa yi nuukambe we netemba lye e ta thikama peelo lyegumbo lyaElisa. 

10Elisa okwa tumu omupiya, e mu lombwele, a ye e ki iyogele luheyali momulonga 

Jordan, nota aluka thiluthilu kuuvu we woshilundu. 

11Ihe Naeman okwa zi po a sa ondjahi ta ti: “Onda li ndi shi, ote ya kungame nokuli, 

ta galikana Omuwa, Kalunga ke, ta fungafunga noshikaha she kombanda yehala 

lyoshilundu e ta aludha ndje! 

12Nokuli Abana naParpar, omilonga dhomuDamaskus, odhi vule omilonga adhihe 

muIsrael? Onda li te vulu okwiiyogela mudho, ndi aluke!” 

13Aapiya ye oya yi kuye e taa ti: “Tatekulu, omuhunganeki ando okwa li e ku 

lombwela sha oshidhigu, ando ino shi ninga? Ngashingeyi oshike itoo iyogo, ngaashi 

a ti, e to aluka?” 

14Nena Naeman okwa yi kuJordan, i ininginitha mo luheyali, ngaashi Elisa e mu 

lombwele, nokwa aluka thiluthilu. Olutu lwe olwa ningi lwa fa lwomugundjuka nolwa 

yela. 

15Okwa galukile kuElisa naantu ye ayehe e ta ti: “Ngashingeyi ondi shi shi kutya kaku 

na kalunga gulwe kakele kaKalunga kaIsrael awike, onkee ano, tatekulu, kwatha ndje 

u taambe omagano gandje.” 

16Elisa okwa yamukula a ti: “Otandi gana kOmuwa omunamwenyo, ngoka handi mu 

longele, kutya itandi taamba omagano nando.” Naeman okwa thiminike, e ga taambe, 

ihe ine ga taamba. 

17Nena Naeman a ti: “Ngele ino hala okutaamba omagano gandje, etha ndje ndi 

humbate evi komamulutiya gaali, ndi li faalele kegumbo oshoka okuza nena ndjika 

itandi ka yamba we efikilondjambo nenge ontselelandjambo kukalunga gulwe, ihe 

okOmuwa awike. 

18Ondi inekela kutya Omuwa ota ka dhimina ndje po, uuna te thindikile 

omukwaniilwa gwandje, sho ta yi kotempeli yaRimmon, oshikalunga shaSiria, note 

shi inyongamene e egamena kokwooko kwandje. Oshili, Omuwa ota ka dhimina ndje 

po!” 

19Elisa okwa ti: “Inda nombili!” Naeman okwa yi. Naeman okwa adhika e ende owala 

oshinano oshishona, 

20sho omupiya gwaElisa Gehasi i ipopile ta ti: “Hm, mwene gwandje okwe etha 

Naeman inaa futa nando osha! Okwa li e na okutaamba shoka Omusiria kwa li ta 

gandja. Oshili, ngaashi Omuwa e na omwenyo, otandi tondoka, ndi mu landule ngaye 

ndi taambe sha kuye.” 

21Osho ngaaka a landula Naeman. Naeman sho a mono omuntu te ya tondokele e ya 

landula, okwa londoloka metemba e ta yi, e ke mu tsakaneke. Okwe mu pula ta ti: 

“Ope na epuko lyasha?” 

22Gehasi okwa ti: “Aawe, ihe mwene gwandje okwa tumu ndje, ndi ku lombwele 

kutya moshilongo shokoondundu dhaEfraim omwa zi aahunganeki yaali aagundjuka, 

mboka opo ya thiki kuye. Ya pa iimaliwa iisiliveli omayuvi gatatu nomitsuhu mbali 

dhuuyamba.” 

23Naeman okwa yamukula a ti: “Kwatha ndje u taambe iimaliwa iisiliveli omayuvi 

gahamano.” Okwe mu thiminike e ta mangele iisiliveli moompunda mbali e te dhi 

gandja nomitsuhu mbali dhuuyamba kaapiya ye yaali e te ya tumu mewiliko 

lyaGehasi. 

24Sho ya thiki kondundu nkoka Elisa a li, Gehasi okwa kutha oompunda ndhoka 

mbali e te dhi fala megumbo nokwa shunitha aamati yaNaeman. 

25Sho a galukile megumbo, Elisa okwe mu pula a ti: “Owa li peni?” Gehasi okwa 

yamukula a ti: “Aawe, kandi na mpo nda li, tatekulu!” 

26Ihe Elisa okwa ti: “Ou shi, omwenyo gwandje inagu ku landula, omusamane sho a 

londoloka metemba lye, e ku tsakaneke? Ethimbo ndika kali shi lyokutaamba 

iimaliwa nomizalo, iitsambe yomiolivi noyomiviinu, oonzi noongombe nenge aapika! 

27Ihe ngashingeyi oto kwaula ko uuvu waNaeman, ongoye mwene noluvalo lwoye 

otamu ka kala nawo sigo aluhe.” Gehasi sho a zi po, okwa kwatwa koshilundu — 

olutu lwe olwa toka lwa fa omahegele gomongwa. 

2 AAKWANIILWA 6 

Ekuya tali monika 

1Esiku limwe ongundu yaahunganeki mboka ya li metonatelo lyaElisa, oya ti: 

“Ondunda moka twa kala, oya thinana. 

2Tu pitikila, tu ye kuJordan, tu ka komangele omiti, opo tu itungile eha lyokukala.” 

Elisa okwa yamukula a ti: “Onawa.” 

3Gumwe gwomuyo okwe mu thiminike, ya ye pamwe naye. Elisa okwa zimine, 

4noya piti mo ayehe e taa yi. Sho ya thiki puJordan, oya tameke okukomangela. 

5Omuhunganeki gumwe manga a li ta komangele omuti, ohaluka ekuya lye olya 

hukukile momeya. Okwi igidha Elisa a ti: “Tatekulu! Akwetu, ote ningi ngiini? Ekuya 

kali shi lyandje, olyaantu!” 

6Elisa okwa pula a ti: “Olya gwile naanaa peni?” Omuhunganeki okwe mu ulukile 

ehala, naElisa okwa tete oshitayi e te shi umbile momeya e tashi igalaleke ekuya 

kombanda yomeya. 

7Elisa okwa ti: “Li kutha po,” omulumentu nokwa petama e te li kutha po. 

Etangakwiita lyaSiria tali sindwa 

8Omukwaniilwa gwaSiria okwa hingile Israel iita. Okwa pula omalenga ge omayele e 

ta hogolola ehala, a yungile po ontanda ye. 

9Ihe Elisa okwa tumu elaka komukwaniilwa gwaIsrael e mu londodha, kaa hedhe 

kehala ndyoka, molwashoka Aasiria oya langela miiholameno. 

10Omukwaniilwa gwaIsrael okwa londodha aantu mboka ya kala mehala ndyoka, 

noya li ya tonata. Shika osha ningwa olwindjilwindji. 

11Shika osha piyaganeke omukwaniilwa gwaSiria nokwi ithana omalenga ge e te ga 

pula ta ti: “Olye ano gwomune a gama komukwaniilwa gwaIsrael?” 

12Limwe lyomugo olya yamukula lya ti: “Kape na nando ogumwe, Nkeyama. 

Omuhunganeki Elisa oye ta lombwele omukwaniilwa gwaIsrael shoka to ti, nando 

nashi kale muuwike mondunda yoye mwene.” 

13Omukwaniilwa okwa ti: “Ke mu kongeni, ongame notandi ke mu kwata po.” Sho a 

lombwelwa kutya Elisa oku li muDotan, 

14okwa tumu ko etanga enene li na uukambe nomatembakwiita. Oya thiki koshilando 

uusiku e taye shi kondeke. 

15Omumati gwaElisa okwa penduka ongula onene e ta yi pondje nokwa mono 

omatanga gAasiria ge na uukambe wago nomatembakwiita ya kondeka oshilando. 

Okwa galukile kuElisa ti igidha ta ti: “Yayee, tatekulu! Otatu ningi ngiini?” 

16Elisa okwa yamukula: “Ino tila, otu na oyendji ya gama kutse ye vule mboka ya 

gama kuyo.” 

17Nena okwa galikana a ti: “Omuwa, tonatitha omeho ge, opo a tale!” Omuwa okwa 

yamukula egalikano lye, nomumati gwaElisa okwa ligamene ko e ta mono ondundu 

ya kundukidhwa kuukambe womulilo nokomatembakwiita gomulilo ga kunduka 

Elisa. 

18Aasiria sho ya homona, Elisa okwa galikana a ti: “Omuwa, tsikitha aantu mbaka!” 

Omuwa okwa yamukula egalikano lye e te ya tsikitha. 

19Nena Elisa okwa yi kuyo e ta ti: “Omu li mondjila haayo noshilando shoka tamu 

kongo hasho shika. Landulii ndje, notandi mu fala komuntu ngoka tamu kongo.” Oye 

nokwe ya fala kuSamaria. 

20Mbalambala sho ya yi meni lyoshilando, Elisa okwa galikana a ti: “Omuwa, 

tonatitha omeho gawo, opo ya mone ko.” Omuwa okwa yamukula egalikano lye; 

okwe ya tonatitha e taa mono kutya nani oye li meni lyaSamaria. 

21Omukwaniilwa gwaIsrael sho a mono Aasiria, okwa pula Elisa ta ti: “Tatekulu, 

nandi ya dhipage? Nandi ya dhipage?” 

22Elisa okwa yamukula a ti: “Aawe! Ino shi ninga! Oto vulu okudhipaga mboka wa 

kwata negongamwele lyoye nuutati woye? Ya pa iikulya nomeya, ya lye yo ya nwe yo 

ya shune kumwene gwawo.” 

23Omukwaniilwa gwaIsrael okwe ya ningile oshituthi oshinene. Sho ya li noya nu, 

okwe ya etha, ya shune komukwaniilwa gwaSiria. Okuza mpoka Aasiria oya hulitha 

okulwa Israel omakumbu. 

Ekondeko lyaSamaria 

24Konima yaambika omukwaniilwa gwaSiria Benhadad okwa hingi iita yolela, a 

kondjithe Israel e ta wilike ekondeko lyoshilando Samaria. 

25Molwekondeko ndika iikulya oya li ya pumba moshilando noonkondo, sigo omutse 

gwokasino ogwa landwa niimaliwa iisiliveli omilongo hetatu, netatalita lyuuhoho 

woonguti olya gu iimaliwa iisiliveli itano. 

26Omukwaniilwa gwaIsrael okwa li te ende kombanda yekuma lyoshilando, sho 

omukulukadhi gumwe i igidha ta ti: “Nkeyama, kwatha ndje!” 

27Omukwaniilwa okwa yamukula a ti: “Omuwa ngele ina hala oku ku kwatha, otandi 

ku kwatha ngiini? Iilya tandi ku pe nenge omaviinu? 

28Uudhigu woye owashike?” Omukulukadhi okwa yamukula a ti: “Uunambo 

omukulukadhi mukwetu nguka okwa tile, natu lye po omumwandjemati, opo 

helelenya tu lye po omwanamati. 

29Otwa teleke po omumwandje notwe mu li po. Esiku lyanofu sho nde mu lombwele, 

tu lye po omwana, okwe mu holeke.” 

30Omukwaniilwa sho e dhi uvu, okwa tuula oonguwo dhe moluhodhi, naantu mboka 

ya li popepi nekuma, oya mono omukwaniilwa sho a zala omahahi kolutu lwe. 

31Okwi igidha a ti: “Kalunga na dhipage ndje, ngele omutse gwaElisa lyaShafat otagu 

kala ko kuye nena.” 

32Omukwaniilwa nokwa tumu omutumwa okwaadha Elisa. Elisa okwa li maandjawo 

pamwe naakuluntu mboka ye ya oku mu talela po. Manga omutumwa guuwa inaa 

thika, Elisa okwa ti kaakuluntu: “Omudhipagi ngoka okwa tumu omuntu gumwe, e ye 

a dhipage ndje! Ngashingeyi manga inaa thika, edhileni omweelo ne inamu pitika, e 

ye meni. Omukwaniilwa ye mwene ote mu landula mbala.” 

33Manga a li ta popi, omukwaniilwa okwa thiki e ta ti: “Omuwa oye e tu undulile 

uudhigu mbuka! Omolwashike ndi na okutegelela natango, Omuwa a ningile ndje 

sha?” 

2 AAKWANIILWA 7 

1Elisa okwa yamukula a ti: “Pulakeneni shoka Omuwa ta ti. Pethimbo ngaandika 

ngula yanakwasha otamu ka vula okulanda muSamaria ookilograma ndatu dhuusila 

wosiimela nenge ookilograma hamano dhuusila wiishokelya tau gu oshimaliwa 

shimwe oshisiliveli.” 

2Elenga lyomekolo lyomukwaniilwa olya ti kuElisa: “Itashi vulika okuningwa sho — 

nando Omuwa mwene a lokithe omvula polumwe!” Elisa okwa yamukula a ti: “Oto 

shi mono sho tashi ningwa, ihe iikulya mbyoka ito ke yi lola nando.” 

Etangakwiita lyaSiria tali yi ontuku 

3Aalumentu yane mboka ya li taya alukwa oshilundu, oya li pondje yosheelo 

shaSamaria noya lombwelathana ya ti: “Omolwashike tatu kala mpaka, sigo tatu si? 

4Itashi tu kwatha, tu ye moshilando, oshoka otatu ka sa kondjala; ihe ngele otatu kala 

owala mpano, otatu ka sa ishewe. Natu yeni kontanda yAasiria. Otaa vulu oku tu 

dhipaga, ihe otashi vulika wo, ye tu hupithe tu kale tu na omwenyo.” 

5Etango sho li li pokuningina, oya yi kontanda yAasiria, ihe sho ya thiki ko, oyi 

iyadhaadha ko. 

6Omuwa okwa li u uvitha Aasiria oshihomo shaakwiita oyendjiyendji taa hedha ko ye 

na uukambe nomatembakwiita, nAasiria oya dhiladhila kutya omukwaniilwa 

gwaIsrael okwa li a hiya aakwaniilwa yAaheti noyAayegipiti nomatangakwiita gawo, 

ye ya ponokele. 

7Ongulohi ndjoka Aasiria oya adhika ya fadhuka po, ya ka hupithe oomwenyo dhawo. 

Oya thigi po ootenda dhawo, uukambe nuusino, noye etha ontanda yi li ngaashi ya li. 

8Aalumentu mbeyaka yane sho ya thiki kooha dhontanda, oya yi motenda yimwe, ya 

li e taa nu shoka sha li mo, oya hakana iisiliveli niingoli noonguwo ndhoka ya mono 

mo, e taa zi mo e taye dhi holeke. Nena oya galuka e taa yi ishewe motenda onkwawo 

e taa ningi, ngaashi ya ningile. 

9Ihe oya lombwelathana ya ti: “Otatu ningi nayi. Otu na onkundana ombwanawa 

nokatu vulu oku yi mwenena. Ngele otatu tegelele, sigo ongula taku shi, otatu ka 

geelwa. Tu yeni mbala, tu ka lombweleni omalenga gomukwaniilwa!” 

10Oya thigi po ontanda yAasiria e taa shuna kuSamaria yo tayi igidha aalangeli 

yopiiyelo taa ti: “Sho twa yile kontanda yAasiria, inatu ya adha ko; uukambe nuusino 

auke twa adha ko wa mangwa, nootenda odha li, ngaashi Aasiria ye dhi thigile po.” 

11Aalangeli oyi igidha, noonkundana odha tseyithwa muuwa. 

12Ethimbo olya li lyuusiku, ihe omukwaniilwa okwa penduka a piti mo e ta ti 

komalenga ge: “Nandi mu lombwele shoka Aasiria ya dhiladhila! Oya tseya kutya otu 

na ondjala muka, omolwashoka ya thigi po ontanda yawo noya ka holama melundu. 

Otaa dhiladhila kutya otatu ka za mo moshilando, tu ka konge iikulya. Nena otaye ke 

tu kwata tu na omwenyo e taa yugu po oshilando.” 

13Limwe lyomomalenga ge olya ti: “Aantu mbaka yomoshilando kaye na we 

etegameno, oya fa naanaa mboka ya sa nokuli. Natu tumeni ano aantu yamwe ye na 

uukambe utano mboka wa hupu ko, opo tu dhimbulule shoka sha ningwa po.” 

14Oya hogolola aantu yamwe, nomukwaniilwa okwe ya tumu momatembakwiita 

gaali, ya ka tale shoka etangakwiita lyAasiria lya ningilwa. 

15Aantu oya yi sigo okuJordan nomondjila ayihe oya mono oonguwo nomatati ngoka 

Aasiria ya gwithile pevi, sho taa yi ontuku. Nena oya shuna noye ke shi hokololela 

omukwaniilwa. 

16Nena Aasamaria oya piti mo moshilando e taa hakana iihakanwa montanda 

yAasiria. Nodha tsa ndhoka dha popiwa kOmuwa, sho a ti kutya ookilograma ndatu 

dhuusila wosiimela nenge ookilograma hamano dhuusila wiishokelya owa landithwa 

po oshimaliwa shimwe oshisiliveli. 

17Omukwaniilwa gwaIsrael okwa adhika a tula elenga lye enene posheelo shoshilando 

okutonatela elandulathano. Ihe olya nyankulilwa pevi kaantu, sho ya li taa thindakana, 

e tali si, ngaashi Elisa a tile, sho omukwaniilwa a li e ke mu talela po. 

18Elisa okwa lombwelele omukwaniilwa kutya pethimbo ndyoka esiku tali landula 

ookilograma ndatu dhuusila wosiimela nenge ookilograma hamano dhuusila 

wiishokelya otau ka landithwa muSamaria oshimaliwa shimwe oshisiliveli;  

19nelenga ndyoka lya yamukulile tali ti: “Shika itashi vulika okuningwa — nonando 

Omuwa a lokithe omvula polumwe!” NaElisa okwa yamukulile a tile: “Oto ka mona 

tashi ningwa, ihe ito ka lola sha miikulya mbyoka.” 

20Nosho shoka she mu ningilwa naanaa — okwa nyankulilwa pevi kethindakano 

lyaantu pomweelo gwoshilando e ta si. 

2 AAKWANIILWA 8 

Egaluko lyomukulukadhi gwokuShunem 

1Elisa okwa lombwele omukulukadhi gwokuShunem, ngoka a li e na omwanamati a 

yumudhwa, kutya na tembukile negumbo lye shaa mpoka taa vulu okuhupila, oshoka 

Omuwa ota tumine oshilongo ondjala yekomba, ndjoka tayi ka kala omimvo heyali. 

2Omukulukadhi okwa landula omayele gaElisa e ta yi negumbo lye, ya ka kale 

muFilistia omimvo heyali. 

3Pehulilo lyomumvo omutiheyali okwa galukile kuIsrael e ta yi komukwaniilwa 

neindilo, a galulilwe egumbo lye nepya lye. 

4Okwa adha omukwaniilwa taa kundathana naGehasi, omupiya gwaElisa. 

Omukwaniilwa okwa li a hala okutseya iinyengandunge yaElisa. 

5Gehasi manga ta hokololele omukwaniilwa, nkene Elisa a yumudha omusi, 

omukulukadhi okwe ya pomukwaniilwa. Gehasi okwa ti komukwaniilwa: “Nkeyama, 

nekulu oye nguka nomwanamati oye nguka ngoka a yumudhwa kuElisa.” 

6Mokuyamukula omapulo gomukwaniilwa omukulukadhi okwa koleke ehokololo 

lyaGehasi, nonkee omukwaniilwa i ithana elenga lye limwe e te li lombwele, li mu pe 

iinima ye ayihe mwa kwatelelwa ondjundo yiikwakuliwa ayihe ya menene mepya lye 

momimvo ndhoka heyali, sho a li a tembuka moshilongo. 

Elisa nomukwaniilwa gwaSiria Benhadad 

7Elisa okwa yi kuDamaskus pethimbo ndyoka omukwaniilwa gwaSiria Benhadad a li 

ta alukwa. Omukwaniilwa sho a lombwelwa kutya oku na Elisa, 

8okwa ti kelenga lye Hasael: “Faalela omuhunganeki omagano, ngoye u mu 

lombwele, a pule Omuwa kutya ote kala po ngiini? Otandi ka aluka tu?” 

9Hasael okwa kutile oongamelo omilongo ne omaliko guuyamba waDamaskus e ta yi 

kuElisa. Hasael sho e mu tsakaneke, okwa ti: “Omuntu gwoye Benhadad okwa tumu 

ndje, ndi ku pule kutya ota ka aluka tu kuuvu we”. 

10Elisa okwa yamukula a ti: “Omuwa okwa hololele ndje kutya ota si, ihe inda kuye, u 

mu lombwele kutya ota aluka.” 

11Nena Elisa okwe mu tongolola nomeho guutile, sigo Hasael ta ngwangwana. 

Ohaluka Elisa okwa tameke okulila omahodhi omapyu. 

12Hasael okwa pula a ti: “Tatekulu, omolwashike to lili?” Elisa okwa yamukula a ti: 

“Omolwashoka te tseya iihuna mbyoka to ka ningila Aaisraeli. Omapopilongulu gawo 

oto ke ga fika po, to dhipaga aagundjuka yawo yo opala negongamwele, aanona yawo 

oto ke ya nyanyagula po ya se, aakulukadhi yawo aasimba oto ke ya vutula.” 

13Hasael okwa pula a ti: “Otandi vulu ngiini okulonga iilonga yi thike mpono? Kandi 

na mwago!” Elisa okwa yamukula ta ti: “Omuwa okwa hololele ndje kutya oto ka 

ninga omukwaniilwa gwaSiria.” 

14Hasael okwa yi a shuna kuBenhadad, ngoka e mu pula ta ti: “Elisa okwa ti ngiini?” 

Hasael okwa yamukula a ti: “Okwa lombwele ndje ta ti, oto aluka.” 

15Ihe esiku lyanofu Hasael okwa kutha ekumbyatha e te li yaya momeya e te li siikile 

omukwaniilwa komayulu. Osho ngaaka omukwaniilwa a si, naHasael okwa ningi 

omukwaniilwa gwaSiria. 

Joram, omukwaniilwa gwaJuda 

(2 Ondjal. 21:1-20) 

16Momumvo omutitano gwelelo lyaJoram yaAhab, omukwaniilwa gwaIsrael, Joram 

yaJehosafat okwa ningi omukwaniilwa gwaJuda 

17e na omimvo omilongo ndatu nambali e ta lele muJerusalem omimvo hetatu. 

18Omunyekadhi gwe okwa li omuna gwaAhab, nokwa landula omapola omawinayi 

gaakwaniilwa yaIsrael, ngaashi ezimo lyaAhab lya ningile. Okwa yono kOmuwa, 

19ihe Omuwa ka li a hala okuyona po Juda, oshoka okwa li u uvanekele omuntu gwe 

David kutya oluvalo lwe otalu ka pangela aluhe. 

20Pethimbo lyepangelo lyaJoram Edom okwa tsile Juda ondumbo nokwi ikwaniileke 

uukwaniilwa we mwene. 

21Onkee Joram a piti mo a yi nomatembakwiita ge agehe kuZair, nkoka omatanga 

gAaedom ge ya kondeke. Mokati kuusiku oye nomalenga gomatembakwiita ge oye 

shi pondola okugwaya mo e taa piti mo, naakwiita ye oyi ihana e taa yi komagumbo 

gawo. 

22Edom okwa li a manguluka mepangelo lyaJuda. Methimbo tuu ndyoka, noshilando 

Libna osha tsu wo ondumbo. 

23Ashihe shilwe shoka Joram a ningi, osha nyolwa membo lyondjokonona 

yaakwaniilwa yaJuda. 

24Joram okwa si nokwa fumvikwa mombila yaakwaniilwa moshilando shaDavid, 

nomwana Ahasia okwe mu landula muukwaniilwa. 

Ahasja, omukwaniilwa gwaJuda 

(2 Ondjal. 22:1-6) 

25Momumvo omutimulongo nambali gwepangelo lyaJoram yaAhab, omukwaniilwa 

gwaIsrael, Ahasia yaJoram okwa ningi omukwaniilwa gwaJuda 

26mepipi lyomimvo omilongo mbali nambali, nokwa lele omumvo gumwe 

muJerusalem. Yina oAtalia omuna gwomukwaniilwa Ahab, nomutekulu 

gwomukwaniilwa gwaIsrael Omri. 

27Ahasia, ngoka a li omutekulu gwomukwaniilwa Ahab, okwa yono kOmuwa a fa 

naanaa ezimo lyaAhab. 

28Omukwaniilwa Ahasia okwa hangana nomukwaniilwa gwaIsrael Joram, opo ya 

hingile omukwaniilwa gwaSiria iita. Aakwiita oya pwakele muRamot shaGilead, 

naJoram okwe ehamekwa molugodhi. 

29Okwa galukile koshilando Jesreel, a ka pangwe iishaho ye, naAhasia okwa yi ko, e 

ke mu talele po. 

2 AAKWANIILWA 9 

Jehu ta gwayekwa omukwaniilwa gwaIsrael 

1Omuhunganeki Elisa okwi ithana gumwe gwomaahunganeki aagundjuka e ta ti kuye: 

“Ilongekidha, u ye kuRamot shaGilead. Kutha ohanga ndjika yomagadhi, u ye nayo. 

2Nge wa thiki ko, konga Jehu yaJehosafat, omutekulu gwaNimshi. Inda naye meni 

lyongulu mu ze mooyakwawo, 

3tilila omagadhi ngaka komutse gwe e to ti: ‘Omuwa ota popi ta ti kutya ote ku 

gwayeke omukwaniilwa gwaIsrael.’ Nena za po to matuka wa dhiginina.” 

4Omuhunganeki omugundjuka okwa yi kuRamot, 

5nkoka a adha omalenga gomatangakwiita ge li moshigongi. Okwa ti: “Tatekulu, 

ngame omuyenda gwoye.” Jehu okwa pula a ti: “Olye gwomutse to lombwele?” 

Okwa yamukula a ti: “Ongoye, tatekulu.” 

6Nena ayehe yaali oya yi meni lyongulu, nomuhunganeki omugundjuka okwa tilile 

omagadhi komutse gwaJehu e ta ti: “Omuwa, Kalunga kaIsrael, ota ti: ‘Onde ku 

gwayeke omukwaniilwa gwaantu yandje Aaisraeli. 

7Dhipaga mwene gwoye omukwaniilwa, omuna gwaAhab, opo ndi geelele Isebel 

omadhipago ge, sho a dhipaga aahunganeki naantu yandje yalwe. 

8Ezimo alihe lyaAhab noluvalo lwe olu na okusa. Otandi ka komba po aalumentu 

ayehe mezimo lye, aakuluntu nosho wo aanona. 

9Otandi ka ninga ezimo lye, ngaashi nda ningi omazimo gomukwaniilwa gwaIsrael 

Jeroboam nogomukwaniilwa gwaIsrael Baasha. 

10Isebel ita ka pakwa nande. Omudhimba gwe otagu ka lika po koombwa melundu 

lyaJesreel.’ ” Omuhunganeki omugundjuka sho a mana okupopya, okwa zi mongulu e 

ta fadhuka po. 

11Jehu okwa galukile komalenga omakwawo ngoka ge mu pula ga ti: “Onawa tuu? 

Omukakuki nguno ota ti ngiini ano?” Jehu okwa yamukula a ti: “Omu shi shi shoka a 

hala.” 

12Oyo noya yamukula ya ti: “Aawe, katu shi shi! Tu lombwela shoka a ti!” Oye 

nokwa yamukula a ti: “Okwa lombwele ndje kutya Omuwa ota ti: ‘Onde ku gwayeke 

omukwaniilwa gwaIsrael.’ ” 

13Ohaluka omalenga omakwawo gaJehu oga yala oonguwo dhago pevi, Jehu a lyate 

po, taga hiki oombenda go taga kaluluka taga ti: “Jehu a ningi omukwaniilwa!” 

Joram, omukwaniilwa gwaIsrael, ta dhipagwa 

14-15Nena Jehu okwa hangene omukwaniilwa Joram, ngoka a li muJesreel, hoka a 

yile, a pangwe iishaho mbyoka a yahelwa molugodhi puRamot, sho a li ta kondjitha 

omukwaniilwa gwaSiria Hasael. Jehu okwa lombwele omalenga omakwawo a ti: 

“Ngele omwa gama kungame, kotokeni, pwaa ze nando omuntu puRamot, a ka 

londodhe aantu muJesreel.” 

16Nena okwa yi metembakwiita lye e ta yi kuJesreel. Joram ka li a aluka natango, 

nomukwaniilwa Ahasia okwa li ko te mu talele po. 

17Omupekapeki moshungo yetonatelo puJesreel okwa mono Jehu naantu ye taa hedha 

ko. Okwi igidha a ti: “Ondi wete ongundu tayi hedha ko!” Joram okwa yamukula a ti: 

“Tuma omulondinkambe, a tale, ngele oye na ombili nenge aaniita natse.” 

18Omutumwa okwa kayile a yi kuJehu e ta ti kuye: “Omukwaniilwa ota pula kutya 

ombili ngaa?” Jehu okwa yamukula a ti: “Ombili oto yi ningi shike, kayi shi iinima 

yoye mbyoka! Landula ndje!” Omupekapeki poshungo yetonatelo okwa tseyitha 

kutya omutumwa okwa thiki pongundu, ihe ina galuka we. 

19Omutumwa omukwawo okwa tumwa ishewe, nokwa pula Jehu epulo ngaandiyaka. 

Jehu okwa yamukula ishewe a ti: “Ombili oto yi ningi shike, kayi shi iitunwa yoye 

mbyo! Landula ndje!” 

20Natango omupekapeki poshungo yetonatelo okwa tseyitha kutya omutumwa okwa 

thiki pongundu, ihe ina galuka we. Okwa gwedha ko a ti: “Omuwiliki gwongundu ota 

hingi etembakwiita lye a fa omupwidhi, oto ti oJehu yaNimshi!” 

21Omukwaniilwa Joram okwa ti: “Kutileni etemba lyandje.” Etemba nolya kutilwa, ye 

nomukwaniilwa Ahasia oya londo ya zi mo shaa ngoka e li metemba lye, ya ka 

tsakaneke Jehu. Oye mu tsakaneke pepya lyaNabot. 

22Joram okwa pula a ti kuye: “Ombili ngaa?” Jehu okwa yamukula a ti: “Ombili yi li 

peni, sho tu li mokati kiimenka nuumpulile noluhondelo lwanyoko Isebel ndu e eta 

muno?” 

23Joram okwi igidha ta ti: “Ahasia, ndika ekotokelo!” Ye ta galula etemba, a fadhuke 

po. 

24Jehu okwa kutha uutati we e u nana e ta yaha Joram oshikuti pokati komapepe e 

tashi yi sigo okomutima. Joram okwa ongotele metemba lye omukukutu. 

25Jehu okwa lombwele omukwathi gwe Bidkar: “Toola po omudhimba nguka, u gu 

umbile mepya lyaNabot. Ndishi oto dhimbulukwa ngaa, sho twa li nangoye twa 

landula Ahab, he yomukwaniilwa Joram, twa londa uukambe kutya Omuwa okwa 

popile oohapu ndhika ta popi Ahab ta ti: 

26‘Ohela onda mwene omudhipagi gwaNabot noyana aamati. Ondu uvaneke nda ti 

kutya otandi ku geelele mepya olyo tuu ndika.’ Kutha po ano omudhimba gwaJoram, 

u gu umbile mepya lyaNabot, euvaneko lyOmuwa opo li tsakanithwe.” 

Omukwaniilwa Ahasia ta dhipagwa 

27Omukwaniilwa Ahasia okwa mono shoka sha ningwa po, onkee okwa matukile 

metemba lye, noku uka komukunda Betgan. Jehu okwe mu tidha ye ti igidha ta ti: 

“Mu dhipageni wo!” Oyo noye mu yaha, sho a li ta hingi etemba lye mondjila yu uka 

kuGur, popepi naJibleam. Ihe okwe shi tompola, a ye sigo okwa adha oshilando 

Megiddo, nkoka a sile. 

28Omalenga ge oga kutha omudhimba gwe e tage gu fala kuJerusalem gu li metemba 

e tage gu fumvike moombila dhaakwaniilwa moshilando shaDavid. 

29Ahasia okwa ningi omukwaniilwa gwaJuda momumvo omutimulongo nagumwe, 

Joram yaAhab sho a li omukwaniilwa gwaIsrael. 

Omunyekadhi Isebel ta dhipagwa 

30Jehu okwa thiki muJesreel. Isebel sho a kundana shoka sha ningwa po, okwa 

gwayeke omeho ge e ga luudhika e to opaleke omafufu ge e ta ka thikama ta ligamene 

mekende momapandaanda e li mombala. 

31Sho Jehu a piti mosheelo, Isebel okwi igidha a ti: “Simri ngweye, mudhipagi 

gwamwene gwoye, onawa ngaa ngawo! Ou lile po shike ano mpano?” 

32Jehu okwa ligamene ko e ti igidha ta ti: “Olye a gama kungame?” Gaali nenge 

gatatu gomomalenga gomuuwa oga li pekende ga tala pevi kuye. 

33Jehu okwa ti kugo: “Undulileni Isebel pevi!” Ogo noge mu undulile pevi, nombinzi 

ye oya shanukile kekuma nokuukambe, mboka we mu lyatagula nayi. 

34Jehu okwa yi muuwa e ta li e ta nu. Sho a mana, okwa ti: “Kuthii po okakulukadhi 

nkoka, mu ka fumvike, oshoka oko ngaa omuna gwokombanda.” 

35Ihe aalumentu mboka ya yile, ye ke mu fumvike, inaa mona ko sha, kakele kolukwe 

lwomutse nomasipa giikaha ye nogoompadhi dhe. 

36Sho ye shi tseyithile Jehu, okwa ti: “Shika osha ningwa naanaa, ngaashi Omuwa a 

tile, sho a popitha omuntu gwe Elia ta ti: ‘Oombwa otadhi ka lya omudhimba 

gwaIsebel molushandja lwaJesreel. 

37Omudhimba gwaIsebel otagu ka halakana ngaashi uuhoho momapya, nokape na 

ngoka ta ka vula okutya: Nguka oIsebel.’ ” 

2 AAKWANIILWA 10 

Oluvalo lwaAhab talu dhipagwa po 

1MuSamaria omwa li aana yaAhab aamati ye li omilongo heyali. Jehu okwa nyola 

ontumwafo e te yi tumine aaleli yoshilando, aanashilando aawiliki naatonateli 

yoluvalo lwaAhab. Ontumwafo otayi ti: 

2“One aatonateli yoluvalo lwomukwaniilwa, ne omu na omatembakwiita, uukambe, 

omatati niilandohote. Shaa tuu mwa taamba ontumwafo ndjika, 

3hogololeni omumati gumwe a kotoka nawa gwomoluvalo lwomukwaniilwa, a ninge 

omukwaniilwa, ne mu kondje mu mu gamene.” 

4Aaleli yaSamaria oya li ya tila e taa ti: “Otatu vulu ngiini okukondjitha Jehu, sho 

omukwaniilwa Joram nenge omukwaniilwa Ahasia inaye shi tompola?” 

5Osho ngaaka elenga lyokutonatela mombala nelenga lyokutonatela oshilando ayehe 

kumwe naawiliki yoshilando naalangeli ya tumu elaka kuJehu tali ti: “Tse aapiya 

yoye notwi ilongekidha, tu ninge shoka to ti. Ihe tse itatu kwaniileke ngandi, ninga 

shoka to tala sho opala.” 

6Jehu okwe ya nyolele ontumwafo onkwawo tayi ti: “Ngele ano omwa gama kungame 

nomwi ilongekidha okulandula iipango yandje, etelii ndje omitse dhaana 

yomukwaniilwa Ahab muJesreel ngula yanakwasha pethimbo ngaandika.” Aana 

yomukwaniilwa Ahab omilongo heyali oya li mesiloshimpwiyu lyaawiliki yoshilando 

shaSamaria, mboka ye ya putudha. 

7Ontumwafo yaJehu sho ya taambwa, aawiliki yaSamaria oya dhipaga aana yaAhab 

ayehe omilongo heyali, oya tula omitse dhawo miimbamba e taye dhi tumu kuJesreel. 

8Jehu sho a tseyithilwa kutya omitse dhaana yaAhab odhe etwa, okwa gandja 

elombwelo, dhi gongelwe moondumba mbali posheelo shoshilando, dhi kale nkoka 

sigo ongula tayi landula ko. 

9Ongula okwa piti mo, a yi kosheelo shoshilando e ta ti kaantu mboka ya li po: 

“Ngame onda tsu ondumbo nomukwaniilwa Joram e tandi mu dhipaga; ne kamu na 

ndjo moshinima shika. Ihe olye a dhipaga mbaka ayehe? 

10Shi tseyeni ano kutya shaa ohapu ya popiwa kOmuwa ta popi oluvalo lwaAhab, 

otayi ka tsa shili. Omuwa okwa gwanitha shoka a hunganekitha omuhunganeki gwe 

Elia.” 

11Nena Jehu okwa dhipaga po ezimo lyaAhab alihe lya li muJesreel nomalenga ge 

agehe, ookuume ke yopothingo naayambi ye, inapu kala nando ogumwe gwawo e na 

omwenyo. 

Ezimo lyomukwaniilwa Ahasia tali dhipagwa po 

12Jehu okwa zi muJesreel e ta yi kuSamaria. Mondjila sho e ya pehala hali ithanwa 

“Okamba yoonzi”, 

13okwa tsakaneke yamwe yomezimo lyomukwaniilwa gwaJuda Ahasia e te ya pula ta 

ti: “One oolye?” Mbeyaka oya yamukula ya ti: “Tse aakwawo yaAhasia, tatu yi 

kuJesreel, tu ka talele po aana yomunyekadhi Isebel noomvalekele megumbo 

ekwaniilwa.” 

14Jehu okwa lombwele aantu a ti: “Ya kwateni ye na omwenyo.” Oyo noye ya kwata, 

oye nokwe ya dhipagele popepi nomuthima gwaBeteked. Oya li aantu omilongo ne 

nayaali, noinapa hupa nando ondhi. 

Iihupe ayihe yezimo lyaAhab tayi dhipagwa po 

15Jehu okwa zi nkoka nomondjila okwa tsakanekwa kuJonadab yaRekab. Jehu okwe 

mu kundu ta ti: “Tse nangoye otatu dhiladhila shimwe. Oto ka popila ndje?” Jonadab 

okwa yamukula a ti: “Eeno, otandi ke ku kwatha.” Jehu okwa ti kuye: “Pe ndje eke 

lyoye nduno.” Oya minikathana, naJehu okwe mu yambulile metemba lye 

16ta ti: “Landula ndje, u ki imonene ko ngoye mwene, nkene nda laadhipalela 

Omuwa.” Oyo noya yi pamwe sigo oSamaria. 

17Sho ya thiki ko, Jehu okwa dhipaga po ezimo lyaAhab alihe ko inaku hupa nando 

ondhi. Shika osho shika Omuwa a lombwelele Elia kutya otashi ka ningwa. 

Aasimaneki yaBaal taa dhipagwa po 

18Jehu okwa hiya Aasamaria ayehe ya gongale e ta ti kuyo: “Omukwaniilwa Ahab 

okwa longele Baal kashona kowala, ihe ngame otandi ke mu longela ndi vulithe po. 

19Hiyeni aahunganeki yaBaal ayehe, aasimaneki ye ayehe naayambi ye ayehe, ya 

gongale. Inapa kala nando ogumwe inee ya; otandi ka yambela Baal 

omatselelandjambo omanene, ndele ngoka inaa holoka ko, ota ka dhipagwa.” (Ihe 

Jehu okwe shi ningi nomakoto, opo a kombe po aasimaneki yaBaal ayehe.) 

20Nena Jehu okwa ti: “Utheni esiku lyokusimaneka Baal.” Eutho olyu uthwa, 

21naJehu okwa tumu elaka noshilongo ashihe shaIsrael. Aasimaneki yaBaal ayehe oye 

ya; nokapwa li ngoka inaa holoka. Ayehe oya yi motempeli yaBaal, noya li yu 

udhilila ndo! 

22Nena Jehu okwa lombwele omutonateli gwoonguwo oondjapuki, a ka tale oonguwo 

e dhi gandje kaalongeli yaBaal. 

23Konima yaambika Jehu okwa yi motempeli yo naJonadab yaRekab e ta lombwele 

aantu ta ti: “Kotokeleni aasimaneki yaBaal oyo ayeke ya kale mo. Aalongeli yOmuwa 

inaye ya mo!” 

24Nena Jehu naJonadab oya yi mo, ya ka yambe oontselelandjambo 

nomafikilondjambo kuBaal. Ihe pondje yotempeli Jehu okwa adhika a tula po 

aalumentu omilongo hetatu nokwe ya lombwele a ti: “Ne otamu dhipaga aantu mbaka 

ayehe. Shaa ngoka ta hunutha po omuntu, otashi mu pula omwenyo gwe mwene!” 

25Nanziya Jehu sho a yamba omayambo, okwa ti kaalangeli nokomalenga: “Indeni 

mo, mu dhipage ayehe; inamu za nando ogumwe!” Oya ningine mo ye na 

omagongamwele ga tsa, ya dhipaga ayehe e taa kookololele omidhimba dhawo 

pondje. Nena oya yi meni lyuuyapuki wotempeli 

26e taa kutha mo ongundhi ondjapuki e taye yi fike po. 

27Oya teyagula po ongundhi ondjapuki notempeli ye yi shitukitha oshihundameno — 

sigo onena ndji. 

28Osho ngaaka Jehu a kombo mo esimaneko lyokulongela Baal muIsrael. 

29Ihe okwa holele uulunde waJeroboam yaNebat, ngoka a yonitha Aaisraeli 

mokusimaneka oontsezi dhiingoli ndhoka a dhikile muBetel nomuDan. 

30Omuwa okwa ti kuJehu: “Owa ningile oluvalo lwaAhab ashihe shoka nda halele u 

ninge. Omolwashika tandi ku uvanekele kutya oluvalo lwoye otalu kala 

muukwaniilwa waIsrael sigo oluvalo olutine.” 

31Ihe Jehu ina vulika nomwenyo gwe aguhe kiipango yOmuwa, Kalunga kaIsrael. 

Peha lyasho okwa landula oshiholelwa shaJeroboam yaNebat, ngoka a yonitha 

Aaisraeli. 

Eso lyaJehu 

32Pethimbo ndyoka Omuwa okwa tameke okufupipika oshilongo shaIsrael. 

Omukwaniilwa gwaSiria Hasael okwa lala oshilongo shaIsrael ashihe 

33kuuzilo waJordan sigo Aroer pomulonga Arnon kuumbugantu — shika osha 

kwatelela mo iikandjo yaGilead noyaBaasha, kuuzilo nkoka kwa kala omazimo 

gaGad, gaReuben nogaManasse. 

34Ashihe shilwe shoka Jehu a ningi, mwa kwatelelwa iilonga ye yuupenda, osha 

nyolelwa membo lyondjokonona yaakwaniilwa yaIsrael. 

35Okwa si nokwa fumvikwa muSamaria, nomwana Jehoahas kwe mu landula 

muukwaniilwa. 

36Jehu okwa lelele Israel muSamaria omimvo omilongo mbali nahetatu. 

2 AAKWANIILWA 11 

Atalia, omukwaniilwa omukiintu gwaJuda 

(2 Ondjal. 22:10—23:15) 

1Atalia, yina yaAhasia, sho a koneke kutya omwana a dhipagwa, okwa dhipagitha 

aawagona ayehe. 

2Joas yaAhasia oye awike a hupu. Okwa li e na okudhipagwa pamwe nayakwawo, ihe 

okwa hupithwa kuhegona omukiintu Josheba yaJoram, omumwahe gwaAhasia. Okwe 

mu holeke nomuyamuthi gwe mongulu yimwe yokulala motempeli moka a holama 

Atalia, noina dhipagwa. 

3Josheba okwa dhiginine Joas omimvo hamano e mu holeka motempeli, manga Atalia 

ta pangele oshilongo. 

4Ihe momumvo omutiheyali omuyambi Jehoiada okwa tumine omalenga omalangeli 

gomukwaniilwa nokaalangeli yuuwa e te ya lombwele, ye ye kotempeli, nkoka a 

hangana nayo, ya ganene shoka tashi ka ningwa. Okwe ya ulukile omuna 

gwokombanda Joas yaAhasia 

5e te ya lombwele ta ti: “Sho tamu ya koshilonga mEsabati, oshititatu shomune otashi 

tonatele uuwa;  

6manga oshititatu oshikwawo tashi tonatele osheelo Sur, noshititatu oshikwawo otashi 

tonatele osheelo shi li konima yaalangeli yomukwaniilwa. 

7Oongundu mbali ndhoka dhaa li moshilonga mEsabati, nadhi tonatele omukwaniilwa 

motempeli. 

8Omu na okutonatela omukwaniilwa Joas mu na omagongamwele pomake mwe mu 

tula mekondeka. Kaleni puye shaa mpoka ta yi. Shaa ngoka ta hedha kune, na 

dhipagwe.” 

9Omalenga oga vulika komalombwelo gaJehoiada e taa eta aantu yawo kuye — 

mboka taa yi koshilonga mEsabati naamboka taa zimbuka moshilonga. 

10Omalenga okwe ga pe omagonga nomahuuyanza gaDavid, ngoka ga li ga pungulwa 

motempeli, 

11e ta langeke aantu ye na omagongamwele ya kunduka omukwaniilwa potempeli, ye 

mu gamene. 

12Nena Jehoiada okwa pititha mo Joas e te mu zaleke oshishani komutse gwe e te mu 

pe embo lyoompango dhokulela te mu gwayeke omukwaniilwa. Aantu oya hakele taa 

igidha taa ti: “Omukwaniilwa na kale e na omwenyo!” 

13Omukwaniilwa Atalia sho u uvu omawi gaalangeli nogaantu ayehe, okwe endelele 

okuya kotempeli, nkoka kwa li kwa gongala ongundu onene. 

14Okwa mono ko omukwaniilwa omupe a thikama pongundhi yoposheelo shotempeli 

pamisindilo. Okwa li mekondeka lyomalenga naahiki yoombenda, naantu ayehe oya li 

tayi igidha nenyanyu yo taa hiki oombenda, Atalia okwa tuula oonguwo dhe a sa 

uumbanda e ta ti: “Mwa kotokele ndje! Mwa kotokele ndje!” 

15Jehoiada ka li a hala, Atalia a dhipagelwe mehale lyotempeli, onkee a lombwele 

omalenga gaakwiita a ti: “Mu pititheni pokati komikweyo dhaalangeli ne mu dhipage 

shaa ngoka ta yelekele oku mu popila.” 

16Oye mu kwata e taye mu fala mombala noye mu dhipagele pOsheelo shuukambe. 

Omaopaleko gaJehoiada 

(2 Ondjal. 23:16-21) 

17Omuyambi Jehoiada okwa hanganitha omukwaniilwa Joas noshigwana e te ya fala 

mehangano nOmuwa, ya ninge oshigwana shOmuwa. Okwa hangana nomukwaniilwa 

noshigwana. 

18Nena oshigwana osha yi kotempeli yaBaal e tashi yi kumuna po nokukumagula po 

iiyambelo niimenka e taa dhipagele omuyambi gwaBaal Mattan komeho giiyambelo. 

Jehoiada okwa langeke aalangeli okutonatela otempeli. 

19Nena ye mwene pamwe nomalenga aalangeli yomukwaniilwa naalangeli yuuwa oya 

thindikile omukwaniilwa okuza motempeli sigo omombala ya landulwa koshigwana 

ashihe. Joas okwa hiti mosheelo shetonatelo e ta kuutumba koshipangelapundi she. 

20Aantu ayehe oya li ya nyanyukwa, nengungumano olya pangele moshilando, oshoka 

Atalia okwa dhipagwa. 

21Joas okwa li e na omimvo heyali, sho a ningi omukwaniilwa gwaJuda. 

2 AAKWANIILWA 12 

Joas, omukwaniilwa gwaJuda 

(2 Ondjal. 24:1-16) 

1Momumvo omutiheyali gwepangelo lyomukwaniilwa gwaIsrael Jehu, Joas okwa 

ningi omukwaniilwa gwaJuda e ta lele muJerusalem omimvo omilongo ne. Yina 

oZibia gwokoshilando Beersheba. 

2Mokukalamwenyo kwe Joas okwa longo shoka sho opalela Omuwa, oshoka 

omuyambi Jehoiada okwe mu pukulula. 

3Nando ongeyi, omahala giinonoma yuupagani oga li inaaga yonwa po, noshigwana 

osha tsikile okuyambela ko oontselelandjambo niitsininondjambo. 

4Joas okwa hiya aayambi nokwe ya lombwele, ya taambe iimaliwa ayihe mbyoka ya 

gandjwa molwoondjambo motempeli, iimaliwa ayihe mbyoka omuntu e na okufuta 

molwe mwene nenge molwaantu yalwe niimaliwa mbyoka ya gandjwa omagano. 

5Omuyambi kehe oku na okudhiginina iimaliwa e yi etelwa kaayakulwa ye, niimaliwa 

mbyoka oyi na okulongithwa meopaleko lyotempeli, mpoka tali pumbiwa. 

6Ihe pomumvo omutimilongombali nomutitatu gwepangelo lyaJoas aayambi inaa 

ninga omaopaleko gotempeli. 

7Okwi ithana Jehoiada naayambi yalwe e te ya pula ta ti: “Omolwashike ano inaamu 

opaleka otempeli? Okuza nena itamu kala we niimaliwa mbyoka tamu taamba; omu 

na oku yi gandja, opo omaopaleko ga ningwe.” 

8Aayambi oya zimine shika, yaa taambe we iimaliwa koshigwana noyaa opaleke 

omaopaleko motempeli. 

9Nena Jehoiada okwa kutha oshiketha e te shi tsu ombululu e te shi tula peyambelo, 

kombinga yokolulyo. Aayambi mboka ya tonatele posheelo, oya tula mo iimaliwa 

ayihe mbyoka ya yambwa kumboka ye ya kelongelokalunga. 

10Iimaliwa shampa ya ningi oyindji moshiketha, amushanga guuwa 

nomuyambimukuluntu oye ya e taye yi yalula. 

11Konima yokuyalula oye yi gandja kaatonateli yiilonga yeopaleko lyotempeli, opo ya 

fute ihe aanashihongelo, aatungi, 

12aahongi yomamanya naasaahi yago yo ya lande wo iipilangi nomamanya ngoka taga 

longithwa meopaleko lyotempeli, noompumbwe adhihe dhilwe. 

13Ihe iimaliwa mbika inayi longithwa nando mokufuta ehambulo lyiitenga 

yoshisiliveli, iiyaha, oombenda nenge iikwatitho yoolamba, nenge iilongitho yilwe 

iikwawo yoshisiliveli nenge yoshingoli. 

14Ayihe oya li ya longithwa mokufuta aaniilonga nokulanda iitungitha meopaleko 

lyotempeli. 

15Aalumentu mboka ya li taa tonatele iilonga, oya li aainekelwalela yo inaa pulwa 

nando, nkene ya longitha iimaliwa mbyoka. 

16Iimaliwa ya gandjelwa oondjondjambo nomayonondjambo inayi taambelwa 

moshiketha, oshoka oyaayambi. 

17Pomasiku ngeyaka omukwaniilwa gwaSiria Hasael okwa matukile oshilando Gat e 

te shi sindi; nena okwa tokola, a matukile Jerusalem. 

18Omukwaniilwa gwaJuda Joas okwa kutha omayambo agehe ngoka aatetekeli ye 

Jehosafat, Joram naAhasia ya li ye ga yapulila Omuwa. Okwe ga gwedha komayambo 

ge mwene niingoli ayihe ya li ya pungulwa motempeli nomuuwa e ta tumine 

omukwaniilwa Hasael omagano, nguka nokwa kutha po omatanga ge puJerusalem. 

19Ashihe shilwe shoka omukwaniilwa Joas a ningi, osha nyolelwa membo 

lyondjokonona yaakwaniilwa yaJuda. 

20-21Omalenga gaJoas oge mu uvanene monanguwi, ge mu dhipage. Gaali gomugo, 

Josakar yaShimeat naJehosabad yaShomer, oge mu dhipagele megumbo lyokuSilla, 

kuuzilo waJerusalem pondjila ndjoka yu uka kuSilla. Joas okwa fumvikwa moombila 

dhaakwaniilwa moshilando shaDavid, nomwana Amazia okwe mu landula 

muukwaniilwa. 

2 AAKWANIILWA 13 

Jehoahas, omukwaniilwa gwaIsrael 

1Momumvo omutimilongombali nandatu gwepangelo lyaJoas yaAhasia 

omukwaniilwa gwaJuda, Jehoahas yaJehu okwa ningi omukwaniilwa gwaIsrael 

nokwa lele muSamaria omimvo omulongo naheyali. 

2Okwa yono, sho a landula oondjila dhaJeroboam yaNebat, ngoka a yono kOmuwa 

nokwa fala Israel muulunde; ine etha oondjila dhe oombwinayi. 

3Omolwashoka Omuwa okwa geele Israel e ta pitika, omukwaniilwa gwaSiria Hasael 

nomwana Benhadad ya sinde Israel omathimbo nomathimbo. 

4Nena Jehoahas okwa galikana Omuwa. Omuwa okwa yamukula omagalikano ge, 

oshoka okwa mono, nkene omukwaniilwa gwaSiria ta hepeke Aaisraeli noonkondo. 

5Omuwa okwa penduthile Israel omuwiliki, ngoka e ya mangulula miikaha yAasiria. 

Aaisraeli oya kala ye na ombili, ngaashi ya kala nale. 

6Ihe natango tuu inaa etha uulunde mboka ya falwa mo kuJeroboam. Oya tsikile oku u 

ninga, noshiyelekela shoshikalungakiintu Asheera osha kala muSamaria. 

7Jehoahas okwa kanitha aakwiita ye ayehe, kakele kaakawilinkambe omilongo ntano 

nomatembakwiita omulongo naakwiita yokolupadhi omayuvi omulongo, oshoka 

omukwaniilwa gwaSiria okwa li e ya hanagula po e te ya lyatele pevi ngaashi ontsi. 

8Ashihe shilwe shoka Jehoahas a ningi niilonga ye ayihe yuupenda oya nyolelwa 

membo lyondjokonona yaakwaniilwa yaIsrael. 

9Okwa si nokwa fumvikwa muSamaria nomwana Jehoas okwe mu landula 

muukwaniilwa. 

Jehoahas, omukwaniilwa gwaIsrael 

10Momumvo omutimilongondatu naheyali gwepangelo lyomukwaniilwa gwaJuda 

Joas, Joahas yaJohoahas okwa ningi omukwaniilwa gwaIsrael e ta lele muSamaria 

omimvo omulongo nahamano. 

11Naye wo okwa yono kOmuwa e ta landula oshiholelwa oshiwinayi shomukwaniilwa 

Jeroboam, ngoka a fala Israel muulunde. 

12Ashihe shilwe shoka Jehoas a ningi, mwa kwatelelwa uufule we miita okukondjitha 

omukwaniilwa gwaJuda Amazia, osha nyolelwa membo lyondjokonona yaakwaniilwa 

yaIsrael. 

13Jehoas okwa si e ta fumvikwa moombila dhaakwaniilwa muSamaria, nomwana 

Jeroboam okwe mu landula muukwaniilwa. 

Eso lyaElisa 

14Omuhunganeki Elisa okwa kwatwa kuuvu. Sho a li popepi nokusa, omukwaniilwa 

Jehoas okwe ya oku mu talela po. Okwe ya ta lili ta ti: “Tate, tate! Etemba lyaIsrael 

naakawili yalyo!” 

15Elisa okwe mu lombwele ta ti: “Inda, u ka tale uutati niikuti.” Jehoas okwe shi 

ningi, 

16Elisa nokwe mu lombwele, a pameke oshikuti monkandja. Omukwaniilwa okwe shi 

ningi. Elisa okwa tula iikaha ye kiikaha yomukwaniilwa. 

17Nena palombwelo lyomuhunganeki omukwaniilwa okwe egulula ekende ndyoka lya 

taalela lwokuSiria. Elisa okwa ti: “Umba!” Nanziya sho omukwaniilwa u umbu, 

omuhunganeki okwi igidha a ti: “Ngoye oshikuti shOmuwa shoka ta ka sinda nasho 

Siria. Oto ka kondjitha Aasiria muAfek, sigo to ya dhenge.” 

18Nena Elisa okwa ti komukwaniilwa: “Kutha iikuti yilwe e to dhenge nayo pevi.” 

Omukwaniilwa okwa dhenge pevi lutatu e ta mwena. 

19Shika osha geyitha Elisa e ta ti komukwaniilwa: “Ando wa dhengele lutano nenge 

luhamano, ando owa ka sinda Aasiria thilu; ihe nena oto ke ya dhenga ashike lutatu.” 

20Elisa okwa si nokwa fumvikwa. Omumvo kehe aayugani Aamoabi oya matukile 

moshilongo shaIsrael. 

21Esiku limwe manga aalumentu yamwe yi ipyakidhila okufumvika omudhimba 

gwontumba, oya mono ongundu yaayugi. Oyu umbile omudhimba mombila yaElisa e 

taa fadhuka po. Nanziya omudhimba sho gwa gumathana niipongo yaElisa, 

omulumentu okwa yumuka e ta yambuka po. 

Iita pokati kaIsrael naSiria 

22Omukwaniilwa gwaSiria Hasael okwa hepeke Aaisraeli methimbo alihe lyepangelo 

lyaJehoahas, 

23ihe Omuwa okwe ya sile ohenda nokwa li e na ombili nayo. Ine ya etha, ya 

hanagulwe po, ihe okwe ya kwatha omolwehangano lye naAbraham, Isak naJakob. 

Ina dhimbwa nando oshigwana she. 

24Peso lyomukwaniilwa gwaSiria Hasael, omwana Benhadad okwa ningi 

omukwaniilwa. 

25Nena omukwaniilwa gwaIsrael Jehoas okwa dhenge Benhadad lutatu e ta yugulula 

ko iilando mbyoka ya kuthilwe ko kuBenhadad muuyuni waJehoahas, he yaJehoas. 

2 AAKWANIILWA 14 

Amazia, omukwaniilwa gwaJuda 

(2 Ondjal. 25:1-24) 



625 

 

Ombiimbeli Ondjapuki 
@ 2008, Bible Society in Namibia. 

 

 

 

 

1Momumvo omutiyali gwelelo lyaJehoas yaJehoahas, omukwaniilwa gwaIsrael, 

Amazia gaJoas okwa ningi omukwaniilwa gwaJuda 

2mepipi lyomimvo omilongo mbali nantano, nokwa lele muJerusalem omimvo 

omilongo mbali nomugoyi. Yina oJehoaddin gwomuJerusalem. 

3Okwa longo shoka sho opalela Omuwa, ihe ina fa naanaa hekulu, omukwaniilwa 

David. Mwaayihe okwa longo, ngaashi he Joas a ningile. 

4Ina kumuna po nando omahala giinonoma yuupagani, naantu oya tsikile okuyambela 

ko oontselelandjambo niitsininondjambo. 

5Nanziya uukwaniilwa we sho wa kolo, Amazia okwa dhipagitha omalenga ngeyaka 

ga dhipagele omukwaniilwa he. 

6Ihe ina dhipaga aana yago. Okwa landula shoka Omuwa a popya mompango 

yaMoses: “Aakuluntu inaa dhipagelwa oondjo dha yonwa koyana, naanona inaa 

dhipagelwa oondjo dha yonwa kaakuluntu yawo; omuntu oku na okudhipagelwa 

ondjo e yi yono ye mwene.” 

7Amazia okwa dhipagele Aaedom omayuvi omulongo mEkango lyomongwa e ta 

kwata po oshilando Sela molugodhi e te shi luku Jokteel, sigo onena. 

8Nena Amazia okwa tumu aatumwa komukwaniilwa gwaIsrael Jehoas noku mu 

shongela olugodhi. 

9Ihe omukwaniilwa Jehoas okwa galula eyamukulo tali ti: “Eno lyokuLibanon olya 

tseyithile omusendeli gwokuLibanon tali ti: ‘Gandja omumwoye omukadhona, a 

ninge omufuko gwomumwandjemati.’ Ihe iiyamakuti yomokuti oya piti po e tayi 

lyatagula po eno. 

10Tala ko, Amazia, ngashingeyi owa dhenge Aaedom noto inenepeke pombanda. Kala 

wa gwana nesimano lyoye, e to kala pegumbo. Omolwashike to ishongele iiponga 

ngoye mwene naantu yoye?” 

11Ihe Amazia okwa tindi ye ina pulakena ko, onkee omukwaniilwa Jehoas a piti mo 

naantu ye e taye mu kondjitha muBet Shemesh muJuda. 

12Etangakwiita lyaAmazia olya dhengwa, naakwiita ye ayehe oya yi ondapo 

kaandjawo. 

13Jehoas okwa kwata Amazia onkwatwa, okwa tsikile u uka kuJerusalem e ta kumuna 

po edhingililokuma lyoshilando okuza kOsheelo shaEfraim sigo okOsheelo 

shokokolonela, oshinano shoometa konyala omathele gaali. 

14Okwa yugu po iisiliveli ayihe niingoli ayihe mbyoka a mono, iikwaniipangitho 

ayihe yotempeli nomaliko agehe gomuuwa, e ta shuna nago kuSamaria pamwe 

noonkwatwa. 

15Ashihe shilwe shoka Jehoas a ningi, mwa kwatelelwa uufule we miita 

yokukondjitha omukwaniilwa gwaJuda Amazia, osha nyolelwa membo 

lyondjokonona yaakwaniilwa yaIsrael. 

16Jehoas nokwa si e ta fumvikwa moombila dhaakwaniilwa muSamaria, nomwana 

Jeroboam okwe mu landula muukwaniilwa. 

Eso lyomukwaniilwa Amazia 

(2 Ondjal. 25:25-28) 

17Omukwaniilwa gwaJuda Amazia okwa kala e na omwenyo omimvo omulongo 

nantano okuza keso lyomukwaniilwa gwaIsrael Jehoas. 

18Ashihe shilwe shoka Amazia a ningi, osha nyolelwa membo lyondjokonona 

yaakwaniilwa yaJuda. 

19Aatondi yaAmazia muJerusalem oye mu uvanene monanguwi, ye mu dhipage. 

Okwa yi ondapo koshilando Lakish, ihe aatondi ye oye mu landulile ko e taye mu 

dhipaga. 

20Omudhimba gwe ogwe etwa kuJerusalem gwa humbatwa kokakambe nogwa 

fumvikwa moombila dhaakwaniilwa moshilando shaDavid. 

21Oshigwana shaJuda osha kwaniileke osheeli she omumati gwomimvo omulongo 

nahamano edhina lye Azaria. 

22Azaria okwa lala Elat e te shi tungulula konima yeso lyahe. 

Jeroboam omutiyali, omukwaniilwa gwalsrael 

23Momumvo omutimulongo nantano gwepangelo lyaAmazia gaJoas, omukwaniilwa 

gwaJuda, Jeroboam yaJehoas okwa ningi omukwaniilwa gwaIsrael nokwa lele 

muSamaria omimvo omilongo ne nagumwe. 

24Okwa yono kOmuwa a landula oshiholelwa shuulunde waJeroboam yaNebat, ngoka 

a fala Israel muulunde. 

25Okwa lala oshilongo ashihe shoka sha li nale shaIsrael, okuza ketaulilo lyaHamat 

muumbangalantu sigo Efuta lya sa muumbugantu. Shika osha ningwa pahapu 

dhOmuwa, Kalunga kaIsrael, a li e dhi popi mokana komumati gwe omuhunganeki 

Jona yaAmittai gwokuGat Hefer. 

26Omuwa okwa mono okuhepekwa okudhigu kwAaisraeli; ko kakwa li ngoka te ya 

kwatha. 

27Kalya li elalakano lyOmuwa, a dhime po Aaisraeli thiluthilu, onkee okwa longitha 

omukwaniilwa Jeroboam yaJehoas oku ya hupitha. 

28Ashihe shilwe shoka Jeroboam yaJehoas a ningi, omalugodhi ge guufule, nonkene a 

yugulula ko Damaskus naHamat yi ye kuIsrael, oya nyolelwa membo lyondjokonona 

yaakwaniilwa yaIsrael. 

29Jeroboam okwa si nokwa fumvikwa moombila dhaakwaniilwa, nomwana Sakaria 

okwe mu landula muukwaniilwa. 

2 AAKWANIILWA 15 

Usia, omukwaniilwa gwaJuda 

(2 Ondjal. 26:1-23) 

1Momumvo omutimilongombali naheyali gwepangelo lyomukwaniilwa gwaIsrael 

Jeroboam yaJehoas, Usia waAmazia okwa ningi omukwaniilwa gwaJuda 

2mepipi lyomimvo omulongo nahamano, nokwa lele muJerusalem omimvo omilongo 

ntano nambali. Yina oJekolia gwomuJerusalem. 

3Okwa landula oshinkoti shahe, okwa longo shoka sha hokiwa kOmuwa. 

4Ihe omahala giinonoma yuupagani inaga yonagulwa po, naantu oya tsikile 

okuyambela ko oontselelandjambo niitsininondjambo. 

5Omuwa okwa dhenge Usia nokwe mu umbu oshilundu, shoka she mu hepeke sigo 

okeso lye. Okwa kala megumbo lyi ikalekelwa lye mwene a manguluka kuupyakadhi 

auhe, manga omwana Jotam ta pangele oshilongo. 

6Ashihe shilwe shoka Usia a ningi, osha nyolelwa membo lyondjokonona 

yaakwaniilwa yaJuda. 

7Usia okwa si nokwa fumvikwa moombila dhaakwaniilwa moshilando shaDavid, 

nomwana Jotam okwe mu landula muukwaniilwa. 

Sakaria, omukwaniilwa gwaIsrael 

8Momumvo omutimilongondatu nahetatu gwepangelo lyomukwaniilwa gwaJuda 

Usia, Sakaria yaJeroboam okwa ningi omukwaniilwa gwaIsrael nokwa lele 

muSamaria oomwedhi hamano. 

9Okwa li a fa aatetekeli ye, e ta yono kOmuwa. Okwa landula uulunde woshiholelwa 

shomukwaniilwa Jeroboam yaNebat, ngoka a yonitha Israel. 

10Shallum yaJabesh okwa kotokele omukwaniilwa Sakaria. Okwe mu dhipagele 

puJibleam e te mu landula muukwaniilwa. 

11Ashihe shilwe shoka Sakaria a ningi, osha nyolelwa membo lyondjokonona 

yaakwaniilwa yaIsrael. 

12Osho ngaaka euvaneko lya tsakanithwa ndyoka Omuwa a popi omukwaniilwa Jehu 

ta ti: “Ondhikwa yoye otayi hulile moluvalo olutine, sho talu kala muukwaniilwa 

waIsrael.” 

Shallum, omukwaniilwa gwaIsrael 

13Momumvo omutimilongondatu nomugoyi gwepangelo lyomukwaniilwa gwaJuda 

Usia, Shallum yaJabesh okwa ningi omukwaniilwa gwaIsrael nokwa lele muSamaria 

omwedhi gumwe. 

14Menahem yaGadi okwa zi kuTirza u uka kuSamaria e ta dhipaga Shallum e te mu 

landula muukwaniilwa. 

15Ashihe shilwe shoka Shallum a ningi, mwa kwatelelwa mo omakoto ge, osha 

nyolelwa membo lyondjokonona yaakwaniilwa yaIsrael. 

16Menahem manga a li mondjila ye ta zi kuTirza, okwa hanagula po thiluthilu 

oshilando Tifsak, aakali musho nomikunda dhomomudhingoloko gwasho, oshoka 

oshilando inashi igandja kuye. Okwa vutula omapunda gaakulukadhi aasimba. 

Menahem, omukwaniilwa gwaIsrael 

17Momumvo omutimilongondatu nomugoyi gwepangelo lyomukwaniilwa gwaJuda 

Usia, Menahem yaGadi okwa ningi omukwaniilwa gwaIsrael e ta lele muSamaria 

omimvo omulongo. 

18Okwa yono kOmuwa a landula oshinkoti oshiwinayi shomukwaniilwa Jeroboam 

yaNebat, ngoka a fala Israel muulunde, sigo okeso lye. 

19Tiglat Pileser, omupanguli gwaAssur, okwa matukile Israel, ihe Menahem te mu pe 

iisiliveli yiitalenti eyuvi limwe, opo Tiglat Pileser e mu kwathe mokukoleka 

uukwaniilwa we. 

20Menahem okwa kutha iimaliwa kaayamba muIsrael moku ya thiminika. Shaa ngoka 

a gandja iimaliwa yiisiliveli omilongo ntano, onkee Tiglat Pileser a shuna koshilongo 

she. 

21Ashihe shilwe shoka Menahem a ningi, osha nyolelwa membo lyondjokonona 

yaakwaniilwa yaIsrael. 

22Okwa si nokwa fumvikwa, nomwana Pekahia okwe mu landula muukwaniilwa. 

Pekahia, omukwaniilwa gwaIsrael 

23Momumvo omutimilongontano gwepangelo lyomukwaniilwa gwaJuda Usia, 

Pekahia yaMenahem okwa ningi omukwaniilwa gwaIsrael e ta lele muSamaria 

omimvo mbali. 

24Okwa yono kOmuwa a landula oshinkoti oshiwinayi shomukwaniilwa Jeroboam 

yaNebat, ngoka a fala Israel muulunde. 

25Elenga lyaPekahia ekuluntu, Peka yaRemalia, pamwe naalumentu omilongo ntano 

ya za kuGilead, oya tsu ondumbo noya dhipaga Pekaja ofuthi mepopilongulu lyomeni 

lyomuuwa muSamaria. Peka nokwe mu landula muukwaniilwa. 

26Ashihe shilwe shoka Pekahia a ningi, osha nyolelwa membo lyondjokonona 

yaakwaniilwa yaIsrael. 

Peka, omukwaniilwa gwaIsrael 

27Momumvo omutimilongontano nambali gwepangelo lyomukwaniilwa gwaJuda 

Usia, Peka yaRemalia okwa ningi omukwaniilwa gwaIsrael nokwa lele omimvo 

omilongo mbali muSamaria. 

28Okwa yono kOmuwa a landula oshiholelwa shuulunde womukwaniilwa Jeroboam 

yaNebat, ngoka a fala Israel muulunde. 

29Manga Peka a li omukwaniilwa, Tiglat Pileser, omupangeli gwaAssur, okwa kwata 

po iilando Ijon, Abel Bet Maaka, Janoa, Kedesh naHazor niikandjo yaGilead, 

yaGalilea noyaNaftali, e ta fala aantu kuAssur oonkwatwa. 

30Momumvo omutimilongo mbali gwepangelo lyaJotam yaUsia, omukwaniilwa 

gwaJuda, Hosea yaEla okwa tsile omukwaniilwa Peka ondumbo e te mu dhipaga 

ofuthi nokwe mu landula muukwaniilwa. 

31Ashihe shilwe shoka Peka a ningi, osha nyolelwa membo lyondjokonona 

yaakwaniilwa yaIsrael. 

Jotam, omukwaniilwa gwaJuda 

(2 Ondjal. 27:1-9) 

32Momumvo omutiyali gwepangelo lyaPeka yaRemalia, omukwaniilwa gwaIsrael, 

Jotam yaUsia okwa ningi omukwaniilwa gwaJuda 

33mepipi lyomimvo omilongo mbali nantano nokwa lele muJerusalem omimvo 

omulongo nahamano. Yina oJerusha yaSadok. 

34Jotam okwa landula oshinkoti shahe Usia, ta ningi shoka sho opalela Omuwa. 

35Ihe omahala giinonoma yuupagani inaga yonagulwa po, naantu oya tsikile 

okuyambela ko oontselelandjambo niitsininondjambo. Jotam oye tuu ngoka a tungu 

osheelo shokuumbangalantu shotempeli. 

36Ashihe shilwe shoka Jotam a ningi, osha nyolelwa membo lyondjokonona 

yaakwaniilwa yaJuda. 

37Manga ye a li omukwaniilwa, Omuwa okwa tumu tango omukwaniilwa gwaSiria 

Rezin nomukwaniilwa gwaIsrael Peka, ya homone Juda. 

38Jotam okwa si nokwa fumvikwa moombila dhaakwaniilwa moshilando shaDavid, 

nomwana Ahas okwe mu landula muukwaniilwa. 

2 AAKWANIILWA 16 

Ahas, omukwaniilwa gwaJuda 

(2 Ondjal. 28:1-27) 

1Momumvo omutimulongo nomutiheyali gwepangelo lyaPeka yaRemalia, 

omukwaniilwa gwaIsrael, Ahas yaJotam okwa ningi omukwaniilwa gwaJuda 

2mepipi lyomimvo omilongo mbali nokwa lele muJerusalem omimvo omulongo 

nahamano. Ye ina landula oshinkoti oshiwanawa shahekulu omukwaniilwa David, ihe 

okwa ningi shoka inaashi opalela Omuwa, Kalunga ke, 

3e ta landula oshiholelwa shaakwaniilwa yaIsrael. Ye mwene okwa yamba 

omwanamati efikilondjambo kiimenka ta holele iilonga yiitonditha yaantu mboka 

Omuwa e ya tidha moshilongo, opo Aaisraeli ye ye mo. 

4Komahala giinonoma yaapagani, kiikulundundu nomomunzile kehe gwomuti 

omutalala, Ahas okwa yambele ko oontselelandjambo nokwa fikile ko iitsinino. 

5Omukwaniilwa gwaSiria Rezin nomukwaniilwa gwaIsrael Peka oya matukile 

Jerusalem e taye shi kondeke, ihe oya nyengwa okusinda Ahas. 

6(Pethimbo tuu ndyoka limwe omukwaniilwa Rezin okwa galulile Edom oshilando 

Elat e ta tidha mo Aajuda mboka ya li mo. Aaedom oya tula muElat, nomo ye li sigo 

onena.) 

7Ahas okwa tumu aantu kuTiglat Pileser, omupangeli gwaAssur, ye na elaka tali ti: 

“Ngame omupiya gwoyelela. Ila, u mangulule ndje miikaha yomukwaniilwa gwaSiria 

nogwaIsrael, mboka ya matukile ndje.” 

8Ahas okwa kutha iisiliveli niingoli motempeli nomoompungulo dhuuwa e te yi tumu 

omulongelo komupangeli ngoka. 

9Tiglat Pileser okwa zimine eindilo lyaAhas e ta piti ko e na etangakwiita lye. Okwa 

matukile Damaskus nokwe shi kwata po e ta dhipaga omukwaniilwa Rezin e ta fala 

aantu kuKir oonkwatwa. 

10Omukwaniilwa Ahas sho a yi kuDamaskus, a tsakaneke omupangeli Tiglat Pileser, 

okwa mono ko oshiyambelo e ta tumu komuyambi Uria efano lyomutungilo gwasho 

ngaashi naanaa sha tya. 

11Nena Uria okwa tungu oshiyambelo she shi fa naanaa e te shi mana, manga Ahas 

inee ya. 

12Ahas sho a galuka ko kuDamaskus, okwa mono oshiyambelo sha pwa nale, 

13nokwa lungunithile ko oontselelandjambo niikulyandjambo, okwa tile ko 

iinuwandjambo e te shi shashamine nombinzi yomakwatathanondjambo. 

14Oshiyambelo shoshikushu shoka sha yapulilwa Omuwa, osha li pokati kotempeli 

noshiyambelo oshipe. Ahas okwe shi lundululile kuumbangalantu woshiyambelo she 

oshipe. 

15Nena okwa lombwele Uria a ti: “Longitheni oshiyambelo shika shandje oshinene 

mokuyamba omafikilondjambo gongula niikulyandjambo yongulohi, osho wo 

omafikilondjambo niikulyandjambo yomukwaniilwa noyoshigwana niinuwandjambo 

yoshigwana. Tilila ko ombinzi yiimuna ayihe mbyoka tayi yambwa 

omafikilondjambo noontselelandjambo. Ihe kombinga yoshiyambelo shoshikushu, 

otandi dhiladhila natango, nkene tandi shi longitha.” 

16Uria okwa ningi, ngaashi omukwaniilwa Ahas a ti. 

17Omukwaniilwa Ahas okwa tetitha ko iitakamithi yuutemba woshikushu wa 

longithwa motempeli e ta kutha ko oombaalitha dha li kuwo. Okwa kuthitha po wo 

ondama yoshikushu kombanda yoongombe dhoshikushu omulongo nambali e te yi 

tentekitha pomamanya. 

18Opo a kale e na ombili nomupangeli gwaAssur, Ahas okwa zitha motempeli 

omukala gwEsabati gwa kumbwa e ta thitike osheelo shomukwaniilwa shu uka 

kotempeli. 

19Ashihe shilwe shoka omukwaniilwa Ahas a ningi, osha nyolelwa membo 

lyondjokonona yaakwaniilwa yaJuda. 

20Ahas okwa si nokwa fumvikwa moombila dhaakwaniilwa moshilando shaDavid, 

nomwana Hiskia okwe mu landula muukwaniilwa. 

2 AAKWANIILWA 17 

Hosea, omukwaniilwa gwaIsrael 

1Momumvo omutimulongo nambali gwepangelo lyomukwaniilwa gwaJuda Ahas, 

Hosea yaEla okwa ningi omukwaniilwa gwaIsrael nokwa lele muSamaria omimvo 

omugoyi. 

2Okwa yono kOmuwa, ihe hangaashi aakwaniilwa mboka ya lele Israel ye mu 

tetekela. 

3Omupangeli Salmaneser gwaAssur okwe mu hingile iita; Hosea okwi igandja 

kuSalmaneser e te mu futu omumvo kehe oompale. 

4Ihe omumvo gumwe Hosea okwa tumu aatumwa komukwaniilwa gwaEgipiti, edhina 

lye So, ti indile ekwatho lye ye ina fendela we oompale kuAssur. Salmaneser sho e shi 

koneke, okwa kwata po Hosea e te mu tula mondjedhililo. 

Etekopo lyaSamaria 

5Nena Salmaneser okwa matukile Israel e ta kunduka Samaria. Momumvo omutitatu 

sho e shi kunduka, 

6ngoka gwa li omumvo omutimugoyi gwepangelo lyaHosea, omupangeli gwaAssur 

okwa kwata po Samaria e ta fala Aaisraeli kuAssur oonkwatwa. Yamwe yomuyo 

okwe ya langeke moshilando Halak, yamwe opopepi nomulonga Habor moshikandjo 

shaGosan nayamwe omiilando yAamedia. 

7Samaria osha teka po, oshoka Aaisraeli oya yono kOmuwa, Kalunga kawo, ngoka a 

li e ya yululula miikaha yomukwaniilwa gwaEgipiti e te ya tembudha muEgipiti. Oya 

simaneke iikalunga yilwe, 

8oya landula oohedhi dhiigwana mbyoka Omuwa e yi tidha po, opo aantu ye ye ye 

mo, noya taamba oohedhi dha zi kaakwaniilwa yaIsrael. 

9Aaisraeli oya ningi iinima mbyoka Omuwa, Kalunga kawo, he yi tondo. Momikunda 

dhawo adhihe oya tungile mo omahala giinonoma yuupagani, okuza mokakunda 

okashona sigo okoshilando oshinene. 

10Koondundu adhihe nomomizile dhomiti omitalala oya dhike mo oongundhi 

dhomamanya niiyelekela yoshikalungakiintu Asheera, 

11oyo noya yambele omafikilondjambo kiiyambelo yaapagani, ya landula oshiholelwa 

shaantu mboka Omuwa e ya tidha mo moshilongo. Oya pendutha ondjahi yOmuwa 

niilonga yawo iiwinayi 

12yo inaa vulika kOmuwa, nando e ya lombwelele, yaa longele iimenka. 

13Omuwa okwa li a tumu aatumwa ye naahunganeki ye, ya londodhe Israel naJuda taa 

ti: “Etheni oondjila dheni oombwinayi, ne mu vulike komalombwelo gandje ngoka ga 

kwatelelwa mompango ndjoka nda pele oohokulu. Onde yi mu tseyithile maantu 

yandje aahunganeki.” 

14Ihe inaa vulika nando; oya li aatangalali ya fa oohekulu mboka ya li inaa inekela 

Omuwa, Kalunga kawo. 

15Oya tindi okuvulika komautho ge, inaa dhiginina ehangano e li hangana noohekulu, 

oyo noya dhini omalondodho ge. Oya simaneke iimenka yowalawala. Noyo yene oya 

ningi iifakufaku yowala, sho ya landula oohedhi dhiigwana ye ya kunduka yo inaa 

vulika komalombwelo gOmuwa, yaaye dhi holele. 

16Oya thigi po iipango ayihe yOmuwa, Kalunga kawo, e tayi ihambulile oontana 

mbali, ye dhi simaneke; oya hambula wo iiyelekela yoshikalungakiintu Asheera, oya 

simaneke oonyothi noya longele Baal. 

17Oya yamba oyana aamati naakadhona, ya ninge omafikilondjambo kiikalunga 

yaapagani, oya yi koonganga nokaayanekeli e tayi igandjele naanaa okulonga iihuna 

koshipala shOmuwa e taa pendutha ondjahi ye. 

18Omuwa okwa geele Aaisraeli e te ya tidha po koshipala she; okwa thigi po ashike 

oshilongo shaJuda. 

19Ihe nAajuda wo inaa vulika kiipango yOmuwa, Kalunga kawo; oya holele oohedhi 

dhe ya zile kAaisraeli. 

20Omuwa okwe ekelehi Aaisraeli ayehe, e ya geele e te ya gandja miikaha yaatondi 

aananyanya, sigo pehulilo e ya undula po koshipala she. 

21Omuwa sho a yoolola Israel muJuda, Aaisraeli oya ningi Jeroboam yaNebat 

omukwaniilwa gwawo. Jeroboam okwe ya zitha pOmuwa e te ya fala muulunde 

wiihuna. 

22Oya landula Jeroboam taa longo uulunde auhe mboka a ningile, 

23sigo pehulilo Omuwa te ya undula po koshipala she, ngaashi e ya londodhithile 

aapiya ye aahunganeki. Osho ngaaka Aaisraeli ya falwa muupika kuAssur, nkoka ya 

kala sigo onena. 

Aayassur taa tula muIsrael 

24Omupangeli gwaAssur okwa kutha aantu miilando Babilon, Kuta, Ivva, Hamat 

naSefarvaim e te ya langeke miilando yaSamaria peha lyAaisraeli mboka e ya fala 

muupika. Oya kala miilando mbika noya ningi yawo. 

25Sho ye ya mo tango, inaa longela Omuwa, onkee Omuwa okwa tumu oonime, 

nodha dhipaga yamwe yomuyo. 

26Omupangeli gwaAssur okwa lombwela kutya aantu mboka e ya langeke miilando 

yaSamaria, inaa tseya oshipango shaKalunga koshilongo shiyaka, omolwashoka 

Kalunga okwe ya tumine oonime, ndhoka tadhi ya li po. 

27Nena omupangeli a gandja elaka tali ti: “Shunitheni ko gumwe gwomaayambi 

mboka twe eta huka oonkwatwa, a ye a ka kale hoka, opo a longe aantu ompango 

yakalunga kevi ndyoka.” 

28Osho omuyambi gumwe Omuisraeli ngoka a zile muSamaria, okwa yi ko e ta kala 

muBetel, moka a longo aantu, nkene Omuwa ta simanekwa. 

29Ihe aantu mboka ya tula muSamaria, oya tsikile okwiiningila iikalunga yawo yene. 

Oyo noye yi tula momahala omayapuki ngoka ga tungilwe kAaisraeli. Ezimo kehe 

olyi iningile iimenka yalyo miilando moka ya kala mo. 

30Aababiloni oya hambula iimenka yoshikalunga Sukkot Benot; mboka ya zi kuKuta, 

iikalunga yaNergal; mboka yokuHamat, iimenka yaAshima;  

31mboka yokuIvva, iikalunga yaNibhas noyaTartak; nAasefarvajim oya yamba oyana 

omafikilondjambo kiikalunga yawo Adrammelek naAnammelek. 

32Aantu mbaka oya simaneke wo Omuwa e taa hogolola mokati kawo aantu yamwe, 

ya kale aayambi pomahala giinonoma yuupagani, ye ya yambele mpoka oondjambo. 

33Oya simaneke Omuwa, ihe oya longele wo iikalunga yawo pahedhi yiilongo yawo 

nkoka ya zile. 

34Oya humbata oohedhi dhawo sigo onena. Ihaa simaneke Omuwa yo ihaa vulika 

kiipango nokomautho ngoka e ga pele oluvalo lwaJakob, ngoka haku tiwa Israel. 

35Omuwa okwa li a hangana nayo e te ya lombwele ta ti: “Inamu simaneka ookalunga 

yalwe; inamu inyongamena nenge mu ya longele nenge mu ya yambele oondjambo. 

36Vulikeni kungame, Omuwa, nguka nde mu tembudha muEgipiti noonkondo oonene 

nomatha; ne omu na okwiinyongamena ndje nokuyambela ndje oondjambo. 

37Vulikeni aluhe kiipango nokomautho ngoka nde mu nyolele. Inamu simaneka 

ookalunga yalwe 

38ne inamu dhimbwa ehangano nde li hangana nane. 

39Vulikeni kungame, Omuwa, Kalunga keni, notandi mu hupitha miikaha yaatondi 

yeni.” 

40Ihe aantu mboka inaa pulakena, oya tsikile okulandula omikalo dhawo omikulu. 

41Osho ngaaka aantu mboka oya longele Omuwa, ihe oya simaneke ishewe iimenka 

yawo. Sigo onena oluvalo lwawo olwa tsikile wo okulonga iilonga ya tya ngaaka. 

2 AAKWANIILWA 18 

Hiskia, omukwaniilwa gwaJuda 

(2 Ondjal. 29:1-2; 31:1) 

1Momumvo omutitatu gwepangelo lyomukwaniilwa gwaIsrael Hosea yaEla, Hiskia 

yaAhas okwa ningi omukwaniilwa gwaJuda 

2mepipi lyomimvo omilongo mbali nantano nokwa lele muJerusalem omimvo 

omilongo mbali nomugoyi. Yina oAbi yaSakaria. 

3Okwa landula oshinkoti shahekulu omukwaniilwa David e ta ningi shoka sho opalela 

Omuwa. 

4Okwa yonagula po omahala giinonoma yuupagani, okwa kumuna po 

oongundhimanya nokwa kumagula po iiyelekela yakalungakiintu Asheera. Okwa 

tatula po eyoka lyoshikushu ndyoka lya hambulilwe kuMoses hali ithanwa Nehushtan. 

Aaisraeli oya li haye li yambele iitsininondjambo noku li simaneka. 

5Hiskia okwi inekele Omuwa, Kalunga kaIsrael; muJuda kamwa li omukwaniilwa 

gulwe e mu fa, e mu tetekela ando nenge e mu landula. 

6Okwa li omwiinekelwa gOmuwa ye ina etha okuvulika kuye, ihe okwa dhiginine 

iipango mbyoka Omuwa e yi pele Moses. 

7Omolwashoka Omuwa a li e mu na nokwa li e na elago mwaayihe mbyoka a ningi. 

Okwa tsu ondumbo nomupangeli gwaAssur e ta tindi okwiigandja kuye. 

8Okwa sindi Aafilisti e ta matukile iitembukilwa yawo ayihe, iishona niinene, sigo 

okuGaza nomikunda dhe shi kundukidha. 

9Momumvo omutine gwepangelo lyaHiskia, omumvo omutiheyali gwepangelo 

lyomukwaniilwa gwaIsrael Hosea yaEla, omupangeli gwaAssur Salmaneser okwa 

homona Israel e ta kondeke Samaria. 

10Momumvo omutitatu gwekondeko Samaria osha teka po; omumvo nguka ogwa li 

omutihamano gwepangelo lyaHiskia nomutimugoyi gwepangelo lyaHosea. 

11Omupangeli gwaAssur okwa fala Aaisraeli kuAssur oonkwatwa. Yamwe yomuyo 

okwe ya tula moshilando Halak, yamwe opopepi nomulonga Habor moshikandjo 

shaGosan nayamwe omiilando yAamedia. 

12Samaria osha teka po, oshoka Aaisraeli inaa vulika kOmuwa, Kalunga kawo, ihe 

oya teya ehangano ndyoka a hangana nayo yo inaa vulika kiipango ayihe mbyoka ye 

yi pelwe kuMoses, omumati gwOmuwa. Inaa pulakena yo inaa vulika nando. 

Aayassur taa homona Jerusalem 

(2 Ondjal. 32:1-19; Jes. 36:1-22) 

13Momumvo omutimulongo nomutine gwepangelo lyomukwaniilwa Hiskia, 

Sennakerib omupangeli gwaAssur, okwa matukile iilandohote yaJuda e te yi kutha ko. 

14Hiskia okwa tumu elaka kuSennakerib, sho a li muLakish tali ti: “Onda puka; 

ombili, hulitha po omahomono goye, notandi ke ku futa shoka to pula.” Eyamukulo 

lyomupangeli olya li tali ti kutya Hiskia ne mu tumine oshisiliveli shondjundo 

yookilograma 10,000 noshingoli shondjundo yookilograma 1000. 

15Hiskia okwe mu tumine iingoli ayihe ya li motempeli nomoompungulo dhomuuwa. 

16Okwa kugunyuna ko wo oshingoli shokomiyelo dhotempeli noshingoli shoka a 

kolongelele kiikulo yomiyelo e ta tumine kuSennakerib. 

17Omupangeli gwaAssur okwa tumu etangakwiita enene lya zi muLakish, li ka 

matukile Hiskia muJerusalem. Olya li lya wilikwa komalenga omanene gatatu. Sho ga 

thiki kuJerusalem, oga kwata po ondjila yaatungi yoonguwo, pomukanka gwomeya 

ngoka tagu kutha omeya mondama yopombanda, 

18noga tumu komukwaniilwa Hiskia. Elenga lyomuuwa Eliakim lyaHilkia, 

amushangampangu Shebna na amushangandjayi Joak yaAsaf oya yi kugo. 

19Elenga enene lyomupangeli gwaAssur olya ti kuyo: “Lombweleni Hiskia kutya 

omupangeli omunene gwaAssur ota ti ngeyi: ‘Einekelo lyoye olyo okwiinekela shike? 

20Oto tengeneke ngiika kutya moohapu dhanathangwa ohamu zi omayele noonkondo 

miita. Ngoye owi inekela lye, sho wa tsa ondumbo nangame? 

21Ngiika owi inekela Egipiti, ihe olya fa enenge lya shandjuka tali ulula oshikaha 

shomuntu ngoka ti itsile ko. Omukwaniilwa gwaEgipiti osho a tya, ngele pe na ngoka 

te mu inekele.’ ” 

22Elenga enene olya tsikile ko tali ti: “Nenge otamu lombwele ndje mu tye, otwi 

inekela Omuwa, Kalunga ketu? Nani Hiskia ina hanagula po omahala gokunonoma 

niiyambelo yOmuwa ngoka, sho a lombwele Aajuda nAajerusalem, ya simaneke 

ashike oshiyambelo shomuJerusalem? 

23Medhina lyamwene gwandje, omupangeli gwaAssur, otandi ku uvanekele, ndi ku pe 

uukambe omayuvi gaali, ngele oto vulu oku u monena aakayili yawo. 

24Ngoye ito gwana nando okumatukila elenga limwe eshona lyokuAssur, ndele 

natango omwi inekela Egipiti te ku tumine omatembakwiita naakawilinkambe! 

25Nenge oto dhiladhila kutya onda homona oshilongo shika noku shi hanagula po 

ndaa na eutho lyOmuwa? Omuwa oye mwene a lombwele ndje, ndi shi matukile, 

ngame ndi shi hanagule po.” 

26Nena Eliakim, Shebna naJoah oya lombwele elenga ya ti: “Tatekulu, popya 

Oshiaramea, otu shi uvite. Ino popya Oshihebeli, aantu ayehe kombanda 

yedhingililokuma otaye tu pulakene.” 

27Elenga olya yamukula lya ti: “Oto dhiladhila kutya mwene gwandje okwa tumu 

ndje kumwene gwoye nokungoye amuke, ndi popye oohapu ndhika? Aawoo, ondi na 

okulombwela wo aantu mboka ye li kekuma, mboka ye na okulya omapumba gawo 

notaa nu omasita gawo, naanaa ngaashi ne.” 

28Nena elenga olya thikama po e tali igidha mOshihebeli tali ti: “Pulakeneni sho 

omupangeli gwaAssur te mu lombwele! 

29Ote mu londodha, mwaa kotokelwe kuHiskia. Hiskia ita vulu oku mu hupitha. 

30Inamu pitika, e mu heke mu inekele Omuwa. Inamu dhiladhila kutya Omuwa ote ke 

mu hupitha, nenge a keelele omatangakwiita getu gaAssur okukwata po oshilando 

sheni. 

31Inamu pulakena Hiskia. Omupangeli gwaAssur ote mu lombwele, mu pite mo 

moshilando, mu ye pondje ne mu igandje. Amuhe otamu ka pitikilwa, mu lye 

omandjembele koomviinu dheni yene, oonkwiyu komikwiyu dheni yene nokunwa 

omeya momithima dheni yene, 

32sigo omupangeli te mu fala moshilongo sha faathana nosheni yene, moka mu na 

iitsambe yomiviinu tayi gandja omaviinu nomu na iilya yokuninga iikwiila; olyo evi 

lyomiolivi, lyomagadhi gooholivi nolyomagadhi goonyushi. Ngele tamu ningi shoka 

ta ti, itamu ka sa, ihe otamu kala mu na omwenyo. Inamu tulwa muugoya kuHiskia, 

mu dhiladhile kutya Omuwa ote mu hupitha. 

33Ookalunga yiigwana yilwe oya hupitha tuu iilongo yawo miikaha yomupangeli 

gwaAssur? 

34Ookalunga yaHamat noyaArpad oye li peni ngashingeyi? Ookalunga yaSefarvaim, 

yaHena noyaIvva oye li peni? Ope na tuu shoka sha hupitha Samaria? 

35Uunake gumwe gwomookalunga mbaka a hupitha nando oshilongo shimwe 

shomuyo miikaha yomupangeli gwetu? Ndele nena oshike tashi mu dhiladhilitha 

kutya Omuwa ota hupitha Jerusalem?” 

36Aantu oya li ya tya thilu, naanaa ngaashi omukwaniilwa Hiskia e ya lombwele; inaa 

popya sha nando. 

37Nena Eliakim, Shebna naJoah oya tuula oonguwo dhawo moluhodhi e taa zi po e taa 

ka lombwela omukwaniilwa shoka elenga lyokuAssur lya ti. 

2 AAKWANIILWA 19 

Omukwaniilwa ta pula oondunge kuJesaja 

(Jes. 37:1-7) 

1Hiskia sho u uvu ehokololo lyawo, okwa tuula oonguwo dhe moluhodhi e ta zala 

ehahi e ta yi kotempeli yOmuwa. 

2Okwa tumu elenga lyomuuwa Eliakim, amushangampangu Shebna naayambi 

aakuluntu komuhunganeki Jesaja yaAmos. Oya li ya zala omahahi. 

3Okwe ya tumu kuJesaja nelaka tali ti: “Esiku lyonena olyomalwa, olyegeelo 

nolyeshundulo. Otwa fa omukiintu ta thetwa, ihe ita vulu okupulumutha. 

4Omupangeli gwaAssur okwa tumu elenga lye ekuluntu okusheka Kalunga 

omunamwenyo. Omuwa, Kalunga koye, na uve omasheko ngaka nokugeela ngoka e 

ga popi. Galikana Kalunga omolwaamboka yomaantu yetu ya hupa ko.” 

5Jesaja sho u uvu elaka lyomukwaniilwa Hiskia, 

6okwa yamukula ta ti: “Omuwa ota ti: ‘Ino tila oohapu ndhoka dhuumatyona 

womupangeli gwaAssur we dhi uvu tadhi sheke ndje! 

7Otandi tumine omupangeli onkundana ndjoka tayi mu galukithile koshilongo she 

mwene, nankoka tandi ke mu dhipagithila.’ ” 

Aayassur taa homona ishewe 

(Jes. 37:8-20) 

8Elenga lyokuAssur olya koneke kutya omupangeli a zi mo muLakish nokwa li ta 

kondjitha oshilando shopopepi Libna; onkee a yi kuye. 

9Onkundana ya adha Aayassur, oya ti kutya etangakwiita lyAayegipiti mewiliko 

lyomukwaniilwa Tirhaka gwaSudan oli li mondjila, li ya homone. Omupangeli sho e 

shi uvu, okwa tumu aatumwa komukwaniilwa Hiskia, 

10ye mu lombwele ngeyi: “Kalunga ngoka we mu inekela, okwe ku lombwele kutya 

ito ka ya miikaha yandje, ihe shika inashi ku tula muugoya. 

11Owa kundana shoka omupangeli gwaAssur ta ningile iilongo ayihe mbyoka a tokola 

e yi hanagule po. Oto dhiladhila kutya oto ka hunuka? 

12Ootatekulu oya hanagula po iilando Gosan, Haran naRezef noya dhipaga aantu 

yaBeteden mboka ya kala muTelassar, ko kakwa li nando okalunga kamwe ta vulu 

oku ya hupitha. 

13Aakwaniilwa yomiilando Hamat, Arpad, Sefarvaim, Hena naIvva oye li peni?” 

14Omukwaniilwa Hiskia okwa taamba ontumwafo miikaha yaatumwa e te yi lesha. 

Nena okwa yi kotempeli e ta aneke ontumwafo koshipala shOmuwa 

15e ta galikana ta ti: “Omuwa, Kalunga kaIsrael, ngoka wa kuutumba 

koshipangelapundi shoye kombanda yaakerubi, ongoye awike Kalunga ngoka to lele 

iilongo ayihe yomuuyuni. Ongoye wa shiti egulu nevi wo. 

16Ngashingeyi, Omuwa, tala, nkene tatu ningwa. Pulakena oohapu adhihe 

dhaSennakerib, nkene te ku sheke, ngoye Kalunga omunamwenyo. 

17Omuwa, tse atuhe otwa tseya kutya aapangeli yaAssur oya hanagula po iigwana 

oyindji e taa ningi omavi gayo omaputu. 

18Oya lungunitha po ookalunga yawo mboka kaya li ookalunga nando, oyo iiyelekela 

ayike ya hongwa kaantu miiti nomomamanya. 

19Ngashingeyi, Omuwa, Kalunga ketu, tu hupitha miikaha yAayassur, opo iigwana 

ayihe yomuuyuni yi tseye kutya ongoye awike Omuwa Kalunga.” 

Elaka lyaJesaja komukwaniilwa 

(Jes. 37:21-38) 

20Nena Jesaja okwa tumu komukwaniilwa Hiskia elaka tali mu tseyithile eyamukulo 

kegalikano lye. 

21Omuwa okwa ti: “Sennakerib, oshilando Jerusalem otashi ku yolo e tashi ku dhini. 

22Olye ngoka andola we mu sheke noku mu popya nayi? Ongoye owa dhini ndje, 

ngame Kalunga kaIsrael omuyapuki. 

23Owa tumu aatumwa yoye, u inenepekele ndje kutya ngoye nomatembakwiita goye 

agehe wa sindi oondundu oondeendeka dhaLibanon. Owi itanga to ti, owa komangele 

omiti omisedeli omile nomiti omikiperesi dho opala nowa thiki nomomaha 

gomuuleeleka momakuti. 

24Owi inomo to ti, owa hupu omithima e to nu omeya momavi gokiilongo noompadhi 

dhaakwiita yoye odha lyatagula po omulonga Niili e tagu pwine. 

25“Ino shi uva nani kutya shika ongame nde shi dhiladhila nalenale? Ngashingeyi 

onde shi gwanitha. Onde ku pe oonkondo, u kumune po iilandohote, yi ninge 

omakulukuma. 

26Aantu mboka ya kala mo oya tyololoka; oya li ya haluka noya kunkwa. Oya li ya fa 

omwiidhi melundu nenge iigwanga tayi mene kombanda yondunda, uuna ombepo 

ompyu yokuuzilo tayi yi pepele. 

27“Ihe ngame onde ku tseya aguhe, shoka to ningi naankoka to yi. Onda tseya, nkene 

wa pindjala okukondjitha ndje. 

28Onda taamba etseyitho lyepindjalo lyoye nomwiityo gwoye, nongashingeyi otandi 

tula ondjolo momayulu goye noshitomo mokana koye e tandi ku shunitha nondjila 

ndjoka we ya nayo.” 

29Nena Jesaja okwa ti komukwaniilwa Hiskia: “Endhindhiliko lyashika tashi ka 

ningwa, olyo ndika. Nuumvo nomumvo tagu ya omu na okulya oshinkumbwe ashike, 

ihe omumvo tagu ka landula ko otamu ka vula okukuna nokuteya iilya yeni, notamu 

ka tsika omiviinu e tamu li omandjembele. 

30Oomboka taa hupile muJuda, otaa ka tsapuka ya fa iimeno tayi fala omidhi dhayo 

muule mevi e tayi imi iiyimati.” 

31MuJerusalem otamu ka kala aantu nokondundu Sion oomboka ya hupu ko, oshoka 

Omuwa oye ta ningitha ayihe mbika. 

32Omuwa okwa popi omupangeli gwaAssur ta ti: “Ite ya mo, a hite meni lyoshilando 

shika nenge a umbile mo nando oshikuti shimwe molugodhi. Kape na omukwiita e na 

ehuuyanza ta vulu okuya popepi noshilando, noshilando itashi tungilwa omutuni 

gwekondekela. 

33Ota ka shuna nondjila ndjoka e ya nayo ye ite ya meni lyoshilando shika. Ongame, 

Omuwa, nde dhi tya. 

34Otandi popile oshilando shika e tandi shi gamene omolwesimano lyandje mwene 

nomolweuvaneko nde li uvanekele omuntu gwandje David.” 

35Uusiku mbwiyaka omuyengeli gwOmuwa okwa yi kontanda yAayassur e ta 

dhipagele ko aakwiita 185 000. Sho kwa shi, oya adhika ya lala ya sa ayehe. 

36Nena omupangeli gwaAssur Sennakerib okwa zi po e ta shuna kuNinive. 

37Esiku limwe, sho a li ta saagele motempeli yoshikalunga she Nisrok, yaali 

yomoyanamati, Adrammelek naSharezer, oye mu dhipaga nomagongamwele e taa 

fadhuka po taa yi koshilongo Ararat. Gumwe gwomoyanamati Asarhaddon okwe mu 

landula muukwaniilwa. 

2 AAKWANIILWA 20 

Uuvu waHiskia nokwaaludhwa kwe 

(Jes. 38:1-8, 21-22; 2 Ondjal. 32:24-26) 

1Pomasiku ngeyaka Hiskia okwa kwatwa kuuvu uudhigu, konyala a se. 

Omuhunganeki Jesaja yaAmos okwa yi e ke mu talele po e ta ti kuye: “Omuwa ota ti: 

‘Longekidha egumbo lyoye, oshoka ono si. Ito ka aluka we.’ ” 

2Hiskia okwa pungulukile mekuma nokwa galikana: 

3“Omuwa, dhimbulukwa kutya onde ku longele nuudhiginini neinekelo nonda 

kambadhala aluhe okuninga shoka she ku opalela.” Okwa lili nokulililila. 

4Jesaja okwa zi po pomukwaniilwa, ihe manga inaa thiga po ehale lyuuwa, Omuwa 

okwe mu lombwele, 

5a shune kuHiskia, omuleli gwoshigwana shOmuwa, e mu lombwele a tye: “Ngame, 

Omuwa, Kalunga kahokulu David, ondu uvu egalikano lyoye nonda mono omahodhi 

goye. Otandi ke ku aludha, nongele pwa piti omasiku gatatu, oto ka ya motempeli. 

6Otandi ke ku kaleka ko omimvo omulongo nantano u na omwenyo. Otandi ku 

hupitha miikaha yomupangeli gwaAssur pamwe noshilando shika Jerusalem. Otandi 

ka popila oshilando shika omolwesimano lyandje mwene nomolweuvaneko lyandje 

nde li uvanekele omuntu gwandje David.” 

7Nena Jesaja okwa lombwele aakalele yomukwaniilwa, ya tule ekamina lyoonkwiyu 

poshitumbuka she, oye nota aluka. 

8Omukwaniilwa Hiskia okwa pula a ti: “Endhindhiliko olyashike tali holola kutya 

Omuwa ota ka aludha ndje, nongele pwa piti omasiku gatatu, otii ka vula okuya 

motempeli?” 

9Jesaja okwa yamukula a ti: “Omuwa ote ku pe endhindhiliko, u tseye kutya ota ka 

gwanitha euvaneko lye. Olini po mwaangaka gaali li ninge endhindhiliko kungoye: 

omunzile moshiulikithimbo gu hume komeho oonkatu omulongo nenge ogu shune 

monima oonkatu omulongo?” 

10Hiskia okwa yamukula a ti: “Oshipu omunzile gu uke komeho oonkatu omulongo. 

Nagu shune konima oonkatu omulongo.” 

11Jesaja okwa galikana Omuwa, nOmuwa okwa shunitha omunzile monima oonkatu 

omulongo moshiulikithimbo shomukwaniilwa Ahas. 

Aatumwa ya za kuBabilonia 

(Jes. 39:1-8) 

12Lwopomathimbo ngoka omukwaniilwa gwaBabilonia Merodak Baladan, omuna 

gwaBaladan, okwa kundana kutya omukwaniilwa Hiskia okwa li ta alukwa, onkee 

okwe mu tumine ontumwafo nomagano. 

13Hiskia okwa kundu nawa aatumwa e te ya ulukile uuyamba we — iisiliveli ye 

niingoli ye, iizimba ye nomagadhi gondilo, niikwaniipangitho ye ayihe yuukwiita. 

Kakwa li sha moompungulo dhe nenge shaa mpoka moshilongo she inee shi ya 

ulukila. 

14Nena omuhunganeki Jesaja okwa yi komukwaniilwa Hiskia e ta pula ta ti: “Aantu 

mbaka oya zi peni noye ku lombwele shike?” Hiskia okwa yamukula a ti: “Oya zi 

koshilongo shokokule, kuBabilon.” 

15Jesaja okwa pula a ti: “Mombala oya mono mo shike?” Hiskia okwa yamukula a ti: 

“Oya tala iinima ayihe. Kamu na sha moompungulo inaandi shi ya ulukila.” 

16Jesaja okwa ti komukwaniilwa: “Omuwa Omunankondoawike ota ti kutya 

17esiku onali ke ya, uuna shaa shoka shi li muuwa woye, shaa shoka oohokulu ye shi 

pungulile, tashi ka falwa kuBabilon. Itapa thigwa sha. 

18Yamwe yomoluvalo lwoyelela otaa ka kuthwa po e taa ka ningwa aathonwantu, ya 

yakule muuwa womukwaniilwa gwaBabilon.” 

19Omukwaniilwa Hiskia shika okwe shi uvu ko tashi ti kutya, otaku ka kala ombili 

negameno monkalamwenyo ye, nomolwasho okwa yamukula ngeyi: “Oohapu 

dhOmuwa ndhoka wa popi, oombwanawa.” 

Ehulilo lyepangelo lyaHiskia 

(2 Ondjal. 32:32-33) 

20Ashihe shilwe shoka Hiskia a ningi, iilonga ye yuufule, nehokololo nkene a hupu 

ondama nomukanka ngoka tagu eta omeya moshilando, ayihe oya nyolelwa membo 

lyondjokonona yaakwaniilwa yaJuda. 

21Hiskia okwa si, nomwana Manasse okwe mu landula muukwaniilwa. 

2 AAKWANIILWA 21 

Manasse, omukwaniilwa gwaJuda 

(2 Ondjal. 33:1-20) 

1Manasse okwa li e na omimvo omulongo nambali, sho a ningi omukwaniilwa 

gwaJuda, nokwa lele omimvo omilongo ntano nantano muJerusalem. Yina oHefzi 

Bah. 

2Manasse okwa yono kOmuwa. Okwa landula iilonga iinyanyalithi yiigwana mbyoka 

Omuwa e yi tidha mo mevi, opo aantu ye ya kale mo. 

3Okwa tungulula omahala giinonoma yuupagani ngoka he Hiskia a li a hanagula po. 

Okwa tungu iiyambelo yokusimanekela Baal, okwa ningitha iiyelekela 

yoshikalungakiintu Asheera, ngaashi Ahab, omukwaniilwa gwaIsrael, a ningile. 

Manasse okwa simaneke wo oonyothi. 

4Okwa tungitha iiyambelo yuupagani motempeli, moka Omuwa a tile e na 

okusimanekelwa. 

5Momahale agehe gaali gotempeli okwa tungile mo iiyambelo yokusimanekela 

oonyothi. 

6Okwa yamba omwanamati efikilondjambo. Okwa anekelitha e ta pulitha oonganga 

noompulile. Okwa yono nayi kOmuwa e ta tukulutha ondjahi ye. 

7Okwa tula oshiyelekela shoshikalungakiintu Asheera motempeli, mehala tuu ndyoka 

Omuwa a lombwele omuntu gwe David nomwana Salomo ta ti: “Muka muJerusalem, 

motempeli ndjika, omo mu na ehala ndyoka nde li hogolola mokati komazimo 

omulongo nagaali gaIsrael, li ninge ehala moka tandi simanekelwa. 

8Ngele Aaisraeli otaa vulika kiipango yandje ayihe e taa dhiginine ompango ayihe 

ndjoka ya pewa komuntu gwandje Moses, nena itandi ka pitika nando, ya tidhwe mo 

mevi ndyoka nde li pe oohekulu.” 

9Ihe Aajuda inaa vulika kOmuwa, naManasse okwe ya fala mepogolo enene li vule 

ndyoka lya pogolwa kiigwana mbyoka Omuwa e yi tidha mo moshilongo, opo aantu 

ye ya kale mo. 

10Omuwa okwe ya lombwelitha aamati ye aahunganeki ta ti: 

11“Omukwaniilwa Manasse okwa longo iihuna mbika yi vule mbyoka ya longwa 

kAakaanana; nopamwe niimenka ye okwa fala Aajuda muulunde. 

12Omolwashika ngame, Omuwa, Kalunga kaIsrael, otandi undulile Jerusalem naJuda 

omupya, noshaa ngoka te gu kundana, ota ka kunkwa. 

13Otandi ka geela Jerusalem, ngaashi nda ningi Samaria nongaashi nda ningi Ahab, 

omukwaniilwa gwaIsrael noluvalo lwe. Otandi ka komba po aantu muJerusalem, 

ngaashi aantu haa pyaana iiyaha e taye yi sizimike. 

14Otandi ka thiga po aantu mboka taa ka hupa ko, e tandi ke ya gandja miikaha 

yaatondi yawo, mboka taa ke ya sinda e taa yugu po evi lyawo. 

15Aantu yandje otandi ke ya longela ngeyi, oshoka oya yono kungame e taa tukula 

ondjahi yandje okuza kethimbo ndiyaka oohekulu ya tembuka muEgipiti sigo 

ongashingeyi.” 

16Manasse okwa dhipaga aantu oyendjiyendji yaa na ndjo, nombinzi yawo ya 

tondokele momapandaanda gaJerusalem. Okwa gwedhele shika kondjo ye yokufala 

Aajuda mokusimaneka iimenka noku ya yonitha kOmuwa. 

17Ashihe shilwe shoka Manasse a ningi, mwa kwatelelwa omayono ge, osha nyolelwa 

membo lyondjokonona yaakwaniilwa yaJuda. 

18Manasse okwa si nokwa fumvikwa meyana lyuuwa, meyana lyaUssa, nomwanamati 

Ammon okwe mu landula muukwaniilwa. 

Ammon, omukwaniilwa gwaJuda 

(2 Ondjal. 33:21-25) 

19Ammon okwa li e na omimvo omilongo mbali nambali, sho a ningi omukwaniilwa 

gwaJuda nokwa lele muJerusalem omimvo mbali. Yina oMeshullemet yaHaruz 

gwokuJotba. 

20Okwa yono kOmuwa a fa he Manasse. 

21Okwa lamba oshinkoti shahe e ta simaneke iimenka mbyoka ya li hayi simanekwa 

kuhe. 

22Okwe ekelehi Omuwa, Kalunga koohekulu, ye ina vulika kiipango yOmuwa. 

23Omalenga gaAmmon oge mu tsile ondumbo e tage mu dhipagele muuwa we 

miineya. 

24Ihe Aajuda oya dhipaga aadhipagi yaAmmon e taa kwaniilekitha omwana Josia. 

25Ashihe shilwe shoka Ammon a ningi, osha nyolelwa membo lyondjokonona 

yaakwaniilwa yaJuda. 

26Ammon okwa fumvikwa mombila yomeyana lyaUssa, nomwana Josia okwe mu 

landula muukwaniilwa. 

2 AAKWANIILWA 22 

Josia, omukwaniilwa gwaJuda 

(2 Ondjal. 34:1-2) 

1Josia okwa li e na omimvo hetatu, sho a ningi omukwaniilwa gwaJuda nokwa lele 

muJerusalem omimvo omilongo ndatu nagumwe. Yina oJedida yaAdaia 

gwokuBozkat. 

2Josia okwa longo shoka sho opalela Omuwa; okwa landula oshinkoti shahekulu, 

omukwaniilwa David, nokwa vulika lela kiipango ayihe yaKalunga. 

Embompango tali itsuwa 

(2 Ondjal. 34:8-28) 

3Momumvo omutimulongo nomutihetatu gwepangelo lyomukwaniilwa Josia, Josia 

okwa tumu amushangampangu Shafan yaAzalia, omutekulu gwaMeshullam, a ye 

kotempeli nelaka tali ti: 

4“Inda, u ka lombwele omuyambimukuluntu Hilkia, a yalule iimaliwa mbyoka ya 

gongelwa kaayambi aalangeli yoposheelo, sho aantu taa yi motempeli. 

5Na gandje iimaliwa mbyoka kaatonateli yiilonga yeopaleko lyotempeli. Oye na 

okufuta 

6aanashihongelo, aatungi naasaahi yomamanya noya lande iipilangi nomamanya 

gokwaandeka motempeli. 

7Aalumentu mboka taa tonatele iilonga, oyo aainekelwalela, inaa pulwa nando, nkene 

ya longitha iimaliwa mbyoka.” 

8Shafan okwa thikitha elaka lyomukwaniilwa kuHilkia, naHilkia okwe mu hokololele 

kutya okwi itsu embompango motempeli. Hilkia okwe mu pe embo, naShafan okwe li 

lesha. 

9Nena okwa shuna komukwaniilwa e ta ti kuye: “Aapiya yoye oya kutha mo iimaliwa 

mbyoka ya li motempeli e taye yi pe aantu mboka haa tonatele iilonga yomaopaleko.” 

10Oye nokwa ti: “Ondi na po embo mpaka nde li pewa kuHilkia.” Oye nokwe li 

leshele omukwaniilwa mokule. 

11Omukwaniilwa sho u uvu embo tali leshwa, okwa tuula oonguwo dhe moluhodhi 

12nokwa lombwele omuyambi Hilkia naAhikam yaShafan naAkbor yaMikaia 

namushangampangu Shafan nomukalele gwomukwaniilwa Asaja a ti kuyo: 

13“Indeni, mu ke tu pulile Omuwa tse nAajuda kutya embo ndika otali longo shike. 

Omuwa okwe tu geele molwashoka ootatekulu inaa gwanitha shoka embo ndika tali ti 

nashi ningwe.” 

14Hilkia, Ahikam, Akbor, Shafan naAsaja oya yi, ya ka pule omayele komuhunganeki 

omukiintu, edhina lye Hulda, ngoka a kala moshitopolwa oshipe muJerusalem. 

(Omulume Shallum yaTikva, omutekulu gwaHarhas, okwa li ha tonatele oonguwo 

dhomotempeli.) Oya hokololele Hulda shoka sha ningwa po. 

15Hulda okwe ya lombwele, ya shune komukwaniilwa, yo ye mu faalele 

16elaka lya zi kOmuwa tali ti: “Otandi ka geela Jerusalem naantu yasho ayehe, 

ngaashi sha nyolelwa membo ndyoka lya leshwa komukwaniilwa. 

17Oye ekelehi ndje e taa yambele iikalunga omafikilondjambo. Osho ngaaka ya 

tukulutha ondjahi yandje niilonga yawo. Ondjahi yandje oya tukuluthwa yi geele 

Jerusalem noitayi ka lotela we. 

18Ihe tyeni komukwaniilwa gwaJuda, shika osho shono ngame, Omuwa, Kalunga 

kaIsrael, tandi ti: ‘Owa pulakene shoka sha nyolelwa membompango, 

19nowi itedhulula e to ishonopeke koshipala shandje, nokutuula oonguwo dhoye e to 

lili, sho wa uvu kutya otandi ka geela Jerusalem naantu yasho. Otandi shi ningi 

endhindhiliko li tilitha, ehala ndyoka taku tiwa olya thingwa. Ihe nena ondu uvu 

egalikano lyoye, 

20negeelo ndyoka tandi etele Jerusalem, itali ya we, manga inoo sa. Oto ka sa 

nombili.’ ” Aantu oya fala elaka ndika komukwaniilwa Josia. 

2 AAKWANIILWA 23 

Josia ta topoka nuupagani 

(2 Ondjal. 34:3-7, 29-33) 

1Omukwaniilwa Josia okwa hiya aawiliki yaJuda noyaJerusalem. 

2Oyo ayehe oya gongala noya yi kotempeli ya thindikilwa kaayambi naahunganeki 

nokoshihupe ashihe shoshigwana, aayamba noohepele. Montaneho yawo 

omukwaniilwa okwa lesha mokule embo lyehangano alihe mokule, ndyoka lyi itsuwa 

motempeli. 

3Okwa thikama pongudhi yaakwaniilwa e ta hangana nOmuwa. Oshigwana ashihe 

osha li shi na okuuvaneka, shi vulike kOmuwa sho shi dhiginine iipango ye ayihe 

nomautho ge agehe nomutima aguhe noonkondo adhihe. Ashihe shoka shu uthwa 

membo lya monika, oshi na okudhigininwa. Aantu ayehe oyu uvaneke okudhiginina 

ehangano. 

4Nena Josia okwa lombwele omuyambimukuluntu Hilkia, naayakuli ye aayambi 

naayambi aalangeli yoposheelo shotempeli, ya kuthe mo motempeli iikwaniipangitho 

ayihe ya longithwa mokusimaneka Baal, oshikalungakiintu Asheera noonyothi. 

Omukwaniilwa okwa lungunitha po iikwaniipangitho mbika ayihe pondje yoshilando 

popepi nokalonga Kidron, nomutoko okwe gu falitha kuBetel. 

5Okwa hanagula po aayambi yiikalunga mboka ya langekelwe kaakwaniilwa yaJuda, 

ya yambe omafikilondjambo kiiyambelo yoshipagani miilando yaJuda nomomahala 

gopopepi naJerusalem — aayambi ayehe mboka ya li haa yamba omafikilondjambo 

kuBaal, ketango, komwedhi, koonyothi nokoongundu dhomegulu. 

6Okwa kutha mo motempeli oshiyelekela shaAsheera e te shi fala pondje yoshilando 

kokalonga Kidron, te shi lungunitha po shi ninge omutoko gwowala e te gu gundu 

kombanda yoombila. 

7Okwa hanagula po omahala gaanona yiihuna motempeli ga lalwa koohonda 

dhomotempeli. (Okwa li aakulukadhi haa tungu oonguwo dha longithwa 

mokusimaneka Asheera.) 

8Okwe eta muJerusalem aayambi mboka ya li miilando yaJuda nokwa shundula 

iiyambelo yawo moshilongo ashihe. Okwa kumuna po wo iiyambelo mbyoka ya 

yapulilwa iikalungakombo popepi nosheelo sha tungwa komupangeli gwoshilando, 

Josua, kolumoho lwosheelo moka aantu taa piti, nge taa yi moshilando. 

9Aayambi mboka kaya li ya ziminwa okuyakula motempeli yOmuwa muJerusalem, 

ihe oya vulu okulya iikwiila mbyoka inaayi tulwa efulika ye etelwa aayambi 

ooyakwawo. 

10Omukwaniilwa Josia okwa shundula wo Tofet, ehala lyiinonoma yuupagani mesilu 

lyaHinnom, opo shaa ngoka kaa yambe omwana omumati nenge omukadhona, a 

ninge efikilondjambo koshikalunga Molek. 

11Okwa hanagula po wo iiyelekela yuukambe mbyoka aakwaniilwa yaJuda ya 

yoololele okusimaneka etango e ta fike po omatemba ga longithwa miinonoma mbika. 

(Iiyelekela mbika oya li posheelo shotempeli, popepi nongulu yaNatan Melek, elenga 

enene.) 

12Omayambelo ngoka ga tungilwe po kaakwaniilwa yaJuda kontala yokombanda 

yongulu yaAhas, omukwaniilwa Josia okwe ga kumuna po, osho wo iiyambelo 

mbyoka ya tungilwe po komukwaniilwa Manasse momahalandjandja gaali gotempeli; 

okwa nyanyagula po iiyambelo noku yi nyangushula po, nontsi oya gundwa molusilu 

lwaKidron. 

13Josia okwa shundula iiyambelo mbyoka omukwaniilwa Salomo a tungile kuuzilo 

waJerusalem, kuumbugantu wOndundu yomiolivi, ya tungilwa iinonoma yiikalunga 

iikungitha — Astarte, oshikalungakiintu shaSidon, Kemosh, oshikalunga shaMoab, 

naMilkom, oshikalunga shaAmmon. 

14Omukwaniilwa Josia okwa teyagula po oongundhimanya e ta kumuna po 

oshiyelekela sha yapulilwa oshikalungakiintu Asheera, nevi ndyoka mpoka pwa li 

iikalunga, okwe li siikile niipongo yaantu. 

15Josia okwa yonagula po wo ehala lyiinonoma muBetel, ndyoka lya tungilwe 

komukwaniilwa Jeroboam yaNebat, ngoka a fala Israel muulunde. Josia okwa 

kumagula po oshiyambelo, ta nyangushula omamanya gasho uutandu e te u ningi 

omutoko; okwa lungunitha po oshiyelekela shaAsheera. 

16Nena Josia okwa lengalenga koombinga noombinga e ta mono oombila dhimwe dhi 

li koshikulundundu, okwa fumvulitha mo iipongo e te yi lungunithile koshiyambelo. 

Pamukalo nguka okwa shundula oshiyambelo, a gwanitha shoka omuhunganeki a 

popile nale medhano lyoshituthi, uuna omukwaniilwa Jeroboam a li ta yamba 

omayambo koshiyambelo shika. Omukwaniilwa Josia okwa lengalenga ishewe 

koombinga noombinga e ta mono ombila yomuhunganeki ngoka a popile iinima 

mbika. 

17Okwa pula a ti: “Ombila ndjino oyalye?” Aabetel oye mu yamukula ya ti: “Ombila 

ndjika oyomuhunganeki ngu a zile kuJuda e ta hunganeke iinima mbika wa ningi 

koshiyambelo.” 

18Josia okwa ti: “Yi etheni, yi kale ngaashi yi li, iipongo ye itayi fumvulwa mo.” 

Osho ngaaka iipongo ye inayi fumvulwa mo nosho wo iipongo yomuhunganeki ngoka 

a zile kuSamaria. 

19Nomiilando ayihe yaIsrael omukwaniilwa Josia okwa hanagula po omahala agehe 

giinonoma yuupagani ngoka ga li ga tungwa kaakwaniilwa yaIsrael, mboka ya 

pendutha ondjahi yOmuwa. Agehe okwe ga hanagula po, ngaashi a ningi muBetel. 

20Aayambi ayehe aapagani okwe ya dhipagele kiiyambelo nkoka ya li haa nonomene, 

e ta lungunithile iipongo yaantu koshiyambelo kehe. Nena okwa galukile 

kuJerusalem. 

Josia ta dhana Opaasa 

(2 Ondjal. 35:1-19) 

21Omukwaniilwa Josia okwa lombwele aantu, ya dhane Opaasa mesimaneko 

lyOmuwa, Kalunga kawo, ngaashi sha nyolelwa membo lyehangano. 

22Kaku na Opaasa ya dhanenwe ngaandjika kaakwaniilwa yaIsrael nenge yaJuda, 

okuza kaatokolihapu sho ya li melelo lyoshigwana. 

23Osha ningwa ashike momumvo omutimulongo nomutihetatu gwepangelo lyaJosia, 

Opaasa sho ya dhanenwe muJerusalem. 

Omalunduluko ga ningithwa kuJosia 

24Opo oompango dhi gwanithwe ndhoka dha nyolwa membo ndyoka lyi itsuwa 

komuyambimukuluntu Hilkia motempeli, omukwaniilwa Josia okwa kombo 

muJerusalem nomuJuda oompulile adhihe naayanekeli ayehe niikalunga ayihe 

yomomagumbo, iimenka ayihe niinonoma ayihe yuupagani. 

25Kakwa li omukwaniilwa e mu tetekela e mu fa, ngoka a longele Omuwa nomutima 

gwe aguhe noondunge dhe adhihe noonkondo dhe adhihe nokuvulika kompango ayihe 

yaMoses, noinaku landula we omukwaniilwa e mu fa. 

26Ihe ondjahi yOmuwa ya hwama oya kala kombanda yaJuda ya tukuluthwa kiilonga 

yomukwaniilwa Manasse yo inayi lotela we. 

27Omuwa okwa ti: “Otandi ningile Juda naanaa, ngaashi nda ningile Israel: otandi 

kandula ko Aajuda koshipala shandje e tandi ekelehi Jerusalem, oshilando shoka nde 

shi hogolola, notempeli, ehala ndyoka nda popile te ti, omo tandi simanekelwa.” 

Ehulilo lyepangelo lyaJosia 

(2 Ondjal. 35:20—36:1) 

28Ashihe shilwe shoka omukwaniilwa Josia a ningi, osha nyolelwa membo 

lyondjokonona yaakwaniilwa yaJuda. 

29Josia manga a li omukwaniilwa, omukwaniilwa gwaEgipiti Neko okwa fala 

etangakwiita lye sigo okomulonga Eufrat, a ka kondjithe omupangeli gwaAssur. 

Omukwaniilwa Josia okwa kambadhala okukeelela etangakwiita lyAayegipiti 

puMegiddo. Nena Neko, omukwaniilwa gwaEgipiti, okwe mu dhipaga, sho e mu 

mono. 

30Omalenga ge oga tula omudhimba gwe metembakwiita e tage gu fala kuJerusalem, 

nkoka a fumvikwa moombila dhaakwaniilwa. Aajuda oya hogolola omuna gwaJosia, 

edhina lye Joahas, e taye mu kwaniileke. 

Joahas, omukwaniilwa gwaJuda 

(2 Ondjal. 36:2-4) 

31Joahas okwa li e na omimvo omilongo mbali nandatu, sho a ningi omukwaniilwa 

gwaJuda nokwa lele muJerusalem oomwedhi ndatu. Yina oHamutal yaJeremia 

gwokuLibna. 

32Joahas okwa landula oshinkoti shoohekulu e ta yono kOmuwa. 

33Epangelo lye olya hulu po, sho omukwaniilwa gwaEgipiti Neko e mu kwatele 

muRibla moshilongo shaHamat e ta futitha Juda oshisiliveli shondjundo yookilograma 

3,400 noshingoli shondjundo yookilograma 34. 

34Omukwaniilwa Neko okwa ningi Eliakim lyaJosia omukwaniilwa gwaJuda, a 

landule Josia, e ta lukulula edhina lye li ninge Jehoiakim. Joahas okwa falwa 

kuEgipiti, nkoka a sile. 

Jehoiakim, omukwaniilwa gwaJuda 

(2 Ondjal. 36:5-8) 

35Omukwaniilwa Jehoiakim okwa gongele iifendela e yi kunguna kaantu 

mekwatathano lyuuyamba wawo, opo a tsakanithe omwaalu tagu pumbiwa okufuta 

shoka tashi pulwa komukwaniilwa gwaEgipiti. 

36Jehoiakim okwa li e na omimvo omilongo mbali nantano, sho a ningi 

omukwaniilwa gwaJuda nokwa lele muJerusalem omimvo omulongo nagumwe. Yina 

oSebida yaPedaia gwokuRuma. 

37Jehoiakim okwa landula oshinkoti shoohekulu e ta yono kOmuwa. 

2 AAKWANIILWA 24 

1Muuyuni waJehoiakim omukwaniilwa gwaBabilonia Nebukadnezzar okwa matukile 

Juda. Jehoiakim okwa thiminikwa, a igandje kelelo lye, ihe konima yoomvula ndatu 

okwa tsu ondumbo. 

2Omuwa okwa tumu omatanga ga homata gAababilonia, gAasiria, gAamoabi 

nogAayammoni, ga kondjithe Jehoiakim noga hanagule po Juda, ngaashi Omuwa e 

shi lombwelitha aamati ye aahunganeki kutya ote ke shi ninga. 

3Shika osha gwanithwa palombwelo lyOmuwa, opo a geele Aajuda e ya kandule ko 

koshipala she moluulunde auhe mboka omukwaniilwa Manasse a ningi, 

4ndele unene omolwokudhipaga aantu kaaye na ndjo. Omuwa ina vula nando 

okukuthila po Manasse molwaambika. 

5Ashihe shilwe shoka Jehoiakim a ningi, osha nyolelwa membo lyondjokonona 

yaakwaniilwa yaJuda. 

6Jehoiakim okwa si, nomwana Jehoiakin okwe mu landula uukwaniilwa. 

7Omukwaniilwa gwaEgipiti ina pita mo we moshilongo she, a ka hinge iita, oshoka 

omukwaniilwa gwaBabilonia okwa lala iikandjo mbyoka ya li yomukwaniilwa 

gwaEgipiti okuza komulonga Eufrat sigo okongamba yaEgipiti muumbangalantu. 

Jehoiakin, omukwaniilwa gwaJuda 

(2 Ondjal. 36:9-10) 

8Jehoiakim okwa li e na omimvo omulongo nahetatu, sho a ningi omukwaniilwa 

gwaJuda nokwa lele muJerusalem oomwedhi ndatu. Yina oNehushta yaElnatan 

gwomuJerusalem. 

9Jehoiakin okwa landula oshinkoti shahe e ta yono kOmuwa. 

10Muuyuni we etangakwiita lyAababilonia mewiliko lyomalenga gomukwaniilwa 

Nebukadnezzar olye ya kuJerusalem e tali shi kondeke. 

11Pethimbo lyekondekela Nebukadnezzar okwe ya kuJerusalem. 

12Nena omukwaniilwa Jehoiakin pamwe nayina, oyanamati, omalenga ge naambala 

oyi igandja kAababilonia. Momumvo omutihetatu gwepangelo lyaNebukadnezzar 

okwa fala Jehoiakin onkwatwa 

13e ta fala omaliko agehe gotempeli nogombala kuBabilon. Pahapu yOmuwa 

Nebukadnezzar okwa tatula iikwaniipangitho ayihe yoshingoli mbyoka ya li ya 

hambulithilwa otempeli kuSalomo. 

14Nebukadnezzar okwa fala Aajerusalem muupika, aawagona ayehe naanamadhina 

ayehe, ayehe kumwe omayuvi omulongo. Okwa yi wo nomangomba agehe, mwa 

kwatelelwa aahambudhi. Aanima yowala okwe ya thigi po, ya kale muJuda. 

15Nebukadnezzar okwa fala Jehoiakin kuBabilon onkwatwa pamwe nayina, aakadhi, 

omalenga ge naawiliki yaJuda. 

16Nebukadnezzar okwa fala aanenentu ayehe kuBabilon, ayehe kumwe omayuvi 

gaheyali, omangomba eyuvi, mwa kwatelelwa aahambudhi, ayehe omapenda 

okuhinga iita. 

17Nebukadnezzar okwa kwaniileke hegona yaJehoiakin, edhina lye Mattania, a ninge 

omukwaniilwa gwaJuda e ta lundulula edhina lye li ninge Sedekia. 

Sedekia, omukwaniilwa gwaJuda 

(2 Ondjal. 36:11-12; Jer. 52:1-3a) 

18Sedekia okwa li e na omimvo omilongo mbali nagumwe, sho a ningi omukwaniilwa 

gwaJuda nokwa lele muJerusalem omimvo omulongo nagumwe. Yina oHamutal, 

omuna gwaJeremia gwokuLibna. 

19Omukwaniilwa Sedekia okwa yono kOmuwa, naanaa ngaashi omukwaniilwa 

Jehoiakim a ningile. 

20Shika osha geyitha Omuwa noonkondo, sigo a kandula ko Aajerusalem nAajuda 

koshipala she. 

2 AAKWANIILWA 25 

Okutekapo kwaJerusalem 

(2 Ondjal. 36:13-21; Jer. 52:3b-11) 

1Sedekia okwa tsu ondumbo nomukwaniilwa gwaBabilonia Nebukadnezzar, 

nomolwashoka Nebukadnezzar okwe ya nomatangakwiita ge agehe e ta ponokele 

Jerusalem mesiku etimulongo lyomwedhi omutimulongo gwomumvo omutimugoyi 

gwepangelo lyaSedekia. Oya yungu ontanda pondje yoshilando e taa tungu omituni 

dhekondekela 

2e taye shi kondeke sigo omumvo omutimulongo nogwotango gwepangelo 

lyaSedekia. 

3Mesiku etimugoyi lyomwedhi omutine gwomumvo tuu ngoka ondjala yekomba sho 

ya li ya geya, aantu sho ya li yaa na sho taya li, 

4omakuma goshilando oga kumunwa po. Aababilonia nando oya li ya kondeka 

oshilando, aakwiita ayehe oyi iyaka mo uusiku. Oya pitile momukala gwosheelo 

pokati komadhingililokuma gaali kombinga yeyana lyuuwa e taa fadhuka po yu uka 

kolusilu lwaJordan. 

5Ihe aakwiita Aababilonia oya landula omukwaniilwa Sedekia e taye mu kwatele 

molushandja popepi naJeriko, naakwiita ye ayehe oye mu halakana. 

6Sedekia okwa falwa a yi komukwaniilwa Nebukadnezzar, ngoka a li muRibla, 

naankoka Nebukadnezzar okwe mu pangula. 

7Oya dhipaga aana yaSedekia montaneho ye; opo ihe Nebukadnezzar okwa tsipulitha 

mo omeho gaSedekia e te mu tula momalyenge nokwe mu fala kuBabilon. 

Ehanagulopo lyotempeli 

(Jer. 52:12-33) 

8Mesiku etiheyali lyomwedhi omutitano gwomumvo omutimulongo nomutimugoyi 

gwepangelo lyaNebukadnezzar, omukwaniilwa gwaBabilon, Nebusaradan, 

omugandjindunge gwomukwaniilwa nondjayi yiita ye, okwe ya muJerusalem. 

9Okwa fike po otempeli, ombala nomagumbo gaanamadhina agehe muJerusalem, 

10naakwiita ye oya kumuna po omadhingililokuma goshilando. 

11Nena Nebusaradan okwa fala kuBabilonia aantu mboka ya thigalele moshilando, 

oshihupe shomangomba naamboka yi igandjele kAababilon. 

12MuJuda okwa thigile mo oohepele, mboka yaa na sho taa likola, e te ya tula 

miilonga yiitsambe yomiviinu nomomapya. 

13Aababilonia oya tatula po oongundhi dhiikushu nuutemba mboka wa li motempeli, 

osho wo ondama yoshikushu, e taa fala iikushu ayihe kuBabilon. 

14Oya fala ko wo iihupulo, iikangwa yokuyuka omutoko gwokoshiyambelo, iikonde 

yokutetitha uulapi woolamba, iiyaha yokukutha ombinzi moontselelandjambo, 

iitsininitho niikwaniipangitho yiikushu ayihe yilwe ya li hayi longithwa motempeli 

melongelokalunga. 

15Oya fala shaa shoka sha ningwa moshingoli nenge moshisiliveli, iiyaha iishona 

niikangwa yomakala ga hanya. 

16Iinima yoshikushu mbyoka Salomo a li e yi hambulithila otempeli — oongundhi 

mbali, uutemba nondama — oya li iidhigu okuvihwa. 

17Oongundhi mbali odha li dha faathana: shaa ndjoka oya li yi na uule woondya 

omulongo nahetatu, yi na oshipaka shoshikushu kombando, oondya ndatu momuthika. 

Oshipaka kehe osha kundukwa kuulenga wa tatwa nomwa longelwa iiyimati 

yoshikushu yomugranati. 

Aajuda taa falwa kuBabilonia 

(Jer. 52:24-27) 

18Nebusaradan, ondjayi yiita, okwa kwata omuyambimukuluntu Seraia, omuyambi 

omutiyali Sefania naayambi aalangeli yatatu yoposheelo shotempeli. 

19Moshilando okwa kutha mo omumbala ngoka a li omutaleli gwetangakwiita, 

aagandjimayele yatano yomukwaniilwa mboka ya kalele natango moshilando, 

amushanga gwondjayi yiita, ngoka a li ha kutu aakwiita, naanamadhina yalwe 

omilongo hamano. 

20Nebusaradan okwe ya fala komukwaniilwa gwaBabilonia moshilando Ribla, 

21moshikandjo Hamat. Oko nkoka omukwaniilwa e ya dhengitha e te ya dhipagitha. 

Osho ngaaka Aajuda ya falwa muupika kokule nevi lyawo. 

Gedalia, omupangeli gwaJuda 

(Jer. 40:7-9; 41:1-3) 

22Omukwaniilwa gwaBabilonia Nebukadnezzar okwa langeke Gedalia yaAhikam, 

omutekulu gwaShafan, a ninge omupangeli gwaJuda, e te mu tula po, a tonatele ayehe 

mboka inaa falwa kuBabilon. 

23Omalenga Omajuda naakwiita mboka inaa igandja sho ya kundana shika, oya yi 

kuGedalia kuMispa. Mbaka oyo Ismael yaNetania, Johanan yaKarea, Seraia 

yaTanhumet gwokuNetofa naJaazania gwokuMaaka. 

24Gedalia okwa ti kuyo: “Otandi mu lombwele kutya inamu tila mu igandje 

kAababilon. Kaleni moshilongo shika, ne mu longele omukwaniilwa gwaBabilon. 

Nena otamu kala nawa.” 

25Ihe momwedhi omutiheyali gwomumvo tuu ngoka Ismael yaNetania, omutekulu 

gwaElishama gwomezimo lyaakwaniilwa, okwa yi kuMispa e na aalumentu 

omulongo e ta dhipaga Gedalia nAaisraeli nAababilonia mboka ya li puye. 

26Nena Aaisraeli ayehe, aale naafupi, pamwe naakuluntu yomatangakwiita oya 

tembukile kuEgipiti, oshoka oya tila Aababilonia. 

Jehoiakin ta piti mondjedhililo 

(Jer. 52:31-34) 

27Momumvo ngoka Evilmerodak a ningi omukwaniilwa gwaBabilon, okwa sile 

omukwaniilwa gwaJuda Jehoiakin ohenda e te mu pititha mo mondjedhililo. Shika 

osha ningwa mesiku etimilongombali netiheyali lyomwedhi omutimulongo 

nomutiyali gwomumvo omutimilongondatu nomutiheyali, sho Jehoiakin a falwa 

muupika. 

28Evilmerodak okwe mu ningi nawa e te mu yele nesimano e vule aakwaniilwa 

aakwawo a li nayo muupika muBabilon. 

29Jehoiakin okwa li a pitikwa, a hule mo oonguwo dhe dhomondjedhililo e ta li 

poshitaafula shomukwaniilwa omasiku ge agehe, manga a li e na omwenyo. 

30Esiku kehe manga a li e na omwenyo, okwa li a gwanithilwa oompumbwe dhe 

adhihe. 

1 ONDJALULO 

1 ONDJALULO 1 

Okuza kuAdam ndongo oAbraham 
(Gen. 5:1-32; 10:1-32; 11:10-26) 

1Adam ohe yaSet, Set ohe yaEnos, Enos ohe yaKenan, 

2Kenan ohe yaMahalalel, Mahalalel ohe yaJared, 

3Jared ohe yaEnok, ngoka he yaMetusala; Metusala ohe yaLamek, 

4ngoka he yaNoa. Noa okwa li e na oyanamati yatatu: Sem, Ham naJafet. 

5Aana aamati yaJafet — Gomer, Magog, Madai, Javan, Tubal, Meshek naTiras — 

oyo oohekulu yiigwana mbyoka ya lukilwa omadhina gawo. 

6Oluvalo lwaGomer olwAashkenas, Aarifat nAatogarma. 

7Omaluvalo gaJavan oga li Aaelisha, Aaespania, Aakipro nAarodes. 

8Aana yaHam aamati oyo Kush, Misraim, Put naKaanan. 

9Aana yaKush aamati oya li Seba, Havila, Sabta, Raama naSabteka. Aana yaRaama 

aamati oya li Sheba naDedan. 

10(Kush okwa li e na omwanamati edhina lye Nimrod, ngoka a ningi omusindani 

omunene omutango muuyuni.) 

11Omaluvalo gaEgipiti oga li Aalidia, Aayanam, Aalehab, Aanaftu, 

12Aapatros, Aakaslu nAakreta (moka mwa zi Aafilisti.) 

13Aana yaKaanan aamati oyo osheeli Sidon naHet, oyo oohekulu yaantu mboka haa 

ithanwa nomadhina gawo. 

14Kaanan okwa li wo hekulu yAayebusi, yAayamori, yAagirgashi, 

15yAahevi, yAayarki, yAasini, 

16yAayarvadi, yAazemari noyAahamati. 

17Aana yaSem aamati oyo Elam, Assur, Arpakshad, Lud, Aram, Uz, Hul, Geter 

naMeshek. 

18Arpakshad ohe yaShela, ngoka a vala Eber. 

19Eber okwa li e na oyanamati yaali. Gumwe okwa lukwa Peleg, molwashoka aantu 

yomuuyuni we oya topoka. Mukwawo okwa lukwa Joktan. 

20Omaluvalo gaJoktan oga li Aayalmodad, Aashelef, Aahazarmavet, Aajerak, 

21Aahadoram, Aausal, Aadikla, 

22Aaebal, Aayabimael, Aasheba, 

23Aaofir, Aahavila nAajobab. 

24Omusholondondo gwezimo okuza kuSem sigo oAbram ogwo nguka: Sem, 

Arpakshad, Shela, 

25Eber, Peleg, Reu, 

26Serug, Nahor, Tera 

27naAbram (kokutya Abraham). 

Oluvalo lwaIsmael 

(Gen. 25:12-16) 

28Abraham okwa li e na oyanamati yaali, Isak naIsmael. 

29Aana yaIsmael aamati oya ningi oonkungulu dhomazimo omulongo nagaali: 

Nebaiot (osheeli shaIsmael), Kedar, Adbeel, Mibsam, 

30Mishma, Duma, Massa, Hadad, Tema, 

31Jetur, Nafish naKedema. 

32Abraham okwa li a hokana omudhike gwe Ketura, ngoka e mu valele aamati 

yahamano: Simran, Jokshan, Medan, Midian, Jishbak naShua. Jokshan okwa li e na 

oyanamati yaali, Sheba naDedan. 

33Midian okwa li e na oyanamati yatano: Efa, Efer, Hanok, Abida naEldaa. 

Oluvalo lwaEsau 

(Gen. 36:1-19) 

34Isak yaAbraham okwa li e na oyanamati yaali, Esau naJakob. 

35Aana yaEsau aamati oyo Elifas, Reuel, Jeush, Jalam naKora. 

36Aana yaElifas aamati oyo Teman, Omar, Zefi, Gatam, Kenas, Timna naAmalek. 

37Reuel okwa ningi hekulu yomazimo gaNahat, gaSera, gaShamma nogaMissa. 

Aakalimo muEdom aakulu 

(Gen. 36:20-30) 

38-42Aakalimo muEdom aakulu oyo oluvalo lwa za maana yaSeir mbaka taa landula 

ko: Lotan ohekulu yoludhi lwaHori nolwaHomam. (Lotan okwa li e na omumwayina 

omukiintu Timna). Shobal ohekulu yomaludhi gaAlvan, gaManahat, gaEbal, gaShefi 

nogaOnam. Zibeon okwa li e na oyanamati yaali, Aja naAna. Ana ohe yaDishon 

naDishon ohekulu yomaludhi gaHamran, gEshban, gaItran nogaKeran. Ezer ohekulu 

yomaludhi gaBilhan, Saavan naJaakan. Dishan ohekulu yomaludhi gaUz naAran. 

Aakwaniilwa yaEdom 

(Gen. 36:31-43) 

43-50Aakwaniilwa mboka ya lele Edom ya landulathana muuyuni mbwiyaka, manga 

muIsrael kaamwa li omukwaniilwa, oyo: Bela yaBeor gwomuDinhaba Jobab yaSera 

gwomuBozra Husham gwokoshikandjo Teman Hadad yaBedad gwomuAvit (okwa 

sindi Aamidiana molugodhi moshilongo Moab) Samla gwomuMasreka Shaul 

gwomuRehobot shopomulonga (Eufrat) Baal-Hanan yaAkbor Hadad gwomuPai 

(omukadhi oMehetabel yaMatred, omutekulu gwaMe-Sahab) 

51Mboka ya li aaniikandjo muEdom, oyo Timna, Alva, Jetet, 

52Oholibama, Ela, Pinon, 

53Kenas, Teman, Mibzar, 

54Magdiel naIram. 

1 ONDJALULO 2 

Oluvalo lwaJuda 

1Jakob okwa li e na oyanamati omulongo nayaali. Oyo Reuben, Simeon, Levi, Juda, 

Issaskar, Sebulon, 

2Dan, Josef, naBenjamin, Naftali, Gad naAser. 

3Juda okwa li e na oyanamati ayehe kumwe yatano. Omukadhi Bathshua, 

Omukaanani, okwe mu valele aamati yatatu: Er, Onan naShela. Osheeli she Er osha li 

inaashi opalela Omuwa, nOmuwa okwe shi dhipaga. 

4Oshitenya she Tamar oshe mu valele Perez naSera. 

5Perez okwa li e na oyanamati yaali, Hezron naHamul. 

6Omumwayina Sera okwa li e na oyanamati yatano: Simri, Etan, Heman, Kalkol 

naDarda. 

7Aran kaKarmi, gumwe gwomoluvalo lwaSera, okwe eta omupya mAaisraeli, sho a 

yaka iinima ya dhilikilwa Kalunga. 

8Etan okwa li e na omwanamati gumwe, Azaria. 

Ezimo lyomukwaniilwa David 

9Hezron okwa li e na oyanamati yatatu: Jerakmeel, Ram naKaleb. 

10Ompola yezimo okuza Ram sigo Isai oyo ndjika: Ram, Aminadab, Nahshon 

(omunedhina gwomezimo lyaJuda), 

11Salmon, Boas, 

12Obed naIsai. 

13Isai okwa li e na oyanamati yaheyali. Osheeli Eliab, ontowele Abinadab, shilandula 

Shamma, 

14omutine Netanel, omutitano Raddai, 

15omutihamano Ozem nonkelo David. 

16Okwa li wo e na oyanakadhona yaali, Zeruia naAbigal. Zeruia yaIsai okwa li e na 

oyanamati yatatu: Abisai, Joab naAsahel. 

17Nomwana Abigal okwa hokanwa kuJeter, gwomoluvalo lwaIsmael, noyo ya li ye na 

omunona omumati edhina lye Amasa. 

Oluvalo lwaHezron 

18Kaleb kaHezron okwa hokana Asuba e ta vala omukadhona edhina lye Jeriot. 

Oyanamati yatatu oyo mbaka: Jesher, Shobab naArdon. 

19Asuba sho a si, Kaleb okwa hokana Efrata e te mu valele Hur. 

20Omuna gwaHur oye Uri, naUri okwa valelwa Bezalel. 

21Hezron sho a gwanitha omimvo omilongo hamano, okwa hokana omuna gwaMakir, 

mumwayina gwaGilead. Oya vala omumati edhina lye Segub, 

22naSegub okwa li e na omwanamati edhina lye Jair. Jair okwa li ta lele iilando 

omilongo mbali niitatu moshikandjo shaGilead. 

23Ihe iilongo Geshur naAram oya lala omikunda dhaankoka omilongo hamano, mwa 

kwatelelwa mo omikunda dhaJair naKenat nomikunda dhomuushiinda wadho. Aantu 

ayehe mboka ya li hoka, oyo oluvalo lwaMakir, he yaGilead. 

24Hezron sho a si, omwana Kaleb okwa hokana Efrata, omuselekadhi gwahe, noya 

vala omumati edhina lye Ashhur, ngoka a toto po oshilando Tekoa. 

Oluvalo lwaJerahmeel 

25Jerahmeel, osheeli shaHezron, okwa li e na oyanamati yatano: Ram, osheeli, Buna, 

Oren, Ozem naAhija. 

26-27Ram okwa li e na oyanamati yatatu: Maaz, Jamin naEker. Jerahmeel okwa li e na 

po omukulukadhi gulwe edhina lye Atara, ngoka e mu valele Onam. 

28Onam okwa li e na oyanamati yaali, Shammai naJada. Shammai okwa li e na 

oyanamati yaali, Nadab naAbishur. 

29Abishur okwa hokana omukulukadhi edhina lye Abihail, noya li ye na oyanamati 

yaali, Ahban naMolid. 

30Nadab, mumwayina gwaAbishur, okwa li e na oyanamati yaali, Seled naAppaim, 

ihe Seled okwa si kee na omunona. 

31Appaim okwa vala Ishi, Ishi okwa vala Sheshan, naSheshan okwa vala Ahlai. 

32Jada, mumwayina gwaShammai, okwa li e na oyanamati yaali, Jeter naJonatan, ihe 

Jeter okwa si inaa vala omumati. 

33Jonatan okwa li e na oyanamati yaali, Pelet naSasa. Mbaka ayehe oyo oluvalo 

lwaJerahmeel. 

34Sheshan ka li e na oyanamati, ihe okwa li a vala owala aakadhona. Okwa li e na 

omupiya Omuegipiti edhina lye Jarha. 

35Sheshan okwe mu pe, a hokane po gumwe gwomoyanakadhona. Oya vala omumati, 

ngoka a lukwa Attai. 

36Ompola yezimo okuza kuAttai sigo okuElishama oyo: Attai, Natan, Sabad, 

37Eflal, Obed, 

38Jehu, Azaria, 

39Helez, Eleasa, 

40Sismai, Shallum, 

41Jekamia naElishama. 

Oluvalo lwaKaleb 

42Osheeli shaKaleb, mumwayina gwaJerahmeel, osha li Mesha. Mesha okwa vala Sif, 

ngoka a vala Maresha, he yaHebron. 

43Hebron okwa li e na oyanamati yane: Kora, Tappua, Rekem naShema. 

44Shema okwa vala Raham, Raham okwa vala Jorkeam. Mumwayina gwaShema 

Rekem okwa vala Shammai, 

45ngoka he yaMaon, ngoka a vala Bet Sur. 

46Kaleb okwa li e na ohonda edhina lyayo Efa, noye mu valele aamati yatatu. Oyo 

Haran, Moza naGases. Haran naye wo okwa li e na omumati edhina lye Gases. 

47(Omusamane gumwe haku tiwa oJahdai, okwa li e na oyanamati yahamano: Regem, 

Jotam, Geshan, Pelet, Efa naShaaf.) 

48Kaleb okwa li e na ishewe ohonda edhina lyayo Maaka, ndjoka ye mu valele aamati 

yaali, Sheber naTirhana. 

49Konima oya gwedha ko ishewe aamati yaali: Shaaf, ngoka a toto po omukunda 

Madmanna, naSheva, ngoka a toto po omukunda Makbena naGibea. Natango Kaleb 

okwa li e na omwanakadhona edhina lye Aksa. 

50Naambaka wo oluvalo lwaKaleb. Hur oye osheeli shaKaleb nomukadhi Efrata. 

Osheeli shaHur Shobal okwa tungu Kiriat Jearim. 

51Salma yaHur okwa tungu po Betlehem, naHaref yaHur okwa tungu po Betgader. 

52Shobal, omutungipo gwaKiriat Jearim, okwa li hekulu yoludhi lwaHaroe noyetata 

lyaakalimo muMenuhot. 

53Omaludhi muKiriat Jearim oga li Aajeter, Aaput, Aashumati nAamishrai. (Aantu 

yomiilando Soar naEshtaol oya li iilyo yomaludhi ngoka.) 

54Salma, omutungipo gwaBetlehem, oye hekulu yaakalimo muNetofa, muAtrot Bet 

Joab, yetata lyaakalimo muManahat noyaakalimo muZora. 

55(Omaludhi ngaka ga kala muJabez, oga li aanongo momishangwa nomomanyolo: 

Aatirati, Aashimati nAasukati. Oya li Aakeni mboka ya hokanathana naantu 

yomuRekab.) 

1 ONDJALULO 3 

Aana yaDavid 

1-3Aana yaDavid aamati mboka ya valwa, sho a li muHebron, oyo mbaka 

melandulathano paukuluntu wawo: Amnon, yina oAhinoam Omujesreel Daniel, yina 

oAbigal Omukarmel Absalom, yina oMaaka, omuna gwomukwaniilwa gwaGeshur 

Talmai Adonia, yina oHaggit Shefatia, yina oAbital Ithream, yina oEgla. 

4Ayehe yahamano oya valelwa muHebron pethimbo lyomimvo heyali netata, David 

sho a li ta lele mwiyaka. MuJerusalem okwa kala omukwaniilwa omimvo omilongo 

ndatu nandatu, 

5nokwa valelwa oyanamati oyendji mwiyaka. Omukadhi Batseba yaAmmiel okwe mu 

valele aamati yane: Shimea, Shobab, Natan naSalomo. 

6Okwa li wo e na oyanamati yalwe omugoyi. Oyo Ibhar, Elishua, Elifelet, 

7Nogah, Nefeg, Jafia, 

8Elishama, Eliada naElifelet. 

9Kakele kaambaka, David okwa li e na wo oyanamati ya valwa koohonda dhe. Okwa 

li wo e na omwanakadhona Tamar. 

Oluvalo lwomukwaniilwa Salomo 

10Ompola yoluvalo lwaSalomo okuza kuhe sigo okomwana oyo ndjika: Salomo, 

Rehoboam, Abia, Asa, Jehosafat, 

11Joram, Ahasia, Joas, 

12Amazia, Usia, Jotam, 

13Ahas, Hiskia, Manasse, 

14Ammon naJosia. 

15Josia okwa li e na oyanamati yane: Johanan, Jehoiakim, Sedekia naShallum. 

16Jehoiakim okwa li e na oyanamati yaali, Jehoiakim naSedekia. 

Oluvalo lwomukwaniilwa Jehoiakin 

17Nduka olwo oluvalo lwomukwaniilwa Jehoiakin, ngoka a li a kwatwa onkwatwa 

kAababilonia. Jehoiakin okwa li e na oyanamati yaheyali. Oyo Shealtiel, 

18Malkiram, Pedaia, Shenazzar, Jekamia, Hoshama naNedabia. 

19Pedaia okwa li e na oyanamati yaali, Serubbabel naShimei. Serubbabel okwa li e na 

oyanamati yaali, Meshullam naHanania, nomukadhona gumwe, Shelomit. 

20Okwa li wo e na oyanamati yalwe yatano. Oyo Hashuba, Ohel, Berekia, Hasadia 

naJushab Hesed. 

21Hanania okwa li e na oyanamati yaali, Pelatia naJeshaja. Jeshaja ohe yaRefaia, 

ngoka a vala Arnan, he yaObadia, ngoka a vala Shekania. 

22Shekania okwa li e na eponamati edhina lyalyo Shemaia, naatekulumati yatano: 

Hattush, Igal, Baria, Nearia naShafat. 

23Nearia okwa li e na oyanamati yatatu: Elioenai, Hiskia naAsrikam. 

24Elioenai okwa li e na oyanamati yaheyali: Hodavia, Eliashib, Pelaia, Akkub, 

Johanan, Delaja naAnani. 

1 ONDJALULO 4 

Oluvalo lwaJuda 

1Oluvalo lwaJuda olwo Perez, Hezron, Karmi, Hur naShobal. 

2Shobal ohe yaReaia, ngoka a vala Jahat, he yaAhumai naLahad, oohekulu yaantu 

mboka ya kala muSoar. 

3-4Hur okwa li osheelimati shomukulukadhi gwaKaleb, edhina lye Efrata, nahe Kaleb, 

noluvalo lwe olwo lwa tota po Betlehem. Hur okwa li e na oyanamati yatatu: Etam, 

Penuel naEzer. Etam okwa li e na oyanamati yatatu: Jesreel, Ishma naIdbash, 

nomukadhona edhina lye Hezzelponi. Penuel okwa toto po oshilando Gedor, naEser 

okwa toto po oshilando Husha. 

5Ashhur, ngoka a toto po oshilando Tekoa, okwa li a hokana ombanda, aakadhi oHela 

naNaara. 

6Oyanamati yawo naNaara oye li yane: Ahusam, Hefer, Temeni naIlaahashtari. 

7Ashhur yo naHela oya li ye na oyanamati yatatu: Zeret, Izhar naEtnan. 

8Koz ohe yaAnub naZobeba nahekulu yomaludhi goluvalo lwa za muAharhel 

yaHarum. 

9Okwa li ku na omulumentu edhina lye Jabez, ngoka a li a simana mokati kezimo lye. 

Yina okwe mu luku edhina Jabez, oshoka evalo lye olya li li na oshitheta oshilulu. 

10Jabez okwa galikana Kalunga kaIsrael ta ti: “Kalunga, yambeka ndje, pe ndje evi 

enene. Kala pungame e to gamene ndje kuuwinayi auhe mboka tau vulu okweetela 

ndje uuwehame.” Kalunga okwe mu pe shoka i indile. 

Omazimo galwe 

11Keleb, mumwayina gwaShuha, okwa li e na omwanamati Mehir, Mehir okwa vala 

Eshton, 

12ngoka a li e na oyanamati yatatu: Bet Refa, Pasea naTehinna. Tehinna oye a toto po 

oshilando Ir Nahash. Omaluvalo gaalumentu mbaka oga kala muReka. 

13Kenas okwa li e na oyanamati yaali, Otniel naSeraia. Otniel okwa li e na oyanamati 

yaali, Hatat naMeonotai. 

14Meonotai okwa li he yaOfra. Seraia ohe yaJoab, omutotipo gwOlusilu lwaaniilonga 

yiikaha, oshoka oya li aaniilonga ya putuka. 

15Kaleb kaJefunne okwa li e na oyanamati yatatu: Iru, Ela naNaam. Ela ohe yaKenas. 

16Jehallele okwa li e na oyanamati yane: Sif, Sifa, Tiria naAsarel. 

17-18Esra okwa li e na oyanamati yane: Jeter, Mered, Efer naJalon. Mered okwa 

hokana Bitia, omuna gwokombanda gwomukwaniilwa gwaEgipiti, noya vala 

omukadhona Miriam naamati yaali, Shammai naIshba. Ishba okwa toto po omukunda 

Eshtemoa. Mered okwa hokana ishewe omukulukadhi gwomoluvalo lwaJuda, noya 

vala aamati yatatu. Oyo Jared, omutotipo gwomukunda Gedor; Heber, omutotipo 

gwomukunda Soko; naJekutiel, omutotipo gwomukunda Sanoa. 

19Hodia okwa hokana omumwayina gwaNaham. Omaluvalo gawo ogo ga za oludhi 

lwaGarm, ndoka lwa kala momukunda Keila, noludhi lwaMaakat, ndoka lwa kala 

momukunda Eshtemoa. 

20Shimon okwa li e na oyanamati yane. Oyo Amnon, Rinna, Benhanan naTilon. Ishi 

okwa li e na oyanamati yaali, Sohet naBensohet. 

Oluvalo lwaShela 

21Shela okwa li gumwe gwomaana yaJuda aamati. Oluvalo lwe olwa kwatelela mo Er, 

ngoka a toto po omukunda Leka; Laada, omutotipo gwomukunda Maresha; oludhi 

lwaatungi yoonguwo dholiina, ndoka lwa kala momukunda Bet Ashbea;  

22Jokim naantu mboka ya kala momukunda Kozeba; naJoas naSaraf, ngoka a hokana 

omukulukadhi Omumoabi e ta kala muBetlehem. (Ohedhi ndjika onkulunkulu.) 

23Oya li aahongi yoombiga miilonga yomukwaniilwa noya li momikunda Netaim 

naGedera. 

Oluvalo lwaSimeon 

24Simeon okwa li e na oyanamati yatano: Nemuel, Jamin, Jarib, Sera naShaul. 

25Omuna gwaShaul oShallum, omutekulu gwe oMibsam nomutekulululwa gwe 

oMishma. 

26Ano okuza muMishma ompola yoluvalo tayi pitile muHammuel, Sakkur naShimei. 

27Shimei okwa li e na oyanamati omulongo nayahamano naakadhona yahamano, ihe 

moludhi lwe oluvalo olwa li lwa pumba, nezimo lyaSimeon inali indjipala unene, 

ngaashi ezimo lyaJuda lya li lyi indjipala. 

28Oya kalele miilando mbika: Beersheba, Molada, Hazarshual, 

29Bilha, Ezem, Tolad, 

30Betuel, Horma, Ziklag, 

31Bet Markabot, Hazarsusim, Betbiri naShaaraim. 

32Oya kala wo momahala galwe: Etam, Ain, Rimmon, Token naAshan, 

33nomikunda dhe ga kunduka sigo okomukunda Baal. Ngaka ogo omahokololo ye ga 

pungula gomazimo gawo nomahala moka ya kala. 

34-38Aakuluntu yomaludhi gawo oya li mbaka: Meshobab, Jamlek, Josha yaAmazia, 

Joel, Jehu (yaJoshibia yaSeraia yaAsiel), Elioenai, Jaakoba, Jeshohaia, Asaia, Adiel, 

Jesimiel, Benaia, Sisa (yaShifi yaAllon oluvalo lwaJedaia, Shimri naShemaia.) 

Molwashoka oluvalo lwawo lwa tsikile talu tana, 

39olwa taandele lwokuuninginino, unene lwokuGedor e taa litha oonzi dhawo 

lwokuuzilo wolusilu moka mwa kala oshilando shoka. 

40Oyi itsu omaulithilo omawanawa ge na omwiidhi. Oshilongo osha li sha andjuka 

noshi na ombili. Aantu mboka ya li mo nale, oya li Aakwaham. 

41Muuyuni waHiskia, omukwaniilwa gwaJuda, aantu mboka ya popiwa nale, oya 

tembukile kuGedor e taa hanagula po ootenda nomatsali gaantu nogAameunite. Oya 

tidha mo aantu e taa kalelele mo, oshoka okwa li ku na omanapelo ogendji 

omawanawa goonzi. 

42Iilyo yilwe yezimo lyaSimeon omathele gatano oya yi kuuzilo kuEdom. Oya li taa 

wilikwa kaana yaIshi: Pelatia, Nearia, Refaia naUssiel. 

43Oya dhipaga Aayamaleki mboka ya hupile ko noya kala moka ndongo onena. 

1 ONDJALULO 5 

Oluvalo lwaReuben 

1Mpaka otapa landula oluvalo lwaReuben, omukuluntu gwomaana yaJakob. 

(Molwaashoka a lalele nagumwe gwomoohonda dhahe, okwa kanitha uuthemba 

wuusheeli, mboka wa pewa Josef. 

2Ezimo lyaJuda olya ningi enankondo nolya lele omazimo agehe, ihe Josef okwa li e 

na uuthemba wuusheeli.) 

3Aana yaReuben, osheeli shaJakob, oya li Hanok, Pallu, Hezron naKarmi. 

4-6Nduka oluvalo lwaJoel, okuza kepipi sigo okepipi ekwawo: Shemaia, Gog, Shimei, 

Mika, Reaia, Baal naBeera. Omupangeli gwaAssur Tiglat Pileser okwa kwata po 

Beera, omuwiliki gwezimo, e te mu fala muupika. 

7Ondjalula yaawiliki yomaludhi mezimo lyaReuben oyo ndjika: Jeiel, Sakaria, 

8naBela yaAzaz yaShema yaJoel. Oludhi nduka olwa kala muAroer moshikandjo 

shokuumbangalantu sigo oNebo naBaal Meon. 

9Oya li ye na iimuna oyindji moshilongo Gilead, onkee oya lala evi sigo okooha 

dhombuga ndjoka ya taandela kuuzilo sigo omulonga Eufrat. 

10Muuyuni womukwaniilwa Saul ezimo lyaReuben olya matukile Aahagari, olye ya 

dhipagele molugodhi, e tali kwata po evi lyawo muuzilo waGilead. 

Oluvalo lwaGad 

11Ezimo lyaGad olya kala kuumbangalantu waReuben mevi Baasha sigo uuzilo 

kuSalka. 

12Joel okwa li omutotipo gwoludhi lwokomeho, naShafam ogwoludhi olutiyali 

mesimano. Janai naShafat oya li aatotipo yomaludhi muBaasha. 

13Iilyo iikwawo yomezimo ndika oya pamba omaludhi ngaka gaheyali: Mikael, 

Meshullam, Sheba, Jorai, Jakan, Sia naEber. 

14Oyo oluvalo lwaAbihail yaHuri, ngoka oohekulu ya li ngaashi tashi landula mpaka: 

Abihail, Huri, Jaroa, Gilead, Mikael, Jeshishai, Jahdo, Bus. 

15Ahi yaAbdiel, omutekulu gwaGuni, okwa li omukuluntu gwomaludhi ngaka. 

16Oya li moshikandjo shaBaasha naGilead, miilando yaankoka nokomaunapelo agehe 

gaSharon. 

17Mbika ayihe oya nyolelwa mondjalula yomazimo muuyuni waJotam, 

omukwaniilwa gwaJuda, nopethimbo lyaJeroboam, omukwaniilwa gwaIsrael. 

Omalugodhi gomazimo kuuzilo 

18Momazimo gaReuben, Gad naManasse kuuzilo omwa li aakwiita 44 760 ya 

pyokoka nawa okulongitha iikandekitho, omagongamwele nomatati. 

19Oya yi kiita, ya ka matukile Aahagari, omazimo gaJetur, Nafish naNodab. 

20Oyi inekele Kalunga e taye mu kugile ekwatho, Kalunga nokwa yamukula 

omagalikano gawo e te ya sinditha Aahagari naayehe mboka ya li ya hangana 

nAahagari. 

21Kaatondi oya kwata ko oongamelo 50 000, oonzi 250 000 nuusino 2 000 e taa 

kwata oonkwatwa miita 100 000. 

22Oya dhipaga aatondi oyendji, oshoka iita mbika oya li yopahalo lyaKalunga. Oya yi 

ya ka kale moshikandjo shoka, sigo ya falwa muupika. 

Ezimo lyaManasse kuuzilo 

23Ezimo lyaManasse kuuzilo olya li moshikandjo shaBaasha sigo oBaal Hermon, 

Senir nondundu Hermon, naantu yalyo oyi indjipala noonkondo. 

24Aakuluntu yomaludhi gawo oya li mbaka: Efer, Ishi, Eliel, Asriel, Jeremia, Hodavia 

naJahdiel. Oya li aakwiita oofule naawiliki aasimani yomaludhi gawo. 

Omazimo gokuuzilo taga kwatwa po 

25Ihe aantu inaa dhiginina Kalunga koohekulu. Oye mu etha e taa longele iikalunga 

yiigwana mbyoka Kalunga e yi tidhile mo moshilongo. 

26Onkee ano Kalunga okwa sikumudha Pul, omupangeli gwaAssur (kokutya Tiglat 

Pileser), a matukile oshilongo shawo. Okwa kwata po omazimo gaReuben, Gad 

naManasse kuuzilo e te ga langeke ga kalelele muHalak, Habor naHara nopomulonga 

Gosan. 

1 ONDJALULO 6 

Ompola yezimo lyaayambi aakuluntu 

1Levi okwa li e na oyanamati yatatu: Gerson, Kohat naMerari. 

2Kohat okwa li e na oyanamati yane: Amram, Izhar, Hebron naUssiel. 

3Amram okwa li e na oyanamati yaali, Aaron naMoses, nomukadhona gumwe 

Miriam. Aaron okwa li e na oyanamati yane: Nadab, Abihu, Eleasar naItamar. 

4Oluvalo lwaEleasar okuza kepipi nepipi olwo ngaashi talu landula mpaka: Pinehas, 

Abishua, 

5Bukki, Ussi, 

6Serahia, Meraiot, 

7Amaria, Ahitub, 

8Sadok, Ahimaaz, 

9Azaria, Johanan, 

10Azaria (oye ngoka a yakula motempeli ndjoka Salomo a tungu muJerusalem), 

11Amaria, Ahitub, 

12Sadok, Shallum, 

13Hilkia, Azaria, 

14Seraia, Jehosadak. 

15Omukwaniilwa Nebukadnezzar okwa kwata po Jehosadak pamwe nAajuda yalwe 

nAajerusalem mboka Omuwa e ya undulile muupika. 

Oluvalo lulwe lwaLevi 

16Levi okwa li e na oyanamati yatatu: Gerson, Kohat naMerari. 

17Kehe gumwe gwaambaka okwa li e na oyanamati. Gerson okwa vala Libni 

naShimei;  

18Kohat okwa vala Amram, Izhar, Hebron naUssiel; 

19naMerari okwa vala Mahli naMushi. 

20Omaluvalo gaGerson okuza kepipi nepipi ogo ngaka: Libni, Jahat, Simma, 

21Joa, Iddo, Sera, Jeaterus. 

22Omaluvalo gaKohat okuza kepipi nepipi ogo ngaka: Aminadab, Kora, Assir, 

23Elkana, Abiasaf, Assir, 

24Tahat, Uriel, Ussia, Shaul. 

25Elkana okwa li e na oyanamati yaali, Amasai naAhimot. 

26Omaluvalo gaAhimot okuza kepipi nepipi ogo ngaka: Elkana, Zofai, Nahat, 

27Eliab, Jeroham, Elkana. 

28Samuel okwa li e na oyanamati yaali, osheeli Joel nonkelo Abia. 

29Omaluvalo gaMerari okuza kepipi nepipi ogo ngaka: Mahli, Libni, Shimei, Ussa, 

30Shimea, Haggia, Asaia. 

Aayimbi yomotempeli 

31Okwa li ku na aalumentu mboka omukwaniilwa David e ya langekele 

mesiloshimpwiyu lyolwiimbo mehala lyelongelokalunga muJerusalem, 

oshikethahangano sho she etwa nkoka. 

32Pamalufo oyo ya li aayimbi komeho getsalihangano lyOmuwa, sigo opethimbo 

ndyoka omukwaniilwa Salomo sho a tungu otempeli. 

33Ompola yomazimo gaamboka ya li ya tonatele iilonga mbika, oyo ndjika: Moludhi 

lwaKohat: Heman yaJoel okwa li omuwiliki gwongundulwiimbo yotango. Ompola 

yezimo lye oya za kuJakob, ngaashi tashi landula mpaka; Heman yaJoel yaSamuel 

34yaElkana lyaJeroham yaEliel lyaTooa 

35yaZuf yaElkana lyaMahat gaAmasai 

36gaElkana lyaJoel yaAzaria yaSefania 

37yaTahat yaAssir yaAbiasaf yaKora 

38yaIzhar yaKohat yaLevi yaJakob. 

39Asaf okwa li omuwiliki gwongundulwiimbo ontiyali. Ompola yezimo lye oya za 

kuLevi, ngaashi tashi landula: Asaf yaBerekia yaShimea 

40shaMikael yaMaaseia gaMalkija 

41gaEtni lyaSera yaAdaia 

42yaEtan lyaSimma lyaShimei 

43shaJahat yaGerson yaLevi. 



664 

 

Ombiimbeli Ondjapuki 
@ 2008, Bible Society in Namibia. 

 

 

 

 

44Etan gwomoludhi lwaMerari okwa li omuwiliki gwongundulwiimbo ontintatu. 

Ompola yezimo lye sigo okuLevi oyo ndji: Etan, Kishi, Abdi, Malluk, 

45Hashabia, Amazia, Hilkia, 

46Amzi, Bani, Shemer, 

47Mahli, Mushi, Merari, Levi. 

48Aalevi ooyakwawo ayehe oya li yu uthilwa iilonga yokuyakula metsalihangano. 

Omaluvalo gaAaron 

49Aaron noluvalo lwe oya lungunitha iitsininondjambo nomafikilondjambo 

koshiyambelo. Oya li aasilishimpwiyu yelongelokalunga alihe mEhala 

lyUuyapukielela noyomayonondjambo ngoka taga dhimitha po oondjo dhAaisraeli 

kuKalunga. Oya longo ayihe mbika pamalombwelo ga gandjelwe kuMoses, omumati 

gwaKalunga. 

50Ompola yoluvalo lwaAaron oyo ndjika: Eleasar, Pinehas, Abishua, 

51Bukki, Ussi, Serahia, 

52Meraiot, Amaria, Ahitub, 

53Sadok, Ahimaaz. 

Iikandjo yAalevi 

54Iikandjo ya pewa oluvalo lwaAaron lwoludhi lwaKohat oyo mbika. Oya taamba 

oshitopolwa shotango shevi lya pewa Aalevi. 

55Osha kwatelele mo Hebron moshikandjo shaJuda nomalundu gomaunapelo ge shi 

kunduka. 

56Ihe omapya nomikunda dhoshilando odha pewa Kaleb kaJefunne. 

57-59Iilando mbika oya pewa oluvalo lwaAaron: Hebron, oshilando shokwiigamena, 

Jattir, Libna, Eshtemoa, Hilen, Debir, Ashan naBet Shemesh pamwe nomaunapelo 

gayo. 

60Moshikandjo shaBenjamin oya pewa iilando tayi landula, pamwe nomaunapelo 

gayo: Geba, Alemet naAnatot. Oya pewa iilando omulongo niitatu yokukala mo 

omaludhi gawo. 

61Moshikandjo shaManasse kuuninginino iilando omulongo oya pewa mo 

pashihogololitho oshihupe sholudhi lwaKohat, egumbo negumbo. 

62Omagumbo moludhi lwaGerson oga pewa iilando omulongo niitatu miikandjo 

yaIssaskar, Aser, Naftali naManasse kuuzilo muBaasha. 

63Omagumbo moludhi lwaMerari oga pewa pashihogololitho iilando omulongo 

niiyali miikandjo yaReuben, Gad naSebulon. 

64Osho Aaisraeli oya pe Aalevi iilando yokukala mo, pamwe nomaunapelo ge yi 

kunduka. 

65(Iilando mbyoka ya tumbulwa yomiikandjo yaJuda, Simeon naBenjamin, nayo wo 

oya gandjwa nokuumbilwa oshihogololitho.) 

66Omagumbo gamwe goludhi lwaKohat oga pewa iilando nomaunapelo moshikandjo 

shaEfraim: 

67Shekem, oshilando shokwiigamena koondundu dhaEfraim, Geser, 

68Jokmeam, Bethoron, 

69Ajalon naGatrimmon. 

70Moshikandjo shaManasse kuuninginino oya pewa iilando Aner naBileam 

nomaunapelo ge yi kunduka. 

71Omagumbo goludhi lwaGerson oga pewa iilando niinapelo yayo, ngaashi tashi 

landula mpa. Moshikandjo shaManasse kuuzilo: Golan muBaasha naAshtarot. 

72Moshikandjo shaIssaskar: Kedesh, Daberat, 

73Ramot naAnem. 

74Moshikandjo shaAser: Mashal, Abdon, 

75Hukok naRehob. 

76Moshikandjo shaNaftali: Kedesh muGalilea, Hammon naKiriataim. 

77Omagumbo ga hupu ko goludhi lwaMerari oga pewa iilando nomaunapelo ge yi 

kunduka, ngaashi tashi landula mpa. Moshikandjo shaSebulon: Rimmono naTabor. 

78Moshikandjo shaReuben, kuuzilo womulonga Jordan handiyaka yaJeriko: Bezer 

mombuga, Jahsa, 

79Kedemot naMefaat. 

80Moshikandjo shaGad: Ramot muGilead, Mahanaim, 

81Heshbon naJaser. 

1 ONDJALULO 7 

Omaluvalo gaIssaskar 

1Issaskar okwa li e na oyanamati yane: Tola, Pua, Jashub naShimron. 

2Tola okwa li e na oyanamati yahamano. Oyo Ussi, Refaia, Jeriel, Jahmai, Ibsam 

naShemuel. Oyo ya li aakuluntu yomagumbo goludhi lwaTola noya li aakwiita oofule. 

Muuyuni womukwaniilwa David oya li ye thike po 22 600. 

3Ussi okwa li e na eponamati Izrahia. Izrahia okwa li e na oyanamati yane: Mikael, 

Obadia, Joel naIsshia. Ayehe oya li aawiliki. 

4Oya li ye na aakulukadhi oyendji naanona oyendji, nomaluvalo gawo oga ningi 

etangakwiita lyaalumentu 36 000. 

5Mondjalula yezimo alihe lyaIssaskar omwa li aalumentu oofule 87 000 mboka ya 

vulu okuya miita. 

Omaluvalo gaBenjamin nogaDan 

6Benjamin okwa li e na oyanamati yatatu: Bela, Beker naJediael. 

7Bela okwa li e na oyanamati yatano: Ezbon, Ussi, Ussiel, Jerimot naIri. Oya li 

aakuluntu yomagumbo moludhi ndoka noya li aakwiita ya simana. Omaluvalo gawo 

oga kwatelele mo aalumentu 22 034 mboka taa vulu okuya miita. 

8Beker okwa li e na oyanamati omugoyi: Semira, Joas, Elieser, Elioenai, Omri, 

Jeremot, Abia, Anatot, naAlemet. 

9Ondjalula yomaluvalo gawo pamagumbo oya kwatelele mo aalumentu 20 200 

mboka taa vulu okuya miita. 

10Jediael okwa li e na eponamati Bilhan. Bilhan okwa li e na oyanamati yaheyali: 

Jeush, Benjamin, Ehud, Kenaana, Setan, Tarshish naAhishahar. 

11Oya li aakuluntu yomagumbo moludhi ndoka noya li aakwiita ya simana. 

Omaluvalo gawo oga kwatelele mo aalumentu 17 200 mboka taa vulu okuya miita. 

12Shuppim naHuppim oya li aana yaIr, Hushim aana yaAher. 

Oluvalo lwaNaftali 

13Naftali okwa li e na oyanamati yane: Jahziel, Guni, Jezer naShallum. (Mbaka aana 

yaBilha.) 

Omaluvalo gaManasse 

14Ohonda yaManasse Omuaramea oye mu valele oyanamati yaali, Asriel naMakir. 

Makir okwa vala Gilead. 

15Makir okwa kongele Huppim omukiintu, osho wo Shuppim. Edhina lyamumwayina 

omukiintu oMaaka. Omuna gwaMakir omumati omutiyali oZelofhad, nokwa li e na 

oyana aakadhona ayeke. 

16Omukulukadhi gwaMakir Maaka okwa vala aamati yaali mboka e ya luku Peresh 

naSheresh. Peresh okwa li e na oyanamati yaali, Ulam naRakem. 

17Ulam okwa li e na omwanamati edhina lye Bedan. Nduka oluvalo lwaGilead 

yaMakir, omutekulu gwaManasse. 

18Omumwayina gwaGilead omukiintu Hammoleket okwa li e na oyanamati yatatu: 

Ishod, Abieser naMahla. 

19(Shemida okwa li e na oyanamati yane: Ahian, Shekem, Likhi naAniam.) 

Omaluvalo gaEfraim 

20Omaluvalo gaEfraim okuza kepipi nepipi ogo Shuthela, Bered, Tahat, Eleada, 

Tahat, 

21Sabad, Shuthela. Efraim okwa li e na oyanamati yalwe yaali ontega naShuthela, 

Ezer naElead, mboka ya dhipagwa, sho ya li taa yugu iimuna yaakalimo muGat. 

22He Efraim okwe ya lili oosa omasiku ogendji, naamwayina oye ya oku mu 

hupulutha. 

23Nena okwa lalulula nomukadhi e ta ningi omusimba e ta vala omumati. Oye mu 

luku Beria, oshoka okwa valwa pethimbo lyuudhigu megumbo lyawo. 

24Efraim okwa li e na omwanakadhona edhina lye Sheera. Okwa tungu iilando 

yopombanda noyopevi Bethoron naUssen Sheera. 

25Efraim okwa li e na wo omwanamati edhina lye Refa, ngoka oluvalo lwe lwa li 

Reshef, Telah, Tahan, 

26Ladan, Ammihud, Elishama, 

27Nun, Josua. 

28Oshikandjo shoka ya taamba noya kala mo, osha kwatelele mo Betel nomikunda 

dhe shi kunduka sigo oNaaran kuuzilo nokuGeser kuuninginino nomikunda dhe shi 

kunduka. Osha kwatelele mo ishewe iilando Shekem naAyya nomikunda dhe yi 

kunduka. 

29Omaluvalo gaManasse oga li taga pangele iilando Betshan, Taanak, Megiddo naDor 

nomikunda dhe yi kunduka. Agehe ngaka ogo omahala ga kalwa koluvalo lwaJosef 

yaJakob. 

Oluvalo lwaAser 

30Mpaka ope na oluvalo lwaAser. Okwa li e na oyanamati yane: Imna, Ishva, Ishvi 

naBeria, nomukadhona Sera. 

31Beria okwa li e na oyanamati yaali, Heber naMalkiel. (Malkiel oye omutotipo 

gwoshilando Birsait.) 

32Heber okwa li e na oyanamati yatatu: Jaflet, Shomer naHotam, nomukadhona 

gumwe Shua. 

33Jaflet okwa li e na oyanamati yatatu: Pasak, Bimhal naAshvat. 

34Mumwayina Shomer okwa li e na oyanamati yatatu: Rohga, Jehubba naAram. 

35Mumwayina Hotam okwa li e na oyanamati yane: Zofah, Imna, Shelesh naAmal. 

36Oluvalo lwaSofah olwa li Suah, Harnefer, Shual, Beri, Imra, 

37Bezer, Hod, Shamma, Shilsha, Itran naBeera. 

38Oluvalo lwaJeter olwo Jefunne, Pispa naAra, 



668 

 

Ombiimbeli Ondjapuki 
@ 2008, Bible Society in Namibia. 

 

 

 

 

39noluvalo lwaUlla olwo Arah, Hanniel naRizia. 

40Ayehe mbaka omaluvalo gaAser. Oya li aakuluntu yomagumbo, aakwiita ya 

simana, aawiliki ya pyokoka. Oluvalo lwaAser olwa li lu na aalumentu 26 000 mboka 

taa vulu okuya miita. 

1 ONDJALULO 8 

Oluvalo lwaBenjamin 

1Benjamin okwa li e na oyanamati yatano. Paukuluntu wawo oyo Bela, Ashbel, 

Aharah, 

2Noha naRafa. 

3Oluvalo lwaBela oonduka: Addar, Gera, Abihud, 

4Abishua, Naeman, Ahoa, 

5Gera, Shefufan naHuram. 

6-7Oluvalo lwaEhud olwo Naeman, Ahija naGera. Oya li aakuluntu yomagumbo 

ngoka ga li muGeba, ihe oga tidhilwe mo e taga yi ga ka kale muManahat. Gera, 

ngoka a vala Ussa naAhihud, okwe ya wilike metembu. 

8-9Shaharaim okwa henge po aakadhi yaali, Hushim naBaara. Konima sho a kala 

moshilongo shaMoab, okwa hokana Hodesh, ngoka e mu valele aamati yaheyali: 

Jobab, Zibia, Mesha, Malkam, 

10Jeuz, Sakeia naMirma. Oyana ayehe oya ningi ooyene yomikunda. 

11Okwa li wo a valelwa aamati yaali kuHushim. Oyo Abitub naElpaal. 

12Elpaal okwa li e na oyanamati yatatu: Eber, Misham naShemed. Shemed oye a 

tunga po iilando Ono naLod nomikunda dhe yi kunduka. 

Aabenjamin muGat naAijalon 

13Beria naShema oya li ooyene yomikunda ndhoka dha li moshilando Ajalon noya 

tidha mo aantu mboka ya kala moshilando Gat. 

14Oluvalo lwaBeria olwa kwatelele mo Ahio, Shashak, Jeremot, 

15Sebadia, Arad, Eder, 

16Mikael, Ishpa naJoha. 

Aakwabenjamin muJerusalem 

17Oluvalo lwaElpaal olwa kwatelele mo Sebadia, Meshullam, Hiski, Heber, 

18Jishmerai, Islia naJobab. 

19Oluvalo lwaShimei olwa kwatelele mo Jakim, Sikri, Zabdi, 

20Elienai, Zilletai, Eliel, 

21Adaia, Beraia naShimrat. 

22Oluvalo lwaShashak olwa kwatelele mo Ishpan, Eber, Eliel, 

23Abdon, Sikri, Hanan, 

24Hanania, Elam, Antotija, 

25Jifdeia naPenuel. 

26Oluvalo lwaJeroham olwa kwatelele mo Shamsherai, Sheharia, Atalia, 

27Jaareshia, Elia naSikri. 

28Mbaka oya li oohekulu yomagumbo nomaluvalo gawo ngoka ga kala muJerusalem. 

Aakwabenjamin muGibeon naJerusalem 

29Jeiel okwa dhike oshilando Gibeon e ta kala mo. Omukulukadhi gwe oMaaka, 

30osheeli she oAbdon. Oyanamati yalwe Sur, Kish, Baal, Ner, Nadab, 

31Gedor, Ahio, Sakaria 

32naMiklot, he yaShimea. Omaluvalo gawo oga kala muJerusalem popepi 

nomagumbo galwe goludhi lwawo. 

Ezimo lyaSaul 

33Ner okwa vala Kish, naKish okwa vala omukwaniilwa Saul. Saul okwa li e na 

oyanamati yane: Jonatan, Malkishua, Abinadab naEshbaal. 

34Jonatan okwa vala Meribbaal, he yaMika. 

35Mika okwa li e na oyanamati yane: Piton, Melek, Tarea naAhas. 

36Ahas okwa vala Jehoadda, ngoka a vala aamati yatatu: Alemet, Asmavet naSimri. 

Simri okwa vala Moza. 

37Moza okwa vala Binea, Binea oRafa, Rafa oEleasa naEleasa oAzel. 

38Azel okwa li e na oyanamati yahamano: Asrikam, Bokeru, Ismael, Shearia, Obadia 

naHanan. 

39Mumwayina gwaAzel, Eshek, okwa li e na oyanamati yatatu: Ulam, Jeush 

naElifelet. 

40Oyanamati yaUlam oya li aakwiita oofule, aanamatatilela. Okwa li e na oyanamati 

naatekulu aamati ayehe kumwe ethele nomilongo ntano. Ayehe mbaka ya tumbulwa 

mpaka, oya li iilyo yezimo lyaBenjamin. 

1 ONDJALULO 9 

Aantu mboka ya zi muupika 

1Aaisraeli ayehe oya li ya nyolelwa momusholondondo pamazimo gawo, 

nomayelithilo ngaka oga li ga nyolelwa membo lyaakwaniilwa yaIsrael. Aajuda oya 

kwatwa po ya falwa kuBabilon omolwokugeelelwa oondjo dhawo. 

2Mongundu yaantu mboka ya shuna tango kaandjawo kiilando yawo omwa li 

Aaisraeli, aayambi, Aalevi naayakuli motempeli. 

3Aantu yomomazimo gaJuda, gaBenjamin, gaEfraim nogaManasse oya ka kala 

muJerusalem. 

4-6Okwa li ku na omagumbo 690 gAajuda mboka ya ka kala muJerusalem. Oluvalo 

lwaPerez yaJuda olwa li lu na omuwiliki gwalwo Utai waAmmihud, omutekulu 

gwaOmri. Oohekulu yalwe oyo Imri naBani. Oluvalo lwaShela yaJuda olwa li lu na 

omuwiliki gwalwo Asaia, ngoka a li omukuluntu gwegumbo lye. Oluvalo lwaSera 

yaJuda olwa li lu na omuwiliki gwalwo Jeuel. 

7-8Iilyo mbika yezimo lyaBenjamin oya kala muJerusalem: Sallu yaMeshullam 

gwaHodavia yaHassenua Ibneia yaJeroham Ela lyaUssi, omutekulu gwaMikri, 

Meshullam yaShefatia gwaReuel yaIbnija. 

9Okwa li omagumbo 956 gomezimo ndika ga kala moka. Aasamane ayehe ya 

tomonwa komadhina, oya li ooyene yomikunda. 

Aayambi muJerusalem 

10-12Aayambi taa landula ko, oya kala muJerusalem: Jedaia, Jehoiarib, Jakin Azaria 

yaHilkia (omukuluntu motempeli), ngoka oohekulu taa kwatelele mo Meshullam, 

Sadok, Meraiot naAhitub Adaia yaJeroham yaPashhur yaMalkija Masai yaAdiel, 

ngoka oohekulu taa kwatelele mo Jahsera, Meshullam, Meshillemit naImmer. 

13Aayambi mboka ya li ooyene yomikunda ayehe kumwe 1 760. Oya li omapenda 

miilonga ayihe yomotempeli. 

Aalevi muJerusalem 

14-16Aalevi mboka ya kala muJerusalem, oyo mbaka: Shemaia yaHasshub ngoka 

oohekulu ya kwatelele mo Asrikam naHashabia yoludhi lwaMerari Bakbakkar, 

Heresh naGalal Mattania yaMika ngoka oohekulu taa kwatelele mo Sikri naAsaf 

Obadia yaShemaia ngoka oohekulu taa kwatelele mo Galal naJedutun Berekia yaAsa, 

omutekulu gwaElkana, ngoka a kala moshikandjo moka mu na oshilando Netofa. 

Aatonateli yotempeli muJerusalem 

17Mbaka oya li aatonateli yotempeli muJerusalem: Shallum, Akkub, Talmon 

naAhiman. Shallum oye a li omuwiliki gwawo. 

18Pethimbo ndiyaka aantu yomaludhi gawo oya li taa tonatele posheelo shokuuzilo 

haku tiwa Osheelo shomukwaniilwa. Nale oya kala taa tonatele pomaelo goontanda 

dhAalevi. 

19Shallum yaKore, omutekulu gwaAbiasaf, pamwe nayakwawo yoludhi lwaKora, oya 

li aasilishimpwiyu yokutonatela osheelo shetsalihangano lyOmuwa, naanaa ngaashi 

oohekulu ya li taa tonatele ontanda yOmuwa. 

20Pinehas yaEleasar — Omuwa na kale pamwe naye — okwa li nale omukuluntu 

gwawo. 

21Sakaria yaMeshelemia okwa li wo omutonateli posheelo shetsalihangano lyOmuwa. 

22Aalumentu mboka ya li ya hogololelwa okutonatela piiyelo, oya li 212 ayehe 

kumwe. Oya li ya tulwa momisholondondo pamikunda dhaandjawo hoka ya kala. 

Omukwaniilwa David nomuhunganeki Samuel oyo ya langekele oohekulu 

mesiloshimpwiyu lyiilonga mbika. 

23Oyo pamwe nomaluvalo gawo oya tsikile okutonatela piiyelo yotempeli. 

24Okwa li omweelo gwa taalela ombinga kehe: uumbangalantu, uumbugantu, uuzilo 

nuuninginino, noshaa ngoka ogwa li gu na omutonateli omukuluntu. 

25Aatonateli mbaka oya li ya thikama maakwanezimo yawo, mboka ya kala 

momikunda noya li haa ningi omalufo gomasiku gaheyali miilonga yetonatelo. 

26Oondjayi dhaakuluntu yaatonateli oya li Aalevi yane. Oya li wo haa tonatele omala 

gomotempeli nomaliko ngoka ga pungulilwa mo. 

27Oya kala popepi notempeli, oshoka oya li haa yi tonatele nokweegulula omiyelo 

ongula kehe. 

Aalevi yalwe 

28Aalevi yalwe oya li aasilishimpwiyu yiilongitho yomelongelokalunga. Taa yi yalula, 

sho tayi zi mo, notaye yi yalula, sho tayi ka pungulwa ishewe. 

29Yalwe oya li ya tonatele iilongitho yilwe iiyapuki, uusila womunziya, omaviinu, 

omagadhi, iitsinino niizimba. 

30Oshimpwiyu shokulunga iizimba osha li kaayambi. 

31Omulevi, edhina lye Mattitia, osheeli shaShallum gwomoludhi lwaKora, okwa li 

omunashimpwiyu gwomayambo ga kangwa. 

32Aantu yoludhi lwaKohat oya li taa sile oshimpwiyu okuninga iikwiila iiyapuki 

yomotempeli Esabati kehe. 

33Omagumbo gamwe gAalevi oga li taga sile oshimpwiyu shomaimbilo gomotempeli. 

Aakuluntu yomagumbo ngaka oya li ya kala momatungo gamwe gomotempeli noya li 

ya manguluka kiilonga yilwe, oshoka oya kala meyakulo omutenya nuusiku. 

34Aalumentu ya tumbulwa oya li ooyene yomikunda pampola yoohekulu. Oya li 

aakuluntu ya kala muJerusalem. 

Oohekulu yaSaul noluvalo lwe 

(8:29-38) 

35Jeiel okwa dhike oshilando Gibeon e ta kala mo. Omukulakadhi gwe oMaaka. 

36Osheeli she oAbdon, noyana yalwe oyo Sur, Kish, Baal, Ner, Nadab, 

37Gedor, Ahio, Sakaria naMiklot, 

38he yaShimea. Omaluvalo gawo oga kala muJerusalem popepi nomagumbo galwe 

goludhi lwawo. 

39Ner ohe yaKish, naKish okwa vala Saul. Saul okwa li e na oyanamati yane: Jonatan, 

Malkishua, Abinadab naEshbaal. 

40Jonatan okwa valelwa Meribbaal, ngoka a valelwa Mika. 

41Mika okwa li e na oyanamati yane. Oyo Piton, Melek, Tahrea naAhas. 

42Ahas okwa valelwa Jara, ngoka a li e na oyanamati yatatu: Alemet, Asmavet 

naSimri. Simri okwa valelwa Moza. 

43Moza ohe yaBinea, Binea oyaRefaia, Refaia oyaEleasa naEleasa oyaAzel. 

44Azel okwa li e na oyanamati yahamano: Asrikam, Bokeru, Ismael, Shearia, Obadia 

naHanan. 

1 ONDJALULO 10 

Eso lyomukwaniilwa Saul 

(1 Sam. 31:1-13) 

1Aafilisti oya kondjo olugodhi nAaisraeli kondundu Gilboa. Aaisraeli oyendji oya 

dhipagwa, naamboka ya hupu ko, oya fadhuka po. Mokati kawo omwa li Saul 

noyanamati. 

2Ihe Aafilisti oye ya endje mo e taa dhipaga aana yaSaul yatatu: Jonatan, Abinadab 

naMalkishua. 

3Olugodhi olwa li olululululu lwa dhingilila Saul, noye mwene okwa yahwa kiikuti 

yaatondi e te ehamekwa nayi. 

4Okwa lombwele omumati omuhumbati gwomatati ge a ti: “Pweya mo egongamwele 

lyoye, u dhipage ndje, opo Aafilisti mbaka aakaanakalunga yaa inomene ndje.” Ihe 

omumati okwa li a tila oku shi ninga. Nena Saul okwa kutha egongamwele lye mwene 

e ti iyumbile ko. 

5Omumati sho a mono kutya Saul okwa si, naye wo okwi iyumbile kegongamwele lye 

mwene e ta si. 

6Osho ngaaka Saul noyana yatatu oya si oshita nuukwaniilwa we wa hulu po. 

7Aaisraeli mboka ya kala molusilu lwaJesreel, sho ya kundana kutya iita oya 

halakanithwa, naSaul noyana ya si, oya thigi po iilando yawo e taa yi ontuku. Nena 

Aafilisti oye ya e taye yi lala po. 

8Esiku lya landula olugodhi, Aafilisti sho ye ya ya ka yuge omidhimba, oyi itsu 

omudhimba gwaSaul nodhoyana dha kangawala kondundu Gilboa. 

9Oya tete ko omutse gwaSaul, ya kutha po omatati ge noye ga tumu naatumwa 

koshilongo Filistia, ya ka hokololele iimenka naantu yawo onkundana ombwanawa. 

10Oya tula omatati gaSaul motempeli yimwe yawo e taa endjeleleke omutse gwe 

motempeli yoshikalunga shawo Dagon. 

11Ajabesh muGilead sho ya kundana shoka Aafilisti ya ningile Saul, 

12aalumentu omapenda oya yi ya ka tale ko omudhimba gwaSaul nodhoyana e taye 

dhi fala kuJabesh. Oye dhi fumvike momwandi noyi idhilike iikulya omasiku 

gaheyali. 

13Saul okwa si, oshoka okwa li inaa dhiginina Omuwa. Ina vulika kiipango yOmuwa. 

Okwa kambadhala okupula omayele kaathithi 

14peha lyokupula oondunge kOmuwa. Onkee Omuwa okwe mu dhipaga e ta gandja 

epangelo lyoshilongo kuDavid yaIsai. 

1 ONDJALULO 11 

David ta ningi omukwaniilwa gwaJuda 

(2 Sam. 5:1-10) 

1Aaisraeli ayehe oye ya kuDavid kuHebron e taa ti kuye: “Otse onyama nombinzi 

yoye mwene. 

2Monale nokuli manga Saul a li omukwaniilwa gwetu, owa wilike Aaisraeli miita, 

nOmuwa, Kalunga koye, okwe ku uvanekele kutya ou na okuwilika aantu ye 

nokuninga omuleli gwawo”. 

3Osho ngaaka aakuluntu ayehe yaIsrael ye ya komukwaniilwa David kuHebron. 

Okwa hangana nayo ehangano eyapuki, oye mu gwayeke nokwa ningi omukwaniilwa 

gwaIsrael pauvaneko lyOmuwa lya popiwa kuSamuel. 

4Omukwaniilwa David nAaisraeli ayehe oya yi e taa matukile oshilando Jerusalem. 

Pethimbo ndiyaka edhina lyasho olya li Jebus, nAayebusi, ooyene yevi aakulu, omo 

ya kalele moka. 

5Aayebusi oya lombwele David kutya ke na mpo ta vulu okuya moshilando, ihe 

David okwa kwata po epopilongulu lyawo Sion, nosha ningi “oshilando shaDavid”. 

6David okwa ti: “Omulumentu ngoka ta dhipaga po Omuyebusi gwotango, ota lengwa 

ondjayi yiita.” Joab, omuna gwaZeruia, okwa wilike eponokelo nokwa ningi ondjayi 

yiita. 

7David sho a yi e ta kala mepopilongulu ndyoka, olyi ithanwa nduno “oshilando 

shaDavid”. 

8Okwa tungulula oshilando okuza kuMillo, manga Joab o opaleke ombinga onkwawo 

yoshilando. 

9Oonkondo dhaDavid odha kolo, oshoka Omuwa Omunankondoawike okwa li 

pamwe naye. 

Oofule dhaDavid 

(2 Sam. 23:8-39) 

10Nguka omusholondondo gwaakwiita oofule yaDavid. Oyo pamwe noshigwana 

shaIsrael oye mu kwatha okuninga omukwaniilwa, ngaashi Omuwa u uvaneke, noya 

koleke uukwaniilwa we. 

11Omutango oJashobeam gwomoludhi lwaHakmon, omuwiliki gwaambeyaka yatatu. 

Negonga lye okwa kondjitha aalumentu omathele gatatu nokwe ya dhipagele 

molugodhi lumwe. 

12Eleasar lyaDodo gwomoludhi lwaAhoh okwa li omutiyali gwomoofule mbeyaka 

yatatu. 

13Okwa li pamwe naDavid, sho Aafilisti ya gongalele olugodhi kuPas Dammim. 

Okwa li mepya lyiishokelya, sho Aaisraeli ya tameke okufadhuka po. 

14Pamwe naantu ye, Eleasar okwa thikama pokati kepya e taa kondjo nAafilisti. 

Omuwa okwe mu pe esindano enene. 

15Esiku limwe yatatu yomaakwiita aawiliki omilongo ndatu oya yi kemanya hoka 

David a li popepi nekololo lyaAdullam, manga ongundu yAafilisti ya li ya yunga 

ontanda molusilu lwaRefaim. 

16Pethimbo ndyoka David okwa li mepopilongulu lyokondundu, nongundu yAafilisti 

oya adhika ya kwata ko Betlehem. 

17David okwa li u uvite uupongo e ta ti: “Ando pu kale omuntu te etele ndje omeya 

gokunwa ga za momuthima gwoposheelo shaBetlehem!” 

18Aakwiita mbeyaka oofule yatatu oya taakana mokati kontanda yaAafilisti, oya teke 

omeya noye ga eta kuDavid. Ihe David ina hala oku ga nwa, okwe ga tile koshipala 

shOmuwa omayambo, 

19e ta ti: “Itandi vulu oku ga nwa! Onda fa tandi nu ombinzi yaalumentu mboka ya li 

ya hupula oomwenyo dhawo.” Onkee okwa tindi oku ga nwa. Mbika oyo iilonga 

yuupenda yaakwiita yatatu oofule. 

20Abisai, mumwayina gwaJoab okwa li omuwiliki gwomapenda omilongo ndatu. 

Okwa kondjitha aalumentu omathele gatatu negonga lye e te ya dhipaga e ta simana 

mokati komilongo ndatu. 

21Okwa li ependa lyomilongo ndatu e ta ningi omuwiliki gwawo, ihe ka li a fa yatatu 

mboka oofule. 

22Benaia yaJehoiada gwokuKabzeel okwa li omukwiita gulwe a simana. Okwa longo 

iilonga oyindji yuupenda, ngaashi sho a dhipaga aakwiita yaali Aamoabi oofule. Esiku 

limwe lyolumi okwa ningine momuthima e ta dhipagele mo onime. 

23Okwa dhipaga wo Omuegipiti, omulefule gwomuthika gu vule oometa mbali, a li a 

homata egonga enenenene. Benaia okwe mu ponokele nonkulundhimbo e ta nakula 

mo egonga miikaha yOmuegipiti e te mu dhipaga nalyo. 

24Mbiyaka oyo iilonga yuufule yaBenaia, gumwe gwomaapenda omilongo ndatu. 

25Okwa li a simana mokati kawo, ihe ka li a fa yatatu mboka oofule. David okwe mu 

ningi omukuluntu gwetanga lyaalangeli ye mwene. 

26-47Mbaka oyo aakwiita ya dhenga mbanda: Asahel mumwayina gwaJoab Elhanan 

lyaDodo gwomuBetlehem Shammot gwomuHarod Helez gwomuPelet Ira yaIkkesh 

gwomuTekoa Abieser gwomuAnatot Sibbekai gwomuHusha Ilai gwomuAhoh 

Maharai gwomuNetofa Heled yaBaana gwomuNetofa Ithai yaRibai gwomuGibea, 

muBenjamin Benaia gwomuPiraton Hurai gwopomasilu gopuGaash Abiel 

gwomuBetarba Asmavet gwomuBahurum Eliahaba gwomuShaalbon Hashem 

gwomuGison Jonatan yaShagee gwomuHarar Ahiam yaSakar gwomuHarar Elifal 

yaUr Hefer gwomuMekera Ahija gwomuPelon Hezro gwomuKarmel Naarai yaEzbai 

Joel mumwayina gwaNatan Mibhar yaHagri Zelek gwomuAmmon Naharai 

omuhumbati gwomatati gaJoab gwomuBeerot Ira naGareb yomuItrite Uria Omuheti 

Sabad yaAhlai Adina yaShisa (omukuluntu gumwe mezimo lyaReuben nongundu ye 

mwene yaakwiita omilongo ndatu) Hanan yaMaaka Jehosafat gwomuMitan Ussia 

gwomuAshtarot Shamma naJeiel, aana yaHotam muAroer Jediael naJoha, aana 

yaShimri muTiz Eliel gwomuMahava Jeribai naJoshavia, aana yaElnaam Itma 

Omumoabi Eliel, Obed naJaasiel yomuZoba. 

1 ONDJALULO 12 

Aalanduli yaDavid Aabenjamin 

1David manga a li muZiklag, nkoka a ka holamene omukwaniilwa Saul, puye opwe ya 

aakwiita aapyokoki naainekelwa, 

2aakwanezimo lyaBenjamin, ndyoka wo ezimo lyaSaul. Oya li haa vulu okuumba 

iikuti nenge omamanya nomaako agehe gaali, omalulyo nomalumoho. 

3-7Oya li mewiliko lyondjayi Ahiezer naJoas, aana yaShemaa gwomuGibea. Aakwiita 

oyo mbaka: Jesiel naPelet, aana yaAsmavet Beraka naJehu yomuAnatot Ishmaia 

gwomuGibeon, omukwiita ofule nomuwiliki gumwe gwomilongo ndatu Jeremia, 

Jahasiel, Johanan naJosabad muGedera Elusai, Jerimot, Bealia, Shemaria naShefatia 

muHarif Elkana, Isshia, Asarel, Joeser naJashobeam gwoludhi lwaKora Joela 

naSebadia, aana yaJeroham gwomuGedor. 

Aalanduli yaDavid mezimo lyaGad 

8Ngaka ogo omadhina gaakwiita aapyokoki noofule yomezimo lyaGad mboka yi itula 

momatanga gaDavid, sho a li mepopilongulu lyokondundu mombuga. Oya li 

aapyokoki mokulongitha iikandekitho nomagonga, ye na iipala yomagonya ga fa 

goonime noye na ondapo oto ti oompengu koondundu. 

9-13Oya li ya tulwa momusholondondo tagu landula: Ezer, Obadia, Eliab, Mishmanna, 

Jeremia, Attai, Eliel, Johanan, Elsabad, Jeremia naMakbannai. 

14Yamwe yomwaambaka yomezimo lyaGad oya li aawiliki yomatanga gaalumentu 

eyuvi nayamwe oya li aawiliki yomatanga gaalumentu ethele. 

15Momwedhi gwotango gwomumvo gumwe, pethimbo lyefundja lyomulonga Jordan 

gwa udha omeya sigo oontuni, oya tokola omulonga e taa tidha mo aantu mboka ya 

kala momalusilu gomulonga, handika nohaandiyaka yagwo. 

Aalanduli yomomazimo lyaBenjamin nolyaJuda 

16Ongundu yimwe yaalumentu Aabenjamin nAajuda oya piti mo noya yi kuDavid 

kepopilongulu lye lyokondundu. 

17David okwa yi oku ya tsakaneka e ta ti: “Ngele omwe ya nombili okukwatha ndje, 

nena otamu taambwa nawa. Ileni kutse! Ihe ngele otamu dhiladhila okugwaaleka ndje, 

nando inaandi mu ningila nayi, nena Kalunga kootate ne shi tseye ye e mu geele.” 

18Ombepo yaKalunga oye ya muAmasai, ondjayi yaambeyaka omilongo ndatu e ta ti: 

“David yaIsai, otse aantu yoye! Kala wa nyanyukwa, naakwatheli yoye naa kale 

aanelago! Kalunga okwa gama kungoye.” David okwe ya taamba nombili e te ya 

ningi aanashihako yetangakwiita lye. 

Aalanduli yomezimo lyaManasse 

19Aakwiita yamwe yomezimo lyaManasse oyi igameke kuDavid, sho a li melondo 

pamwe nAafilisti, ya kondjithe Saul. Sho shene David ina kwatha Aafilisti, oshoka 

aakwaniilwa yawo oya li ye mu angala ya dhiladhila kutya ota vulu oku ya gwaaleka 

kumwene gwe gwonale Saul. Osho ye mu shunitha kuZiklag. 

20Aakwiita Aamanasse mbo ya gama kuDavid, sho a shuna, oyo mbaka: Adna, 

Josabad, Jediael, Mikael, Josabad, Elihu naZilletai. Mezimo lyaManasse kehe gumwe 

gwaambaka okwa li omuwiliki gwetanga lyaakwiita eyuvi. 

21Mokuyakula David oya li aanashihako yomatanga ge, oshoka oya li oofule 

muukwiita. Konima oya ka ninga aanashihako metangakwiita lyAaisraeli. 

22Konyala esiku kehe okwa kala taku ya aantu kuDavid, sigo etangakwiita lye lya 

ningi lya tilitha ngaashi etanga lyaKalunga. 

Omatanga gaDavid 

23-37David sho a li muHebron, aakwiita oyendji ya dheuka oya gama komatanga ge 

noku mu kwathela, ye mu ninge omukwaniilwa peha lyaSaul, ngaashi Omuwa a li u 

uvaneka. Omiyalu dhawo otadhi landula mpaka: Juda: aalumentu ya homata nawa ye 

na iikandekitho nomagonga 6 800;  Simeon: aalumentu ya dheuka nawa ye li 7 100;  

Levi: aalumentu 4 600;  Aalanduli yaJehoiada moluvalo lwaAaron: aalumentu 3 700;  

Aakwawo yaSadok, omukwiita omugundjuka gwoshitima: aawiliki 22;  Benjamin 

(ezimo lyaSaul ye mwene): aalumentu 3 000 (Aabenjamin oyendji pethimbo ndiyaka 

oya li natango ya gama kuSaul);  Efraim: aalumentu aanamadhina momaludhi gawo 

yene 20 800;  Manasse kuuninginino: aalumentu aahogololwa ya kwaniileke David 

ye li 18 000;  Issaskar: aawiliki ye li 200 pamwe naawilikwa yawo. (Aawiliki mbaka 

oya li ya tseya shoka Israel a li e na okuninga nesiku ewanawa lyoku shi gwanitha);  

Sebulon: aalumentu aavuliki naainekelwa 50 000 yi ilongekidhila olugodhi, ya 

dheulwa okulongitha omatati niikondjitho yomaludhi agehe;  Naftali: aawiliki 1 000 

naalumentu 37 000 ya homata iikandekitho nomagonga;  Dan: aalumentu ya dheuka 

ye li 28 600;  Aser: aalumentu ya pyokokela olugodhi ye li 40 000;  Omazimo 

gokuuzilo waJordan — Reuben, Gad naManasse kuuzilo: aalumentu 120 000 ye shi 

okulongitha omatati gomaludhi agehe. 

38Aakwiita mbaka ayehe yi ilongekidhila olugodhi, oya yi kuHebron ya tokola ya 

ninge David omukwaniilwa gwaIsrael alihe. Aaisraeli ayehe yalwe nayo wo oya li ya 

ya omuyogumwe. 

39Oya kala omasiku gatatu puDavid, ya dhana oshituthi shiikulya nokunwa shoka ya 

longekidhilwa kuyakwawo yomoshilongo. 

40Okuza kokule kuumbangalantu, komazimo gaIssaskar, Sebulon naNaftali, aantu oye 

ya nuusino, oongamelo, omamulutiya noonkutsa dha humbata iikulya — uusila 

womunziya, oonkwiyu, omandjembele, omaviinu nomagadhi. Oye eta wo oongombe 

noonzi dhokudhipagwa nokuliwa. Ndika olya li enyanyu moshilongo ashihe. 

1 ONDJALULO 13 

Oshikethahangano tashi kuthwa muKiriat Jearim 

(2 Sam. 6:1-11) 

1Omukwaniilwa David okwa kundathana naawiliki ayehe, mboka yaalumentu eyuvi 

naamboka yaalumentu ethele. 

2Nena okwa lombwele Aaisraeli ayehe e ta ti: “Ngele otamu shi pitika nongele olyo 

ehalo lyOmuwa, Kalunga ketu, natu tumeni kaanashilongo shetu ayehe nokaayambi 

nokAalevi komikunda dhawo, ya gongale pamwe natse. 

3Nena otatu ka tala oshikethahangano, shoka sha li shaa niwe nasho muuyuni 

waSaul.” 

4Aantu oya li ya hokwa omadhiladhilo ngoka noye ga zimine. 

5David okwa gongele Aaisraeli ya zi oshilongo ashihe, okuza kongamba yaEgipiti 

muumbugantu sigo uupitilo waHamat muumbangalantu, opo ya kuthe 

oshikethahangano kuKiriat Jearim ye shi fale kuJerusalem. 

6David okwa yi nAaisraeli koshilando Baala, kokutya Kiriat-Jearim, moshikandjo 

shaJuda, ya ka tale ko oshikethahangano shaKalunga shi na edhina lyOmuwa a 

kuutumba kombanda yaakerubi. 

7Oya kutha oshikethahangano maandjaAbinadab e taye shi tula metemba epe. Ussa 

naAhio oya hingi etemba, 

8manga David naantu ayehe taa tanta ya mana mo okusimaneka Kalunga. Oyi imbi yo 

taa hiki iihikomwa — uuharpa, oontunda, oosimbaale nomankuma. 

9Sho ya thiki kolupale lwaKidon, oonani odha lyatakana, naUssa okwa ganeke 

oshikaha she, a shige oshikethahangano. 

10Ohaluka Omuwa okwa geele Ussa e te mu dhipaga, molwashoka okwa gumu 

oshikethahangano. Okwa sile montaneho yOmuwa, 

11onkee eha ndyoka lya lukwa Perez Ussa sigo onena ndji. David okwa geye, oshoka 

Omuwa a geele Ussa mondjahi. 

12Nena David okwa li a tila Kalunga e ta ti: “Otandi vulu ngiini okupitika, 

oshikethahangano shi ye kungame?” 

13David ine shi fala we kuJerusalem, ihe okwe shi thigi paandjaObed Edom, omvalele 

yomoshilando Gat. 

14Osha kalele nkoka oomwedhi ndatu, Omuwa nokwa yambeke egumbo lyaObed 

Edom naashihe e shi na. 

1 ONDJALULO 14 

Iilonga yaDavid muJerusalem 

(2 Sam. 5:11-16) 

1Omukwaniilwa Hiram gwaTiro okwa tumu aatumwa kuDavid; okwe mu kwatha 

omiti dhomisendeli naahongi yomamanya naanashihongelo, ye mu tungile 

ongulumbala. 

2Osho ngaaka David okwa dhimbulula kutya Omuwa okwe mu ningi omukwaniilwa 

gwaIsrael nokwa koleke uukwaniilwa we omolwoshigwana she Israel. 

3MuJerusalem David okwa hokanene mo aakulukadhi oyendji nokwa li e na oyana 

aamati naakadhona oyendji. 

4Mboka e ya valelwa muJerusalem, oyo Shammua, Shobab, Natan, Salomo, 

5Ibhar, Elishua, Elpelet, 

6Nogah, Nefeg, Jafia, 

7Elishama, Beeliada naElifelet. 

Aafilisti taa sindwa 

(2 Sam. 5:17-25) 

8Aafilisti sho ya kundana kutya David a ningi omukwaniilwa gwaIsrael alihe, 

etangakwiita lyawo olya piti mo, ye ke mu kwate po. David sho e shi uvu, okwe ke ya 

tsakaneka. 

9Aafilisti oya thiki polusilu lwaRafaim e taa tameke okuyuga. 

10David okwa pula Kalunga a ti: “Nandi matukile Aafilisti? Oto pe ndje esindano?” 

Omuwa okwa yamukula a ti: “Eeno, ya matukila! Otandi ku pe esindano!” 

11Osho ngaaka David okwe ya ponokele puBaal-Perazim e te ya sindi. Okwa ti. 

“Kalunga okwa longitha ndje, ndi panukile aatondi yandje nda fa omeya gefundja.” 

Okuza kesiku ndiyaka epandja ndyoka olya lukwa Baal-Perazim. 

12Aafilisti sho ya yi ontuku, oya thigi po iimenka yawo, naDavid okwa gandja elaka, 

yi fikwe po. 

13Nanziya Aafilisti oya galukile kolusilu e taa tameke oku lu yuga ishewe. 

14Natango lumwe David okwa pula Kalunga, ngoka e mu yamukula a ti: “Ino ya 

matukila okuziilila mpaka, ihe ya kunduka, u ya homone to ziilile kombinga yilwe, 

popepi nomiti dhomitaku. 

15Shampa wa uvu iikukulo yoompadhi momumbolongondjo gwomitaku, nena ya 

ponokela, oshoka otandi ka katuka ndi li komeho goye, ndi dhenge etangakwiita 

lyAafilisti.” 

16David okwa ningi, ngaashi Omuwa e mu lombwele, e ta tidha Aafilisti okuza 

kuGibeon ndongo ondjila ayihe sigo okuGeser. 

17Esimano lyaDavid olya taandele akuhe, nOmuwa okwa tilithitha David kiigwana 

ayihe. 

1 ONDJALULO 15 

Elongekidho lyoku ka tala ko oshikethahangano 

1David okwi itungile egumbo lye mwene moshilando shaDavid. Okwa longekidhile 

wo oshikethahangano shaKalunga eha e te shi dhikile etsali. 

2Nena okwa ti: “Aalevi ayeke ye na okuhumbata oshikethahangano, oshoka oyo 

ayeke ya hogololwa kOmuwa oku shi humbata noku mu longela sigo aluhe”. 

3David okwa hiya Aaisraeli ayehe, ye ye kuJerusalem, opo ya ka fale 

oshikethahangano pehala mpoka e shi longekidhila. 

4Okwi ithana oluvalo lwaAaron nAalevi. 

5KAalevi yoludhi lwaKohat okwa zi Uriel, omukuluntu gwoludhi lwe lwaakwazimo 

120;  

6koludhi lwaMerari okwa zi Asaia, omukuluntu gwaalumentu 220;  

7koludhi lwaGerson oJoel, omukuluntu gwaalumentu 130;  

8koludhi lwaElisafan oShemaia, omukuluntu gwaalumentu 200;  

9koludhi lwaHebron oEliel, omukuluntu gwaalumentu 80;  

10nokoludhi lwaUssiel oAminadab, omukuluntu gwaalumentu 112. 

11David okwa hiya aayambi Sadok naAbiatar nAalevi yahamano: Uriel, Asaia, Joel, 

Shemaia, Eliel naAminadab. 

12Okwa ti kAalevi: “One aawiliki yoludhi lwAalevi. Iyapuleni pamwe nAalevi 

aakweni, opo mu ete oshikethahangano shOmuwa, Kalunga kaIsrael, pehala ndyoka 

nde shi li longekidhila. 

13Oshoka ne kamwa li ko tango, mu shi humbate, Omuwa, Kalunga ketu, okwe tu 

geele, oshoka inatu mu simaneka, ngaashi twa li tu na oku shi ninga.” 

14Nena aayambi nAalevi oyi iyapula, opo ya ka lundulule ko oshikethahangano 

shOmuwa, Kalunga kaIsrael. 

15Aalevi oye shi humbata komitenge komapepe gawo, ngaashi Omuwa a lombwelele 

Moses. 

16David okwa lombwele aawiliki yAalevi, ya hogolole mokati kAalevi mboka taa 

imbi omahambelelondjimbo naamboka taa hiki uuharpa, iiketala noosimbaale. 

17-21Momaludhi gaayimbi oya hogolola aalumentu mbaka ya hike oosimbaale 

dhiikushu: Heman yaJoel nomukwazimo lye Asaf yaBerekia naEtan lyaKushaia 

gwomoludhi lwaMerari. Aalevi mbaka oya hogololwa oku ya yakula taa hiki uuharpa 

womawi gopombanda: Sakaria, Jaasiel, Shemiramot, Jehiel, Unni, Eliab, Maaseia 

naBenaia. Mokuhika uuharpa womawi gopevi oya hogolola Aalevi mbaka: Mattitia, 

Elifelehu Mikneia, Azazia naalangeli yotempeli Obed Edom naJeiel. 

22Kenania sho a li onkulungu yokuhika, okwa hogololwa omukuluntu gwaahiki 

Aalevi. 

23-24Berekia naElkana pamwe naObed Edom naJehia oya hogololwa aalangeli 

yoshikethahangano. Aayambi Shebania, Josafat, Netanel, Amasai, Sakaria, Benaia 

naElieser oya hogololelwa okuhika omankuma komeho goshikethahangano. 

Oshikethahangano tashi falwa kuJerusalem 

(2 Sam. 6:12-22) 

25Omukwaniilwa David, aakuluntu yaIsrael noondjayi dhiita oya yi kaandjaObed 

Edom, ya ka tale ko oshikethahangano, noya dhana oshituthi oshinene. 

26Oya yamba oongombe oontsezi heyali noonzi oontsezi heyali, opo ya kale yi itula 

kutya Kalunga a kwathe Aalevi mboka ya humbata oshikethahangano. 

27David okwa li a zala elwaakani lyoliina ombwanawa, nosho wo aahiki yuuhumba, 

omuwiliki gwawo Kenania nAalevi mboka ya humbata oshikethahangano. David 

okwa li a zala omapepenguwo. 

28Aaisraeli ayehe oya thindikile oshikethahangano kuJerusalem taa ligola, taa kugilile 

kenyanyu yo taa hiki omankuma, oohiya, iiyaha nuuharpa. 

29Oshikethahangano sho sha thiki moshilando, Mikal yaSaul okwa talele mekende e 

ta mono omukwaniilwa David ta tanta ye ta nuka kenyanyu, e te mu dhini. 

1 ONDJALULO 16 

1Oya fala oshikethahangano meni lyetsali ndyoka lye shi tungilwa kuDavid. Noya 

yamba omafikilondjambo nomakwatathanondjambo kuKalunga. 

2David sho a zimbuka okuyamba oondjambo, okwa yambeke oshigwana medhina 

lyOmuwa 

3e te ya palutha ayehe. Okwa pe omulumentu nomukiintu kehe muIsrael oshikwiila, 

ontumba yonyama ya yothwa noonganye dhomandjembele. 

4David okwa langeke Aalevi yamwe, ya wilike elongelokalunga lyokusimaneka 

Omuwa, Kalunga kaIsrael, komeho goshikethahangano taa imbi noku mu hambelela. 

5Asaf okwa langekwa muuwiliki yo naSakaria, omuyakuli gwe. Jeiel, Shemiramot, 

Jehiel, Mattitia, Eliab, Benaia, Obed Edom naJeiel oya li aahiki yuuharpa. Asaf okwa 

li omukwelengendjithi gwoosimbaale. 

6Naayambi yaali, Benaia naJahasiel, oya li ye na okuhika omankuma ethimbo alihe 

komeho goshikethahangano. 

7Esiku ndyoka olya li lyotango, David sho a gandja kuAsaf pamwe nAalevi 

ooyakwawo oshimpwiyu shokwiimbila Omuwa omahambelelondjimbo. 

Ehambelelondjimbo 

(Eps. 105:1-15; Eps. 96:1-13; Eps. 106:1, 47, 48) 

8Hambeleleni Omuwa, uvitheni uunene we;  lombweleni iigwana shoka a longo. 

9Imbileni Omuwa omahambelelondjimbo;  hokololeni iilongankumwe e yi longo. 

10Nyanyukweni, oshoka tseni oye;  ayehe mboka haye mu simaneke, naa nyanyukwe! 

11Kongeni ekwatho kOmuwa, ne mu mu simaneke aluheluhe. 

12-13Ne oluvalo lwaJakob, omupiya gwaKalunga, oluvalo lwaIsrael, ne mboka mwa 

hogololwa kuKalunga, dhimbulukweni iikumithalonga mbyoka Kalunga e yi longo 

nomapangulo ngoka a gandja. 

14Omuwa oye Kalunga ketu;  iipango ye oyuuyuni auhe. 

15Inamu dhimbwa ehangano lyaKalunga, ndyoka a dhike sigo aluhe, 

16ehangano e li hangana naAbraham, euvaneko e li uvanekele Isak. 

17Omuwa okwa hangana naJakob, naIsrael li kale lyaaluhe. 

18Okwa ti: “Otii ku pe evi lyaKaanan, otali ka ninga eliko lyoye.” 

19Aantu yaKalunga oya li aashona momwaalu, aakwiilongo moshilongo shaKaanan. 

20Oye endagula oshilongo noshilongo, okuza koshitunda noshitunda. 

21Ihe Kalunga ine etha nando ogumwe, e ya hepeke;  moku ya gamena okwa 

londodha aawa: 

22“Inamu alula aapiya yandje aahogololwa, inamu guma aahunganeki yandje.” 

23Imbileni Omuwa, uuyuni auhe! Hokololeni esiku kehe elaka etoye nokutya okwe tu 

hupitha. 

24Uvithileni iigwana esimano lye, iilonga yoonkondo okiigwana ayihe. 

25Omuwa oye omunene nomusimanekwa pombanda;  oye omutilithi e vule ookalunga 

ayehe. 

26Iikalunga yiigwana ayihe yilwe oyo iimenka yowala, ihe Omuwa okwa shiti 

omagulu. 

27Eadhimo nesimano olye mu kunduka, oonkondo nenyanyu olyu udha otempeli ye. 

28Hambeleleni Omuwa, ne aantu amuhe; kombanda yevi;  tangeni eadhimo 

noonkondo dhe. 

29Hambeleleni edhina lyOmuwa lyeadhimo, eteni omayambo ne mu ye motempeli ye. 

Isizimikeni koshipala shOmuyapuki, nge ta holoka;  

30evi alihe nali kakame koshipala she! Evi olya dhikika lyo itali inyenganyenga. 

31Nyanyukweni, ne evi negulu! Hokololeleni iigwana kutya Omuwa omukwaniilwa. 

32Efuta, ndunduma, niishitwa ayihe yi li mungoye! Omalundu ligoleni, naashihe shi li 

mune! 

33Omiti dhomokuti otadhi ka kugilila kenyanyu, uuna Omuwa te ya, okupangela 

uuyuni. 

34Hambeleleni Omuwa, oshoka oye omwaanawa;  ohole ye oyaaluhe. 

35Mu lombweleni mu tye: “Tu hupitha, Kalunga Omuhupithi gwetu;  tu gongela 

pamwe, tu hupitha kiigwana, opo tu pandule nokusimaneka edhina lyoye eyapuki.” 

36Hambeleleni Omuwa, Kalunga kaIsrael! Mu simanekeni nena nosigo aluhe! Nena 

aantu ayehe oya ti: “Amen,” noya simaneke Omuwa. 

Elongelokalunga muJerusalem nopuGibeon 

37Omukwaniilwa David okwa langeke Asaf nAalevi aakwawo okuninga kehe esiku 

elongelokalunga pehala mpoka pwa pungulwa oshikethahangano. 

38Obed Edom lyaJedutun naalumentu omilongo hamano nayahetatu yoludhi lwe oya 

li aayakuli yawo. Hosa naObed-Edom oya li miilonga yokutonatela omiyelo. 

39Omuyambi Sadok naayambi ooyakwawo oya li mesiloshimpwiyu lyokusimaneka 

Omuwa pehala lyelongelokalunga muGibeon. 



683 

 

Ombiimbeli Ondjapuki 
@ 2008, Bible Society in Namibia. 

 

 

 

 

40Ongula nongulohi kehe oya li ye na okuyamba omidhidhindjambo, ye dhi 

lungunithile koshiyambelo, ngaashi mwa shangwa mompango ndjoka Omuwa e yi 

gandja kuIsrael. 

41Oya li pamwe naHeman naJedutun nayalwe mboka ya li ya hogololelwa okwiimba 

nokuhambelela Omuwa omolwohole ye yaaluhe. 

42Heman naJedutun oya tonatele wo omankuma niiyaha niihikomwa yilwe mbyoka ya 

li hayi hikwa, uuna omahambelelondjimbo ga li taga imbwa. Ondhikwa yoludhi 

lwaJedutun oya li aalangeli yopiiyelo. 

43Nena shaa ngoka okwa yi kaandjawo naDavid okwa yi kegumbo, a kale ethimbo 

pamwe naangandjawo. 

1 ONDJALULO 17 

Natan naDavid 

(2 Sam. 7:1-17) 

1Omukwaniilwa David okwa kala muuwa we. Esiku limwe okwa tumu 

komuhunganeki Natan e ye kuye e ta ti kuye: “Ondi li megumbo lya tungika 

nomisedeli, ihe oshikethahangano shOmuwa osha pungulwa metsali!” 

2Natan okwa yamukula a ti: “Ninga shoka wa dhiladhila, oshoka Kalunga oku ku na.” 

3Ihe muusiku tuu mboka Kalunga okwa ti kuNatan: 

4“Inda, u ka lombwele omuntu gwandje David to ti: ‘Hangoye nguka to tungile ndje 

otempeli, ndi kale mo. 

5Okuza kethimbo ndiyaka nda hupitha Aaisraeli muEgipiti sigo ongashingeyi, ine kala 

motempeli; aluhe onda kala momatsali ga dhilukithilwa kehala nehala. 

6Moondjenda dhandje adhihe pamwe nAaisraeli inandi pula nando ogumwe 

gwomaawiliki mboka nda langeke kutya omolwashike inaa tungila ndje otempeli 

yomisedeli.’ 

7“Ano ka lombwele omuntu gwandje David kutya ngame Omuwa 

Omunankondoawike ote ti kuye: ‘Onde ku kutha kuusita woonzi momalundu nonde 

ku ningi omuleli gwaantu yandje Aaisraeli. 

8Onda kala nangoye shaa nkoka wa yile nonda sindi aatondi yoye ayehe mondjila 

yoye. Otii ke ku ninga omuntu omunene wa fa aawiliki aanenenene muuyuni. 

9-10Onda hogololele aantu yandje Aaisraeli ehala moka nde ya langeke mo, moka taa 

kala yo itaa piyaganekwa we. Hela ye ya mevi ndika, oya matukilwa kaageyentu, ihe 

itashi ka ningwa we. Otandi uvaneke okusinda aatondi yoye ayehe noku ku pa 

oluvalo. 

11Nge wa si e to fumvikwa poohokulu, otandi ka kwaniileka gumwe 

gwomaamwoyemati nota kala e na uukwaniilwa wa kola. 

12Oye ta ka tungila ndje otempeli notii ka sila ezimo lye oshimpwiyu, li kale 

koshipundi shuukwaniilwa sigo aluhe. 

13Otii ka ninga he noye ta ningi omumwandje. Itandi ke mu thiga po, ngaashi nda 

ningi Saul, ngoka nde mu shundula, opo u ninge omukwaniilwa. 

14Otandi mu pe uusita waantu yandje moshilongo shandje sigo aluhe. Ezimo lye itali 

hulu po.’ ” 

15Natan okwa lombwele David ashihe shoka Kalunga e mu hololele. 

Egalikanohambelelo lyaDavid 

(2 Sam. 7:18-29) 

16Nena omukwaniilwa David okwa yi metsalihangano, i inyongamene pevi e ta 

galikana ta ti: “Omuwa Omupangeliawike, inandi gwanena ashihe shoka wa ningile 

ndje nezimo lyandje sigo onena. 

17Ihe ngashingeyi oto ningile ndje oshindji shi vule shonale; owa uvaneke 

omauvaneko taga popi oluvalo lwandje momimvo dhokomeho. Omuwa Kalunga, oto 

ningi ndje nda fa omunenentu. 

18Ote vulu we okutya shike kungoye! Nando owa tseya ndje nawa, oto simaneke ndje, 

omuntu gwoye. 

19Shika osha li ehalo lyoye nelalakano lyoye, u shi ningile ndje ngoye u ulukile ndje 

uunene wandje wokonakuyiwa. 

20Omuwa, kape na ngoka e ku fa; otwa tseya aluhe kutya ongoye awike Kalunga. 

21Kaku na shigwana shilwe kombanda yevi sha fa Israel, shoka wa hupitha muupika, 

shi ninge oshigwana shoye mwene. Owe shi ningile iinima iinene niikumithi nowa 

taandelitha esimano lyoye nuuyuni auhe. Owa hupitha aantu yoye muEgipiti e to tidha 

mo iigwana yilwe mondjila yaantu yoye. 

22Owa ningi Aaisraeli aantu yoye mwene sigo aluhe, nangoye, Omuwa, wa ningi 

Kalunga kawo. 

23“Nongashingeyi, Omuwa Kalunga, gwanitha aluhe euvaneko we li uvanekele ndje 

noluvalo lwandje, u ninge shoka wa popi. 

24Esimano lyoye otali ningi enene, naantu otaa ka tya aluhe: ‘Omuwa 

Omunankondoawike oye Kalunga kaIsrael.’ Ongoye noto dhiginine ezimo lyandje 

sigo aluhe. 

25Ondi na omukumo okugalikana egalikano ndika, Kalunga kandje, oshoka wa 

hololele ndje ayihe mbika, ngame omuntu gwoye, nowa lombwele ndje kutya oluvalo 

lwandje oto ke lu ninga olukwaniilwa. 

26Omuwa, ongoye Kalunga nowa uvanekele ndje euvaneko ndika ekumithi. 

27Otandi ku galikana, u yambeke oluvalo lwandje, opo lu nyanyukilwe okukala 

mesilohenda lyoye. Ngoye, Omuwa, owe lu yambeke, neyambeko lyoye otali ka kala 

kombanda yalwo aluhe sigo aluhe.” 

1 ONDJALULO 18 

Omasindano gaDavid 

(2 Sam. 8:1-18) 

1Konima yaambika omukwaniilwa David okwa matukile ishewe Aafilisti, okwe ya 

dhenge e ta hulitha po epangelo lyawo lyokulela oshilando Gat nomikunda dhe shi 

kunduka. 

2Okwa dhenge wo Aamoabi, mboka ya ningi aapiya ye nohaye mu fendelele. 

3Nena David okwa matukile Hadadeser, omukwaniilwa gwaZoba, ombinga yimwe 

yaSiria. Shika osha ningwa popepi noshikandjo shaHamat, oshoka Hadadeser okwa li 

mondjila ta ka koleka epangelo lye miitopolwa mbyoka mpoka omulonga Eufrat gwa 

tameka. 

4David okwa kwata po eyuvi lyomomatembakwiita ge, aakawilinkambe omayuvi 

gaheyali, naakwiita yokolupadhi omayuvi omilongo mbali. Okwa hupitha ko 

uukambe wa gwana omatembakwiita ethele e ta lemaneke auhe ulwe. 

5Aasiria yokuDamaskus sho ya tumu etangakwiita lyokukwatha omukwaniilwa 

Hadadeser, David okwe li ponokele e ta dhipaga aalumentu omayuvi omilongo mbali 

nagaali. 

6Nena okwa yungu oontanda dhuukwiita koshilongo shawo, noya ningi aapiya ye 

haye mu fendelele oompale. Omuwa okwa ningi David omusindani kehe nkoka a yile 

ko. 

7David okwa hakana ko iikandekitho yoshingoli ya li hayi humbatwa kaambala 

yaHadadeser e te yi fala kuJerusalem. 

8Okwa yugu wo iikushu oyindji kuTibhat naKun, iilando hayi lelwa kuHadadeser. 

(Konima Salomo okwa longitha iikushu mbika, yi ninge ondama yoshikushu, 

oongundhi niilongitho yoshikushu yomotempeli.) 

9Omukwaniilwa Toi gwokuHamat okwa kundana kutya David a dhenge etangakwiita 

alihe lyaHadadeser. 

10Toi okwa tumu omwana Joram, a kunde omukwaniilwa David noku mu halela elago 

molwesindano lye, sho a sindi Hadadeser, oshoka Hadadeser okwa adhika a kondjitha 

Toi olule. Joram okwa faalele David omulongelo gwoshingoli, oshisiliveli 

noshikushu. 

11Omukwaniilwa David okwe yi yoololele elongelokalunga pamwe niisiliveli niingoli 

mbyoka a yugu kiigwana mbyoka a sindi: Edom, Moab, Ammon, Filistia naAmalek. 

12Abisai, ngoka omuna gwanekulu Zeruia, okwa dhenge Aaedom mEkango 

lyomongwa e ta dhipaga po omayuvi omulongo nagahetatu yomuyo. 

13Okwa yungu oontanda dhuukwiita muEdom alihe, naantu yaankoka oya ningi 

aapiya yomukwaniilwa David. Omuwa okwa sinditha David shaa nkoka a yile ko. 

14David okwa lele Israel alihe nokwa kala a kotoka, aantu ye ya ningwe nawa noya 

kalwe nayo nuuyuuki. 

15Joab, mumwayina gwaAbisai, okwa li ondjayi yaakwiita; Jehosafat yaAhilud okwa 

li amushangandjayi;  

16Sadok yaAhitub naAhimelek yaAbiatar oya li aayambi; Seraia okwa li 

amushangampangu;  

17Benaia yaJehoiada okwa li omukuluntu gwaalangeli yaDavid, naana yaDavid oya 

kala ye na eha lya simana meyakulo lye 

1 ONDJALULO 19 

David ta sindi Aayammoni nAasiria 

(2 Sam. 10:1-19) 

1Konima yaambika omukwaniilwa gwAayammoni Nahash okwa si, nomwana Hanun 

okwa ningi omukwaniilwa. 

2Omukwaniilwa David okwa ti: “Onda hala okuninga nawa Hanun, ngaashi he 

Nahash a ningile ndje.” Onkee David a tumu aatumwa, a holole olukeno lwe. 

Aatumwa sho ya thiki kuAmmon, ya hupuluthe Hanun, 

3aawiliki Aayammoni oya ti komukwaniilwa: “Oto dhiladhila kutya David okwa tumu 

aatumwa mbaka mokusimaneka ho, e ku hololele olukeno lwe? Hasho nando! Okwe 

ya tumu huka oondaadhi, dhi shilile oshilongo, opo e shi sinde!” 

4Hanun okwa kwatitha aatumwa yaDavid e te ya kululitha omapalu koombenzi 

nokutetitha oonguwo dhawo poombwetelo e te ya shunitha. 

5Oya li ya sa ohoni okushuna kaandjawo. David sho u uvu shoka sha ningwa po, 

okwe ya tumine elaka, ya kale muJeriko yo yaa ze mo, sigo oombenzi dhawo dha 

koko ishewe. 

6Omukwaniilwa Hanun nAayammoni sho ya dhimbulula kutya oya geyitha nayi 

David, oya futu oshisiliveli shondjundo yoograma 34,000 opo ya hehele 

omatembakwiita naanamatembakwiita muMesopotamia shokuumbangalantu 

muAram-Maaka nomuZoba. 

7Omatembakwiita omayuvi omilongo ndatu nagaali ngoka ya hehela netangakwiita 

lyomukwaniilwa gwaMaaka olye ya e tali yungu ontanda popepi naMedeba. 

Aayammoni oye ya wo ya zi kiilando yawo noya kala ya langela komauta. 

8David sho u uvu shoka tashi ningwa po, okwa tumu Joab netangakwiita alihe. 

9Aayammoni oya pupumuka ko e taa yungu ontanda ya langela komauta pompitilo 

yoshilandopangelo shawo Rabba, naakwaniilwa mboka ye ya oku ya kwatha, oya li 

melundu. 

10Joab okwa mono kutya omatanga gaatondi otaga vulu oku mu matukila taga zi 

komeho nokonima. Omolwasho a hogolola aakwiitalela Aaisraeli nokwe ya langeke 

ya taalela Aasiria. 

11Oshihupe shetangakwiita lye okwe shi tula mewiliko lyamumwayina Abisai, ngoka 

e ya tula mehala ya taalela Aayammoni. 

12Joab okwa ti kuye: “Ngele wa mono Aasiria taa gwililile ndje po, ila u kwathe ndje, 

nongele Aayammoni taa ku gwililile po, otandi ya ndi ku kwathe. 

13Kaleni mu na omukumo ne mwi ikolelela! Natu kondjeleni aantu yetu oshilumentu 

nomolwiilando yaKalunga ketu. Ehalo lyOmuwa nali gwanithwe!” 

14Joab naantu ye oya humu ko, ya ka homone, nAasiria oya fadhuka po. 

15Aayammoni sho ya mono Aasiria taa yi ontuku, oya fadhuka po Abisai e taa shuna 

moshilando. Nena Joab okwa galuka kolugodhi nAayammoni e ta shuna kuJerusalem. 

16Aasiria oya dhimbulula kutya oya dhengwa kAaisraeli, onkee oya ka hiya omatanga 

gokiilongo yaSiria kombinga yokuuzilo womulonga Eufrat e taye ga tula mewiliko 

lyondjayi Shobak, ondjayi yetangakwiita lyomukwaniilwa gwaZoba Hadadeser. 

17David sho e shi uvu, okwa gongele omatanga gAaisraeli nokwa tokola omulonga 

Jordan e te ga tula ga taalela Aasiria. Olugodhi olwa tameke, 

18nAaisraeli oya tidha po etangakwiita lyAasiria. David naantu ye oya dhipaga 

aahingi yomatembakwiita Aasiria omayuvi gaheyali naakwiita yokolupadhi omayuvi 

omilongo ne. Oya dhipaga wo ondjayi yiita yAasiria Shobak. 

19Aakwaniilwa mboka ya li mepangelo lyaHadadeser, sho ya dhimbulula kutya oya 

dhengwa kuIsrael, oya panga ombili naDavid e taa ningi aapangelwa ye. Aasiria inaa 

hala we nando olumwe okukwatha Aayammoni. 

1 ONDJALULO 20 

David ta kwata po Rabba 

(2 Sam. 12:26-31) 

1Oshitemamvula sha landula ko, pethimbomumvo aakwaniilwa haa hingi iita, Joab 

okwa pititha mo etangakwiita a matukile oshilongo shaAmmon, ihe omukwaniilwa 

David okwa thigala muJerusalem. Oya kondeke oshilando Rabba, ye shi matukile e 

taye shi hanagula po. 

2Oshimenka shAayammoni, edhina lyasho Molek, osha li shi na oshishani 

shoshitalendi shimwe. Musho omwa li okawe kondilo. David okwe shi kutha po e te 

shi zala komutse gwe. Okwa yugulula omaliko ogendjigendji moshilando. 

3Okwa kutha mo aantu yomoshilando e te ya tula miilonga yiisaaha, yoombike 

noyomakuya. Aantu ayehe yomomikunda dhilwe dhAayammoni okwe ya ningile sha 

faathana. Oye nokwa galukile naantu ye kuJerusalem. 

Olugodhi naalefule yAafilisti 

(2 Sam. 21:15-22) 

4Konima yethimbo iita oya tukuka ishewe pokati kAafilisti nAaisraeli puGeser. Shika 

osha ningwa, sho Sibbekai gwomuHusha a dhipaga omulefule edhina lye Sippai, 

nAafilisti oya sindika. 

5Opwa li ishewe olugodhi olukwawo nAafilisti, naElhanan lyaJair a dhipaga Lahmi, 

mumwayina gwaGoliat gwomuGat, ngoka a li e na egonga li na oshikwatelo shi thike 

pondisimbumu. 

6Okwa li ishewe olugodhi olukwawo muGat, moka mwa li omulefule e na ominwe 

oohamano kiikaha nokoompadhi. Oye a li oluvalo lwaalefule yonale. 

7Okwa sheke Aaisraeli, naJonatan, omuna gwamumwayina gwaDavid Shamma, okwe 

mu dhipaga. 

8Mbaka yatatu ya dhipagwa kuDavid naantu ye, oya li oluvalo lwaalefule yokuGat. 

1 ONDJALULO 21 

David ta yalula oshigwana 

(2 Sam. 24:1-25) 

1Satana okwa halele, a tule Aaisraeli momupya, nokwa tokolitha David, a yalulithe 

oshigwana. 

2David okwa lombwele Joab nomalenga omakwawo ta ti: “Indeni naIsrael alihe okuza 

kooha dhoshilongo sigo okooha oonkwawo, ne mu yalule aantu. Onda hala okutseya 

mpoka ye thike.” 

3Joab okwa yamukula a ti: “Omuwa na indjipaleke Aaisraeli lwethele ye vulithe 

pumboka ye li po ngashingeyi! Nkeyama, ayehe aantu yoye ndishi. Omolwashike wa 

hala okulonga shika, u yonithe oshigwana ashihe?” 

4Ihe omukwaniilwa okwe mu vulikitha nelombwelo lye. Joab okwa yi te endagula 

noshilongo ashihe shaIsrael e ta galukile kuJerusalem. 

5Okwe eta komukwaniilwa David omwaalu aguhe kumwe gwaalumentu ya gwana 

okuhinga iita: 1 100 000 muIsrael na 470 000 muJuda. 

6Molwashoka Joab okwa li u uvite nayi molwelaka lyomukwaniilwa, ina yalula we 

omazimo gaLevi nogaBenjamin. 

7Kalunga ka li a hokwa shoka sha ningwa, onkee a geele Israel. 

8David okwa ti kuKalunga: “Onda yono nayi kungoye, sho nda ningi ngeyi! Kwatha 

ndje u dhimine ndje po. Onda ningi uugoya!” 

9Nena Omuwa okwa ti kuGad, omuhunganeki gwaDavid: 

10“Inda, u ka lombwele David kutya otandi mu pe oompito ndatu, a hogolole po 

yimwe. Otandi ka gwanitha ndjoka ta hogolola.” 

11Gad okwa yi kuDavid e te mu hokololele shoka Omuwa a ti e ta pula: “Oshike tashi 

kala po? 

12Omimvo ndatu dhondjala yekomba? Nenge oomwedhi ndatu hamu yaayaa ontuku 

aatondi yeni? Nenge omasiku gatatu moka Omuwa te mu ponokele negongamwele lye 

nota tumu elega moshilongo sheni ta longitha omuyengeli gwe mokweetela muIsrael 

eso? Tokola, opo ndi fale eyamukulo kOmuwa.” 

13David okwa yamukula Gad a ti: “Ngame ondi li muudhigu uunene! Ihe ine hala ndi 

geelwe kaantu. Omuwa oye mwene ne tu geele, oshoka oye omunahenda.” 

14Osho ngaaka Omuwa okwa tumu elega mAaisraeli, nomayuvi omilongo heyali 

gomuyo oya si. 

15Omuwa okwa tumu omuyengeli, a hanagule po Jerusalem, ihe okwa geyuluka e ta ti 

komuyengeli: “Opuwo nduno! Sha gwana!” Omuyengeli okwa li a thikama polupale 

lwaArauna Omuyebusi. 

16David okwa mono omuyengeli a thikama mewangandjo a yelutha egongamwele 

moshikaha she, opo a hanagule po Jerusalem. Nena David naakuluntu yoshigwana — 

ayehe mboka oya li ya zala omahahi — oyi isizimike ya tsa iipala yawo mevi. 

17David okwa galikana a ti: “Kalunga, ongame ngoka nda yono. Ongame nda gandja 

elaka, aantu ya yalulwe. Aathigona mbano oya ningi shike? Omuwa, Kalunga kandje, 

geela ndje negumbo lyandje nou hupithe aantu yoye”. 

18Omuyengeli gwOmuwa okwa lombwele Gad, a ka lombwele David, a ka tungile 

Omuwa oshiyambelo polupale lwaArauna. 

19David okwa vulika kelaka lyOmuwa e ta yi ko, ngaashi Gad e mu lombwele. 

20Arauna noyanamati yane oya li taa yungula iilya polupale. Sho ya mono 

omuyengeli, aamati oya fadhuka po noya holama. 

21Arauna sho a mono omukwaniilwa David ta hedha ko, okwa zi po polupale e ti 

isizimike a tsa oshipala she mevi. 

22David okwa ti kuye: “Kwatha ndje ndi lande po olupale lwoye, opo ndi tungile po 

Omuwa oshiyambelo, elega li kodhe. Otandi ku pe ofuto ya gwana po.” 

23Arauna okwa ti: “Nkeyama, lu kutha po, u ninge shoka wa hala. Oonani odho 

ndhika dhokulungunithilwa omayambo koshiyambelo, niiyungulitho oyo mbika, yi 

longitha iitemitho, niilya yi ninge omayambo. Ayihe otandi yi gandja kungoye.” 

24Ihe omukwaniilwa okwa yamukula a ti: “Aawe, otandi landa lela. Itandi gandja 

omayambo kOmuwa shoka shoye, shoka inaashi pula ndje sha.” 

25Okwa futu Arauna molwolupale lwe iimaliwa yoshingoli omathele gahamano. 

26Okwa tungile po Omuwa oshiyambelo e ta yambele ko omafikilondjambo 

nomakwatathanondjambo. Okwa galikana, nOmuwa okwe mu yamukula, sho a tumu 

omulilo gwa gu megulu e tagu lungunitha po oondjambo koshiyambelo. 

27Omuwa okwa lombwele omuyengeli, a shune mo egongamwele lye molumpangwa. 

28David okwa mono mushika kutya Omuwa okwa yamukula omagalikano ge, onkee 

okwa yamba oondjambo koshiyambelo polupale lwaArauna. 

29Etsalihangano lyOmuwa ndyoka Moses a tungile mombuga, noshiyambelo hoka 

haku lungunithilwa oondjambo, oya li natango peha lyelongelokalunga muGibeon 

pethimbo ndika, 

30ihe David ka li ta vulu okuya ko, a ka simaneke Kalunga, oshoka okwa li a tila 

egongamwele lyomuyengeli ngaashi Gad e mu lombwele. 

1 ONDJALULO 22 

1David okwa ti: “Mpaka napa kale otempeli yOmuwa Kalunga naampaka napa kale 

oshiyambelo mpoka Aaisraeli taa lungunithile omayambo.” 

Omalongekidho gokutunga otempeli 

2David okwa gandja elaka kaakwiilongo ayehe ya kala moshilongo shaIsrael, ya 

gongale, e te ya tula miilonga. Yamwe yomuyo oya hongo omamanya gokutunga 

otempeli. 

3David okwa gongele ondumba yiitenda, mu ze oomboha nomakandula gomiyelo, 

noshikushu oshindjishindji kaashi shi kuyelekwa. 

4Okwa uvathana nAatiro nAasidoni, ye mu etele omiti dhomisedeli odhindjidhindji. 

5David okwa dhiladhila: “Otempeli ndjoka tayi ka tungwa komumwandje Salomo, oyi 

na okukala onene noyo opala ya simana muuyuni auhe. Ihe oye omunona noke na 

ontseyo, onkee nandi mu ningile omalongekidho.” Osho ngaaka David a gongele 

iitungitha oyindjiyindji, manga inaa sa. 

6David okwi ithana omwana Salomo e te mu lombwele, a tungile Omuwa, Kalunga 

kaIsrael, otempeli. 

7David okwa ti kuye: “Mentu gwandje, onda halele okutungila Omuwa, Kalunga 

kandje, otempeli, ndi mu simaneke. 

8Ihe Omuwa okwa lombwele ndje kutya onda dhipaga aantu oyendji nonda hinga iita 

olwindji. Molwomatilohimbinzi ngaka agehe nda ningi ina pitika ndje, ndi mu tungile 

otempeli. 

9Okwa uvanekele ndje a ti: ‘Oto ka kala u na omumwoyemati ngoka ta ka lela 

nombili, oshoka otandi ke mu vululukitha kaatondi ye ayehe. Edhina lye otali ithanwa 

Salomo, oshoka muuyuni we otandi ka pa Israel ombili negameno. 

10Oye ta ka tungila ndje otempeli. Ye ota ningi omumwandje, nangame ote ningi he. 

Ezimo lye otali ka lela sigo aluhe.’ ” 

11David okwa tsikile a ti: “Mentu gwandje, Omuwa, Kalunga koye, na kale ano 

nangoye ye na dhiginine euvaneko lye, e ku lagopaleke moku mu tungila otempeli. 

12Omuwa, Kalunga koye, ne ku pe omayele nuunongo, opo u pangele Israel 

pampango ye. 

13Ngele oto vulika kiipango ayihe mbyoka Omuwa a pele Moses, e yi lombwele 

Israel, nena oto ka kala kuu na mbudhi. Kala wa tokola nou na einekelo ngoye ino 

etha, u haluthwe kusha. 

14Omolwa etungo lyotempeli, onda kambadhala okugongela ootona 3400 dhoshingoli 

nootona 34 000 dhoshisiliveli, opo yi ka longithwe metungo lyotempeli. Onda 

gongele wo omiti dhomisedeli noondhopi dhomamanya, ihe nangoye oto ka gwedha 

po. 

15Ou na aaniilonga oyendji. Oku na aahongi yomamanya, aatungi naanashihongelo, 

oku na wo aahambudhi oyendji yi ili noyi ili mboka haa hambula 

16iingoli, iisiliveli, iikushu niiyela iiluudhe. Tameka ano iilonga. Omuwa na kale 

pamwe nangoye.” 

17David okwa lombwele aawiliki ayehe yaIsrael, ya kwathe Salomo. 

18Okwa ti: “Omuwa, Kalunga keni, okwa kala pamwe nane nokwe mu pe ombili 

koombinga adhihe. Okwa sinditha ndje aantu ayehe mboka ya li mevi ndika, noya 

ningi aapiya yeni noyOmuwa. 

19Longeleni ano Omuwa, Kalunga keni, noomwenyo dheni adhihe nomitima dheni 

adhihe. Tamekeni okutunga otempeli, opo mu pungule mo oshikethahangano 

shOmuwa niikwaniipangitho ayihe iiyapuki mbyoka hayi longithwa 

melongelokalunga.” 

1 ONDJALULO 23 

1David sho a kulupa, okwa kwaniileke omwana Salomo omukwaniilwa gwaIsrael. 

Iilonga yAalevi 

2Omukwaniilwa David okwa gongaleke aakuluntu yAaisraeli naayambi ayehe 

nAalevi. 

3Okwa yalulitha aalumentu Aalevi mboka yomimvo omilongo ndatu nenge ye vule 

po. Ayehe kumwe oya li omayuvi omilongo ndatu nagahetatu. 

4Omayuvi omilongo mbali nagane yomuyo oye na okutonatela iilonga yomotempeli 

nomayuvi gahamano aadhiginini yoondjalula naatonateli yoontamanana, 

5omayuvi gane ogokukeelela piiyelo nomayuvi gane ogokwiimba 

omahambelelondjimbo taa tanga Omuwa niihikomwa ya ningithwa kuDavid. 

6David okwa topola Aalevi moongundu ndatu pamaludhi gawo: Gerson, Kohat 

naMerari. 

7Gerson okwa li e na oyanamati yaali, Ladan naShimei. 

8Ladan okwa li e na oyanamati yatatu: Jehiel, Setam naJoel, 

9mboka ya li aakuluntu yomaludhi ga za muLadan. (Shimei okwa li e na oyanamati 

yatatu: Shelomot, Hasiel naHaran.) 

10-11Shimei okwa li e na oyanamati yane: Jahat, Sina, Jeush naBeria, melandulathano 

lyawo lyuukuluntu, Jeush naBeria kaya li ye na omaluvalo ogendji, omolwasho ya 

talwa oludhi lumwe. 

12Kohat okwa li e na oyanamati yane: Amram, Izhar, Hebron naUssiel. 

13Osheeli she Amram okwa vala Aaron naMoses. (Aaron noluvalo lwe oya 

yoololelwa okutonatela iinima iiyapuki sigo aluhe, okulungunitha omatsininondjambo 

mokusimaneka Omuwa, oku mu longela nokuyambeka oshigwana medhina lye. 

14Ihe aana yaMoses, omumati gwaKalunga, oya tulwa mumwe nAalevi.) 

15Moses okwa li e na oyanamati yaali, Gersom naElieser. 

16Omuwiliki mokati kaana yaGersom oye Shebuel. 

17Elieser okwa li e na omwanamati epona Rehabia, ihe Rehabia okwa li e na oluvalo 

olwindji. 

18Omuna gwaKohat omutiyali, Izhar, okwa li e na omwanamati Shelomit, 

omukuluntu gwoludhi. 

19Kohat okwa li e na omwanamati omutitatu, Hebron, ngoka a li e na oyanamati yane: 

Jeria, Amaria, Jahasiel naJekameam. 

20Aana yomuna gwaKohat omutine, Ussiel, oya li Mika naIsshia. 

21Merari okwa li e na oyanamati yaali, Mahli naMushi. Mahli okwa li ishewe e na 

oyanamati yaali, Eleasar naKish, 

22ihe Eleasar okwa si inaa vala omumati, aakadhona ayeke. Oyana aakadhona oya 

hokanwa kaamwahegona, aana yaKish. 

23Omuna gwaMerari omutiyali, Mushi, okwa li e na oyanamati yatatu: Mahli, Eder 

naJeremot. 

24Nduka oluvalo lwaLevi pamaludhi nomagumbo, ngaashi ya yalulwa pamadhina 

gawo. Oluvalo kehe lwomimvo omilongo mbali nenge lu vule po lwa li lu na 

oshitopolwa miilonga yotempeli yOmuwa. 

25David okwa ti: “Omuwa, Kalunga kaIsrael, okwa pe aantu ye evululuko noye 

mwene ta ka kala muJerusalem sigo aluhe. 

26Aalevi itaa pumbwa we okuhumbata po etsalihangano niipumbiwa ayihe hayi 

longithwa melongelokalunga.” 

27Palombwelo lyaDavid lyahugunina Aalevi ayehe oya yoololelwa eyakulo, shaa ya 

adha epipi lyomimvo omilongo mbali. 

28Oya pewa iilonga mbika: okuyakula aayambi yomoluvalo lwaAaron 

melongelokalunga, okusila oshimpwiyu omahala noondjugo dhomotempeli, 

okwoopaleka iinima ayihe iiyapuki; 

29okusila oshimpwiyu iikwiila iiyapuki nuusila womunziya tau pumbiwa 

miikulyandjambo nomiikwiila yuupapi yaa na efulika, uukuki wokuyamba nuusila wa 

lungilwa momagadhi, nokutonatela iiyotitho niimetitho ayihe;  

30okuhambelela nokwaadhimitha Omuwa ongula kehe nongulohi;  

31nokuyambela Omuwa omafikilondjambo agehe mOmasabati, miituthi yomwedhi 

omupe nomiituthi iikwawo, ngaashi sha li shu uthwa, Aalevi ye shi ninge ethimbo 

alihe. 

32Oya pewa oshimpwiyu shokuyakula metsalihangano lyOmuwa nomotempeli noya 

kwathe aanezimo lyawo, aayambi yomoluvalo lwaAaron melongelokalunga 

lyomotempeli. 

1 ONDJALULO 24 

Iilonga yaayambi 

1Ndhika oongundu dhomaluvalo gaAaron. Aaron okwa li e na oyanamati yane: 

Nadab, Abihu, Eleasar naItamar. 

2Nadab naAbihu oya si, manga he e na omwenyo, noinaa thiga po oluvalo, onkee 

aamwayina Eleasar naItamar oya ningi aayambi. 

3Omukwaniilwa David okwa tula oluvalo lwaAaron moongundu pailonga yawo. 

Okwa li a kwathwa kuSadok gwomoluvalo lwaEleasar naAhimelek gwomoluvalo 

lwaItamar. 

4Oluvalo lwaEleasar olwa li lwa topolwa moongundu omulongo nahamano, manga 

oluvalo lwaItamar lwa li lwa topolwa moongundu hetatu. Shika osha ningwa, oshoka 

moluvalo lwaEleasar omwa li ooyene yomikunda oyendji. 

5Okwa li nokuli aakuluntu yomotempeli naawiliki yopambepo mokati komaluvalo 

gaEleasar nogaItamar, onkee omagandjo oga ningwa niihogololitho. 

6Oluvalo lwaEleasar nolwaItamar olwa umbilwa iihogololitho palufo. Nena omadhina 

gawo oga nyolwa membo kuShemaia yaNetanel, amushanga Omulevi. 

Omukwaniilwa, omalenga ge, omuyambi Sadok, Ahimelek yaAbiatar nooyene 

yomikunda dhaayambi nodhomagumbo gAalevi, ayehe oya li oonzapo. 

7-18Ndika olyo elandulathano moka oongundu dhomagumbo omilongo mbali nagane 

dha pewa iilonga: 

1. Jehoiarib 

2. Jedaia 

3. Harim 

4. Seorim 

5. Malkija 

6. Mijamin 

7. Hakkoz 

8. Abia 

9. Jeshua 

10. Shekania 

11. Eliashib 

12. Jakim 

13. Huppa 

14. Jeshebeab 

15. Bilga 

16. Immer 

17. Hesir 

18. Happizzez 

19. Petahia 

20. Jeheskel 

21. Jakin 

22. Gamul 

23. Delaja 

24. Maasia 

19Melandulathano ndika aantu mbaka oya li haa yi kotempeli okugwanitha iilonga 

yawo ye yi thigilwa kuhekulu Aaron, ngaashi Omuwa, Kalunga kaIsrael, e mu 

lombwelele. 

Aakuluntu yAalevi 

20Mbaka aakuluntu yomagumbo goluvalo lwaLevi: Shebuel oluvalo lwaAmram, 

Jehdeia oluvalo lwaShebuel;  

21Isshia oluvalo lwaRehabia;  

22Shelomit oluvalo lwaIzhar, Jahat oluvalo lwaShelomit;  

23Jeria, Amaria, Jahasiel naJekameam aana yaHebron pamapipi gawo;  

24Mika oluvalo lwaUssiel, Shamir oluvalo lwaMika;  

25Isshia omumwayina gwaMika, Sakaria oluvalo lwaIsshia;  

26Mahli, Mushi naJaasia oluvalo lwaMerari. 

27Jaasia okwa li e na oyanamati yatatu: Shoham, Sakkur naIbri. 

28-29Mahli okwa li e na oyanamati yaali, Eleasar naKish. Eleasar ka li e na oyanamati, 

ihe Kish okwa li e na eponamati Jerahmeel. 

30Mushi okwa li e na oyanamati yatatu: Mahli, Eder naJerimot. Ngaka omagumbo 

gAalevi. 

31Omukuluntu gwegumbo kehe nagumwe gwomaamwayina aagundjuka oyu umbile 

iihogololitho iilonga yawo, naanaa ngaashi aanezimo yawo, aayambi yomoluvalo 

lwaAaron, ya ningile. Omukwaniilwa David, Sadok, Ahimelek naakuluntu 

yomagumbo gaayambi nogAalevi oya li oonzapo. 

1 ONDJALULO 25 

Aayimbi motempeli 

1Omukwaniilwa David naakuluntu yAalevi oya hogolola omaludhi gAalevi taga 

landula, ya wilike elongelokalunga: Asaf, Heman naJedutun. Oya li taa uvitha elaka 

lyaKalunga taa hiki uuharpa niikwelengi. Elandulathano lyaamboka ya hogololelwa 

okuwilika elongelokalunga, olyo ndika: 

2Oyanamati yane yaAsaf: Sakkur, Josef, Netania naAsharela. Oya li mewiliko 

lyaAsaf, ngoka u uvitha elaka lyaKalunga, uuna omukwaniilwa e shi tya. 

3Aana yaJedutun aamati yahamano: Gedalia, Zeri, Jeshaja, Shimei, Hashabia 

naMattitia. Oyu uvitha elaka lyaKalunga mewiliko lyahe ye shi ningi mehiko 

lyuuharpa nomahambelelondjimbo nokupandula Omuwa. 

4Aana yaHeman omulongo nayane: Bukia, Mattania, Ussiel, Shebuel, Jerimot, 

Hanania, Hanani, Eliata, Giddalti, Romamti Ezer, Joshbekasha, Malloti, Hotir 

naMahasiot. 

5Kalunga okwa pe omuhunganeki gwaDavid Heman aamati mbaka omulongo nayane 

naakadhona yatatu, ngaashi u uvaneke, opo a pe Heman oonkondo. 

6Oyana ayehe oya li haa hiki iikwelengi nuuharpa mewiliko lyahe melongelokalunga 

motempeli. Asaf, Jedutun naHeman oya li mewiliko lyomukwaniilwa. 

7Aalumentu mbaka ayehe omilongo mbali nayane oya li oonkulungu ngashika wo 

Aalevi mboka ya li ya longwa okwiimba. Ayehe kumwe oya li aalumentu 288. 

8Opo ya koleke elandulathano lyiilonga, oyu umbu iihogololitho, kape na mbudhi 

ngele aagundjuka nenge aakuluntu, aapyokoki nenge aatameki. 

9-31Aalumentu mbaka 288 oya li ya topolwa pamagumbo moongundu omilongo mbali 

nane dhomulongo nayaali. Ongundu kehe oya li nomuwiliki gwayo te yi tonatele. 

Iilonga yawo oya landulathana ngeyi: 

1. Josef gwegumbo lyaAsaf 

2. Gedalia 

3. Sakkur 

4. Zeri 

5. Netania 

6. Bukia 

7. Asharela 

8. Jeshaja 

9. Mattania 

10. Shimei 

11. Ussiel 

12. Hashabia 

13. Shebuel 

14. Mattitia 

15. Jerimot 

16. Hanania 

17. Joshbekasha 

18. Hanani 

19. Malloti 

20. Eliata 

21. Hotir 

22. Giddalti 

23. Mahasiot 

24. Romamti Ezer. 

1 ONDJALULO 26 

Aalangeli yomotempeli 

1Mpaka ope na etopolo lyiilonga lyAalevi mboka ya langele otempeli. Moludhi 

lwaKora oMeshelemia yaKore gwomegumbo lyaAsaf. 

2Okwa li e na oyanamati yaheyali. Pamapipi gawo oyo Sakaria, Jediael, Sebadia, 

Jatniel, 

3Elam, Jehohanan naEliehoenai. 

4Okwa li wo Obed Edom, ngoka Kalunga e mu yambeke e te mu pe aanona aamati 

yahetatu, ngaashi taa landula pamapipi gawo: Shemaia, Jehosabad, Joa, Sakar, 

Netanel, 

5Ammiel, Issaskar naPeulletai. 

6-7Osheeli shaObed Edom, Shemaia, osha li shi na oyanamati yahamano: Othni, 

Refael, Obed, Elsabad, Elihu naSemakia. Oya li aalumentu aanamadhina moludhi 

lwawo moluunongo wawo; aahugunini yaali oya li aanamaganolela. 

8Egumbo lyaObed Edom olye eta po aalumentu ya pyokokela iilonga ye li omilongo 

hamano nayaali ayehe kumwe. 

9Egumbo lyaMeshelemia olye eta po aalumentu ya pyokoka omulongo nayahetatu. 

10Moludhi lwaMerari omwa li Hosa, ngoka a li e na oyanamati yane: Shimri (he okwe 

mu lenge omukuluntu, nando ka li sheeli), 

11Hilkia, Tebalia naSakaria. Megumbo lyaHosa omwa li aantu omulongo nayatatu 

mboka ya li aalangeli yotempeli. 

12Aalangeli yotempeli oya li ya topolwa moongundu pamagumbo noya topolelwa 

iilonga motempeli ngaashi naanaa Aalevi ooyakwawo. 

13Egumbo kehe, pwaa na yoololo, olyu umbilwa oshihogololitho, pu talike omweelo 

guni taa sile oshimpwiyu. 

14Oshihogololitho shomweelo gwokuuzilo osha kwata Shelemia, nomwanamati 

Sakaria, omulumentu ngoka ha gandja aluhe omayele omawanawa, okwa kwatwa 

koshihogolitho shomweelo gwokuumbangalantu. 

15Obed Edom okwa yoololelwa omweelo gwokuumbugantu, noyanamati oyu uthilwa 

okutonatela oompungulilo. 

16Shuppim naHosa oyu uthilwa omweelo gwokuuninginino nomweelo gwaShelleket 

pepandaanda lya londa. Iilonga yomalangelo oya topolwa momalufo. 

17Kuuzilo, aalangeli yahamano oya li miilonga esiku kehe, kuumbangalantu yane 

nokuumbugantu yane. Aalangeli yane oya kala poompungulilo esiku kehe, yaali 

pukehe yimwe. 

18Popepi netsali kuuninginino opwa li aalangeli yane pondjila nayaali petsali lyo 

lyene. 

19Ndhika odho oongundu dhaalangeli yomiyelo yomoludhi lwaKora noyomoludhi 

lwaMerari. 

Iilonga yilwe yotempeli 

20Aalevi yalwe ooyakwawo oya li metonatelo lyomaliko gotempeli noompungulilo 

dhomagano ga yapulilwa Kalunga. 

21Ladan, gumwe gwomaana yaGerson, okwa li hekulu yoongundu dhomagumbo 

ogendji, mwa kwatelelwa oluvalo lwomwana Jehiel. 

22Aana yaLadan yaali yalwe, Setam naJoel, oya tonatele omaliko gomotempeli 

noompungulilo. 

23Iilonga oya topolelwa wo oluvalo lwaAmram, Izhar, Hebron naUssiel. 

24Shebuel gwoludhi lwaGersom yaMoses okwa li elenga ekuluntu lyokudhiginina 

omaliko gomotempeli. 

25Shuebuel okwa li e na ekwatathano naShelomit lya za muElieser, omumwayina 

gwaGersom. Elieser okwa vala Rehabia, ngoka a vala Jeshaja, he yaJoram, he yaSikri, 

he yaShelomit. 

26Shelomit naanegumbo lye oya li aatonateli yomagano agehe ga yoololelwa Kalunga 

komukwaniilwa David, kooyene yomikunda, kaawiliki yoongundu dhomaludhi 

nokoondjayi dhiita. 

27Oya kutha iihakanwa yimwe mbyoka ye yi yugu miita e taye yi yoololele 

okulongithwa motempeli. 

28Shelomit naanegumbo lye oya li metonatelo lyashaa shoka sha yapulilwa 

okulongithwa motempeli, mwa kwatelelwa omagano ge etelwe komuhunganeki 

Samuel, komukwaniilwa Saul, kuAbner yaNer nokuJoab, omuna gwanekulu Zeruia. 

Iilonga yAalevi yalwe 

29Mokati koluvalo lwaIzhar, Kenania noyanamati oya pewa eyakulo lyelelo: 

okudhiginina oondjalula nokutokola oontamanana dhAaisraeli. 

30Mokati koluvalo lwaHebron, Hashabia naanezimo lye 1 700, ayehe aalumentu ya 

dhenga mbanda, oya tulwa metonatelo lyiinima ayihe yomalongelokalunga noyelelo 

muIsrael kuuninginino womulonga Jordan. 

31Jeria okwa li omuwiliki gwoluvalo lwaHebron. Momumvo omutimilongone David 

sho a li omukwaniilwa, oluvalo lwegumbo lyaHebron olwa konakonwa, naakwiita 

oofule yegumbo ndika oya monika ye li puJaser moshikandjo Gilead. 

32Omukwaniilwa David okwa hogolola mo aakuluntu yomagumbo 2 700 maanezimo 

lyaJeria e te ya langeke metonatelo lyiinima ayihe yelongelokalunga noyelelo 

muIsrael kuuzilo womulonga Jordan — iikandjo yaRuben, Gad naManasse kuuzilo. 

1 ONDJALULO 27 

Oondjayi dhiita 

1Ndika elandulathano lyooyene yomikunda naawiliki yomaludhi pamwe nomalenga 

gawo mboka ya yakula omukwaniilwa. Omwedhi kehe momumvo etanga li ili 

lyomomayuvi omilongo mbali nagane lya li nolufo mewiliko lyondjayi yolufo 

lwomwedhi ngoka. 

2-15Oondjayi ndhoka dha kala momwedhi kehe, otadhi landula mpaka: Omwedhi 

gwotango: Jashobeam yaZabdiel (okwa li gwondhikwa yoludhi lwaPerez mezimo 

lyaJuda) Omwedhi omutiyali: Dodai oluvalo lwaAhohi (Miklot okwa li ondjayi 

ontiyali kuye) Omwedhi omutitatu: Benaia yaJehoiada omuyambi; okwa li omuwiliki 

“gwomilongo ndatu” 

(omwana Ammisabad okwe mu landula muuwiliki wetanga lye) Omwedhi omutine: 

Asahel, mumwayina gwaJoab (omwana Sebadia okwe mu landula) Omwedhi 

omutitano: Shamhut oluvalo lwaIzhar Omwedhi omutihamano: Ira yaIkkesh 

gwomuTekoa Omwedhi omutiheyali: Helez Omuefraim a za kuPelon Omwedhi 

omutihetatu: Sibbekai gwomuHusha (okwa li gwondhikwa yoludhi lwaZerah mezimo 

lyaJuda) Omwedhi omutimugoyi: Abieser gwomuAnatot moshikandjo shezimo 

lyaBenjamin Omwedhi omutimulongo: Maharai gwomuNetofa (okwa li gwondhikwa 

yoludhi lwaSera) Omwedhi omutimulongo nagumwe: Benaia gwomuPiraton 

moshikandjo shezimo lyaEfraim Omwedhi omutimulongo nomutiyali: Heldai 

gwomuNetofa (okwa li oluvalo lwaOtniel). 

Aawiliki yomazimo 

16-22Ndika elandulathano lyaawiliki yomazimo gaIsrael: Ezimo Omuwiliki Reuben, 

Elieser, yaSikri, Simeon, Shefatia, shaMaaka, Levi, Hashabia, yaKemuel, Aaron, 

Sadok, Juda, Elihu, gumwe gwomaamwayina yomukwaniilwa David, Issaskar, Omri, 

yaMikael, Sebulon, Ishmaia, yaObadia, Naftali, Jeremot, yaAsriel, Efraim, Hosea, 

yaAzazia, Manasse, kuuninginino Joel, yaPedaia, Manasse, kuuzilo Iddo, yaSakaria, 

Benjamin, Jaasiel, yaAbner, Dan, Asarel, yaJeroham. 

23Omukwaniilwa David ina yalulitha aantu mboka ya li inaa gwanitha omimvo 

omilongo mbali, oshoka Omuwa okwa uvaneke, i indjipalithe Aaisraeli ye thike 

poonyothi dhokegulu. 

24Joab, omuna gwanekulu Zeruia, okwa tameke okuyalula aantu, ihe ine shi 

tsakanitha. Kalunga okwa geele Israel omolweyalulo ndika, onkee omwaalu 

gwaayehe inagu holoka mondjalula yomukwaniilwa David. 

Aaniimpwiyu yomaliko gomukwaniilwa 

25-31Ndika elandulathano lyaamboka ya kala ye na iimpwiyu yomaliko 

gomukwaniilwa: Oompungulilo dhuuwa: Asmavet yaAdiel Oompungulilo 

dhomikunda: Jonatan yaUssia Iilonga yuunahambo: Esri lyaKelub Iitsambe 

yomiviinu: Shimei gwomuRama Oondunda dhokupungula omaviinu: Zabdi 

gwomuShefam Aaniitsambe yomiolivi nomikwiyu (kiikulundundu yoponyonga 

yoondundu dhokuuninginino): Baal-Hanan gwomuBet Geder Omusilishimpwiyu 

gwomagadhi gooholivi: Joas Omunahambo gwiimuna molushandja lwaSharon: 

Shirtai gwomuSharon Omunahambo momasilu: Shafat yaAdlai Omunahambo 

gwoongamelo: Obil Omuismaeli Omunahambo guusino: Jehdeia gwomuMeronot 

Omunahambo gwoonzi niikombo: Jasis Omuhagari. 

Aagandjindunge yaDavid 

32Jonatan, hegona yomukwaniilwa David, okwa li omugandjindunge a pyokoka 

nomulongwantu. Oyo naJehiel yaHakmoni oya li aalongi yaana yomukwaniilwa. 

33Ahitofel okwa li omugandjindunge gwomukwaniilwa, naHushai Omuarki okwa li 

kuume komukwaniilwa nomugandjindunge. 

34Ahitofel sho a si, Abiatar naJehoiada yaBenaia oya ningi aagandjindunge. Joab 

okwa li ondjayi yiita yomukwaniilwa. 

1 ONDJALULO 28 

David ta tseyitha okutunga otempeli 

1David okwa hiya omalenga agehe gaIsrael, ga gongale muJerusalem. Aakuluntu 

ayehe yomazimo, omalenga ngoka haga wilike iilonga yoshilongo, aawiliki 

yomaludhi, aatonateli yomaliko noyiimuna yomukwaniilwa noyana — eeno, 

omalenga guuwa agehe, aakwiita aakuluntu naanamadhina — oya gongalele 

muJerusalem. 

2David okwa thikama komeho gawo e te ya popitha ta ti: “Shigwana shandje, 

pulakenii ndje. Onda li nda hala okutungila oshikethahangano ongulu, moka Omuwa, 

Kalunga ketu, ta kala. Onda gongele iitungitha yotempeli oku mu simaneka, 

3ihe okwi indike ndje oku shi ninga, molwashoka ngame omukwiita nonda tilehi 

ombinzi oyindji. 

4Omuwa, Kalunga kaIsrael, okwa hogolola ndje noluvalo lwandje, tu lele Israel sigo 

aluhe. Okwa hogolola ezimo lyaJuda, li kale ewiliki, nomuJuda okwa hogolola mo 

egumbo lyatate. Megumbo ndyoka alihe Kalunga ongame a kutha e ta kwaniileke 

ndje, ndi lele Israel. 

5Okwa pe ndje oluvalo, aamati oyendji, nomokati kawo okwa hogolola mo Salomo, a 

lele Israel, oshigwana shOmuwa. 

6“Omuwa okwa lombwele ndje a ti: ‘Omumwoye Salomo oye ta ka tungila ndje 

otempeli. Onde mu hogolola, a ninge omumwandje, nangame te ningi he. 

7Ota ka koleka uukwaniilwa we, u kale sigo aluhe, ngele ota vulika shili kiipango 

yandje ayihe nokomautho agehe, ngaashi e li nena.’ 

8“Aantu yandje, ngashingeyi sho mwa gongala koshipala shaKalunga ketu noshaIsrael 

alihe, oshigwana shOmuwa, otandi mu lombwele, mu vulike shili kukehe shoka 

Omuwa, Kalunga ketu, e tu lombwele, opo mu kale nawa mevi ndika ewanawa, 

noluvalo lweni lu vule okukala mo wo sigo aluhe.” 

9Nena okwa lombwele Salomo a ti: “Mentu gwandje, tseya Kalunga kaho, ngoye u 

mu longele nomutima aguhe nehalo alihe. Omadhiladhilo getu agehe noondjuulukwe 

dhetu adhihe oku dhi shi. Nge to yi kuye, ote ku taamba, ihe ngele to mu pilamene, 

nena ote ku etha sigo aluhe. 

10Kala wa tseya kutya Omuwa okwe ku hogolola, wu mu tungile otempeli ondjapuki, 

kala ano wi ikolelela e to tameke iilonga.” 

11David okwa pe Salomo ondunge yomatungo agehe gotempeli, yoompungulilo 

noyomala galwe ngashika wo ndjoka yEhala lyUuyapukielela, moka tamu falwa 

oondjo. 

12Okwe mu pe omayele gaashoka ta dhiladhila kombinga yomahale nomala ngoka ge 

ga kunduka, nokombinga yoompungulilo dhiikwaniipangitho yotempeli 

nodhomagano ga yoololelwa Omuwa. 

13David okwe mu tsu wo omayele gokutula aayambi nAalevi moongundu, ya 

tsakanithe iinakugwanithwa yawo okulonga iilonga yotempeli noya sile oshimpwiyu 

iinima ayihe yomotempeli. 

14Okwe mu pe omalombwelo, nkene oshisiliveli noshingoli shi na okulongithwa 

miipumbiwa, 

15oolamba, oshihukikwanyeka, 

16iitaafula yoshisiliveli niitaafula yoshingoli, nkoka taku tentekwa iikwiila iiyapuki. 

17Okwa utha wo ondjundo yoshingolilela tashi longithwa mokuhambula oofoloko, 

iiyaha niiyuma, nondjundo yoshisiliveli noyoshingoli tashi longithwa mokuhambula 

uuyo, 

18ngashika wo ondjundo yoshingolilela tashi longithwa mokuhambula oshiyambelo 

nkoka taku lungunithilwa omatsininondjambo, nandjoka mokuhambula etemba 

lyoshingoli naakerubi mboka ya kwidhidhika oshikethahangano nomawawa ga 

yalalekwa. 

19Omukwaniilwa David okwa ti: “Ayihe mbika oyi li menyolo lyopamalombwelo 

gOmuwa, ngaashi a lombwele ndje ndi yi gwanithe”. 

20Omukwaniilwa David okwa lombwele omwana Salomo a ti: “Kala wa tokola nou 

na einekelo. Tameka iilonga, ino katekwa kusha. Omuwa Kalunga ngoka tandi 

longele, ota ka kala pamwe nangoye. Ite ku etha, ndele ota kala nangoye, sigo wa 

hulitha iilonga mbyoka tayi longwa molwotempeli. 

21Aayambi nAalevi oya pewa omalufo gokulonga motempeli. Oonkulungu dholudhi 

kehe odha hala oku ku kwatha, oshigwana ashihe naawiliki otaye ku pulakene.” 

1 ONDJALULO 29 

Omagano gokutunga otempeli 

1Omukwaniilwa David okwa lombwele aantu ayehe a ti: “Kalunga okwa hogolola 

omumwandje Salomo, ihe ye omunona natango noke na ontseyo. Iilonga mbyoka yi 

na okugwanithwa, iinene noonkondo, oshoka mbuka kau shi uuwa womuntu, ihe 

otempeli yOmuwa Kalunga. 

2Onda ningi oonkambadhala adhihe, ndi longekidhe iitungitha yotempeli — iingoli, 

iisiliveli, iikushu, iiyela iiluudhe, iipilangi, omamanya ge na ondilo, uuwe, omamanya 

guulenga nomarmera. 

3Kwaayihe mbika nda ningi, onda gandja iisiliveli niingoli meliko lyandje mwene, 

oshoka ondi hole otempeli yaKalunga. 

4Onda gandja oshingoli shokuOfir shondjundo yomayuvi gatatu noshisiliveli sha 

yelithwa shondjundo yomayuvi gaheyali, opo ekuma li kolongwe 

5nomolwiinima ayihe yuulenga mbyoka tayi ningwa koonkulungu. Ope na tuu mbela 

mboka ya hala okweetela Omuwa oombalagelo?” 

6Nena aakuluntu yomaludhi, omalenga gomazimo, oondjayi dhiita naadhiginini 

yomaliko gambala oya hala okugandjela 

7etungo lyotempeli iinima mbika: oshingoli shondjundo yomayuvi gatano, iimaliwa 

yiingoli omayuvi omulongo, oshisiliveli shondjundo yomayuvi omulongo, oshikushu 

shondjundo yomayuvi omulongo nagahetatu nosheela oshiluudhe shondjundo 

yomayuvi gethele. 

8Ayehe mboka ya li ye na omamanya gondilo, oye ga gandja momaliko gomotempeli, 

ngoka ga li metonatelo lyaJehiel gwomoludhi lwaGerson mezimo lyaLevi. 

9Aantu oya gandja nehalo kOmuwa noya li yu uvite elago unene, sho ya gandja. 

Omukwaniilwa David naye wo okwa li a nyanyukwa unene. 

Egalikano lyaDavid neso lye 

10David okwa hambelele Omuwa montaneho yAaisraeli e ta ti: “Omuwa, Kalunga 

katatekulu Jakob, hambelelwa aluhe sigo aluhe. 

11Uunene owoye noonkondo odhoye, eadhimo nesimano nuuyelele owoye, oshoka 

iinima ayihe oyoye megulu nokombanda yevi. Omuwa, ongoye omukwaniilwa 

nOmupangeliawike. 

12Ongoye ho gandja uuyamba nesimano, ewangandjo alihe oli li mepangelo lyoye; 

moshikaha shoye omu na oonkondo nelelo, oto vulu okunenepeka nokukoleka 

omuntu. 

13Ngashingeyi, Kalunga ketu, otatu ku hambelele e tatu tanga edhina lyoye lya 

simana. 

14“Ngame omushike, noshigwana shandje oshishike, tu ku pe sha, oshoka ayihe oyo 

omagano ga za kungoye? Ano otwe ku galulile owala shoka shoye. 

15Omuwa, otse oondjendi naakwiilongo kombanda yevi, ngaashi ootatekulu ya li wo. 

Omasiku getu otaga pitilile po ga fa omuzizimba, tse itatu vulu okuhenuka eso. 

16Omuwa, Kalunga ketu, otwa gongele uuyamba mbuka okutunga otempeli, tu 

simaneke edhina lyoye, ihe ayihe oya zi kungoye, naayihe oyoye. 

17Kalunga kandje, onda tseya kutya ngoye oto konakona omwenyo nowa hokwa aantu 

mboka haa kala moshili. Ayihe mbika onde yi ku pe moshili nomehalo ewanawa, 

nonda mono, nkene aantu yoye mbaka ya gongala mpaka, ye ku yambele omayambo 

nenyanyu. 

18Omuwa, Kalunga kootatekulu Abraham, Isak naJakob, koleka ehalo lya tya ngeyi 

aluhe momitima dhoshigwana shoye ngoye u shi dhiginine pungoye. 

19Pa omumwandje Salomo omwenyo gu uka, a vulike komalombwelo goye agehe ye 

a tunge otempeli ndjoka nda ningile omalongekidho ngaka.” 

20Nena David okwa lombwele aantu ayehe ta ti: “Hambeleleni Omuwa, Kalunga 

keni!” Oshigongi ashihe osha hambelele Omuwa, Kalunga koohekulu, oyo noya tsu 

iipala pevi noya simaneke Omuwa nosho wo omukwaniilwa. 

21Esiku lya landula ko oya dhipaga iimuna noye yi yapulile Omuwa. Oya yamba 

oontsezi eyuvi, oonzi oontsezi eyuvi noonzigona eyuvi, dhi ninge omafikilondjambo 

ga lungunithwa omidhidhi koshiyambelo. Oya yamba wo iinuwandjambo. 

22Esiku ndyoka oya li ya nyanyukwa, sho taa li notaa nu montaneho yOmuwa. Oya 

hogolola Salomo lutiyali, a ninge omukwaniilwa. Oye mu gwayeke medhina 

lyOmuwa, a ninge omuleli gwawo, naSadok, a ninge omuyambi. 

23Osho ngaaka Salomo a landula he David muukwaniilwa koshipangelapundi shoka 

sha tulwa po kOmuwa. Okwa li omukwaniilwa e na elago, noshigwana ashihe 

shaIsrael osha vulika kuye. 

24Omalenga agehe naakwiita, nokuli naana yaDavid aamati oyu uvaneke 

okwiinekelela Salomo uukwaniilwa. 

25Omuwa okwa nenepeke Salomo montaneho yoshigwana ashihe nokwe mu pe 

esimano enene e vule aakwaniilwa ayehe mboka ya lelele Israel. 

Epangelo lyaDavid 

26David yaIsai okwa lele Israel 

27omimvo omilongo ne. Okwa lele muHebron omimvo heyali nomuJerusalem 

omimvo omilongo ndatu nandatu. 

28Okwa si mepipi lyuukulupe, a kuta uuyamba nesimano, nomwana Salomo okwe mu 

landula muukwaniilwa. 

29Ondjokonona yomukwaniilwa David okuza ketameko sigo okehulilo oya nyolelwa 

momambo goondjokonona gaahunganeki mbaka yatatu: Samuel, Natan naGad. 

30Oondjokonona otadhi hokolola, nkene a lele, nkene a li omunankondo, niinima 

ayihe mbyoka ye mu ningilwa noya ningilwa Israel niilongo yilwe wo. 

2 ONDJALULO 

2 ONDJALULO 1 

Salomo ta pula oondunge 
(1 Aak. 3:1-15) 

1Salomo yaDavid okwa koleke uukwaniilwa woshilongo Israel, nOmuwa, Kalunga 

ke, okwe mu laleke nuuyamba e te mu ningi omunenenene. 

2Omukwaniilwa Salomo okwa hiya aakuluntu ayehe mboka haa wilike aalumentu 

eyuvi nenge ethele naakwanepangelo ayehe, aakuluntu yomagumbo ayehe 

noshigwana ashihe, 

3e te ya lombwele ya ye pamwe naye keha lyelongelokalunga kuGibeon. Oya yi ko, 

oshoka oko kwa li etsalihangano lyOmuwa, ndyoka lya li lya tungwa mombuga 

kuMoses, omumati gwaKalunga. 

4(Oshikethahangano osha li sha pungulwa muJerusalem metsali ndyoka lya dhikwa 

komukwaniilwa David, sho a ka talele ko oshikethahangano kuKiriat Jearim.) 

5Oshiyambelo oshikushu shoka sha li sha ningwa kuBezalel yaUri, omutekulu 

gwaHur, osha li wo muGibeon komeho getsalihangano lyOmuwa. Omukwaniilwa 

Salomo noshigwana ashihe oya simanekele Omuwa nkoka. 

6Omukwaniilwa okwa simanekele Omuwa komeho getsalihangano, sho a yamba 

iimuna eyuvi omafikilondjambo koshiyambelo shoshikushu. 

7Uusiku mboka Omuwa okwi ihololele Salomo e te mu pula ta ti: “Owa hala, ndi ku 

pe shike?” 

8Salomo okwa yamukula a ti: “Ongoye owa hololele aluhe tate David ohole yoye 

onene nowa landulitha ndje tate muukwaniilwa. 

9Omuwa Kalunga, gwanitha euvaneko lyoye we li uvanekele tate. Ongoye wa 

kwaniileke ndje, ndi lele aantu oyendji yaa shi kuyalulwa, 

10onkee ano pe ndje owino nuunongo tandi u pumbwa moku ya lela. Ngele hasho, 

otandi vulu ngiini okulela oshigwana shoye oshinene shi thike mpano?” 

11Kalunga okwa yamukula Salomo a ti: “Owa hogolola nawa, oshoka ino pula 

uuyamba nenge omaliko nenge esimano nenge eso lyaatondi yoye nenge omwenyo 

omule kombanda yevi, ihe owi indile owino nuunongo, opo u vule okulela aantu 

yandje, mboka nde ye ku pe, u ya lele. 

12Otandi ku pe owino nuunongo. Otandi ku pe wo uuyamba, omaliko nesimano enene 

u vule aakwaniilwa ayehe mboka ye ku tetekela nenge mboka taye ke ku landula.” 

Oonkondo dhaSalomo nuuyamba we 

(1 Aak. 10:26-29) 

13Salomo okwa zi ko keha lyelongelokalunga muGibeon, moka mwa li etsalihangano 

lyOmuwa, e ta shuna kuJerusalem. Nkoka okwa lele Israel. 

14Salomo okwa gongele omatembakwiita geyuvi limwe nomathele gane 

naakawilinkambe omayuvi omulongo nagaali. Yamwe yomuyo okwa kala nayo 

muJerusalem nayalwe okwe ya langeke miilando yilwe. 

15Muuyuni we oshisiliveli noshingoli oya li ya ha muJerusalem ya fa evi, nomisendeli 

odha li odhindji dha fa omikwiyu muShefela. 

16Aalongeli yomukwaniilwa oye ke mu landela uukambe kuMusri naKilikia 

17nomatembakwiita okuEgipiti. Oya landa uukambe nomatembakwiita kaakwaniilwa 

Aaheti nAasiria. Omatembakwiita oga gu iimaliwa iisiliveli 600 kehe limwe 

nuukambe owa gu 150 kukehe. 

2 ONDJALULO 2 

Omalongekidho gokutunga otempeli 

(1 Aak. 5:1-18) 

1Omukwaniilwa Salomo okwa tokola, a tunge otempeli moka Omuwa ta 

simanekelwa, ye i itungile wo uuwa we mwene. 

2Okwa tula aalumentu 70 000 miilonga yokututa iitungitha naalumentu 80 000 

miilonga yokuhonga omamanya. Okwa li aalumentu 3 600 mboka taa tonatele 

iilonga. 

3Salomo okwa tumu elaka komukwaniilwa Hiram gwaTiro tali ti: “Tu longele 

kumwe, ngaashi wa li ho longele kumwe natate, omukwaniilwa David, sho we mu 

landitha omisendeli dhokutunga uuwa we. 

4Otandi ka tunga otempeli, ndi simaneke Omuwa, Kalunga kandje. Otayi ka kala eha 

eyapuki, moka tse naantu yandje tatu ke mu simanekela moku mu fikila iitsinino 

yiizimba ya nika nawa, moka tatu ka gandja kuye omagano gomayambo giikwiila 

iiyapuki sigo aluhe, notatu ka yamba omafikilondjambo ongula kehe nongulohi kehe, 

mOmasabati nomiituthi yomwedhi omupe nomomasiku omakwawo omayapuki, tu 

simaneke Omuwa, Kalunga ketu, palombwelo lye ndongo aluhe. 

5Otempeli ndjoka tandi yi tungu, otayi kala onene, oshoka Kalunga ketu oye omunene 

e vule ookalunga ayehe yalwe. 

6Nokuli kape na muntu ta vulu okutungila Kalunga otempeli, oshoka negulu lyo 

lyene, eeno, nuule walyo itau vulu oku mu kwatelela mo. Ano ote vulu ngiini 

okutunga otempeli ndjoka tayi ti sha? Shila okulungunithila ashike Kalunga 

omayambo. 

7Ngashingeyi tumina ndje omuntu enyakwa miilonga yokutaka, mokuhambula 

oshingoli, oshisiliveli, oshikushu, nosheela oshiluudhe nomokutunga iiyata iimbulau, 

iitiliganembwilili niitiligane. Ota ka longa pamwe noonkulungu dhomuJuda 

naJerusalem ndhoka dha kongelwe kutate David. 

8Onda tseya kutya aantu yoye oonkulungu miipilangi, onkee tumina ndje omiti 

dhomisendeli, dhomikiperesi nodhomisendeli dhokuLibanon. Ondi ilongekidha 

okutuma aantu yandje, ya kwathe aantu yoye 

9mokulongekidha omiti odhindjidhindji, oshoka otempeli ndjoka nda dhiladhila yi 

tungwe, otayi ka kala onene noyo opalelela. 

10Otandika sila aakomangeli oshimpwiyu shiikulya. Otandi ku tumine osiima yoolata 

omayuvi omathele gane, iishokelya yoolata omayuvi omathele gane nomaviinu 

goolata omayuvi omilongo ne nomagadhi gooholivi goolata omayuvi omilongo ne.” 

11Omukwaniilwa Hiram okwa yamukula Salomo e te mu tumine ontumwafo. Okwa 

nyola ta ti: “Omuwa okwe ku ningi omukwaniilwa gwoshigwana she, oshoka oku shi 

hole. 

12Omuwa, Kalunga kaIsrael, Omushiti gwegulu nogwevi na hambelelwe! Okwa pe 

omukwaniilwa David omunawino e na oondunge nuunkulungu okutungila Omuwa 

otempeli nokwiitungila uuwa we mwene. 

13Otandi ku tumine omulumentu onkulungu nomunandunge, edhina lye Huram. 

14Yina ogwomezimo lyaDan nahe omvalele yomuTiro. Oku shi okuhambula 

oshingoli, oshisiliveli, oshikushu niiyela iiluudhe, noku shi okuhonga omamanya 

niipilangi. Oku shi okutunga iiyata iimbulau, iitiliganembwilili niitiligane noyoliina. 

Oku shi okutaka omamanya nota kutha mo nawa shoka ta lombwelwa. Mu longitha 

pamwe noonkulungu dhoye naamboka ya li haa longele ho, omukwaniilwa David. 

15Tu tumina ano osiima, iishokelya, omaviinu, nomagadhi ngoka wa uvaneke. 

16Omisendeli ndhoka to pumbwa, otatu ke dhi ku komangelela moondundu 

dhaLibanon e tatu dhi manga iihampi noku dhi tula mefuta, dhi endithilwe mo sigo 

okuJoppa. Okuza mpoka otamu dhi kutha po, mu dhi fale kuJerusalem.” 

Etungo lyotempeli tali tameke 

(1 Aak. 6:1-38) 

17Omukwaniilwa Salomo okwa yalulitha aakwiilongo ayehe ya kala mevi lyaIsrael, 

ngaashi he David a ningile. Okwa li aakwiilongo ya kala moshilongo 153 600. 

18Aantu 70 000 yomuyo okwe ya ningi aahumbati yomitenge, aantu 80 000 

oyokuhonga omamanya moondundu naantu 3 600 ya tonatele iilonga yi gwanithwe. 

2 ONDJALULO 3 

1Omukwaniilwa David, he yaSalomo, okwa li a longekidha nale ehala mpoka 

otempeli tayi ka tungilwa. Olya li muJerusalem, kondundu Moria, ehala tuu ndyoka 

Arauna Omuyebusi a li e li ninga olupale lwe. Omukwaniilwa Salomo okwa tameke 

etungo 

2momwedhi omutiyali gwomumvo omutine gwelelo lye. 

3Otempeli ndjoka omukwaniilwa Salomo a tungu oya li oometa 27 muule noometa 9 

momutamo. 

4Ondjugo yethikilo oya li oometa 9 momutamo, ngoka gu thike pamwe nomutamo 

gwotempeli, nomutumbo gwayo ogwa li oometa 54. Meni omwa li mwa kolongwa 

noshingolilela. 

5Ela enene olya li lya siikilwa niipilangi yomisedeli ya kolongithwa oshingolilela mo 

mwa takelwa omafano gomilunga nogomalyenge. 

6Omukwaniilwa okwa opaleke otempeli nomamanya gondilo noshingoli sha za kevi 

lyaParvaim. 

7Ongulu ayihe okwe yi kolongitha oshingoli, omiti dhontala, omishigo, omakuma 

nomiyelo. Komakuma aaniilonga oya takele ko omafano gaakerubi. 

8Ela lyomeni, ndyoka lya lukwa Ehala lyUuyapukielela, olya li oometa 9 

momutaandelo noometa 9 momutamo ngaashi otempeli yo yene. Oshingoli 

shondjundo yootona 20 osha longithwa mokukolonga Ehala lyUuyapukielela. 

9Oshingoli shoograma 570 osha hambulwa oomboha. Noondjugo dhopombanda wo 

okwe dhi kolongitha noshingoli. 

10Omukwaniilwa okwa hambulitha aakerubi yaali, e ya kolongitha noshingoli e te ya 

tula mEhala lyUuyapukielela, 

11-13moka taa thikama ya tegama ya taalela kosheelo. Shaa ngoka oku na omawawa 

gaali, ewawa kehe li thike poometa 2,2 muule. Omawawa ga yalalekwa oga tsakanene 

pokati kela ga tsa kekuma koombinga adhihe mbali dhongulu. Oga taakana ano 

omutamo aguhe gwoometa 9 gwEhala lyUuyapukielela. 

14Etopolitho lyotempeli ndyoka lya topola ko Ehala lyUuyapukielela, olya li lya 

tungwa moshiyata sholiina nomoshiyata oshimbulau, oshitiliganembwilili 

noshitiligane, sha tungilwa omafano gaakerubi. 

Oongudhi mbali dhoshikushu 

(1 Aak. 7:15-22) 

15Omukwaniilwa okwa tholomitha po oongundhi mbali, shaa ndjoka yuule woometa 

15,5 omilongo ndatu nantano, e te dhi dhike komeho gotempeli. Ongundhi kehe oyi na 

oshipaka shi na uule woometa 2,2. 

16Koshipaka shongundhi kehe okwa li uulenga wa tatwa niiyimati ethele yomuti 

omugranati ya tholomwa moshikushu. 

17Oongundhi ndhika odha tulwa posheelo shotempeli: ndjoka ya li kombinga 

yokuumbugantu, oya lukwa Jakin naandjoka yokuumbangalantu oBoas. 

2 ONDJALULO 4 

Iilongitho yotempeli 

(1 Aak. 7:23-51) 

1Omukwaniilwa Salomo okwa hambulitha oshiyambelo shoshikushu shoombinemeta 

9 noometa 4,5 muule. 

2Okwa hambulitha wo ondama yoshikushu ya ngolongwa yoometa 2,2 mevi, oometa 

4,4 montaakano noometa 13,2 momukunduluko. 

3Koongenge dhondama okwa li omikweyo mbali dhuulenga, gumwe pombanda 

yomukwawo. Uulenga mbuka owa li molupe lwoontsezi, ndhoka dha li dha tholomwa 

moshikushu pamwe nondama. 

4Ondama oya tentekwa koontsezi omulongo nambali dhoshikushu, ndhoka dha 

pilamenathana: ndatu dha taalela kuumbangalantu, ndatu okuuninginino, ndatu 

okuumbugantu nandatu okuuzilo. 

5Oongenge dhondama odha li dhi na uupapi wuunene u thike poomilimeta 75. 

Ongenge yayo oya li ya fa yekopi, ya tivulilwa kondje ya fa ongala ya sheneka. 

Ondama otayi gwana konyala oolita omayuvi gahamano. 

6Oya hambula wo oombaalitha omulongo, ntano odhokutulwa kuumbugantu 

wotempeli nantano okuumbangalantu. Odha li hadhi longithwa okuyoga iitopolwa 

yiimuna mbyoka ya lungunithwa yi ninge omafikilondjambo. Omeya gomondama oga 

li haga iyogwa kaayambi. 

7-8Okwa hambulitha iihukikwanyeka omulongo pamautho ngoka yi na okuhambulwa, 

niitaafula omulongo, nokwe yi tula mela enene motempeli, iihukikwanyeka itano 

niitaafula itano okombinga kehe. Okwa hambulitha wo iiyaha yoshingoli ethele. 

9Okwa tungitha ehale lyaayambi nehale enene. Omiyelo dhopokati komahale odha li 

dha kolongithwa oshikushu. 

10Ondama oya li mokolonela yokuuzilombugantu wotempeli. 

11-16Huram okwa longekidha wo oombiga, iihupulo niiyaha. Okwa tsakanitha iilonga 

mbyoka a li e na okulongela omukwaniilwa Salomo omolwotempeli yOmuwa: 

Oongudhi mbali Iipaka iyali koombando dhoongundhi Uulenga wa tatwa koshipaka 

kehe Iiyimati yomugranati yoshikushu omathele gane ya kunduka oshipaka kehe 

momikweyo mbali, kehe gumwe ethele limwe Uutemba omulongo Oombaalitha 

omulongo Ondama Oontsezi omulongo nambali dha humbata ondama Oombiga, 

iihupulo noofoloko. Omuhambudhi onkulungu Huram okwa longekidhile 

omukwaniilwa Salomo iikwaniipangitho mbika ayihe yoshikushu sha yelithwa, yi 

longithwe motempeli yOmuwa. 

17Omukwaniilwa okwe yi tholomitha ayihe moshitholomeno pokati kaSukkot 

naZereda molusilu lwaJordan. 

18linima mbika oya li oyindji noonkondo nokape na ngoka a yeleke owindji 

woshikushu shoka sha longithwa. 

19Omukwaniilwa Salomo okwa hambulithile otempeli iiyakulitho yilwe wo: 

oshiyambelo, niitaafula yokutenteka iikwiila iiyapuki; 

20iihukikwanyeka noolamba dhoshingolilela, ndhoka dha li hadhi minikile komeho 

gEhala lyUuyapukielela ngaashi sha sheywa; 

21uulenga woongala, oolamba niikonde yokutetitha uulapi woolamba; 

22iimbele, iiyaha, omatemba, iitsininitho niikangwa yomakala. Ayihe mbika oya 

ningwa moshingolilela. Omiyelo dhotempeli nomiyelo dhEhala lyUuyapukielela odha 

li dha kolongithwa oshingoli. 

2 ONDJALULO 5 

1Omukwaniilwa Salomo sho a mana iilonga yotempeli, okwa tula moompungulilo 

dhayo iinima ayihe mbyoka he David a li e yi yoololela Omuwa — iisiliveli, iingoli 

niinima iikwawo. 

Oshikethahangano tashi falwa motempeli 

(1 Aak. 8:1-9) 

2Salomo okwi ithana aawiliki ayehe yomazimo noyomaludhi gaIsrael, ya gongale 

muJerusalem, opo ya kuthe ko oshikethahangano shOmuwa koshilando shaDavid, 

kokutya Sion, yo ye shi fale motempeli. 

3Ayehe oya gongala pethimbo lyoshituthi shomatsali giihwa iitalala. 

4Aawiliki sho ya gongala, nena Aalevi oya yelutha po oshikethahangano 

5e taye shi fala kotempeli. Aayambi nAalevi oya dhikulula po etsalihangano, 

iikwaniipangitho yalyo ayihe noye yi fala kotempeli. 

6Omukwaniilwa Salomo nAaisraeli ayehe oya gongala komeho goshikethahangano e 

taa yamba oonzi noongombe odhindji kaadhi shi kuyalulwa. 

7Nena aayambi oya fala oshikethahangano shOmuwa motempeli, e taye shi tula 

pehala lyasho mUuyapukielela pokati komawawa gaakerubi. 

8Omawawa gawo ga yalalekwa oga siikile oshikethahangano niihumbatitho yasho. 

9Oombando dhiihumbatitho otadhi vulu okumonika kushaa ngoka ta thikama a taalela 

Ehala lyUuyapukielela, ihe hapalwe we. (Iihumbatitho oko yi li nonena.) 

10Moshikethahangano kamwa li sha, kakele komayambi gaali giipango ga tulilwe mo 

kuMoses kondundu Sinai, Omuwa sho a hangana nAaisraeli mokuza kwawo 

kuEgipiti. 

Esimano lyOmuwa 

11-14Aayambi ayeheyehe oya li ya gongala yo yi iyapula. Aayambi Aalevi ayehe — 

Asaf, Heman, Jedutun naantu yomaludhi gawo — oya li ya zala oonguwo dhooliina. 

Aalevi oya li ya thikama kombinga yokuuzilo woshiyambelo ye na iiyaha nuuharpa, 

pamwe nayo opwa li aayambi ethele nomilongo mbali taa hiki omankuma. Aayimbi 

oya thindikilwa momutono gwa gwana po komankuma, kiiyaha nokiihikomwa yilwe, 

sho taa hambelele Omuwa noku mu imbila taa ti: “Hambeleleni Omuwa, oshoka oye 

omwaanawa, nohole ye oyaaluhe.” Opo mpoka oshikogo oshu udha otempeli 

yOmuwa. Aayambi inaa vula we okutsikila elongelokalunga, oshoka eadhimo 

lyOmuwa olya udhitha otempeli. 

2 ONDJALULO 6 

Salomo tu uvithile oshigwana 

(1 Aak. 8:12-21) 

1Omukwaniilwa Salomo okwa galikana a ti: “Omuwa, ongoye wa hogolola, u kale 

moshikogo oshiluudhe. 

2Ngashingeyi onde ku tungile otempeli yo opala, egumbo moka to kala sigo aluhe.” 

3Aaisraeli ayehe oko ya li ya thikama. Omukwaniilwa okwa pungulukile kuyo e te ya 

indilile eyambeko lyaKalunga. 

4Okwa ti: “Omuwa, Kalunga kaIsrael, na hambelelwe! Okwa gwanitha euvaneko 

ndyoka a uvanekele tate David, sho a tile kuye: 

5‘Okuza kethimbo ndyoka nda tembudha aantu yandje muEgipiti, sigo onena, inandi 

hogolola oshilando shasha mevi lyaIsrael shokutungila mo otempeli moka ndi na 

okusimanekelwa, noinandi hogolola nando ogumwe a wilike aantu yandje Aaisraeli. 

6Ihe ngashingeyi onda hogolola Jerusalem, li ninge ehala mpoka tandi simanekelwa, 

nangoye David, u lele aantu yandje.’ ” 

7Salomo okwa tsikile a ti: “Tate David okwa dhiladhilile a tunge otempeli 

yokusimanekela mo Omuwa, Kalunga kaIsrael, 

8ihe Omuwa okwa ti kuye: ‘Onawa, sho wa hala okutungila ndje otempeli, 

9ashike ito ke yi tunga. Omumwoye, omumwoyelela, oye ta ka tungila ndje otempeli.’ 

10“Ngashingeyi Omuwa okwa gwanitha euvaneko lye. Ngame onda landula tate 

muukwaniilwa waIsrael nonda tungu otempeli yokusimanekela mo Omuwa, Kalunga 

kaIsrael. 

11Onda tula motempeli oshikethahangano, moka mwa pungulwa omayambi giipango 

yehangano ndyoka Omuwa a hangana nAaisraeli.” 

Egalikano lyaSalomo 

(1 Aak. 8:22-53) 

12Montaneho yaantu Salomo okwa yi komeho goshiyambelo, a yelutha omaako ge e 

ta galikana. 

13Salomo okwa li a tungitha omutuni gwoshikushu mokati kehale enene. Ogwa li 

oombinemeta 2,2 nometa 1,3 pombanda. Okwa londo komutuni, a tsu oongolo mpoka 

ayehe ye mu wete nokwa yelutha omaako ge lwokegulu. 

14Okwa galikana a ti: “Omuwa, Kalunga kaIsrael, kaku na Kalunga megulu 

pombanda nenge kombanda yevi pohi e ku fa! Oto dhiginine ehangano lyoye naantu 

yoye noto ya hololele ohole yoye, oomboka taa vulika kungoye mokukala kwawo 

akuhe. 

15Owa gwanitha euvaneko we li uvanekele tate David; nena ohapu kehe oya 

gwanithwa. 

16Ano ngashingeyi Omuwa, Kalunga kaIsrael, dhiginina euvaneko lilwe we li 

uvanekele tate, sho we mu lombwele kutya moluvalo lwe otamu ka kala aluhe 

omukwaniilwa ngoka ta ka pangela Israel, ngele oluvalo lwe otalu vulika kungoye, 

ngaashi tate a ningile. 

17Ano ngashingeyi, Omuwa, Kalunga kaIsrael, tsakanitha omauvaneko goye ngoka 

wa uvanekele omuntu gwoye David. 

18“Omuwa, ndishi ito vulu okukala shili kombanda yevi mokati kaantu? Eeno, negulu 

nomagulu inage ku gwanena, ano otempeli ndjika nde yi ku tungile, oto gwana mo 

ngiini? 

19Omuwa, Kalunga kandje, ngame omuntu gwoye. Pulakena omagalikano gandje, 

ngoye u taambe omaindilo tandi ge ku hehela nena. 

20Tonatela otempeli ndjika omutenya nuusiku. Owa uvaneka kutya mpaka opo mpoka 

to simanekelwa, onkee uva ndje ano, sho te taalele otempeli ndji e tandi galikana. 

21Uva omagalikano gandje nomagalikano gaantu yoye Aaisraeli, uuna taa galikana 

muka. Megumbo lyoye megulu tu uva, u tu dhimine po oondjo. 

22“Ngele ope na omuntu ta tamanekelwa oondjo ye ke dhi na e te etwa koshiyambelo 

shoye motempeli ndjika, a gane kutya ye ke na ndjo, 

23Omuwa, mu pulakena megulu lyoye ngoye u tokole aantu yoye. Pangulila uuwinayi 

ngoka e shi ilongela, nou yululule omukeenandjo. 

24“Aantu yoye Aaisraeli nge taa dhengwa kaatondi yawo molwashoka ya yono 

kungoye, e taa galukile kungoye notaa ya motempeli ndjika, taa ku galikana yi 

ifupipika, u ya dhimine po, 

25ya pulakena megulu. Dhima po omayono gaantu yoye, noku ya galulila kevi ndyoka 

we li pe oohekulu. 

26“Uuna to ya etele oluteni molwashoka ya yono kungoye, ndele taa itedhulula e taa 

ya motempeli ndjika taa ku galikana neifupipiko, 

27Omuwa, ya pulakena megulu. Dhima po oondjo dhaantu yoye, Aaisraeli, ngoye u ya 

longe okuninga shoka shu uka. Omuwa, lokithila evi ndika lyoye omvula, ndyoka we 

li pe aantu yoye, li ninge eliko lyawo lyaaluhe. 

28“Moshilongo ngele otamu ya ondjala nenge elega, nenge iilya tayi ningi oshikombo 

nenge omulegu, nenge tayi lika po koshapapa nenge koombahu, nenge aantu yoye taa 

matukilwa kaatondi yawo nenge taa adhika koshivu nenge komikithi, 

29pulakena omagalikano gawo. Omuisraeli kehe ta adhika koluhodhi momwenyo gwe, 

e ta yelutha omaako ge motempeli ndjika yoye, 

30uva egalikano lye. Ya pulakena megumbo lyoye megulu, ya dhimina po ngoye u ya 

kwathe. Ongoye awike wa tseya omadhiladhilo gomomutima gwomuntu. Shaa ngoka 

mu ningila, ngaashi i ilongela, 

31opo aantu yoye ya kale ya vulika kungoye mokukala kwawo akuhe mevi ndika we li 

pe ootatekulu. 

32“Ngele omukwiilongo ngoka a kala mevi lyokokule, ta kundana edhina lyoye enene, 

oshikaha shoye shoonkondo nokwooko kwoye kwa taganana e te ya, e ku galikanene 

motempeli ndjika, 

33pulakena omagalikano ge. Mu uva megulu lyoye, moka wa kala mo, nou mu ningile 

shoka te shi pula, opo iigwana ayihe yomuuyuni yi ku tseye noyi vulike kungoye, 

ngaashi aantu yoye Aaisraeli taa ningi. Nena otaa ka tseya kutya otempeli ndjika nde 

yi tungu, oyo ehala moka to simanekelwa. 

34“Uuna to tumu aantu yoye, ya ye kolugodhi okukondjitha aatondi yawo notaa ku 

galikana shaampoka ye li, ya taalela koshilando shika we shi hogolola, notempeli 

ndjika nde yi ku tungile, 

35pulakena omagalikano gawo. Ya uva megulu, u ya pe esindano. 

36“Ngele aantu yoye otaa yono kungoye — ko kwaa na ngo inaa yona — nomondjahi 

yoye oto etha aatondi yawo ye ya sinde, e taye ya fala muupika komavi galwe, nando 

evi ndyoka li kale kokule, 

37pulakena omagalikano gaantu yoye. Ngele otaa itedhululile mevi ndyoka e taa ku 

galikana taa hempulula oondjo dhawo, nkene ya yono, nuuwinayi ye u longo, 

Omuwa, uva omagalikano gawo. 

38Ngele otaa itedhululile shili mevi ndyoka koomwenyo dhawo e taye ku galikana ya 

taalela kevi ndika we li pe ootatekulu, koshilando shika we shi hogolola notempeli 

ndjika nde yi ku tungile, 

39nena pulakena omagalikano gawo. Ya uva megumbo lyoye megulu ngoye u ya sile 

ohenda nokudhima po omayono agehe gaantu yoye. 

40“Omuwa, Kalunga kandje, tu tala ngoye u uve omagalikano taga ningwa meha 

ndika. 

41Thikama, Omuwa Kalunga, u ye motempeli pamwe noshikethahangano, 

endhindhiliko lyoonkondo dhoye, u kale mo sigo aluhe. Yambeka aayambi yoye 

mwaayihe taa ningi, naantu yoye naa hambelelele uuwanawa woye. 

42Omuwa Kalunga, ino ekelahi omukwaniilwa we mu hogolola. Dhimbulukwa ohole 

yoye okuhola omuntu gwoye David.” 

2 ONDJALULO 7 

Salomo ta yapulile Omuwa Otempeli 

(1 Aak. 8:62-66) 

1Omukwaniilwa Salomo sho a hulitha egalikano lye, omulilo ogwa gu megulu e tagu 

lungunitha po omafikilondjambo ngoka ga li ga yambwa, neadhimo lyOmuwa olyu 

udha otempeli. 

2Aayambi inaa wapa okuya motempeli omolweadhimo. 

3Aaisraeli sho ya mono omulilo tagu kuluka megulu, nuuyelele u udha otempeli, oya 

tsu iipala pevi kolupale lwomamanya, taa simaneke Kalunga taye mu hambelelele 

uuwanawa we nohole ye yaaluhe. 

4Nena Salomo pamwe naantu ayehe oya yamba omafikilondjambo kOmuwa. 

5Okwa yamba ekwatathanondjambo lyoongombe 22 000 noonzi 120 000. Osho 

ngaaka ye naantu ayehe ya sindilile otempeli. 

6Aayambi oya thikama mehala ndyoka ye li uthilwa, nokomeho gawo okwa thikama 

Aalevi taa tanga Omuwa niihikomwa mbyoka omukwaniilwa David e yi longekidhile, 

yo taa imbi eimbilo tali ti “Ohole ye oyaaluhe”, ngaashi ya lombwelwa kuDavid. 

Aayambi oya hiki omankuma, manga aantu ayehe ya thikama. 

7Esiku tuu ndyoka Salomo okwa yapula wo endiki lyehale lyokomeho gotempeli e ta 

yambele nkoka: omidhidhindjambo, iikulyandjambo noofu dhiimuna 

yomekwatathanondjambo. Okwa ningi ngaaka, oshoka oshiyambelo shoshikushu osha 

li oshishona okuyambela mo omayambo ngaka agehe. 

8Salomo nAaisraeli ayehe oya dhanene Oshituthi shomatsali giihwa iitalala omasiku 

gaheyali. Okwa li ongundu onenenene yaantu ya kongoloka okuza kuupitilo waHamat 

kuumbangalantu nokongamba yaEgipiti nuumbugantu. 

9Oya kala omasiku gaheyali gokusindilila oshiyambelo niishewe omasiku omakwawo 

gaheyali goshituthi. Mesiku lyahugunina oya zimbuka okudhana oshituthi, 

10nomesiku lya landula ko, metimilongombali nagatatu lyomwedhi omutiheyali, 

Salomo okwa laleke aantu, ya shune komagumbo. Oya li ya nyanyukilwa 

omayambeko agehe ngoka Omuwa a yambeke nago aantu ye Aaisraeli, David 

naSalomo. 

Kalunga ti ihololele Salomo 

(1 Aak. 9:1-9) 

11Salomo sho a mana etungo lyotempeli nombala ye e ta tsakanitha ayihe yilwe a 

halele oku yi tunga, 

12Omuwa okwe mu ihololele uusiku. Okwa ti kuye: “Ondu uvu egalikano lyoye 

nonda taamba otempeli ndjika, yi kale eha moka omayambo taga yambelwa ndje. 

13Uuna tandi eta oluteni, ko kaku na omvula, nenge te tumu oombahu, dhi lye po 

iimeno, nenge te tumu elega mokati kaantu yandje, 

14ngele taa galikana ndje e tayi itedhulula notaa pilamene uuwinayi mboka ye u 

ningile, nena otandi ya uvu megulu, te dhimi po oondjo dhawo e tandi hepulutha 

ishewe oshilongo shawo. 

15Otandi tonatele otempeli ndjika e tandi uvu omagalikano agehe ngoka taga 

galikanenwa mo, 

16oshoka onde yi hogolola e tandi yi yapula, yi kale eha moka te simanekelwa mo 

sigo aluhe. Otandi yi tonatele noku yi gamena aluhe. 

17Ngele oto longele ndje nuudhiginini, ngaashi ho David a ningile, to vulika kiipango 

yandje e to gwanitha ayihe mbyoka nde ku lombwele, 

18otandi ka tsakanitha euvaneko nde li uvanekele ho David, sho nde mu lombwele 

kutya Israel oku na okulelwa aluhe koluvalo lwe. 

19Ihe ngele ngoye naantu yoye itamu vulika kiipango yandje nokomalombwelo gandje 

ngoka nde ge mu pa, e tamu simaneke ookalunga yalwe, 

20nena otandi ke mu tembudha mevi ndyoka nde li mu pele, e tandi ka thiga po 

otempeli ndjika nda yapula, yi kale eha moka tandi simanekelwa mo. Iigwana 

koombinga noombinga otayi ke yi sheka noku yi dhina. 

21“Otempeli ndjika oya simana ngashingeyi, ihe nena kehe omupitipo ota ka haluka e 

ta pula ta ti: ‘Omolwashike Omuwa a ningile ngeyi oshilongo shika notempeli 

ndjika?’ 

22Aantu otaa ka yamukula taa ti: ‘Osha ningwa, oshoka oyo oye etha Omuwa. 

Kalunga kawo, ngoka a tembudha oohekulu muEgipiti. Oyi inekele ookalunga yalwe 

e taye ya simaneke. Omolwashoka Omuwa e ya etele omupya nguka.’ ” 

2 ONDJALULO 8 

Iilonga yaSalomo 

(1 Aak. 9:10-28) 

1Osha pula Salomo omimvo omilongo mbali okutunga otempeli nuuwa we. 

2Okwa tungulula wo iilando mbyoka e yi pewa komukwaniilwa Hiram, e ta langeke 

mo Aaisraeli. 

3Okwa kwata po oshikandjo shaHamat naZoba 

4e ta tungile oshilando Tadmor mombuga edhingililokuma. Okwa koleke iilando 

ayihe muHamat, opo a pungule mo omaliko. 

5Salomo okwa tungulula wo iilando Bethoron shopombanda naBethoron shopohi 

(okwe yi tungile edhingililokuma li na omiyelo tadhi vulu okupatwa), 

6osho wo oshilando Baalat, iilando ayihe moka ta pungula omaliko, niilando moka 

tamu kala uukambe nomatembakwiita ge. Okwa gwanitha omadhiladhilo ge agehe 

gomatungo muJerusalem, muLibanon nomoshilongo ashihe moka a li ta pangele. 

7-8Salomo okwa longitha miilonga yethiminiko omaluvalo agehe gAakaanana mboka 

inaa dhipagwa po kAaisraeli, sho ya kutha ko evi lyawo. Muka omwa kwatelelwa 

Aaheti, Aayamori, Aaperesi, Aahevi nAayebusi, mboka omaluvalo gawo ga kala 

aapika sigo onena. 

9Aaisraeli inaa longithwa miilonga yethiminiko, ihe oya ningi aakwiita, aaniihako, 

oondjayi, dhomatembakwiita noondjayi dhaakayilinkambe. 

10Okwa li aanambelewa 250 metonatelo lyiilonga yethiminiko yomatungo gi ili nogi 

ili. 

11Salomo okwa tembudha omunyekadhi gwe omuna gwomukwaniilwa gwaEgipiti, a 

zi moshilando shaDavid a yi muuwa mboka Salomo e u mu tungile. Salomo okwa ti: 

“Omunyekadhi nguka ita vulu okukala muuwa waDavid, omukwaniilwa gwaIsrael, 

molwashoka eha ndyoka li na oshikethahangano, olyo eyapuki.” 

12Salomo okwa yamba omafikilondjambo kOmuwa koshiyambelo shoka e shi tungile 

komeho gotempeli. 

13Okwa yamba omafikilondjambo pamautho gompango yaMoses esiku kehe eyapuki: 

Omasabati, iituthi yoomwedhi oompe niituthi yopatatu yomomumvo — Oshituthi 

shiikwiila yaa na efulika, Oshituthi shoshiwike nOshituthi shomatsali giihwa iitalala. 

14Ngaashi shu uthwa kuhe David, Salomo okwa pongolola iilonga yesiku kehe 

yaayambi noyAalevi mboka taa kwathele aayambi mokwiimba omaimbilo 

nomokutsakanitha iilonga yawo. Okwa topola wo aalangeli yotempeli moongundu 

okulangela pomweelo kehe, opautho lyaDavid, omumati gwaKalunga. 

15Omautho ngoka David a gandjele kaayambi nAalevi omolwoompungulilo niinima 

yilwe, oga gwanithwa naanaa. 

16Iilonga yaSalomo ayihe oya tsakanithwa. Okuza ketameko lyekankameno 

lyotempeli sigo okehulilo lyetungo iilonga ayihe oya li ye ende nawa. 

17Nena Salomo okwa yi kuEziongeber naElat, komatulilo gopEkololo lyaAkaba mevi 

lyaEdom. 

18Omukwaniilwa Hiram okwe mu tumine oosikepa mewiliko lyomalenga ge mwene 

naantu mboka ya tseya efuta. Oya thayile pamwe naantu yaSalomo yu uka kevi 

lyaOfir noye etele Salomo oshingoli shondjundo yookilograma 15,000. 

2 ONDJALULO 9 

Etalelopo lyomukwaniilwa omukiintu gwaSheba 

(1 Aak. 10:1-13) 

1Omukwaniilwa omukiintu gwaSheba okwa kundana esimano lyaSalomo nokwa yi 

kuJerusalem e te mu pula omapulo gokanaku. Okwe ya pamwe nongundu onene 

yaakalele noongamelo dha humbata omilongelo dhiizimba, uuwe noshingoli 

oshindjishindji. Sho ya tsakanene naSalomo, okwe mu pula omapulo agehe kwa li e 

ga dhiladhila. 

2Salomo okwe ga yamukula agehe; kapwa li sha oshidhigu unene kuye okufatulula. 

3Omukwaniilwa omukiintu gwaSheba okwa uvu uunongo waSalomo e ta tala ombala 

ndjoka a tungu. 

4Okwa mono iikulya mbyoka tayi tentekwa koshitaafula, aambala ye mpoka ya kala 

nonkene ya yakula niizala ya zala, aayakuli yopiililo miituthi, iinuwa ye 

nomafikilondjambo ngoka ha yamba motempeli. Mbika ayihe oye mu mana oohapu e 

ta kumwa. 

5Okwa ti komukwaniilwa Salomo: “Shoka nde ku kundana moshilongo shandje, 

ngoye mwene nuunongo woye, oshoshili! 

6Ihe kanda li te vulu oku shi itaala, sigo nde ya nonde shi mono ngame mwene. Nani 

netatatata olyo ngaa inaandi uva kombinga yuunongo woye. Uunongo woye uunene u 

vule aantu sho taa ti. 

7Aantu mboka taye ku yakula, aanelago ngiini, mboka taa kala aluhe koshipala shoye 

noye na elago okuuva, sho to popi uunongo woye! 

8Hambelela Omuwa, Kalunga koye! Okwa holola kutya okwe ku hokwa, sho e ku 

ningi omukwaniilwa gwaIsrael, u lele medhina lye. Oshoka oku hole aantu ye 

Aaisraeli nokwa hala oku ya gamena sigo aluhe, okwe ku ningi omukwaniilwa 

gwawo, opo u popile ompango nelandulathano.” 

9Okwa pe omukwaniilwa Salomo omulongelo ngoka e gu eta: oshingoli 

shookilograma dhi vule omayuvi gane, niizimba oyindjiyindji nuuwe. Inaku etwa nale 

iizimba yilwe iiwanawa ngambyoka omukwaniilwa omukiintu gwaSheba e yi pele 

omukwaniilwa Salomo. 

10(Aantu yomukwaniilwa Hiram noyomukwaniilwa Salomo mboka ye eta oshingoli 

sha za kuOfir, oye etelele wo omiti dhomisandeli nuuwe. 

11Salomo okwa hongitha muyo iikolo yomotempeli noyomuuwa we, osho wo iiketala 

nuuharpa waayimbi. Iinima ya tya ngeyi inayi monika nale mevi lyaJuda.) 

12Omukwaniilwa Salomo okwa gandja komukwaniilwa omukiintu gwaSheba ashihe 

shoka a li e mu pula. Okwa gwedha ko ishewe omulongelo. Omukwaniilwa omukiintu 

naantu ye oya shuna ihe kevi lyawo kuSheba. 

Uuyamba waSalomo 

(1 Aak. 10:14-25) 

13Salomo okwa taamba omumvo kehe oshingoli shookilograma konyala omayuvi 

omilongo mbali nagatatu. 

14Okwa taamba wo oompale dha futwa kaalandithi naahalithi. Aakwaniilwa 

Aayarabia naaleli yiikandjo yomuIsrael oye mu etele oshisiliveli noshingoli. 

15Salomo okwi ihambulithile iikandekitho iinene omathele gaali nokwa kolongitha 

kehe shimwe noshingoli sha ngolongwa shookilograma konyala heyali, 

16niikandekitho iishona omathele gatatu ya kolongithwa oshingoli shookilograma 

konyala ndatu kehe shimwe. Okwe yi pungula ayihe moshinyanga shomiti 

dhokuLibanon. 

17Omukwaniilwa okwa pangelitha wo oshipangelapundi oshinene. Ombinga yimwe 

oya li yomayego goondjamba, nonkwawo oyoshingolilela. 

18Oshipangelapundi osha li shi na iilyatelelo ihamano, nokalyatelelo koompadhi 

koshingoli. Osha li shi na iiyegameneno koombinga adhihe mbali nopooha 

dhosheegameno kehe shokwaako okwa li efano lyonime. 

19Piilyatelelo opwa li pu na omafano goonime omulongo nambali, yimwe koluha kehe 

lwoshilyatelelo kehe. Miilongo ayihe kamwa li oshipangelapundi sha fa shika. 

20Iitenga yaSalomo ayihe oya li yoshingoli, niiyuma ayihe moshinyanga shomiti 

dhokuLibanon oya li yoshingolilela. Oshisiliveli osha li kaashi na mwago muuyuni 

waSalomo. 

21Okwa li e na oosikepa mefuta dhe ende pamwe noosikepa dhaHiram. Momumvo 

omutitatu kehe odha galuka dhe etelele oshingoli, oshisiliveli, omayego goondjamba, 

oondjima noondhila dhoonankwe. 

22Omukwaniilwa Salomo okwa li omuyambalela nomunandunge e vule aakwaniilwa 

ayehe muuyuni. 

23Ayehe oye ya okupula omayele kuye, yu uve uunongo mboka Kalunga e u mu pa. 

24Shaa ngoka okwe mu etele oombalagelo — iisiliveli, oshingoli, oonguwo, omatati, 

iizimba, uukambe nomamulutiya. Shika osha ningwa omumvo nomumvo. 

25Omukwaniilwa Salomo okwa li e na omatala omayuvi gane gomatembakwiita 

noguukambe, naakawilinkambe omayuvi omulongo nagaali. Ongundu yimwe yomuyo 

oya kala muJerusalem, manga ombinga onene ya kala miilando yilwe. 

26Okwa li a pangele aakwaniilwa ayehe muuyuni okuza komulonga Eufrat sigo 

oFilistia nokongamba yaEgipiti. 

27Muuyuni we oshisiliveli osha li oshindjishindji muJerusalem sha fa evi, nomisendeli 

odha li wo odhindji dha fa omikwiyu muShefela. 

28Salomo okwe eta mo uukambe wa zi kuMusri nokiilongo yilwe wo. 

Epangelo lyaSalomo 

(1 Aak. 11:41-43) 

29Iinima yilwe mondjokonona yaSalomo okuza ketameko sigo okehulilo oya 

nyolelwa membo lyondjokonona lyomuhunganeki Natan, momahunganeko gaAhija 

gwomuShilo nomomamoniko gomuhunganeki Iddo a hunganekele Jeroboam 

yaNebat. 

30Salomo okwa lele Israel alihe muJerusalem omimvo omilongo ne. 

31Okwa si nokwa fumvikwa moshilando shaDavid, nomwana Rehoboam okwe mu 

landula muukwaniilwa. 

2 ONDJALULO 10 

Omazimo omulongo moshipotha 

(1 Aak. 12:1-20) 

1Rehoboam okwa yi kuShekem, nkoka Aaisraeli ayehe yokuumbangalantu ya 

gongala, ye mu kwaniileke. 

2Jeroboam yaNebat, ngoka a li a ya ontuku omukwaniilwa Salomo kuEgipiti, sho e 

shi kundana, okwa galukile kegumbo. 

3Aantu yomazimo gokuumbangalantu oye mu tumu a ze ko, noyo ayehe oya yi 

kuRehoboam e taa ti kuye: 

4“Ho okwe tu tsike omitenge omidhigu. Ngele oto pupaleke omitenge ndhika e to tu 

vululukitha, otatu ningi aapiya yoye.” 

5Rehoboam okwa yamukula a ti: “Pii ndje omasiku gatatu, ndi shi dhiladhile nawa 

notamu galuka ihe.” Aantu oya yi. 

6Omukwaniilwa Rehoboam okwa pula omayele kaasamane aakulupe mboka ya li haa 

pe he Salomo omayele. Okwe ya pula a ti: “Otamu pe ndje eyamukulo lya tya ngiini, 

ndi yamukule aantu mbaka?” 

7Aasamane oya yamukula ya ti: “Ngele ou na ohenda naantu mbaka e to kambadhala 

u ya mbilipaleke moku ya pa eyamukulo taye li panda, otaye ke ku longela aluhe 

nuudhiginini.” 

8Rehoboam okwa dhini omayele gaasamane aakulupe nokwa yi kaagundjuka yepipi 

lye mboka ya li ya putukila pamwe naye noya li aagandjindunge ye. 

9Okwe ya pula a ti: “Otandi ka tya ngiini kaantu mbo ya pula ndje, ndi ya pupalekele 

omitenge dhawo?” 

10Oyo ya yamukula ya ti: “Ya lombwela to ti: ‘Okanwegona kandje okanene ke vule 

oombwetelo dhatate.’ 

11Ya lombwela to ti: ‘Tate okwe mu tsike omitenge omidhigu; ngame otandi ke dhi 

dhigupaleka noonkondo. Okwe mu dhenge nongola; ngame otandi ke mu kwinunitha 

ekoosa!’ ” 

12Omasiku gatatu sho ga piti po, Jeroboam naantu ayehe oya galukile komukwaniilwa 

Rehoboam, ngaashi e ya tseyithilile. 

13Omukwaniilwa okwa dhini omayele gaasamane aakulupe e ta vavele aantu, 

14ngaashi a taamba omayele gaagundjuka. Okwa ti: “Tate okwe mu tsike omitenge 

omidhigu; ngame otandi ka gwedha ko, dhi dhigupale. Okwe mu dhenge nongola; 

ngame otandi ke mu kwinunitha ekoosa!” 

15Shika osha li ehalo lyOmuwa, a gwanithe shoka a popile kuJeroboam yaNebat 

momuhunganeki Ahija gwokuShilo. Omolwashoka omukwaniilwa ina pulakena 

nando oohapu dhaantu. 

16Aantu sho ya mono kutya nani omukwaniilwa ite ya pulakene, oyi igidha ya ti: “Otu 

na shike naDavid negumbo lye nuuthiga womuna gwaIsai? Oye tu ningile shike? 

Aaisraeli ne, tu yeni kegumbo. Rehoboam na tale sho ta ningi!” Osho ngaaka 

Aaisraeli ya pindjala, 

17noya thigi po Rehoboam, a kale ashike omukwaniilwa gwaantu mboka ye li 

moshikandjo shaJuda. 

18Nena omukwaniilwa Rehoboam okwa tumu Adoniram, ngoka a li omuwiliki 

gwiilonga ya thiminikwa, a ye kAaisraeli, ihe oye mu dhipaga nomamanya. Opo 

mpoka Rehabeam okwa nukile metembakwiita lye e ta yi ontuku kuJerusalem. 

19Okuza mpoka aantu yokuumbangalantu waIsrael oyi iteka ezimo lyaDavid. 

2 ONDJALULO 11 

Ehunganeko lyaShemaia 

(1 Aak. 12:21-24) 

1Rehoboam sho a thiki muJerusalem, okwa hiya aakwiita ya pyoka 180 000 

yomomazimo gaBenjamin nogaJuda. Okwa dhiladhila, a ye miita, a galule omazimo 

gAaisraeli gokuumbangalantu, e ga pangele natango. 

2Ihe Omuwa okwa lombwele omuhunganeki Shemaia, 

3a fale elaka ndika komukwaniilwa Rehoboam nokaantu ayehe yomazimo gaJuda 

nogaBenjamin 

4tali ti: “Inamu matukila aamwanyoko Aaisraeli. Shuneni komagumbo amuhe. Shika 

sha ningwa, ongame nde shi hala.” Oya vulika keutho lyOmuwa noinaa ka kondjitha 

Jeroboam. 

Rehoboam ta koleke iilando 

5Rehoboam okwa kala muJerusalem e ta tungithile iilando mbika yomuJuda 

naBenjamin omadhingililokuma: 

6Betlehem, Etam, Tekoa, 

7Bet Sur, Soko, Adullam, 

8Gat, Maresha, Sif, 

9Adoraim, Lakish, Aseka, 

10Soar, Ajalon naHebron. 

11Okwe yi koleke, yi ninge iilandohote, nomukehe shimwe shomuyo okwa langeke 

mo elenga, nokwa pungulithile mo iikwakuliwa, omagadhi nomaviinu, 

12osho wo iikandekitho nomagonga. Mokuninga ngeyi okwa kaleke Juda naBenjamin 

mepangelo lye. 

Aayambi nAalevi taa ya kuJuda 

13Aayambi nAalevi oya zi noshilongo ashihe shaIsrael noye ya kuumbugantu kuJuda. 

14Aalevi oya thigi po iinapelo yawo nomapya gawo e taa tembukile kuJuda 

naJerusalem, oshoka omukwaniilwa gwaIsrael Jeroboam noluvalo lwe inaye ya pitika, 

ya longe iilonga yaayambi yOmuwa. 

15Jeroboam okwa langeke aayambi ye mwene, ya nonomene pomahala giinonoma 

yuupagani, ya saagelele oompwidhuli niimenka mbyoka e yi hambulithitha molupe 

lwoontsezi. 

16Momazimo agehe gaIsrael aantu mboka ya li ya hala okulongela shili Omuwa, 

Kalunga kaIsrael, oya landulile Aalevi kuJerusalem, opo ya vule okuyamba 

omayambo kOmuwa, Kalunga koohekulu. 

17Shika osha koleke oshilongo shaJuda, nomomimvo ndatu oya popile Rehoboam 

yaSalomo noya kala ngaashi muuyuni womukwaniilwa David nowomukwaniilwa 

Salomo. 

Egumbo lyaRehabeam 

18Rehoboam okwa hokana Mahalat gaJerimot yaDavid, yina oAbihail yaEliab lyaIsai. 

19Oya mono aamati yatatu: Jeush, Shemaria naSaham. 

20Konima Rehoboam okwa ka hokana po ishewe Maaka gaAbsalom noya mono 

aamati yane: Abia, Attai, Sisa naShelomit. 

21Aakiintu yaRehoboam ayehe kumwe oya li omulongo nayahetatu noohonda 

omilongo hamano. Okwa ningi he yaamati omilongo mbali nayahetatu naakadhona 

omilongo hamano. Maakadhi ayehe nomoohonda dhe okwa li e hole mo unene 

Maaka, 

22nomoyana okwa li a hokwa Abia e vule yalwe ayehe, e te mu hogolola, e mu 

landule muukwaniilwa. 

23Okwa longo pandunge, sho a halakanithile oyana miilandohote ayihe miikandjo 

yaJuda naBenjamin nokwe ya kongele iikulya naakiintu oyendji. 

2 ONDJALULO 12 

Aayegipiti taa matukile Juda 

(1 Aak. 14:25-28) 

1Rehoboam sho a koleke oshilongo she nokwa ningi omunankondo, oye pamwe 

naantu ye oye etha ompango yOmuwa. 

2Momumvo omutitano gwepangelo lyaRehoboam okwaainekelwa kwawo kOmuwa 

okwa geelwa. Omukwaniilwa gwaEgipiti Shishak okwa matukile Jerusalem 

3e na omatembakwiita eyuvi limwe nomathele gaali, aakawilinkambe omayuvi 

omilongo hamano naakwiita oyendjiyendji yaa shi kuyalulwa, ya kwatelela mo 

Aalibia, Aasuki nAasudani. 

4Okwa kwata po iilandohote yaJuda nokwa humu ko sigo okuJerusalem. 

5Omuhunganeki Shemaia okwa yi komukwaniilwa Rehoboam naawiliki yAajuda 

mboka ya li ya gongala muJerusalem, ya ye Shishak ontuku. Okwa ti kuyo: “Elaka 

lyOmuwa kune olyo ndika: ‘Ne omwe ekelehi ndje, onkee ngashingeyi nde mu ethele 

miikaha yaShishak.’ ” 

6Omukwaniilwa naakuluntu oya zimine kutya oya yona noya ti: “Shoka Omuwa ta 

longo, osho shu uka.” 

7Omuwa sho e shi mono, okwa lombwele Shemaia ishewe a ti kuye: “Itandi ya 

hanagula po we, sho ya zimine epuko lyawo. Ihe uuna Shishak ta homona, otaa ka 

hupa ko ngaa. Jerusalem itashi ka gumwa koonkondo adhihe dhondjahi yandje, 

8ihe Shishak ote ke ya sinda, notaa ki ilonga eyooloko pokati kokulongela ndje 

nokulongela aapangeli yiilongo.” 

9Omukwaniilwa Shishak okwe ya kuJerusalem nokwa yugu po omaliko agehe 

gomotempeli nogomombala. Okwa kutha shaa shoka sigo iikandekitho yoshingoli 

mbyoka ya hambulithilwe kuSalomo. 

10Peha lyayo Rehoboam okwa hambulithile po iikandekitho yoshikushu nokwe yi pe 

aambala mboka ya li ye na oshimpwiyu shokutonatela eelo lyuuwa. 

11Aluhe omukwaniilwa nge ta yi kotempeli, nena aalangeli ohaa humbata 

iikandekitho noku yi shuna ishewe kongulu yetonatelo. 

12Molwashoka okwi ifupipike koshipala shOmuwa, ondjahi yOmuwa inayi mu 

hanagula po thilu, niinima oye ende nawa muJuda. 

Epangelo lyaRehoboam 

13Rehoboam okwa lele muJerusalem e ta taneke oonkondo dhe dhuukwaniilwa. Okwa 

li e na omimvo omilongo ne nagumwe, sho a ningi omukwaniilwa, e ta lele omimvo 

omulongo naheyali muJerusalem, oshilando shoka Omuwa a hogolola mokati kiilando 

yomuIsrael, shi kale eha moka ta simanekelwa. Rehabeam oye omuna 

gwomukulukadhi Naama gwokoshilongo Ammon. 

14Okwa longo uuwinayi, oshoka inu ukitha omwenyo gwe a konge Omuwa. 

15Iilonga yaRehoboam okuza ketameko ndongo kehulilo negumbo lye oya nyolelwa 

mondjokonona yomuhunganeki Shemaja nomondjokonona yomuhunganeki Iddo. 

Rehoboam naJeroboam oya li ya hingilathana iita aluhe. 

16Rehoboam okwa si nokwa fumvikwa moombila dhaakwaniilwa moshilando 

shaDavid, nomwana Abia okwe mu landula muukwaniilwa. 

2 ONDJALULO 13 

Abia ta kondjitha Jeroboam 

(1 Aak. 15:1-8) 

1Momumvo omutimulongo nahetatu gwepangelo lyaJeroboam, omukwaniilwa 

gwaIsrael, Abia okwa ningi omukwaniilwa gwaJuda 

2nokwa lele omimvo ndatu muJerusalem. Yina oMikaia gaUriel gwokoshilando 

Gibea. Iita oya tukuluka pokati kaAbia naJeroboam. 

3Abia okwa li e na aakwiita oofule 400 000, ihe Jeroboam okwe mu kondjitha 

naakwiita 800 000. 

4Omatangakwiita oga tsakanene mevi lyokoondundu dhaEfraim. Omukwaniilwa Abia 

a londo kondundu Semaraim e ti igidha Jeroboam nAaisraeli ta ti: “Pulakenii ndje! 

5Omwa tseya tuu kutya Omuwa, Kalunga kaIsrael, okwa dhike ehangano lya kola 

naDavid e te mu pe pamwe noluvalo lwe uukwaniilwa womuIsrael sigo aluhe? 

6Jeroboam yaNebat okwa tsu ondumbo naSalomo, mwene gwe. 

7Konima okwi ihilile ongundu yaantu yaamakaha e taa thiminike Rehoboam 

yaSalomo, ngoka a li omugundjukalela nomunenguni, ina vula oku ya sinda. 

8Nena ne otamu kambadhala okukondjitha uuthemba wuukwaniilwa mboka Omuwa e 

u gandja koluvalo lwaDavid. Ne omu na omatanga ga gongelwa nomu na oontsezi 

mbali dhoshingoli ndhoka Jeroboam e dhi hambulitha, dhi ninge iikalunga yeni, 

9Omwa tidha po aayambi yOmuwa, oluvalo lwaAaron, nomwa tidha po Aalevi. Peha 

lyawo omwa langeke mo aayambi, ngaashi iigwana yilwe hayi ningi. Shaa ngoka te 

ya e na ontsezi nenge oonzi heyali, ota vulu okuyapulwa, a ninge omuyambi 

gwiikalunga yeni. 

10“Ihe tse otatu longele Omuwa, Kalunga ketu, noinatu mu thiga po. Aayambi 

yomoluvalo lwaAaron otaa gwanitha iilonga yawo, nAalevi otaye ya yakula. 

11Ongula nongulohi kehe otaye mu yambele omidhidhindjambo niitsininondjambo. 

Otaa tula iikwiila iiyapuki moondumba koshitaafula sho opalekwa, nongulohi kehe 

otaa sakala oolamba dhoshihukikwanyeka shoshingoli. Tse otatu gwanitha shoka 

Omuwa a popi, ihe ne omwe mu thigi po. 

12Kalunga mwene oye omuwiliki gwetu, naayambi ye oyo mbaka yi ilongekidha 

okuhika omankuma, ye tu ithanene kolugodhi, tu mu kondjithe. Aaisraeli ne, inamu 

kondjitha Omuwa, Kalunga koohokulu! Itamu vulu sha!” 

13Jeroboam okwa li a tumu aakwiita ye, ya ka kondeke Aajuda okuza konima, manga 

yamwe ye ya taalela moshipala. 

14Aajuda sho ya lengalenga, oya mono ye li mekondeka. Oya kugile Omuwa ekwatho, 

naayambi oya hiki omankuma. 

15Aajuda oya tsu onkalu nomewiliko lyaAbia oya homona. Kalunga okwa dhenge 

Jeroboam netangakwiita lyaIsrael. 

16Aaisraeli oya yi Aajuda ontuku, naKalunga okwa gandja Aaisraeli miikaha 

yAajuda. 

17Abia naakwiita ye oya dhenge noonkondo Aaisraeli — aakwiita Aaisraeli ya 

pyokoka oya sile miita aalumentu omayuvi omathele gatano. 

18Osho Aajuda ya sindi Aaisraeli, molwashoka oyo ya li yi inekela Omuwa, Kalunga 

koohekulu. 

19Abia okwa tidha aakwiita yaJeroboam e ta kutha ko iilando ye yimwe: Betel, 

Jeshana naEfron nomikunda dhi li popepi niilando mbika. 

20Jeroboam ina nkondopala we muuyuni waAbia. Hugunina Omuwa okwe mu dhenge 

e ta si. 

21Abia okwa ningi omunankondo. Okwa li a hokana aakiintu omulongo nayane e ta 

vala aamati omilongo mbali nayaali naakadhona omulongo nayahamano. 

22Iinima yilwe mondjokonona yaAbia, shoka a popile nashoka a longo, oya nyolelwa 

mondjokonona yomuhunganeki Iddo. 

2 ONDJALULO 14 

Omukwaniilwa Asa ta sindi Aasudani 

1Omukwaniilwa Abia okwa si nokwa fumvikwa moombila dhaakwaniilwa 

moshilando shaDavid. Omwana Asa okwe mu landula muukwaniilwa, nomuuyuni 

waAsa oshilongo osha kala shi na evululuko omimvo omulongo. 

2Asa okwa longo shoka sho opalela Omuwa, Kalunga ke. 

3Okwa yonagula po iiyambelo yiikalunga nomahala giinonoma yuupagani, okwa 

kumagula po oongundhimanya dhiidhila e ta ke po iiyelekela yoshikalungakiintu 

Asheera. 

4Okwa lombwele Aajuda, ya gwanithe ehalo lyOmuwa, Kalunga koohekulu, noya 

vulike komalongo nokiipango ye. 

5Sho a hanagula po omahala giinonoma yuupagani niiyambelo yomatsinino 

momikunda adhihe dhaJuda, oshilongo osha kala shi na evululuko muuyuni we. 

6Okwa tungu omadhingililokuma giilando yaJuda pethimbo lyepangelo lye, nopwa 

piti omimvo odhindji pwaa na iita, oshoka Omuwa okwe mu vululukitha. 

7Asa okwa lombwele Aajuda a ti: “Natu tungileni iilando omadhingililokuma 

nooshungo nomiyelo hadhi patwa. Otatu pangele oshilongo, molwashoka twa 

gwanitha ehalo lyaKalunga ketu. Oye te tu gamene e te tu shigi koombinga adhihe.” 

Osho ya tungu, niilonga yawo oye yi tompola. 

8Omukwaniilwa Asa okwa li e na etangakwiita lyaalumentu Aajuda 300 000 ya 

homata iikandekitho nomagonga naalumentu Aabenjamin 280 000 ye na iikandekitho 

nomatati. Ayehe mbaka oya li oofule noya pyokoka nawa. 

9Omusudani Sera okwa homona Juda e na aakwiita emiliyona nomatembakwiita 

omathele gatatu nokwe ya sigo opuMaresha. 

10Asa okwa yi e ke mu kondjithe, oyo noya tula koombinga adhihe mbali molusilu 

lwaSefata popepi naMaresha. 

11Asa okwa galikana Omuwa, Kalunga ke, a ti: “Omuwa, oto vulu okukwatha 

aakwiita aankundi, ya ninge aanankondo. Ngashingeyi tu kwatha, Omuwa, Kalunga 

ketu, oshoka otwe ku inekela nomedhina lyoye twa piti mo, tu kondjithe ongundu 

ndjika onenenene. Omuwa, ongoye Kalunga ketu; nokape na ngoka te ku itakeke.” 

12Omuwa okwa dhenge etangakwiita lyAasudani, Asa nAajuda sho ye ya homona. 

Oya fadhuka po, 

13Asa nomatanga ge oye ya tidha sigo okuGerar. Aasudani oyendji oya dhipagwa, 

naakwiita kaya li taa vulu okungungila nenge okukondja. Oya li ya sindwa kOmuwa 

nokaakwiita ye, netangakwiita olya yugu ko iihakanwa oyindji. 

14Nena oya hanagula po iilando ya kunduka Gerar, oshoka aantu yaankoka oya li ya 

haluthwa kOmuwa. Etangakwiita olya yugu iilando ayihe e tali kwata po iinima 

oyindji. 

15Oya homona wo oontanda dhaasita e taa yugu ko oonzi odhindji noongamelo. Nena 

oya shuna kuJerusalem. 

2 ONDJALULO 15 

Omaopaleko gaAsa 

1Ombepo yaKalunga oye ya muAzaria yaOded, 

2oye nokwa yi komukwaniilwa Asa. Okwi igidha a ti: “Omukwaniilwa Asa nAajuda 

amuhe nAabenjamin, pulakenii ndje! Omuwa ota kala nane, ngele otamu kala naye. 

Ngele otamu mu kongo, ote ke mu ihololela, ihe ngele otamu mu pilamene, ote ke mu 

etha. 

3Opwa piti ethimbo ele Israel kee na Kalunga kashili, kee na aayambi yoku ya longa 

nokee na ompango. 

4Ihe uudhigu sho wa holoka, oya galukile kOmuwa, Kalunga kaIsrael. Oye mu kongo 

noye mu mono. 

5Momasiku ngeyaka kapwa li ngoka ta vulu okuya nokushuna kee na oshiponga 

shasha, oshoka moshilongo kehe omwa li uudhigu nevundakano. 

6Oshigwana shimwe osha hepeke oshigwana oshikwawo, noshilando shimwe osha 

hepeke oshilando oshikwawo, oshoka Kalunga okwa li te ya undulile omalwa 

nomupya. 

7Ihe ne ikoleleleni ne inamu tyololoka nando. Iilonga mbyoka tamu longo, oyi na 

ondjambi.” 

8Asa sho a uvu ehunganeko ndyoka lya popiwa kuAzaria yaOded, okwa nkondopala e 

ta vudha mo iimenka ayihe moshilongo shaJuda naBenjamin niimenka ayihe miilando 

mbyoka e yi kwatele po mevi lyokoondundu dhaEfraim. Okwo opaleke wo 

oshiyambelo shOmuwa shoka shi li mehale lyotempeli. 

9Aantu oyendji oye ya kombinga yaAsa ya zi komazimo gaEfraim, gaManasse 

nogaSimeon e taa kala moshilongo she, oshoka oya dhimbulula kutya Omuwa oku li 

pamwe naye. Asa okwe ya gongele ayehe kumwe nAajuda nAabenjamin. 

10Oya gongala muJerusalem momwedhi omutitatu gwomumvo omutimulongo 

nomutitano guukwaniilwa waAsa. 

11Esiku ndyoka oya yamba omagandjelondjambo kOmuwa ga zi miihakanwa mbyoka 

ye etelele: oongombe omathele gaheyali noonzi omayuvi gaheyali. 

12Oya ningi ehangano, moka ya zimine okulongela Omuwa, Kalunga koohekulu, 

nomitima dhawo adhihe noomwenyo dhawo adhihe. 

13Shaa omuntu, omugundjuka nenge omukuluntu, omulumentu nenge omukiintu, 

ngoka inaa simaneka Omuwa, Kalunga kaIsrael, okwa li e na okudhipagwa. 

14Oya popi pombanda ya gana medhina lyOmuwa, ya dhiginine ehangano, nena oya 

kugilile taa ligola nokuhika omankuma. 

15Aajuda ayehe oya li ya nyanyukwa, oshoka ya hangana ehangano ndika nomitima 

dhawo adhihe. Oya nyanyukilwa okulongela Omuwa, oye nokwe ya taamba e te ya pe 

ombili koombinga adhihe. 

16Omukwaniilwa Asa okwa shundula yinakulu Maaka, kaa kale we muunenentu, 

oshoka okwa li a hambulitha oshimenka oshinyanyalithi Asheera, oshikalungakiintu 

sholuvalo. Asa okwa ke po oshimenka shoka, e shi tetagula e ta fikile iintimbu yasho 

mesilu lyaKidron. 

17Asa nando ina hanagula po omahala agehe giinonoma yuupagani moshilongo, okwa 

kala i inekela Omuwa mokukala kwe akuhe. 

18Okwa tula motempeli iinima ayihe mbyoka he Abia e yi yoololela Kalunga, osho 

wo oshingoli noshisiliveli shoka ye mwene e shi yoololele Kalunga. 

19Inaku kala we iita sigo okomumvo omutimilongontano gwelelo lye. 

2 ONDJALULO 16 

Omaudhigu naIsrael 

(1 Aak. 15:17-22) 

1Momumvo omutimilongondatu nahamano gwepangelo lyaAsa, omukwaniilwa 

gwaJuda, omukwaniilwa Baasha gwaIsrael okwa matukile Juda e ta tameke okuninga 

Rama oshilandohote, opo a tokole ondjila yokuya nokupita mo muJuda. 

2Nena Asa okwa kutha iisiliveli niingoli ayihe mbyoka ya li ya hupile motempeli 

nomombala e te yi tumu kuDamaskus komukwaniilwa Benhadad gwaSiria nelaka tali 

ti: 

3“Natu hangane, ngaashi ootate ya li. Iisiliveli niingoli mbika omulongelo gwoye. 

Teya po ehangano lyoye nomukwaniilwa gwaIsrael Baasha, opo a kuthe mo omatanga 

ge moshilongo shandje.” 

4Benhadad okwa zimine ethaneko lyaAsa e ta tumu oondjayi dhiita nomatanga gawo, 

ya ka homone iilando yaIsrael. Oya kwata po Ijon, Dan, Abel Bet Maaka, niilando 

ayihe yaNaftali, moka omaliko ga li ga pungulwa. 

5Omukwaniilwa Baasha sho u uvu shoka tashi ningwa po, okwa hulitha okukoleka 

Rama e te etha iilonga. 

6Nena omukwaniilwa Asa okwa gongele aantu ya za muJuda alihe e te ya lombwele, 

ya humbate po omamanya nomiti ndhoka Baasha a li ta longitha puRama noye yi 

longitha okukoleka iilando Geba naMispa. 

Omuhunganeki Hanani 

7Pethimbo ndyoka omuhunganeki Hanani okwe ya komukwaniilwa Asa e ta ti: 

“Molwashoka wi itula omukwaniilwa gwaSiria peha lyokwiinekela Omuwa, Kalunga 

koye, etangakwiita lyomukwaniilwa gwaIsrael olye ku yi ontuku. 

8Aasudani nAalibia kaya li ando ye na omatangakwiita omanene pamwe 

nomatembakwiita ogendji nuukambe? Ndele molwashoka owa li wi inekela Omuwa, 

oye okwa sinditha ayehe. 

9Omuwa ota tonatele uuyuni auhe, a nkondopaleke mboka ye na omitima dhe mu 

inekela. Owa longo uugoya, onkee okuza nena oto ka kala aluhe to hingilwa iita.” 

10Omolwashika Asa a geele omuhunganeki noonkondo e te mu tula moonkandja. 

Pethimbo tuu ndyoka Asa okwa tameke okuhepeka nayi aantu yamwe yomoshigwana. 

Eso lyaAsa 

(1 Aak. 15:23-24) 

11Iiningwanima ayihe yomepangelo lyaAsa, okuza ketameko sigo okehulilo, oya 

nyolelwa mondjokonona yaakwaniilwa yaJuda naIsrael. 

12Momumvo gwe guukwaniilwa omutimilongondatu nomugoyi okwa kwatwa kuuvu 

uudhigu wokoompadhi. Ihe nando ongeyi, ina kugila Omuwa ekwatho, okwa yi owala 

koonganga. 

13Sho pwa piti omimvo mbali, okwa si 

14nokwa fumvikwa mombila ya hokwa memanya, ndjoka e yi ihokithile ye mwene 

moshilando shaDavid. Efumviko lye olya longekidhilwa iizimba nomagadhi ga nika 

nawa, noya tema omulilo omunene e taa lili oosa dhe. 

2 ONDJALULO 17 

Jehosafat ta kwaniilekwa 

1Jehosafat okwa landula he Asa muukwaniilwa e ta kondjitha Israel noonkondo. 

2Okwa langeke omatanga miilandohote yaJuda, moshilongo shaJuda nomiilando 

mbyoka ya kwatelwe po kuAsa moshikandjo shaEfraim. 

3Omuwa okwa yambeke Jehosafat, oshoka okwa landulile oshinkoti shahe 

shopetameko noina simaneka Baal. 

4Okwa longele Kalunga kahe, a vulika kiipango yaKalunga ye ina ninga, ngaashi 

aakwaniilwa yaIsrael ya ningi. 

5Omuwa okwa pe Jehosafat epangelo lya kola moshilongo shaJuda, naantu oye mu 

etele omilongelo, e ta ningi omuyamba nomusimanekwa unene. 

6Okwi ikumike mokulongela Kalunga e ta hanagula po omahala agehe giinonoma 

yuupagani niiyelekela yoshikalungakiintu Asheera muJuda. 

7Momumvo omutitatu gwepangelo lye okwa tumu aambala ye Benhail, Obadia, 

Sakaria, Netanel naMikaia, ya ka longe aantu miilando yaJuda. 

8Oya thindikilwa kAalevi omugoyi naayambi yaali. Aalevi oyo Shemaia, Netania, 

Sebadia, Asahel, Shemiramot, Jehonatan, Adonia, Tobia naTobadonia, naayambi oyo 

Elishama naJoram. 

9Oya kutha embo lyompango yOmuwa e taa ende iilando ayihe yaJuda taa longo 

aantu ompango. 

Uunene waJehosafat 

10Omuwa okwa mbandameke iilongo ayihe ya kunduka Juda okuhingila Jehosafat 

iita. 

11Aafilisti yamwe oye etele Jehosafat oshisiliveli oshindji nomagano galwe, 

nAayarabi yamwe oye mu etele oonzi 7 700 niikombo 7 700. 

12Jehosafat okwa kala ta yi pombanda moonkondo. MuJuda alihe okwa tungile mo 

omapopilongulu niilando, 

13moka omaliko ga li ga pungulilwa mo ogendjigendji. MuJerusalem okwa li e na mo 

aaniihako ya dhenga pombanda 

14pamaludhi gawo. Adna okwa li ondjayi yomatanga goludhi lwaJuda; nokwa li e na 

aakwiita 300 000 mewiliko lye. 

15Ontega naye oJehohanan e na aakwiita 280 000, 

16nomutitatu oAmasia gaSikri e na aakwiita 200 000. (Amasia okwa li i igandjela 

Omuwa.) 

17Ondjayi yomatanga goludhi lwaBenjamin oya li Eliada, omukwiita ofule ta wilike 

aakwiita 200 000 ya homata iikandekitho nomagonga. 

18Ngoka e mu landula omutiyali, oye Jehosabad e na aantu 180 000 ya pyokokela 

nawa okukondja. 

19Aalumentu mbaka oya yakula omukwaniilwa muJerusalem, kakele kaamboka e ya 

langekele miilandohote yilwe yaJuda. 

2 ONDJALULO 18 

Omuhunganeki Mikaia ta londodha Ahab 

(1 Aak. 22:1-28) 

1Omukwaniilwa gwaJuda Jehosafat sho a yambapala e ta simana, okwa hokanithitha 

omukwazimo lye nomukwazimo gwaAhab, omukwaniilwa gwaIsrael. 

2Omimvo dhimwe sho dha piti po, Jehosafat okwa yi koshilando Samaria, a ka talele 

po Ahab. Ahab okwe mu longekidhile oshituthi nokwa tsele oongombe odhindji 

noonzi odhindji. Okwa kambadhala okuheka Jehosafat, a ye naye molugodhi, a 

matukile oshilando Ramot shaGilead. 

3Ahab okwa pula Jehosafat a ti: “Oto ka ya pamwe nangame, tu ka ponokele Ramot?” 

Jehosafat okwa yamukula a ti: “Ondi ilongekidha nde ku fa, nosho wo aakwiita 

yandje. Otatu gama kungoye.” 

4Nena okwa gwedha ko a ti: “Ihe tango tu puleni Omuwa.” 

5Ahab okwi ithanene mo aahunganeki ye thike lwopomathele gane, e te ya pula ta ti: 

“Nandi ye ndi ka homone Ramot nenge aawe?” Aahunganeki oya yamukula ya ti: 

“Shi matukila, Omuwa ote ku pe esindano.” 

6Ihe Jehosafat okwa pula a ti: “Kape na omuhunganeki gulwe ngoka tatu vulu oku mu 

pula omayele gOmuwa?” 

7Ahab okwa yamukula a ti: “Oku na ngaa Mikaia yaImla. Ihe onde mu tonda, oshoka 

iha hunganekele ndje uuwanawa; aluhe uuwinayi auke.” Jehosafat okwa yamukula a 

ti: “Ino tya ngaaka.” 

8Nena Ahab okwi ithana elenga lye e te li lombwele, li ka tale Mikaia nziya. 

9Aakwaniilwa mbaka yaali oya li ya zala oonguwo dhawo dhopaukwaniilwa e taa 

kuutumba kiipangelapundi yawo polupale pondje yosheelo shaSamaria, naahunganeki 

ayehe taa hunganeke komeho gawo. 

10Gumwe gwomuyo, Sedekia yaKenaana, okwa hambula ooniga dhiiyela iiluudhe e ta 

ti kuAhab: “Omuwa ota ti ngeyi: ‘Oto ka kondjitha Aasiria nooniga ndhika e to ya 

sindi thiluthilu.’ “ 

11Aahunganeki yalwe ayehe oye shi koleke wo taa ti: “Indeni, mu ka kondjithe Ramot 

notamu ka sindana. Omuwa ote ke mu pa esindano.” 

12Elenga ndiyaka lya li lya ka tala Mikaia, olya ti kuye: “Aahunganeki yalwe ayehe 

oya hunganekela omukwaniilwa elago, nangoye wo popya oohapu oombwanawa we 

ya fa.” 

13Ihe Mikaia okwa yamukula a ti: “Otandi uvaneke kOmuwa omunamwenyo kutya 

otandi ka popya ashike shoka ta lombwele ndje.” 

14Sho e ya koshipala shomukwaniilwa Ahab, omukwaniilwa okwe mu pula a ti: 

“Mikaia, tse nomukwaniilwa Jehosafat natu ka homone Ramot, nenge aawe?” Mikaia 

okwa yamukula a ti: “Ka homoneni! Otamu ka sindana shili. Omuwa ote mu pe 

esindano.” 

15Ahab okwa yamukula a ti: “Ngele oto lombwele ndje medhina lyOmuwa, popya 

oshili! Olungapi ano ndi na oku shi ku lombwela?” 

16Mikaia okwa yamukula: “Ondi wete etangakwiita lyaIsrael lya halakanena 

kiikulundundu lya fa oonzi dhaa na omusita. NOmuwa okwa ti: ‘Aantu mbaka kaa na 

omukwatelikomeho; ya etheni ya ye kaandjawo nombili.’ ” 

17Ahab okwa ti kuJehosafat: “Onde ku lombwele kutya iha hunganekele ndje 

uuwanawa; aluhe uuwinayi auke!” 

18Mikaia okwa tsikile a ti: “Ngashingeyi pulakeneni shoka Omuwa ta ti! Onda mono 

Omuwa a kuutumba koshipangelapundi she megulu pamwe naayengeli ye ayehe ya 

thikama ontega naye. 

19Omuwa okwa pula a ti: ‘Olye ta ka kotokela Ahab, opo a ka ye a ka dhipagelwe 

kuRamot?’ Gumwe okwa ti shontumba nomukwawo okwa popi shongandi, 

20sigo ombepo ya holoka komeho tayi hedha kOmuwa e tayi ti: ‘Otandi ke mu 

kotokela.’ Omuwa okwa pula a ti: ‘To mu ende ngiini?’ 

21Ombepo oya yamukula ya ti: ‘Otandi ka popitha aahunganeki yaAhab iifundja.’ 

Omuwa okwa ti: ‘Inda, u ke mu kotokele. Oto shi tompola.’ ” 

22Mikaia okwa hulitha a ti: “Omuwa okwa ningi aahunganeki yoye, ye ku fundje. Ihe 

ye mwene okwa tokola kutya oto ka adhika koshiponga!” 

23Nena omuhunganeki Sedekia okwa yi kuMikaia e te mu dhenge kolupanda ye ta 

pula ta ti: “Ombepo yOmuwa oya thigi ndje po uunake, yi popye nangoye?” 

24Mikaia okwa yamukula: “Oto ke shi mona, uuna to ka ya mongulu yimwe 

yokonima u ka holame.” 

25Nena omukwaniilwa Ahab okwa lombwele limwe lyomomalenga ge a ti: “Kwata 

Mikaia, u mu fale kuAmmon, omupangeli gwoshilando, nokuJoas, omuna 

gwokombanda. 

26Ya lombwela, ye mu tule mondjedhililo yo ye mu pe oshikwiila nomeya ageke, sigo 

tandi galuka nda sindana.” 

27Mikaia okwi igidha a ti: “Ngele oto galuka wa sindana, nena Omuwa ina popitha 

ndje!” Oye nokwa gwedha ko a ti: “Shi pulakeneni, amuhe, shoka nda popi!” 

Eso lyaAhab 

(1 Aak. 22:29-35) 

28Nena omukwaniilwa gwaIsrael Ahab nomukwaniilwa gwaJuda Jehosafat oya yi, ya 

ka homone oshilando Ramot shaGilead. 

29Ahab okwa ti kuJehosafat: “Ngele tatu yi molugodhi, otandi ki idhimbika, ihe ngoye 

zala oonguwo dhoye dhopaukwaniilwa.” Osho ngaaka omukwaniilwa gwaIsrael a yi 

molugodhi i idhimbika. 

30Omukwaniilwa gwaSiria okwa li a lombwele oondjayi dhe dhomatembakwiita 

omilongo ndatu nayaali, yaa homone nando olye kakele komukwaniilwa gwaIsrael. 

31Sho ya mono Jehosafat, yo ayehe oyo dhiladhila kutya oye omukwaniilwa 

gwaIsrael, noye mu galukile, ye mu ponokele. Ihe Jehosafat okwa kugu onkugo, 

nOmuwa Kalunga okwe mu hupitha e ya galula kuye. 

32Oondjayi dhomatembakwiita oya mono kutya nani ke shi omukwaniilwa gwaIsrael, 

noye etha oku mu landula. 

33Polumwe omukwiita Omusiria oku umbu omposi oshikuti sha yaha omukwaniilwa 

Ahab pokati kehuuyanza nongama ye. Ahab okwi igidha omuhingi gwetembakwiita 

lye a ti: “Nda yahwa, galuka, tu ze mo molugodhi!” 

34Olugodhi sho lwa li lwa kwata miiti, omukwaniilwa Ahab okwa kala e egamena 

metemba lye lya taalela Aasiria. Peningino lyetango okwa si. 

2 ONDJALULO 19 

Omuhunganeki ta gunu Jehosafat 

1Omukwaniilwa gwaJuda Jehosafat okwa galukile kuuwa we kuJerusalem nombili. 

2Omuhunganeki Jehu yaHanani okwa yi a ka tsakaneke omukwaniilwa e ta ti kuye: 

“Oto dhiladhila tuu kutya oshu uka okukwatha mboka aawinayi nokugama kumboka 

ye tonde Omuwa? Shoka wa longo, oshe ku tukuluthile ondjahi yOmuwa. 

3Ihe nando ongeyi, mungoye omu na ngaa uuwanawa washa. Owa kombolola po 

iiyelekela ayihe yoshikalungakiintu Asheera, shoka sha simanekwa kaantu, nowa 

kambadhala okulandula ehalo lyOmuwa.” 

Omaopaleko gaJehosafat 

4Jehosafat nando okwa kalele muJerusalem, okwa endaenda olwindji mokati kaantu, 

okuza kuBeersheba muumbugantu sigo okooha dhoshilongo shokoondundu 

dhaEfraim muumbangalantu, opo a igidhile aantu, ya galukile kOmuwa, Kalunga 

koohekulu. 

5Okwa langeke aatokolihapu miilandohote ayihe yomuJuda 

6e te ya kumagidha ta ti: “Mokutomona ompangu kaleni mwa kotoka; itamu longo 

moonkondo dhuuntu, aawe, omoonkondo dhOmuwa. Omuwa oku li pamwe nane, 

uuna tamu utha oompangu. 

7Tileni Omuwa ne mu mu longele mwa kotoka, oshoka Omuwa, Kalunga ketu, iti 

idhidhimikile omakoto nenge ontondo nenge etaambo lyoombumbo.” 

8Jehosafat okwa langeke wo muJerusalem Aalevi, aayambi nayamwe yomaawiliki 

yoshilando, ya ninge aatokolihapu yokuutha oohapu mokutonatela ompango yOmuwa 

nenge oontamanana maakali yomoshilando. 

9Okwe ya kumagidha a ti: “Gwanitheni iilonga yeni mokutila Omuwa, mu vulike 

kuye nuudhiginini mwaayihe tamu yi longo. 

10Ngele aakwashilongo aakweni miilando yawo taye ya kune ye na iihokolola 

omolwedhipago nenge ya yono kompango nenge keutho lyontumba, ya kumagidheni, 

nkene ye na okukala mompangu, yaa kwate oshidhila shokuyona kOmuwa. Ngele 

itamu ya kumagidha, ne naakwashilongo aakweni otamu ka adhika kondjahi 

yOmuwa. Ihe ngele otamu gwanitha oshilonga sheni, itamu ka kala mu na ombudhi. 

11Omuyambimukuluntu Amaria ota ka kala omukuluntu mokutokola iinima ayihe 

yeitaalo, naSebadia yaIsmael, omunashikandjo gwaJuda, ota ka kala e na etokolo 

lyahugunina miinima ayihe yonkalathano. Aalevi oyo omalenga geni. Kaleni mu na 

omukumo, ne mu tameke iilonga yeni. Omuwa na kale naayuuki!” 

2 ONDJALULO 20 

Iita nAaedom 

1Konima yaambika omatangakwiita gAamoabi nAayammoni pamwe noshipambu 

shimwe shAameuni, oga ponokele Juda. 

2Oontumwa dhimwe odhe ya tadhi lombwele omukwaniilwa Jehosafat tadhi ti: 

“Etangakwiita enene lya za kuEdom olye ya lya ziilile handiyaka yEfuta lya sa, li ku 

ponokele. Olya kwata po nokuli Hazazon Tamar.” (Edhina ndika olyaEn-gedi.) 

3Jehosafat okwa li a haluka e ta galikana Omuwa, e mu wilike. Nena okwa gandja 

elaka, aantu yi idhilike iikulya moshilongo ashihe. 

4Aantu ya kongoloka ya zi miilando ayihe yaJuda ye ya kuJerusalem, ya konge 

ekwatho. 

5Oyo nAajerusalem oya gongala mehale epe lyotempeli. Omukwaniilwa Jehosafat 

okwa thikama komeho gawo 

6e ta galikana muule ta ti: “Omuwa, Kalunga kootatekulu, ongoye to lele megulu 

iigwana ayihe yomuuyuni. Ongoye u na oonkondo noonkondopangelo, nokape na 

ngoka te ku itakeke. 

7Ongoye Kalunga ketu. Aantu yoye Aaisraeli sho ye ya mevi ndika, owa tidha mo 

aantu mboka ya li mo, e to li gandja koluvalo lwaAbraham, kuume koye, li ninge 

lyalwo sigo aluhe. 

8Oya kala muka e taa tungu otempeli yoku ku simaneka, noya tseya 

9kutya ngele oshiponga shasha tashi ya adha, shi ya yone po — ongele iita, elega 

nenge ondjala yekomba — nena otaa ya e taa thikama komeho gotempeli ndjika moka 

to simanekelwa. Otaa vulu oku ku galikana muudhigu wawo, ongoye noto ya uvu e to 

ya hupitha. 

10“Ngashingeyi Aayammoni, Aamoabi nAaedom oye tu ponokele. Ootatekulu sho ya 

zi muEgipiti, ino ya pitikila ya pite momavi ngoka, onkee ootatekulu oye ga kunkula 

noinaye ga hanagula po. 

11Shika osho taye tu galulile nena — oye ya, ye tu tidhe mevi we li tu pa. 

12Ongoye Kalunga ketu! Ya geela, oshoka tse itatu vulu okukondjitha etangakwiita li 

thike mpoka tali tu matukile. Katu shi nokuli shoka tu na okuninga, ihe otatu kongo 

ekwatho kungoye.” 

13Aajuda ayehe, aalumentu naakiintu yawo noyana, oya li ya thikama potempeli. 

14Ombepo yOmuwa oya lambele Omulevi ngoka a li mokati kongundu. Edhina lye 

oJahasiel yaSakaria; okwa li gwomoludhi lwaAsaf nokwa li gwomoluvalo okuza 

kuAsaf sigo Mattania, Jeiel naBenaia. 

15Jahasiel okwa ti: “Nkeyama nAajuda ne amuhe nAajerusalem, Omuwa ota ti: 

‘Inamu tila, mu tyololoke nenge mu mbandapale okutsakaneka etangakwiita ndika 

enene. Olugodhi kalu shi lweni, ihe olwOmuwa. 

16Ya matukileni ngula, sho taa ya taa tokola Ziz. Otamu ke ya tsakaneka pehulilo 

lyolusilu ndoka lu uka lwokombuga popepi naJeruel. 

17Itamu pumbwa okukondja. Thikameni owala mwa tegelela: Otamu ka tala, nkene 

Omuwa te mu pe esindano.’ Aajuda nAajerusalem, inamu tenguka nenge mu haluke. 

Indeni kolugodhi, nOmuwa ota ka kala pamwe nane!” 

18Omukwaniilwa Jehosafat okwi isizimike e ta tsu oshipala she mevi, naantu ayehe 

oyi inyongamene pevi e taa simaneke Omuwa. 

19Aalevi yomoludhi lwaKohat nolwaKora oya thikama noya hambelele Omuwa, 

Kalunga kaIsrael, newi lyopombanda. 

20Ongula onene aantu oya meneka ya yi kombuga popepi naTekoa. Sho ya tameke 

okuya, Jehosafat okwe ya lombwele ta ti: “Aajuda ne nAajerusalem! Inekeleni 

Omuwa, Kalunga keni, thikameni mwa kola. Itaaleni shoka aahunganeki ye taye mu 

lombwele, one notamu ka sindana.” 

21Sho ya pulathana omayele, omukwaniilwa okwa lombwele aaimbi, ya zale oonguwo 

dhoshituthi yo ya kwatele komeho etangakwiita taa imbi taa ti: “Hambeleleni Omuwa, 

oshoka esilohenda lye ohali kala aluheluhe.” 

22Sho ya tameke okwiimba, Omuwa okwa vundakanitha aahomoni nayi. 

23Aayammoni nAamoabi oya matukile Aaedom e taye ya kombo po thilu. Nena oya 

pilukilathana molugodhi olululu. 

24Etangakwiita lyAajuda sho lya thiki koshungo ndjoka yi li mombuga, oya tala 

lwokaatondi noya mono omidhimba dha langathana pevi. Inapu za nando ondhi. 

25Jehosafat naakwiita ye oya yi, ya ka yuge iihakanwa, e taa mono oongombe 

odhindji, omaliko, oonguwo niinima yilwe yi na ondilo. Oshe ya pula omasiku gatatu 

taa gongele iihakanwa, ihe iinima oya li oyindjiyindji, noinaa vula we okukutha shaa 

shoka. 

26Mesiku etine oya gongala molusilu lwaBeraka e taa hambelele Omuwa molwaayihe 

mbyoka a longo. Omolwashoka olusilu ndoka lwa lukwa “Beraka”. 

27Jehosafat nomatanga ge oya shuna kuJerusalem mekandanga, oshoka Omuwa okwa 

dhenge aatondi yawo. 

28Sho ya adha oshilando, oya yi kotempeli taa hiki uuharpa, iiketala nomankuma. 

29Oshigwana kehe shoka sha kundana kutya Omuwa a dhenga aatondi yAaisraeli, 

osha sholola. 

30Molwashika Jehosafat okwa lele nombili, Kalunga okwe mu vululukitha koombinga 

adhihe dhe mu kunduka. 

Ehulilo lyepangelo lyaJehosafat 

(1 Aak. 22:41-50) 

31Jehosafat okwa ningi omukwaniilwa gwaJuda mepipi lyomimvo omilongo ndatu 

nantano. Yina oAsuba yaShilhi. 

32Okwa ningi shoka shu uka momeho gOmuwa a fa he Asa, ngoka e mu tetekele;  

33ihe omahala giinonoma yuupagani kaga li ga hanagulwa po. Aantu inaa galukila 

naanaa noomwenyo dhawo adhihe kOmuwa, Kalunga koohekulu. 

34Ashihe shilwe shoka Jehosafat a ningi, okuza ketameko lyepangelo lye sigo 

okehulilo, osha nyolelwa membo lyondjokonona yaJehu yaHanani, ndyoka 

oshitopolwa shondjokonona yaakwaniilwa yaIsrael. 

35Pethimbo limwe omukwaniilwa Jehosafat okwa hangana nomukwaniilwa gwaIsrael 

Ahasia, ngoka a longo uuwinayi owindji. 

36Oya tungile oosikepa dhenenefuta puEziongeber. 

37Ihe Elieser lyaDodavahu gwokuMaresha okwa londodha Jehosafat a ti: 

“Molwashoka wa hangana naAhasia, Omuwa ota ka hanagula po ashihe we shi 

tungile.” Noosikepa odha tekauka po noinadhi thayila we. 

2 ONDJALULO 21 

1Jehosafat okwa si nokwa fumvikwa moombila dhaakwaniilwa moshilando shaDavid, 

nomwana Joram okwa ningi omukwaniilwa peha lye. 

Joram, omukwaniilwa gwaJuda 

(2 Aak. 8:17-24) 

2Joram yaJehosafat okwa li e na aamwayinamati yahamano: Azaria, Jehiel, Sakaria, 

Azaria, Mikael naShefatia. 

3He okwe ya pe iingoli oyindji niisiliveli nomagano galwe ge na ondilo nokwa 

langeke kehe gumwe, a pangele oshilandohote shimwe shomuJuda. Joram sho a li 

osheeli, Jehosafat okwe mu ningi omulanduli gwe muukwaniilwa. 

4Joram sho a ningi omunankondo moshilongo, okwa dhipagitha aamwayina ayehe 

nomalenga gamwe Omaisraeli. 

5Joram okwa ningi omukwaniilwa mepipi lyomimvo omilongo ndatu nambali, nokwa 

lele muJerusalem omimvo hetatu. 

6Okwa landula uuwinayi woshinkoti shaAhab naakwaniilwa yalwe yaIsrael, oshoka 

okwa hokana omuna gwaAhab. Okwa yono kOmuwa, 

7ihe Omuwa ka li a hala okuyona po ezimo lyaDavid, oshoka okwa hangana naDavid 

e te mu uvanekele kutya oluvalo lwe otalu ka lela aluhe. 

8Muuyuni waJoram, Edom okwa tsu ondumbo naJuda e ta manguluka. 

9Joram nomalenga ge oya piti mo ye na omatembakwiita e taa homona Edom. 

Etangakwiita lyaEdom olye ya kondeke, ihe uusiku oye shi tompola, sho ya gwaya 

mo e taa yi ontuku. 

10Okuza mpoka Edom okwa manguluka ko kuJuda. Pethimbo tuu ndyoka, oshilando 

Libna osha tsu ondumbo, molwashoka Joram okwe etha Omuwa, Kalunga koohekulu. 

11Okwa tungu nokuli omahala giinonoma yuupagani miikulundundu yaJuda e ta 

yonitha Aajuda nAajerusalem kOmuwa. 

12Omuhunganeki Elia okwa tumine Joram ontumwafo tayi ti: “Omuwa, Kalunga 

kahokulu David, okwe ku pangula, oshoka ino landula oshinkoti shaho, 

omukwaniilwa Jehosafat nenge shanyokokulu, omukwaniilwa Asa. 

13Peha lyasho owa landula onshingo yaakwaniilwa yaIsrael e to hongolola Aajuda 

nAajerusalem okwiiteka Kalunga, ngaashi naanaa Ahab naalanduli ye ya ningi. Owa 

dhipaga po nokuli aamwanyoko, mboka ya li aawanawa ye ku vule. 

14Molwoshinima shika, Omuwa ota ka geela shili oshigwana shoye, aamwoye 

naakiintu yoye e ta halakanitha po omaliko goye. 

15Ngoye mwene oto ka ala uuvu womandjandja taga tuta iilalo, nomeni lyomimvo 

mbali uuvu otau ka pititha mo omandjandja goye.” 

16Puushiinda wAasudani mboka ya adhika ya tula komunkulofuta opwa li Aafilisti 

nAayarabi yamwe. Omuwa okwe ya tsu omaminimini, ya ka hingile Joram iita. 

17Oya matukile Juda e taa yugu uuwa womukwaniilwa e taa kwata po aakiintu 

yomukwaniilwa noyana, kakele kaAhasia, onkelo ye. 

18Konima yaambika, Omuwa oku umbu omukwaniilwa uuvu womandjandja. 

19Pethimbo lyomimvo mbali uuvu mbuka owa koko, sigo pehulilo omukwaniilwa a si 

kuuwehame uunene. Aathigona ye inaye mu simaneka nande, ya teme omulilo 

gwoosa, ngaashi ya ningile oohekulu. 

20Joram okwa ningi omukwaniilwa mepipi lyomimvo omilongo ndatu nambali, 

nokwa lele muJerusalem omimvo hetatu. Kapwa li ngoka a yemata, sho a si. Oye mu 

fumvike moshilando shaDavid, ihe hamoombila dhaakwaniilwa. 

2 ONDJALULO 22 

Omukwaniilwa gwaJuda Ahasia 

(2 Aak. 8:25-29; 9:21-28) 

1Aajerusalem oya kwaniileke Ahasia, onkelo yaJoram, peha lyahe, oshoka oyanamati 

ayehe aakuluntu oya adhika ya dhipagwa po kaayugani mboka yi ile kontanda pamwe 

nAayarabi. 

2-3Ahasia okwa kwaniilekwa mepipi lyomimvo omilongo mbali nambali, nokwa lele 

muJerusalem omumvo gumwe. Ahasia naye wo okwa landula oshinkoti shezimo 

lyomukwaniilwa Ahab, oshoka yina Atalia-omuna gwaAhab nomutekulu 

gwaomukwaniilwa Omri gwaIsraelokwe mu tsu omayele ngoka ge mu fala 

muuwinayi. 

4Okwa yono kOmuwa, oshoka konima yeso lyahe, aanezimo lyaAhab oya kala 

aagandjindunge ye noya longekidha eyonukopo lye. 

5Pamayele gawo okwa hangana nomukwaniilwa gwaIsrael Joram, ya kondjithe 

Hasael, omukwaniilwa gwaSiria. Aakwiita oya pwakele muRamot shaGilead, 

naJoram okwe ehamekwa molugodhi. 

6Okwa galukile koshilando Jesreel, a ka pangwe iishaho ye, naAhasia okwa yi ko, e 

ke mu talele po. 

7Kalunga okwa longitha etalelopo ndika kuJoram, li etele Ahasia eyonukopo. Manga 

Ahasia a li hoka, ye naJoram oya tsakanekwa komulumentu edhina lye Jehu 

yaNimshi, ngoka Omuwa e mu hogololele eyonopo lyezimo lyaAhab. 

8Jehu sho a li ta tsakanitha elombwelo lyaKalunga, a yone po ezimo lyaAhab, okwi 

itsu kongundu yaawiliki Aajuda naamwahegona yaAhasia, mboka ya longele Ahasia. 

Jehu okwe ya dhipaga ayehe. 

9Ahasia okwa landulwa e ta adhika a holama muSamaria. Oye mu fala kuJehu e taye 

mu dhipaga. Oya fumvike omudhimba gwe, opo ya simaneke hekulu, omukwaniilwa 

Jehosafat, ngoka a longele Omuwa pankondo dhe adhihe. Inapa thigwa nando 

omunezimo lyaAhasia ngoka ta vulu okulela oshilongo. 

Atalia, omukwaniilwa omukiintu gwaJuda 

(2 Aak. 11:1-3) 

10Atalia, yina yomukwaniilwa Ahasia, sho a koneke kutya omwana a dhipagwa, okwa 

dhipagitha aawagona ayehe muJuda. 

11Ahasia okwa li e na omumwahe omukiintu, edhina lye Jehosheba, a hokanwa 

komuyambi Jehoiada. Okwa hupitha po Joas, gumwe gwomaana yokombanda aamati 

yaAhasia. Okwe mu kutha mofuthi maana yokombanda mboka ya li taa dhipagwa e te 

mu holeke pamwe nomuyamuthi gwe mongulu yokulala motempeli. Atalia ina wapa 

oku mu dhipagitha. 

12Joas okwa kala a holekwa omimvo hamano, manga Atalia ta pangele oshilongo. 

2 ONDJALULO 23 

Atalia ta kondjithwa 

(2 Aak. 11:4-16) 

1Momumvo omutiheyali omuyambi Jehoiada okwa tokola kutya ota ningi po sha. 

Okwa uvathana naawiliki mbaka yaakwiita ethele: Azaria yaJeroham, Ismael 

yaJehohanan, Azaria yaObed, Maaseia yaAdaia naElisafat yaSikri. 

2Oye ende niilando ayihe yaJuda e taye etelele Aalevi naakuluntu ayehe yomaludhi 

kuJerusalem. 

3Ayehe oya gongala motempeli e taa hangana naJoas, omuna gwokombanda. Jehoiada 

okwa ti kuyo: “Omuna gwokombanda oye nguka. Ota ningi omukwaniilwa, ngaashi 

Omuwa u uvanekele oluvalo lwomukwaniilwa David. 

4Shika osho tatu gwanitha. Aayambi nAalevi sho taa ya miilonga mEsabati, oshititatu 

shawo otashi tonatele omiyelo dhotempeli, 

5oshititatu oshikwawo otashi tonatele uuwa, noshihupe otashi kala posheelo Jesod. 

Aantu ayehe naa gongale mehale lyotempeli. 

6Kape na ngoka ta vulu okuya motempeli kakele kaayambi nAalevi mboka ye li 

miilonga. Oyo otaa vulu okuya mo, oshoka oyo ya yapuka, ihe aantu yalwe naa vulike 

komalombwelo gOmuwa, ya kale pondje. 

7Aalevi naa tonatele omukwaniilwa ye na omagongamwele pomake ye mu tula 

mekondeka. Naa kale pomukwaniilwa shaa mpoka ta yi. Shaa ngoka ta yelekele 

okuya motempeli, na dhipagwe.” 

8Aalevi nAajuda oya gwanitha omalombwelo gaJehoiada. Aantu inaa lalekwa, sho taa 

zi miilonga mEsabati, omalenga oga tula ayehe miilonga — mboka taa ya koshilonga 

naamboka taa zimbuka. 

9Jehoiada okwa pe omalenga omagonga niikandekitho yaDavid, mbyoka ya li ya 

pungulwa motempeli. 

10Okwa tula aantu ye na omagongamwele ya kunduka omukwaniilwa potempeli, ye 

mu gamene. 

11Nena Jehoiada okwa pititha mo Joas e te mu zaleke oshishani komutse e te mu pe 

embo lyompango yokulelitha. Osho ngaaka a kwaniilekwa. Omuyambi Jehoiada 

noyana oya gwayeke Joas, noshaa ngoka okwa kugilile ta ti: “Omukwaniilwa na kale 

e na omwenyo!” 

12Atalia oku uvu aantu taa ligolele omukwaniilwa nokwa matukile kotempeli, nkoka 

kwa gongala aantu oyendji. 

13Okwa mono ko omukwaniilwa omupe a thikama posheelo shotempeli pongudhi 

yaakwaniilwa, e li mekondeka lyomalenga giita naahiki yoombenda. Aantu ayehe oya 

li taa igidha kenyanyu yo taa hiki oombenda, naayimbi yomotempeli ye na iihikomwa 

yawo taa wilike oshituthi. Atalia okwa tuula oonguwo dhe a sa uumbanda e ti igidha 

ta ti: “Mwa kotokele ndje!” 

14Jehoiada ka li a hala Atalia a dhipagelwe mehale lyotempeli, onkee okwa lombwele 

omalenga giita a ti: “Mu pititheni pokati komikweyo dhaalangeli ne mu dhipage shaa 

ngoka ta yelekele oku mu popila.” 

15Oye mu kwata e taye mu fala muuwa e taye mu dhipagele pOsheelo shuukambe. 

Omaopaleko gaJehoiada 

(2 Aak. 11:17-20) 

16Omuyambi Jehoiada okwa hangana nomukwaniilwa noshigwana ashihe kutya yo 

otaa ningi aantu yOmuwa. 

17Nena oya yi kotempeli yaBaal e taye yi kumuna po. Oya kumagula po iiyambelo 

niimenka e taa dhipaga Mattan, omuyambi gwaBaal, komeho giiyambelo. 

18Jehoiada okwa langeke aayambi nAalevi mesiloshimpwiyu lyotempeli. Oya li ye na 

okugwanitha iilonga ye yi pelwe komukwaniilwa David, ya fikile Omuwa omayambo 

pampango yaMoses. Oya li wo taa tonatele olwiimbo niituthi. 

19Jehoiada okwa langeke wo aalangeli piiyelo yotempeli, opo ya keelele mo ngoka 

kee na uuyogoki pamisindilo. 

20Omalenga giita, oomvalekele, aakwanepangelo noshihupe shoshigwana oye ende 

mosheendo naJehoiada, sho a pititha mo omukwaniilwa motempeli e te mu fala 

muuwa. Oya pitile mosheelo shopombanda, nomukwaniilwa a kuutumba 

koshipangelapundi she. 

21Aantu ayehe oya li ya nyanyukwa, nengungumano olya pangele moshilando, oshoka 

Atalia okwa dhipagwa. 

2 ONDJALULO 24 

Joas, omukwaniilwa gwaJuda 

(2 Aak. 12:1-16) 

1Joas okwa ningi omukwaniilwa gwaJuda mepipi lyomimvo heyali nokwa lele 

muJerusalem omimvo omilongo ne. Yina oZibia gwokuBeersheba. 

2Okwa longo shoka sho opalela Omuwa, omuyambi Jehoiada sho a li e na omwenyo. 

3Jehoiada okwa kongele omukwaniilwa Joas aanyekadhi yaali, oyo noye mu valele 

aamati naakadhona. 

4Konima yethimbo sho a ningi omukwaniilwa, Joas okwa tokola, a opalekithe 

otempeli. 

5Okwa lombwele aayambi nAalevi, ya ye kiilando yaJuda okugongela iimaliwa 

yokomumvo maantu ayehe yokwoopalekululitha otempeli. Okwe ya lombwele ya 

longe neulumo, ihe Aalevi oya kakadhala. 

6Nena omukwaniilwa i ithana omuyambimukuluntu Jehoiada e te mu pula ta ti: 

“Omolwashike ano inoo tonatela Aalevi, ya gongele muJuda naJerusalem oompale 

ndhoka Moses, omumati gwOmuwa, u uthile koshigwana okufuta ekoleko 

lyetsalihangano?” 

7(Aalanduli yaAtalia, omukiintu ngoka omukeenakalunga, oya li ya nyateke otempeli 

e taa longitha iilongitho yayo iiyapuki mokusimaneka Baal.) 

8Omukwaniilwa okwa lombwele Aalevi, ya pangele oshiketha shomakwathelo yo ye 

shi tule posheelo shotempeli. 

9Oyi igidha muJerusalem naJuda kutya shaa omuntu ne etele Omuwa oompale ndhoka 

Moses, omumati gwaKalunga, u uthile mombuga. 

10Shika osha li sho opalela aantu naawiliki yawo, oyo noye eta oompale dhawo 

dhiimaliwa e taa udhitha oshiketha. 

11Shaa siku Aalevi ohaa fala oshiketha kelenga ekuluntu ndyoka hali shi tonatele. Sho 

shu udha, amushanga guuwa nomukalelipo gwomuyambimukuluntu ohaa kutha mo 

iimaliwa e taa shuna oshiketha peha lyasho. Oyo noya gongele iimaliwa oyindjiyindji. 

12Omukwaniilwa naJehoiada oya gandja iimaliwa kaatonateli yeopaleko lyotempeli, 

mboka ya futu aahongi yomamanya, aanashihongelo naahambudhi ya pumbiwa 

meopaleko. 

13Aaniilonga ayehe oya longo nuudhiginini e taa galulile otempeli konkalo yayo 

yonale noye yi opaleke e tayi fe ompe. 

14Omaopaleko sho ga pu, oshingoli noshisiliveli shoka sha hupu ko, osha pewa 

omukwaniilwa naJehoiada, mboka ye shi longitha okuhambula iiyaha 

niikwaniipangitho yilwe yomotempeli. 

Omukalo gwaJehoiada tagu lundululwa 

Jehoiada manga a li e na omwenyo, oondjambo odha li hadhi yambwa nuudhiginini 

motempeli. 

15Ihe muukokele womimvo ethele nomilongo ndatu Jehoiada okwa si. 

16Molwokusimaneka iilonga mbyoka a ningile Aaisraeli, Kalunga notempeli, okwa 

fumvikwa moombila dhaakwaniilwa moshilando shaDavid. 

17Konima yeso lyaJehoiada aawiliki yAajuda oya heke omukwaniilwa Joas e ya 

pulakene. 

18Oshigwana osha hulitha okuninga omambo motempeli yOmuwa, Kalunga 

koohekulu, e taa tameke okusimaneka iimenka niiyelekela yoshikalungakiintu 

Asheera. Oya kwata oshidhila, nuulunde mbuka owa hilile Juda naJerusalem ondjahi 

yOmuwa. 

19Omuwa okwa tumu aahunganeki oku ya londodha, ya galukile kuye, ihe aantu oya 

tindi okupulakena. 

20Nena ombepo yaKalunga oye ya muSakaria, omuna gwomuyambi Jehoiada. Okwa 

thikama montaneho yaantu ayehe e ti igidha ta ti: “Omuwa Kalunga ota pula ta ti: 

‘Oshike inaamu vulika kiipango yandje notamu iyetele omupya! Omwa ekelehi ndje, 

onkee onde mu ekelehi wo!’ ” 

21Omukwaniilwa Joas okwe mu kondjitha, nopalombwelo lye oya dhipaga Sakaria 

nomamanya mehale lyotempeli. 

22Omukwaniilwa okwa dhimbwa eyakulo lyuudhiginini ndyoka Jehoiada, he 

yaSakaria, e mu hupithile nalyo e ta dhipaga Sakaria. Sakaria sho a li pokusa, okwa 

igidha a ti: “Omuwa ne mu tale ye e mu geele!” 

Ehulilo lyepangelo lyaJoas 

23Poshikufuthinge shomumvo ngoka Aasiria oya matukile Juda naJerusalem, ya 

dhipaga aawiliki ayehe e taa fala eliko enene kuDamaskus. 

24Etangakwiita lyAasiria olya li eshona, ihe Omuwa okwe li dhengitha etangakwiita 

lyaJuda enene, oshoka aantu oye ekelehi Omuwa, Kalunga koohekulu. Osho ngeyi 

omukwaniilwa Joas a geelwa. 

25Okwa li e ehamekwa unene, naatondi sho ya shuna, aambala ye yaali oye mu tsile 

ondumbo e taye mu dhipagele montala ye, opo ye mu galulile edhipago lyomuna 

gwomuyambi Jehoiada. Okwa fumvikwa moshilando shaDavid, ihe hamoombila 

dhaakwaniilwa. 

26(Mboka ye mu tsile ondumbo, oyo Sabad, omuna gwomukulukadhi Omuammoni, 

edhina lye Shimehat, naJehosabad, omuna gwomukulukadhi Omumoabi, edhina lye 

Shimrit.) 

27Efatululo lyembo lyaakwaniilwa oli na omahokololo gaana yaJoas, omahunganeko 

ngoka ge mu popi tage mu tamaneke, nehokololo lyetungululo lyotempeli. Omwana 

Amazia okwe mu landula muukwaniilwa. 

2 ONDJALULO 25 

Omukwaniilwa gwaJuda Amazia 

(2 Aak. 14:2-6) 

1Amazia okwa ningi omukwaniilwa mepipi lyomimvo omilongo mbali nantano, 

nokwa lele muJerusalem omimvo omilongo mbali nomugoyi. Yina oJehoaddin 

Omujerusalem. 

2Amazia okwa longo shoka sho opalela Omuwa, ihe ine shi longa nomwenyo gwe 

aguhe. 

3Nanziya uukwaniilwa we sho wa kolo, okwa dhipagitha omalenga ngeyaka ga 

dhipagele he. 

4Ihe ina dhipaga po oyana yago. Okwa landula shoka Omuwa a popya mompango 

yaMoses: “Aakuluntu inaa dhipagelwa epogolo lyoyana, noyana inaa dhipagelwa 

epogolo lyaakuluntu yawo; omuntu na dhipagelwe ondjo ye mwene.” 

Iita naEdom 

(2 Aak. 14:7) 

5Omukwaniilwa Amazia okwa pongolola Aajuda nAabenjamin momatanga giita 

pamaludhi gawo e ta tula po aawiliki yomatanga gaalumentu eyuvi noyomatanga 

gaalumentu ethele. Omatanga ge oge edhilila mo aalumentu ayehe yepipi lyaantu 

yomimvo omilongo mbali nenge ye vule po, ayehe kumwe 300 000. Oga li omatanga 

ga hogololwa, gi ilongekidhila olugodhi, omanyakwa okulongitha omagonga 

niikandekitho. 

6Okwa hehela wo aakwiita 100 000 kuIsrael mondando yi thike konyala piisiliver 

yookilohalama 3400. 

7Ihe omuhunganeki okwa yi komukwaniilwa e ta ti kuye: “Ino ya naakwiita mbaka 

Aaisraeli. Omuwa ke li pamwe naantu mbaka yomOshilongo shokuumbangalantu. 

8Ngele oto yi pamwe nayo, Kalunga ote ku sindikitha kaatondi yoye, oshoka Kalunga 

oku na oonkondo okugandja esindano nenge esindiko.” 

9Amazia okwa pula omuhunganeki a ti: “Ihe oshisiliveli shandje nde shi ya futu, 

otashi ningwa ngiini?” Omuhunganeki okwa yamukula a ti: “Omuwa ota vulu oku ku 

galulila shi vule shoka.” 

10Amazia okwa shunitha omatanga ga hehelwa e te ga lombwele, ga shune 

kaandjawo. Oyo noya shuna kaandjawo, ya thita po kondjahi omolwAajuda. 

11Amazia okwi itsu omukumo e ta fala omatanga ge kEkango lyomongwa. Oya 

kondjele hoka etaa dhipaga po omayuvi omulongo gaakwiita Aaedom, 

12e taa kwata po omayuvi omulongo. Oonkwatwa oye dhi fala kondungu yondundu 

poshilando Sela e taye dhi umbile pevi nodha dhipagwa komamanya, sho tadhi koloka 

ko. 

13Ihe aakwiita Aaisraeli mboka Amazia inaa pitika, a ye nayo molugodhi, oya 

homona iilando yaJuda pokati kaSamaria naBethoron. Oya dhipaga aantu omayuvi 

gatatu e taa yugu ko eliko enene. 

14Amazia sho a galuka kedhengo lyAaedom, okwe etelele ko iimenka yawo, yi ninge 

ye, e te yi simaneke e te yi fikile omafikilondjambo. 

15Shika osha geyitha Omuwa, e ta tumu omuhunganeki kuAmazia. Omuhunganeki 

okwa pula a ti: “Omolwashike to longele iikalunga iikwiilongo mbyoka inaayi vula 

nokuli okuhupitha aantu yayo miikaha yoye?” 

16Amazia okwe mu kwata melaka a ti: “Matsa uunake twe ku lenge omugandjindunge 

gwomukwaniilwa? Mwena, ote ningi ndi ku dhipage!” Omuhunganeki okwa mwena 

po e ta ti: “Ngashingeyi onda tseya kutya Kalunga okwa tokola, e ku yonagule po 

molwambyoka ayihe wa ningi, sho wa dhini omayele gandje.” 

Iita naIsrael 

(2 Aak. 14:8-20) 

17Omukwaniilwa gwaJuda Amazia naagandjindunge ye oya tsu ondumbo naIsrael. 

Okwa tumu elaka komukwaniilwa Jehoas gwaIsrael, ngoka a li omuna gwaJehoahas 

nomutekulu gwaJehu, te mu shongele olugodhi. 

18Jehoas okwa yamukula Amazia a ti: “Eno lyokuLibanon olya tseyithile omusendeli 

gwokuLibanon tali ti: ‘Gandja omumwoye omukadhona, a ninge omufuko 

gwomumwandjemati.’ Ihe iiyamakuti yomokuti oya piti po e tayi lyatagula po eno. 

19Tala ko, Amazia, oto inenepeke, sho wa dhenge Aaedom, ihe ngame otandi ku 

pukulula, u kale paandjeni. Omolwashike to ishongele iiponga ngoye mwene naantu 

yoye?” 

20Ihe Amazia okwa tindi okupulakena ko. Osha li ehalo lyaKalunga, opo Amazia a 

sindike, oshoka okwa simaneke iimenka yAaedom. 

21Omukwaniilwa gwaIsrael Jehoas okwa yi molugodhi, a kondjithe omukwaniilwa 

gwaJuda Amazia. Oya tsakanene puBet Shemesh muJuda, 

22etangakwiita lyAajuda olya dhengwa, naakwiita oya yi ondapo kaandjawo. 

23Jehoas a kwata Amazia e te mu fala kuJerusalem. Nkoka okwa kumuna po 

edhingililokuma lyoshilando okuza kOsheelo shaEfraim sigo okOsheelo 

shokokolonela, oshinano shoometa konyala omathele gaali. 

24Okwa faalele kuSamaria oshingoli noshisiliveli ashihe motempeli, iikwaniipangitho 

yomotempeli mbyoka hayi tonatelwa koluvalo lwaObed-Edom, nomaliko gomuuwa. 

Okwa fala ko wo oonkwatwa ombambyona. 

25Amazia gaJehoas, omukwaniilwa gwaJuda, okwa kala natango e na omwenyo 

omimvo omulongo nantano konima yeso lyaJoas yaJehoahas, omukwaniilwa 

gwaIsrael. 

26Iinima ayihe mbyoka Amazia a ningi okuza petameko sigo opehulilo lyepangelo 

lye, oya nyolelwa mondjokonona yaakwaniilwa yaJuda naIsrael. 

27Okuza pethimbo ndyoka Amazia sho i iteka Omuwa, okwa tsilwa ondumbo 

muJerusalem. Hugunina okwa yi ondapo koshilando Lakish, ihe aatondi ye oye mu 

landulile ko e taye mu dhipaga. 

28Omudhimba gwe ogwe etwa kuJerusalem gwa humbatwa kokakambe nogwa 

fumvikwa moombila dhaakwaniilwa moshilando shaDavid. 

2 ONDJALULO 26 

Ussia, omukwaniilwa gwaJuda 

(2 Aak. 14:21-22; 15:1-7) 

1Aajuda ayehe oya hogolola Ussia gwaAmazia gwomimvo omulongo nahamano, a 

ninge omukwaniilwa peha lyahe. 

2(Konima yeso lyaAmazia, Ussia okwa kwata po oshilando Elat e te shi tungulula.) 

3Ussia okwa ningi omukwaniilwa mepipi lyomimvo omulongo nahamano, nokwa lele 

muJerusalem omimvo omilongo ntano nambali. Yina oJekolja Omujerusalem. 

4Okwa landula oshinkoti shahe, okwa longo shoka sha hokiwa kOmuwa. 

5Manga omugandjindunge gwe Sakaria a li e na omwenyo, Ussia okwa longele 

Omuwa nuudhiginini, naKalunga okwe mu yambeke. 

6Ussia okwa yi a ka kondjithe Aafilisti. Okwa kumuna po omadhingililokuma 

giilando Gat, Jabne naAshdod nokwa tungu iilandohote popepi naAshdod 

nomoshihupe shaFilistia. 

7Kalunga okwe mu kwatha, a sinde Aafilisti, Aayarabi yomuGurbaal nAameuni. 

8Aayammoni oye mu pe oompale e ta nkondopala, onkee esimano lye olya adha sigo 

okuEgipiti. 

9Ussia okwa koleke Jerusalem nokutunga ooshungo pOsheelo shokokolonela, 

pOsheelo shopesilu naampoka edhingililokuma tali goyoka. 

10Nomoshilongo wo okwa tungu ooshungo dha kola e ta hupu omithima odhindji, 

oshoka okwa li e na iigunda iinene yiimuna miikulundundu yoponyonga yoondundu 

dhokuuninginino nomolushandja. Molwashoka Ussia okwa li e hole uunamapya, 

okwa tsu oshigwana omukumo, shi tsike omiviinu mevi lyokoondundu nokulonga 

omapya. 

11Ussia okwa li e na etangakwiita enene meilongekidho okuya molugodhi. Oondjalula 

dhalyo odha li dha ningwa koohamushanga ye Jeiel naMaaseia metonatelo 

lyaHanania, limwe lyomomalenga gomukwaniilwa. 

12Metangakwiita lye omwa li aanashihako 2 600. 

13Mewiliko lyawo omwa li aakwiita 307 500, mboka ya pyokoka okukondjitha 

aatondi yomukwaniilwa. 

14Ussia okwa homateke aakwiita omahuuyanza, omagonga, omagala giiyela, 

oonguwo dhiiyela, omatati niikuti nomamanya gothethengele gokuumba. 

15MuJerusalem oonkulungu dhe odha longekidha iiyumbitho yiikuti noyomamanya 

omanene, mbyoka ya tulwa mooshungo nokookolonela dhomadhingililokuma 

goshilando. Esimano lye olya taandele kokule e ta ningi omunankondo, oshoka 

Kalunga okwe mu kwatha. 

Ussia ta geelelwa uuntsa we 

16Ussia sho a ningi omunankondo, okwa tumbu pombanda, naashika oshe mu fala 

mepunduko. Okwa hindi Omuwa, Kalunga ke, sho a yi motempeli a fike iitsinino 

ketsininoyambelo. 

17Omuyambi Azaria, a lambwa kaayambi omilongo hetatu ye na omukumo, oya 

landula omukwaniilwa, 

18opo ye mu keelele. Oya ti kuye: “Ussia! Ku na uuthemba okufikila Omuwa 

iitsinino. Aayambi yomoluvalo lwaAaron oyo ayeke ya yapulilwa oku shi ninga. Za 

mo nokuli motempeli. Owa hinda Omuwa Kalunga, noito yambekwa we kuye.” 

19Ussia okwa li a thikama motempeli poshiyambelo shiitsinino nokwa li a yelutha 

oshitsininitho. Okwa geele aayambi, nohaluka uuvu woshilundu owa mbunyuka 

moshipala she. 

20Azaria naayambi yalwe oya tala oshipala shomukwaniilwa sha nyata, noye mu tidha 

mo motempeli. Okwe endelele okuza mo, oshoka Omuwa okwe mu dhenge. 

21Osho ngaaka omukwaniilwa Ussia a kwatwa koshilundu sigo okesiku lyeso lye. Ina 

vula we okuya motempeli. Okwa kala mongulu yi ikalekelwa, a manguluka kiilonga 

ayihe, manga omwana Jotam ta pangele oshilongo. 

22Omuhunganeki Jesaja yaAmos okwa nyola iinima ayihe mbyoka omukwaniilwa 

Ussia a ningile muuyuni wepangelo lye. 

23Ussia okwa si nokwa fumvikwa momayendo gaakwaniilwa, ihe moluuvu we ina 

fumvikwa moombila dhaakwaniilwa. Omwana Jotam okwe mu landula 

muukwaniilwa. 

2 ONDJALULO 27 

Omukwaniilwa gwaJuda Jotam 

(2 Aak. 15:32-38) 

1Jotam okwa ningi omukwaniilwa mepipi lyomimvo omilongo mbali nantano, nokwa 

lele muJerusalem omimvo omulongo nahamano. Yina oJerusha yaSadok. 

2Okwa longo shoka sho opalela Omuwa, ngashika naanaa he a ningile; ihe ina yona a 

fa he, a fike ando iitsinino motempeli, ihe oshigwana osha tsikile ngaa muulunde. 

3Jotam okwa tungu Osheelo shuumbangalantu wotempeli. Okwa tungu wo ombinga 

onene yedhingililokuma lyomuOfel muJerusalem. 

4Okwa tungitha iilando moondundu dhaJuda, nomomakuti okwa tungitha mo 

omapopilongulu nooshungo. 

5Okwa kondjitha omukwaniilwa gwaAmmon netangakwiita lye e te ya sindi. Nena 

okwa thiminike Aayammoni, ye mu fute omumvo kehe omimvo ndatu oshisiliveli 

shookilograma 3400, osiima yoolata 1000 niishokelya yoolata 1000. 

6Jotam okwa ningi omunankondo, oshoka okwa vulika lela kOmuwa, Kalunga ke. 

7Iiningwanima yilwe mepangelo lyaJotam, iita ye nomulandupangelo gwe oya 

nyolelwa membo lyondjokonona yaakwaniilwa yaIsrael naJuda. 

8Jotam okwa li e na omimvo omilongo mbali nantano, sho a ningi omukwaniilwa, 

nokwa lele muJerusalem omimvo omulongo nahamano. 

9Okwa si e ta fumvikwa moshilando shaDavid, nomwana Ahas okwe mu landula 

muukwaniilwa. 

2 ONDJALULO 28 

Ahas, omukwaniilwa gwaJuda 

(2 Aak. 16:1-4) 

1Ahas okwa ningi omukwaniilwa, sho a li e na omimvo omilongo mbali, nokwa lele 

muJerusalem omimvo omulongo nahamano. Ina landula oshinkoti shahekulu, 

omukwaniilwa David, ihe okwa ningi shoka inaashi opalela Omuwa, 

2e ta landula oshinkoti shaakwaniilwa yaIsrael. Okwa hambulitha iiyelekela yaBaal, 

3okwa lungunithile omafikilondjambo molusilu lwaBen Hinnom nokwa fike po 

oyanamati e ya saagelele iimenka. Osho a landula omikalo dhi kungitha dhaantu 

mboka Omuwa e ya tidha mo mondjila yAaisraeli. 

4Komahala giinonoma yaapagani, kiikulundundu nomomunzile kehe gwomuti 

omutalala, Ahas okwa yambele ko oontselelandjambo nokwa fikile ko iitsinino. 

Iita yAasiria nAaisraeli 

(2 Aak. 16:5) 

5-6Omukwaniilwa Ahas sho a yono, Omuwa, Kalunga ke, okwe etha omukwaniilwa 

gwaSiria e mu dhenge e ta faalele Aajuda oyendji kuDamaskus oonkwatwa. Omuwa 

okwe etha ishewe omukwaniilwa gwaIsrael, edhina lye Peka yaRemalia, a dhenge 

Ahas e ta dhipaga po aakwiita omapenda yAajuda 120 000 esiku limwe. Omuwa, 

Kalunga koohekulu, okwa pitika shika shi ningwe, oshoka Aajuda oye etha Omuwa. 

7Omukwiita Omuisraeli, edhina lye Sikri, okwa dhipaga Maaseia, omuna 

gwomukwaniilwa Ahas, Asrikam, elenga lyuuwa, naElkana, ondjayi yiita, ngoka 

melandulathano e li elenga etiyali lyomukwaniilwa. 

8Aaisraeli nando aamwayina yAajuda, oya kwata po aakulukadhi naanona 200 000, 

ya ninge aapika, e taye ya fala kuSamaria pamwe niihakanwa oyindjiyindji. 

Omuhunganeki Oded 

9MuSamaria omwa li omuhunganeki gwOmuwa, edhina lye Oded. Okwa ka 

tsakaneka etangakwiita lyaIsrael posheelo shoshilando, sho tali galuka li na 

oonkwatwa Aajuda, e ta ti: “Omuwa, Kalunga koohokulu, okwa li a geele Juda nokwe 

mu etha mu ya dhenge, ihe oku uvu, sho mwe ya dhipaga nonyanya. 

10Ngashingeyi omwa dhiladhila, mu pike aakiintu naalumentu yomuJerusalem 

naJuda. Itamu tseya nani kutya nane wo omwa yona kOmuwa, Kalunga keni? 

11Pulakenii ndje! Oonkwatwa ndhika aamwanyoko. Ya etheni ya shune, oshoka 

Omuwa ota ningi e mu geele mondjahi ye.” 

12Aakuluntu yane yomOshilongo shokuumbangalantu, Azaria yaJehohanan, Berekia 

yaMeshillemot, Jehiskia yaShallum naAmasa gaHadlai, oya ka kondjitha 

etangakwiita. 

13Oya ti: “Inamu eta oonkwatwa ndhoka huka! Otwa yona nale nokuli kOmuwa 

notwe mu geyitha a gwana oku tu geela. Nonatango mwa hala okulonga shoka tashi 

nenepeke ondjo yetu.” 

14Nena etangakwiita olya gandja oonkwatwa niihakanwa kaawiliki yoshigwana 

nokaantu yawo, 

15naalumentu mboka yane oya tulwa po, ya longekidhile oonkwatwa oonguwo 

ndhoka dha zi miihakanwa. Oye dhi pe oonguwo noongaku, iikulya nomeya, e taa 

gwayeke omigwayo piilalo yadho. Ndhoka dha li dha vulwa, odha londekwa kuusino, 

noonkwatwa adhihe odha falwa koshilongo shaJuda, kuJeriko, oshilando shomilunga. 

Nena Aaisraeli oya shuna kaandjawo kuSamaria. 

Ahas ta kongo ekwatho lyaAssur 

(2 Aak. 16:7-9) 

16-17Aaedom sho ya tameke okulwa Juda ekumbu e taa kwata po oonkwatwa odhindji, 

omukwaniilwa Ahas okwa kongo ekwatho kuTiglat-Pileser, omuleli gwaAssur. 

18Pethimbo tuu ndyoka Aafilisti oya lu po omikunda dhoponyonga yoondundu 

kuuninginino nomuumbugantu waJuda. Oya kwata po iilando Bet Shemesh, Ajalon 

naGederot, niilando Soko, Timna naGimso nomikunda dhayo e taa kalelele mo. 

19Molwashoka Ahas, omukwaniilwa gwaJuda, a goyokitha uuthemba waantu ye e ta 

kondjitha Omuwa, Omuwa oku undulile Juda omalwa ngaka. 

20Omupangeli gwaAssur, peha lyokukwatha Ahas, okwe mu etele owala uudhigu. 

21Ahas okwa kutha oshingoli motempeli, muuwa nomomagumbo gaawiliki 

yoshilongo e te shi gandja komupangeli, ihe shika inashi kwatha sha. 

Oondjo dhaAhas 

22Uudhigu we nando owa li owindji, Ahas okwa yono kOmuwa e vule nale. 

23Okwa yambele iikalunga yaasindi ye Aasiria oondjambo. Okwa ti: “Ookalunga 

yAasiria oya kwatha omukwaniilwa gwawo, onkee ngele otandi ya fikile omayambo, 

otaa vulu okukwatha ndje wo.” Shika oshe mu etele oshiponga pamwe noshigwana 

she. 

24Ahas okwa kutha mo iikwaniipangitho ayihe motempeli e te yi nyanyagula po. 

Omiyelo dhotempeli okwe dhi edhile po e ta tungitha iiyambelo piikololo ayihe 

yaJerusalem. 

25Moshilando nomomukunda kehe gwaJuda okwa tungile mo omahala giinonoma 

yuupagani, moka omafikilondjambo taga lungunithilwa iikalunga iikwiilongo. 

Pahedhi ndjika okwi iyetele ondjahi yOmuwa, Kalunga koohekulu. 

26Iiningwanima yilwe yepangelo lye, okuza ketameko sigo okehulilo oya nyolelwa 

membo lyondjokonona yaakwaniilwa yaJuda noyaIsrael. 

27Omukwaniilwa Ahas okwa si nokwa fumvikwa muJerusalem, ihe hamoombila 

dhaakwaniilwa. Omwana Hiskia okwe mu landula muukwaniilwa. 

2 ONDJALULO 29 

Hiskia, omukwaniilwa gwaJuda 

(2 Aak. 18:1-3) 

1Hiskia okwa ningi omukwaniilwa gwaJuda mepipi lyomimvo omilongo mbali 

nantano, nokwa lele muJerusalem omimvo omilongo mbali nomugoyi. Yina oye Abia 

yaSakaria. 

2Hiskia okwa landula oshinkoti shahekulu David, a longo shoka sho opalela Omuwa. 

Eyelitho lyotempeli 

3Momwedhi gwotango gwomumvo ngoka Hiskia a ningi omukwaniilwa, okwa 

egulululula omiyelo dhotempeli e te dhi opalekitha. 

4Okwa gongele ongundu yaayambi nAalevi mehale lyokuuzilo wotempeli 

5e ta popi nayo ta ti: “Ne Aalevi, iyapuleni ne mu yelithe otempeli yOmuwa, Kalunga 

koohokulu. Motempeli kuthii mo shaa shoka tashi yi nyateke. 

6Ootate oyi iteka Omuwa, Kalunga ketu, e taa longo shoka inaashi mu opalela. Oye 

mu etha e taa pilamene ehala lye eyapuki. 

7Oye edhile po omiyelo dhotempeli, ya dhimitha oolamba noye etha okufika iitsinino 

nenge okulungunitha omafikilondjambo motempeli yaKalunga kaIsrael. 

8Molwashika Omuwa okwa geele Juda naJerusalem, naashoka e ya ningile, osha 

kakamitha e tashi halutha shaa ngoka. 

9Ootate oya dhipagelwa miita, aakulukadhi yetu naana yetu oya kwatwa po aapika. 

10“Ngame onda tokola ndi hangane nOmuwa, Kalunga kaIsrael, opo kee tu geele we. 

11Aamwandjemati, inamu shelelelwa we. Onelela mboka mwa hogololwa kOmuwa, 

mu mu fikile iitsinino ne mu fale aantu moku mu simaneka.” 

12-14Aalevi mboka ya li po, oyomoludhi lwaKohat, Mahat gaAmasai naJoel yaAzaria 

lwaMerari, Kish yaAbdi naAzaria yaJehallelel lwaGerson, Joa yaSimma naEden 

lyaJoa lwaElzafan, Shimri naJeuel lwaAsaf, Sakaria naMattania lwaHeman, Jehuel 

naShimui lwaJedutun, Shemaia naUssiel. 

15Aantu mbaka oya gongele Aalevi aakwawo, naayehe oyi iyapula. Palombwelo 

lyomukwaniilwa oya tameke ihe okuyapululula otempeli pampango yOmuwa. 

16Aayambi oya yi motempeli, ye yi yapule, noya kutha mo iinima ayihe mbyoka ya li 

ya nyata e taye yi fala mehale lyotempeli. Aalevi oye yi taamba e taye yi tutile pondje 

yoshilando kesilu lyokalonga Kidron. 

17Iilonga mbika oya li ya tamekwa mesiku lyotango lyomwedhi gwotango, nomesiku 

etihetatu oye yi manene mondunda yokuthikila yotempeli. Oya longo ishewe omasiku 

gahetatu, sigo etimulongo netihamano lyomwedhi, opo otempeli yi opalekelwe 

elongelokalunga. 

Eyapulululo lyotempeli 

18Aalevi oye ya komukwaniilwa Hiskia e taa ti: “Otwa mana omaopaleko gotempeli 

ayihe, oshiyambelo shokulungunithila omayambo, oshitaafula shiikwiila iiyapuki 

niilongitho yayo ayihe. 

19Otwe eta mo wo iilongitho mbyoka omukwaniilwa Ahas a li a kutha mo pethimbo 

ndyoka a li i iteka Kalunga, notwe yi yelitha. Ayihe oyi li komeho goshiyambelo 

shOmuwa.” 

20Hiskia okwa gongele mbala aawiliki yoshilando, noyo ayehe oya yi kotempeli. 

21Oya kutha oontsezi heyali, oonzi heyali, oonzigona heyali niikombo iheyali, ye yi 

yambele omagandjelo goondjo dhezimo lyomukwaniilwa nodhoshigwana shaJuda 

nokuyapula otempeli. Omukwaniilwa okwa lombwele aayambi, oluvalo lwaAaron, ye 

yi yambele koshiyambelo shOmuwa. 

22Aayambi oya dhipaga tango oontsezi, taku landula oonzi, nena oonzigona e taa 

shashamine ombinzi yondjambo kehe koshiyambelo. 

23Hugunina oya kutha iikombo ye yi eta komukwaniilwa nokaagalikani, mboka ya 

tenteke iikaha yawo kuyo. 

24Nena aayambi oya dhipaga iikombo e taa tile ombinzi yayo koshiyambelo, yi ninge 

ondjambo yokukutha po oondjo dhaantu ayehe, oshoka omukwaniilwa okwa 

lombwele, omafikilondjambo nomayonondjambo ga ningilwe Israel alihe. 

25Omukwaniilwa okwa landula omalombwelo ngoka Omuwa e ga lombwele 

omukwaniilwa David mokana kaGad, omuhunganeki gwomukwaniilwa, 

nokomuhunganeki Natan; okwa tula Aalevi motempeli ye na iiyaha, uuharpa 

niiketala, 

26iihikomwa ngaashi mbyoka ya li hayi longithwa kuDavid. Aayambi oya li ya 

thikama mpeyaka ye na omankuma. 

27Hiskia okwa ti, efikilondjambo nali etwe po. Eyambo sho lya tameke, aantu oyi 

imbi taa hambelele Omuwa, naahiki oya tameke okuhika omankuma niihikomwa 

ayihe yilwe. 

28Ayehe mboka ya li ko, oya simaneke Omuwa nokwiimba nokuhika, sigo oondjambo 

dha lungunithwa po. 

29Omukwaniilwa Hiskia naantu ayehe oya tsu oongolo e taa simaneke Kalunga. 

30Omukwaniilwa naawiliki yoshigwana oya lombwele Aalevi, ya imbile Omuwa 

omaimbilohambelelo ngoka ga nyolwa kuDavid nokomuhunganeki Asaf. Oyi imbi 

nenyanyu, oya tsu oongolo e taa galikana Kalunga. 

31Hiskia okwa ti kaantu: “Ngashingeyi sho mwi iyapula, eteleni Omuwa 

oontselelandjambo nomapandulondjambo.” Oye shi ningi, nayamwe yomuyo oye eta 

wo kehalo lyawo yene omafikilondjambo. 

32Oye eta oontsezi omilongo heyali, oonzi ethele limwe noonzigona omathele gaali, 

dhi lungunithilwe Omuwa;  

33oye eta wo oontsezi omathele gahamano noonzi omayuvi gatatu, dhi ninge 

oondjambo dhokuliwa kaantu. 

34Nokuli kakwa li aayambi ya gwana okudhipaga iimuna mbika ayihe, onkee Aalevi 

oye ya kwatha, sigo iilonga ya tsakanithwa, naayambi yi iyapula. (Aalevi oya li 

aadhiginini muuyogoki wopamisindilo ye vule aayambi.) 

35Kakele komidhidhindjambo, aayambi oya li ye na wo oshimpwiyu shokufika oofu 

ndhoka dha zi momakwatathanondjambo noshokutilahi iinuwandjambo tayi longithwa 

pamwe nomafikilondjambo. Osho ngaaka elongelokalunga motempeli lya tameke 

ishewe. 

36Omukwaniilwa Hiskia noshigwana ashihe oya li ya nyanyukwa, molwashoka 

Kalunga e ya kwatha okugwanitha ayihe mbika mbalambala. 

2 ONDJALULO 30 

Omalongekidho gOpaasa 

1-3Oshigwana inashi vula okudhana Opaasa pethimbo lyo opala momwedhi gwotango, 

oshoka kapwa li aayambi ya gwana mboka yi iyapula, naantu oyendji inaa gongala 

muJerusalem. Omolwasho omukwaniilwa Hiskia, omalenga ge naantu 

yomuJerusalem ya zimine, yi dhanwe momwedhi omutiyali, nomukwaniilwa okwa 

tumu elaka kaantu ayehe muIsrael nomuJuda. Okwa nyolele wo omazimo gaEfraim 

nogaManasse te ga hiya, ge ye kotempeli muJerusalem okudhana oshituthi shOpaasa, 

ga simaneke Omuwa, Kalunga kaIsrael. 

4Omukwaniilwa noshigwana oya li ya nyanyukilwa edhiladhilo ndika, 

5onkee ya hiya Aaisraeli ayehe, okuza kuDan muumbangalantu sigo okuBeersheba 

muumbugantu, ye ye kuJerusalem noya dhane Opaasa pampango yOmuwa mongundu 

onene ye vule nale. 

6Palombwelo lyomukwaniilwa nomalenga gee aatumwa oye ende naJuda alihe 

naIsrael ye na ehiyo ndika tali ti: “Aaisraeli ne, one tuu mboka mwa hupu ko, sho 

omukwaniilwa gwaAssur a lala evi. Galukileni kOmuwa, Kalunga kaAbraham, Isak 

naJakob, noye ta ka galukila kune. 

7Inamu fa oohokulu nAaisraeli ooyakweni mboka yi iteka Omuwa, Kalunga kawo. 

Omu shi wete nokuli kutya okwe ya geele shili. 

8Inamu tangalala ngayo, ihe vulikeni kOmuwa. Ileni kotempeli muJerusalem, ndjoka 

Omuwa e yi yapula sigo aluhe, ne mu mu longele, opo kee mu geele we. 

9Ngele tamu galukile kOmuwa, nena mboka ya kutha po aakweni noya yi nayo 

oonkwatwa, otaye ke ya sila ohenda e taye ya galulile kegumbo. Omuwa, Kalunga 

keni, oye omunamutimahenda nomunesilohenda. Ngele tamu yi kuye, ote mu 

taamba.” 

10Aatumwa oya yi koshilando kehe moshitopolwa shomazimo gaEfraim naManasse, 

sigo okezimo lyaSebulon, ihe aantu oye ya yolo e taye ya sheke. 

11Okwa li ngaa yamwe muAser, Manasse naSebulon mboka ya hala okuya 

kuJerusalem. 

12Kalunga okwa li ta longo wo muJuda e ta hanganitha aantu metokolo lyawo, ya 

vulike kehalo lye yo ya landule oshipango shomukwaniilwa nomalenga ge. 

Opaasa tayi dhanwa 

13Aantu oyendjiyendji oya gongala muJerusalem momwedhi omutiyali, ya dhane 

Oshituthi shIikwiila yaa na efulika. 

14Oya kutha po iiyambelo ayihe mbyoka ya li hayi longithwa muJerusalem okuyamba 

omafikilondjambo niitsinino e taye yi umbile mesilu lyaKidron. 

15Mesiku etimulongo netine lyomwedhi, oya dhipaga oonzigona dhOpaasa. Aayambi 

nAalevi mboka ya li inaa iyapula, oya li ya sa ohoni noyi iyapulile Omuwa, nokuza 

mpoka oya vulu ihe okuyamba omafikilondjambo motempeli. 

16Oya ka thikama pomahala gawo motempeli palombwelo lyompango yaMoses, 

omumati gwaKalunga. Aalevi oya gandja ombinzi yoondjambo kaayambi, mboka ye 

yi shashamine koshiyambelo. 

17Aantu oyendji sho ya li inaa iyapula, inaa vula okudhipaga oonzigona dhOpaasa, 

omolwashoka Aalevi oye shi ya ningile e taa yapulile Omuwa oonzigona. 

18Oyendji mboka ya zi momazimo gaEfraim, Manasse, Issaskar naSebulon kaya li ya 

yogoka pamisindilo, onkee ya li ya sheshwa okudhana Opaasa. Omukwaniilwa Hiskia 

okwe ya galikanene ta ti: 

19“Omuwa, Kalunga kootatekulu, omolwesilohenda lyoye dhimina po mboka taa ku 

simaneke noomwenyo dhawo adhihe, nonando ya kale inaa yogoka pamisindilo.” 

20Omuwa oku uvu egalikano lyaHiskia; okwa dhimine po aantu, ye ine ya ehameka. 

21Aantu mboka ya gongala muJerusalem, oya dhana Oshituthi shiikwiila yaa na fulika 

omasiku gaheyali nenyanyu enene. Kehe esiku Aalevi naayambi oya hambelele 

Omuwa noonkondo dhawo adhihe. 

22Hiskia okwa tanga Aalevi, sho ya wilike elongelokalunga nawa. 

Oshituthi oshitiyali 

Konima yomasiku gaheyali gokuyamba omakwatathanondjambo nokuhambelela 

Omuwa, Kalunga koohekulu, 

23ayehe oya tokola okutsikila oshituthi ishewe omasiku gaheyali. Oye shi dhana 

nenyanyu. 

24Omukwaniilwa Hiskia okwa gandja oontsezi eyuvi noonzi omayuvi gaheyali, opo 

aantu ya dhipage yo ya lye, nomalenga oge ya pe ishewe oontsezi eyuvi noonzi 

omayuvi omulongo. Aayambi oyendji oyi iyapula. 

25Aantu ayehe oya li ya nyanyukwa — Aajuda, aayambi, Aalevi, aantu mboka ya zile 

kuumbangalantu naakwiilongo mboka ya li ya tula muIsrael nomuJuda. 

26Oshilando Jerusalem osha li shu udha enyanyu, oshoka iinima ngaambika kayi 

ningilwe we okuza muuyuni waSalomo yaDavid. 

27Aayambi nAalevi oya laleke aantu nuuyamba wOmuwa. Kalunga nokwa uvu 

omagalikano gawo megumbo lye lyomegulu e te ga taamba. 

2 ONDJALULO 31 

Hiskia ta yelitha elongelokalunga 

1Oshituthi sho sha hulu, Aaisraeli ayehe oya yi niilando ayihe muJuda e taa kumuna 

po oongundhimanya e taa teya po iiyelekela ya dhilikilwa oshikalungakiintu Asheera, 

taa yonagula po iiyambelo ayihe nomahala giinonoma yuupagani. Oye shi ningi 

muJuda alihe nomiitopolwa yaBenjamin, Efraim naManasse e taa shuna kaandjawo. 

2Omukwaniilwa Hiskia okwa pongololulula iilonga yaayambi noyAalevi, shaa ngoka 

a kale e na oshimpwiyu she te shi dhiginine. Muka omwa kwatelelwa okuyamba 

omafikilondjambo nomakwatathanondjambo, okukala melongelokalunga motempeli 

nokuhambelela nokutanga Omuwa miitopolwa yi ili noyi ili yomotempeli. 

3Omukwaniilwa okwa kutha miimuna ye mwene iinamwenyo tayi yambwa 

omafikilondjambo ongula nongulohi kehe, mEsabati, mOshituthi shomwedhi omupe 

nomiituthi iikwawo pampango yOmuwa. 

4Omukwaniilwa okwa lombwele Aajerusalem, ye etele aayambi nAalevi omayambo 

ngoka ge ya uthilwa, opo ya kale ethimbo alihe miilonga pampango yOmuwa. 

5Nanziya elaka sho lya gandjwa, Aaisraeli oye eta omagano giilya yawo iiwanawa, 

omaviinu, omagadhi gooholivi, omagadhi goonyushi niinima yilwe yomomapya 

gawo; oye eta iitimulongo yashaa shoka ya likola. 

6Aantu ayehe mboka ya kala miilando yaJuda, oye eta iitimulongo yomoongombe 

noonzi dhawo noye eta wo omagano ogendjigendji, ngoka ya yoololela Omuwa, 

Kalunga kawo. 

7Omagano oga tameke okuthika momwedhi omutitatu noga tsikile okundumbilwa 

oomwedhi ne dha landula ko. 

8Omukwaniilwa Hiskia nomalenga ge sho ya mono, nkene aantu ya gandja oshindji, 

oya hambelele Omuwa nokupandula aantu ye Aaisraeli. 

9Omukwaniilwa okwa pula aayambi nAalevi shoka taa ningi nomagano ngaka, 

10nomuyambimukuluntu Azaria gwomoluvalo lwaSadok okwa ti kuye: “Okuza 

mpoka aantu sho ya tameke okweeta omagano gawo kotempeli, iikulya oya kala ya ha 

nokwa hupu oyindji. Otu na ayihe mbika, oshoka Omuwa okwa yambeke aantu ye.” 

11Palombwelo lyomukwaniilwa oya longekidha oompungulilo motempeli 

12e taa pungula mo omagano niitimulongo ayihe. Omulevi Konania okwa langekwa a 

kale omutonateli gwadho nomuyakuli gwe omumwayina Shimei. 

13Aalevi mboka omulongo ya pewa iilonga mewiliko lyawo, oyo Jehiel, Azazia, 

Nahat, Asahel, Jerimot, Josabad, Eliel, Ismakia, Mahat naBenaia. Ayihe mbika oya 

ningwa palombwelo lyomukwaniilwa Hiskia nomuyambimukuluntu Azaria. 

14Omulevi Kore kaImna, ngoka a li omulangeli omukuluntu pOsheelo shokuuzilo 

wotempeli, okwa li omutonateli gwokutaamba omagano ge etelwa Omuwa nogwoku 

ga topola. 

15Miilando yilwe moka mwa kala aayambi, Kore okwa yakulwa moshilonga she 

nuudhiginini kAalevi mbaka: Eden, Miniamin, Jeshua, Shemaia, Amaria naShekania. 

Oya topolele Aalevi aakwawo iikulya pailonga yawo, 

16hapamaludhi. Oya gandja oshitopolwa kaalumentu yomimvo omilongo ndatu nenge 

ye vule po, mboka ya li ye na iinakugwanithwa motempeli pamalangeko gawo. 

17Aayambi oya pewa iilonga yawo pamaludhi, nAalevi yomimvo omilongo mbali 

nenge ye vule po, oya pewa iilonga yawo pamatanga giilonga. 

18Oya nyolwa momisholondondo naakiintu yawo, oyana naatekulu yawo yalwe, 

oshoka oya li yi ilongekidhila okugwanitha iilonga yawo iiyapuki ethimbo kehe. 

19Mokati kaayambi mboka ya li miilando ya pewa oluvalo lwaAaron, nenge 

miinapelo yayo, omwa li aantu mboka ye na oshimpwiyu shokutopola iikulya 

kaalumentu ayehe yomomazimo gaayambi nokukehe ngoka a li mo 

momisholondondo dhomaludhi gAalevi. 

20MuJuda alihe omukwaniilwa Hiskia okwa ningi shoka shu uka nosho opalela 

Omuwa, Kalunga ke. 

21Okwa li omunelago, oshoka shaa shoka a ningile otempeli nenge egwanitho 

lyompango, okwe shi ningi mombepo yuudhiginini neinekelo nokwiiyapulila Kalunga 

ke. 

2 ONDJALULO 32 

Aayassur taa tanta Jerusalem 

(2 Aak. 18:13-37; 19:14-19, 35-37; Jes. 36:1-22; 37:8-38) 

1Konima yaambika, Hiskia sho a longele Omuwa nuudhiginini, Sennakerib, 

omupangeli gwaAssur, okwa matukile Juda. Okwa kondeke iilandohote e ta lombwele 

aakwiita ye, ye yi kwate po. 

2Hiskia sho a mono Sennakerib te ya, a ponokele wo Jerusalem, 

3-4okwa tokola pamwe nomalenga ge, ya thitike omukanka gwomeya pondje 

yoshilando, opo ya keelele Aayassur kaaya mone omeya, uuna ya thiki popepi 

naJerusalem. Omalenga oga kutha ongundu onene yaantu e taa thitike oothithiya 

adhihe, opo omeya gaa tondokele kuyo. 

5Omukwaniilwa okwa koleke omagameneno goshilando, sho a tungulula 

edhingililokuma lya li lya kumunwa po e ta tungile mo ooshungo mulyo e ta tungu 

edhingililokuma lyokondje. Okwa tungile wo omapopilo muMillo kuuzilo wombinga 

onkulu yaJerusalem. Okwa hambulitha omagonga ogendji niikandekitho. 

6Okwa tula aalumentu ayehe moshilando mewiliko lyomalenga e te ya lombwele, ya 

gongale mehalandjandja posheelo shoshilando. Okwa ti kuyo: 

7“Kaleni mwa tokola nomu na einekelo, inamu tila omupangeli gwaAssur nenge 

etangakwiita ndyoka te li wilike. Otu neni oonkondo tu ya vule. 

8Oku na oonkondo dhopantu, ihe tse otu na ekwatho lyOmuwa, Kalunga ketu, te tu 

kwatha molugodhi lwetu.” Aantu oya pendapala pahapu dhomukwaniilwa gwawo. 

9Konima manga Sennakerib netangakwiita lye ya li muLakish, okwa tumu elaka 

kuHiskia nokAajuda mboka ya li puye muJerusalem tali ti: 

10“Ngame Sennakerib, omupangeli gwaAssur, ote pula kutya omwi itula mushike, sho 

mu li muJerusalem sha kondekwa?” 

11Hiskia ote mu lombwele kutya Omuwa, Kalunga keni, ote ke mu hupitha miikaha 

yetu, ihe Hiskia ote mu kotokele note mu sitha kondjala nenota. 

12Oye naanaa ngoka a hanagula po omahala gokunonoma niiyambelo, ihe nena ota 

lombwele Aajuda nAajerusalem, ya simaneke noya yambe iitsinino koshiyambelo 

shimwe ashike. 

13Inamu tseya ootatekulu sho ya ningile, nasho nda ningile iigwana? Ookalunga 

yiigwana oya hupitha tuu iigwana yawo komupangeli gwaAssur? 

14Ookalunga oyeni ya hupitha oshilongo shawo miikaha yetu? Ano otamu dhiladhila 

ngiini kutya Kalunga keni ota vulu oku mu hupitha? 

15Inamu fundjalekwa kuHiskia nenge e mu pukithe owala. Inamu mu itaala! Kakwa li 

kalunga a vulu okuhupitha aantu yoshigwana shontumba miikaha yomupangeli 

gwaAssur. Osho naanaa naKalunga keni ita vulu oku mu hupitha! 

16Omalenga gaAssur oga popi oohapu oombwinayi nokusheka Omuwa Kalunga 

nomuntu gwe Hiskia. 

17Ontumwafo ndjoka omupangeli a nyola, otayi kondjitha Omuwa, Kalunga kaIsrael. 

Otayi ti: “Ookalunga yiigwana inaa hupitha aantu yawo miikaha yandje. Osho wo 

Kalunga kaHiskia ita ka hupitha aantu ye miikaha yandje.” 

18Omalenga ogi igidha oohapu ndhika mOshihebeli, opo ga haluthe noga tyololokithe 

Aajerusalem mboka ya li kombanda yedhingililokuma lyoshilando, opo ya kwate po 

oshilando nuupu. 

19Oya popi Kalunga kaJerusalem, ngaashi haa popi iikalunga yiigwana yilwe, iimenka 

ya hongwa niikaha yaantu. 

20Nena omukwaniilwa Hiskia nomuhunganeki Jesaja yaAmos oya galikana Kalunga e 

taye mu kugile ekwatho. 

21Omuwa okwa tumu omuyengeli, ngoka a dhipaga aakwiita naanashihako 

yetangakwiita lyaAssur. Omupangeli okwa shuna kuAssur a sa ohoni. Esiku limwe 

manga a li motempeli yoshikalunga she, yamwe yomoyanamati oye mu dhipaga 

nomagongamwele. 

22Pamukalo nguka Omuwa okwa hupitha omukwaniilwa Hiskia nAajerusalem 

miikaha yaSennakerib, omupangeli gwaAssur, nosho wo kaatondi yawo yalwe. Okwe 

ya kalitha nombili niilongo ayihe yopuushiinda. 

23Aantu oyendji oye ya kuJerusalem, oya yambele Omuwa omayambo noya pe Hiskia 

omagano, okuza mpoka iigwana ayihe oya simaneke Hiskia. 

Uuvu waHiskia nuuntsa we 

(2 Aak. 20:1-3, 12-19; Jes. 38:1-3; 39:1-8) 

24Pomasiku ngeyaka Hiskia okwa kwatwa kuuvu uudhigu, konyala a se. Oye nokwa 

galikana Omuwa, nOmuwa okwe mu pe endhindhiliko kutya ota ka aluka. 

25Ihe Hiskia okwi inenepeke ye ina pandula Omuwa, onkee okwa adhika kegeelo 

pamwe naJuda naJerusalem. 

26Ihe Hiskia nAajerusalem sho yi ifupipike, Omuwa ine ya geela we, sigo okeso 

lyaHiskia. 

Uuyamba waHiskia noshinge she 

27Omukwaniilwa Hiskia okwa yambapala unene, naayehe oye mu simaneke. Okwi 

itungile oompungulilo dhokupungula mo oshingoli, oshisiliveli, omamanya gondilo, 

iizimba, omahuuyanza niinima iikwawo yi na ondilo. 

28Okwa tungu iigandhi yiilya, oondunda dhomaviinu nomagadhi gooholivi, iigunda 

yoongombe noyoonzi. 

29Kalunga okwe mu yambeke e te mu pe oonzi noongombe nuuyamba owindjiwindji 

e ta tungu iilando oyindjii. 

30Hiskia tuu nguka a thitike omatondokelo gomeya gokweeta omeya koluthithiya 

lwaGihon e ta fulu okwena kwokufala omeya meni lyedhingililokuma lyaJerusalem. 

Hiskia okwa li e na elago mwaayihe mbyoka e yi longo. 

31Nokuli aatumwa Aababilonia sho ye ya okukonakona oshinyengandunge shoka sha 

ningwa moshilongo, Kalunga okwe etha Hiskia a ye nondjila ye mwene, opo a vule 

oku mu tala sho e li momwenyo gwe. 

Eso lyaHiskia 

(2 Aak. 20:20-21) 

32Ashihe shilwe shoka omukwaniilwa Hiskia a ningi neiyapulilo lye Omuwa, osha 

nyolelwa memoniko lyomuhunganeki Jesaja yaAmos nomembo lyondjokonona 

yaakwaniilwa yaJuda naIsrael. 

33Hiskia okwa si nokwa fumvikwa moshitopolwa shopombanda shoombila 

dhaakwaniilwa. Aajuda ayehe nAajerusalem oye mu simaneke peso lye. Omwana 

Manasse okwe mu landula muukwaniilwa. 

2 ONDJALULO 33 

Manasse, omukwaniilwa gwaJuda 

(2 Aak. 21:1-9) 

1Manasse okwa li e na omimvo omulongo nambali, sho a ningi omukwaniilwa 

gwaJuda, nokwa lele omimvo omilongo ntano nantano muJerusalem. 

2Manasse okwa yono kOmuwa. Okwa landula iilonga iinyanyalithi yiigwana mbyoka 

Omuwa e yi tidha mo mevi, opo aantu ye ya kale mo. 

3Okwa tungulula omahala giinonoma yuupagani ngoka he Hiskia a li a kumuna po. 

Okwa tungu iiyambelo yokusimanekela Baal, okwa ningitha iiyelekela 

yoshikalungakiintu Asheera, nokwa simaneke oonyothi. 

4Okwa tungitha iiyambelo yuupagani motempeli, moka Omuwa a tile, oku na 

okusimanekelwa mo aluhe. 

5Momahale agehe gaali gotempeli okwa tungile mo iiyambelo yokusimanekela 

oonyothi. 

6Okwa yamba oyanamati omafikilondjambo mesilu lyaBen Hinnom, ya ninge 

omalungunithondjambo. Okwa anekelitha nokupulitha oonganga noompulile. Okwa 

yono nayi kOmuwa e ta tukulutha ondjahi ye. 

7Okwa tula oshiyelekela motempeli, mehale moka Omuwa a lombwele David 

nomwana Salomo ta ti: “Muka muJerusalem, motempeli ndjika, omo mu na ehala 

ndyoka nde li hogolola mokati komazimo omulongo nagaali gaIsrael, li ninge ehala 

moka tandi simanekelwa. 

8Ngele Aaisraeli otaa vulika kiipango yandje ayihe e taa dhiginine ompango ayihe 

ndjoka ya pewa komuntu gwandje Moses, nena itandi ka pitika nando, ya tidhwe mo 

mevi ndyoka nde li pe oohekulu.” 

9Manasse okwa fala Aajuda mepogolo enene li vule ndyoka lya pogolwa kiigwana 

mbyoka Omuwa e yi tidha mo moshilongo, opo aantu ye ya kale mo. 

Manasse ti itedhulula 

10Omuwa nando okwa londodhele Manasse naantu ye, oya tindi oku mu pulakena. 

11Nena Omuwa okwe etha, oondjayi dhetangakwiita lyaAssur dhi homone Juda. Odha 

kwata Manasse, odhe mu tsu oongona, tadhi mu tula momalyenge noku mu fala 

kuBabilon. 

12Muuwehame we Manasse okwi ifupipike e ta galukile kOmuwa, Kalunga ke, e te 

mu indile ekwatho. 

13Kalunga okwa taamba egalikano lyaManasse e te li yamukula, sho e mu galulithile 

kuJerusalem, e ta lele ishewe. Shika osha tompo Manasse, a tseye kutya nani Omuwa 

oye Kalunga. 

14Konima yaambika Manasse okwa lelepeke omutumbo gwedhingililokuma 

lyokondje kombinga yokuuzilo woshilando shaDavid, okuza popepi noluthithiya 

lwaGihon molusilu sigo okOsheelo shoohi nokukondeka ngeyi ehala lyoshilando lya 

lukwa Ofel. Okwa langeke wo ondjayi yiita moshilandohote kehe muJuda. 

15Okwa kutha iikalunga ayihe iikwiilongo motempeli noshiyelekela shoka a tulile mo, 

niiyambelo yuupagani mbyoka ya li kondundu hoka kwa tungilwa otempeli 

nopomahala galwe muJerusalem; okwa fala iinima mbika ayihe pondje yaJerusalem e 

te yi ekelehi. 

16Okwo opalekulula wo oshiyambelo shoka hashi simanekelwa Omuwa e ta yamba 

omakwatathanondjambo nomapandulondjambo. Okwa lombwele Aajuda ayehe, ya 

simaneke Omuwa, Kalunga kaIsrael. 

17Nando aantu oya yamba oontselelandjambo pomahala ga li giinonoma, oye ga 

gandjele ashike Omuwa. 

Eso lyaManasse 

(2 Aak. 21:17-18) 

18Ashihe shilwe shoka Manasse a ningi, egalikano lye kuKalunga ke, nomalaka 

gaahunganeki mboka ya popi naye medhina lyOmuwa, Kalunga kaIsrael, oya 

nyolelwa membo lyondjokonona yaakwaniilwa yaIsrael. 

19Egalikano lyomukwaniilwa neyamukulo lyaKalunga, nehokololo lyokuyona kwe, 

manga ini itedhulula — uuwinayi mboka e u ningi, omahala giinonoma yuupagani 

niiyelekela yoshikalungakiintu Asheera mbyoka e yi hambulitha, niimenka mbyoka e 

yi longele — oya nyolelwa ayihe membo lyondjokonona yaahunganeki. 

20Manasse okwa si nokwa fumvikwa muuwa we, nomwana Ammon okwe mu landula 

muukwaniilwa. 

Ammon, omukwaniilwa gwaJuda 

(2 Aak. 21:19-26) 

21Ammon okwa li e na omimvo omilongo mbali nambali, sho a ningi omukwaniilwa 

gwaJuda, nokwa lele muJerusalem omimvo mbali. 

22Okwa yono kOmuwa a fa he Manasse, nokwa simaneke iimenka mbyoka he a li a 

simaneke. 

23Ihe ini ifupipika koshipala shOmuwa, ngaashi he a ningile; okwa li omulunde 

omunene e vule he. 

24Omalenga ge oge mu tsile ondumbo e tage mu dhipagele muuwa we miineya. 

25Aajuda oya dhipaga ayehe mboka ya kotokele Ammon e taa kwaniileke omwana 

Josia. 

2 ONDJALULO 34 

Josia, omukwaniilwa gwaJuda 

(2 Aak. 22:1-2) 

1Josia okwa li e na omimvo hetatu, sho a ningi omukwaniilwa gwaJuda, nokwa lele 

muJerusalem omimvo omilongo ndatu nagumwe. 

2Josia okwa longo shoka sho opalela Omuwa; okwa landula oshinkoti shahekulu, 

omukwaniilwa David, nokwa vulika lela kiipango ayihe yaKalunga. 

Josia ta kondjitha uupagani 

3Momumvo omutihetatu guukwaniilwa we, manga omugundjuka, Josia okwa tameke 

okusimaneka Kalunga kahekulu David. Konima sho pwa piti omimvo ne, okwa 

tameke okuhanagula po omahala giinonoma yuupagani, iiyelekela yoshikalungakiintu 

Asheera niimenka yilwe wo. 

4Mewiliko lye aantu ye oya kumagula po iiyambelo mpoka hapu simanekelwa Baal e 

taa kumuna po iiyambelo yiitsinino. Oya tatagula po iiyelekela yaAsheera niimenka 

yilwe e taa halakanitha po uutandu koombila dhaantu mboka ya li ye yi yambele. 

5Okwa lungunithile omasipa gaayambi aapagani kiiyambelo nkoka ya yambelele. Sho 

a ningi ngeyi, okwa yapula Juda naJerusalem, yi yogoke. 

6Shika okwe shi ningi wo miilando yaManasse, Efraim naSimeon, sigo 

okuumbangalantu kuNaftali. 

7Moshilongo ashihe shokuumbangalantu okwa kumagula po iiyambelo niiyelekela 

yoshikalungakiintu Asheera, iimenka okwe yi tatagula po, nomatsininoyambelo okwe 

ga tatula uutandu. Nokwa galukile kuJerusalem. 

Embompango tali itsuwa 

(2 Aak. 22:3-20) 

8Momumvo omutimulongo nahetatu gwepangelo lye, sho a adhika a yogola oshilongo 

nosho wo otempeli nokuhulitha po esimaneko lyiimenka, omukwaniilwa Josia okwa 

tumu aantu yatatu, ya opaleke otempeli yOmuwa Kalunga. Oyo Shafan yaAzalia, 

Maaseia, omupangeli gwaJerusalem, naJoa yaJoahas, amushangandjayi. 

9Iimaliwa mbyoka ya gongelwa kaatonateli Aalevi motempeli, oya pewa 

omuyambimukuluntu Hilkia. (Oyu umbwa ongalo kAaefraim nAamanasse 

nokoshihupe shOshilongo shokuumbangalantu nokAajuda, Aabenjamin 

nAajerusalem.) 

10Iimaliwa mbika oya pewa aantu yatatu mboka taa tonatele iilonga yotempeli, noye 

yi gandja 

11kaanashihongelo naatungi, opo ya lande omamanya niipilangi tayi longithwa 

meopaleko lyomatungo ngoka aakwaniilwa yaJuda ye etha ga yonuke. 

12Aantu mboka ya li taa longo iilonga mbika, oya li aayuuki. Oya tonatelwa kAalevi 

yane: Jahat naObadia gwomoludhi lwaMerari naSakaria naMeshullam gwomoludhi 

lwaKohat. (Aalevi oya li aayimbi oonkulungu.) 

13Aalevi ooyakwawo oya li taa tonatele eenditho lyiinima e taa wilike aaniilonga 

miilonga yi ili noyi ili, yamwe oya li aadhiginini yomambo nayamwe aakeeleli 

yopiiyelo. 

14Iimaliwa sho ya li tayi kuthwa mompungulilo, Hilkia okwa mono embo lyompango 

yOmuwa, ndjoka Omuwa a gandjele kuMoses. 

15Okwa ti kuShafan: “Ondi itsu embompango motempeli.” Okwa gandja embo 

kuShafan, 

16naShafan okwe li fala komukwaniilwa. Okwa hokolola a ti: “Otwa gwanitha shoka 

wa ti. 

17Otwa kutha iimaliwa mbyoka ya li ya pungulwa motempeli e tatu yi gandja 

kaaniilonga naawiliki yawo.” 

18Oye nokwa gwedha ko a ti: “Ondi na po embo mpaka ndyoka Hilkia a pe ndje.” 

Oye nokwe li leshele omukwaniilwa muule. 

19Omukwaniilwa sho u uvu embo tali leshwa, okwa tuula oonguwo dhe moluhodhi 

20e ta lombwele Hilkia, Ahikam yaShafan, Abdon yaMikaia, amushangampangu 

Shefan nomukalele gwomukwaniilwa Asaja ta ti: 

21“Indeni, mu ke tu pulile Omuwa tse naantu ya hupile muIsrael naJuda. Monii mo 

shoka sha popiwa membo ndika. Omuwa okwe tu geele, oshoka ootatekulu inaa 

vulika koohapu dhOmuwa yo inaa ninga shoka embo ndika tali ti nashi ningwe.” 

22Palombwelo lyomukwaniilwa, Hilkia nayalwe oya yi, ya ka pule komukulukadhi 

edhina lye Hulda, omuhunganeki ngoka a kala moshitopolwa oshipe muJerusalem. 

(Omulume Shallum yaTikva, omutekulu gwaHarhas okwa li omutonateli gwoonguwo 

dhomotempeli.) Oya hokololele Hulda shoka sha ningwa po. 

23Hulda okwe ya lombwele, ya shune komukwaniilwa, yo ye mu faalele 

24elaka lya zi kOmuwa tali ti: “Otandi ka geela Jerusalem naantu yasho ayehe 

nethingano ndyoka lya nyolelwa membo nolya leshelwa omukwaniilwa. 

25Oye ekelehi ndje e taa yambele iikalunga omafikilondjambo. Osho ngaaka oya 

tukulutha ondjahi yandje niilonga yawo. Ondjahi yandje oya tukuluthwa, yi geele 

Jerusalem noitayi ka lotela we. 

26Ihe tyeni komukwaniilwa gwaJuda, shika osho shono ngame, Omuwa, Kalunga 

kaIsrael, tandi ti: ‘Owa pulakene shoka sha nyolelwa membompango, 

27nowi itedhulula e to ifupipike koshipala shandje, nokutuula oonguwo dhoye e to lili, 

sho wa uvu kutya tandi ka geela Jerusalem naantu yasho. Ondu uvu egalikano lyoye, 

28negeelo ndyoka tandi etele Jerusalem, itali ya we, manga inoo sa. Oto ka sa 

nombili.’ ” Aantu oya fala elaka ndika komukwaniilwa Josia. 

Josia ta hangana nOmuwa 

(2 Aak. 23:1-20) 

29Omukwaniilwa Josia okwa hiya aawiliki yaJuda noyaJerusalem. 

30Oyo ayehe oya gongala noya yi kotempeli ya thindikilwa kaayambi, Aalevi 

nokoshihupe ashihe shoshigwana, aayamba noohepele. Montaneho yawo 

omukwaniilwa okwa lesha embo lyehangano alihe mokule, ndyoka lyi itsuwa 

motempeli. 

31Okwa thikama pongundhi yaakwaniilwa e ta hangana nOmuwa. Oshigwana ashihe 

osha li shi na okuuvaneka, shi vulike kOmuwa sho shi dhiginine iipango ye ayihe 

nomautho ge agehe nomutima aguhe noonkondo adhihe. Ashihe shoka shu uthwa 

membo lya monika, oshi na okudhigininwa. 

32Okwa hanganithitha Aabenjamin naayehe mboka ya li po muJerusalem, ya uvaneke 

okudhiginina ehangano. Osho ngaaka Aajerusalem ya vulika, ya ende pahangano ye li 

hangana naKalunga koohekulu. 

33Omukwaniilwa Josia okwa hanagula po iimenka ayihe yi nyanyalitha miitopolwa 

ayihe yaIsrael. Manga a li e na omwenyo, aantu oya simaneke Omuwa, Kalunga 

koohekulu. 

2 ONDJALULO 35 

Josia ta dhana Opaasa 

(2 Aak. 23:21-23) 

1Omukwaniilwa Josia okwa dhana Opaasa muJerusalem, a simaneke Omuwa; mesiku 

etimulongo netine lyomwedhi gwotango oya dhipaga onzigona yOpaasa. 

2Okwa gandja kaayambi iilonga ya longe motempeli nokwe ya tsu omukumo 

mokulongela Omuwa. 

3Okwa kumagidha Aalevi, aanongeki yaIsrael, mboka ya li ya yapulilwa Omuwa ta ti: 

“Tuleni oshikethahangano motempeli ndjoka ya tungwa komukwaniilwa Salomo, 

omuna gwaDavid. Itamu shi humbata we, mu shi fale pehala nehala, ndele otamu 

longele Omuwa, Kalunga keni, naantu ye Aaisraeli. 

4Ilongekidheni pamaludhi geni okutsakanitha iimpwiyu mbyoka mwe yi pewa 

komukwaniilwa David nomwana Salomo, 

5opo motempeli mu kale oongundu dhAalevi tadhi kwatha omagumbo gAaisraeli 

yowala, ongundu kehe okegumbo limwe. 

6Omu na okudhipaga oonzigona dhOpaasa. Iyapuleni ano, mu longekidhile Aaisraeli 

aakweni onzigona yOpaasa pamalombwelo ngoka Omuwa e ga pele Moses.” 

7Omukwaniilwa Josia okwa kutha miimuna ye mwene oonzi, oonzigona 

noonkombwena omayuvi omilongo ndatu noontsezi omayuvi gatatu e te yi pe 

aathigona omayambo gOpaasa. 

8Omalenga ge oga pe wo oshigwana, aayambi nAalevi omayambo gOpaasa. 

Aakuluntu yomotempeli — Hilkia, omuyambimukuluntu, Sakaria naJehiel — oya pe 

aayambi oonzigona noonkombwena omayuvi gaali nomathele gahamano noontsezi 

omathele gatatu, ye dhi yambe pethimbo lyoshituthi. 

9Aawiliki yAalevi — Konania, Shemaia nomumwayina Netanel, Hashabia, Jeiel 

naJosabad — oye eta oonzigona noonkombwena omayuvi gatano noontsezi omathele 

gatano dha pewa Aalevi, ya yambe oontselelandjambo. 

10Oshituthi shOpaasa osha longekidhwa. Aayambi nAalevi oya ka thikama pomahala 

gawo, ngaashi ya lombwelwa komukwaniilwa. 

11Oonzigona dhOpaasa odha dhipagwa, Aalevi oye dhi yuyu, naayambi oya 

shashamine ombinzi koshiyambelo. 

12Aalevi oya tula omafikilondjambo poluha, opo ye ga pe oongundu dhomagumbo, ga 

yambelwe Omuwa pamalombwelo gompango yaMoses. Osho ya ningi wo 

noongombe. 

13Oya yotha omayambo gOpaasa momulilo, ngaashi shu uthwa, noya teleke 

omayambo omayapuki moombiga, miiketitha nomiipana noye etele mbala aantu 

onyama. 

14Shika sho sha ningwa, Aalevi oya teleke onyama yawo noyaayambi yomoluvalo 

lwaAaron, oshoka aayambi oya longo sigo uusiku taa lungunitha omafikilondjambo 

noofu. 

15Aayambi Aalevi yoludhi lwaAsaf oya li pomahala ngoka ye ga uthilwa 

komukwaniilwa David, Asaf, Heman naJedutun, omuhunganeki gwomukwaniilwa. 

16Esiku ndyoka iinima ayihe oya ningilwa esimaneko lyOmuwa, okudhana Opaasa, 

nokuyamba omafikilondjambo koshiyambelo, ngaashi omukwaniilwa Josia a li u utha. 

17Omasiku gaheyali Aaisraeli ayehe mboka ya li ko, oya dhana Opaasa nOshituthi 

shiikwiila yaa na fulika. 

18Okuza muuyuni womuhunganeki Samuel kaku dhanenwe we Opaasa ya fa ndjika. 

Kaku na ngoka gwomaakwaniilwa yaIsrael a dhanene Opaasa ya fa ndjika ya 

dhanenwe komukwaniilwa Josia, aayambi, Aalevi nAajuda, Aaisraeli nAajerusalem 

19momumvo omutimulongo nahetatu gwomepangelo lyaJosia. 

Ehulilo lyepangelo lyaJosia 

(2 Aak. 23:28-30) 

20Omukwaniilwa Josia sho a ningile otempeli iinima mbika ayihe, omukwaniilwa 

gwaEgipiti Neko okwa yi netangakwiita lye, a ka kondjithe Karkemish pomulonga 

Eufrat. Josia okwa kambadhala oku mu keelela, 

21ihe Neko okwa tumine Josia elaka tali ti: “Iita mbika tandi hingi kayi na sha 

nangoye, omukwaniilwa gwaJuda. Inandi ya ndi ku kondjithe, ihe okukondjitha 

aatondi yandje, naKalunga okwa lombwele ndje, ndi endelele. Kalunga okwa gama 

kungame, ino kondjitha ndje, ota ningi e ku yone po.” 

22Josia ine mu pulakena nando. Okwa tindi okupulakena shoka Kalunga a popi 

momukwaniilwa Neko. Okwi idhimbike e ta yi molugodhi molushandja lwaMegiddo. 

23Molugodhi iikuti yAayegipiti oya yaha omukwaniilwa Josia. Okwa lombwele 

aapiya ye a ti: “Kuthii ndje po, oshoka onda yahwa nayi!” 

24Oyo noye mu kutha mo metembakwiita lye e taye mu tula metembakwiita etiyali 

ndyoka lya li po, e taye mu fala kuJerusalem. Okwa si nokwa fumvikwa moombila 

dhaakwaniilwa. Aajuda ayehe nAajerusalem oye mu lili oosa. 

25Omuhunganeki Jeremia okwa totele eso lyomukwaniilwa Josia ontakumandjimbo. 

Osha ningi omukalo gwaayimbi ayehe muIsrael okwiimba ontakumandjimbo ndjika, 

sho taye mu lili oosa. Ondjimbo ndjika oyi li membo lyoontakumandjimbo. 

26Ashihe shoka Josia a ningi — eigandjo lye kOmuwa, evuliko lye kompango, 

27nondjokonona ye okuza ketameko sigo okehulilo — ayihe oya nyolelwa membo 

lyondjokonona yaakwaniilwa yaIsrael naJuda. 

2 ONDJALULO 36 

Joahas, omukwaniilwa gwaJuda 

(2 Aak. 23:30-35) 

1Aajuda oya hogolola Joahas yaJosia e taye mu gwayeke omukwaniilwa 

muJerusalem. 

2Joahas okwa li e na omimvo omilongo mbali nandatu, sho a ningi omukwaniilwa 

gwaJuda, nokwa lele muJerusalem oomwedhi ndatu. 

3Omukwaniilwa Neko gwaEgipiti okwe mu kwata po onkwatwa e ta futitha Juda 

oshisiliveli shookilograma 3 400 noshingoli shookilograma 34 iifendela. 

4Neko okwa kwaniileke omumwayina gwaJoahas, edhina lye Eliakim, a ninge 

omukwaniilwa gwaJuda, e ta lukulula edhina lye, li ninge Jehoiakim. Joahas okwa 

falwa kuEgipiti. 

Jehoiakim, omukwaniilwa gwaJuda 

(2 Aak. 23:36—24:7) 

5Jehoiakim okwa li e na omimvo omilongo mbali nantano, sho a ningi omukwaniilwa 

gwaJuda, nokwa lele muJerusalem omimvo omulongo nagumwe. Okwa yono 

kOmuwa, Kalunga ke. 

6Omukwaniilwa gwaBabilonia Nebukadnezzar okwa matukile Juda e ta kwata po 

Jehoiakim e te mu fala kuBabilonia e li momalyenge. 

7Nebukadnezzar okwa kutha po omaliko gamwe gomotempeli e te ga pungula muuwa 

we muBabilon. 

8Ashihe shoka Jehoiakim a longo, mwa kwatelelwa iilonga ye iinyanyalithi nuuwinayi 

we mboka a hunu, oya nyolelwa membo lyondjokonona yaakwaniilwa yaJuda. 

Omwana Jehoiakin okwe mu landula muukwaniilwa. 

Jehoiakin, omukwaniilwa gwaJuda 

(2 Aak. 24:8-17) 

9Jehoiakin okwa li e na omimvo omulongo nahetatu, sho a ningi omukwaniilwa 

gwaJuda, nokwa lele muJerusalem oomwedhi ndatu nomasiku omulongo. Okwa yono 

wo kOmuwa. 

10Poshitemamvula omukwaniilwa Nebukadnezzar okwa fala Jehoiakin kuBabilonia 

onkwatwa, e ta faalele omaliko gotempeli. Nena Nebukadnezzar okwa kwaniileke 

hegona yaJehoiakin, edhina lye Sedekia, a ninge omukwaniilwa gwaJuda 

naJerusalem. 

Sedekia, omukwaniilwa gwaJuda 

(2 Aak. 24:18-20; Jer. 52:1-3a) 

11Sedekia okwa li e na omimvo omilongo mbali nagumwe, sho a ningi omukwaniilwa 

gwaJuda, nokwa lele muJerusalem omimvo omulongo nagumwe. 

12Okwa yono kOmuwa, ye ini ifupipika montaneho yomuhunganeki Jeremia, sho a 

hunganeke oohapu dhOmuwa. 

Okutekapo kwaJerusalem 

(2 Aak. 25:1-21; Jer. 52:3b-11) 

13Sedekia okwa tsu ondumbo nomukwaniilwa Nebukadnezzar, ngoka e mu 

ganithithile medhina lyaKalunga a kale omwiinekelwa. Okwa li omutangalali nokwi 

ikukutike ye ina hala okugalukila kOmuwa, Kalunga kaIsrael. 

14Ihe naawiliki wo yAajuda, aayambi noshigwana osha landula oshiholelwa 

shuulunde shiigwana mbyoka ye ya kunduka mokulongela iimenka, noya nyateke 

otempeli ndjoka Omuwa e yi yapula muJerusalem. 

15Omuwa, Kalunga koohekulu, okwa tsikile okutuma aahunganeki, ya londodhe aantu 

ye, oshoka okwa li a hala e ya hupithe pamwe notempeli. 

16Ihe yo oya dhini aatumwa yaKalunga, ya dhini oohapu dhe e taa yolo aahunganeki, 

sigo pehulilo ondjahi yOmuwa okugeela aantu ye oya ningi onene, noinaa vula oku yi 

yanda. 

17Omuwa okwe etha omukwaniilwa gwaBabilonia e ya homone. Omukwaniilwa 

ngoka okwa dhipaga aagundjuka Aajuda, nomotempeli nokuli. Ina sila nando olye 

ohenda, omunona nenge omukuluntu, omulumentu nenge omukiintu, omuvu nenge 

ondjolowele. Kalunga okwe ya gandja ayehe kuye. 

18Omukwaniilwa gwaBabilonia okwa yugu otempeli, omaliko gayo nuuyamba 

womukwaniilwa nomalenga ge, nokwa fala ayihe kuBabilon. 

19Okwa fike po otempeli noshilando, oongulu dhasho adhihe nuuyamba washo, e ta 

kumuna po edhingililokuma lyoshilando. 

20Ayehe mboka ya hupu ko, okwe ya fala muupika kuBabilon, nkoka ye mu longele 

nomaluvalo ge, sigo okuholokapo kwoshilongo shaPersia. 

21Osho oohapu ndhoka Omuwa a popithile nale omuhunganeki Jeremia, odha 

gwanithwa. Otadhi ti: “Evi otali ka kala lya mbugala omimvo omilongo heyali, li 

ninge evululuko lyEsabati, ndyoka lya li inaali dhigininwa.” 

Kores ta shunitha Aajuda 

(Esra 1:1-4) 

22Momumvo gwotango Kores sho a li omupangeli gwaPersia, Omuwa okwa 

tsakanitha shoka sha popilwe komuhunganeki Jeremia. Omuwa okwa hwameke 

ombepo yaKores, a gandje oshipango molupe lwenyolo sho shi leshwe pombanda 

moshilongo she ashihe: 

23“Kores, omupangeli gwaPersia ota ti ngeyi: ‘Omuwa, Kalunga komegulu, okwa 

ningi ndje omuleli guuyuni auhe nokwa pe ndje oshilongo shoku mu tungila otempeli 

muJerusalem muJuda. Ngashingeyi, ne amuhe mboka aantu yaKalunga, indeni ko, 

nOmuwa, Kalunga keni, na kale pamwe nane!’ ” 

ESRA 

ESRA 1 

Kores ta shunitha Aajuda 

1Momumvo gwotango Kores sho a li omupangeli gwaPersia, Omuwa okwa tsakanitha 

shoka sha popilwe komuhunganeki Jeremia. Omuwa okwa hwameke ombepo 

yaKores, a gandje oshipango molupe lwenyolo sho shi leshwe pombanda moshilongo 

she ashihe: 

2“Kores, omupangeli gwaPersia ota ti ngeyi: Omuwa, Kalunga komegulu, okwa ningi 

ndje omuleli guuyuni auhe nokwa pe ndje oshilonga shoku mu tungila otempeli 

muJerusalem shomuJuda. 

3Kalunga na kale nane amuhe, ne aantu ye. Indeni kuJerusalem, mu tungulule 

otempeli yOmuwa, Kalunga kaIsrael, Kalunga ngoka ta simanekelwa muJerusalem. 

4Ngele gumwe gwomaantu muupika ta pumbwa ekwatho mokushuna, aashiinda ye 

naye mu kwathe. Naye mu pe oshisiliveli noshingoli, omaliko niimuna, nomayambo 

goku ka fala motempeli yaKalunga muJerusalem.” 

5Nena aakuluntu yomaludhi gomazimo gaJuda naBenjamin, aayambi nAalevi naayehe 

mboka Kalunga a pendutha, oyi ilongekidhile okuya, ya ka tungulule otempeli 

yOmuwa muJerusalem. 

6Aashiinda yawo ayehe oye ya kwatha noku ya pa iinima oyindji: iikwaniipangitho 

yoshisiliveli noyoshingoli, omaliko, iimuna niinima yilwe yi na ondilo, nomayambo 

gomotempeli. 

7Kores okwe ya shunine iiyaha niitenga mbyoka omukwaniilwa Nebukadnezzar a 

kuthile motempeli muJerusalem e te yi tula motempeli yiikalunga ye. 

8Okwe yi ya pe mewiliko lyaMitredat, omukuluntu gwomaliko guuwa, ngoka e yi 

yalula noku yi pa Sheshbazzar, omunashikandjo gwaJuda, 

9-10ngaashi tashi landula mpaka: 

iiyaha yoshingoli 30 

iiyaha yoshisiliveli 1 000 

iiyaha yilwe 29 

uuyaha woshingoli 30 

uuyaha woshisiliveli 410 

iikwaniipangitho yilwe 1 000. 

11Ayihe kumwe oya li iiyaha 5 400 yoshingoli noyoshisiliveli niinima iikwawo 

mbyoka Sheshbazzar a yi nayo, aapongekwa sho ya zi muupika waBabilon nokuya 

kuJerusalem. 

ESRA 2 

Omusholondondo gwaamboka ya zi muupika 

(Neh. 7:4-73) 

1Oyendji yomaapongekwa oya zi moshikandjo shaBabilon e taa shuna kuJerusalem 

naJuda, shaa ngoka okoshilando shaandjawo. Omazimo gawo oga li muupika 

muBabilonia, okuza sho omukwaniilwa Nebukadnezzar e ya kwatele oonkwatwa. 

2Aawiliki yawo oya li Serubbabel, Josua, Nehemia, Seraia, Reelaia, Mordekai, 

Bilshan, Mispar, Bigvai, Rehum naBaana. Nguka omusholondondo gwomaludhi 

gaIsrael, pamwe nomwaalu gwoludhi kehe ndoka lwa galuka muupika: 

3-20Parosh — 2 172 Shefatia — 372 Arah — 775 Pahat Moab (omaluvalo gaJeshua 

naJoab) — 2 812 Elam — 1 254 Sattu — 945 Sakkai — 760 Bani — 642 Bebai — 

623 Asgad — 1 222 Adonikam — 666 Bigvai — 2 056 Adin — 454 Ater (haku tiwa 

Hiskia) — 98 Bezai — 323 Jora — 112 Hashum — 223 Gibbar — 95. 

21-35Aantu mboka oohekulu ya li momikunda tadhi landula, oya li wo ya galuka: 

Betlehem — 123 Netofa — 56 Anatot — 128 Asmavet — 42 Kiriat Jearim, Kefira 

naBeerot — 743 Rama naGeba — 621 Mikmash — 122 Betel naAi — 223 Nebo — 52 

Magbish — 156 Elam oshikwawo — 1 254 Harim — 320 Lod, Hadid naOno — 725 

Jeriko — 345 Senaa — 3 630. 

36-39Nguka omusholondondo gwomaludhi gaayambi mboka ya galuka muupika: 

Jedaia (omaluvalo gaJeshua) — 973 Immer — 1 052 Pashhur — 1 247 Harim — 1 017. 

40-42Omaludhi gAalevi ngoka ga galuka muupika: Jeshua naKadmiel (omaluvalo 

gaHodavia) — 74 Aayimbi motempeli (omaluvalo gaAsaf) — 128 Aalangeli 

yotempeli (omaluvalo gaShallum, Ater, Talmon, Akkub, Hatita naShobai) — 139. 

43-54Omaludhi gaalongi yomotempeli ngoka ya galuka muupika: Ziha, Hasufa, 

Tabbaot, Keros, Siaha, Padon, Lebana, Hagaba, Akkub, Hagab, Shamlai, Hanan, 

Giddel, Gahar, Reaia, Rezin, Nekoda, Gasam, Ussa, Pasea, Besai, Asna, Meunim, 

Nefisim, Bakbuk, Hakufa, Harhur, Bazlut, Mehida, Harsha, Barkos, Sisera, Temah, 

Neziah naHatifa. 

55-57Omaludhi gaapiya yaSalomo mboka ya galuka muupika: Sotai, Hassoferet, 

Peruda, Jaala, Darkon, Giddel, Shefatia, Hattil, Pokeret Hazzebaim naAmi. 

58Omwaalu aguhe kumwe gwomaluvalo gwaalongi yomotempeli nogwaapiya 

yaSalomo mboka ya galuka muupika, ogwa li 392. 

59-60Okwa li aantu 652 yomomaludhi gaDelaja, Tobia naNekoda mboka ya galuka ya 

zi kiilando Tel Mela, Tel Harsha, Kerub, Addan, naImmer; ihe kaya li taa vulu 

okuholola kutya yo omaluvalo gAaisraeli. 

61Mokati komaludhi gaayambi omwa li omaluvalo gaHabaia, Hakkoz naBarsillai 

(omulumentu ngoka a hokanene omuna gwOmugilead Barsillai nokwi ithanwa 

nedhina lyahemweno.) 

62Omaludhi ngaka sho inaaga wapa okumona oondjalula dhomazimo gago, oga 

kondwa mo muuyambi. 

63Omuleli gwAajuda okwe ya indike iikulya ya yambelwa Kalunga, manga kaaku na 

omuyambi ta vulu okulongitha Urim naTummim. 

64Omwaalu gwaayehe mboka ya galuka muupika ogwa li 42 360, 

65kakele kaapiya yawo aalumentu naakiintu, mboka ya li 7 337. Oya li ye na wo 

aayimbi aalumentu naakiintu 200. 

66Oya li ye na uukambe 736, omamulutiya 245, 

67oongamelo 435 nuusino 6 720. 

68Aapongekwa sho ya thiki potempeli yOmuwa muJerusalem, yamwe yomaawiliki 

yomaludhi oya gandja pahalo lyawo yene omagano gomayambo, ya kwathe 

metungululo lyotempeli pehala lyayo. 

69Pankondo dhawo oya gandja moshiketha shetungululo iimaliwa yiingoli 61 000, 

uutale wiisiliveli 5 000 noonguwo dhaayambi 100. 

70Aayambi, Aalevi nayamwe yomaantu oya kala muJerusalem nenge popepi nasho; 

aaimbi, aalangeli yotempeli naalongi motempeli oya tula momikunda dhopuushiinda; 

noshihupe shAaisraeli osha tula momikunda moka oohekulu ya li ya kala. 

ESRA 3 

Elongelokalunga tali tameke ishewe 

1Momwedhi omutiheyali Aaisraeli ayehe oya li ya tula momikunda dhawo. Nena 

ayehe oya gongala muJerusalem. 

2Josua yaJehosadak, aayambi ooyakwawo naSerubbabel yaShealtiel pamwe nezimo 

lye oya tungulula oshiyambelo shaKalunga kaIsrael, opo ya wape okulungunithila ko 

omafikilondjambo pamalombwelo ga nyolwa mompango yaMoses, omumati 

gwaKalunga. 

3Nonando aapongekwa ya galuka, oya tila mboka ya li moshilongo, oya tungulula 

oshiyambelo mpoka sha li nale. Nena oya tameke okulungunithila ko 

omafikilondjambo ongula nongulohi kehe. 

4Oya dhana Oshituthi shiihwa iitalala pamisindilo; esiku kehe oya yamba 

omafikilondjambo gu uthilwa esiku ndyoka;  

5oya yamba wo omidhidhindjambo nomayambo gOshituthi shomwedhi omupe 

naangoka giituthi ayihe yilwe moka Omuwa ta simanekelwa, osho wo omayambo 

gomagano. 

6Aantu nando oya li inaa tameka okutunga otempeli, oya tameke mesiku lyotango 

lyomwedhi omutiheyali okulungunithila Omuwa omafikilondjambo. 

Etungululo lyotempeli 

7Aantu oyu umbu ongalo yiimaliwa, opo ya fute aahongi yomamanya 

naanashihongelo. Oya gandja iikulya, iinuwa nomagadhi gooholivi kAatiro 

nAasidoni, opo ye ya etele omisendeli dhokuLibanon tadhi pitile kefuta kuJoppa. 

Ayihe mbika oya ningwa pazimino lyaKores, omupangeli gwaPersia. 

8Momwedhi omutiyali gwomumvo omutiyali, sho ya galuka ye ya kehala lyotempeli 

muJerusalem, iilonga oya tameke. Serubbabel yaShealtiel, Josua yaJehosadak 

nooyakwawo, aayambi nAalevi, ayehe mboka ya zi muupika noye ya kuJerusalem, 

oyi itula miilonga. Aalevi ayehe yomimvo omilongo mbali nenge ye vule po oya 

tulwa metonatelo lyetungululo lyotempeli. 

9Omulevi Jeshua, oyana naakwawo, naKadmiel noyana (oludhi lwaHodavia) oyi itula 

kumwe, ya tonatele etungululo lyotempeli. (Oya kwathwa kAalevi yoludhi 

lwaHenadad.) 

10Aantu sho ya tameke okutula po omakankameno gotempeli, aayambi oya hiki 

omankuma ya zala oondjatha dhawo, nAalevi yoludhi lwaAsaf oya li ye na 

iikwelengi. Oya hambelele Omuwa pamalombwelo ye ga pelwe muuyuni 

womukwaniilwa David. 

11Oyi imbi taa hambelele Omuwa ye endulula taa ti: “Omuwa oye omwaanawa;  

esilohenda lye hali kala aluheluhe.” Aantu ayehe oyi igidha ya mana mo taa 

hambelele Omuwa molwaashoka omakankameno gotempeli ga tulwa po. 

12Aayambi oyendji aakulupe, Aalevi naakuluntu yomaludhi mboka ya monene 

otempeli yotango, oya lili nokulililila, sho ya tala etulopo lyekankameno lyotempeli 

ndjika. Ihe yalwe mboka ya li ko, oya kaluluka kenyanyu. 

13Kapwa li ngoka ta vulu okuyoolola ekaluluko lyenyanyu noondila, oshoka aantu 

oya kaluluka mokule noyu uvika kokulekule. 

ESRA 4 

Aasamaria taa kateke okutunga otempeli 

1Aatondi yAajuda nAabenjamin oyu uvu kutya aantu mboka ya galuka muupika, otaa 

tungulula otempeli yOmuwa, Kalunga kaIsrael. 

2Oya yi kuSerubbabel naakuluntu yomaludhi e taa ti: “Tu pitikeni, tu tunge otempeli 

pamwe nane. Ndishi ohatu simaneke Kalunga gumwe, notwe mu yamba omayambo 

okuza komasiku ngoka, omupangeli gwaAssur Asarhaddon sho e tu tumine tu kale 

huka.” 

3Serubbabel, Josua naakuluntu yomaludhi oya ti kuyo: “Itatu pumbwa ekwatho lyeni 

okutunga otempeli yOmuwa, Kalunga ketu. Otatu yi tungu tse yene, naanaa ngaashi 

omupangeli gwaPersia Kores e tu lombwele.” 

4Nena aantu mboka ya adhika moshilongo, oya kambadhala okutyololokitha 

nokuhalutha Aajuda, opo yaa tunge we. 

5Oya gandja oombumbo kaakwanepangelo yAapersia, opo ye ya kondjithe. Oye ya 

keelele ethimbo alihe lyelelo lyaKores sigo omelelo lyaDarius. 

Ekateko lyetungo lyaJerusalem 

6Petameko lyepangelo lyaKserkses aatondi yaantu mboka ya li muJuda naJerusalem, 

oya nyola oontumwafo tadhi ya kondjitha. 

7Muuyuni womupangeli Artakserkses gwaPersia Bishlam, Mitredat, Tabeel 

naahangani nayo oya nyolele omupangeli ontumwafo. Ontumwafo oya li ya nyolwa 

melaka lyOshiaramea nomoondanda dhasho. 

8Omunashikandjo Rehum naAmushanga Shimshai oya nyolele Artakserkses 

ontumwafo tayi popi Jerusalem: 

9“Rehum, omunashikandjo naShimshai, Amushanga naakwanepangelo ooyakwawo, 

aatokolihapu oontumwa, aatonateli nomalenga agehe, aantu ya za muErek, Babilon 

naSusa muElam, 

10ayehe kumwe naantu mboka Asenappar omunene nomunankondo e ya tembudha 

maandjawo e te ya langeke moshilando Samaria nopalwe kuuninginino womulonga 

Eufrat.” 

11Ontumwafo otayi ti: “Komupangeli Artakserkses, otse aamati yoye kombinga 

ndjika yokuuninginino waEufrat. 

12“Otwa hala oku ku tseyithila kutya Aajuda mboka ye ya huka ya zi miitopolwa 

yilwe yoshilongo shoye, oya tula muJerusalem notaa tungulula oshilando shoka 

shoshipwe noshondumbo. Oya tameke okutungulula omadhingililokuma notaye ke ga 

mana mbala. 

13Nkeyama, oshilando shino ngele otashi tungululwa, nomadhingililokuma gasho taga 

opalekwa, aantu otaa ka tinda okufuta oompale, neliko lyoye otali fupipala. 

14Ngashingeyi, oshoka tse oyopungoye, tatekulu, noinatu hala shika shi ningwe, otwa 

dhiladhila, 

15u konakonithe embo lyondjokonona yoohokulu. Ngele to shi ningi, oto ka 

dhimbulula kutya oshilando shoka oshipwidhi okuza konale noshe etele aakwaniilwa 

naaleli yiikandjo uudhigu. Omolwashoka osha hanagulwa po. 

16Tse ano otatu ku tseyithile kutya oshilando shika ngele tashi tungululwa 

nomadhingililokuma gasho taga kolekwa, nena ito ka vula we okupangela 

oshitopolwa shika shokuuninginino waEufrat.” 

17Omupangeli okwa tumu eyamukulo tali ti: “KuRehum omunashikandjo 

nokuShimshai amushanga nokaakwanepangelo ooyakwawo ye li muSamaria 

nokuuninginino womulonga Eufrat, kundweni. 

18“Ontumwafo ndjoka mwa tumu, oya leshwa kungame noya yela. 

19Onda gandja elaka, ekonakono li ningwe, nosha monika mo kutya konalenale 

Jerusalem osha tukulila epangelo iipotha nosha li shu udha aatsindumbo naatsithi 

yomaminimini. 

20Aakwaniilwa aanankondo omo ya lele noya pangele oshitopolwa ashihe 

shokuuninginino waEufrat nokupula oompale nomaliko. 

21Ano lombweleni aantu, ya mweneke etungululo lyoshilando, sigo tandi ka gandja 

elaka. 

22Shi ningeni mbala, opo pwaa kale oshiponga tashi etelwa aakwaniilwa.” 

23Ontumwafo yaArtakserkses sho ya leshelwa Rehum, Shimshai nooyakwawo, oya yi 

mbala kuJerusalem e taa indike Aajuda okutungulula oshilando. 

Etungululo lyotempeli tali tameke ishewe 

24Iilonga yotempeli oya kankekwa noya kala sigo omumvo omutiyali gwepangelo 

lyomupangeli gwaPersia, Darius. 

ESRA 5 

1Pethimbo ndiyaka aahunganeki yaali, Haggai naSakaria yaIddo oya hunganeke 

medhina lyaKalunga kaIsrael ya lombwele Aajuda mboka ya kala muJuda 

naJerusalem. 

2Serubbabel yaShealtiel naJosua yaJehosadak sho yu uvu elaka lyawo oya tameke 

okutunga otempeli muJerusalem, naahunganeki mboka yaali oye ya kwatha. 

3Pethimbo ndyoka Tattenai, omunashikandjo shokuuninginino waEufrat, Shetar 

Bosenai naakwanepangelo ooyakwawo oye ya kuJerusalem e taa ti: “Olye e mu pe 

elaka, mu tunge otempeli nokutsakanitha omakuma?” 

4Oya pula wo omadhina gaamboka ya kwatha okutunga otempeli. 

5Ihe Kalunga okwa tonatele aawiliki yAajuda, naakwanepangelo Aapersia oya tokola 

okutegelela, sigo ya nyolele Darius noya mone eyamukulo lye. 

6Ehokololo ndyoka ye li tumu komupangeli, olyo ndi: 

7“Komupangeli Darius, lela nombili. 

8“Nkeyama, ou na okutseya kutya tse otwa yi moshilongo shaJuda notwa mono 

otempeli yaKalunga omunene tayi tungululwa nomamanya omanene nomiti tadhi 

tulwa momakuma. Iilonga otayi ende po nawa nesiloshimpwiyu e tayi humu ko. 

9“Otwa pula aawiliki yoshigwana, ye tu hokololele ngoka e ya pe uuthemba 

wokutungulula otempeli noku yi opaleka. 

10Otwe ya pula wo omadhina gawo, opo tu vule oku ku yelithila nawa kutya aawiliki 

yiilonga mbika oolye. 

11“Oya yamukula ya ti: ‘Otse aapiya yaKalunga kegulu nevi, notatu tungulula 

otempeli ndjoka ya li ya tungwa nale ya pwa komukwaniilwa omunankondo 

gwaIsrael. 

12Ihe molwaashoka ootatekulu ya geyitha Kalunga komegulu, okwe ya sinditha 

kuNebukadnezzar, omukwaniilwa Omukaldea gwaBabilon. Otempeli oya hanagulwa 

po naantu oya falwa muupika kuBabilon. 

13Ndele momumvo gwotango gwepangelo lyaKores, omupangeli gwaBabilon, Kores 

okwa gandja elaka, otempeli yi tungululwe. 

14Okwa gandja wo iiyuma yoshingoli noyoshisiliveli mbyoka Nebukadnezzar a li a 

kutha motempeli muJerusalem e te yi pungula motempeli yaBabilon. Kores okwa 

gandja iikwaniipangitho mbika komulumentu edhina lye Sheshbazzar e te mu langeke 

omunashikandjo muJuda. 

15Omupangeli okwe mu lombwele, e yi shune kotempeli kuJerusalem, noku tungulule 

otempeli mpoka ya li nale. 

16Sheshbazzar okwe ya e ta tula po omakankameno; okuza mpoka otaku tungwa ihe 

otempeli, ihe inayi pwa natango.’ 

17“Ngashingeyi, ngele tashi ku opalele, Nkeyama, konakonitha momambo 

gondjokonona yuuwa muBabilon, ngele oKores a gandja elaka, otempeli yi 

tungululwe muJerusalem, ngoye u tu tseyithile shoka wa hala moshinima shika.” 

ESRA 6 

Oshipango shaKores tashi monika 

1Omupangeli Darius okwa gandja elaka, ku konakonwe momambo gondjokonona 

yuuwa ngoka ga pungulwa muBabilon. 

2Moshilando Ekbatana, moshitopolwa Media, omwi itsuwa ondhinga yembo lya 

nyolwa ehokololo tali ti: 

3“Momumvo gwotango gwepangelo lye omupangeli Kores okwa utha ngeyi: 

Otempeli yaKalunga muJerusalem nayi tungululwe, yi kale eha lyokuyambela 

omayambo. Otempeli nayi kale oometa omilongo mbali naheyali momutumbo 

noometa omilongo mbali naheyali momutamo. 

4Omakuma naga tungwe ge na palufo oshiyalo shimwe shomiti kombanda yiiyalo 

itatu yomamanya. Omafutilo agehe naga ze moshiketha shuuwa. 

5Iikwaniipangitho yoshingoli noyoshisiliveli mbyoka omukwaniilwa 

Nebukadnezzar e yi kutha motempeli yaJerusalem e te yi eta kuBabilon, oyi na 

okushunithwa kehala lyayo lyolela motempeli yaJerusalem.” 

Darius ta gandja elaka, iilonga yi tsikile 

6Nena Darius okwa tumu eyamukulo tali ti: “KuTattenai, omunashikandjo 

shokuuninginino waEufrat, Shetar-Bosenai naakwanepangelo ooyakwawo 

yokuuninginino waEufrat. “Ikalekeni kokule notempeli 

7ne inamu ipyakidhila noshinima shika. Etheni omunashikandjo gwaJuda naawiliki 

Aajuda ya tungulule otempeli yaKalunga pehala lyayo. 

8Otandi mu lombwele, mu ya kwathe oku yi tunga. Omafutilo gawo naga ze 

miiketha yuuwa yomafendelo moshikandjo shokuuninginino waEufrat, opo iilonga 

yaa katekwe. 

9Esiku nesiku, pwaa na ekwatakwato, omu na okupa aayambi muJerusalem shoka 

taye mu lombwele ye shi pumbwa: oontsezi oongundjuka, oonzi noonzigona 

dhokuyambwa omafikilondjambo gaKalunga komegulu, iilya, omongwa, 

omaviinu nenge omagadhi gooholivi. 

10Shika nashi ningwe, opo ya yambe omayambo ngoka ge shi kutaambwa 

kuKalunga komegulu nokwiindilila eyambeko lye kungame naamwandjemati. 

11Otandi utha natango kutya ngele oku na ngoka itaa vulika kelaka ndika, 

maandjawo namu dhikulwe omuti omunene gu na ondungu, opo a tsilikwe kugwo 

olutu lwe lwa ululwa. Egumbo lye nali ningwe ondumba yiiyagaya. 

12Kalunga ngoka a hogolola Jerusalem, shi ninge ehala moka ta simanekelwa, na 

ekelehi omukwaniilwa kehe nenge oshigwana kehe shoka tashi kondjitha 

oshipango shika notashi kambadhala okuhanagula po otempeli. Ongame Darius 

nda gandja elaka ndika. Oli na okugwanithwa lela.” 

Otempeli tayi yapulwa 

13Nena omunashikandjo Tattenai, Shetar Bosenai naakwanepangelo ooyakwawo oya 

ningi naanaa ngaashi omupangeli a ti. 

14Aawiliki yAajuda oya humu nawa komeho netungo lyotempeli taa kumikwa 

kaahunganeki Haggai naSakaria. Oya hulitha otempeli, ngaashi ya lombwelwa 

kuKalunga kaIsrael nokuKores, Darius naArtakserkses, aapangeli yaPersia. 

15Oya mana otempeli mesiku etitatu lyomwedhi Adar momumvo omutihamano 

gwepangelo lyomupangeli Darius. 

16Nena Aaisraeli — aayambi, Aalevi nayalwe ayehe mboka ya zi muupika — oya 

yapula otempeli nenyanyu enene. 

17Meyapulo oya yamba oontsezi ethele, oonzi omathele gaali noonzigona omathele 

gane, niikombo omulongo niiyali yomayonondjambo, shimwe okukehe ezimo 

lyaIsrael. 

18Oya tula wo aayambi nAalevi melandulathano miilonga yomotempeli muJerusalem, 

opamalombwelo ge li membo lyaMoses. 

Opaasa 

19Oshigwana shoka sha zi muupika, osha dhana Opaasa mesiku etimulongo netine 

lyomwedhi gwotango gwomumvo gwa landula. 

20Aayambi ayehe nAalevi oya adhika yi iyapula noya li aayogoki pamisindililo. 

Aalevi oya dhipaga oonzigona dhOpaasa dhaantu ayehe mboka ya galuka, dhaayambi 

nodhawo yene. 

21Odha liwa kAaisraeli ayehe mboka ya galuka muupika nokwaayehe mboka ya li ye 

etha uupagani waantu mboka ya li moshilongo noyi ile okusimaneka Omuwa, 

Kalunga kaIsrael. 

22Oya dhana Oshituthi shiikwiila yaa na efulika nenyanyu enene omasiku gaheyali. 

Oya li yu udha enyanyu molwaashoka Omuwa e ya silitha ohenda komupangeli 

gwaAssur, sho e ya kwatha miilonga yetungululo lyotempeli yaKalunga kaIsrael. 

ESRA 7 

Esra te ya kuJerusalem 

1Konima yomimvo odhindji, Artakserkses sho a li omupangeli gwaPersia, okwa li ku 

na omulumentu edhina lye Esra. Oohekulu oya za momuyambimukuluntu Aaron, 

ngaashi tashi landula mpaka: Esra olyaSeraia yaAzaria yaHilkia 

2yaShallum yaSadok yaAhitub 

3yaAmaria gaAzaria yaMeraiot 

4gaSerahia yaUssi waBukki 

5yaAbishua yaPinehas yaEleasar lyaAaron. 

6-7Esra okwa li omunongompango a tseya ompango ndjoka Omuwa, Kalunga 

kaIsrael, a pe Moses. Omupangeli okwe mu pe ashihe a li a pula, oshoka okwa li e na 

eyambeko lyOmuwa, Kalunga ke. Momumvo omutiheyali gwepangelo 

lyaArtakserkses, Esra okwa zi muBabilonia u uka kuJerusalem e li nongundu 

yAaisraeli mu na aayambi, Aalevi, aayimbi motempeli, aalangeli yotempeli naayakuli 

yomotempeli. 

8-9Oya thigi po Babilonia mesiku lyotango lyomwedhi gwotango, nokekwatho 

lyaKalunga oya thiki muJerusalem mesiku lyotango lyomwedhi omutitano. 

10Esra okwa li i igandjela okwiilonga ompango yOmuwa, oku yi landula nokulonga 

Aaisraeli iipango nomautho gayo agehe. 

Ontumwafo ya pewa Esra 

11Ndjika oyo ontumwafo Artakserkses e yi pe omuyambi nomunongompango Esra, 

ngoka a tseya iipango nomautho ngoka Omuwa e ga pe Israel. Ontumwafo otayi ti 

ngeyi: 

12“Ya zi kuArtakserkses omupangeli, kuEsra omuyambi nomunongompango 

yaKalunga komegulu. 

13“Ote utha moshilongo shandje ashihe kutya Aaisraeli ayehe, aayambi nAalevi 

mboka ya hala okuya nangoye kuJerusalem, naa pewe epitikilo. 

14Ngame, pamwe naagandjindunge yandje yaheyali, otatu ku tumu, u konakone 

onkalo muJerusalem naJuda, opo u mone, nkene ompango yaKalunga koye, 

ndjoka ye ku inekelelwa, tayi gwanithwa. 

15Faalela ko omayambo goshingoli noshisiliveli ngoka tse naagandjindunge yandje 

twa hala okupa Kalunga kaIsrael, ngoka otempeli ye yi li muJerusalem. 

16Faalela ko wo oshisiliveli noshingoli ashihe shoka to shi gongele moshitopolwa 

Babilon nomayambo ngoka oshigwana shaIsrael naayambi yawo taye ga gandjele 

otempeli yaKalunga kawo muJerusalem. 

17“Dhiginina nawa iimaliwa mbika, u lande oongombe, oonzi oondumentu 

noonzigona, iilya nomaviinu u yi yambele koshiyambelo shotempeli muJerusalem. 

18Longitha oshihupe shoshisiliveli noshingoli kushoka ngoye nooyakweni tamu 

tala olyo ehalo lyaKalunga keni. 

19Iikwaniipangitho ayihe mbyoka we yi pewa, u yi longithe melongelokalunga, yi 

tula motempeli muJerusalem. 

20Ashihe shilwe to shi pumbwa motempeli yaKalunga koye, oto shi pewa 

moshiketha shuuwa. 

21“Otandi lombwele omalenga agehe gomaliko moshitopolwa shokuuninginino 

waEufrat, ya pe Esra, omuyambi nomunongompango mompango yaKalunga 

komegulu, ashihe shoka ta pula, 

22ihe inashi konda ookilograma 3400 dhoshisiliveli, ookilograma 10 000 dhiilya, 

oolita 2000 dhomaviinu, oolita 2000 dhomagadhi gooholivi nomongwa gwa 

gwana nawa. 

23Ashihe shoka tashi pumbiwa motempeli yaKalunga komegulu, nashi tsakanithwe 

naanaa, opo kaa geele ndje nenge mboka taa landula ndje mepangelo. 

24Tseyeni wo kutya omwi indikwa okupula aayambi, Aalevi, aaimbi, aalangeli, 

aayakuli nenge aaniilonga yalwe motempeli oompale. 

25“Ngoye Esra, longitha owino mboka Kalunga koye e wu ku pa, wu langeke 

aakwanepangelo naatokolihapu, ya lele aantu ayehe mboka ya tseya ompango 

yaKalunga koye moshitopolwa shokuuninginino waEufrat. Mboka inaaye yi tseya, 

yi ya longeni. 

26Ngele oku na ngoka itaa vulika kompango yaKalunga koye nenge kompango 

yoshilongo, oku na okugeelwa mbalambala: na dhipagwe nenge ta pongekwa 

nenge eliko lye tali kwatwa po nenge ta tulwa mondjedhililo.” 

Esra ta hambelele Kalunga 

27Esra okwa ti: “Omuwa, Kalunga kootatekulu, na hambelelelwe! Okwa tula ehalo 

momupangeli, opo a simaneke ngeyi otempeli yOmuwa muJerusalem. 

28Kesilohenda lyaKalunga onda mono ohokwe komupangeli, aagandjindunge ye 

nomalenga ge agehe omanankondo. Omuwa, Kalunga kandje, okwa pe ndje 

omukumo, nonda vulu okugongela aakuluntu oyendji yomaludhi gaIsrael, ya ye 

pamwe nangame.” 

ESRA 8 

Aagaluki muupika 

1Nguka omusholondondo gwaakuluntu yomaludhi mboka ya kala muupika 

waBabilonia noye ya pamwe naEsra kuJerusalem, Artakserkses sho a li omupangeli: 

2-14Gersom gwoludhi lwaPinehas Daniel gwoludhi lwaItamar Hattush yaShekania 

gwoludhi lwaDavid Sakaria gwoludhi lwaParosh, pamwe naalumentu 150 yoludhi lwe 

(okwa li embo lyondjokonona yuuhekulu wawo) Eliehoenai yaSerahia gwoludhi 

lwaPahat Moab, pamwe naalumentu 200 Shekania yaJahasiel gwoludhi lwaSattu, 

pamwe naalumentu 300 Ebed lyaJonatan gwoludhi lwaAdin, pamwe naalumentu 50 

Jeshaja yaAtalia gwoludhi lwaElam, pamwe naalumentu 70 Sebadia yaMikael 

gwoludhi lwaShefatia, pamwe naalumentu 80 Obadia yaJehiel gwoludhi lwaJoab, 

pamwe naalumentu 218 Shelomit yaJosifia gwoludhi lwaBani, pamwe naalumentu 

160 Sakaria yaBebai gwoludhi lwaBebai, pamwe naalumentu 28 Johanan yaHakkatan 

gwoludhi lwaAsgad, pamwe naalumentu 110 Elifelet, Jeuel naShemaia gwoludhi 

lwaAdonikam, pamwe naalumentu 60 (Oya galuka konima) Utai naSakkur gwoludhi 

lwaBigvai, pamwe naalumentu 70. 

Esra ta gongele Aalevi 

15Onda gongele ongundu ayihe pomukankameya gu uka lwokuAhava e tatu yungu 

ontanda nkoka omasiku gatatu. Mongundu onda mono mo aayambi, ihe kamwa li 

nando Aalevi. 

16Ondi ithana aawiliki omugoyi: Elieser, Ariel, Shemaia, Elnatan, Jarib, Elnatan, 

Natan, Sakaria naMeshullam, naanongeki yaali, Joiarib naElnatan, 

17nonde ya tumu kuIddo, mwene gwomukunda puKasifia, nokaakalele yomotempeli 

yaankoka oku ya pula, ye tu tumine aantu yokulonga motempeli. 

18Kesilohenda lyaKalunga oye tu tumine Sherebia, omulumentu omunandunge, 

Omulevi gwoludhi lwaMahli, pamwe noyanamati naamwayina aalumentu omulongo 

nayahetatu. 

19Oya tumu wo Hashabia naJeshaja gwoludhi lwaMerari, pamwe naanezimo lyawo 

omilongo mbali. 

20Oya tumu wo aakalele yomotempeli 220 mboka oohekulu ya pelwe oshilonga shika 

komukwaniilwa David nomalenga ge, ya yakule Aalevi. Oya li melandulathano 

lyomadhina. 

Esra ta wilike eidhiliko negalikano 

21Pomukankameya gwaAhava ondi igidha eidhiliko lyiikulya, opo tu ifupipike 

koshipala shaKalunga ketu noku mu galikana, e tu wilike mondjenda yetu noku tu 

gamena tse naanona yetu nomaliko getu agehe. 

22Onda si ohoni okupula omupangeli etanga lyaakwiita naakayilinkambe, ye tu 

gamene kaatondi mondjila yetu, oshoka onde mu hokololele kutya Kalunga ketu ota 

yambeke shaa ngoka e mu inekela, ihe ota geele shaa ngoka te mu pilamene. 

23Onkee otwi idhilike e tatu galikana Kalunga, e tu gamene, oye nokwa uvu 

omagalikano getu. 

Omagano gotempeli 

24Mokati kaayambi aawiliki onda hogolola mo Sherebia, Hashabia nayalwe 

omulongo. 

25Nena onda vihi oshisiliveli, oshingoli niikwaniipangitho mbyoka omupangeli, 

aagandjindunge ye nomalenga ge, nAaisraeli ye yi gandja, yi longithwe motempeli, 

nonde yi gandja kaayambi. 

26Onde ya pe ootona 22 dhoshisiliveli, iiyuma yoshisiliveli 100 yi na ondjundo 

yookilograma 70 yoshingoli, 

27ookilograma 3 400 iiyaha 20 yoshingoli niiyaha iiyelele yoshikushu 2 yi na ondilo 

yoshingoli. 

28Onde ya lombwele nda ti: “One aayapuki yOmuwa, Kalunga koohokulu, nosho wo 

iiyuma yoshisiliveli noyoshingoli ye mu etelwa omaganoyambo. 

29Yi tonateleni nawa, sigo tayi thiki kotempeli. Yi vihileni mongulu yaayambi, ne mu 

yi gandje kaawiliki yaayambi noyAalevi, nokaawiliki yAaisraeli muJerusalem. 

30Aayambi nAalevi oya taamba oshisiliveli, oshingoli niiyuma, noye yi faalele 

kotempeli kuJerusalem.” 

Okushuna kuJerusalem 

31Olya li esiku etimulongo netiyali lyomwedhi gwotango sho twa zi pomukankameya 

Ahava, tu ye kuJerusalem. Kalunga ketu okwa li pamwe natse e te tu gamene 

komahomono gaatondi nokiilangela, manga tatu ende. 

32Sho twa thiki kuJerusalem, otwa vululukwa omasiku gatatu. 

33Mesiku etine otwa yi kotempeli, tatu vihi oshisiliveli, oshingoli niiyuma e tatu yi pe 

omuyambi Meremot yaUria. Okwa li pamwe naEleasar lyaPinehas nAalevi yaali, 

Josabad yaJeshua naNoadia yaBinnui. 

34Iinima ayihe oya yalulwa noya vihwa noya nyolwa nawa mondjalula pethimbo tuu 

ndyoka. 

35Ayehe mboka ya zi muupika, oye eta omayambo, ga fikilwe Kalunga kaIsrael. Oya 

yamba oongombe 12 molwaIsrael adhihe, oonzi oontsezi 96 noonzigona 77; oya 

yamba wo iikombo 12 yokudhima po oondjo dhawo yene. Iimuna mbika ayihe oya 

lungunithilwa po Omuwa omafikilondjambo. 

36Oya gandja wo ontumwafo yomupangeli kaanashikandjo nomalenga goshitopolwa 

shokuuninginino waEufrat, mboka ya kwatha oshigwana notempeli. 

ESRA 9 

Esra ta kundana omahokanathano naapagani 

1Ayihe mbika sho ya pu, aawiliki yamwe yAaisraeli oye ya e taa lombwele ndje kutya 

oshigwana, aayambi nAalevi inaa kala yi iyoolola miigwana yomuushiinda: 

Aakaanana, Aaheti, Aaperesi, Aayebusi, Aayammoni, Aamoabi, Aayegipiti 

nAayamori. Ohaa longo iihuna ngaashi aapagani. 

2Aajuda oya hokana aakulukadhi aakwiilongo, nosho ngaaka aantu aayapuki 

yaKalunga yi inyateke. Aawiliki nomalenga oya li aakwatelikomeho moshinima shika 

shokwiiteka Kalunga. 

3Sho nde shi kundana, onda tuula oonguwo dhandje meiyekelelo, ndi itudha omafufu 

noombenzi dhandje nonda kuutumba nda kunkwa. 

4Onda kala nda kuutumba nda kunkwa, sigo omayambo gongulohi taga yambwa, 

naantu oya gongalele ndje — ayehe mboka ya li ya haluka kushoka Kalunga kaIsrael 

a popile kuulunde waamboka ya galuka muupika. 

5Ethimbo lyeyambo lyongulohi sho lya thiki, onda penduka po mpoka nda li 

moluhodhi nda zala natango oonguwo dhandje dha tuuka, onda tsu oongolo ndi 

galikane nonda ganeke omaako gandje kOmuwa, Kalunga kandje, 

6nonda ti: “Kalunga, onda sa ohoni unene, ndi yeluthe oshipala shandje koshipala 

shoye. Omayono getu oga ndumbala ga lundu omitse dhetu, nuulunde wetu owa adha 

muule megulu. 

7Okuza muuyuni wootatekulu sigo ongashingeyi, tse aantu yoye otwa yono unene. 

Moluulunde wetu tse naakwaniilwa yetu naayambi yetu otwa gwile momake 

gaakwaniilwa yokiilongo, notwa dhipagwa, twa yugwa, twa yiwa natse ngaashi 

oonkwatwa. Otwa sithwa ohoni sigo onena. 

8Ngashingeyi okathimbo okafupi. Omuwa, Kalunga ketu, ongoye we tu sile ohenda 

nowa mangulula yamwe yomutse muupika noku tu tula megameno mehala ndika 

lyoye eyapuki. Owe tu pe omwenyo omupe, tu fudhe po uupika wetu. 

9Otwa li aapika, ihe ino tu ethela muupika wetu. Owe tu silitha ohenda omupangeli 

gwaPersia, e tu pitike tu kale tu na omwenyo, tu ka tungulule otempeli yoye, ndjoka 

ya li omakulukuma, notu kale nawa muJuda naJerusalem. 

10“Ihe nena Kalunga, otatu ti we shike kumbyoka ya ningwa po? Tse otwe ekelahi 

iipango yoye 

11mbyoka we tu pele maamati yoye aahunganeki. Oye tu lombwele kutya evi ndyoka 

tatu ka ya mulyo tu li lale, olyo evi lyoshidhila, molwaashoka aantu mboka ya ka kala 

mo, oye li udhitha niilonga ya nyata noyi tonditha. 

12Oye tu lombwele, twaa hokanathane naantu mboka, tse twaaye ya kwathe nando 

olumwe, ya mone elago nolupolo, ngele otwa hala okukala nokunyanyukilwa evi 

ndika noku li gandja komaluvalo getu sigo aluhe. 

13Shoka she tu adha, sho we tu geele molwiilonga yetu iiwinayi nuulunde wetu, osho 

oshishona shi vulithe pushoka twi ilongele, Kalunga ketu, nowa hupitha mutse 

ongundu yi thike mpa. 

14Nena otatu vulu ngiini okuyona kiipango yoye, tu hokanathane naantu mboka 

aakolokoshi? Ngele tatu shi ningi, oto ka geya e to tu hanagula po thiluthilu noito 

hupitha ko nando ogumwe. 

15Omuwa, Kalunga kaIsrael, ngoye omuyuuki, ihe owe tu hupitha ko. Otatu 

hempulula uusama wetu kungoye; katu vulu okuholoka koshipala shoye.” 

ESRA 10 

Aantu tayi itedhulula 

1Esra manga a li a nyongama megalikano komeho gotempeli, ta lili ye ta hempulula 

oondjo ndhika, ongundu onene yAaisraeli — aalumentu, aakulukadhi naanona — oye 

mu gongalele taa lili omahodhi omapyu. 

2Nena Shekania yaJehiel gwomoludhi lwaElam okwa ti kuEsra: “Otwi iteka Kalunga, 

sho twa ushike aakiintu aakwiilongo. Ihe nando ongeyi, Israel oku na ngaa 

etegameno. 

3Ngashingeyi natu ningeni euvaneko lya kola kuKalunga ketu kutya tse otatu tidha po 

aakulukadhi mboka noyana, ya shune. Otatu ka ninga pamayele goye nogaamboka 

haa simaneke iipango yaKalunga. Otatu ka ninga shoka tashi pulwa kompango 

yaKalunga. 

4Oshinima shika oshi li moshikaha shoye. Otatu ku pulakene. Kala nomukumo e to ke 

shi tsakanitha.” 

5Esra okwa tameke okuganitha aawiliki yaayambi, yAalevi noyoshihupe 

shoshigwana, ya ninge shoka Shekania a faneke. 

6Nena okwa zi ko komeho gotempeli e ta yi mongulu yaJehohanan yaEliashib e ta lala 

moka uusiku a sa oluhodhi molwokwaaneitaalo kwaantu mboka ya zi muupika. Ina 

lya ye ina nwa sha. 

7Elaka olya tumwa muJerusalem nomuJuda ashihe kutya ayehe mboka ya galuka 

muupika, naa tsakanene muJerusalem 

8palombwelo lyaawiliki yoshigwana. Ngele ope na ngoka itee ya ko momasiku gatatu, 

omaliko ge agehe otaga ka hanagulwa po e ta kondwa mo megongalo lyaamboka ya 

galuka muupika. 

9Momasiku gatatu, mesiku etimilongombali lyomwedhi omutimugoyi, aasamane 

ayehe mboka ya li moshikandjo shaJuda naBenjamin, oye ya kuJerusalem e taa 

gongala mehale lyotempeli. Oya li taa kakama omolwondjundo yoshigongi 

nomolwomvula yepoola. 

10Omuyambi Esra okwa thikama e te ya uvithile ta ti: “Omwi iteka Kalunga e tamu 

etele Israel ombedhi, sho mwa hokana aakulukadhi yokiilongo. 

11Ngashingeyi hempululeni ano oondjo dheni kOmuwa, Kalunga koohokulu, ne mu 

ninge shoka she mu opalela. Iyoololeni ko ne yene kaakwiilongo ya kala mevi lyetu, 

mu ethe po aakulukadhi yeni aakwiilongo.” 

12Oshigongi ashihe osha yamukula newi enene sha ti: “Otatu ningi shoka to ti. 

13Ihe otu li po oyendji ko ku na wo omvula. Itatu vulu okukala othika mpaka 

puuyelele. Shika kashi shi wo oshinima tashi ningwa mesiku limwe nenge gaali, 

oshoka tse oyendji otwa kwatakana nondjo ndjika. 

14Omalenga getu naga kale muJerusalem, opo ga sile oshinima shika oshimpwiyu. 

Nena shaa ngoka a hokana omukulukadhi omukwiilongo, ne ye mesiku lyu uthwa 

pamwe naawiliki naatokolihapu yoshilando shaandjawo. Pamukalo nguka ondjahi 

yaKalunga otayi ke tu gamuka.” 

15Kapwa li ngoka a kondjitha ondunge ndjika, shila oJonatan yaAsahel naJahseia 

yaTikva, mboka ya kolekwa kuMeshullam nOmulevi Shabbetai. 

16Aagaluki muupika oya taamba epukululo ndika. Omuyambi Esra okwa hogolola 

aalumentu mokati kaakuluntu yomaludhi e ta tseyitha omadhina gawo. Mesiku 

lyotango lyomwedhi omutimugoyi oya tameke ekonakono lyawo, 

17nomoomwedhi ndatu dha landula oya konakona aasamane ayehe ye na aakulukadhi 

yokiilongo. 

Aasamane ya hokana aakulukadhi yokiilongo 

18Nguka omusholondondo gwaasamane mboka ya hokana aakulukadhi yokiilongo: 

Omaluvalo gaayambi pamaludhi gago: Oludhi lwaJosua yaJehosadak naamwayina: 

Maaseia, Elieser, Jarib naGedalia. 

19Oyu uvaneke, ya henge po aakulukadhi yawo e taa yamba onzi ondumentu 

omolwoondjo dhawo. 

20Oludhi lwaImmer: Hanani naSebadia. 

21Oludhi lwaHarim: Maaseia, Elia, Shemaia, Jehiel naUssia. 

22Oludhi lwaPashhur: Elioenai, Maaseia, Ismael, Netanel, Josabad naElasa. 

23Aalevi: Josabad, Shimei, Kelaia (haku tiwa Kelita), Petahia, Juda naElieser. 

24Aaimbi: Eliashib. Aalangeli yotempeli: Shallum, Telem naUri. 

25Yalwe: Oludhi lwaParosh: Ramia, Issia, Malkija, Mijamin, Eleasar, Malkija 

naBenaia. 

26Oludhi lwaElam: Mattania, Sakaria, Jehiel, Abdi, Jeremot naElia. 

27Oludhi lwaSattu: Elioenai, Eliashib, Mattania, Jeremot, Sabad naAsisa. 

28Oludhi lwaBebai: Jehohanan, Hanania, Sabbai naAtlai. 

29Oludhi lwaBani: Meshullam, Malluk, Adaia, Jashub, Sheal naJeremot. 

30Oludhi lwaPahat Moab: Adna, Kelal, Benaia, Maaseia, Mattania, Bezalel, Binnui 

naManasse. 

31-32Oludhi lwaHarim: Elieser, Ishija, Malkija, Shemaia, Simeon, Benjamin, Malluk 

naShemaria. 

33Oludhi lwaHashum: Mattenai, Mattatta, Sabad, Elifelet, Jeremai, Manasse 

naShimei. 

34-37Oludhi lwaBani: Maadai, Amram, Uel, Benaia, Bedeia, Keluhi, Vania, Meremot, 

Eliashib, Mattania, Mattanai naJaasu. 

38-42Oludhi lwaBinnui: Shimei, Shelemia, Natan, Adaia, Maknadebai, Shashai, 

Sharai, Asarel, Shelemia, Shemaria, Shallum, Amaria naJosef. 

43Oludhi lwaNebo: Jeiel, Mattitia, Sabad, Sebina, Jaddai, Joel naBenaia. 

44Aasamane ayehe mbano oya li ya hokana aakulukadhi aakwiilongo. Oye ya henge 

po e taye ya shunitha pamwe noyana. 

NEHEMIA 

NEHEMIA 1 

1Ndika olyo ehokololo ndyoka Nehemia omuna gwaHakalia a tsakanitha. 

Nehemia ti ipyakidhilile Jerusalem 

Momwedhi Kislev momumvo omutimilongombali sho Artakserkses a li omupangeli 

gwaPersia, ngame onda li moshilandohote Susa. 

2Hanani, gumwe gwomaamwameme, okwa thiki mo a zi kuJuda e li pamwe 

nongundu yaalumentu ooyakwawo. Ngame onde ya pula kombinga yaJerusalem 

noyAajuda ooyakwetu mboka ya zi muupika muBabilon. 

3Oya hokololele ndje kutya mboka ya hupile ko noya galukile kevi lyooyina, oye li 

muudhigu uunene, naakwiilongo mboka ye li puyo, otaye ya tala nondhino. Oya 

hokololele ndje ishewe kutya omadhingililokuma gaJerusalem oga kumunwa po, 

nomiyelo dhasho inadhi longwa we, hela dha fikilwe po. 

4Sho nda kundana ayihe mbika, onda gwile po e te lili. Onda lili omasiku ogendji 

nondi idhilike iikulya. Onda galikana Kalunga nda ti: 

5“Omuwa, Kalunga komegulu! Ongoye omunene, tse otatu ku tila. Ongoye to 

dhiginine ehangano lyoye naamboka ye ku hole e taa gwanitha shoka wa ti. 

6Tala ndje, Omuwa, ngoye u uve omagalikano gandje, sho te galikanene aantu yoye 

Aaisraeli omutenya nuusiku. Otandi hempulula kutya tse Aaisraeli otwa yona. Onda 

yono pamwe nootatekulu. 

7Otwa ningi nayi, sho twa tsu ondumbo nangoye tse inatu gwanitha shoka wa ti. Inatu 

dhiginina iipango mbyoka we yi tu pele ye endele muMoses, omuntu gwoye. 

8Ngashingeyi dhimbulukwa shoka wa lombwelele Moses to ti: ‘Ngele ne Aaisraeli 

tamu iteka ndje, otandi mu halakanithile mokati kiigwana. 

9Ihe ngele otamu galukile kungame e tamu ningi shoka nde mu lombwele, otandi ke 

mu fala kehala ndyoka nde li hogolola, ndi simanekelwe mo, nonando mu kale mwa 

halakanithilwa sigo okooha dhuuyuni.’ 

10“Omuwa, mbaka aapiya yoye, aantu yoyelela, ongoye we ya mangulula koonkondo 

dhoye oonene nokomatha goye. 

11Ano ngashingeyi pulakena egalikano lyandje nomagalikano gaapiya yoye yalwe 

mboka ya hala oku ku simaneka. Nena ndjika monitha ndje elago, opo omupangeli a 

etele ndje olukeno.” Pethimbo ndiyaka onda li omupindi gwoondjupa dhuuwa. 

NEHEMIA 2 

Nehemia ta yi kuJerusalem 

1Sho pwa piti oomwedhi ne; esiku limwe momwedhi Nisan gwomumvo 

omutimilongombali gwelelo lyomupangeli Artakserkses, onda li tandi mu pindile 

omaviinu. Sho inaa tseya ndje nale ndi na oshipala shi na oshizimbi, 

2okwa pula ndje a ti: “Omolwashike wa sa oluhodhi? Ngoye inoo gomboka, shila ou 

na uudhigu washa?” Onda haluka 

3e te yamukula te ti: “Nkeyama, kala u na omwenyo sigo aluhe! Otandi kala ngiini 

ndaa na luhodhi, sho oshilando shoka sha fumvikwa ootatekulu, osha kumunwa po 

nomiyelo dhasho dha fikwa po?” 

4Omupangeli okwa pula a ti: “Owa hala nduno shike?” Onda galikana Kalunga 

komegulu, 

5nonda ti komupangeli: “Nkeyama, ngele ou uvitile ndje ohenda nowa hala u kwathe 

ndje, taamba eindilo lyandje, u tume ndje kevi lyaJuda, koshilando shoka sha 

fumvikwa ootatekulu, opo ndi ke shi tungulule.” 

6Omupangeli okwa li pamwe nomunyekadhi a kuutumba ontega naye, nokwa taamba 

eindilo lyandje. Okwa pula ndje kutya uunake tii ka kala nda za po nuunake tandi ka 

galuka, nonde mu lombwele. 

7Onde mu pula, a pe ndje oontumwafo dha nyolelwa aaniikandjo yoshitopolwa 

shokuuninginino waEufrat, e ya lombwele, ya pitike ndje ndi ye kuJuda. 

8Ondi indile ishewe, omupangeli a nyolele wo Asaf, omulangeli gwomakuti guuwa, 

ontumwafo, e mu lombwele, a kwathe ndje omiti dhokupangela omiyelo 

dhepopilongulu moka tamu tonatelelwa otempeli, nodhomomadhingililokuma 

goshilando nodhongulu ndjoka tandi ka kala mo. Omupangeli okwa pe ndje ayihe nda 

li nde yi pula, oshoka Kalunga okwa li pamwe nangame. 

9Omupangeli okwa tumu aaniihako yamwe yetangakwiita naakayilinkambe pamwe 

nangame nonda tameke ondjenda yu uka koshitopolwa shokuuninginino waEufrat. 

Nkoka onda pe aaniikandjo oontumwafo dhomupangeli. 

10Ihe Sanballat gwokuBethoron naTobia, omukwanepangelo moshikandjo Ammon, 

sho yu uvu kutya okwe ya omuntu gumwe a kalele po Aaisraeli, oya ningi omwenyo 

omwiinayi. 

11Onda yi kuJerusalem nonda kala mo omasiku gatatu 

12inaandi lombwela nando olye shoka Kalunga a uthile ndje, ndi shi ningile 

Jerusalem. Nena onda penduka mokati kuusiku e te piti mo naalumentu yamwe. Otwa 

kutha okasino kamwe akeke hoka nda kayile. 

13Okwa li uusiku natango, sho nda zi moshilando nda pitile mOsheelo shopesilu 

kuuninginino nondu uka kuumbugantu te pitilile Oluthithiya lwomayoka ndu uka 

kOsheelo shuuhoho. Mokweenda onda tala omadhingililokuma goshilando ga kumuka 

nomiyelo dha fikwa po. 

14Kombinga yokuuzilo woshilando onda yi kuumbangalantu kOsheelo 

shopoluthithiya nokEdhiya lyuuwa. Okasino hoka nda kayila inaka wapa we 

okupandakana miitandu yomamanya. 

15Okuza mpoka onda silukile kokalonga Kidron nda kayila, te talatala 

edhingililokuma. Opo ihe onda shuna nondjila nde endele nayo nonda yi moshilando 

nda pitile mOsheelo shopesilu. 

16Ihe aawiliki inaa tseya manga mpoka nda yile naashoka nda ningi, oshoka onda li 

inaandi shi tseyithila nando Aajuda, ongele aayambi, aawiliki, omalenga nenge mboka 

ye na okukala miilonga mbyoka. 

17Onda ti kuyo: “Omu wete tuu uudhigu mboka tu u na, molwaashoka Jerusalem oshi 

li momakulukuma, nomiyelo dhasho odha yonagulwa po. Natu tungululeni 

omadhingililokuma goshilando, tu hulitheni po omupya gwetu.” 

18Onde ya lombwele, nkene Kalunga a li nangame nokwa kwatha ndje, naashoka 

omupangeli a lombwele ndje. Oyo noya yamukula ya ti: “Natu tamekeni etungululo.” 

Oyi ilongekidhile okutameka iilonga. 

19Sanballat, Tobia nOmuaraba gumwe edhina lye Geshem sho ye shi uvu, oye tu yolo 

e taa ti: “Otamu ningi aniwa shike? Otamu tsu ondumbo nomupangeli?” 

20Onda yamukula nda ti: “Kalunga komegulu ote ke tu pa elago. Otse aapiya ye, 

notatu ka tameka etungo. Ihe ne kamu na uuthemba weliko lyasha muJerusalem ne 

mwaa na nomithigululwakalo dhasho.” 

NEHEMIA 3 

Omusholondondo gwaatungi yedhingililokuma 

1Edhingililokuma lyoshilando olya tungululwa ngeyi. Omuyambimukuluntu Eliashib 

naayambi ooyakwawo oya tungulula Osheelo shoonzi, oye shi yapula e taa tula 

omawawa gomiyelo mehala lyago. Oya yapula edhingililokuma sigo okoshungo 

Hammea nokoshungo Hananel. 

2Aajeriko oya tungu kuuninginino wawo. Sakkur yaImri okwa tungu kuuninginino 

wAajeriko. 

3Oludhi lwaHassenaa olwa tungu Osheelo shoohi. Oya tula omitenge nomawawa 

gomiyelo mehala lyago e taa tula mo iipatithi nomalukambo, opo omiyelo dhi patwe. 

4Meremot yaUria, omutekulu gwaHakkoz, okwa tungu ombinga ya landula ko. 

Meshullam yaBerekia, omutekulu gwaMeshesabel, okwa tungu ombinga ya landula 

ko. Sadok yaBaana okwa tungu ombinga ya landula ko. 

5Aantu yomuTekoa oya tungu ombinga ya landula ko, ihe aawiliki yoshilando oya 

tindi okulonga iilonga ye yi pewa kaatonateli. 

6Joiada yaPasea naMeshullam yaBesodia oya tungulula osheelo Jeshana. Oya tula 

omitenge nomawawa gomiyelo mehala lyago e taa tula mo iipatithi nomalukambo, 

opo omiyelo dhi patwe. 

7Melatia gwokuGibeon, Jadon gwokuMeronot naantu yokuGibeon naMispa oya tungu 

ombinga ya landula ko sigo ongulu yomunashikandjo gwoshitopolwa 

shokuuninginino waEufrat. 

8Ussiel yaHarhaia, omuhambuli gwoshingoli, okwa tungu ombinga ya landula ko. 

Hanania, omulungi gwiizimba, okwa tungu ombinga ya landula ko sigo Ekuma lya 

mbwalangandja. 

9Refaia yaHur, omuleli gwetata lyaJerusalem, okwa tungu ombinga ya landula ko. 

10Jedaia yaHarumaf okwa tungu ombinga ya landula ko, ndjoka ya li popepi negumbo 

lye mwene. Hattush yaHashabneia okwa tungu ombinga ya landula ko. 

11Malkija gaHarim naHasshub yaPahat Moab oya tungu ombinga ya landula ko 

nOshungo yomaziko. 

12Shallum yaHallohesh, omuleli gwoshikandjo oshikwawo shaJerusalem, okwa tungu 

ombinga ya landula ko. (Oyana aakadhona oya kwatha miilonga.) 

13Hanun naakali moshilando Sanoa, oya tungulula Osheelo shopesilu. Oya tula 

omawawa gomiyelo mehala lyago e taa tula mo iipatithi nomalukambo gokupata 

osheelo e taa opaleke edhingililokuma oometa 440 sigo okOsheelo shuuhoho. 

14Malkija gaRekab, omuleli gwoshikandjo Betakerem, okwa tungulula Osheelo 

shuuhoho. Okwa tula omawawa gomiyelo mehala lyago e ta tula mo iipatithi 

nomalukambo gokupata osheelo. 

15Shallum yaKolhose, omuleli gwoshikandjo Mispa, okwa tungulula Osheelo 

shopoluthithiya. Okwa tula ko oshipamba, okwa tula omawawa gomiyelo mehala 

lyago e ta tula mo iipatithi nomalukambo. Pedhiya lyaSiloa okwa tungu po 

edhingililokuma popepi noshikunino shuuwa, sigo okiikolo tayi kuluka tayi zi 

moshilando shaDavid. 

16Nehemia lyaAsbuk, omuleli gwombinga yimwe yoshikandjo Bet-Sur, okwa tungu 

ombinga ya landula ko sigo okombila yaDavid, kedhiya lyopaunongo nokEgumbo 

lyoofule. 

Aalevi mboka ya tungu edhingililokuma 

17Aalevi taa landula mpaka oya tungulula oombinga dha landula ko odhindji 

dhedhingililokuma: Rehum yaBani okwa tungu ombinga ya landula ko;  Hashabia, 

omuleli gwetata lyoshitopolwa Keila, okwa tungu ombinga ya landula ko medhina 

lyoshitopolwa she;  

18Bavai yaHenadad, omuleli gwetata ekwawo lyaKeila, okwa tungu ombinga ya 

landula ko;  

19Ezer lyaJeshua, omuleli gwaMispa, okwa tungu ombinga ya landula ko komeho 

gongulu yomatati sigo oompoka edhingililokuma tali goyokele;  

20Baruk yaSabbai okwa tungu ombinga ya landula ko sigo osheelo shongulu 

yomuyambimukuluntu Eliashib;  

21Meremot yaUria, omutekulu gwaHakkoz, okwa tungu ombinga ya landula ko okuza 

kosheelo shongulu yaEliashib sigo opehulilo lyayo. 

Aayambi mboka ya tungu edhingililokuma 

22Aayambi taa landula mpaka oya tungulula oombinga odhindji dhekuma: Aayambi 

ya zi momudhingoloko gwaJerusalem, oya tungu ombinga ya landula ko;  

23Benjamin naHasshub oya tungu ombinga ya landula ko, ndjoka ya li komeho 

gomagumbo gawo;  Azaria yaMaaseia, omutekulu gwaAnaneia, okwa tungu ombinga 

ya landula ko, ndjoka ya li komeho gegumbo lye;  

24Binnui yaHenadad okwa tungu ombinga ya landula ko okuza kaandjaAzaria sigo 

okolonela yedhingililokuma;  

25-26Palal yaUsai okwa tungu ombinga ya landula ko, okuza pokolonela 

yedhingililokuma noshungo yuuwa yopombanda popepi nehale lyaalangeli. Pedaia 

yaParosh okwa tungu ombinga ya landula ko sigo opopepi nOsheelo shomeya kuuzilo 

noshungo ya umbuka ko. (Ndjika oya li popepi noshitopolwa shoshilando hashi 

ithanwa Ofel, mpoka pwa kala aakalele yomotempeli.) 

Aatungi yalwe 

27Aantu yokuTekoa oya tungu ombinga ya landula ko, oshitopolwa shawo oshitiyali, 

okuza peha lya taalela oshungo onene ya umbuka ko sigo okekuma lyopopepi naOfel. 

28Ongundu yaayambi oya tungu ombinga ya landula ko okuuka kuumbangalantu 

okuza kOsheelo shuukambe; kehe ngoka okwa tungu komeho gegumbo lye mwene. 

29Sadok yaImmer okwa tungu ombinga ya landula ko, ndjoka ya li komeho gegumbo 

lye. Shemaia yaShekania, omulangeli gwOsheelo shokuuzilo, okwa tungu ombinga ya 

landula ko. 

30Hanania yaShelemia naHanun, omwanamati omutihamano gwaZalaf, oya tungu 

ombinga ya landula ko, ndjoka ya li ontiyali yawo. Meshullam yaBerekia okwa tungu 

ombinga ya landula ko, ndjoka ya li komeho gegumbo lye. 

31Malkija, omuhambuli gwoshingoli, okwa tungu ombinga ya landula ko sigo 

okongulu yaakalele yomotempeli naahalithi, ndjoka ya li pOsheelo shaalangeli, 

popepi nondunda yi li kombanda yokolonela yokuuzilombangalantu 

yedhingililokuma. 

32Aahambuli yoshingoli naahalithi oya tungu ombinga yahugunina, okuza kondunda 

yopokolonela sigo Osheelo shoonzi. 

NEHEMIA 4 

Nehemia ta sindana miilonga 

1Sanballat sho a kundana kutya tse Aajuda twa tameke etungululo, okwa li a thita po 

kondjahi e ta tameke oku tu sheka. 

2Okwa popi montaneho yooyakwawo noyetangakwiita lyAasamaria ta ti: “Aajuda 

mbaka aatsaangidhi otaa dhiladhila ya longe shike? Otaa tedha okutungulula 

oshilando? Otaa dhiladhila kutya mokuyamba omafikilondjambo otaa vulu okumana 

iilonga mesiku limwe? Otaa vulu okutunga noondhopi dha za miitandu ya yothoka?” 

3Tobia gwokuAmmon okwa li a thikama ontega naye e ta gwedha ko ta ti: “Ekuma 

ndyoka taa tungu olya tya ngiini? Nokuli ombandje otayi vulu oku li kumuna po!” 

4Onda galikana nda ti: “Kalunga, ya pulakena, sho taye tu sheke. Esheko lyawo nali 

gwile komitse dhawo. Naa yugwe ashihe shoka ya likola yo ya kwatwe po 

oonkwatwa, ya ka ninge aapika mevi lyuundjendi. 

5Ino dhima po uuwinayi taye u ningi, ngoye ino dhimbwa oondjo dhawo, oshoka oye 

tu sitha ohoni tse mboka tatu tungu.” 

6Osho ngaaka twa tsikile okutungulula edhingililokuma. Mbalambala olya adha 

etatakati momuthika gwalyo, molwaashoka aantu oya li aalaadhi miilonga. 

7Sanballat, Tobia, Aayarabia, Aayammoni naantu yokuAshdod oya kundana kutya 

etungululo lyedhingililokuma lyaJerusalem otali humu ko nawa, noombululu mekuma 

odha thitikwa; nena oya geye. 

8Oya hangana ya matukile Jerusalem, opo ye tu piyaganeke, 

9ihe tse otwa galikana Kalunga ketu notwa tula po aalangeli, ye tu gamene omutenya 

nuusiku. 

10Aajuda oya li ye na eimbilo ye li imbi tali ti: “Otatu ningi aankundi mokuhumbata 

omitenge;  iitandu oyo oyindjiyindji, tu yi kuthe po. Itatu vulu okutunga ekuma.” 

11Aatondi yetu oya popi taa ti: “Manga inaaye shi tseya nenge inaaye tu dhimbulula, 

otatu ya ponokele e tatu ya dhipaga nokuhulitha po iilonga yawo.” 

12Ihe ethimbo nethimbo Aajuda mboka ya kala mokati kaatondi yetu, oye ya ye tu 

londodhe omolwaatondi yetu, sho taa pangele ye tu kondjithe. 

13Omolwashoka onda homateke aantu omagongamwele, omagonga nomatati. Onde 

ya langeke pamaludhi gawo konima yekuma ndyoka lya li inaali pwa. 

14Onda mono kutya aantu oya piyaganekwa nonda ti kuyo nokaawiliki yawo 

nokomalenga: “Inamu tila aatondi yetu. Dhimbulukweni, nkene Omuwa omunene 

nomutilithi. Kondjeleni ooyakweni, aana yeni, aakiintu yeni nomagumbo geni.” 

15Aatondi yetu oyu uvu kutya otwe shi tseya kutya otaye tu dhiladhilile ondumbo. 

Oya dhimbulula kutya nani Kalunga okwa kondjitha omadhiladhilo gawo. Nena tse 

atuhe otwa shuna, tu ka tungulule ekuma. 

16Okuza kesiku ndyoka etata lyaantu yandje oya longo, manga etata ekwawo lya 

langela komauta lya zala oonguwo dhiiyela lya homata omagonga, omahuuyanza 

nomatati. Aawiliki yetu oya kwatha Aajuda ayehe 

17mboka ya li metungululo lyekuma. Nokuli naamboka ya li taa humbata iitungitha, 

oye na egonga moshikaha shimwe. 

18Shaa ngoka a li petungo, okwa zala egongamwele moshiya. Omuhiki gwoohiya 

okwa li pungame. 

19Onda lombwele oshigwana nomalenga gasho naawiliki yasho nda ti: “Iilonga oya 

taandela moshinano oshile, tse otu li po twa halakana nekuma. 

20Ngele tamu uvu ohiya, gongaleni pungame. Kalunga ketu ote tu kondjele.” 

21Esiku kehe okuza keluwa tali tende sigo oonyothi dhe ya kegulu uusiku, etata 

lyomutse otali tungu ekuma, manga etata ekwawo lya thikama lya langela komauta. 

22Methimbo ndika onda lombwele aanamagumbo naakwathi yawo, ya kale 

muJerusalem uusiku, opo tu wape okutonatela oshilando uusiku, tse tu longe 

omutenya. 

23Inatu ihula oonguwo dhetu nando uusiku, ngee ngame nenge ooyakwetu nenge 

aakalele yandje nenge aalangeli yandje. Atuhe otwa kala tu na omatati pomake. 

NEHEMIA 5 

Eningililomo lyoohepele 

1Konima yaambika aantu oyendji, aalumentu naakiintu, oya tameke okungungutulila 

Aajuda ooyakwawo. 

2Yamwe oya ti: “Otu na aanona oyendji, otatu pumbwa iilya, tu paluthe omagumbo 

getu.” 

3Yamwe oya ti: “Otwa gandja omapya, iitsambe yomiviinu nomagumbo getu 

ombambyona, opo tu mone iilya twaa se ondjala.” 

4Yamwe ishewe oya ti: “Otwa hehela iimaliwa, opo tu fute oompale dhuuwa 

molwomapya niitsambe yetu yomiviinu. 

5Tse atuhe aantu yoludhi lumwe nAajuda ooyakwetu. Kape na eyooloko pokati kaana 

yetu noyawo. Ihe tse otu na okugandja po aana yetu, ya ninge aapika. Yamwe 

yomaana yetu aakadhona oya landithwa po nokuli ya ningi aapika. Ihe tse itatu vulu 

sha, oshoka omapya niitsambe yetu yomiviinu otwe yi yugwa.” 

6Ngame sho ndu uvu omayemato gawo, onda geye 

7e tandi tokola okuninga po sha. Onda nyenyetele aawiliki nomalenga goshigwana e 

tandi ya lombwele te ti: “Otamu hepeke unene aamwanyoko!” Onda hiya oshigongi 

shaayehe, ya gongalele omukundu nguka 

8e te ti: “Sho twa kaleni sigo oompaka, otwa kulile Aajuda ooyakwetu mboka ya li ya 

landwa po kaapagani. Ndele nena ne otamu thiminike aamwanyoko, yi ilandithe po 

kune, kAajuda ooyakwawo!” Aawiliki oya mwena yo inaa tya we sha. 

9Onda ti: “Otamu ningi nayi! Omu na okutila Kalunga, ne mu longe shoka shu uka. 

Nena aatondi yetu aapagani itaa vulu oku tu sheka. 

10Ngame nooyakwetu naakalele yandje otwa gandja wo iimaliwa niilya kaantu. 

11Etheni oongunga adhihe ye dhi mu lile — iimaliwa nenge iilya nenge omaviinu 

nenge omagadhi gooholivi. Ya shunithileni wo mbala omapya, iitsambe yomiviinu, 

omiti dhomiolivi nomagumbo gawo!” 

12Aawiliki oya yamukula ya ti: “Tse atuhe otatu ningi shoka to ti. Tse otatu shunitha 

omaliko gawo, tse itatu ya pula we oongunga.” Ondi ithana aayambi e tandi ganitha 

aawiliki montaneho yawo, ya dhiginine euvaneko ye li uvaneke. 

13Nena ondi ihula ongama yi na ondjato, nde yi shikumuna e te ti: “Kalunga osho ne 

mu shikumune ngeyi, ngele itamu gwanitha euvaneko lyeni. Ne mu kuthe omagumbo 

geni noshaa shoka mu shi na e te mu thigi pontundulu.” Nena oshigongi ashihe osha 

ti: “Amen,” noya hambelele Omuwa. Aawiliki noya dhiginine euvaneko lyawo. 

Okwaaihola kwaNehemia 

14Momimvo omulongo nambali ndhoka nda li omunashikandjo mevi lyaJuda, okuza 

komumvo omutimilongombali gwelelo lyomupangeli Artakserkses sigo okomumvo 

omutimilongondatu nambali gwelelo lye, tse nooyakwetu inatu lya iikulya 

yuunenentu. 

15Aanashikandjo ayehe mboka ya tetekela ndje, oya kala omutenge koshigwana. Oya 

li taa pula iimaliwa iisiliveli omilongo ne mesiku, ya lande iikulya nomaviinu. Aapiya 

yawo oya hepeke wo aathigona. Ihe ngame onda longo shi ililela, oshoka onda tila 

Kalunga. 

16Ondi itula wo metungululo lyekuma pamwe naakalele yandje ayehe. Inandi 

ikongela nande epya. 

17Poshililo shandje onda palutha Aajuda ethele nomilongo ntano naawiliki yawo, 

kakele kaantu ayehe mboka ye ya kungame taa zi miigwana yopuushiinda. 

18Esiku kehe onda gandja ondumetana yimwe, oonzi oohogololwa hamano noondhila 

odhindji. Lumwe momasiku omulongo otwi imonene omaludhi gi ili nogi ili 

gomaviinu omape. Ihe onda tseya omitenge ndhoka omidhigu tadhi humbatwa 

koshigwana, onkee inandi pula oshipewa shoka omunashikandjo e na uuthemba 

washo. 

19Otandi ku galikana Kalunga, dhimbulukwa ndje, naayihe mbyoka nda ningile 

oshigwana shika. 

NEHEMIA 6 

Nehemia ta hangenwa 

1Sanballat, Tobia, Geshem naatondi yetu yalwe oyu uvu kutya twa hulitha etungo 

lyedhingililokuma lyo kali na we nando okambululu, nando otwa li inaatu tula mo 

manga omiyelo miikulo. 

2Sanballat naGeshem oya tumine ndje elaka taa indile ndje, tu tsakanene nayo 

muKefirim molushandja lwaOno. Shika osha li omwigo ye gu lukilila ndje, gu yule 

ndje. 

3Onda tumu kuyo elaka tali ti: “Ondi na iilonga ya simana, ite vulu okuza po. Itandi 

vulu okuzimbula iilonga, ndi ye kune.” 

4Oya tumine ndje elaka olyo tuu ndyoka lune, nonde ya tumine aluhe eyamukulo lya 

faathana. 

5Opo ihe Sanballat okwa tumu omupiya gwe gumwe kungame e na elaka etitano li li 

montumwafo yomontaneho. 

6Otali ti: “Geshem okwa lombwele ndje kutya omufofotolo ogu li miigwana 

yopuushiinda kutya ne Aajuda omwa hala okutukula oshipotha. Omolwashoka tamu 

tungulula edhingililokuma. Okwa ti ishewe, oto dhiladhila u ininge omukwaniilwa 

7nowa longekidha aahunganeki yamwe ya kugilile muJerusalem kutya ngoye 

omukwaniilwa gwaJuda. Iinima mbika otayi uvika komukwaniilwa, onkee nda 

dhiladhila, tse nangoye tu tsakanene, opo tu kundathane po nawa.” 

8Onde mu tumine eyamukulo tali ti: “Wa fundju, shoka to popi kashi shi shoshili.” 

9Oya kambadhala oku tu tilitha, ya kankameke iilonga. Onda galikana nda ti: 

“Ngashingeyi, Kalunga, nkondopaleka ndje.” 

10Esiku limwe onda ka talela po Shemaia yaDelaja, omutekulu gwaMehetabel, ngoka 

a li itaa vulu okuza maandjawo. Okwa ti kungame: “Natu ye, tu ka holame mela enene 

lyotempeli, tse tu pate omiyelo, molwaashoka otaye ya, ye ku dhipage. Uusiku 

wontumba otaye ya, ye ku dhipage.” 

11Onda yamukula nda ti: “Ngame, hatse yokufadhuka po nokuholama. Oto dhiladhila, 

omuntu ngangame ndi hupithe omwenyo gwandje nokuholama motempeli? Itandi shi 

ningi.” 

12Sho nda dhimbulula kutya Kalunga ina lombwela Shemaia, ndele oSanballat 

naTobia, mboka ye mu pe oombumbo, opo a londodhe ndje. 

13Oye mu futu, opo ya haluthe ndje, ndi yone yo ya vule okunyateka edhina lyandje 

noya fupipike ndje. 

14Onda galikana nda ti: “Kalunga, dhimbulukwa shoka Tobia naSanballat ya longo, 

ngoye u ya geele. Dhimbulukwa omuhunganeki omukulukadhi Noadia naahunganeki 

ooyakwawo ya kambadhala okutilitha ndje.” 

Ehulitho lyiilonga 

15Sho pwa piti omasiku omilongo ntano nagaali, edhingililokuma alihe olya pu 

mesiku etimilongombali nagatano gomwedhi Elul. 

16Aatondi yetu miigwana ye tu kunduka sho ye shi uvu, oya haluka, oshoka oya li yu 

uvite kutya oshilonga shika osha longwa kekwatho lyaKalunga ketu. 

17Methimbo alihe aawiliki yaJuda oya li haa nyolelathana naTobia. 

18Aantu oyendji muJuda oya li ya gama kuye molwahemweno Omujuda, edhina lye 

Shekania yaArah. Niishewe, omwanamati Jehohanan okwa li a hokana omuna 

gwaMeshullam yaBerekia. 

19Oya hokololele ndje iilonga yaTobia iiwanawa noye mu hokololele ashihe shoka 

nda ti. Okwa li ha nyolele ndje oontumwafo ta tilitha ndje. 

NEHEMIA 7 

1Edhingililokuma sho lya pu okutungululwa, omiyelo odha tulwa miikulo, naalangeli 

yotempeli, aayimbi nAalevi yalwe oya pewa iilonga yawo. 

2Onda langeke aalumentu yaali melelo lyoshilando Jerusalem: omumwameme Hanani 

naHanania, elenga ekuluntu lyepopilongulu. Hanania okwa li omwiinekelwa 

nomutiliKalunga kee shi kuyelekwa. 

3Onde ya lombwele, yaa egulule omiyelo dhaJerusalem ongula, manga etango inaali 

pita nawa yo ye dhi edhile noku dhi pata, manga aalangeli inaa zimbuka peningino 

lyetango. Onde ya lombwele ishewe, ya langeke aalangeli taa zi mokati 

kAajerusalem. Yamwe naa kale pomahala gu uthwa, nayamwe naa kale taa shilile 

pomagumbo gawo yene. 

Omusholondondo gwaagaluki muupika 

(Esra 2:1-70) 

4Jerusalem osha li oshilando oshinene, ihe kasha li naantu oyendji nokamwa li 

omagumbo ogendji ga tungwa mo manga. 

5Kalunga okwa tsu ndje ondunge, ndi gongaleke aantu naawiliki yawo nomalenga, 

ngame ndi konakone oondjalulo dhomazimo gawo. Onda mono oondjalulo 

dhaamboka ya zi muupika nonda dhimbulula kutya nani: 

6Oyendji yomuupika oya thigi po oshitopolwa shaBabilon e taa galukile kuJerusalem 

naJuda, kehe ngoka okoshilando shaandjawo. Omazimo gawo oga kala muupika 

muBabilonia okuza sho omukwaniilwa Nebukadnezzar e ya kwatela oonkwatwa. 

7Aawiliki yawo oSerubbabel, Josua, Nehemia, Azaria, Raamia, Nahamani, Mordekai, 

Bilshan, Misperet, Bigvai, Nehum naBaana. 

8-25Omusholondondo gwomaludhi gaIsrael nomwaalu gwoludhi kehe ndoka lwa 

galuka muupika: Parosh — 2 172 Shefatia — 372 Arah — 652 Pahat Moab (oluvalo 

lwaJeshua naJoab) — 2 818 Elam — 1 254 Sattu — 845 Sakkai — 760 Binnui — 648 

Bebai — 628 Asgad — 2 322 Adonikam — 667 Bigvai — 2 067 Adin — 655 Ater 

(haku tiwa Hiskia) — 98 Hashum — 328 Bezai — 324 Harif — 112 Gibeon — 95. 

26-38Aantu mboka oohekulu ya kalele miilando tayi landula mpaka, ndele oya galuka 

wo: Betlehem naNetofa — 188 Anatot — 128 Bet-Asmavet — 42 Kiriat Jearim, 

Kefira naBeerot — 743 Rama naGeba — 621 Mikmash — 122 Betel naAi — 123 

Nebo shilwe — 52 Elam shilwe — 1 254 Harim — 320 Jeriko — 345 Lod, Hadid 

naOno — 721 Senaa — 3 930. 

39-42Nguka omusholondondo gwomaludhi gaayambi mboka ya galuka muupika: 

Jedaia (oluvalo lwaJeshua) — 973 Immer — 1 052 Pashhur — 1 247 Harim — 1 017. 

43-45Omaludhi gAalevi ngoka ga galuka muupika: Jeshua naKadmiel (oluvalo 

lwaHodavia) — 74 Aayimbi yomotempeli (oluvalo lwaAsaf) — 148 Aalangeli 

yotempeli (oluvalo lwaShallum, Ater, Talmon, Akkub, Hatita naShobai) — 138. 

46-56Omaludhi gaalongi motempeli ngoka ga galuka muupika: Ziha, Hasufa, Tabbaot, 

Keros, Sia, Padon, Lebana, Hagaba, Salmai, Hanan, Giddel, Gahar, Reaia, Rezin, 

Nekoda, Gasam, Ussa, Pasea, Besai, Meunim, Nefushesim, Bakbuk, Hakufa, Harhur, 

Bazlit, Mehida, Harsha, Barkos, Sisera, Tema, Neziah naHatifa. 

57-59Omaludhi gaapiya yaSalomo ngoka ga galuka muupika: Sotai, Soferet, Perida, 

Jaala, Darkon, Giddel, Shefatia, Hattil, Pokeret, Hazzebaimna, Ammon. 

60Omwaalu aguhe kumwe gwomaluvalo gaalongi yomotempeli nogwaapiya 

yaSalomo mboka ya galuka muupika, ogwa li 392. 

61-62Okwa li ku na 642 yomomaludhi gaDelaja, Tobia naNekoda mboka ya zi 

komikunda Tel Mela, Tel Harsha, Kerub, Addon naImmer; ihe inaku tseyika tuu, 

ngele oluvalo lwaIsrael. 

63-64Omaludhi ngoka gaayambi taga landula kaga li taga vulu okumona kutya 

oohekulu oolye: Hobaia, Hakkoz naBarsillai (Hekulu yoludhi lwaayambi lwaBarsillai 

okwa hokanene omukulukadhi gwomoludhi lwaBarsillai gwokuGilead e ta taamba 

edhina lyoludhi lwahemweno.) Oshoka inaa vula okutya oohekulu oolye, inaa 

ziminwa, ya ninge aayambi. 

65Omuleli gwAajuda okwe ya indike iikulya ya yambelwa Kalunga, manga kaaku na 

omuyambi ta vulu okulongitha Urim naTummim. 

66Omwaalu gwaayehe mboka ya galuka muupika, ogwa li 42 360, 

67kakele kaapiya yawo aalumentu naakiintu, mboka ya li 7 337. Oya li ye na wo 

aayimbi aalumentu naakiintu 245. 

68Oya li ye na uukambe 736, omamulutiya 245, 

69oongamelo 435 nuusino 6 720. 

70-72Aantu oyendji oya gandjele etungululo lyotempeli omagano. Omupangeli okwa 

gandja iimaliwa yoshingoli ookilograma 8, iiyaha yomalongelokalunga 50 noonguwo 

dhaayambi 530. Aakuluntu yomaludhi oya gandja iimaliwa yoshingoli ookilograma 

168, nuutale woshisiliveli ookilograma 1250. Aantu yalwe oya gandja iimaliwa 

yoshingoli ookilograma 168, uutale woshisiliveli ookilograma 140 noonguwo 

dhaayambi 67. 

73Aayambi, Aalevi, aalangeli yotempeli, aaimbi, oyendji yomaantu yowala, aakalele 

yomotempeli — Aaisraeli ayehe — oya tula momikunda nomiilando yaJuda. 

Omwedhi omutiheyali sho gwe ya, Aaisraeli oya adhika ya tula nokuli momikunda 

nomiilando yawo. 

NEHEMIA 8 

Esra ta leshele oshigwana ompango 

1Mesiku lyotango lyomwedhi omutiheyali oshigwana ashihe osha gongala 

muJerusalem mehalandjandja lyopOsheelo shomeya. Oya pula omuyambi 

nomunongompango Esra, a ka tale embo lyompango ndjoka Omuwa e yi pele 

Aaisraeli ye endele muMoses. 

2Esra okwe li eta moshigongi shaantu mboka ya gongala — aasamane naakulukadhi 

naanona mboka ye na omimvo dha gwana noyu uvite ko. 

3Mehalandjandja lyopOsheelo shomeya okwe ya leshele mompango okuza kepito 

lyetango sigo omoshanga shomutenya, noyo ayehe oya pulakene yi itula mo. 

4Esra okwa li a thikama komutuni gwiipilangi ngoka gwa li gwa tungilwa ompumbwe 

ndjoka. Mboka ya li ya thikama kolulyo lwe, oyo Mattitia, Shema, Anaia, Uria, Hilkia 

naMaaseia; naamboka ya li ya thikama kolumoho lwe, oyo Pedaia, Mishael, Malkija, 

Hashum, Hashbaddana, Sakaria naMeshullam. 

5Esra sho a thikama komutuni puule pombanda, aantu oya li ye mu nzanena mo 

omeho. Oya thikama mbala, sho a yanuna embo. 

6Esra okwa ti: “Hambeleleni Omuwa, Kalunga omunene!” Aantu ayehe oya yelutha 

omaako gawo mombanda e taa yamukula taa ti: “Amen! Amen!” Oya tsu oongolo yi 

inyongamena pevi e taa galikana. 

7Nena oya galuka e taa thikama pomahala gawo. Aalevi mbaka ye ya fatululile 

ompango: Jeshua, Bani, Sherebia, Jamin, Akkub, Shabbetai, Hodia, Maaseia, Kelita, 

Azaria, Josabad, Hanan naPelaia. 

8Oya tolokele aantu ompango yaKalunga e taye yi fatulula, opo ye yi uve ko. 

9Aantu sho ya pulakene ompango tayi leshwa, oya tameke okulila. Nena 

omunashikandjo Nehemia, omuyambi nomunongompango Esra nAalevi mboka ya li 

taa fatululile aantu ompango, oya lombwele ayehe taa ti: “Esiku ndika olya yapulilwa 

Omuwa, Kalunga keni, onkee inamu yemata nenge mu lile. 

10Ngashingeyi indeni kaandjeni, mu dhane oshituthi. Topoleni iikulya nomaviinu 

naamboka yaa na sha. Esiku ndika olya yapulilwa Omuwa gwetu, onkee inamu 

yemata. Enyanyu ndyoka Omuwa te li gandja, nali mu kumike.” 

11Aalevi oye ende mokati kaantu, taye ya hekeleke taa ti: “Mweneni, oshoka esiku 

ndika eyapuki. Inamu sa oluhodhi.” 

12Aantu ayehe oya yi koyaandjawo e taa li e taa nu nokunyanyukwa noya topolele wo 

yalwe shoka ya li ye shi na, oshoka oya li yu uvite ko shoka ye shi leshelwa. 

Oshituthi shomatsali giihwa iitalala 

13Esiku lya landula ko aakuluntu yomaludhi pamwe naayambi nAalevi oya yi kuEsra, 

ya konakone ompango. 

14Oye shi kutha mo nawa kutya ompango ndjoka Omuwa a pele Moses, otayi 

lombwele Aaisraeli, ya kale momatsali giihwa iitalala momasiku goshituthi. 

15Oyi igidhile aantu muJerusalem, miilando yilwe nomomikunda adhihe taa ti: 

“Indeni koondundu, mu ka komangele iitayi yomiolivi noyomidhime, iiyale 

yomilunga niihwa yilwe iitalala, mu dhike omatsali giihwa iitalala, ngaashi sha 

popiwa mompango.” 

16Aantu oya ka tala iitayi e taa dhike omatsali kombanda yoontala dhoongulu dhawo, 

momahalandjandja gomagumbo gawo, mehale lyotempeli nomehalandjandja 

lyopOsheelo shomeya nolyopOsheelo shaEfraim. 

17Aantu ayehe mboka ya galuka muupika, oya dhike omatsali e taa kala mo. Shika 

osho sha li shotango sha ningwa okuza komasiku gaJosua yaNun, naayehe oya li ya 

nyanyukwa noonkondo. 

18Okuza kesiku lyotango lyoshituthi sigo okehulilo oya kala taa lesha sha mompango 

yaKalunga. Oya dhana oshituthi omasiku gaheyali, nomesiku etihetatu oya hulitha 

nelongelokalunga, ngaashi shu uthwa kompango. 

NEHEMIA 9 

Aantu taa hempulula oondjo dhawo 

1-2Mesiku etimilongombali nagane lyomwedhi tuu ngoka omutiheyali Aaisraeli oya 

gongala yi idhilike, opo ya holole oluhodhi molwoondjo dhawo. Oya adhika yi 

iyoolola maakwiilongo ayehe. Oya li ya zala omahahi e tayi igundu omutoko momitse 

dhawo endhindhiliko lyoluhodhi. Nena oya thikama e taa tameke okuhempulula 

oondjo dhawo ndhoka ya yono noohekulu. 

3Oya leshelwa ompango yOmuwa konyala ootundi ndatu, nootundi ndatu dha landula 

oya hempulula oondjo dhawo e taa galikana Kalunga, Omuwa gwawo. 

4Oko kwa li omutuni gwAalevi, nkoka kwa thikama Jeshua, Bani, Kadmiel, Shebania, 

Bunni, Sherebia, Bani naKenani. Oya galikana mokule Omuwa, Kalunga kawo. 

5Aalevi Jesua, Kadmiel, Bani, Hashabneia, Sherebia, Hodia, Shebania naPetahia oyi 

ithanene aantu kegalikano ya ti: “Thikameni, mu hambelele Omuwa, Kalunga keni;  

mu hambeleleni sigo aluheluhe! Shaa ngoka na hambelele edhina lye lya simana, 

nando ehambelelo lyopantu kali na mupondo gwasha.” 

Egalikano lyehempululo 

6Aaisraeli oya galikana egalikano ndika: “Ngoye Omuwa, ongoye awike Omuwa;  

ongoye wa shiti ewangandjo noonyothi dhomewangandjo. Ongoye wa shiti evi nefuta 

naayihe yi li mo;  ayihe owe yi pe omwenyo. Aanankondo yomegulu otaa ku 

inyongamene e taa ku simaneke. 

7Ongoye, Omuwa Kalunga wa hogolola Abram e to mu piitha mo muUr 

shomuBabilon;  owa lundulula edhina lye, li ninge Abraham. 

8Owe shi tseya kutya okwe ku inekela, e to hangana naye. Owe mu uvanekele u mu 

pe evi lyAakaanana, evi lyAaheti nolyAayamori, evi lyAaperesi, lyAayebusi 

nolyAagirgashi, li ninge eliko lyoluvalo lwe. Owa gwanitha euvaneko lyoye, oshoka 

ngoye omudhiginini. 

9“Owa mono, nkene ootatekulu taa hepekwa muEgipiti;  owa uvu onkugo yawo, sho 

taa kugile ekwatho pEfuta lyomanenge. 

10Owa longo iinyengandunge we yi longele omukwaniilwa gwaEgipiti, nomalenga ge 

naantu yevi lye, oshoka owa li wa mono, nkene ya hepeke aantu yoye. Owa kolekitha 

nena esimano ndyoka u li na sigo onena. 

11Aantu yoye owe ya longele ondjila mefuta e to ya endithile mo puukukutu. 

Oomboka ye ya tidhagana, owe ya undulile muule womeya, oya ka ningina mo ya fa 

omamanya mefuta lya pindjala. 

12Omutenya owe ya enditha noshikogo shomuzile, nuusiku owa minikile ondjila yawo 

noshikogo shomulilo. 

13Pondundu Sinai owa kulukile pevi wa zi megulu;  owa popitha aantu yoye e to ya pe 

oompango oombwanawa nomalongo gu uka. 

14Owe ya longo, ya dhiginine okuyapula Omasabati goye, nomomumati gwoye Moses 

owe ya pe iipango yoye. 

15“Uuna ya sa ondjala, owe ya pe oshikwiila sha zi megulu, nomeya ga zi memanya, 

uuna ya sa enota. Owe ya lombwele ya ka pangele evi ndyoka wa uvaneke, u li ya pe. 

16Ihe ootatekulu oya li aainenepeki naatangalali noya tindi okuvulika kiipango yoye. 

17Oya tindi okuvulika;  oya dhimbwa ayihe we yi longo;  oya dhimbwa 

iinyengandunge we yi longo. Muuntsa wawo oyi ihogololele omuwiliki, e ya shune 

muupika muEgipiti. Ihe ongoye Kalunga to dhimi po oondjo;  ongoye 

omunamutimahenda nomunahole, iho geye mbala. Esilohenda lyoye enene; ino ya 

ekelela. 

18Oyi ihambulile oshimenka molupe lwongombe e taa ti osho kalunga ngoka e ya 

tembudha muEgipiti! Oye ku hindi unene, Omuwa! 

19Ihe ngoye ino ya thiga po mombuga, oshoka esilohenda lyoye enene. Ino kutha po 

oshikogo shomuzile noshomulilo shoka she ya ulukile ondjila omutenya nuusiku. 

20Muuwanawa woye owe ya lombwele shoka ya li ye na okuninga;  owe ya paluthitha 

omanna e to ya pe omeya gokunwa. 

21Moomvula omilongo ne, owe ya gwanithile oompumbwe dhawo adhihe mombuga;  

oonguwo dhawo inadhi kulupa, noompadhi dhawo inadhi zinda. 

22“Owe ya sinditha iigwana niilongo, omavi ngoka ge ya kunduka. Oya sindi 

oshilongo Heshbon sha lelwa kuSihon, noshilongo Baasha shomukwaniilwa Og. 

23Owe ya pe aanona ye thike poonyothi dhomewangandjo, oya sindana e taa kala 

moshilongo shoka wa uvanekele oohekulu. 

24Oya lala evi lyaKaanan;  owa sindi aantu mboka ya kala mo. Owa pe aantu yoye 

oonkondo, ya ninge aantu naakwaniilwa yaKaanan, ngaashi ya hala. 

25Aantu yoye oya kwata po iilando ya kola, evi lyo ondoka, omagumbo guuyamba 

nomithima dha pandwa momamanya, omiti dhomiolivi, omiti dhiiyimati niitsambe 

yomiviinu. Oya li ashihe shoka ya hala e taa ondoka;  oya nyanyukilwa iiwanawa 

ayihe we yi ya pe. 

26Aantu yoye inaa vulika noya tsu ondumbo nangoye, oya pilamene ompango yoye. 

Oya dhipaga aahunganeki mboka ye ya londodha, mboka ye ya lombwele, ya galukile 

kungoye. Aantu oye ku hindi olwindji. 

27Omolwashoka we etha aatondi yawo, ye ya sinde yo ye ya pangele. Muudhigu 

wawo oye ku kugile onkugo, ongoye nowe ya yamukula megulu. Mesilohenda lyoye 

enene owe ya tumine aawiliki mboka ye ya hupitha maatondi yawo. 

28Ombili sho ye ya, oya yono ishewe, nowa etha ishewe aatondi yawo, ye ya sinde. 

Ihe uuna yi itedhulula noye ku pula, u ya hupithe, owe ya uvu megulu. Ethimbo 

nethimbo owe ya hupitha omolwohenda yoye onene. 

29Owe ya londodha ya vulike komalongo goye, ihe muuntsa oye ekelehi iipango yoye, 

nando okudhiginina iipango yoye okwo okukala nomwenyo. Oya tindi okuvulika, ya 

tangalala noya li oontseyele. 

30Omumvo nomumvo owe ya londodha neidhidhimiko. Owa hwameke aahunganeki 

yoye, ye ya uvithile, ihe aantu yoye oya li oombolo, onkee we ya etha, ya sindike 

kiigwana yilwe. 

31Molwesilohenda lyoye enene, ino ya thiga po nenge u ya yone po. Ongoye Kalunga 

omunalukeno nomunesilohenda. 

32“Kalunga, Kalunga ketu, ngoye omunene ngiini! Omunankondo nomutilithi shili! 

Uudhiginini woye otau gwanitha omauvaneko goye. Okuza mpoka aakwaniilwa 

yaAssur ye tu hepeke, sigo onena nokuli, otwa tala iihuna ngiini! Aakwaniilwa yetu, 

aawiliki yetu, aayambi yetu naahunganeki yetu, ootatekulu naantu yetu ayehe oya 

hepekwa. Dhimbulukwa, nkene twa mono iihuna! 

33Owa longo nawa, sho we tu geele;  owa kala omudhiginini, nando twa yono. 

34Ootatekulu, aakwaniilwa yetu, aawiliki yetu naayambi yetu inaa dhiginina ompango 

yoye. Inaa pulakena iipango yoye nomalondodho goye. 

35Nando oya kalele meloolo mevi ndyoka enene nolyo ondoka we li ya pe, inaye etha 

iilonga yawo iiwinayi yo ye ku longele. 

36Ngashingeyi otwa ninga aapika mevi ndyoka we li tu pe, mevi ndika lyo ondoka 

lyoku tu palutha. 

37Eloolo lyeteyo lyalyo otali pewa aakwaniilwa mboka we ya tula po ye tu pangele, 

molwaashoka twa yono. Otaye tu ningi ngaashi ya hala, tse niimuna yetu, notu li 

momupya omunene!” 

Aantu taa hangana naKalunga 

38Omolwaayihe mbyoka ya ningwa po, tse Aaisraeli otatu nyola euvaneno lyolela, 

naawiliki yetu, Aalevi yetu naayambi yetu otaye li shaina. 

NEHEMIA 10 

1Omushaini gwotango oye omunashikandjo Nehemia yaHakalia, okwa landula 

Sedekia. Aashaini ooyakwawo oyo mbaka: 

2-8Aayambi: Seraia, Azaria, Jeremia, Pashhur, Amaria, Malkija, Hattush, Shebania, 

Malluk, Harim, Meremot, Obadia, Daniel, Ginneton, Baruk, Meshullam, Abia, 

Mijamin, Maasia, Bilgai naShemaia. 

9-13Aalevi: Jeshua yaAsania, Binnui gwoludhi lwaHenadad, Kadmiel, Shebania, 

Hodia, Kelita, Pelaia, Hanan, Mika, Rehob, Hashabia, Sakkur, Sherebia, Shebania, 

Hodia, Bani naBeninu. 

14-27Aawiliki yoshigwana: Parosh, Pahat Moab, Elam, Sattu, Bani, Bunni, Asgad, 

Bebai, Adonia, Bigvai, Adin, Ater, Hiskia, Assur, Hodia, Hashum, Bezai, Harif, 

Anatot, Nebai, Magpiash, Meshullam, Hesir, Meshesabel, Sadok, Jaddua, Pelatia, 

Hanan, Anaia, Hosea, Hanania, Hasshub, Hallohesh, Pilha, Shobek, Rehum, 

Hashabna, Maaseia, Ahia, Hanan, Anan, Malluk, Harim naBaana. 

Euvathano 

28Tse Aaisraeli, aayambi, Aalevi, aalangeli yotempeli, aayimbi yomotempeli, aakalele 

yomotempeli naayehe yalwe mboka haa vulika kompango yaKalunga noyi iyoolola 

mokati kaakwiilongo ya kala mevi lyetu, otse atuhe pamwe naakiintu yetu naamwetu 

ayehe ya koka noyu uvite ko, 

29otatu hangana pamwe naawiliki yetu mokugana nokuganenena kutya otatu kala 

pampango yaKalunga, ndjoka Kalunga e yi pele omuntu gwe Moses, notatu vulika 

kwaayihe mbyoka Omuwa, Kalunga ketu, te yi tu lombwele; e tatu dhiginine iipango 

ye ayihe nomautho ge agehe. 

30Tse itatu hokanathana we naakwiilongo mboka ya kala mevi lyetu. 

31Aakwiilongo ngele otaye tu etele iilya nenge sha shilwe, tu shi lande mEsabati 

nenge mesiku lilwe eyapuki, itatu shi landa nando. Kehe omumvo omutiheyali otatu 

vululukitha omapya, notatu dhimi po oongunga adhihe. 

32Omumvo kehe otatu ka gandja oshititatu shoshimaliwa oshisiliveli, tu kwathe iiniwe 

yotempeli. 

33Otatu ka sila oshimpwiyu elongelokalunga lyomotempeli miinima mbika: iikwiila 

iiyapuki, iikulyandjambo yesiku kehe, omafikilondjambo gesiku kehe, omayambo 

omayapuki gOmasabati, giituthi yomwedhi omupe nogiituthi yilwe, omayambo 

omakwawo omayapuki, omayonondjambo naashihe shilwe tashi pumbiwa motempeli. 

34Tse, oshigwana, aayambi nAalevi, otatu ka umba oshihogololitho omumvo kehe, 

opo tu mone omaludhi ngoka tage tu tyayele iikuni yokulungunitha po 

omafikilondjambo taga yambelwa Omuwa, Kalunga ketu, ngaashi shu uthwa 

mompango. 

35Oshipe shometeyo lyetu niiyimati mbyoka tayi tiligana tango komiti dhetu, otatu yi 

eta kotempeli yOmuwa omumvo kehe. 

36Omumati kehe osheeli ta valwa, otatu mu fala kaayambi kotempeli, ngaashi tashi 

pulwa kompango, tu mu yapulile Kalunga. Uutana auhe wi iyelipwa kooyina, otatu u 

yapulile Omuwa, osho wo uunzigona nenge uukombwena wi iyelipwa koonzi 

nokiikombo. 

37Ongundo ndjoka tayi zi miilya mbyoka tatu teya kehe tango omumvo, otatu yi fala 

kaayambi, nomayambo getu galwe gomaviinu, gomagadhi gooholivi, nogiiyimati 

yomaludhi agehe. Aalevi mboka taa kunguna oshitimulongo momikunda dhi na 

omapya, otatu ya faalele oshitimulongo sheteyo lyetu. 

38Aayambi aana yaAaron oye na okukala pamwe nAalevi, uuna iitimulongo tayi etwa, 

nAalevi oye na okukutha oshitimulongo mwaayihe mbyoka ye etwa e taye shi fala 

moompungulilo dhomotempeli. 

39Aaisraeli nAalevi oye na okufala iigandjwa yiilya, yomaviinu noyomagadhi 

gooholivi moompungulilo moka iikwaniipangitho yomotempeli hayi pungulwa 

naamoka hamu kala aayambi, aalangeli yotempeli naayimbi mboka ye na olufo 

lwiilonga. Tse itatu etha nande egumbo lyaKalunga ketu. 

NEHEMIA 11 

Aajerusalem 

1Aawiliki oya tula muJerusalem, ihe aantu yalwe oyu umbu iihogololitho, opo ya 

hogolole gumwe gwomaantu omulongo okukala moshilando oshiyapuki Jerusalem, 

manga ooyakwawo omugoyi taa ka kala miilando yilwe nomomikunda. 

2Oshigwana osha pandula ayehe mboka ya tula muJerusalem pahalo lyawo yene. 

3Palwe Aaisraeli, aayambi, Aalevi, aakalele yomotempeli nomaluvalo gaapiya 

yaSalomo oya kala momagumbo gawo yene momikunda dhi ili nodhi ili. Mbaka oyo 

aawiliki yiikandjo ya kalele muJerusalem: 

4Yomezimo lyaJuda: Ataia yaUssia waSakaria yaAmaria gaShefatia shaMahalalel 

gwomoluvalo lwaPerez. 

5Maaseia gaBaruk yaKolhose yaHasaia yaAdaia yaJoiarib yaSakaria gwomoluvalo 

lwaShela. 

6Oluvalo lwaPerez olwa li lu na aalumentu oofule 468 mboka ya kala muJerusalem. 

7Yomezimo lyaBenjamin: Sallu yaMeshullam, omutekulu gwaJoed. Moohekulu 

omwa li Pedaia, Kolajia, Maaseia, Itiel naJeshaja. 

8Gabbai naSallai, yezimo lyaSallu. Aabenjamin ya li muJerusalem ayehe kumwe 928. 

9Joel yaSikri oye a li omuwiliki gwawo, naJuda yaHassenua okwa li omukuluntu 

omutiyali moshilando. 

10Aayambi oyo: Jedaia yaJoiarib naJakin. 

11Seraia yaHilkia, omutekulu gwaMeshullam. Moohekulu omwa li Sadok, Meraiot 

naAhitub, ngoka a li omuyambimukuluntu. 

12Aantu ayehe kumwe yoludhi nduka lwezimo ya yakula motempeli, oya li 822. 

Adaia yaJeroham, omutekulu gwaPelalia. Moohekulu omwa li Amzi, Sakaria, 

Pashhur naMalkija. 

13Aantu ayehe kumwe 242 yoludhi nduka oya li aakuluntu yomazimo. Amashsai 

yaAsarel, omutekulu gwaAhsai. Moohekulu omwa li Meshillemot naImmer. 

14Okwa li aantu 128 yoludhi nduka, mboka ya li aakwiita oofule. Ondjayi yawo oya li 

Sabdiel yaHaggedolim. 

15Aalevi oyo: Shemaia yaHasshub, omutekulu gwaAsrikam. Moohekulu omwa li 

Hashabia naBunni. 

16Shabbetai naJosabad, Aalevi ya simana, mboka ya tonatele iilonga pondje 

yotempeli. 

17Mattania yaMika, omutekulu gwaZabdi, oluvalo lwaAsaf. Okwa li ha wilike 

olwiimbo lwotempeli momagalikanohambelelo. Bakbukia, omupeha gwaMattania. 

Abda yaShammua, omutekulu gwaGalal, oluvalo lwaJedutun. 

18Aalevi ayehe kumwe 284 oya kala moshilando oshiyapuki Jerusalem. 

19Aalangeli yotempeli: Akkub, Talmon naakwawo, ayehe kumwe 172. 

20Aaisraeli yalwe, aayambi yalwe nAalevi yalwe oya kala momagumbo gawo yene 

momikunda dhaJuda. 

21Aakalele yomotempeli oya kala moshitopolwa shaJerusalem hashi ithanwa Ofel. 

Oya li taa yakula metonatelo lyaZiha naGishpa. 

22Omutonateli gwAalevi muJerusalem okwa li Ussi waBani, omutekulu 

gwaHashabia. Moohekulu omwa li Mattania naMika yomoludhi lwaAsaf, oludhi 

ndoka lwa li halu sile olwiimbo oshimpwiyu momalongelokalunga. 

23Omukwaniilwa okwa li a uthila aaimbi elandulathano lyokwiimba motempeli esiku 

kehe. 

24Petahia yaMeshesabel gwoludhi lwaSera mezimo lyaJuda okwa li e lile po Aaisraeli 

muuwa waPersia miinima ayihe. 

Aantu yomomikunda dhilwe 

25Aantu oyendji oya kalele miilando ya kundukwa komapya gawo. Yomezimo 

lyaJuda oya li muKiriatarba, Dibon naKabzeel nomiikandjo yi li popepi niilando. 

26Oya li wo miilando Jeshua, Molada, Betpelet 

27naHazarshual nomuBeersheba nomomikunda dhe yi kunduka. 

28Oya kala muZiklag, muMekona nomomikunda dhe yi kunduka, 

29muEnrimmon, muSoar muJarmut, 

30muSanoa, muAdullam nomomikunda dhi li popepi niilando mbika. Oya kala 

muLakish nomomapya ge li popepi nasho, muAseka nomomikunda dhasho. Aajuda 

oya kala ano moshilongo shi li pokati kaBeersheba muumbugantu nokolusilu 

lwaHinnom muumbangalantu. 

31Aantu yezimo lyaBenjamin oya kala muGeba, Mikmash, Ai, Betel nomomikunda 

dhi li popepi nayo, 

32muAnatot, Nob, Ananeia, 

33Hazor, Rama, Gittaim, 

34Hadid, Seboim, Neballat, 

35Lod naOno nomOlusilu lwaaniilonga yiikaha. 

36Oongundu dhimwe dhAalevi yomuJuda oya pewa ya kale pamwe nAabenjamin. 

NEHEMIA 12 

Omusholondondo gwaayambi nAalevi 

1Mpaka otapa landula omusholondondo gwaayambi nAalevi mboka ya galuka 

muupika pamwe naSerubbabel yaShealtiel nomuyambimukuluntu Josua: 

2-7Aayambi oyo: Seraia, Jeremia, Esra, Amaria, Malluk, Hattush, Shekania, Rehum, 

Meremot, Iddo, Ginnetoi, Abia, Mijamin, Maadia, Bilga, Shemaia, Joiarib, Jedaia, 

Sallu, Amok, Hilkia naJedaia. Aantu mbaka oya li aawiliki mokati kaayambi 

ooyakwawo muuyuni waJosua. 

8Aalevi: Mboka ya li haa wilike oondjimbohambelelo, oyo Jeshua, Binnui, Kadmiel, 

Sherebia, Juda naMattania. 

9Mboka ya thikama ya taalelathana nayo taa imbi eziminathano, oyo Bakbukia, Unni 

nAalevi ooyakwawo. 

Oluvalo lwaJosua omuyambi omukuluntu 

10Josua okwa li he yaJoiakim, Joiakim ohe yaEliashib, Eliashib ohe yaJoiada, 

11Joiada ohe yaJonatan, naJonatan ohe yaJaddua. 

Aakuluntu yomaludhi gaayambi 

12-21Joiakim sho a li omuyambimukuluntu, aayambi aawiliki yomaludhi gaayambi 

oyo: 

Omuyambi Oludhi 

Meraia Seraia 

Hanania Jeremia 

Meshullam Esra 

Jehohanan Amaria 

Jonatan Malluk 

Josef Shebania 

Adna Harim 

Helkai Meraiot 

Sakaria Iddo 

Meshullam Ginneton 

Sikri Abia 

Piltai Miniamin na Maadja 

Shammua Bilga 

Jehonatan Shemaia 

Mattenai Joiarib 

Ussi Jedaia 

Kallai Sallai 

Eber Amok 

Hashabia Hilkia 

Netanel Jedaia 

 
Ondjalulo yomazimo gaayambi nogAalevi 

22Ondjalulo yaakuluntu yomazimo gAalevi noyomazimo gaayambi oya dhigininwa 

muuyuni waayambi aakuluntu Eliashib, Joiada Jonatan naJaddua. Ondjalulo ndjika 

oya li ya pu muuyuni waDarius, omupangeli gwaPersia. 

23Ondjalulo yaakuluntu yomazimo gAalevi oya dhigininwa ashike sigo omuuyuni 

waJonatan omutekulu gwaEliashib. 

Egandjo lyiilonga motempeli 

24Mewiliko lyaHashabia, Sherebia, Jeshua, Binnui naKadmiel, Aalevi oya topolwa 

moongundu. Oongundu mbali molufo lumwe odha li dhi na oshimpwiyu shokutanga 

nokuhambelela, Kalunga, ngaashi sha li shu uthwa komukwaniilwa David, omuntu 

gwaKalunga. 

25Aantu mboka ya li taa tonatele omiyelo dhoompungulilo dhotempeli, oyo Mattania, 

Bakbukia, Obadia, Meshullam, Talmon naAkkub. 

26Aantu mbaka oya li ko muuyuni waJoiakim yaJosua, omutekulu gwaJehosadak, 

nomuuyuni womunashikandjo Nehemia nopethimbo lyomuyambi nomunongompango 

Esra. 

Nehemia ta yapula edhingililokuma 

27Omadhingililokuma gaJerusalem sho ga li taga yapulwa, Aalevi oye etwa mo ya zi 

nkoka ya kala, opo ya dhane eyapulo noondjimbohambelelo taa hiki iiyaha, uuharpa 

nuushandja. 

28Omazimo gaayimbi Aalevi oga gongala ga zi komaha gago nkoka ga kala 

puushiinda waJerusalem nokomikunda dhopuNetofa, 

29kuBetgilgal, Geba naAsmavet. 

30Aayambi nAalevi oyi iyopaleke opo ya kale ya yogoka, oyo opaleke wo aantu, 

omiyelo nedhingililokuma lyoshilando pamisindilo. 

31Onda gongaleke aawiliki yaJuda kombanda yekuma e tandi ya tula metonatelo 

lyoongundu oonene mbali, ya katuke taa dhingoloka oshilando yo taa hambelele 

Kalunga. Ongundu yotango oya yi lwokolulyo kombanda yekuma yu ukilila kOsheelo 

shuuhoho. 

32Hoshaia okwa katuka konima yaaimbi, a landulwa ketata lyaawiliki yaJuda 

33-35nokaayambi mboka taa hiki omankuma: Azaria, Esra, Meshullam, Juda, 

Benjamin, Shemaia naJeremia. Oya landulwa kuSakaria yaJonatan, omutekulu 

gwaShemaia. (Moohekulu omwa li wo Mattania, Mikaia naSakkur gwoludhi 

lwaAsaf.) 

36Sakaria okwa landulwa kaantu yalwe yoludhi lwe — Shemaia, Asarel, Milalai, 

Gilalai, Maai, Netanel, Juda naHanani — ayehe mboka oya li ya humbata iihikomwa 

yomaludhi gokuhikwa komukwaniilwa David, omuntu gwaKalunga. 

Omunongompango Esra okwa wilike ongundu ndjika mosheendo. 

37POsheelo shopoluthithiya oya londo pombanda piikolo yu uka koshilando 

shaDavid, oya pitilile uuwa waDavid e taa galukile kekuma pOsheelo shomeya 

kuuzilo woshilando. 

38Ongundu onkwawo yaahambeleli oyu uka kolumoho ya lambalala ekuma 

pombanda, nangame onda landula ko nongundu ya hupu ko. Otwa katuka tatu pitilile 

Oshungo yomaziko, twe ya pEkuma lya mbwalangandja, 

39twa pitilile Osheelo shaEfraim, Osheelo oshikulu, Osheelo shoohi, oshungo 

Hananel, oshungo Hammea nOsheelo shoonzi. Otwa hulile popepi nosheelo 

shotempeli. 

40Oongundu adhihe mbali ndhoka dha li tadhi hambelele Kalunga, odha adha ehala 

lyotempeli. Kakele kaawiliki mboka ya li pungame, 

41mongundu yandje omwa li aayambi mboka taa hiki omankuma: Eliakim, Maaseia, 

Miniamin, Mikaia, Elioenai, Sakaria naHanania; 

42noya landulwa kuMaaseia, Shemaia, Eleasar, Ussi, Jehohanan, Malkija, Elam 

naEzer. Aayimbi mewiliko lyaJezrahia oya imbi nomawi gomuule. 

43Esiku ndyoka aantu oya yamba omafikilondjambo ogendji noya li ya nyanyukwa 

pombanda, oshoka Kalunga okwe ya nyanyudha. Aakulukadhi naanona oyi itula wo 

moshiindingili, onkee omawi goondigolo oga uvika kokule naJerusalem. 

Iigandjwa iiyapuki 

44Pethimbo ndyoka aantu oya langekwa metonatelo lyoompungulilo moka iigandjwa 

yotempeli tayi pungulwa, mwa kwatelelwa iitimulongo noshipe shiilya noshiiyimati 

yomumvo kehe. Aantu mboka oya li ye na oshimpwiyu shokugongela pampango 

iitaambwa yaayambi nAalevi mbyoka ya zi komapya ge li puushiinda wiilando yi ili 

noyi ili. Aajuda ayehe oya li ye na ombili naayambi nAalevi, 

45oshoka oya gwanitha omayakulo agehe nomisindilo dhomaitheto ndhoka Kalunga e 

ya lombwele. Aayimbi yomotempeli naalangeli yotempeli nayo wo oya gwanitha 

iilonga yawo pamalombwelo ga gandjelelwe komukwaniilwa David nomwana 

Salomo. 

46Okuza nale, muuyuni womukwaniilwa David nomwiimbithi Asaf, aayimbithi oya 

kala haa wilike omaimbilo gokutanga nokuhambelela Kalunga. 

47Muuyuni waSerubbabel, osho wo muuyuni waNehemia, Aaisraeli ayehe oya gandja 

omagano esiku kehe, opo ya gwanithe oompumbwe dhaaimbi yomotempeli 

nodhaalangeli yotempeli. Aantu oya gandja omayambo omayapuki kAalevi, nAalevi 

oya gandja oshitopolwa kaayambi. 

NEHEMIA 13 

Eiyoololo maakwiilongo 

1Ompango yaMoses sho ya li tayi leshelwa aantu mokule, oya adha peha mpoka taku 

tiwa kutya Aayammoni nenge Aamoabi kaye na okupitikilwa ekwatathano naantu 

yaKalunga. 

2Shika osha ningwa, molwaashoka Aayammoni nAamoabi inaa pa Aaisraeli omeya 

niikulya mondjila yokuza kuEgipiti. Peha lyasho oya futu Bileam iimaliwa, a thinge 

Israel, ihe Kalunga ketu ethingano ndika okwe li galulile elaleko nuuyamba. 

3Aaisraeli sho yu uvu ompango ndjika tayi leshwa, oyi iyoolola maakwiilongo ayehe, 

yaa kwatathane nayo. 

Omaopaleko gaNehemia 

4Omuyambi Eliashib, ngoka a li omutonateli gwoompungulilo dhomotempeli, okwa li 

e na ekwatathano naTobia. 

5Okwa pitika, Tobia a longithe ela enene ndyoka lya li lya dhiladhililwa okupungula 

iikulyandjambo niitsinino, iikwaniipangitho yomotempeli, omayambo omolwaayambi 

niitimulongo yiilya, omaviinu nomagadhi gooholivi ga pewa Aalevi naayimbi 

yomotempeli naalangeli yotempeli. 

6Ihe ayihe mbika sho ya ningwa, kanda li mo muJerusalem, oshoka momumvo 

omutimilongondatu nambali sho Artakserkses a li omukwaniilwa gwaBabilonia, onda 

shunine, ndi ke mu tseyithile iinima. Sho pwa piti omasiku, okwa pitikile ndje, 

7ndi shune kuJerusalem. Onda haluka, sho nda mono Eliashib a zimine Tobia a 

longithe ela limwe motempeli. 

8Onda li nda thita po kondjahi e tandi umbu mo iikoloiikolokoto yaTobia ayihe. 

9Onda gandja elaka, omala ga opalekwe pamisindilo, niikwaniipangitho yomotempeli, 

iikulyandjambo niitsinino yi galulilwe mo. 

10Onda koneke wo kutya aayimbi yomotempeli nAalevi yalwe ya li muJerusalem, oya 

adhika ya shuna koohambo dhawo, molwaashoka aantu inaye ya pa oompumbwe 

dhawo. 

11Onda nyenyetele omalenga, sho ge etha otempeli yi dhanenwe. Onda galulile Aalevi 

naayimbi motempeli e tandi ya langeke ishewe miilonga. 

12Nena Aaisraeli ayehe oya tameke okweeta ishewe iitimulongo yawo yiilya, 

yomaviinu noyomagadhi gooholivi. 

13Onda tula aalumentu mbaka melangelo lyoompungulilo: omuyambi Shelemia, 

omunongompango Sadok nOmulevi Pedaia. Hanan yaSakkur, omutekulu 

gwaMattania, okwa li omuyakuli gwawo. Aalumentu mbaka oya talwa aainekelwa 

mokutopolela aayakuli ooyakwawo iipewa yawo yiikulya. 



803 

 

Ombiimbeli Ondjapuki 
@ 2008, Bible Society in Namibia. 

 

 

 

 

14Kalunga kandje, dhimbulukwa ndje, ngoye ino dhimbwa oholeyakulo yandje. Ayihe 

onde yi ningi omolwotempeli yoye nelongelokalunga lyamo. 

15Methimbo ndyoka onda mono aantu muJuda taa kolo omaviinu mEsabati. Yamwe 

oya londeka iilya, omaviinu, omandjembele, oonkwiyu niinima yilwe kuusino wawo e 

taye yi eta muJerusalem. Onde ya londodha, yaa landakanithe sha mEsabati. 

16Aantu yamwe yoshilando Tiro oya li ya kala muJerusalem noye eta mo oohi niinima 

yi ili noyi ili, ye yi landakanithe naantu yetu mEsabati. 

17Onda nyenyetele aawiliki yAajuda e te ti: “Taleni uuwinayi mpoka u thike tamu u 

ningi. Ne otamu nyateke Esabati. 

18Osho naanaa shoka Kalunga a geelele oohokulu, sho a hanagula po oshilando shika. 

Natango ne otamu tukuluthile Israel ondjahi onene yaKalunga yi vule yonale, sho 

tamu hunu mokunyateka Esabati.” 

19Onda gandja elaka, omiyelo dhoshilando dhi edhilwe petameko lyEsabati, shampa 

kwa wiwile ongulohi, noitadhi egululwa we, sigo Esabati lya piti. Onda langeke aantu 

yandje yamwe pomiyelo, opo ya tale, ngele ope na ngoka te eta sha moshilando esiku 

lyEsabati. 

20Lumwe nolwaali aalandithi naashingithi yiipindi yi ili noyi ili oya kala uusiku auhe 

pondje yoshilando taa landitha iipindi yawo. 

21Onde ya londodha nda ti: “Oshike tamu hungile pekuma? Ngele tamu shi yelekele 

natango, otandi ke mu geela.” Okuza mpoka inaa galuka we mEsabati. 

22Onda lombwele Aalevi, yi ithete pamisindilo yo ye ye ya langele omiyelo yo ya 

tale, ngele Esabati otali yapulwa tuu. Kalunga kandje, dhimbulukwa ndje, ngoye u sile 

ndje ohenda omoluunene wesilohenda lyoye. 

23Pethimbo ndyoka onda koneke ishewe kutya nani Aajuda oyendji oya hokana 

aakulukadhi ya za kuAshdod, Ammon naMoab. 

24Etata lyomaana yawo otali popi elaka lyokuAshdod nenge elaka lilwe li ili yo inaa 

tseya okupopya elaka lyetu. 

25Onda nyenyetele aasamane, onde ya thingi e tandi ya dhenge noku ya tudha 

omafufu gawo. Nena onde ya ganitha medhina lyaKalunga, opo yaa hokane we 

aakwiilongo, noyana yaaye shi ninge. 

26Onda ti: “Aakulukadhi aakwiilongo oyo ya yonitha Salomo. Okwa li omulumentu 

omunene e vule aakwaniilwa yiigwana yilwe. Kalunga okwa li e mu hole e te mu 

ningi omukwaniilwa gwaIsrael alihe, ndele natango okwa gwile ngaa muulunde. 

27Natu landule nduno oshinkoti sheni, twaa vulike kuKalunga ketu, tu hokane 

aakulukadhi aakwiilongo?” 

28Joiada okwa li omuna gwomuyambimukuluntu Eliashib, ihe omwanamati 

gwaJoiada okwa li a hokana omufuko omuna gwaSanballat gwokomukunda 

Bethoron. Onda tidha mo Joiada muJerusalem. 

29Kalunga kandje, ya landula, oshoka oyo ya nyateke uuyambi nehangano ndyoka wa 

hangana naayambi nAalevi. 

30Onda yelitha oshigwana kuukwiilongo; ondu uthile aayambi nAalevi 

iinakugwanithwa yawo, shaa ngoka pamuthika gwiilonga ye; 

31ondu utha, uuna iikuni yokulungunitha omayambo yi na okweetwa, osho wo oshipe 

shomiilya noshomiiyimati. Kalunga kandje, dhimbulukwa ayihe mbika nokuyambeka 

ndje. 

ESTER 

ESTER 1 

Omunyekadhi Vashti ta hengwa 

1-2Oshipangelapundi shomukwaniilwa Kserkses, ngoka a li ta lele iitopolwa 127 okuza 

kuIndia sigo kuEtiopia, osha li moshilandolelo Susa. 

3Momumvo omutitatu gwepangelo lye Kserkses okwa hiya aakwanepangelo 

noongoloneya ye ayehe komatelekela. Oondjayi dhiita dhaPersia naMedia oko dha li, 

osho wo aaniikandjo noomvalekele dhomiikandjo ayihe. 

4Muule woomwedhi hamano okwe ya ulukile uuyamba woupakwaniilwa we nuunene 

wesimano lye. 

5Konima yaambika omukwaniilwa okwa ningile aantu ayehe, aayamba noohepele, 

yomoshilandolelo Susa oshituthi shomasiku gaheyali sha dhanenwa moshikunino 

shuuwa shokuvululukilwa. 

6Kehale okwa li kwa tsilikwa omalapi omambulau nomatokele ga dhitikilwa 

muulinga wiisiliveli wokoongudhi dhomarmera nuupaya wooliina uutiliganembwilili. 

Okwa li wo kwa tulwa iipundi yiingoli noyiisiliveli. Olupanda lwalyo olwa li lwa 

ningwa nomarmera ontokele nongeline, moomba nomuumanya wondilo uumbulau. 

7Aantu oya li taa nwine miitenga yiingoli, oshitenga kehe oshi na olupe lwi ili. 

Pamukalo gwopakwaniilwa, omaviinu oga li ogendjigendji. 

8Mokunwa kamwa li nando ondjele yontumba; omukwaniilwa okwa li a lombwela 

aapindi ayehe yoondjupa, ya pe kehe ngoka ngaashi a hala. 

9Manga shika tashi ningwa, ye omunyekadhi Vashti okwa li a telekela wo aakiintu 

oshituthi komuhandjo gwe. 

10Mesiku etiheyali lyoshituthi, omukwaniilwa sho a li i idhenga mo naanaa a 

nyanyukwa, okwi ithana omalenga ge gopothingo, aathonwantu yaheyali: Mehuman, 

Bista, Harbona, Bigta, Abagta, Setar naKarkas. 

11Okwe ya lombwele, ya ete mo omunyekadhi Vashti a zala oshishani she 

shuunyekadhi. Omunyekadhi okwa li a shitika, nomukwaniilwa okwa li a hala oku mu 

ulika kaayenda nokomalenga. 

12Ihe aapiya sho ya lombwele Vashti elaka lyomukwaniilwa, okwa tindi okuya ko. 

Shika osha geyitha omukwaniilwa. 

13Omukwaniilwa okwa li e na omukalo gwokupula omayele kombinga yompango 

nuuyuuki, onkee okwi ithanitha aagandjindunge ye, mboka taa tseya shoka shi na 

okuningwa. 

14Mongundu yaagandjindunge yopothingo omwa li Karshena, Shetar, Admata, 

Tarshish, Meres, Marsena naMemukan — omalenga gaheyali gaPersia naMedia 

ngoka ga li komeho gaagehe moshilongo. 

15Omukwaniilwa okwe ga pula a ti: “Pampango otu na okuninga ngiini 

nomunyekadhi Vashti, oshoka ina vulika kelombwelo lyomukwaniilwa Kserkses 

ndyoka omalenga ge ge mu faalele?” 

16Nena Memukan okwa lombwele omukwaniilwa nomalenga ge a ti: “Omunyekadhi 

Vashti ina yona ashike komukwaniilwa, ihe okomalenga ge agehe wo 

nokomulumentu kehe moshilongo ashihe! 

17Omukulukadhi kehe moshilongo ashihe shampa tuu a kundana shoka omunyekadhi 

a ningi, ota ka dhina omulumentu gwe. Otaa ka tya: ‘Omukwaniilwa Kserkses okwa 

lombwele omunyekadhi Vashti e ye kuye, ihe okwa tindi.’ 

18Nokuli nena, manga etango inaali ningina, aakulukadhi yomalenga gaPersia 

naMedia otaa ka uva, nkene omunyekadhi a ningi, e taye ke shi hokololela aalumentu 

yawo. Aakulukadhi ayehe otaa ka dhina aalumentu yawo, naasamane otaa ka geela 

aakiintu yawo. 

19Nkeyama, ngele tashi ku opalele, gandja eutho lyopakwaniilwa kutya Vashti ke na 

mpoka na holoka we koshipala shomukwaniilwa. Eutho ndika nali nyolwe 

moompango dhokwaalunduluka dhaPersia naMedia. Omukwaniilwa na konge 

omukiintu gulwe omwaanawa e vule Vashti, a ninge omunyekadhi. 

20Shampa eutho lyoye lya tseyika noshilongo ashihe oshinene, omukulukadhi kehe 

ota vulika komulumentu gwe nesimaneko, na kale omuyamba nenge ohepele.” 

21Omukwaniilwa nomalenga ge oya hokwa ondunge ndjika, omukwaniilwa nokwa 

gwanitha shoka Memukan a faneke. 

22Koshitopolwa kehe shoshilongo okwa tumu ko etumwalaka lya nyolwa melaka 

lyasho nomoondanda dhelaka ndyoka. Etumwalaka otali ti kutya omusamane kehe na 

pangele egumbo lye, noohapu dhe nadhi kale ompango yegumbo. 

ESTER 2 

Ester ta ningi omunyekadhi 

1Konima yethimbo, ondjahi yomukwaniilwa sho ya adhika ya lota, okwa dhiladhila 

shoka Vashti e shi ningi neutho ndyoka lya gandjwa omolwe. 

2Gamwe gomomalenga gomukwaniilwa gopothingo oga ti: “Omukwaniilwa na 

kongelwe aakadhona ya shitika. 

3Nkeyama, oto vulu okulangeka omalenga moshitopolwa kehe shoshilongo e to ga 

lombwele, ga ete aakadhona aawanawa komuhandjo gwaanyekadhi yoye muka 

muSusa. Naa tulwe metonatelo lyaHegai, omuthonwantu ngoka ha tonatele 

aanyekadhi yoye nembonzolo lyawo. 

4Nena oto kutha po omukadhona ngoka we mu hokwa unene, oye a ninge 

omunyekadhi peha lyaVashti.” Ondunge ndjika oyo opalele omukwaniilwa, nokwe yi 

landula. 

5MuSusa omwa li Omujuda edhina lye Mordekai yaJair yaShimei yaKish gwomezimo 

lyaBenjamin. 

6Nebukadnezzar, omukwaniilwa gwaBabilonia, sho a falele omukwaniilwa gwaJuda 

Jehoiakin muupika pamwe noonkwatwa dhilwe muJerusalem, mongundu ndjoka 

omwa li wo Mordekai. 

7Okwa li nomwanagona Ester, edhina lye mOshihebeli oHadassa. Ester okwa li 

omukadhona o opala e na ondjelo ombwanawa. Aakuluntu ye sho ya si, Mordekai 

okwe mu kutha po e te mu putudha ongomwana omukadhona. 

8Omukwaniilwa sho a gandja eutho lye, naakadhona oyendji oye etwa muSusa, Ester 

okwa li mokati kawo. Naye wo a tulwa moshimpwiyu shaHegai, ngoka ha tonatele 

omuhandjo gwaanyekadhi. 

9Hegai okwa hokwa Ester nokwe mu opalele. Mbalambala okwa tameke 

embonzolitho lye e te mu pe iikulya ya sheywa. Okwe mu pe wo aayakuli yaheyali 

aahogololwa nelugo dhingi momuhandjo gwaanyekadhi. 

10Ester ina holola kutya oye Omujuda, oshoka Mordekai okwa li e mu indike oku shi 

ninga. 

11Esiku nesiku Mordekai okwa li te ende pondje yehale lyomuhandjo gwaanyekadhi, 

opo a kundane, ngele Ester oku li nawa naashoka she mu ningilwa. 

12Omukadhona manga inaa falwa komukwaniilwa, okwa mbonzolwa oomwedhi 

omulongo nambali: muule woomwedhi hamano okwa thetwa nomagadhi gomira 

noomwedhi hamano nomagadhi gokanakamuma niinima yilwe yuutiko. 

13Sho ta zi momuhandjo gwaanyekadhi u uka mombala, ota vulu okuzala ngaashi a 

hala. 

14Oha yi mo ongulohi, nongula nge kwa shi, ota falwa komuhandjo omukwawo e ta 

kala moshimpwiyu shaShaashgas, omuthonwantu gwokutonatela aakiintu yopooha. 

Ita yi we komukwaniilwa, shila omukwaniilwa e mu hokwa e te mu ithana kedhina. 

15Olufo lwaEster olwe ya okuya komukwaniilwa. Ester olyaAbihail, omwanagona 

gwaMordekai, ngoka e mu taamba a ninge omwana. Ester okwa ziminwa kukehe 

ngoka e mu tsu keho. Sho a yi, okwa zala ngaashi a lombwelwa kelenga Hegai, 

ndyoka hali tonatele omuhandjo gwaanyekadhi. 

16Ester okwa falwa komukwaniilwa Kserkses momwedhi omutimulongo, omwedhi 

Tebet, momumvo omutiheyali gwepangelo lye. 

17Omukwaniilwa okwe mu hokwa unene shi vule aakiintu ayehe, nokwa li e mu 

opalela shi vule aakadhona ayehe. Omukwaniilwa okwe mu zaleke uulenga 

womunyekadhi komutse gwe e te mu ningi omunyekadhi peha lyaVashti. 

18Mokusimaneka Ester, omukwaniilwa okwe mu ningile omatelekela e ta hiya 

aakwanepangelo noongoloneya ye ayehe. Okwa utha ongondji moshilongo ashihe 

nokwa gandja omagano gopakwaniilwa. 

Mordekai ta hupitha omukwaniilwa 

19Mordekai okwa adhika a pewa iilonga yontumba kehale lyuuwa, aakadhona sho ya 

li taa gongelwa olutiyali. 

20Ester okwa li inaa holola manga ezimo nuukwashigwana we, oshoka Mordekai 

okwa li e mu indike oku shi ninga, naEster okwa vulika kuye, ngaashi a li ha vulika 

muunona we. 

21Methimbo ndyoka Mordekai a taamba iilonga muuwa, Bigtan naTeresh, yaali 

yomaalangeli yopomiyelo dhoongulu dhomukwaniilwa, oya geele omukwaniilwa 

noyu uvanene, ye mu dhipage ofuthi. 

22Mordekai okwe shi koneke e ta yakele ko omunyekadhi Ester, ngoka a lombwele 

omukwaniilwa shoka Mordekai a dhimbulula. 

23Oshinima osha konakonwa nosha monika mo kutya oshoshili, onkee aalumentu 

ayehe yaali oya tulwa kohake. Omukwaniilwa okwa nyolitha oshiningwanima shika 

mondjokonona yoshilongo. 

ESTER 3 

Haman ta kambadhala okudhipaga Aajuda 

1Konima yaambika omukwaniilwa Kserkses okwa lenge omulumentu, edhina lye 

Haman, a ninge elenga ekuluntu lyomalenga agehe. Haman oyaHammedata 

gwomoluvalo lwaAgag. 

2Omukwaniilwa okwa gandja eutho, omalenga ge agehe ga simaneke Haman nokutsa 

oongolo noku mu inyongamena. Oge shi ningi, kakele kaMordekai, ngoka a tindi. 

3Omalenga galwe gomukwaniilwa oge mu pula kutya omolwashike itaa vulika keutho 

lyomukwaniilwa. 

4Esiku nesiku oge mu kumagidha, ihe ine ga pulakena. Okwa ti, ite shi ningi, oshoka 

oye Omujuda. Nena omalenga oge shi tseyithile Haman, opo ga mone, ngele etompelo 

lyaMordekai tali ziminwa. 

5Haman okwa li a thita po kondjahi, sho a dhimbulula kutya Mordekai iha tsu oongolo 

noku mu inyongamena. 

6Sho a koneke wo kutya nani Mordekai Omujuda, Haman okwa tokola okuninga sha 

oshinene shi vule okugeela Mordekai awike. Okwa dhiladhila a dhipage Omujuda 

kehe moshilongo shaPersia. 

7Momumvo omutimulongo nomutiyali gwepangelo lyomukwaniilwa Kserkses, 

momwedhi gwotango, omwedhi Nisan, Haman okwa umbitha iihogololitho (oya li 

hayi ithanwa “purim”), opo ku monike esiku nomwedhi gwo opala okugwanitha 

ompangela ye. Oshihogololitho osha kwata esiku etimulongo netitatu lyomwedhi 

omutimulongo nomutiyali, omwedhi Adar. 

8Haman okwa lombwele omukwaniilwa Kserkses ta ti: “Moshilongo shoye omu na 

oshigwana shimwe shi iyoolola, sha halakanena miitopolwa ayihe. Ohaa dhiginine 

omikalo inaadhi faathana naandhoka dhi niwe kiigwana yilwe, yo ihaa vulika 

koompango dhoshilongo. Itashi opalele omukwaniilwa oku ya idhidhimikila. 

9Nkeyama, ngele osho opala, gandja eutho, ya dhipagwe. Ngele oto shi ningi, otandi 

ka gandja oshisiliveli ookilograma 340 000 moompungulilo dhuuwa mokuyakula 

oshilongo ashihe.” 

10Omukwaniilwa okwa hukula ko okalinga ke koshihako e te ka pe Haman 

yaHammedata gwomoluvalo lwaAgag, omutondi gwAajuda. 

11Omukwaniilwa okwe mu lombwele ta ti: “Aantu mboka niimaliwa yawo oyoye, ya 

ninga ngaashi wa hala.” 

12Mesiku etimulongo netitatu lyomwedhi gwotango Haman okwa hiya oohamushanga 

yomukwaniilwa e te ya nyolitha eutho momalaka agehe moondanda dhago, li 

tuminwe oongoloneya, ookomufala naaleli ayehe miitopolwa ayihe yoshilongo. Eutho 

ndika olya gandjwa medhina lyomukwaniilwa Kserkses nolya hakwa nokalinga ke. 

13Aatondoki oya fala eutho ndika koshitopolwa kehe shomoshilongo ashihe. Elaka 

otali ti kutya mesiku etimulongo netitatu lyomwedhi Adar Aajuda ayehe — 

aagundjuka naakuluntu, aakulukadhi nuunona — oye na okudhipagwa. Oye na 

okutsuwa pwaa na henda, nomaliko gawo oge na okuyugwa po. 

14Enyolululo lyeutho ndika oli na okuninga ompango moshitopolwa kehe noyi na 

okutseyithilwa iigwana ayihe, opo ayehe ya kale yi ilongekidhila esiku ndyoka. 

15Palombwelo lyomukwaniilwa eutho olya hololwa puuyelele moshilandolelo Susa, 

naatondoki oya yi koondjila nokweendelela. Omukwaniilwa naHaman oya kuutumba 

yo taa nu, ihe moshilandolelo Susa omwa li ekuyunguto enene. 

Mordekai ta kongo ekwatho kuEster 

ESTER 4 

1Mordekai sho a koneke shoka sha ningwa po, okwa tuula oonguwo dhe moluhodhi. 

Okwa zala ehahi, i igundu omutoko momutse e te endagula noshilando ta kugu 

mokule a lulilwa, 

2sigo ta thiki peelo lyuuwa. Ina ya mo muuwa, oshoka ihamu yio muntu a zala ehahi. 

3Kiitopolwa ayihe, nkoka eutho lyomukwaniilwa lya tseyithwa, okwa li elilagano 

enene mokati kAajuda. Oyi idhilike iikulya, ya lili nokukuga; oyendji oya zala 

omahahi e taa lala momutoko. 

4Aadhike yaEster naathonwantu oye mu hokololele shoka tashi ningwa kuMordekai. 

Ester okwa si oluhodhi olunene. Okwa tumine Mordekai oonguwo, e dhi zale peha 

lyehahi, ihe ine dhi taamba. 

5Nena Ester okwi ithana Hatak, gumwe gwomaathonwantu yomuuwa, ngoka a tulwa 

po komukwaniilwa a kale omupiya gwe, e te mu lombwele, a ye kuMordekai a uve 

shoka sha ningwa po nomolwashike. 

6Hatak okwa yi kuMordekai mehalandjandja lyoshilando peelo lyuuwa. 

7Mordekai okwe mu hokololele ashihe shoka she mu ningilwa. Okwe mu tseyithile 

wo ondjundo yoshisiliveli Haman e yi uvaneka, yi tulwe moompungulilo dhuuwa, 

ngele Aajuda ayehe oya dhipagwa po. 

8Okwa pe Hatak ombapila yenyolululo lyeutho ndyoka lya gandjwa muSusa 

lyokudhipaga Aajuda, opo e yi fale kuEster noku mu tseyithila oshinima ashihe. Ester 

ne ki ikumbe omukwaniilwa noku mu indila, opo a sile ohenda oshigwana she 

Oshijuda. 

9Hatak okwe shi ningi, 

10naEster okwe mu pe elaka, e li fale kuMordekai, tali ti: 

11“Shaa ngoka, omulumentu nenge omukiintu, ta yi kehale lyomeni a mone 

omukwaniilwa ye ini ithanwa, oku na okusa. Ndjika ompango; omalenga 

gomukwaniilwa agehe naantu ayehe miitopolwa yoshilongo she oye yi tseya. Ope na 

ompito yimwe ayike okukala nomwenyo. Omuntu ngoka omukwaniilwa te mu ganeke 

nondhimbo ye yuukwaniilwa yoshingoli, ita dhipagwa. Ihe opwa piti omwedhi 

omukwaniilwa ini ithana ndje, ndi ye kuye.” 

12Mordekai sho u uvu oohapu dhaEster, 

13okwe mu tumine eyamukulo tali ti: “Ino ifundjaleka kutya ou li megameno u vule 

Aajuda yalwe, sho u li muuwa womukwaniilwa. 

14Ngele to mwenene ompito ndjika, ekwatho otali zile Aajuda palwe e taa ka 

hupithwa, ihe ngoye nezimo lyaho otamu ka yonuka po. Olye e shi tseya kutya ino 

ninga omunyekadhi omolwompito ndjika?” 

15Ester okwa tumine Mordekai eyamukulo tali ti: 

16“Inda, u ka gongele Aajuda ayehe muSusa; idhilikeni iikulya ne mu galikanene 

ndje. Inamu lya ne inamu nwa sha omasiku gatatu, uusiku nomutenya. Nangame osho 

te ningi pamwe naadhike yandje. Konima yaambika otandi ka ya komukwaniilwa, 

nando nashi kale sha pingathana nompango. Ngele ote si, nandi se.” 

17Mordekai okwa yi e ta ningi, ngaashi Ester e mu lombwele. 

ESTER 5 

Ester ta hiya omukwaniilwa naHaman komatelekela 

1Mesiku etitatu lyeidhiliko lyiikulya Ester okwa zala oonguwo dhe dhuunyekadhi e ta 

yi e ta thikama mehalandjandja lyomeni lyuuwa a taalela oshinyanga 

shoshipangelapundi. Omukwaniilwa okwa li meni a kuutumba koshipangelapundi 

shuukwaniilwa a taalela kosheelo. 

2Omukwaniilwa sho a mono Ester a thikama pondje, okwe mu sile ohenda e te mu 

ganeke nondhimbo ye yoshingoli. Ester okwa hedha ko e ta gumu ondhimbo komutse 

gwayo. 

3Omukwaniilwa okwa pula a ti: “Munyekadhi Ester, oshike ano? Lombwela ndje 

shoka wa hala, notandi shi ku pe — nashi kale nando etata lyoshilongo shandje 

ashihe.” 

4Ester okwa yamukula a ti: “Nkeyama, ngele otashi ku opalele, onda hala ne 

naHaman mu ye ongulohi komatelekela nde ge mu longekidhila.” 

5Omukwaniilwa okwa ti: “Ka taleni Haman mbala, tu ninge ngaashi Ester a hala.” 

Omukwaniilwa naHaman oya yi komatelekela gaEster. 

6Manga taa nu omaviinu, omukwaniilwa okwa ti kuEster: “Lombwela ndje shoka wa 

hala, ongame notandi shi ku pe. Otandi ka gwanitha eindilo lyoye, nando li pule ndje 

etata lyoshilongo shandje.” 

7Ester okwa yamukula ta ti: 

8“Ngele oshe ku opalela, Nkeyama, u uve eindilo lyandje, onda hala, ne naHaman mu 

ye ishewe ongula komatelekela gandje tandi ge mu longekidhile. Pethimbo ndyoka 

otandi ke ku lombwela shoka nda hala.” 

Haman ta dhiladhila okudhipaga Mordekai 

9Haman okwa zi mo momatelekela a nyanyukwa nokwa panda nawa. Ihe sho a mono 

Mordekai peelo lyuuwa, ye Mordekai ina thikama nenge e mu hololele esimaneko 

lyasha, Haman okwe mu geele noonkondo. 

10Ihe okwi idhidhimike e ta yi kegumbo. Opo ihe okwa hiya ookuume ke e ta pula 

omukadhi Seresh e ye kuyo. 

11Okwe ya inomene omoluuyamba we wa pitilila, oyanamati oyendji, nonkene 

omukwaniilwa e mu lenge elenga enene e vule omalenga agehe galwe 

gomukwaniilwa. 

12Okwa tsikile ko a ti: “Nokuli omunyekadhi Ester ina telekela yalwe omatelekela 

kakele komukwaniilwa nangame tuu nguka. Otwa hiywa, tu ye ko ishewe ongula. 

13Ihe ayihe mbika itayi gwanene ndje, manga ndi wete Omujuda nguka Mordekai a 

kuutumba peelo lyuuwa.” 

14Omukadhi Seresh nookuume ke oye mu lombwele ya ti: “Omolwashike itoo 

dhikitha ohake yi na omutumbo gwoondya omilongo ntano? Ngula ongula oto vulu 

okupula omukwaniilwa, Mordekai a tulwe ko. Opo to vulu okuya komatelekela u na 

enyanyu.” Oohapu ndhoka odho opalele Haman, nokwa dhikitha ohake. 

ESTER 6 

Omukwaniilwa ta simaneke Mordekai 

1Uusiku tuu mboka omukwaniilwa okwa londokwa koomposi, nokwa gandja elaka, 

ondjokonona yoshilongo yi etwe kuye, e yi leshelwe. 

2Moshitopolwa sha leshwa omwa li wo ehokololo, nkene Mordekai a holola Bigtan 

naTeresh, aathonwantu yaali aalangeli yoposheelo, mboka ya li ya tsile 

omukwaniilwa ondumbo, ye mu dhipage ofuthi. 

3Omukwaniilwa okwa pula a ti: “Mordekai okwa simanekwa nokwa futwa ngiini, sho 

a ningi ngeyi?” Aapiya oya yamukula ya ti: “Ina pewa nando osha.” 

4Omukwaniilwa okwa pula a ti: “Olye e li kehale?” Haman okwa li opo a thiki kehale 

lyopondje, opo a indile omukwaniilwa, a endjeleleke Mordekai kohake ya dhikwa 

nale nokuli. 

5Aapiya oya yamukula: “Haman oko e li.” Omukwaniilwa okwa ti: “Ne ye mo.” 

6Haman sho e ya mo, omukwaniilwa okwe mu pula: “Omuntu ngoka omukwaniilwa a 

hala oku mu simaneka unene, oku na okuningwa ngiini?” Haman okwi idhiladhilile: 

“Olye mbela omukwaniilwa a hala oku mu simaneka? Ndishi ongame.” 

7-8Haman okwa yamukula omukwaniilwa ta ti: “Omulumentu ngoka omukwaniilwa a 

hala oku mu simaneka, na etelwe oonguwo dhuukwaniilwa, ndhoka wa li wa zala 

ngoye mwene. Na etelwe wo okakambe haka kayilwa komukwaniilwa noka zalekwa 

uulenga wopaukwaniilwa komutse.” 

9Nena lombwela elenga limwe lya simana, li zaleke omulumentu ngoka oonguwo 

ndhoka noku mu enditha nehalandjandja lyoshilando a londa kokakambe. Elenga lya 

simana nali igidhe li tye: “Omulumentu ngoka ta simanekwa komukwaniilwa, osho ta 

ningwa ngeyi.” 

10Nena omukwaniilwa okwa ti kuHaman: “Endelela, u ka kuthe oonguwo 

nokakambe, ngaashi wa ti. Esimaneko ndika nali ningilwe Mordekai Omujuda, ngoka 

a kuutumba peelo lyuuwa. Mu ningila naanaa ashihe shoka wa popi.” 

11Haman okwa kutha oonguwo nokakambe e ta zaleke Mordekai. Mordekai okwa 

kayile okakambe, naHaman okwe mu enditha nehalandjandja lyoshilando ti igidha, 

sho taa ende ta ti: “Omulumentu ngoka ta simanekwa komukwaniilwa, osho ta ningwa 

ngeyi!” 

12Mordekai okwa shuna keelo lyuuwa, manga Haman ta yi kegumbo nokweendelela a 

siikila oshipala she a tyololoka. 

13Okwa lombwele omukadhi nookuume ke ashihe shoka she mu ningilwa. Nena 

omukadhi nookuume ke aanandunge oya ti kuye: “Eyonuko lyoye olya tameke 

montaneho yaMordekai. Oye Omujuda, nangoye ito vulu oku mu sinda. Ote ke ku 

sinda lela.” 

Haman ta dhipagwa 

14Manga ya li taa kundathana, aathonwantu yomukwaniilwa oye ya noya fala Haman 

neendelelo komatelekela. 

ESTER 7 

1Osho ngaaka omukwaniilwa naHaman ya yi, ya ka lye naEster 

2olutiyali. Manga taa nu omaviinu, omukwaniilwa okwa pula Ester a ti: “Munyekadhi 

Ester, owa hala shike? Lombwela ndje, ongame notandi shi ku pe. Otandi gwanitha 

eindilo lyoye, nando li pule ndje etata lyoshilongo shandje.” 

3Omunyekadhi Ester okwa yamukula a ti: “Nkeyama, ngele otashi ku opalele, otandi 

ku indile neifupipiko, u zimine, ndi kale nomwenyo, noshigwana shandje shi kale 

nomwenyo. 

4Tse noshigwana shetu otwa landithilwa po okuhanagulwa po, okudhipagwa 

nokukombwa po. Ando twa landithwa po ashike aapika, ando nde shi mwenene, 

oshoka kashi shi sha shokukudhila omukwaniilwa.” 

5Omukwaniilwa Kserkses okwa pula omunyekadhi Ester: “Olye ano ta ningi iihuna 

mbika? Omuntu ngoka oku li peni?” 

6Ester okwa yamukula a ti: “Omutondi gwetu, omuhepeki gwetu, ye oye oshiponga 

shetu, oHaman!” Haman okwa tongolola omukwaniilwa nomunyekadhi Ester a 

kankwa. 

7Omukwaniilwa okwa yambuka po a thita po kondjahi. Okwa zi mo moshinyanga e ta 

yi pondje koshikunino shuuwa shokuvululukilwa. Haman okwa mono kutya 

omukwaniilwa okwa tokola oku mu geela, onkee a kala po ta galikana Ester 

omolwomwenyo gwe. 

8Okwa adhika opo ti iyumbile komeho goshipundi shaEster ti indile ombili, 

omukwaniilwa sho a galukile moshinyanga okuza koshikunino. Omukwaniilwa sho e 

shi mono, okwi igidha a ti: “Omuntu nguka ota thiminike omunyekadhi nokuli 

montaneho yandje, muuwa wandje mwene?” Omukwaniilwa manga inaa mana 

okupopya ndhika, yo aapiya ye aathonwantu oya siikila nale Haman koshipala. 

9Gumwe gwomuyo, edhina lye Harbona, okwa ti: “Nkeyama, pongulu yaHaman ope 

na ohake yi na omutumbo gwoondya omilongo ntano e yi dhikile Mordekai, ngoka a 

hupitha omwenyo gwoye.” Omukwaniilwa okwa ti: “Tulii ko Haman.” 

10Osho ngaaka Haman a tulwa kohake ndjoka a li e yi dhikile Mordekai. Nena ondjahi 

yomukwaniilwa oya polo. 

ESTER 8 

Aajuda taa pitikwa okwiipopila 

1Esiku tuu ndyoka omukwaniilwa Kserkses okwa pe omunyekadhi Ester omaliko 

agehe gaHaman, omutondi gwAajuda. Ester okwa lombwele omukwaniilwa kutya 

Mordekai omukwawo, nokuza mpoka Mordekai okwa pitikilwa okukala koshipala 

shomukwaniilwa. 

2Omukwaniilwa okwa hukula ko okalinga ke koshihako (hoka a kuthululile Haman) e 

te ka pe Mordekai. Ester okwa langeke Mordekai metonatelo lyomaliko gaHaman. 

3Ester okwa popitha ishewe omukwaniilwa, i inyongamena koompadhi dhe e ta lili. 

Okwe mu indile, a ninge po sha, opo a keelele ondumbo yaHaman, oluvalo lwaAgag, 

yaa tsile kAajuda. 

4Omukwaniilwa okwe mu ganeke nondhimbo yuukwaniilwa yoshingoli, Ester nokwa 

thikama po e ta ti: 

5“Nkeyama, ngele tashi ku opalele nou na ohenda nangame nongele oshu uka 

kungoye, gandja eutho tali ningulula oshipango shaHaman yaHammedata, oluvalo 

lwaAgag, shokuhanagula po Aajuda miitopolwa ayihe yoshilongo. 

6Otandi vulu ngiini oku shi idhidhimikila, ngele oshiponga tashi adha oshigwana 

shetu, nezimo lyandje mwene tali dhipagwa po?” 

7Nena omukwaniilwa Kserkses okwa ti komunyekadhi Ester naMordekai, Omujuda: 

“Talii ko, onda tulitha Haman kohake omolwondumbo ndjika yokukondjitha Aajuda 

nonda pe Ester omaliko ge. 

8Eutho lya gandjwa medhina lyomukwaniilwa nolya sitombwa noshihako she, kali shi 

kuningululwa. Ihe medhina lyandje otamu vulu okunyola eutho epe tali popi Aajuda e 

tamu li sitomba noshihako shandje.” 

9Mesiku etimulongo netitatu lyomwedhi omutitatu, omwedhi Sivan, Mordekai okwa 

hiya oohamushanga yomukwaniilwa e te ya nyolitha eutho li tuminwe oongoloneya, 

ookomufala naaleli yomiitopolwa ayihe 127 okuza kuIndia sigo kuEtiopia. Eutho olya 

li lya nyolwa momalaka agehe gomiitopolwa moondanda dhago nokAajuda melaka 

lyawo nomoondanda dhalyo. 

10Mordekai okwa nyolitha oontumwafo medhina lyomukwaniilwa Kserkses e te dhi 

sitomba noshihako shuuwa. Odha tumwa naakayili ya londa uukambe womiigunda 

yuuwa u na ondapo. 

11Eutho ndika otali zimine Aajuda yi ilongekidhile okwiipopila. Ngele otaa matukilwa 

kaakwiita yomoshitopolwa shontumba, otaa vulu okukondja e taye ya hanagula po 

noku ya dhipaga pamwe naakiintu yawo noyana. Otaa vulu oku ya komba po 

nokuyuga po omaliko gawo. 

12Esiku uuna Aajuda taa vulu okuninga shika miitopolwa ayihe yoshilongo 

shaKserkses, olyo etimulongo netitatu lyomwedhi omutimulongo nomutiyali, 

omwedhi Adar. 

13Enyolululo lyeutho ndika oli na okuninga ompango moshitopolwa kehe noyi na 

okutseyithilwa iigwana ayihe, opo Aajuda ya kale yi ilongekidhila okugalulila aatondi 

yawo ondjahi, uuna esiku lya thiki. 

14Palombwelo lyomukwaniilwa eutho olya holokithwa moshilandolelo Susa, 

naakayili ya londa uukambe womiigunda yuuwa, oya yi koondjila nokweendelela. 

15Mordekai okwa zi muuwa a zala oonguwo dhuukwaniilwa oombulau noontokele, 

elwaakani lyoliina etiliganembwilili noshishani oshinene shoshingoli. 

Nomomapandaanda gaSusa omwa li tamu kwelengendja omawi genyanyu 

noondigolo. 

16Aajuda oya li ya nyanyukwa noya pepelelwa, oya adhika kelago nesimaneko. 

17Moshilando kehe nomoshikandjo kehe moka eutho lyomukwaniilwa lya leshwa, 

Aajuda oyi igidha esiku lyongondji, oshituthi nenyanyu. Aantu oyendji yomiigwana 

yilwe oyi iningi Aajuda, oshoka oya li ye ya tila. 

ESTER 9 

Aajuda taa dhipaga aatondi yawo 

1Esiku etimulongo netitatu lyaAdar olye ya, esiku ndyoka eutho lyomukwaniilwa lya 

li li na okugwanithwa, esiku uuna aatondi yAajuda ya li ya tegelela, ye ya tule 

mokakuwilili. Ihe nani Aajuda oye ya sindi. 

2Moshikandjo shAajuda moshilando kehe moshilongo ashihe Aajuda oyi ilongekidha 

nawa okuhomona kehe ngoka ta kambadhala oku ya etela oshiponga. Aantu oya li ye 

ya tila akuhe, nokakwa li ngoka a vulu oku ya kondjitha. 

3Aaleli ayehe yomiitopolwa, oongoloneya, ookomufala naakwanepangelo 

yomukwaniilwa oya gama kAajuda, oshoka oya li ya tila Mordekai. 

4Osha li sha tseyika noshilongo ashihe kutya ngashingeyi Mordekai elenga ekuluntu 

muuwa nokwa li ta nkondopala natango. 

5Omolwashoka Aajuda ya ningile aatondi yawo shoka ya hala. Oye ya ponokele 

nomagongamwele e taye ya dhipaga. 

6Moshilandolelo Susa Aajuda oya dhipagele mo aantu omathele gatano. 

7-10Mokati kawo omwa li aana aamati omulongo yaHaman yaHammedata, omutondi 

gwAajuda. Oyo Parshandata, Dalfon, Aspata, Porata, Adalia, Aridata, Parmashta, 

Arisai, Aridai naVaiesata. Ihe Aajuda inaa yuga iihakanwa. 

11Esiku tuu ndyoka omwaalu gwaadhipagwa yomuSusa ogwa tseyithilwa 

omukwaniilwa. 

12Okwa ti komunyekadhi Ester: “MuSusa amuke Aajuda oya dhipaga aantu omathele 

gatano, mumwe naana aamati yaHaman. Ngele omiitopolwa yilwe nduno, oya ningi 

ngiini! Ngashingeyi owa hala shike? Otandi ke shi ku pa. Lombwela ndje owala shoka 

wa hala natango, neindilo lyoye otali gwanithwa.” 

13Ester okwa yamukula a ti: “Nkeyama, ngele otashi ku opalele, ongula pitika 

natango, Aajuda ya ninge muSusa shoka ya ningi nena. Omidhimba dhaana aamati 

yaHaman nadhi tulwe kohake.” 

14Omukwaniilwa okwa tokola shi ningwe, neutho ndika olya gandjwa muSusa. 

Omidhimba dhaana aamati omulongo yaHaman odha tsilikwa puuyelele. 

15Mesiku etimulongo netine lyaAdar Aajuda yomuSusa oya dhipaga ishewe aantu 

omathele gatatu moshilando. Natango inaa hakana iihakanwa nande. 

16Aajuda yomiitopolwa oya li ya gongala okwiipopila. Oya manguluka kaatondi 

yawo, sho ya dhipaga aantu omayuvi omilongo heyali nagatano mboka ya li ye ya 

tonde. Ihe inaa hakana iihakanwa. 

17Esiku ndika etimulongo netitatu lyaAdar. Mesiku etimulongo netine inaku 

dhipagwa we omuntu, nolya ningi esiku lyoshituthi nolyenyanyu. 

18Aajuda yomuSusa oya yapula esiku etimulongo netitano, li ninge esiku lyoshituthi 

nolyenyanyu, oshoka oya dhipagele aatondi yawo mesiku etimulongo netitatu mesiku 

etimulongo netine. 

19Omolwashoka ano Aajuda mboka ya kala momikunda omishona, oya ningi esiku 

etimulongo netine lyomwedhi Adar esiku lyenyanyu nolyoshituthi notaa tuminathana 

iikunditha. 

Oshituthi shaPurim 

20Mordekai okwa nyolitha ondjokonona yiinima mbika e ta tumine Aajuda ayehe 

moshilongo shaPersia, ongele popepi nenge kokule, oontumwafo 

21tadhi ya lombwele, ya dhane oshituthi kehe omumvo mesiku etimulongo netine 

netimulongo netitano lyaAdar. 

22Momasiku ngaka Aajuda oyi imangulula kaatondi yawo, nomomwedhi nguka 

oluhodhi lwawo olwa shituka enyanyu nokutakuma kwawo eligolo. Oya lombwelwa, 

ya dhane momasiku ngaka iituthi noonshingo nokutuminathana iikunditha yiikulya 

nokupa oohepele omagano. 

23Okudhana oshituthi shika okwa ningi omukalondjigilile, ngaashi Mordekai e ya 

nyolele. 

24Haman yaHammedata, oluvalo lwaAgag nomutondi gwAajuda, okwa li u umbu 

iihogololitho (nenge “purim”, ngaashi ye shi luka), opo a uthe esiku lyokuyonagula po 

Aajuda; okwa dhiladhila e ya kombe po sheke. 

25Ihe Ester okwa yi komukwaniilwa, nomukwaniilwa okwa gandja eutho 

lyopakunyola, ndyoka lya galulile Haman omupya ngoka e gu dhiladhilile Aajuda. 

Oye pamwe noyana oya tulwa kohake. 

26Omolwashoka omasiku ngaka oga lukwa Purim. Molwontumwafo yaMordekai 

nomolwiinima ayihe mbyoka ye yi ningilwa, 

27Aajuda oyi iyuthile omukalo gwokwaalunduluka kutya yo yene noluvalo lwawo 

naayehe mboka taa iningi Aajuda, oye na okudhana omasiku ngaka gaali kehe 

omumvo palombwelo lyaMordekai pethimbo lyo opala. 

28Omasiku ngaka oga li ge na okudhimbulukiwa pwaa na elunduluko nokudhanwa 

kepipi kehe lyAajuda megumbo kehe moshitopolwa kehe nomoshilando kehe. 

29Omunyekadhi Ester yaAbihail pamwe naMordekai oya nyola ontumwafo ontiyali 

kombinga yaPurim nokulongitha oonkondo dhawo, opo ye yi koleke. 

30Mordekai okwa tumine Aajuda ayehe yomiitopolwa 127 yoshilongo shaPersia 

oontumwafo noku ya halela ombili negameno. 

31Okwa koleke kutya Aajuda ayehe noluvalo lwawo oye na okudhana omasiku 

gaPurim pethimbo lyo opala, ngaashi omunyekadhi Ester naMordekai, Omujuda, ye 

shi utha nongaashi Aajuda yo yene ya li yu utha kombinga yeidhiliko lyiikulya 

noontakumo. 

32Elombwelo lyaEster olya koleke omautho gaPurim noga nyolelwa membo. 

ESTER 10 

Esimano lyaKserkses naMordekai 

1Omukwaniilwa Kserkses okwa utha iilonga yethiminiko moshilongo ashihe okuza 

komunkulofuta nookoontuntu sigo omokati koshilongo. 

2Iinima ayihe iinene niikumithi mbyoka e yi ningi, nehokololo alihe nkene a lenge 

Mordekai elenga enene, ayihe oya nyolelwa membo lyondjokonona yaakwaniilwa 

yaPersia naMedia. 

3Omujuda Mordekai okwa li omutiyali moshilongo a landula omukwaniilwa mwene 

Kserkses. Okwa li a simana noku holike kAajuda ooyakwawo, oshoka okwa longele 

oshigwana shawo uuwanawa nokwa popile elago lyoluvalo lwawo. 

JOB 

JOB 1 

1Okwa li ku na omulumentu, edhina lye Job, a kala moshilongo Uz. Okwa li 

omukeenashipo nomuyuuki. Okwa li ha tila Kalunga noha tondo uuwinayi. 

2Okwa li e na oyana aamati yaheyali naakadhona yatatu. 

3Okwa li e na oonzi omayuvi gaheyali, oongamelo omayuvi gatatu, oongombe eyuvi 

limwe nuusino omathele gatano. Okwa li wo e na aapiya oyendjiyendji, nokwa li 

omuyamba e vule aayuzilo ayehe. 

4Oyana aamati oya li haa ningi iituthi pamalufo momagumbo gawo. Oya li wo haa 

hiya aamwayina aakadhona kiituthi mbika. 

5Oshituthi ngele sha pu, mesiku kehe lya landula Job oha meneka e ta yamba 

omolwomwana kehe ontselelandjambo, opo a kale a yogoka. Okwe shi ningi olwindji, 

oshoka okwa dhiladhila kutya pamwe oyana oya yono noya sheke Kalunga 

momadhiladhilo gawo. 

Satana ta makele Job 

6Esiku limwe aayengeli yaKalunga oya holoka koshipala shOmuwa, naSatana okwa li 

mokati kawo. 

7Omuwa okwa pula Satana: “Oto ziilile peni?” Satana okwa yamukula Omuwa: 

“Onde endagula mpaka naampeyaka nonda taakana evi.” 

8Omuwa okwe mu pula a ti: “Ino mona omuntu gwandje Job? Kombanda yevi kaku 

na omuntu e shi okwiinekelwa e mu fa, omulumentu ha tila Kalunga noha tondo 

uuwinayi.” 

9Satana okwa yamukula a ti: “U shi Job oha tila Kalunga owala? 

10Oshoka owala ho mu gamene pamwe negumbo lye naashihe shoka e shi na. Owa 

yambeke iilonga ye nowe mu pe iimuna yi indjipala moshilongo ashihe. 

11Ando u yelekele e to ganeke oshikaha shoye, u yone po eliko lye, nena ote ku iteka 

po mbala.” 

12Omuwa okwa ti kuSatana: “Eewa, ayihe e yi na, otandi yi tula miikaha yoye, ihe ino 

mu guma kolutu.” Satana nokwa zi po. 

Aana yaJob nuuyamba we tau hanagulwa po 

13Esiku limwe manga aana yaJob ya li moshituthi megumbo lyomumwayinamati 

osheeli, 

14omutumwa okwe ya kuJob ta matuka e ta ti: “Otwa li tatu pupula omapya noonani, 

uusino nowa li tau napa popepi. 

15Ohaluka Aasaba oya matukile iimuna e taye yi yaka po. Oya dhipaga po aapiya 

yoye ayehe. Ongame awike nda hupu po nonde ya ndi shi ku lombwele.” 

16Manga inaa mana okupopya, omupiya omukwawo okwe ya po e ta ti: “Olwaadhi 

olwa akula po oonzi naasita e talu ya dhipaga po ayehe. Ongame awike nda hupu po 

nonde ya ndi shi ku lombwele.” 

17Manga inaa mana okupopya, omupiya omukwawo okwe ya e ta ti: “Aahomoni 

Aababilonia ye li iiluku itatu, oye tu ponokele e taa yugu po oongamelo noya dhipaga 

po aapiya yoye ayehe. Ongame awike nda hupu po nonde ya ndi shi ku lombwele.” 

18Manga inaa mana okupopya, omupiya omukwawo okwe ya po e ta ti: “Aamwoye 

oya li moshituthi megumbo lyosheeli shoye. 

19Ombepo yoshikungulu oya zi kombuga noya hanagula po egumbo lyasho noya 

dhipaga po ayehe. Ongame awike nda hupu po nonde ya ndi shi ku lombwele.” 

20Job okwa yambuka po e ta tuula oonguwo dhe molwoluhodhi. Okwa kulula omutse 

gwe nokwa tsu oshipala she pevi e ta galikana 

21ta ti: “Olutu lwowala nda zile mela lyameme notandi ka ya ndi li olutu lwowala. 

Omuwa okwe yi pele ndje, Omuwa okwe yi kutha ndje. Edhina lye nali simanekwe.” 

22Mumbika ayihe ya ningwa po, Job ina yona a pe ando Kalunga ombedhi. 

JOB 2 

Satana ta makele Job olutiyali 

1Opwa ningi ishewe, aayengeli yaKalunga sho ya holoka koshipala shOmuwa, Satana 

okwa li wo mokati kawo. 

2Omuwa okwe mu pula a ti: “Oto zi peni?” Satana okwa yamukula a ti: “Onde ende 

mpaka naampeyaka nonda taakana evi alihe.” 

3Omuwa okwa pula a ti: “Ino mona omuntu gwandje Job? Kombanda yevi kaku na 

omuntu e mu fa. Oye omuyuuki kee na oshipo, omulumentu ha tila Kalunga noha 

tondo uuwinayi. Ngoye owa lombwele ndje, ndi mu dhenge pwaa na etompelo, ihe 

Job okwa dhiginine eitaalo lye.” 

4Satana okwa yamukula a ti: “Omuntu ota gandja po iinima ye ayihe, opo a kale e na 

omwenyo. 

5Ihe ngele to gumu olutu lwe, nena ote ku sheke montaneho!” 

6Omuwa okwa ti kuSatana: “Eewa, ngashingeyi otandi mu gandja miikaha yoye, mu 

dhenga kolutu, ihe omwenyo gwe ino gu guma.” 

7Satana okwa zi ko koshipala shOmuwa nokwa umbu Job iitumbuka molutu aluhe. 

8Job okwa kuutumba momutoko nokwa kutha oshikangwa e ta yaga nasho iitumbuka 

ye. 



820 

 

Ombiimbeli Ondjapuki 
@ 2008, Bible Society in Namibia. 

 

 

 

 

9Omukadhi okwa ti kuye: “Natango owa hala ngaa okukala omuyuuki? Sheka 

Kalunga, u se.” 

10Job okwe mu yamukula a ti: “Oto popi wa fa omukiintu omugoya. Ndishi Kalunga 

ngele te tu pe uuwanawa, otatu u taamba. Otatu mu pe tuu uusama, ngele te tu pe 

uudhigu?” Mwaayihe mbika Job ina yona sha, a tamaneke Kalunga. 

Ookuume kaJob 

11Ookuume kaJob yatatu oyo Elifas gwomoshilando Teman, Bildad Omushuak 

naSofar Omunaema. Ano sho yu uvu kutya Job ota alukwa, oya tokola ye ke mu talele 

po noku mu hekeleka. 

12Manga ya li kokule, oya mono Job, ihe inaye mu dhimbulula. Sho ye ya popepi 

naye, oya tameke okulila mokule e taa tuula oonguwo dhawo molwoluhodhi yo taa 

igundu evi momitse. 

13Opo ihe oye mu kuutumbile omasiku gaheyali, uusiku nomutenya, yo itaa popi 

nando osha, oshoka oya mono kutya Job oku li muudhigu uunene. 

JOB 3 

Job ta pe Kalunga uusama 

1Hugunina Job okwa popi e ta thingi esiku lyokuvalwa kwe. 

Job ta popi 

2-3Esiku nda valwa nali thingwe, nuusiku mbwiyaka kwa tiwa: “Okamati ke ya ko!” 

4Esiku ndyoka nali shituke omilema;  Kalunga komegulu ine li dhiladhila, nuuyelele 

inau li minikila. 

5Omilema nomuzizimba gweso nagu li luudhile, niikogo nayi li siikile;  uuluudhe nau 

li kuwikile. 

6Uusiku mbwiyaka nau ninge omilema;  inau yalulilwa momasiku gomumvo, wo inau 

ya momwaalu gwoomwedhi. 

7Muusiku mbwiyaka inamu valwa sha, muwo inamu uvika ondigolo. 

8Mboka haa thingi omasiku, naye shi ninge, oyo tuu mboka yi ilongekidha 

okupendutha Leviatan. 

9Oonyothi dhongula nadhi luudhe;  okutegelela eluwa naku ninge osima, uusiku inau 

mona oonte dhongula. 

10Oshoka inau edhilila ndje po osheelo shoshivalelo shameme, u siikile omeho gandje 

gaa tale iihuna. 

11Omolwashike inaandi nyangwa pokuvalwa, ndi se sho ndi li pokupulumuthwa? 

12Omolwashike oongolo dhameme dha yakula ndje, nomagundji ge ga yamutha ndje? 

13Ando ngashingeyi onda vululukwa nonda thuwa, 

14opamwe naakwaniilwa naapangeli yevi, mboka yi itungile oombala, ihe ngashingeyi 

omakulukuma gowala. 

15Onda li ndi na okukala nda fa omalenga, ngoka gu udhitha omagumbo gago 

oshingoli noshisiliveli. 

16Nenge omolwashike inaandi holekwa mevi nda fa omupononwa, ongaashi 

okahanona inaaka mona uuyelele wetango? 

17Mombila aakaanakalunga otaa hulitha po okuyona kwawo, omo moka aaloloki taa 

vululukwa. 

18Aapika wo otaa kala mo ye na ombili;  itaa pulakene we omagandagulo. 

19Aanenentu naadhinwa oye thike pamwe, nomupika okwa manguluka komuhona 

gwe. 

20Omolwashike mbo ye li muudhigu taa ethiwa ya kale nomwenyo? Omolwashike 

aanaluhodhi taa pewa uuyelele? 

21Oya tegelela eso, ihe itali thiki;  otaye li kongo nuupenda lya fa eliko. 

22Itaa nyanyukwa, manga inaaya sa e taa fumvikwa. 

23Omuntu ngoka Kalunga e mu nine iiholekwa, omolwashike e na okukala kombanda 

yevi e li mekondeka? 

24Peha lyokulya otandi lili;  omahodhi gandje otaga matuka ga fa omeya. 

25Shoka hashi tilitha nokuhalutha ndje, osha ningilwa ndje. 

26Kandi na mbili, kandi na luthuwo;  kandi na vululuko, ihe epiyagano lyowala. 

JOB 4 

Oonkundathana dhotango 

(4:1—14:22) 

Elifas ta popi 

1Nena Elifas Omuteman okwa yamukula ngeyi. 

2Job, ngele oku na gumwe a hala a popye nangoye, oto vulwa ando? 

3Dhiladhila, nkene wa pukulula oyendji nowa pameka omaako ga gwa. 

4Oohapu dhoye odha kumike aatenguuki;  owa kankameke mboka ya tonyala. 

5Ihe ngashingeyi sho wa adhika kuudhigu, owa tyololoka;  sho we ku gumu, owa 

haluka. 

6Okulongela Kalunga hakwo wi inekela? Oondjila dhoye dhaa na oshipo, nadhi kale 

etegameno lyoye. 

7Dhiladhila nawa, olye a kala kee na mbudhi a adhika komupya? Openi pwa li 

omuyuuki a yonwa po? 

8Onda koneke kutya mboka haa papula iimpungu yuudhudhu, oyo wo mboka haa 

kunu uukolokoshi notaye u teya wo. 

9Otaa ka pepwa po komufudho gwaKalunga, nehwamo lyondjahi ye otali ya hanagula 

po. 

10Oonime oohahu ohadhi gono nohadhi pumbu kondjala, ihe omayego goonime 

oongundjuka oga teywa mo. 

11Onime otayi si, ngele kayi na sho tayi li, nuunimona otau halakana. 

12Elaka olya popitha ndje meholamo;  omakutsi gandje ogu uvu enongono. 

13Oondjodhi otadhi ende mokati kuusiku, uuna oomposi tadhi kwata omuntu. 

14Uumbanda nekakamo olya kwata ndje, nonda dhekweta okuza komutse sigo 

okoompadhi. 

15Ombepo oya dhenge ndje moshipala, nolufufu kolutu lwandje olwa shindalala. 

16Oya mwena, ihe ine vula okukoneka kutya oshike shoka. Ongoshihehelela shi li 

momeho gandje. Ondu uvu ewi tali nongona tali ti: 

17“Nakukasa ota ningi tuu omuyuuki koshipala shaKalunga? Nenge omuyelele 

momeho gomushiti gwe? 

18Kalunga ini inekela naapiya ye yomegulu, nomaayengeli ye ota mono mo omapuko. 

19Ongiini ando mboka ya shitwa neloya, oomboka yu umbwa montsi yevi, mbo taa 

yonuka po mbala ya fa embilimbili? 

20Otaa tetagulilwa methimbo lyokuza ketendo lyeluwa sigo okeningino lyetango. 

Otaa yonuka po sigo aluhe noitaa dhimbulukiwa we. 

21Uuyamba wawo auhe owa yiwa nawo;  otaa si yaa na oondunge.” 

JOB 5 

1Job, igidha! Oku na tuu ngo te ku yamukula? Oguni gwomaayapuki te ku yamukula? 

2Ongeyo otayi li egoya, nefupa otali fala omuhasha meso. 

3Ngame mwene onda mono omugoya ta yugu, ihe ohaluka egumbo lye olya thingwa. 

4Oyana oya kala kokule negameno;  moompangu otaa lyatelwa pevi pwaa na 

omupopili. 

5Aasindjala otaa li po iilya ye — otaa teya nomombungwiidhi aanotelwa otaa kwata 

po eliko lye. 

6Oshoka oshiponga ihashi hituka mohi, nuudhigu ihau ndjituka mevi. 

7Omuntu oti iyetele uudhigu, osho lela ngaashi oohandje hadhi tuka dhu uka 

pombanda. 

8Ihe ando ngame onda li ngoye, ando otandi uka kuKalunga notandi mu faalele 

uudhigu wandje. 

9Ota longo iinyengandunge itaayi vulu okuyelekwa, iilongankondo itaayi vulu 

okuyalulwa. 

10Evi ote li lokithile omvula, nomeya ote ga poolele momalundu. 

11Eeno, oye Kalunga ta yambula po aafupi e ta nyanyudha mboka taa lili. 

12-13Ota pilaaleke oompangela dhaanandunge nota hanagula po omakoto gaanongo, 

opo yaa tompole sha. 

14Omilema otadhi ke ya luudhila moshanga shomutenya, notaa ka pampadhala 

ngaashi muusiku. 

15Kalunga ota hupitha oohepele meso, ote ya hupitha miikaha yaanankondo. 

16Ohepele ote yi pe etegameno nomukolokoshi ote mu mweneke. 

17Omunelago omuntu ngoka Kalunga te mu pukulula. Ino dhina egeeloputudho 

lyOmunankondoawike. 

18Oshoka ota dhenge, ihe ota panga wo, ote ehameke, ihe iikaha ye otayi aludha. 

19Ote ku hupitha miiponga ihamano, nomoshitiheyali ito adhika kuupyakadhi. 

20Mondjala ote ku keelele meso, nomiita ite ku etha u se. 

21Ote ku gamene komasheko;  ito pumbwa okutila, uuna ehanagulo tali ya. 

22Oto ka yola ehanagulo nuulumbu noito ka tila iilikama. 

23Epya lyoye itali ka kala noowege, niilikama itayi ke ku etela, nando oshiponga 

shasha. 

24Oto ka kala nombili metsali lyoye niimuna yoye otayi ka kala ya gwana po inaapu 

kana sha. 

25Aamwoye otaa ka indjipala, noluvalo lwoye otalu ka fa omwiidhi gwokelundu. 

26Oto ka ya mombila muukokele wa kola, ngaashi iilya ya adha okuteywa. 

27Job, shika otwe shi konakona notwa tseya kutya osho lela. Shi taamba ano. 

JOB 6 

Job ta yamukula 

1-2Uudhigu nuuwehame wandje ando u yelekwe koshiviha, 

3ando uudhigudhigu u vule ehekevi lyopooha dhefuta, omolwasho oohapu dhandje 

inadhi dhiladhilwa nawa. 

4Iikuti yOmunankondoawike oyi li mungame, uuzigo wayo otau ehameke ndje;  

omatilitho gaKalunga otaga halutha ndje. 

5Ongolo ohayi lili tuu, ngele oyi li pomwiidhi, nenge ondumetana ohayi komo, uuna 

yi li pelonzi? 

6Iikulya yomunya otayi liwa tuu, ngele inayi toywa, nenge muutokele weyi omu na 

tuu omulyo gwasha? 

7Itandi vulu oku yi lya, iikulya ya tya ngaaka otayi alukitha ndje. 

8Kalunga oshike itaa yamukula eindilo lyandje, a pe ndje shoka nda hala? 

9Kalunga okwa hokwa okunyanyagula ndje, okwa ganeke oshikaha she, a tete ndje. 

10Nando ongaaka, ote kala nda nyanyukwa, eeno, ote nuka kenyanyu mokati 

kuuwehame uunene;  ine dhina oohapu dhOmuyapuki. 

11Omukumo gwandje oguni, ndi kale ndi na etegameno? Onakuyiwa yandje oyini, ndi 

kale ndi idhidhimika? 

12Ondi na oonkondo nda fa emanya? Olutu lwandje oshiyela? 

13Itandi vulu we okwiikwatha ngame mwene;  kape na ngo ta hupitha ndje. 

14Omuntu e li muudhigu ota pumbwa ekwatho lyookuume, nonando ne ethe 

Omunankondoawike. 

15Ihe ne, ookuume kandje, omwa fundju ndje, omwa fa omilonga tadhi pwine, uuna 

kwaa na mvula, 

16uuna omeya gadho itaaga tondoka, sho ga ningi iikangwa nolumi talu ga hekelitha. 

17Ihe uupyu ngele we ya, otadhi hengumuka. 

18Omasilu gomilonga otaga uka huka naahwiyaka notaga londo pombanda, sigo ga 

hulu. 

19Oongamelo tadhi zi kuTema otadhi kongo omeya, aahalithi Aasheba oye na 

etegameno, 

20ihe etegameno lyawo otali kanene momilonga dha pwina. 

21Ngame otii mu tala mwa fa omilonga ndhoka, omu wete oshiponga shandje nomwa 

haluka. 

22Inandi mu pula, mu pe ndje sha, ine indila nando osha shomeliko lyeni. 

23Inandi mu pula, mu hupithe ndje miikaha yomutondi nenge yakayamukulwa. 

24Eewa ano, nongekii ndje, mu lombwele ndje omapuko gandje. Otandi ngungumana 

e tandi mu pulakene. 

25Oohapu dhi na uukwashili otadhi tompola sha. Ihe ne oompata dheni otadhi kwatha 

shike? 

26Otamu dhiladhila okupopya kwandje ombepo yowala tayi pepe, ihe omolwashike 

tamu yamukula omuntu a kanitha omukumo? 

27Otamu umbile oothigwa iihogololitho notamu iyambapaleke neliko lyakuume keni. 

28Ngashingeyi talii ndje nawa. Itandi mu fundju. 

29Omwa ya kokule unene. Etheni uugoyoki. Inamu pangula ndje. Inandi puka. 

30Elaka lyandje oli na uukolokoshi? Eiyuvo lyandje itali vulu ando okuulukila ndje 

epuko? 

JOB 7 

1Omuntu ita kala nani mekondjo, manga e li kombanda yevi? Omasiku ge inaga fa 

ganakukutwa miilonga? 

2Ongaashi omupika a hala momuzile nongomulongelindjambi ta tegelele ofuto ye. 

3Oomwedhi noomwedhi ine mona kutya ote kala ndi na omwenyo. Omausiku otage 

etele ndje uuwehame. 

4Ngele tandi ka lala, otandi kala nokudhiladhila, otandi ka penduka tuu? Uusiku otau 

ningi uule, notandi igalula nda hala ku she. 

5Olutu lwandje otalu lika po komazinyo nokolwaga, notandi tumbu omathina. 

6Omasiku gandje otaga tondoka ge vule okweenda kwonane mokuhondja. Otaga hulu 

po pwaa na etegameno. 

7Kalunga, dhimbulukwa kutya okukalamwenyo kwandje okwa fa omufudho;  

omasiku gandje gelago oga hula po. 

8Ou wete ndje ngashingeyi, ihe ito ka mona ndje we. Oto ka konga ndje, ihe ongohela 

nda li po. 

9Ngaashi oshikogo tashi halakana notashi yi, osho naangoka ta kulukile muusi, ita 

galuka mo we. 

10Ita ka galukila we kaandjawo;  ota dhimbiwa kwaayehe mboka ya li ye mu shi. 

11Onkee ano itandi mwena! Otandi popi muuwehame wandje notandi yemata 

muululume womwenyo gwandje. 

12Kalunga, omolwashike wa langelitha ndje? Oto tala kutya ngame efuta, nenge 

oshilikama shamo? 

13Sho te dhiladhila, ontala yandje otayi loolola ndje, ombete yandje otayi yakula ndje 

uuwehame. 

14Oto halutha ndje noondjodhi noto tilitha ndje nomamoniko. 

15Nandi hogolole po okupondwa e te si, shi vule okukala iipongo yowala. 

16Onda vulwa okukala nomwenyo;  itandi kala nagwo sigo aluhe. Ethii ndje, okukala 

nomwenyo itaku kwatha sha. 

17Omuntu omushike, sho ho mu ningi nawa noho mu sile oshimpwiyu? 

18Oho mu konakona ongula kehe, noto mu yeleke ethimbo kehe. 

19Uunake to etha okutongolola ndje, ito etha nando, ndi fudhe po? 

20Ngele nani onda yona kungoye, onda yona shike, ngoye omutonateli gwaantu? 

Omolwashike wa ningi ndje omushekwa? Onda ningi omutenge kungoye? 

21Ito dhimi po omayono gandje e to theta po oondjo dhandje? Oshoka ethimbo olya 

thika, notandi ka lala mbala mombila;  oto ka konga ndje, ihe kandi po we. 

JOB 8 

Bildad ta popi 

1Bildad Omushuak okwa yamukula ngeyi. 

2Sigo uunake to popi oohapu dha tya ngaaka? Oohapu dhoye odhi li mombepo 

yuuntsa. 

3Kalunga ota goyokitha tuu uuyuuki? Omunankondoawike ita vulu okugoyokitha 

oshili. 

4Aamwoye sho ya yono kuKalunga, okwe ya geelele eyono lyawo. 

5Konga Kalunga nomwenyo aguhe e to galikana Omunankondoawike. 

6Ngele ngoye omuyelele nomuyuuki, nena ota thikama e ku kwathe note ku galulile 

aanegumbo yoye. 

7Etameko lyoye olya li eshona, ihe onakuyiwa yoye otayi ka yambekwa. 

8Pula utale omapipi gonale, noto ka tseya shoka oohekulu ya koneke. 

9Oshoka tse opo twa valwa ohela nokatu shi po sha;  omasiku getu kombanda yevi 

oga fa omuzizimba. 

10Itaye ku pukulula noku ku longa? Itaye ku hololele shoka shi li moontulo dhawo? 

11Omanenge otaga mene tuu pokuma pwaa na edhiya? Oombungu otadhi tsapuka 

mpoka pwaa na omeya? 

12Omanga dhi li mokukoka, inaadhi tetwa manga, otadhi ganya mbala dhi vule 

omwiidhi. 

13Shika otashi yeleke mboka haa dhimbwa Kalunga, osho wo etegameno 

lyaakaanakalunga tali kana, uuna Kalunga a dhimbiwa. 

14Shoka yi inekela itashi kwatha sha;  shoka yi itula osha fa egumbo lyewiiwili. 

15Ngele oto egamene koondali dhewiiwili, ito vulu okuthikama noito vulu 

okwiikwatelela ko. 

16Aakaanakalunga oya fa oshimeno sha tsikwa pooha dhomeya nohashi mono etango. 

Otashi taandeleke omidhi dhasho akuhe. 

17Omidhi dhasho otadhi idhingile komamanya notadhi ikwatelele ko. 

18Ihe uuna tashi vudhwa mo, nena kape na ngoka ta tseya mpo sha li. 

19Otashi kukuta mbala, nopeha lyasho otapu mene shilwe. 

20Osha yela kutya Kalunga ite ekelehi omukeenashipo nenge a kwathe omuyoni. 

21Ote ke ku nyanyudha, noto ka yola. 

22Aatondi yoye ote ke ya sitha ohoni, nomagumbo gaalunde otaga ka teka po. 

JOB 9 

Job ta yamukula 

1Job okwa yamukula ngeyi: 

2Eeno, onda tseya kutya shika oshoshili. Ihe nakukasa ota wapa ngiini okukala 

omuyuuki koshipala shaKalunga? 

3Kaku na omuntu ta vulu okuludhika naKalunga noku mu yamukula. Ita vulu 

okuyamukula nando epulo lye limwe lyomomapulo eyuvi. 

4Kalunga oye omunandunge, oku na oonkondo dha shiga ko;  kaku na omuntu ta vulu 

oku mu kondjitha. 

5Oondundu ote dhi pungulula inaadhi shi tseya nomokugeya kwe ote dhi hanagula po. 

6Ota tumu omakakamo gevi, notage li shikashika, nota telaganitha oongudhi dhalyo. 

7Ota lombwele etango lyaa minikile we nota luudhike oonyothi uusiku. 

8Oye a alele ko egulu noye te ende kombanda yomakuthikuthi mefuta. 

9Oye a shiti Oshothi, Okalimbanombwa, Omanyuku nEkaladhidhi. 

10Oha longo iinyengandunge tayi nyenge oondunge dhetu, niikumitha itaayi wapa 

okuyalulwa. 

11Kalunga ngele te ende pungame, itandi mu mono, ngele ta piti po, itandi mu 

dhimbulula. 

12Kalunga ngele ta kutha sha, olye ta vulu oku mu keelela? Olye ta vulu oku mu pula: 

“Oto ningi shike?” 

13Kalunga ita shunitha ondjahi ye, naakwathi yaRahab otaye mu tsile oongolo. 

14Otandi vulu ngiini okuludhika naKalunga? Otandi adha peni iitya, tu tompathane 

naye? 

15Nando ondi kale omuyuuki, itandi vulu oku mu yamukula. Otandi vulu owala 

okwiindila omutokoli gwandje, a sile ndje ohenda. 

16Nando onde mu ithanene e ta yamukula ndje, natango itandi itaale kutya otu uvu 

ndje. 

17Ota dhengitha ndje oshikungulu noti indjipaleke iilalo yandje pwaa na etompelo. 

18Ite etha we ndi fudhe po;  okwa pe ndje uululume. 

19Ote vulu okuthiminika ngoka e na oonkondo e vule ndje? Ote vulu oku mu fala 

koompangu? Olye te mu fala ko? 

20Nando ondi kale omuyuuki, okana kandje otaka pe ndje uusama. Nando ondi kale 

omukeenashipo, otaka tamaneke ndje. 

21Nonando kandi na uusama, kashi shi oshinima shandje. Onda vulwa okukala 

nomwenyo. 

22Ashihe osha faathana: Kalunga ota dhipaga po omuyuuki nomulunde. 

23Ngele omuyuuki ta adhika keso lyombaadhilila, Kalunga ote mu yolo, sho kee na 

omukumo. 

24Uuna uuyuni tau yi mepangelo lyaakaanakalunga, aatokolihapu ayehe ote ya 

posipaleke. Ngele Kalunga ine shi ninga, olye te shi ningi? 

25Omasiku gandje otage endelele ge vule omumatuki;  otaga tuka po gaa na nando 

enyanyu lyasha. 

26Otaga matuka ga fa oowato, noga fa omakodhi taga fegula iihakanwa. 

27Ngele tandi ti kutya otandi ka dhimbwa omayemato gandje, nena ote lundulula 

oshipala shandje e tandi imemeha. 

28Onda tilithwa kuuwehame, oshoka ondi shi shi kutya Kalunga ita tala ndje 

omuyuuki. 

29Ngele ngame omunandjo, omolwashike tandi ihepeke? 

30Kaku na othewa tayi yogo po oondjo dhandje, nomutoko itagu yeleke iikaha yandje. 

31Kalunga otu umbile ndje moshilambo shontopo, noonguwo dhandje otadhi si ndje 

ohoni. 

32Oshoka Kalunga ke shi muntu, opo ndi vule oku mu yamukula nondi tamanane naye 

moompangu. 

33Kape na nando omuntu gumwe ta vulu okuninga omupanguli pokati ketu, a tokole 

pokati kandje naKalunga. 

34Olye ta kutha ndje omadhengo gaKalunga, opo gaa haluthe ndje we? 

35Nena ando otandi popi inaandi mu tila, ihe ngashingeyi ite vulu sha. 

JOB 10 

1Onda kenyanana okukala nomwenyo. Otandi holola omayemato gandje notandi popi 

moluululume womwenyo gwandje. 

2Otandi lombwele Kalunga kaa pangule ndje, ihe a lombwele ndje shoka nda yona. 

3Okuhepeka ndje okwe ku opalela tuu? Osho opala tuu okunyema nokweekelahi 

iilonga yiikaha yoye, manga to pitika oompangela dhaakaanakalunga? 

4Oho tala iinima ngaashi omuntu te yi tala? 

5Omasiku goye oga fa gomuntu, nenge omimvo dhoye odhi thike podhomuntu? 

6Omolwashike to kongo omapuko gandje noto konakona omayono gandje? 

7Ou shi shi kutya kandi na uusama, nokaku na ngoka ta vulu okukutha ndje mo 

miikaha yoye. 

8Iikaha yoye oyo yu umbinga ndje nonda mewa, ihe ngashingeyi oto hanagula ndje 

po. 

9Dhimbulukwa kutya owa shiti ndje meloya. Owa hala u shune ndje montsi? 

10Owa tilehi ndje ngaashi omahini nowa kukutike ndje ngaashi ehini. 

11Olutu lwandje owe lu tungitha omasipa noothipa nowe lu zaleke oshipa noontumba. 

12Owa pe ndje omwenyo nowa li u hole ndje e to sile ndje oshimpwiyu. 

13Shika owe shi kaleke momutima gwoye;  onda tseya kutya shika osha kala 

elalakano lyoye okudhenga ndje. 

14Ando onda yonene, ando owa mono ndje, noino etha ndi kale inaandi geelwa. 

15Ngele onda yono, yaye ngame! Nonando kandi na uusama, ite vulu okuyelutha 

omutse gwandje. Onda sa ohoni nonda pwila muuwehame. 

16Sho te kambadhala okuyeluka, oto hundjunine ndje ngaashi onkoshi noto ulukile 

ndje oonkondo dhoye. 

17Owe eta po oombangi oompe, dhi tamaneke ndje, nowi indjipalithile ndje ondjahi 

yoye;  oonkondo dhoye otadhi thindi ndje dhaa na oluthuwo. 

18Omolwashike ano wa pititha ndje mo moshivalelo shameme? Ando onda sile mo, 

manga kaaku na ngo a mona ndje! 

19Oshihwepo ando nda li inee holoka po;  ando onda sile moshivalelo shameme 

nokuukilila mombila. 

20Omasiku gandje kage shi omashona nani? Etha ndje, ndi ikalele, opo ndi 

nyanyukwe methimbo lya hupu ko. 

21Otandi yi mbala hoka ihaaku galukiwa, koshilongo shomilema, mombwili yeso, 

22molumbogo lwomilema omiluudhe thokothoko, mekolombongo lyomuzizimba 

gweso nevundakano, moka uuyelele wa faathana nomilema. 

JOB 11 

Sofar ta popi 

1Sofar Omunaema okwa yamukula ngeyi. 

2Omapulo agehe ngano otaga kala inaaga yamukulwa? Omupopi nguno oku li tuu 

mondjila? 

3Job, okupopya kwoye kwanathangwa otaku tu tompo, twaa vule oku ku yamukula? 

Kaku na ngo te ku ganda, ngele to sheke? 

4Oto lombwele Kalunga kutya omaiuvito goye kage na ndjo, ngoye omuyogoki 

koshipala she. 

5Akutu, onda hala ando Kalunga a popye, e ku tamaneke. 

6Ne ku hololele oshiholekwa shuunongo, oshoka uunongo washili ou li opendji. 

Kalunga ite ku pula ngaashi wi ilongela. 

7Oto wapa tuu okutseya iiholekwa yaKalunga? Oto vulu tuu okuyeleka uunene 

wOmunankondoawike? 

8Owo u vule uule wegulu — oshike to vulu okuninga? Owo u vule uule woshaasi — 

oshike to vulu okutseya? 

9Uunene waKalunga ou vule evi nowa mbwalangandja u vule efuta. 

10Kalunga ngele te ya e te ku edhilile mondholongo nota ithana aantu koompangu, 

olye ta vulu oku mu keelela? 

11Kalunga aapwidhi oku ya shi;  iilonga yawo ayihe iiwinayi ita kala inee yi mona. 

12Momutsemwapwa ota vulu okuninga oondunge, ihe okasino itaka vulu okuninga 

omuntu. 

13Job, ikonakona nawa momutima gwoye;  yeluthila kuye omaako goye. 

14Etha uuwinayi;  ino pitika, uukolokoshi u kale megumbo lyoye. 

15Nena oto ka yelutha oshipala shoye waa na ohoni;  oto ka kala othika waa na 

uumbanda. 

16Oto ka dhimbwa uudhigu woye;  oto ke u dhimbulukwa owala wa fa omeya ga 

tondoka po. 

17Omasiku goye otaga ka fa uuyelele moshanga shomutenya, nomilema otadhi ka fa 

uuyelele wongula. 

18Oto ka kala nawa, u na egameno;  to kala wa gamenwa nou na ombili. 

19Oto ka lala, nokapu na ngoka te ku halutha, naantu oyendji otaa ka hala, u kale u ya 

hole. 

20Omeho gaakaanakalunga otaga ka tsika, nokaye na mpo taa ka holama. Otaa ka 

tegelela owala okusa. 

JOB 12 

Job ta yamukula 

1Job okwa yamukula ngeyi. 

2Eeno, osho lela, one aantu, nuunongo otau ka sa pamwe nane! 

3Ngame wo ondi na oondunge nde mu fa. Kandi shi oshikengelela showala. Olye inaa 

tseya iinima mbino ayihe? 

4Onda yolwa kookuume kandje, nando ngame ohandi indile Kalunga e ta yamukula. 

Onda yolwa, nando ngame omuyuuki nomukeenashipo! 

5Aalinawa otaa dhini oshiponga, omupya tagu adha ngoka ta gwile po. 

6Aafuthi oye li mombili, naambo haa geyitha Kalunga, oye li nawa;  oomboka haa 

humbata iikalunga miikaha yawo. 

7Pula iinamwenyo, oyo notayi ku nongeke, nenge u pule oondhila dhokegulu. 

8Popya niishitwa yokevi, oyo notayi ku lombwele, nenge oohi dhomefuta otadhi ku 

yelithile. 

9Ayihe mbika oya tseya kutya Omuwa oye e yi shita. 

10Omwenyo gwiishitwa ayihe ogu li miikaha ye, osho wo omufudho gwaantu ayehe. 

11Ngaashi okutsi ku hole okuuva, osho wo elaka li hole okulola iikulya. 

12Oondunge otadhi monika mokati kaakokele;  okukala nomwenyo omule otaku ku 

etele owino. 

13Kalunga oye oluthithiya lwoondunge noonkondo, oku na uunongo nomayele. 

14Kalunga ngele ta kumuna po, olye ta vulu okutungulula? Ngele ta tula omuntu 

mondjedhililo, olye te mu mangulula mo? 

15Kalunga ngele ta kankeke omeya, otaku ya oshikukuta, nongele te ga etha, otaga 

kungulula evi. 

16Kalunga oku na oonkondo noye omusindani aluhe;  nakupukithwa nomupukithi 

ayehe oye li miikaha ye. 

17Aagandjimayele ote ya fala mokusindika, naatokolihapu ote ya goyapaleke. 

18Aakwaniilwa ote ya kutha oonkondo yaa mange we aantu, note ya ningi 

oonkwatwa. 

19Aayambi ya luwa iinima yawo ote ya fala kiilongo, nota shundula aanankondo. 

20Ota mweneke aayinekelwa nota hulitha po omayele gaakuluntu. 

21Aanenentu ote ya undulile mesithahoni, noonkondo dhaapangeli ote dhi hulitha po. 

22Ota holola puuyelele iinima yomomilema, nomilema ote dhi eta muuyelele. 

23Oti indjipaleke iigwana e te yi hanagula po;  ote yi halakanitha noku yi pongeka. 

24Aapangeli yomuuyuni ote ya kutha omayele;  ote ya pukithile mombuga mwaa na 

omapola. 

25Otaa pampadhala momilema mwaa na uuyelele, note ya telaganitha ya fa oonkolwi. 

JOB 13 

1Ayihe mbika wa popi, onde yi mona, nomakutsi gandje oge yi uva. 

2Shoka mwa tseya, onde shi tseya wo;  kamu vule ndje. 

3Onda hala ndi popye nOmunankondoawike, nonda hala ndi tamanane naKalunga. 

4Otamu gwayeke ndje owala omahoka goombwa komulungu;  ne oonganga mwaa na 

ekwatho. 

5Ando omwa mwenene inaamu popitha ndje, ando omwa ningi aanandunge. 

6Pulakeneni ano omatompelo gandje;  ne mu uve iitya yomilungu dhandje. 

7Omwa hala okupopya omapuko medhina lyaKalunga? Omakoto geni otaga kwatha 

tuu Kalunga? 

8Otamu gamene Kalunga nokupopya iifundja? Otamu yi koompangu peha lye? 

9Otashi ka kala tuu nawa, ngele te mu konakona? Otamu vulu tuu okukotokela 

Kalunga, ngaashi hamu kotokele aantu? 

10Kalunga ote ke mu pandula tuu, ngele omu na ontondo ya holama? 

11Eadhimo lye itali mu tilitha? Ehalutho lye itali mu kakamitha? 

12Omayeletumbulo geni kage na oshilonga, oga fa owala omutoko. Omatompelo geni 

otaga halakana ngaashi eloya. 

13Pii ndje olweedhe, ndi popye;  shoka tashi adha ndje, nashi ningwe. 

14Omwenyo gwandje otii gu tula tuu pokakangwa? Itandi kambadhala okwiigamena? 

15Kalunga nando ona ukithe ndje egonga, onde mu inekela;  otandi ipopile ashike 

koshipala she. 

16Shika osho ehupitho lyandje, oshoka omukeenakalunga ita kala koshipala she. 

17Ngashingeyi pulakeneni nawa;  omakutsi geni naga taambe shoka te popi. 

18Ondi ilongekidha okwiipopila, oshoka onda tseya kutya ondi li moshili. 

19Oku na tuu ngoka ta vulu okupa ndje uusama? Ngele osho, ote mwena e te si. 

20Kalunga, pitikila ndje iinima mbika iyali, nena itandi ke ku holama: 

21Oshikaha shoye shi kaleka kokule nangame;  hulitha po okutilitha ndje nomagando 

goye. 

22Kalunga, ithana ndje notandi ku itaale, nenge u pitike, ndi popye e to yamukula. 

23Oondjo nomayono ano ogendji nde ga ningi? Ulukila ndje oondjo nomayono 

gandje. 

24Omolwashike to holeke ndje oshipala shoye noto tala ndje omutondi gwoye? 

25Oto tilitha efo tali pepwa kombepo. Oto tidhatidha etutu lyowala. 

26Owa tokolele ndje epangulo elulu nowa taambitha ndje omayono gomuugundjuka 

wandje. 

27Owa tula oompadhi dhandje meti;  oonkatu dhandje adhihe oho dhi tonatele notu 

ulike mpoka ndi na okulyata. 

28Oshoka omuntu ota pepuka po a fa omuti tagu tukwa nongonguwo tayi lika po. 

JOB 14 

1Omuntu a valwa komukiintu omasiku ge omafupi nogu udha uupyakadhi. 

2Ota hapa ongongala nota ganya;  okwa fa omuzizimba tagu matuka nota kana po. 

3Omuntu a tya ngawo oto mu tongolola? Oto mu eta koshipala shoye, a pangulwe? 

4Maantu ya nyata otamu zi tuu omuyelele? Itamu zi nando ogumwe! 

5Omasiku gomuntu ogu uthwa nale, omwaalu gwoomwedhi dhe owe gu ngambeka;  

okwa tendelwa ongamba noita vulu oku yi konda. 

6Onkee ano, kala wa fa waahe mu wete, opo a vululukwe po, sigo a thiki kethimbo lye 

ongomulongeli gwondjambi. 

7Nomuti wo ogu na etegameno: ngele tagu kewa po, otagu tsapuka ishewe, niitayi 

yagwo iipe itayi pu po. 

8Nando omidhi dhagwo tadhi kulupile mevi, noshithindi shagwo tashi sile mo, 

9ihe ngele gwa mono omeya, otagu tsapuka ishewe iitayi iipe. 

10Omuntu ota si noke na po we sha;  ota fudha mo omufudho nolwa hulu. 

11Ngaashi omeya taga pwine metale, nenge omulonga tagu filala, 

12osho ngeyi omuntu ta lala noita penduka po we. Manga egulu inaali hula po, aantu 

itaa papudhuka moomposi dhawo. 

13Andola u langeke ndje ashike muusi, u holeke ndje, sigo ondjahi yoye ya kodha. 

Ando u holeke ndje mo ethimbo lyu uthwa e to ka dhimbulukwa ndje ihe konale. 

14Omuntu ngele okwa si, ota kala ishewe e na omwenyo? Momasiku guudhigu 

wandje otandi tegelele, sigo emanguluko lyandje lya thiki. 

15Oto ka ithana ndje notandi ku itaale;  oto ka yuulukwa omushitwa gwoye. 

16Oto ka tonatela onkatu yandje kehe, noito tala omayono gandje. 

17Omayono gandje oto ga holeke mompunda;  oto siikile oondjo dhandje. 

18Ngaashi oondundu tadhi gu, omamanya taga halakana, 

19omeya taga wegula omamanya nekunguluko lyomeya tali fulu po evi, osho to 

hanagula po etegameno lyomuntu. 

20Oto mu sindi sigo aluhe, nota kana po. Oto shundula oshipala she e to mu tidha po. 

21Oyana ngele taa simanekwa, ite shi tseya, nongele taa dhinwa, ite shi mono. 

22Ota kala e na uuwehame molutu lwe noti ilili ye mwene. 

JOB 15 

Oonkundathana oontiyali 

(15:1—21:34) 

Elifas ta popi 

1Elifas Omuteman okwa yamukula ngeyi: 

2Job, omunamayele ota gandja tuu eyamukulo lyaa na oondunge, nenge otu udhitha 

ela lye nombepo ompyu yokuuzilo? 

3Ota ningi omaludhi gaa na shilonga, oohapu dhaa na sho tadhi kwatha? 

4Ihe ongoye to hanagula po etilokalunga noto dhini okugalikana Kalunga. 

5Oondjo dhoye otadhi holoka moohapu dhoye;  oto landula okupopya kwaaniineya. 

6Okana koye oko take ku pangula, hangame;  omilungu dhoye mwene tadhi ku tompo. 

7Ongoye omuvalwa gwotango mokati kaantu? Owa valwa, manga oondundu inaadhi 

holoka? 

8Owa pulakenene oompangela dhaKalunga? Oto dhiladhila ongoye awike 

omunandunge? 

9Oshike wa tseya, tse kaatu shi shi? Omatseho ogeni po u na kaatu ga na? 

10Aakulupe naasamane yoomvi oye li nomokati ketu, aasamane aakuluntu nokuho. 

11Omahekeleko gaKalunga inage ku gwana, noohapu oontalala we dhi lombwelwa? 

12Omolwashike omwenyo gwoye tagu ku thigi po, nomeho goye taga pakuma? 

13Owa geela Kalunga, sho to pititha mo oohapu dha tya ngawo mokana koye? 

14Omuntu a wape ngiini okukala omuyelele, omuvalwa komukiintu a ninge 

omuyuuki? 

15Ngele nomaayapuki ye ini inekela mo nando ogumwe, negulu lyo lyene inali yela 

momeho ge, 

16omuntu haye ngoka a nyata nokwa yonuka, ta nu uulunde ngaashi omeya? 

17Job, pulakena ndje, ndi ku pukulule, nandi ku lombwele shoka nda mona. 

18Aanamayele oya hokolola yo inaa holeka shoka ye shi uva koohekulu. 

19Oyo ayeke ya li mo moshilongo;  mokati kawo kamwa li omukwiilongo. 

20Omukeenakalunga oku li muudhigu omasiku agehe;  uuwehame owe mu tegelela. 

21Oonkugo nomahalutho otage ya momakutsi ge;  uuna a fa a fudha po, omuhanaguli 

ote mu matukile. 

22Ita vulu okuhunuka mo momilema;  oku uthilwa a se kegongamwele. 

23Ota telagana ta kongo iipalutha ye ina tseya esiku lyoshiponga li li popepi. 

24Uuwehame nuumbanda otau mu tilitha, otau mu adha ngaashi ehomono tali akele 

omukwaniilwa. 

25Okwa ganeke omaako ge, a kondjithe Kalunga, nokwi inenepekele 

Omunankondoawike. 

26Otu ukilile Kalunga e na othingo ya taganana nehuuyanza lya kola. 

27Oshipala she okwe shi gwayeka omagadhi;  omatundji ge oga pama, 

28ihe ota ka kala miilando ya yonuka po nomomagumbo gaa na aantu;  oga ethiwa ga 

ningi oondumba dhomamanya. 

29Oye ita yambapala we;  uuyamba we itau kalelele, nomaliko ge itaga ihana we 

noshilongo. 

30Ita zi mo we momilema;  omulilo otagu fike iitutuma ye, nomufudho gwomokana 

kaKalunga otagu mu tidha po. 

31Inamu mu etha i ifundjaleke netalaleko lyaa na oshilonga, oshoka ita ka likola sha. 

32Ota ka lemba, manga e li metifa lyokukala kwe;  ota ka ganya ngaashi oshitayi ye 

ita penduka po we. 

33Ota ka fa omuviinu tagu yagumuka omagongwa, nokwa fa omuolivi tagu yagumuka 

oonsheno. 

34Aakaanakalunga kaye na oluvalo, nomulilo otagu lungunitha po omatsali gaaholi 

yoombumbo. 

35Otaa kokitha uupyakadhi e taa vala omalwa;  otaa kokitha omakotokelo meni lyawo. 

JOB 16 

Job ta yamukula 

1Job okwa yamukula ngeyi: 

2Iinima ngaambika onde yi uva nale;  ne amuhe aahekeleki mwaa na shilonga. 

3Oohapu dheni odhi na tuu ehulilo? Oshike tashi mu endelelitha okuyamukula? 

4Ngame wo ote vulu okupopya nde mu fa, ando one mwa li ngame, ote vulu 

okupopya, ndi mu tompe noku mu pukapukila omutse gwandje. 

5Oohapu dhandje otadhi vulu oku mu laadhipika;  etalaleko tali zi mokana kandje, 

otali vulu okufudhitha. 

6Ihe ngele tandi popi, uuwehame wandje itau pepelele, nongele tandi mwena, itau pu 

po. 

7Kalunga, owa hepeke ndje unene;  oluvalo lwandje owe lu hanagula po. 

8Owa kwata ndje nowa ningi ombangi yokutamaneka ndje;  onda ningi omasipa 

gowala, naantu otaa tala kutya ongame omuyoni. 

9Kalunga ota kondjitha ndje, ota tuula ndje mondjahi ye noti ikokotele ndje omayego;  

ota tongolola ndje nda fa omutondi gwe. 

10Aantu oya makulila ndje omakana nokuninga ndje oshipwedhela. Otaa dhenge ndje 

koompanda ya dhina ndje, otaa imanga okapandi, ya hangene ndje. 

11Kalunga okwa gandja ndje miikaha yaakolokoshi noku umbile ndje momake 

gaakaanakalunga. 

12Onda li ndi na ombili, ihe okwa nyanyagula ndje;  okwa kwata ndje e ta hata ndje 

po. Okwa ningi ndje oshishonekwa she. 

13Oondjumbeta dhe odha kunduka ndje, niikuti ye oya yaha ndje miitiyanathigo pwaa 

na henda, nonyango yandje oya tikile pevi. 

14Okwa matukile ndje omathimbo nomathimbo nokwa ponokele ndje ongomukwiita 

omuhahu. 

15Mokusa oluhodhi ondi izaleke ehahi, nesimano lyandje onde li fumvike montsi. 

16Oshipala shandje osha pembe kokulila, nomulema omuluudhe ogwa kunduka 

oombafu dhandje, 

17ihe natango tuu iikaha yandje oya kwatunuka kondjahi, nomagalikano gandje 

omayelele. 

18Evi, ino siikila uuwinayi mbo nda ningilwa! Ino etha okulila kwandje ku 

mwenekwe! 

19Tala, ombangi yandje oyi li megulu;  omupopili gwandje oku li muule 

wokombanda. 

20Ookuume kandje otaa yolo ndje. Omahodhi gandje otaga tondokele kuKalunga. 

21Ando pu kale ngoka ta galikanene ndje kuKalunga, ngaashi omuntu ta galikanene 

kuume ke! 

22Oku na owala oomvula dhimwe, ndi ye molweendo itaandi galuka we. 

JOB 17 

1Omwenyo gwandje ogwa tekauka, nomasiku gandje oga fupipikwa;  eso otali 

tegelele ndje. 

2Aasheki yandje otaa kunduka ndje;  omeho gandje otaga tala uutondwe wawo. 

3Kalunga, ninga omupopili gwandje. Olye we ta popile ndje? 

4Omadhiladhilo gawo oga patwa, kaye na omayele, onkee itaa ka sindana. 

5Omuntu ngoka ta popi nayi kuume ke omolwokufutwa, omeho goyana otaga ka tsika 

mo. 

6Kalunga okwa ningi ndje omunyanwa gwashaa ngoka, omuntu gwokuhiyilwa 

omayeye moshipala. 

7Omeho gandje oga tsiyala koluhodhi;  olutu lwandje olwa fa omuzizimba. 

8Aayuuki otaye shi kuminwa;  aakaanashipo otaa thikamene aakaanakalunga. 

9Ihe nando ongeyi, aayuuki otaa dhiginine oshili yawo, naamboka ye na iikaha ya 

yela, otaa tsikile nomukumo. 

10Eewa, galukeni, ileni amuhe! Mokati keni kandi wete mo omunandunge. 

11Omasiku gandje oga pita po, oompangela dhandje odha hulithwa po nosho wo 

ondjuulukwe yandje. 

12Aantu mbaka otaa faathanitha uusiku nomutenya, sho taa ti: “Momilema otamu zi 

uuyelele.” 

13Ngele ote tegelele muusi omo mu kale maandjetu, nenge te yala ontala yandje 

momilema, 

14ngele ote lombwele eolelo kutya ongoye tate, nomazinyo otandi ga ithana meme 

nomumwamemekadhona, 

15nena ando etegameno lyandje oli li we peni? Olye te ke li mona? 

16Otali ka ya pamwe nangame mombila? Otatu ka ningina pamwe nalyo mevi? 

JOB 18 

Bildad ta popi 

1Bildad Omushuak okwa yamukula ngeyi: 

2Job, uunake to hulitha okupopya? Ninga omunandunge, nena otatu wapa okupopya. 

3Omolwashike to tu tala twa fa iimuna, notwa ningi aagoya momeho goye? 

4Mondjahi oto inyanyagula mwene. Evi otali ka mbugalekwa molwondjahi yoye, 

nenge oondundu otadhi lundululwa po pomahala gadho? 

5Eeno, uuyelele womukeenakalunga otau dhimi po, noonte dhe itadhi yele we. 

6Olamba yometsali lye otayi dhimi, onyeka ye mu minikila otayi dhimwa po. 

7Oonkatu dhe nando odha li dha kola, otadhi ka pegeya;  uunongo we mwene otau mu 

thigi po. 

8Oompadhi dhe otadhi yi momwigo e ta yulwa. 

9Omwigo otagu mu kwata koshithi, netavu otali mu yulu lye mu nkenena. 

10Elulo olye mu tegelwa mevi, nekelo olye mu fulilwa mepola. 

11Ehalutho otali tilitha akuhe, notali mu landula shaa mpoka ta yi. 

12Omupya ogwe mu ekamena okana, noshiponga oshi li popepi naye. 

13Omukithi omudhigu otagu li ko iilyo ye kolutu notagu tokola ko omagulu nomaako. 

14Ota kuthwa metsali lye e li inekela nota falwa komukwaniilwa gwomatilitho. 

15Omulilo itagu thigi mo sha metsali lye, osulufuli otayi fike po onganda ye. 

16Omidhi dhe otadhi sile mevi, niitayi ye otayi kukutile kombanda. 

17Ita dhimbulukiwa we kombanda yevi, nesimano lye otali hulu po. 

18Ota tidhwa muuyelele, a ye momilema, nota kondwa mo mokati kaantu. 

19Ke na oshitutuma nenge oluvalo mokati koyaandjawo, megumbo lye itamu hupu 

nando omuntu e na omwenyo. 

20Omupya gwe ogwa kumitha aayuninginino, naauzilo oya tila taa kakama. 

21Eeno, shika osho tashi adha aakaanakalunga, ndjika oyo onkalo yaamboka kaaye shi 

Kalunga. 

JOB 19 

Job ta yamukula 

1-2Sigo uunake tamu ehameke ndje notamu alula ndje noohapu? 

3Omwa hindi ndje lwomulongo nomwa ponokele ndje mwaa na nando ohoni. 

4Ngele oshoshili kutya onda puka, nena omapuko gandje oshinima shandje mwene. 

5Omwa hala mu hololele ndje einenepeko lyeni, ne mu tompe ndje molwaasho ndi 

ishonopeka. 

6Tseyeni kutya Kalunga oye a ningi ngaaka, hane! Oye a tula ndje melulo. 

7Nonando onda kugu nda ti: “Onda lundilwa!” Ine mona eyamukulo. Nando nda pula 

ekwatho, inandi mona eutho. 

8Kalunga okwa thitike ondjila yandje, ite vulu we okutsikila ko;  epola lyandje okwe 

li siikile omilema. 

9Okwa hula ndje esimano neliko, noshishani shandje okwe shi kutha ko komutse. 

10Okwa tuulagula ndje e tandi hulu po;  etegameno lyandje okwe li vudha mo ngaashi 

omuti. 

11Ondjahi ye oya hwamene ndje, nokwa yalulile ndje mokati kaatondi ye. 

12Aakwiita ye otaa ponokele ndje;  otaa tungile ndje ekondeka notaa yungu oontanda 

dha kunduka etsali lyandje. 

13Okwa kutha ndje aamwameme;  aashiwikile yandje okwe ya ningi yaa shi ndje we. 

14Aakwetu oye li ndje kokule, ookuume kandje oya dhimbwa ndje. 

15Aatalelipo megumbo lyandje naamboka haa yakula ndje, kaye shi ndje we;  onda 

ningi omukwiilongo momeho gawo. 

16Nando ndi ithane omupiya gwandje, iti itaale, nando ndi mu indile neifupipiko, ita 

pe ndje. 

17Onda tondwa nokomukulukadhi gwandje, onda ningi iikungitha mokati 

kaamwameme. 

18Nuumatyona otau nyonkele ndje;  sho te yambuka po, otau sheke ndje. 

19Ookuume kandje lela oya tonda ndje, aaholike yandje oya pilukila ndje. 

20Oshipa shandje osha kakatela komasipa;  oontumba dhokoshama odho adhike ndi 

na. 

21Silii ndje ohenda, silii ndje ohenda, ookuume kandje! Oshikaha shaKalunga osha 

dhenge ndje. 

22Omolwashike tamu lambalala ndje mwa fa one Kalunga? Inamu vulwa ndje nani? 

23Akutu, oohapu dhandje ando odha li dha nyolwa, dha shangelwa mondhingambo, 

24nenge dha negelwa memanya nopena yosheela, nena otadhi kala sigo aluhe. 

25Ondi shi shi kutya Omukulili gwandje oku na omwenyo;  pehulilo ota ka thikama 

kevi. 

26Olutu lwandje nando nalu yonagulwe po, nonatango tuu otandi ka mona Kalunga 

ndi li molutu. 

27Ngame otandi ke mu mona nomeho gandje mwene, hagulwe. Omwenyo gwandje 

ogu na ngiini ondjuulukwe onene! 

28Ngele tamu ti: “Otatu mu ehameke nomukalo guni? Uudhigu oye mwene e u 

iyetele.” 

29Onkee ano, tileni egongamwele, oshoka otali holola ondjahi yaKalunga, ne mu 

tseye kutya oku na omupanguli. 

JOB 20 

Sofar ta popi 

1Sofar Omunaema okwa yamukula ngeyi: 

2Job, omatedho gandje owe ga piyaganeke, ite vulu okukala inaandi yamukula. 

3Ondu uvu oohapu dhomusheko dha sitha ndje ohoni, ihe pamayele gandje ote tseya, 

nkene te yamukula. 

4Owe shi tseya okuza konale, okuza omuntu sho a shitilwa muuyuni, 

5kutya enyanyu lyomulunde nolyomukeenakalunga olyo efupi. 

6Nando uuntsa we u tse kegulu, nomutse gwe gu adhe kiikogo, 

7ota kana po a fa onyata ye. Mboka ya li haye mu mono, otaa ka tya: “Oku li peni 

ano?” 

8Ota tuka po ngondjodhi noita monika we, ota wilola po ongemoniko lyuusiku. 

9Omeho ge mu mwene, itage mu mono we, nopehala mpo a li, ita monika po we. 

10Oyana otaa ka panga uukuume naafupi notaa ka shunithila ooyene eliko lyawo ndyo 

e ya yugile. 

11Oonkondo dhomuugundjuka we ndho dha li momasipa ge, otadhi ka ya mevi 

pamwe naye. 

12Uulunde ou na omulyo mokana ke, note u holeke kohi yelaka lye. 

13Ina hala oku u etha, ote u kaleke mokana ke. 

14Ihe iikulya mbika otayi shituka onyango mela lye, notayi ningi uuzigo wontoka 

meni lye. 

15Eliko e li lile, ote li kungu mo, Kalunga ote li mu kungitha mo. 

16Okwa fa a lya uuzigo wontoka;  omayego gefu otage mu dhipaga. 

17Ita ka mona omilonga noompompolonga tadhi kunguluka omahini nomagadhi 

goonyushi. 

18Ota gandja po ashihe shoka a longele nuudhigu, noita ka nyanyukilwa iihohela 

yiipindi ye. 

19Oshoka okwa hepeke oohepele nokwe dhi ethele moluhepo e ta lala omagumbo inee 

ga tunga. 

20Uufukedhi we itau lotele;  eliko lye itali mu kwatha sha. 

21Olwiho lwe inalu mu thigila po nando osha, onkee uuyamba we itau kalelele. 

22Metifa lyuuyamba we omupya otagu mu kwata;  oluhepo olululu otalu mu matukile. 

23Uuna a hokwa okuudhitha ela lye, Kalunga ote mu tumine ondjahi ye ompyu note 

mu lokithile ongeyo ye. 

24Nando na fadhuke po iikondjitho yosheela, omivi otadhi mu yaha. 

25Oti itona iikuti, eholongo tali tayima otali tyuula mehuli lye;  ehaluko otali mu 

kwata. 

26Omilema thokothoko otadhi langele emona lye, nomulilo itaagu dhimi otagu mu 

lungunitha po, nakehe shoka sha kala megumbo lye, otashi pi po. 

27Egulu otali holola omayono ge puuyelele, nevi otali mu tsile ondumbo. 

28Efundja otali ka kungulula po egumbo lye;  uuyamba we otau yi nomeya mesiku 

lyondjahi yaKalunga. 

29Shika osho oshipewa shomukeenakalunga, uuthiga e u tulilwa po kuKalunga. 

JOB 21 

Job ta yamukula 

1-2Pulakeneni nawa oohapu dhandje;  nadhi mu hekeleke. 

3Idhidhimikilii ndje manga tandi popi, nongele nda hulitha, shekeni ihe. 

4Sho te lili, ote lilile omuntu? Itashi vulika ndi idhidhimike? 

5Talii ndje e tamu kumwa;  ikwateni komilungu. 

6Ngele tandi shi dhiladhila, otashi halutha ndje;  otandi ningi omahwilili. 

7Omolwashike aakaanakalunga taa ethiwa ya kale nomwenyo, taa li nawa notaa ningi 

aanankondo? 

8Otaa kokitha oyana ye li puyo, naatekulu yawo oye li momeho gawo. 

9Momagumbo gawo omu na ombili, kamu na uumbanda. Ondhimbo yaKalunga itayi 

ya adha. 

10Oontsezi dhiimuna yawo odhi na ombuto ombwanawa;  oonzinzi dhawo otadhi vala 

nawa. 

11Otaa pititha mo oyana ngaashi oonzi, nuuhanona wawo otau nyanyukwa. 

12Otaa imbi taa dhenge oontunda nokuhika uuharpa, notaa nyanyukilwa ehiko 

lyomankuma. 

13Otaa kala ethimbo alihe ye na elago, notaa yi mombila ye na ombili. 

14Aakaanakalunga otaa lombwele Kalunga a ze po puyo;  inaa hala okutseya ehalo 

lye. 

15Otaa ti: “Omunankondoawike olye, opo tu mu longele? Otashi tu kwatha shike oku 

mu galikana?” 

16Ihe itaa mono elago koonkondo dhawo yene, onkee omadhiladhilo gawo naga kale 

ndje kokule. 

17Olungapi uuyelele waakaanakalunga tau dhimwa po, nolungapi oshiponga tashi ya 

akele? Kalunga ote ya tumine iiponga mondjahi ye? 

18Otaa fe iiyagaya tayi yi ombepo nongetutu tali pepwa po kokambiya? 

19Omwa hala Kalunga a geele omunona molwoondjo dhahe. Ihe hasho, Kalunga na 

geele omuyoni ye mwene, opo e shi tseye. 

20Omeho ge naga tale omupya gwe mwene, noye mwene e na okunwa ondjahi 

yOmunankondoawike. 

21Oshoka oku na shike nasho, uuna ta thigi po yaandjawo, uuna omasiku ge taga ti 

kehulilo? 

22Oku na tuu omuntu ta longo Kalunga oondunge, oongoka ta pangula naamboka 

yomegulu? 

23Omuntu gumwe ota si e na oonkondo dha gwana, e li nawa noku na ombili. 

24Oondjupa dhe odhu udha omahini, nomasipa ge oge na omongo ogwindji. 

25Manga omuntu mukwawo ta si e na uululume momutima ye ina mona nando 

uuwanawa washa. 

26Ayehe otaa si e taa fumvikwa mevi, omazinyo notage ya li po. 

27Taleni, onda tseya shoka tamu dhiladhila, sho tamu kotokele ndje niineya yeni. 

28Otamu pula: “Egumbo lyomunenentu oli li peni, eha moka hamu longelwa 

uukolokoshi?” 

29Omwa pulile mbo taa ende momapola? Omwa tseya omahokololo ngoka taye ge mu 

lombwele? 

30Omukeenakalunga ota ka hupa tuu mesiku lyegeelo, ota ka hunuka mo tuu mesiku 

lyondjahi? 

31Olye te mu ulukile omikalo dhe, nolye te mu geelele shoka a longo? 

32Ota falwa kombila, aalangeli notaa tonatele ombila ye. 

33Evi lyomolusilu otali mu siikile nombili;  aantu ayehe otaye mu landulile mombila, 

ongaashi oyendji ye mu tetekelele mo. 

34Omahekeleko geni itaga kwatha ndje sha. Omayamukulo geni ogu udha iifundja. 

JOB 22 

Oonkundathana oontintatu 

(22:1—27:23) 

Elifas ta popi 

1-2Omuntu ota vulu tuu okwoopalela Kalunga? Omunandunge ote mu kwatha tuu sha? 

3Ngele ngoye omuyuuki, otashi kwatha shike Omunankondoawike? Ota likola po 

shike, oondjila dhoye ngele kadhi na oshipo? 

4Kalunga ite ku geele molwaasho ho mu tila, noite ku fala koompangu molwaasho ho 

mu simaneke. 

5Omayono goye ogo ga lundu pombanda. Uukolokoshi woye owo waa na ehulilo. 

6Mumwanyoko owe mu pula oongunga pwaa na etompelo nowa hula omunankayi 

omizalo dhe. 

7Omusinota owe mu tindile omeya, nomusindjala ino mu pa iikulya, 

8nando ongoye omulumentu omuyamba, omunedhina moshilongo. 

9Omuselekadhi owe mu tidha po iikaha yowala, nowa keelele oothigwa dhi kwathwe. 

10Onkee oomwigo odhe ku tegelwa nodhe ku kunduka;  otadhi ku halutha 

ombaadhilila. 

11Omolwaasho ku na omilema waa dhi wete nefundja lyomeya tali ku siikile. 

12Kalunga ke li megulu lyokombandambanda? Tala noonyothi, nkene dhi li 

muuleeleka. 

13Ngoye oto pula: “Kalunga ota tseya shike? Okwa siikilwa kiikogo iiluudhe — ota 

vulu ngiini oku tu tokola? 

14Iikogo otayi mu siikile, opo kee tu mone, note ende momunkulo gweyalelo.” 

15Owa hala okukala momadhiladhilo gaakaanakalunga? 

16Oya kuthwa po, manga ethimbo lyawo inaali thika, nomakankameno gawo oga 

kungululwa po kefundja. 

17Oya lombwele Kalunga ya ti: “Za po putse! Omunankondoawike ote tu ningi 

ngiini?” 

18Oye tuu ngoka a udhitha omagumbo gawo niinima iiwanawa, ihe omatedho gawo 

ogi iyukila. 

19Aayuuki otaa mono eyonuuko lyawo e taa nyanyukwa, naakaanashipo otaa ya 

nyonkele taa ti: 

20“Eeno, aatondi yetu ya halakanithwa po, nuuyamba wawo wa fikwa po komulilo.” 

21Igandja kuKalunga, opo u kale u na ombili naye, nena oto ka kala u li nawa. 

22Taamba omapukululo ge e to pungula oohapu dhe momutima gwoye. 

23Ngele oto galukile kOmunankondoawike nongele oto etha uulunde u kombwe mo 

maandjeni, nena oto ka hepuluka. 

24Ngele oto ekelehi oshingoli shoye montsi, oshingolilela shokuOfir to shi umbile 

molusilu lu li mokati koondundu, 

25nena Omunankondoawike ota ningi oshingoli shoye, oshisiliveli shoye sha 

hogololwa. 

26Okuza mpoka oto ka panda Omunankondoawike noto ka taalelitha oshipala shoye 

kuKalunga. 

27Uuna to galikana, ote ku yamukula, noto longo ngaashi wu uvaneke. 

28Omatokolo goye otaga ka gwanithwa, nuuyelele otau minikile mondjila yoye. 

29Aantu ngele taa kuthwa kiipundi, nena oto ti: “Na simanekwe!” Kalunga nota 

hupitha aadhinwa. 

30Kalunga ota hupitha omukeenashipo. Eeno, nangoye wo ote ku hupitha, ngele 

iilonga yoye oyu uka. 

JOB 23 

Job ta yamukula 

1-2Ngame natango ote nyenyeta note lili omahodhi omapyu;  oshikaha shaKalunga 

osha thinda ndje. 

3Ando onda li nda tseya mpoka tandi mu adha, ando otandi yi kuye. 

4Otandi vulu okutamanana koshipala she, ndi popye omatompelo gandje. 

5Onda hala okutseya kutya ota yamukula ndje ngiini, nokuuva shoka ta lombwele 

ndje. 

6Ota yi ndje moshipala noonkondo dhe oonene? Aawe! Ota pulakene ndje nawa. 

7Ongame omuyuuki, ote vulu okutamanana naye notandi manguluka, ndaa thikame 

we komeho gomupanguli gwandje. 

8Ihe ngele tandi ka konga kuuzilo, Kalunga itandi mu adha ko;  nongele tandi uka 

kuuninginino, itandi mu mono ko. 

9Uuna e li miilonga kuumbangalantu, itandi mu mono;  uuna ta shuna kuumbugantu, 

ite mono nando okuwilola kwe. 

10Kalunga okwa tseya okukala kwandje, ngele ta yeleke ndje, ota mono ndje nda yela 

nda fa oshingoli. 

11Onda landula ondjila ndjoka a halela ndje, itandi zi mo nande. 

12Itandi gamuka ko nando kiipango ye, oohapu dhe onde dhi pungula shi vule iikulya 

yandje yesiku kehe. 

13Kalunga oku li ngaashi a kala shito, olye ta vulu oku mu tamaneka? Oye ta longo 

shoka a hala. 

14Ota tsakanitha shoka nda tokolelwa. Shika oshinima shimwe shomomadhiladhilo 

ge. 

15Omolwasho tandi tila oshipala she;  ngele tandi mu dhiladhila, otandi kakama. 

16Kalunga okwa kutha ndje omukumo;  Omunankondoawike okwe etele ndje 

uudhigu. 

17Ihe ngame itandi mwenekwa komilema nokuuluudhe thokothoko wa siikila ndje. 

JOB 24 

1Omolwashike Omunankondoawike itu utha esiku, uuna ta pangula? Omolwashike 

mboka ye mu tseya, itaye li mono? 

2Aantu otaa nenepeke oongamba dhomapya gawo, notaa litha iimuna ye yi yaka. 

3Otaa hingi po okasino kothigwa, notaa kwata ongombe yomuselekadhi 

ombambyona. 

4Otaa pukitha oohepele, notaa holamitha aafupi ayehe yomoshilongo. 

5Oohepele odha fa oongolo dhomombuga, otadhi yi dhi ka konge iipalutha;  ombuga 

otayi palutha oyana. 

6Otadhi pupula iipalutha momapya, notadhi toonona omakukila miitsambe 

yaakaanakalunga. 

7Otadhi lala omudhu, dha pumbwa oonguwo;  kadhi na omakumbyatha gokwiisiikila 

dhaa se uutalala. 

8Otadhi ende dha hipa komvula yepoola;  sho dha pumbwa egameno, otadhi ondama 

pekololo. 

9Aakaanakalunga ohaa piki othigwa ohanana, nokahanona kohepele ohaye ka kwata 

po, opo ongunga yi futwe. 

10Ihe oohepele otadhi ende nomalutu gowala, dhaa na oonguwo;  otadhi humbata 

iilya, ihe itadhi yi li. 

11Otadhi yenge omagadhi gooholivi, otadhi kolo omandjembele, ihe odha sa enota. 

12Omakemo goonakudhipagwa otaga uvika moshilando, ihe Kalunga ita pulakene 

nando omagalikano gawo. 

13Oku na aantu ya tsa ondumbo nuuyelele;  inaye u koneka noitaye u landula. 

14Omudhipagi ota meneka, manga eluwa inaali tenda, nota dhipaga ohepele; 

nomuusiku ota yaka. 

15Aahondeli otaa tonata momilema;  otaa dhiladhila kutya kape na ngoka e ya wete 

notaa siikile iipala yawo. 

16Aafuthi otaa teya omagumbo uusiku, ihe omutenya otaa ipatele meni;  inaa hala 

okukala muuyelele. 

17Oshoka oyo ayehe ohaa endele kumwe nomilema, nomilema itadhi ya tilitha. 

18Aakaanakalunga otaa yiwa nayo komeya gefundja, omapya gawo oga thingwa, 

nokape na ngo ta longo miitsambe yomuviinu. 

19Ngaashi uupyu nuukukutu tau kutha po uututo, osho omulunde ta kana po. 

20Nayina ote mu dhimbwa;  omazinyo otage mu li po;  nota hanagulwa po a fa omuti 

gwa teka po. 

21Oshoka oha yugu omukiintu ihaa vala, noiha si omuselekadhi ohenda. 

22Ihe Kalunga aanankondo ote ya tidha po;  nando naa kale ya kola, itaa kala ye na 

egameno. 

23Nando Kalunga te ya etha e taa kala ya fa taa vululukwa, omeho ge oga tonatela 

oondjila dhawo. 

24Otaa kala ya simana okathimbo, ihe ohaluka kaye po we. Otaa fupipikwa notaa 

gongelwa ya fa yakwawo, notaa teywa ya fa iilya. 

25Oku na tuu ngo ta vulu okutinda kutya hasho? Oku na tuu ngo ta vulu okutya, ote 

popi iifundja. 

JOB 25 

Bildad ta popi 

1Bildad Omushuak okwa yamukula ngeyi. 

2Epangelo nesimano nali pewe Kalunga;  oshilongo shomegulu ote shi kaleke 

nombili. 

3Omatangakwiita ge otaga wapa tuu okuyalulwa? Olye ngo itaa minikilwa kuuyelele 

waKalunga? 

4Omuntu ota vulu tuu okukala omuyuuki koshipala shaKalunga? Nakuvalwa komuntu 

ota vulu tuu okukala omuyelele? 

5Tala, nomwedhi inagu yela, noonyothi kadhi na uuyelele momeho ge. 

6Unene tuu omuntu oye ezinyo, omuna gwomuntu okapuka kowala. 

JOB 26 

Job ta yamukula 

1-2Owa kwatha ngiini omunkundi! Owa koleke tuu omaako ga loloka? 

3Omayele ogeni po wa nongeke omusama? Uunongo ou thike peni we u holola? 

4Olye e ku popitha oohapu ndhika? Owa hwamekwa kombepo yini po, u dhi tye? 

5Aasi oye li muumbanda uunene, ayehe mboka ye li mevi kohi yomeya. 

6Uusi ou li puuyelele koshipala shaKalunga, noshaasi oshi li pontundulu. 

7Kalunga ota yalaleke eyalelo lyokuumbangalantu, nota tula evi powalawala. 

8Ota kaleke omeya miikogo, niikogo itayi tuuka kuudhigu wago. 

9Omwedhi gwa toka ote gu kwidhidhike, note gu siikilitha iikogo. 

10Ota tende omusinda kombanda yomeya nota yoolola uuyelele momilema. 

11Oongundhi dheyalelo otadhi tenguka notadhi tila kegando lye. 

12Koonkondo dhe ota tukulutha efuta, nokomayele ge ota teyagula po evovo Rahab. 

13Omufudho gwe otagu yeleke eyalelo;  iikaha ye otayi dhipaga eninangamba lya 

kotoka. 

14Ayihe mbika otayi ulike oonkondo dhe;  oyo enongono lyowala momakutsi getu. 

Olye tu uvu ko uunene woonkondo dhaKalunga? 

JOB 27 

Job ta tsikile ko 

1-2Otandi uvaneke kuKalunga omunamwenyo nOmunankondoawike, ngoka inaa 

zimina uuyuuki wandje nokwa pe ndje uululu. 

3Manga ndi na omwenyo, 

4omilunga dhandje itadhi ka popya uukolokoshi, nelaka lyandje itali ka tumbula 

iifundja. 

5Itandi ka zimina okupopya kweni kutya oku li mondjila, sigo okusa itandi ki 

idhimbika uuyuuki wandje. 

6Itandi ke etha uushili wandje;  eiyuvo lyandje olya yela. 

7Aatondi yandje naa talwe ya fa aakolokoshi, naaniita nangame ya fe iipululu. 

8Aakaanakalunga oye na etegameno lyashike ngele taa hulu po, uuna Kalunga te ya 

kutha omwenyo? 

9Kalunga ota ka uva tuu okulila kwawo, uuna oshiponga tashi ya adha? 

10Otaa ka nyanyukilwa tuu Omunankondoawike? Otaa ka galikana tuu Kalunga 

omasiku agehe? 

11Otandi mu nongeke, mu tseye oonkondo dhaKalunga, oondjila 

dhOmunankondoawike itandi dhi holeke. 

12Taleni, ngaashi mwe shi imonena! Omolwashike tamu ihepeke? 

13Mpaka ope na omupya, Kalunga e gu nunina aakaanakalunga, shika oshipewa 

shaakolokoshi sha zi kOmunankondoawike. 

14Oyana nando oyendji, oyu uthilwa okusila miita, noluvalo lwawo italu ka kala lu na 

iikulya ya gwana. 

15Elega otali kutha po mboka ya hupu po, naaselekadhi yawo itaa ke ya lila. 

16Aakaanakalunga nando naa indumbile oshisiliveli shi thike pontsi yevi noonguwo 

dhaa shi kuyalulwa, itashi kwatha sha. 

17Omuyuuki ote dhi zala po, nomunashili ota ka kutha po oshisiliveli shawo. 

18Omagumbo gawo oga fa owala omawiiwili, ongaashi omatsali gaalangeli yepya. 

19Otaa ka lala aayamba, ihe sho taa penduka, uuyamba wawo wa kana po. 

20Uumbanda otau ya siikile ngaashi efundja;  ombepo yoshikungulu otayi yi nayo 

uusiku. 

21Ombepo yokuuzilo otayi ya pepe po notayi ya umbu mo momagumbo gawo. 

22Otayi ya ndanga po pwaa na ohenda, manga taa kambadhala okuya ontuku. 

23Ombepo otayi ya dhenge moshipala notayi ya tilitha noonkondo dhayo. 

JOB 28 

Uunongo u na ondilo 

1Oku na oomina dhoshisiliveli, nomahala mpoka oshingoli hashi yelithwa. 

2Oshiyela otashi fulwa mevi, noshikushu otashi hemunwa tashi zi moshimanya. 

3Aantu otaa entamene momilema, otaa konakona muule womevi notaa kongo 

oshimanya muuleeleka. 

4Otaa fulu iikolo yoomina mevi, kokule naantu mboka ye li kombanda;  pokuma 

ihaapu endiwa kaantu, opo mpoka taa fulu ye li muuwike. 

5Mevi omo hamu zi iikulya, ihe meni lyalyo otamu lunduluka mwa fa mu na omulilo. 

6Omamanya gosafire ohaga zi mevi;  ontsi yalyo oyi na oshingoli. 

7Nondhila yekodhi inayi tseya ondjila ndjo yu uka koomina, nomeho gembiimbili 

inage yi mona. 

8Iiyamakuti iinuuntsa inayi yi lamba, nonime inayi enda mo. 

9Aantu otaa panda omamanya omakukutukukutu, otaa dhikula mo oondundu nomidhi 

dhadho. 

10Otaa hoko omikala moondundu;  omeho gawo oge wete emanya kehe li na ondilo. 

11Otaa itsu oonza dhomilonga, notaa holola puuyelele iinima ya holekwa. 

12Ihe uunongo otau adhika peni? Openi tatu ilongo oondunge? 

13Omuntu itu uvu ko ondilo yawo;  itau adhika maantu yokombanda yevi. 

14Muule womohi kau mo, nefuta kali u na. 

15Itau vulu okulandwa noshingolilela, ondando yawo oyi vule ndjoka yoshisiliveli. 

16Itau vulu okulandwa noshingoli shokuOfir, nenge nomamanya gondilo gaoniks 

nosafire. 

17Ondilo yawo oyi vule yoshingoli nenge yemanya lyokristali, noitau landakanithwa 

nuuwe woshingoli. 

18Ondilo yoonyoka noyojaspes itayi adha mo. Ondando yuunongo oyi vule ndjoka 

yorubini. 

19Itau yelekwa nondilo yotopasi yokuEtiopia;  itau vulu okulandwa noshingolielela. 

20Ihe uunongo otau zi peni ano? Oondunge otatu dhi adha peni? 

21Owa holekwa aantu ayehe yokombanda yevi, nowa holekwa oondhila dhokegulu. 

22Eso noshaasi oya ti, oye wu uvu omufofoto. 

23Kalunga oye awike a tseya ondjila yoku wu adha;  oye e shi mpoka wa kala. 

24Oshoka Kalunga ota mono sigo okooha dhuuyuni, nota tala ayiheyihe yi li kohi 

yegulu. 

25Okwa pe ombepo oonkondo dhayo nokwa yeleke uule womeya. 

26Omvula kehe okwe yi ningile eutho, noombadhi ondjila yadho. 

27Nena okwa tala uunongo e te wu yeleke;  okwe wu koleke ko e te wu zimine. 

28Okwa lombwele aantu a ti: “Okutila Kalunga okwo uunongo, nokwiidhilika 

uuwinayi okwo oondunge.” 

JOB 29 

Job ta yamukula lwahugunina 

1Job okwa tameke ishewe okupopya. 

2Akutu, ando onda li ngaashi momasiku ngeyaka, Kalunga sho a li ta gamene ndje! 

3Kalunga okwa kala pungame nokwa minikile ndje nuuyelele we, nomomilema onde 

endithwa kuye. 

4Eeno, omasiku ngeyaka onda li ndi na uukuume naKalunga, nokwa yambeke 

egumbo lyandje. 

5Omunankondoawike okwa li pamwe nangame, naamwandje oya li ya kunduka ndje. 

6Onda li ndi na omukando ogwindji, noondundu odha kungulukithile ndje omagadhi 

gooholivi. 

7Uuna nda yi koshigongi shaakuluntu yoshilando nonda kuutumba mpo hapu gongala 

aantu, 

8aagundjuka ngele ya mono ndje, oya yapukile ndje, naasamane aakulupe oya 

simaneke ndje ya thikama. 

9Aanenentu oye etha okupopya noya mutike omakana gawo. 

10Omawi goomvalekele oga thiti, nomalaka gawo oga kakatele koondaathelo. 

11Kehe ngoka u uvu ndje te popi, okwa popile ndje muuwanawa, naambo ya mono 

ndje, oya hokolola ndje. 

12Oshoka onda hupitha oohepele tadhi kugile ndje ekwatho, noothigwa ndhoka dhaa 

na omupopili. 

13Omuntu e li muudhigu uunene, okwa pandula ndje;  onda nyanyudha omwenyo 

gwomuselekadhi. 

14Onda longo pashili nopauyuuki nonde u dhiginine ngaashi omuzalo gwandje. 

15Onda li omeho gaaposi nomagulu giilema. 

16Onda ningi he yaakwanaluhepo nonda gama komukwiilongo e li muudhigu. 

17Onda teyagula po oonkondo dhaakolokoshi nonde ya yugu iihakanwa yawo. 

18Onda dhiladhila, otandi ka kala nomwenyo omule notandi ka sila megumbo lyandje. 

19Onda li nda fa omuti gu na omidhi dha adha komeya niitayi yagwo oya gwilwa 

komume. 

20Kehe omuntu okwa li ha simaneke ndje, niikondjitho yandje oya li ya kola. 

21Aantu oya pulakene ndje nokumwena noya taamba omayele ngoka nde ya pe. 

22Ngele nda popi, inaa tya we sha;  oohapu dhandje oye dhi taamba nawa. 

23Oya tegelele ndje ngaashi omunepya a tegelela omvula yontemuna. 

24Onde ya uvile ohenda, sho ya tyololoka;  enyanyu moshipala shandje olye ya tsu 

omukumo. 

25Onde ya kwatele komeho nonda kuutumba nda fa omuwiliki gwawo. Onda li nda fa 

omukwaniilwa mokati komatangakwiita ge nonda li omuhekeleki gwoonakulila. 

JOB 30 

1Ihe ngashingeyi nokuli aagundjuka otaa sheke ndje. Oohe onde ya sheshitha okukala 

pamwe noombwa dhandje taa litha iimuna. 

2Oonkondo dhiikaha yawo inadhi kwatha ndje sha;  inaa longela ndje sha. 

3Oya li oohepele naasindjala;  uusiku oye endagula taa kongo iikulya. 

4Oya li omafo giihwa, noombimbo odha li iikulya yawo. 

5Oya li ya kondwa mo maandjawo;  aantu oye ya kugile onkugo ya fa aafuthi. 

6Oya thiminikwa okukala momakololo nomomakwena kohi yomamanya. 

7Oya kugu mokati kiihwa noyi ingundu mumwe ye li mongoya. 

8Oya li aagoya naadhinwa noya tidhwa mo moshilongo. 

9Ngashingeyi oyana otaa sheke ndje miiyimbo;  onda ningi omuhapo mokati kawo. 

10Otaa nyanyala ndje e taa kala ndje kokule;  inaa tila okuhiyila ndje omayeye 

moshipala. 

11Ngashingeyi sho Kalunga a nkundipaleke ndje nokwa fupipike ndje, oya ponokele 

ndje mondjahi onene. 

12Aaponokeli otaa zi ndje kolulyo;  oya tegele ndje omwigo, opo ndi lyate mo. 

13Oya fulile ndje omakelo ga kunduka ndje, ya hala okuyona ndje po pwaa na 

ekeelelo lyasha. 

14Sho nda kuthwa eshigo lyandje, oya mbolokotele ndje. 

15Uumbanda owa adha ndje;  esimano lyandje olya kanene mombepo, nelago lyandje 

olya pepuka po lya fa iikogo. 

16Ngashingeyi ondi li pokusa;  omasiku guudhigu oga adha ndje. 



852 

 

Ombiimbeli Ondjapuki 
@ 2008, Bible Society in Namibia. 

 

 

 

 

17Muusiku omasipa gandje otaga tende;  uuwehame wandje otau tana noitau fudha po 

nande. 

18Kalunga ota kama ndje noonkondo dhe oonene e ta pondo ndje. 

19Oku umbile ndje menono nonda ningi nda fa ontsi nomutoko. 

20Kalunga, otandi ku kugile ekwatho, ihe ito yamukula;  otandi ku galikana, ihe ngoye 

ito tala ndje. 

21Ongoye wa pilukile ndje;  nowa ponokele ndje noshikaha shoye shoonkondo. 

22Owa akula ndje po nonda yi ombepo, nowa dhenge ndje nepepo lyoshikungulu. 

23Ondi shi shi, ou ukitha ndje muusi, omehala ndyoka lyu uthilwa aantu ayehe. 

24Nakutekapo oku na owala okumwena, naangoka e li moshiponga, ita vulu andola 

okukugila ekwatho? 

25Inandi lila molwaamboka ya kala miiponga, nenge omwenyo gwandje inagu 

ehamenwa oohepele? 

26Onda tegelele uuwanawa, ihe uuwinayi wa uluka ko;  onda tegelele uuyelele, ihe 

omilema dha mbunzuka ko. 

27Mela lyandje otamu kulukuta mwaa na oluthuwo. Omasiku guuwehame ga akukile 

ndje. 

28Otandi ende momilema thokothoko ndaa na uuyelele;  otandi thikama mokati 

kaantu, ndi pule ekwatho. 

29Onda ningi mukwawo gwoombandje nakuume koompo. 

30Oshipa shandje osha luudha, sha ninga omakoko notashi natuka ko kolutu;  olutu 

lwandje otalu pi kolwiidhi. 

31Okuhika okahumba kwandje okwa shituka oosa, nokuhika ohiya kwandje okwa 

ningi oonkali. 

JOB 31 

1Onda ningi etokolo lya kola, ndaa tale omukadhona nde mu haluka. 

2Oshoka omuntu ota pewa shike kuKalunga, Omunankondoawike ota futu ngiini 

iilonga ye? 

3Eyonuuko otali adha omukeenakalunga, noshiponga oongoka ha longo uukolokoshi. 

4Oondjila dhandje ke dhi wete ando nokutseya ashihe shoka te longo? 

5Inandi hala okuya miifundja nenge ndi ye mokukotokela. 

6Kalunga na koneke ndje nawa nota ka mona kutya nani ngame kandi na uusama. 

7Ngele nda puka mo mondjila nda hilwa kokahalu komeho nenge iikaha yandje ya 

nyatekwa kuulunde, 

8nena shoka nda kuna, nashi liwe po kuyalwe, niilya yandje nayi vudhwe mo. 

9Ngele onda fuulwa komukiintu gulwe nenge nda li te petapeta poontu dhaashiinda, 

10nena mukadhandje na ninge gwomulumentu gulwe. 

11Shika osho iihunalela, uulunde tau pangulitha omuntu. 

12Osho omulilo gwehanagulo tagu lungunitha po eliko lyandje alihe. 

13Inandi ekelahi omatamaneko gaapiya yandje aamati naakadhona, uuna taa pe ndje 

uusama. 

14Ngele onde shi ninga, otandi ka ninga ngiini, uuna Kalunga ta adha ndje? Otandi ka 

tya ngiini, Kalunga ngele ta pangula ndje? 

15Kalunga ngoka a shiti ndje, oye wo e ya shita. Oye awike e tu shitila momala 

goomeme. 

16Inandi tinda okukwatha oohepele, nomuselekadhi inandi mu thiga po owala. 

17Inandi etha oothigwa dhi ye nondjala, ngame ndi na iikulya. 

18Onde dhi tekula nda fa he okuza muugundjuka wandje, nokokuza kevalo lyandje 

onda sile aaselekadhi oshimpwiyu. 

19Uuna nda mono omuntu e na onkayi nenge omukwanaluhepo kee na ekumbyatha, 

20onde mu pe oonguwo dha za momafufu goonzi dhandje. Oye nokwa pandula ndje 

unene. 

21Ngele ando ondi na oohapu nothigwa e tandi popi iifundja mompangu, 

22nena iikaha yandje nayi teke, niipepeti yandje yi dhomoke. 

23Omolwokutila egeelo nuuyelele waKalunga, itandi vulu okuninga ngaaka. 

24Inandi inekela iimaliwa, nenge ndi tale oshingoli sha hogololwa kutya osho 

egameno lyandje. 

25Inandi itangela uuyamba wandje nakehe shoka sha longwa kiikaha yandje. 

26Inandi galikana etango, sho tali eta oonte dhuuyelele, nenge omwedhi mokutoka 

kwagwo. 

27Inandi pukithwa nenge ndi hongololwe okusimaneka ayihe mbika. 

28Oshoka okulonga ngeyi okwo oondjo tadhi pangulitha omuntu. Shika ando otashi 

holola kutya inandi inekela Kalunga. 

29Nando esiku limwe inandi nyanyukilwa oshiponga shaatondi yandje, noinandi 

shambukilwa uudhigu we ya adha. 

30Inandi popya oohapu tandi ya halele ethingo nenge eso. 

31Ayehe mboka ye li megumbo lyandje, oya tseya kutya kaku na ngoka nde mu panga 

iikulya. 

32Inandi tokelitha omukwiilongo momapandaanda, oshoka egumbo lyaandjetu olye 

egulukila aluhe oondjendi. 

33Inandi holeka oondjo dhandje nda fa aantu yalwe;  inandi kaleka omayono gandje 

momutima inaandi ga holola. 

34Inandi tila kutya aantu otaye shi tala ngiini;  inandi mwena, ihe onda yi pondje. 

35Oku na tuu omuntu ta pulakene sho te ti? Ngashingeyi otandi nyola eipopilo 

lyandje;  Omunankondoawike na yamukule ndje, nomutamaneki gwandje na nyolele 

omatompelo ge membo. 

36Otandi ga nateke komapepe gandje notandi ga zala ngaashi oshishani. 

37Ondi na okuhokololela Kalunga ayihe mbyoka nde yi ninga, notandi yi kuye 

ngaashi komukwaniilwa. 

38Ngele ando onda longele owala epya lyandje inaandi li futila, 

39ando onda lile iipalutha mbyo ya zi mo, ngame tandi etha aalongi yalyo ya se 

ondjala, 

40nena ando peha lyokumena iilya niishokelya, nali mene oondjoho nomano. Oohapu 

dhaJob odha hulile mpaka. 

JOB 32 

1Molwaasho Job okwa li u uvite kutya ke na oondjo, aalumentu mboka yatatu oye 

etha oku mu yamukula. 

2Ihe opwe ya gumwe, edhina lye Elihu lyaBarakel, Omubusi gwomezimo lyaRam. 

Okwa li a geya a mana mo, oshoka Job okwa li ti iningi ye mwene omuyuuki nokwa 

pe Kalunga uusama. 

3Okwa geele wo ookuume ke yatatu, oshoka oya nyengwa okuyamukula Job noku mu 

tompa. 

4Ngashingeyi Elihu okwa kala a tegelela, sigo ya hulitha okupopya naJob, oshoka oya 

li aakuluntu ye mu vule. 

5Ihe sho a mono kutya oya tompwa kuJob yo itaa ti we sha, okwa geye 

6nokwa tameke okupopya. 

Oohapu dhaElihu 

Ngame omunona moomvula, one aakuluntu, onkee nda li nda tila oku mu hololela 

omadhiladhilo gandje. 

7Onda tala kutya aakuluntu naa popye;  aanamimvodhindji naa holole oondunge 

dhawo. 

8Omuntu oku na omwenyo, ihe ombepo yaKalunga Omunankondoawike oyo tayi 

gandja oondunge. 

9Uukokele hawo tau ningi omuntu omunandunge, aantu yoomvi hayo ayeke ya tseya 

shoka shu uka. 

10Onkee ano pulakeneni shoka te ti;  pitikii ndje, ndi holole omadhiladhilo gandje. 

11Onda tegelele neidhidhimiko, mu mane okupopya;  onda pulakene omayele geni, 

mu mone oohapu dhu uka. 

12Onda tala nokutongolola, nkene tamu popi, ihe kaku na ngoka a tompele Job 

uusama we. 

13Otamu vulu tuu okutya, omu na oondunge? Kalunga oye na yamukule Job, oshoka 

ne omwa nyengwa. 

14Job ka li ta popi nangame, onkee ngame itandi mu yamukula, ngaashi mwe mu 

yamukula. 

15Ngashingeyi kaye na we sha shokutya, iitya ye ya yi ontuku. 

16Ngame wo ote mwena, sho itaaya popi we, sho yaa na eyamukulo? 

17Ondi na okupopya notandi popi shoka ndi shi shi. 

18Ondi na oohapu odhindji; ondi na ethiminiko meni lyandje. 

19Onda fa ombago yomaviinu tayi hunga nongaashi ompunda ya fulalala yi li 

pokutopa. 

20Ondi na okupopya, opo ndi fudhe;  ondi na okumakula okana, ndi yamukule. 

21Itandi ka ningila omuntu pondhipi;  itandi ka thethenga nando olye. 

22Oshoka ando okwa li handi mbembeleke aantu, ando Kalunga okwa li e na okugeela 

ndje mbala. 

JOB 33 

1Ano ngashingeyi, pulakena ndje, Job! Ndhindhilika ashihe shoka te popi. 

2Otandi popi mo ashihe shoka shi li montulo yandje. 

3Oohapu dhandje otadhi zi momutima gwa yela, nomilungu dhandje otadhi popi 

oshili. 

4Oshoka ombepo yaKalunga oyo ya shiti ndje, nomufudho gwOmunankondoawike 

ogwo gwa mwenyeke ndje. 

5Job, yamukula ndje, ngele oto shi vulu;  ilongekidha, u pe ndje omatompelo goye. 

6Tse nangoye otu thike pamwe koshipala shaKalunga;  atuhe otwa kuthwa meloya. 

7Tala, ito pumbwa okutila ndje;  oshikaha shandje itashi ku thindile pevi. 

8Ondu uvu to ti: 

9“Kandi na uusama washa;  inandi ninga sha sha puka. Onda yela nokandi na oondjo 

dhasha. 

10Ihe Kalunga ota pe ndje uusama;  ota tala ndje nda fa omutondi gwe. 

11Oompadhi dhandje ote dhi tula meti nota tonatele oonkatu dhandje adhihe.” 

12Job, otandi ku lombwele kutya owa puka, oshoka Kalunga omunene e vule omuntu 

kehe. 

13Omolwashike to ludhike naye, sho itaa yamukula omanyenyeto gaantu? 

14Kalunga nando oku popye e ta popi ishewe, aantu itaye mu pulakene. 

15Ihe muusiku uuna aantu ya kotha, Kalunga ota popi moondjodhi nomomamoniko. 

16Ewi lyaKalunga otali hiti momakutsi gawo notaa haluka komalondodho ge. 

17Kalunga ota galula omuntu momapuko ge, note mu gamuna kuuntsa. 

18Ote mu hupitha, kaa kulukile meso nokaa se kegongamwele. 

19Kalunga oha putudha omuntu noku mu tumina uuvu noku mu dhenga kolutu 

nuuwehame. 

20Omuvu ota kanitha ehalo lyiikulya, niikulya iitoye ote yi tondo. 

21Olutu lwe otalu pwine, lwaa na eopalo;  omasipa ge ga li gaa wetike, sigo otaga kala 

puuyelele. 

22Eeno, oku li popepi nokusa, oku li pokuuka kuuyuni wokuusi. 

23Ando opu ye omuyengeli gumwe gwomaayengeli yomayuvi, e mu popile noku mu 

kwatha, a lombwele omuntu shoka shu uka! 

24Molwolukeno omuyengeli ota popi e ta ti: “Mu hupitha, kaa ye meso! Iikulila oyo 

mbika.” 

25Nena olutu lwe otalu shuna ko;  talu kolo e talu nkondopala ishewe. 

26Uuna ta galikana, Kalunga ote mu sile ohenda. Ota kala nokuhedha koshipala 

shaKalunga a nyanyukwa. Osho Kalunga ta longele omuntu pauyuuki. 

27Omuntu noti imbi montaneho ta ti: “Onda yono, nda goyokitha uuyuuki, ihe inandi 

pewa ngaashi ndi ilongele. 

28Kalunga okwa hupitha ndje meso;  otandi kala ndi na omwenyo nokutala uuyelele 

we.” 

29Ayihe mbika Kalunga ote yi ningile omuntu pomathimbo nomathimbo. 

30Ote mu hupitha meso, opo a kale muuyelele mokukala kwe. 

31Job, pulakena ndje;  ilongelela, opo ndi popye. 

32Ngele ou na sha shokupopya, otandi pulakene;  popya owala, onda hala u ipopile. 

33Ngele ito shi ningi, pulakena ndje owala, notandi ku nongeke oondunge. 

JOB 34 

1-2Aalumentu ne aanandunge, pulakenii ndje;  ne aanawino, uvii ndje. 

3Omu shi iikulya iitoye, uuna mwe yi lolo, ihe kamu shi kuyoolola oohapu 

dhoondunge moku dhi pulakena. 

4Natu moneni tse yene shoka shu uka;  natu ilongeni shoka sho opala. 

5Job okwa ti kutya oye omukeenashipo, ihe Kalunga okwe mu tindile uuthemba we. 

6Ota ti: “Onda talwa omufundja, nando kandi na oondjo. Onda yahwa nda yahekeka 

kiikuti yaKalunga.” 

7Oku na tuu omuntu a dhina Kalunga a fa Job? 

8Oye e na ehangano naalunde noku na ekwatathano naakaanakalunga. 

9Oye ota ti kutya itashi kwatha omuntu sha okukambadhala o opalele Kalunga. 

10Onkee ano ne aanamayele, pulakenii ndje! Itashi vulika Kalunga a longe uugoyoki. 

Omunankondoawike ita vulu okulonga uuwinayi. 

11Oha futile aantu shi thike piilonga yawo, note ya galulile shoka yo yene ye shi 

ilongela. 

12Kalunga iha puka, Omunankondoawike iha goyokitha uuyuuki. 

13Olye e mu pe oonkondo dhokupangela, nolye e mu langeke a tonatele uuyuni auhe? 

14Kalunga ngele ta kutha po ombepo nomufudho, 

15nena kehe omuntu ota si nota shuna montsi yevi. 

16Ngele ou na oondunge, pulakena ndje;  pulakena shoka te popi. 

17Ngoka e tonde uuyuuki, ota vulu tuu okuninga omupangeli? Ota vulu tuu okugandja 

uusama kungoka Omuyuuki nOmunankondo? 

18Kalunga oye ngoka ta geelele aakwaniilwa naanenentu uuhethi nuukolokoshi wawo. 

19Oye iha ningile omalenga pondhipi, ye iha tala aayamba ye vule oohepele, oshoka 

oyo ayehe oya shitwa kuye. 

20Otaa si ombaadhilila mokati kuusiku. Kalunga ota shikashika aantu, notaa kana po;  

aanankondo ote ya kombo po pwaa na onkambadhala yasha. 

21Omeho ge oga tonatela oondjenda dhaantu, notaga tala oonkatu dhawo adhihe. 

22Kaku na uuluudhe nenge omilema tadhi vulu okuholeka aalunde. 

23Kalunga ota dhimbulula mbala kutya omuntu omushike, opo e mu uthe. 

24Aanankondo ote ya halakanitha po pwaa na ekonakono lyasha, nopeha lyawo ota 

langeke po yalwe. 

25Oshoka okwa tseya iilonga yawo;  ote ya umbile momilema, notaa yonukile mo. 

26Ote ya geelele uukolokoshi wawo montaneho yaantu ayehe, 

27molwaasho ye mu pilamene noya dhini iipango ye. 

28Oya thininike oohepele e tadhi kugu kuKalunga, oye noku uvu okulila kwadho e te 

dhi kwatha. 

29Kalunga ngele ta mwena, olye te mu tamaneke? Ngele ta holeke oshipala she, olye 

te mu mono? 

30Iigwana itayi vulu okuninga sha, opo yi keelele omapangelo omakolokoshi. 

31Job, owa hempulula tuu oondjo dhoye kuKalunga? Owu uvaneka tuu kutya ito yono 

we? 

32Oto vulu okutya: “Longa ndje shoka ndaa shi shi, nongele onda yona, itandi shi 

yelekele we?” 

33Kalunga oku na okutokola ando pahalo lyoye, ngele oto tindi okwiitedhulula? 

Ongoye mwene u na okutokola, hangame. Lombwela ndje ano oshili yoye. 

34Aanandunge naalumentu aanamayele mboka yu uvu ndje, otaa ka lombwela ndje taa 

ti: 

35“Job ota popi uugoya, oohapu dhe kadhi na omayele.” 

36Sigo oompaka Job okwa popi ngaashi omulumentu omukeenakalunga. 

37Keyono lye okwa gwedhele ko okwaavulika;  ota sheke Kalunga montaneho yetu 

atuhe. 

JOB 35 

1-2Job, inashi opala u tye, ku na oondjo koshipala shaKalunga. 

3Ito vulu okupula Kalunga to ti: “Oondjo dhandje odhi na shike nangoye? Otashi 

kwatha ndje shike, ngele inandi yona?” 

4Onda hala ndi mu yamukule nookuume koye. 

5Ligamena kegulu, u tale iikogo nkene yi li mombanda muule! 



859 

 

Ombiimbeli Ondjapuki 
@ 2008, Bible Society in Namibia. 

 

 

 

 

6Ngele to yono, otashi kutha ko tuu sha kuKalunga? Ngele oto yono olwindji, otashi 

mu etele shike? 

7Ngele ngoye omuyuuki, otashi mu kwatha shike, nenge ota taamba shike moshikaha 

shoye? 

8Okuyona kwoye otaku etele owala omuntu mukweni oshiponga;  uuyuuki woye otau 

ti sha owala kaantu. 

9Aantu ngele taa ehamekwa, ohaa kugu, ohaa ithana ya hupithwe miikaha 

yomunankondo. 

10Ihe itaa galukile kuKalunga, Omushiti gwawo, oongoka te ya nyanyudha 

nomethimbo lyomilema. 

11Itaye ya kuKalunga ngoka he tu longo oondunge tu vule iinamwenyo ayihe 

yokombanda yevi noondhila dhokegulu. 

12Oyo otaye mu kugile ekwatho, ihe ita yamukula, oshoka oyo aanuuntsa 

naakolokoshi. 

13Itashi ya kwatha sha okugalikana Kalunga, Omunankondoawike ite ya yamukula. 

14Job, Kalunga ke ku wete aniwa? Tegelela owala neidhidhimiko, uudhigu woye ou li 

koshipala she. 

15Oto dhiladhila kutya Kalunga ita geele noita landula okuyona kwomuntu. 

16Oto popi oohapu dhaa na omutse nondungu;  oto popi nuupu iitya yaa na oondunge 

dhasha. 

JOB 36 

1-2Idhidhimika natango kashona, u pulakene. Ondi na oshindji shokupopya peha 

lyaKalunga. 

3Ondi na omayele ga za kokule;  Omushiti gwandje oye omuyuuki. 

4Kala wa tseya kutya oohapu dhandje kadhi shi dhiifundja;  nguka e li koshipala 

shoye, oye omulumentu omunandunge. 

5Kalunga oye omunankondo, ihe ina dhina aantu;  oha dhiginine edhiladhilo lye. 

6Ite etha aalunde ya kale nomwenyo;  aathiminikwa ote ya uthile pauyuuki. 

7Ota gamene aayuuki;  ote ya kwaniileke pamwe naakwaniilwa e te ya simaneke sigo 

aluhe. 

8Ihe aantu ngele oya tulwa momalyenge notaa geelelwa omayono gawo, 

9nena Kalunga ote ya ulukile oondjo dhawo nuuntsa wawo. 

10Ote ya pukulula note ya lombwele, ye ethe uuwinayi wawo. 

11Ngele otaa vulika kuKalunga notaye mu longele, omasiku gawo otaga ka hulila 

melago nomuuwanawa. 

12Ihe ngele itaa pulakene, otaa ka sa kegongamwele notaa hulu po omoluugoya wawo. 

13Aakaanakalunga otaa kaleke ondjahi momitima dhawo, nongele ye li muudhigu, 

itaa pula Kalunga ekwatho. 

14Otaa si manga aagundjuka, otaa si ya fa aahondeli. 

15Kalunga ota putudha omuntu muuwehame we note mu tonatitha muudhigu we. 

16Kalunga okwe ku kuthile muudhigu e te ku tula pehala lyaa na iiponga nokoshililo 

shi na iikulya yoludhi kehe. 

17Ihe nena oto geelwa nepangulo tali adha aayoni, egeelo otali ku ukilile. 

18Kotoka, waa fundjalekwe keliko;  oombumbo dhaahe ku pukithe. 

19Uuyamba woye noonkambadhala dhoye otadhi ku kwatha tuu, waa ye moshiponga? 

20Ino yuulukwa uusiku mbwiyaka, uuna iigwana tayi ka pangulilwa eso. 

21Tonata, waa ye muulunde mboka wa fa wa hala okuhogolola peha 

lyokweehamekwa. 

22Kalunga oye a simana noku na oonkondo dha shiga ko. Oye omuputudhi omunene. 

23Kaku na ngoka ta vulu okupa Kalunga omayele nenge a tye, okwa puka. 

24Dhimbulukwa, u mu simanekele iilonga ye;  aantu otaye yi tanga momaimbilo. 

25Aantu ayehe oye yi mona, ihe kaku na ngoka e yi uvite ko. 

26Kalunga omunene ngiini! Oondunge dhetu otadhi nyengwa oku mu tseya. Omwaalu 

gwoomvula dhe itatu vulu oku gu yalula. 

27Kalunga oye ta gongele omata gomeya ngoka taga ningi omvula moonzigi. 

28Iikogo otayi pooka omeya, niihomo otayi ya kaantu ayehe. 

29Olye ta tseya, nkene ta tula ko iikogo kegulu nonkene ta ndunduma muyo? 

30Tala, nkene ta adhimitha oombadhi, nuuleeleka wefuta ote u kaleke momilema. 

31Kalunga ta pangula iigwana, oye ote yi pe wo eloolo lyiikulya. 

32Ota kutha olwaadhi niikaha ye note lu lombwele lu akule. 

33Endundumo lye otali tetekele oshikungulu, niimuna wo oya tseya eholoko lye. 

JOB 37 

1Eeno, molwaashika omwenyo gwandje ogwa nuka mo, notagu yi pehala lyagwo. 

2Pulakeneni ewi lyaKalunga, endundumo ndyoka tali zi mokana ke. 

3Ota halakanithile oombadhi kegulu note dhi unzile sigo okooha dhuuyuni. 

4Nena otaku uvika endundumo lyewi lye;  oye omukwaniilwa ta ndunduma, 

noombadhi otadhi shela. 

5Kalunga ota ndunduma pamukalo omukumithi;  ota longo iikumitha itaatu vulu oku 

yi uva ko. 

6Ota lombwele oompawe dhi gwile pevi, nomvula ote yi puukitha. 

7Aashitwa ye ayehe naa tseye iilonga ye. Oye ota mweneke iilonga yaantu. 

8Iiyamakuti otayi hiti momakololo gayo notayi kala momahala gayo. 

9Oshikungulu otashi tukuluka, nombepo otayi zi uutalala. 

10Omufudho gwaKalunga otagu kukutike omeya e taga ningi iikangwa, nomafuta 

omanene otaga hekele. 

11Iikogo ote yi humbatitha omeya note yi udhitha oombadhi. 

12Kewiliko lye otadhi shela nevi alihe, dhi gwanithe shoka e dhi lombwele. 

13Kalunga ota lokitha omvula, a geele aantu nenge wo a holole ohole ye. 

14Job, pulakena! Ilongelela, ndhindhilika iilongankumwe yaKalunga! 

15Owa tseya kutya Kalunga ote enditha ngiini iikogo, nonkene ta shelitha oombadhi? 

16Owa tseya, nkene iikogo tayi mweluluka kegulu? Mbika oyo iilonga iikumithi 

yaKalunga. 

17Ngoye oho hepekwa kuupyu, uuna ku na ombepo ya pupyala. 

18Oto vulu tuu okukwatha Kalunga, a yale egulu noku li koleka li fe osheela sha 

yaminwa? 

19Tu longa shoka tu na okulombwela Kalunga;  katu shi wo shoka tu na okupopya. 

20Ngame ite vulu okupopya naKalunga;  omolwashike ndi na oku mu pa ompito, a 

yone ndje po. 

21Aantu itaa vulu okutongolola etango;  uuyelele walyo otau togo omeho gawo, uuna 

egulu lya yela sheke. 

22Eadhimo enene otali monika kuumbangalantu, nuuyelele waKalunga otau tu tilitha. 

23Omunankondoawike otatu nyengwa oku mu adha;  oye omuyuuki nomunashili 

mokukalathana kwe naantu. 

24Onkee ano aantu naye mu simaneke, oshoka ita hokwa aantu mboka yi ishi 

oondunge. 

JOB 38 

Omuwa ta yamukula Job 

1Nena Omuwa okwa yamukula Job moshikungulu. 

2Ongoye lye to pilaaleke omayele gandje noohapu dhaa na oondunge? 

3Ilongekidha ngaashi omulumentu, u yamukule omapulo gandje. 

4Owa li peni, sho nda shiti uuyuni? Lombwela ndje, ngele ou na ontseyo yasha. 

5Olye a tokola uunene wawo? Olye e u yeleke nondjelekongodhi? 

6Evi olya thikamekwa po koshike? Olye a dhike omakankameno galyo? 

7Esiku ndiyaka oonyothi dhongula odhi imbi, naayengeli oya ligola kenyanyu. 

8Olye e edhile po iiyelo yefuta, uuna omeya ga pimpuka mo mela lyayina? 

9Ongame nda siikile efuta niikogo nonde li gonyene momilema omiluudhe. 

10Onde li ningile oongamba nonde li kaleke handiya yomiyelo dha patekeka. 

11Onde li lombwele nda ti: “Opo to hulile mpa! Omakuthikuthi goye opo taga hulile 

mpa.” 

12Job, mokukalamwenyo kwoye owa lombwelele uusiku u she? 

13Owa vulile okulombwela eluwa li tende nokutukulutha mo aalunde momaholameno 

gawo? 

14Uuyelele wetango otau minikile iikulundundu nomasilu gevi ngaashi omagonyoto 

moonguwo nenge omandhindhiliko moshihotekitho. 

15Aalunde otaa togwa kuuyelele walyo notau ya keelele kiilonga yuukolokoshi. 

16Owa yile sigo okoonza dhefuta nenge u adhe sigo okondaandelo yalyo? 

17Owu ulukilwa omiyelo dhokuusi nenge u entamene momilema omiluudhe 

thokothoko? 

18Owa tseya uuyuni mpo u thike? Lombwela ndje, ngele owa tseya ayihe mbika. 

19Ondjila yokuya kaandjawo yuuyelele ou yi shi, nenge kaandjawo yomilema owa 

tseya ko? 

20Oto vulu tuu okweenditha uuyelele nokugalula omilema? 

21Eeno, oto shi vulu, oshoka ngoye omuntu gwonale, noomvula dhoye 

odhindjidhindji. 

22Owe enda tuu maandjawo yuutalala, nenge u tale mompungulilo yoompawe? 

23Mbika onde yi pungulile omathimbo guudhigu, oongoka goontamanana nogiita. 

24Owa talela po ehala mpo etango hali piti, naampo ombepo yokuuzilo hayi ziilile? 

25Oku na tuu ngo a vulu okupalela omvula oompompolonga nenge okuwilika 

omityalakata? 

26Oku na tuu omuntu a lokithile omvula moshilongo shaa na aantu, nenge mombuga 

yowalawala? 

27Olye ta vulu okututika ombuga nomalondo nokumenithila mo omwiidhi omutalala? 

28Omvula oyi na he, olye a gwitha omume? 

29Olye yina yiikangwa noyombambi? 

30Omeya otaga kukuta ga fa emanya notaga hekele kombanda yefuta. 

31Omanyuku oto vulu oku ga mangela kumwe? Oto vulu okumangulula 

Okalimbanombwa? 

32Oto vulu okuholokitha po Ekaladhidhi pomathimbo galyo nokweenditha Hungilila 

noyana? 

33Oompango dhomewangandjo ou dhi shi, nenge oto vulu oku dhi longitha kombanda 

yevi? 

34Iikogo otayi vulika tuu kelombwelo lyoye, e tayi tameke okuloka? 

35Oto vulu okulombwela oombadhi dhi adhime? Dhi tye ando: “Otwa longo, ngaashi 

we tu lombwele.” 

36Olye a pe iikogo oondunge, newangandjo olye e li nongeke uunongo? 

37Olye e na oondunge dha gwana okuyalula iikogo? Olye ta pimpi iiyuma yokegulu, 

yi pooke omvula? 

38Omvula nge ya loko, evi otali mbandele. 

39Oto vulu tuu okukwatela oonime iihakanwa yadho, nenge u kutithe oonime 

oongundjuka, 

40ngele tadhi holama momakololo, nenge tadhi lala dha langela moomvugo dhadho? 

41Olye ha palutha omadhilakola, uuna taga tuka ga sa ondjala, nuuna uumwana tau 

ithana ndje notau pula ndje iikulya? 

JOB 39 

1Oto tseya, uuna uupundja tau valwa? Owa li to entamene ooholongo tadhi vala? 

2Oho yalula oomwedhi dhuusimba wadho? Ou shi, uuna tadhi ka vala? 

3Ohadhi tsu enyonti e tadhi vala;  uuwehame woshitheta notau kana po. 

4Uunimwena wadho otau kolo notau kokele melundu;  opo ihe otau yi noitau galuka 

we. 

5Olye a piitha mo ongolo yomokuti, yi ka nape, nolye e yi mangulula mo moomango? 

6Onde yi pa ombuga yi kale mo, nomatotha yi hupile mo. 

7Otayi yi ontuku einyengo lyaantu moshilando, yo inayi hala okuninga onani. 

8Otayi tala uunapelo wayo koondundu notayi kongo omwiidhi omutalala. 

9Ompugulu otayi zimine tuu, yi ninge omukalele gwoye, notayi pitika, yi kale 

moshigunda shoye uusiku? 

10Oto vulu tuu oku yi kutila koshipululo, nenge oku yi helelitha epya lyoye? 

11Oto yi inekele molwoonkondo dhayo, noto yi tegelele yi longe po iilonga yoye 

iidhigu? 

12Oto yi tegelele yi ku tutile iilya, yi kuthe iilya yoye kolupale? 

13Omawawa gompo ohaga papama nawa, ihe itayi vulu okutuka ngaashi endoko. 

14Ompo ohayi vugile omayi gayo momvugo, opo ga pupyalekwe kehekevi. 

15Ohayi dhimbwa kutya oompadhi otadhi vulu oku ga lyata, niiyamakuti oku ga 

nyanyagula. 

16Otayi ningile uumpogona wayo onyanya, wa fa waa shi wayo;  kayi na ko nasha, 

ngele iilonga yayo tayi ningi osima yowala. 

17Oshoka ngame Kalunga inandi yi pa oondunge;  onde yi panga uunongo. 

18Ihe uuna tayi yalaleke omawawa, yi matuke, ohayi yolo onkambe nomukayili. 

19Onkambe ongoye we yi pa oonkondo, nenge ongoye we yi zaleka omulenge 

kothingo? 

20Ongoye ho yi nukitha muule, nohayi tilitha aantu, ngele tayi pembe? 

21Otayi palagula pevi yu uvite uuntsa, notayi uluma okuuka kolugodhi. 

22Kayi na uumbanda washa, negonga itali yi shunitha lwanima. 

23Ombalukutu otayi kolokota pombunda yayo, egonga nomwele otagu tayima. 

24Oya lungundja ya hala okukutha kolupadhi;  itayi kankama, enkuma ngele lya 

hikwa. 

25Enkuma ngele tali hiki, otayi hehema. Ezimba lyiita otayi li uvile kokule, eigidho 

lyoondjayi dhiita nonkugo yolugodhi. 

26Ongoye wa longo mbiimbili okutuka, uuna ta yalaleke omawawa ge u uka 

lwokuumbugantu? 

27Okelombwelo lyoye ontsa tayi tungile oshihandhila shayo kondungu yondundu? 

28Otayi tungile egumbo lyayo koondundu oondeendeka, nokoondungu dhoondundu 

epopilongulu lyayo. 

29Oko nkoka tayi lengalenga notayi mono iikulya yayo. 

30Kokuma nkoka ku na omudhimba, oko haku gongala oontsa, nuuntsagona otau li 

ombinzi. 

JOB 40 

1-2Job, owa tamaneke Kalunga Omunankondoawike. Owa hulile mpono nenge oto 

yamukula? 

Job ta yamukula 

3-4Omuwa, onda popi oohapu dhuugoya. Otandi ikwata komulungu. 

5Oshoka onda popi naashoka nda li ndaa na okupopya. 

6Nena Omuwa okwa popitha ishewe Job moshikungulu. 

Omuwa ta popi 

7Thikama wu ukilila ngaashi omulumentu, u yamukule omapulo gandje. 

8Owa tamaneke ndje kutya kandi na uuyuuki;  owa pe ndje uusama e to iningi 

omuyuuki. 

9Ou na oonkondo dhi thike pundhoka dhandje? Ewi lyoye otali vulu okundunduma 

ngaashi lyandje? 

10Ngele osho, zala nduno uuyelele neadhimo, oonkondo nesimano. 

11Aantu mboka ye na uuntsa, ya poolela ondjahi yoye e to ya shundula. 

12Eeno, ya tala e to ya shonopeke;  hanagula po sheke aakaanakalunga. 

13Ya fumvika mevi ayehe;  ya pandekela muuyuni wokuusi. 

14Nena otandi ka zimina kutya oonkondo dhoye odho dhe ku pe esindano. 

15Tala evukule; ongame nde li shiti, ngaashi nde ku shiti wo. Ohali li omwiidhi lya fa 

ongombe, 

16ihe oli na oonkondo oonene molutu nomoontumba dhalyo. 

17Omushila gwalyo otagu tekateka gwa fa omusedeli;  oothipa noonto dhalyo odha 

kola nawa. 

18Omasipa galyo oga kola ngaashi oshikushu, nomagulu galyo ongaashi iitenda. 

19Evukule olyo oshinamwenyo oshikumithi shi vule ayihe! Omushiti gwalyo oye 

awike e li sinde. 

20Oondundu ohadhi li menithile iipalutha, niiyamakuti ayihe otayi dhana popepi 

nalyo. 

21Otali kothele kohi yomano notali holama mokati komanenge gomomulonga. 



866 

 

Ombiimbeli Ondjapuki 
@ 2008, Bible Society in Namibia. 

 

 

 

 

22Omano otage li ningile omuzile, nomiti dhopomulonga otadhi li kundukidha. 

23Ihali tila efundja, ngele tali li adha;  omulonga Jordan sho tagu kunguluka, itali 

inyenge. 

24Olye ta vulu oku li manga komeho noku li kwata? Olye ta wapa oku li kwata 

nondjolo meyulu? 

JOB 41 

1Oto vulu tuu okuyula eninangamba Leviatan nondjolo, nenge u mange elaka lyalyo 

nongodhi? 

2Oto vulu tuu oku li tula ongodhi meyulu, nenge u ulule olupanda lwalyo nolungona? 

3Otali kala tali ku indile, u li sile ohenda? Otali ku pula noohapu oontalala? 

4Otamu uvathana tuu nalyo e tali zimine, li ninge omupika gwoye sigo aluhe? 

5Oto li dhanitha tuu, ngaashi ho dhanitha ondhila, nenge u li ninge kuume kaakadhona 

yaandjeni? 

6Aayuli yoohi otaa vulu oku li halitha? Aahalithi otaa vulu oku li dhipaga noku li 

landitha po? 

7Oshipa shalyo oto shi ulula nolungona, nenge omutse gwalyo nolukupa? 

8Ngele to li gumu noshikaha shoye, oto dhimbulula uuhahu walyo noito shi yelekele 

we. 

9Shaa ngoka ta mono Leviatan, ota tyololoka e ti ihata po. 

10Ngele lya hindwa, otali geye;  kaku na ngoka ta vulu oku li ya moshipala. 

11Olye ta vulu oku li kondjitha e ta kala e na omwenyo? Kombanda yevi kaku na 

nando ogumwe ta vulu oku shi ninga. 

12Onda hala okuhokolola omagulu galyo, uunene noonkondo dhalyo. 

13Olye ta vulu okuulula omukoya gwalyo? Olye ta hedha kulyo noshitomo? 

14Olye ta yelekele okumakula okana kwalyo? Omayego galyo omatilithi. 

15Ombunda yalyo oyi na iikokonyoto ya londathana ya ninga iiyalo. 

16Kehe oshiyalo osha londa koshikwawo, nokape na nando ombululu. 

17Oya tulwa kumwe nawa, nokaku na ngo te yi kutha kumwe. 

18Ngele tali shemita, otali shela uuyelele;  omeho galyo oga fa etango tali piti. 

19Mokana kalyo otamu zi omalaka gomulilo noohandje. 

20Olwithi otalu tsina momayulu galyo, ngaashi ombiga tayi yaya, ya hohelithwa 

iihenguti. 

21Omufudho gwalyo otagu temitha omulilo, nomalaka gomulilo otaga lukumuka 

mokana kalyo. 

22Othingo yalyo oyi na oonkondo;  ayehe mboka taye li tsakaneke, otaa haluka. 

23Oontumba dholutu lwalyo odha pama;  odha kola noitadhi inyenge. 

24Omutima gwalyo ogwa kolonda gwa fa emanya, nomukukutu ngaashi emanya 

lyoshini. 

25Uuna tali yambuka po, aanankondo otaa kakama;  otaa tilithwa kokwiiyumba 

kwalyo. 

26Egongamwele itali li ulula;  osho wo egonga, omwele nenge olukupa 

27Oshiyela kulyo oshihenguti showala, noshikushu ombolo yowala. 

28Iikuti itayi li fadhukitha po;  oku li umba nomamanya itaku ti sha. 

29Ondhimbo kulyo oshipipili, notali yolo, ngele tali umbwa negonga. 

30Oshipa shela lyalyo oshi na iipakosolwa ya tsa;  otali sindolola omisinda lya fa 

oshileyi shi li montopo. 

31Otali vongagula efuta omeya e taga fe taga fuluka, notali li pindjaleke, ngaashi 

ombiga tayi yaya. 

32Omunyengo gwalyo otagu adhima, nomeya otaga tutumike ondutu ontokele. 

33Kombanda yevi kaku na oshinamwenyo she li fa;  olyo oshiyamakuti ihaashi tila 

sha. 

34Otali tala nondhino iinamwenyo ayihe iinuuntsa;  olyo omukwaniilwa gwiilikama 

ayihe. 

JOB 42 

1Job okwa yamukula Omuwa. 

2Omuwa, onda tseya kutya ayihe oto yi vulu;  kaku na shoka tashi ku nyenge. 

3Owa pula ndje, ngele ote vulu tuu okugoyokitha uunongo woye, ngame sho ndaa na 

oondunge. Onda popi iinima ndaa yi shi, iikumitha iinene tayi nyenge omayele 

gandje. 

4Owa lombwele ndje, ndi ku pulakene, sho to popi, nowa pula ndje e te yamukula. 

5Nale onda li nde ku uvu omufofoto, ihe ngashingeyi ondi ku wete nomeho gandje 

mwene. 

6Onkee onda sa ohoni molwaayihe mbyoka nde yi popi, notandi itedhulula 

nokukuutumba montsi nomomutoko. 

Ehulitho 



868 

 

Ombiimbeli Ondjapuki 
@ 2008, Bible Society in Namibia. 

 

 

 

 

7Omuwa sho a mana okulombwela Job iinima mbika, okwa lombwele Elifas 

Omuteman a ti: “Otandi ku geele, osho wo ookuume koye yaali, oshoka inamu popila 

ndje muuwanawa. Inamu popya oshili, ngaashi omuntu gwandje Job e shi ningi. 

8Ngashingeyi kutheni oongombe heyali noonzi oondumentu heyali, mu dhi fale 

kuJob. Dhi yambeni omalungunithondjambo molweni yene. Omuntu gwandje Job ne 

mu galikanene, ongame notandi uvu omaindilo ge e tandi mu dhimine po uugoya 

weni. Inamu popila ndje moshili, ngaashi omuntu gwandje Job a ningi.” 

9Osho ngaaka Elifas Omuteman, Bildad Omushuak naSofar Omunaema ya ningi, 

ngaashi Omuwa e ya lombwele. Omuwa nokwa uvu omagalikano gaJob. 

10Job sho a galikanene ookuume ke, Omuwa okwe mu yambapaleke ishewe nokwa 

ndambula uuyamba we mokuyeleka naambwiyaka wotango. 

11Aamwayina yaJob aalumentu naakiintu nookuume ke oye ya ye mu talele po 

nokudhana oshituthi megumbo lye. Oye mu hupulutha noye mu hekeleke 

omoluudhigu auhe mboka a li e u pewa kOmuwa. Kehe gumwe okwa pe Job omagano 

giimaliwa nokalinga koshingoli. 

12Omuwa okwa yambeke ohugunina yaJob shi vulithe nale. Job okwa li e na oonzi 

omayuvi omulongo nagane, oongamelo omayuvi gahamano, oongombe omayuvi gaali 

nuusino eyuvi. 

13Okwa li e na oyana aamati yaheyali naakadhona yatatu. 

14Omukadhona omutango okwe mu luku Jemima, omutiyali oKesia nomutitatu 

oKeren-Happuk. 

15Moshilongo ashihe inamu monika aakiintu aawanawa yo opala ya fa aana yaJob. He 

okwe ya pe iitopolwa yawo yuuthiga pamwe naamwayina aalumentu. 

16Konima yaambika Job okwa kala e na omwenyo omimvo ethele nomilongo ne. 

Okwa mono aatekulu naatekulululwa. 

17Job nokwa si omusamane a kulupilila. 

OMAPISALOMI 

OMAPISALOMI 1 

EMBO LYOTANGO 

(Omapisalomi 1-41) 
Uunelagolela 

1Aanelago oomboka ihaaya landula oondunge dhaagoyoki, ihaa holele iilonga 

yaalunde yo ihaa kala pamwe naashekedhi. 

2Ndele ohaa nyanyukilwa okuvulika kompango yOmuwa nohaye yi ilongo omutenya 

nuusiku. 

3Oyo ya fa omiti dha mena mooha dhomatondokelo gomeya, hadhi imi pethimbo lyu 

uthwa, nomafo gadho ihaga ganya. Ashihe shoka taye shi longo otashi eta eyambeko. 

4Aakolokoshi hasho ye li ngeyi;  oya fa etutu tali falafalwa kombepo. 

5Aalunde otaa ka tsakaneka epangulo lyaKalunga e taa ka yoololwa mo maantu 

yaKalunga. 

6Aayuuki otaa wilikwa notaa gamenwa kOmuwa, ihe ondjila yaagoyoki oyu uka 

mekano. 

OMAPISALOMI 2 

Omukwaniilwa omuhogololwa gwaKalunga 

1Omolwashike iigwana ya ngundumana? Aantu mbano otaa kondjitha shike ano? 

2Aakwaniilwa yuuyuni oya kulumana, naapangeli oyi imanga kumwe okukondjitha 

Omuwa nomukwaniilwa omuhogololwa gwe notaa ti: 

3“Ileni, tu imangululeni, tu umbe ko ondjoko yawo koothingo dhetu.” 

4Omuwa ngoka a kala megulu, ote ya yolo note ya nyenkele. 

5Nena te ya popitha nomagandambadhi nomondjahi ye te ya shoshomeke e ta ti: 

6“Ongame nde mu gwayeke a ninge omukwaniilwa gwandje kuSion, ondundu yandje 

ondjapuki.” 

7Onda hala ndi hokolole shoka Omuwa e shi popi. Oye a tile: “Ongoye omumwandje, 

okuza nena ndjika ongame ho. 

8Indila ndje, ngame notandi ku pe iigwana uuthiga, evi alihe notali ningi eliko lyoye. 

9Oto ke yi pangela noshikaha shoonkondo e to yi tatagula ngiikangwa yeloya.” 

10Pukulukeni, ne aakwaniilwa;  londodhweni, ne aapangeli yevi. 

11Longeleni Omuwa netilo;  kakameni, ne mu nyongame koshipala she, 

12ondjahi ye opo kaayi mu hwamene, nane e tamu si po ombaadhilila. Aanelago 

oomboka haa kongo egameno puye. 

OMAPISALOMI 3 

Egalikano lyongula 

Episalomi lyaDavid konima sho a fadhukile po omwana Absalom 

1Omuwa, aatondi yandje oyendji ngiini, oyendji ngiini, mbo ya hala okukondjitha 

ndje! 

2Oyo taa popi ndje taa ti: “Kalunga ite mu kwatha sha!” 

3Ihe Omuwa, ongoye to gamene ndje aluhe kiiponga;  oho pe ndje esindano noho tsu 

ndje omukumo. 

4Ngame ohandi pula Omuwa ekwatho, ye nohu uvu egalikano lyandje kondundu ye 

ondjapuki. 

5Ngame onda lala e te kotha, Omuwa nota gamene ndje uusiku auhe. 

6Ngame ite tila aatondi yomayuvi ogendji, mboka ya kondeka ndje koombinga 

adhihe. 

7Ila, Omuwa! Hupitha ndje, Kalunga kandje! Ongoye to sindi aatondi yandje ayehe e 

to ya thigi yaa na we oonkondo dhokuhepeka ndje. 

8Omuwa, ngoka ha gandja esindano, na yambeke aantu ye! 

OMAPISALOMI 4 

Egalikano lyongulohi 

Episalomi lyaDavid 

1Ngele tandi ku ithana, pe ndje eyamukulo, Kalunga, omupopili gwandje. Sho nda li 

muudhigu, owa kwatha ndje. Sila ndje ohenda, ngoye u uve egalikano lyandje. 

2Aantu ne, sigo uunake tamu kala nokusheka ndje? Sigo uunake, tamu kala mu hole 

iinima yaa na ekwatho, notamu landula iifundja? 

3Dhimbulukweni kutya Omuwa okwi ihogololele omuyuuki, notu uvu ndje, sho tandi 

mu ithana. 

4Tileni Omuwa, ne inamu yona;  dhiladhileni nawa oshinima shika, uuna mwa lala 

moondunda dheni. 

5Eteleni Omuwa omayambo ngoka e ga hokwa, ne mu mu inekele. 

6Oku na oyendji taa indile: “Omuwa, tu pa natango omayambeko, tu tala onteni!” 

7Ihe enyanyu ndyoka wa pe ndje, oli vule lyaamboka ye na iilya oyindji nomaviinu. 

8Ngele tandi ka lala, otandi kotha nombili. Omuwa, ongoye awike to gamene ndje, ndi 

kale ndaa na nando ombudhi yasha. 

OMAPISALOMI 5 

Okupula egameno 

Episalomi lyaDavid 

1Omuwa, pulakena sho tii ku lombwele, ngu u uve omakemo gandje. 

2Uva ndje, sho te pula ekwatho, Kalunga kandje, omukwaniilwa gwandje. Otandi ku 

indile, Omuwa;  

3ongula onene oto uvu ewi lyandje;  pepito lyetango otandi ku etele eindilo lyandje 

notandi tegelele, u yamukule ndje. 

4Ngoye ku shi Kalunga ngoka ha nyanyukilwa uuwinayi;  uukolokoshi ito u ethele po 

pungoye. 

5Ito vulu okwiidhidhimikila aayitumbaleki;  ou tonde ayehe mboka haa longo 

uukolokoshi. 

6Ongoye to hanagula po aaniifundja ayehe;  aadhipagi naagwaaleki oto ya nyanyala. 

7Ihe ngame molwohole yoye onene ondi na ompito okuya mongulu yoye ondjapuki 

ote pitikwa oku ku simaneka noku ku tsila oongolo nuutile. 

8Omuwa, ondi na aatondi oyendji! Wilika ndje, ndi longe ehalo lyoye;  ulukila ndje 

ondjila yoye, ndi ende nayo. 

9Oohapu dhaatondi yandje kadhi shi kwiinekelwa;  oya hala owala okuhanagula. 

Oohapu dhawo, odhi na omuheka nomuthenu, ihe odhu udha omakoto omawinayi 

10Kalunga, ya pa uusama, ngu u ya pangule;  iineya yawo nayi ya etele omupya. 

Omolwoondjo dhawo odhindji nomolwondumbo yawo nangoye ya tidha po pungoye. 

11Naa nyanyukwe ayehe mboka haa kongo egameno pungoye;  otaa ki imba aluhe 

oondjimbo dhenyanyu. Gamena mboka ye ku hole;  omolwoye oye na shili elago. 

12Omuwa, ongoye ho yambeke mboka haa vulika kungoye;  ohole yoye oyo 

oshikandekitho tashi ya gamene. 

OMAPISALOMI 6 

Egalikano lyopethimbo lyuudhigu 

Episalomi lyaDavid 

1Omuwa, ino geela ndje wa sa ondjahi! Ino dhenga ndje wa geya! 

2Sila ndje ohenda, Omuwa, oshoka onda sa uunkundi! Koleka ndje, oshoka onda 

loloka nayi 

3nondi na uudhigu uunene mokukala kwandje akuhe. Omuwa, sigo uunake to kala 

inoo kwatha ndje? 

4Ila, u hupithe ndje, Omuwa;  kutha ndje meso omolwesilohenda lyoye. 

5Mehala lyaasi omuntu ite ku dhimbulukwa, nokamu na ngoka te ku hambelele. 

6Ngame onda dhengwa kuuwehame;  kehe uusiku ombete yandje oya tuta kokulila 

kwandje, nontala yandje otayi hiha omahodhi. 

7Kandi wete ko nawa;  omeho gandje oga zinda kokulila omolwaatondi yandje. 

8Zii po pungame, ne aakolokoshi! Omuwa otu uvu okulila kwandje;  

9ota pulakene okwiigidha kwandje nota zimine eindilo lyandje. 

10Aatondi yandje ayehe otaa ka mwenekwa e taa sithwa ohoni;  otaa ka tidhwa po 

mepiyagano lyohaluka. 

OMAPISALOMI 7 

Okwiindilila uuyuuki 

Eimbilo lyaDavid e li imbile Omuwa omolwaKush 

1Omuwa, Kalunga kandje, otandi ya kungoye okukonga egameno;  hupitha ndje, ngu 

u yululule ndje miikaha yaatidhagani yandje, 

2yaa fale ndje nokutuulagula ndje ngaashi onkoshi nokaku na ngo ta hupitha. 

3-4Omuwa, Kalunga kandje, ando nda li nda ningile gumwe uuwinayi, nde enda mevi 

kuume kandje nenge nda sila ohenda omutondi gwandje pwaa na etompelo — ngele 

onda longa ayihe mbika, 

5nena ando oshu uka, u ethe aatondi yandje ya lambe ndje noya kwate ndje, ya thepule 

ndje noya dhipage ndje e taa thigi ndje nda sa. 

6Thikama, Omuwa, u geele ongeyo yaatondi yandje;  tonata, u kwathe ndje Oto pula, 

uuyuuki u gwanithwe;  

7gongela ano aantu ayehe, ye ku kundukidhe e to ya pangele u li kombanda. 

8Ongoye omupanguli gwaantu ayehe. Omuwa, uthila ndje okwaanuusama;  owa tseya 

kutya kandi na uusama. 

9Ongoye Kalunga omuyuuki noto pangula omadhiladhilo nomahalo getu. Hulitha po 

uukolokoshi waagoyoki, ngu u fute mboka taa longo uuwanawa. 

10Kalunga oye omugameni gwandje;  oye ta hupitha mboka haa vulika kuye. 

11Kalunga oye omupanguli omuyuuki nota geele aakolokoshi. 

12Ngele itaa itedhulula, Kalunga otu upike egongamwele lye. Oye ta leve uutati we e 

te u lukile;  

13ota kutha iikondjitho ye hayi dhipaga noto odheke niikuti ye ya hwama omulilo. 

14Aakolokoshi otaa dhiladhila oku ka longa uuwinayi;  otaa ningi oompangela 

dhuukolokoshi nodhiifundja. 

15Ihe momakelo ye ga fulile yakwawo, otaa gwile mo yo yene. 

16Onkee oya pilukilwa kuuwinayi wawo yene noya lulumikwa kuupwidhi wawo yene. 

17Ihe ngame otandi pandula Omuwa, sho ha longo pauyuuki, notandi imbile Omuwa 

gwokombandambanda. 

OMAPISALOMI 8 

Esimano lyaKalunga nehala lyomuntu 

Episalomi lyaDavid 

1Omuwa, Omuwa gwetu, edhina lyoye olya simana ngiini muuyuni auhe! Oto 

hambelelwa sigo okombanda yomagulu;  

2to imbilwa kuunona nokuuhanona. Owi ikaleka kokule naatondi yoye;  oto mweneke 

kehe ngoka a tsa ondumbo nangoye. 

3Ngele te tala kegulu ndyoka we li shiti, komwedhi noonyothi mbyoka we yi uthile 

omahala gayo — 

4Omuntu omushike, sho ho mu dhimbulukwa;  omushamba gwowala, u na 

oshimpwiyu naye? 

5Omuntu we mu shiti e vulike ashike kungoye mwene;  owe mu zaleke eadhimo 

nesimano. 

6Owe mu ningi omupangeli gwaayihe we yi shiti;  eshito alihe owe li tula melelo lye: 

7oonzi noongombe nosho wo iiyamakuti: 

8oondhila noohi niinamwenyo yomefuta. 

9Omuwa, Omuwa gwetu, edhina lyoye olya simana ngiini muuyuni auhe! 

OMAPISALOMI 9 

Kalunga na pandulilwe iilonga ye yuuyuuki 

Episalomi lyaDavid 

1Omuwa, otandi ku hambelele nomwenyo gwandje aguhe;  otandi hokolola 

iikumithalonga ayihe we yi longa. 

2Otandi imbi nda nyanyukwa omolwoye. Otandi ku imbile eimbilo, Kalunga 

Omunankondoawike. 

3Ngele to holoka, aatondi yandje otaa shuna lwaanima;  otaa ihata po e taa si. 

4Ongoye omupanguli omuyuuki nomunashili;  owu uthile ndje okwaanuusama. 

5Owa geele aapagani nowa yono po aakolokoshi, noitaa ka dhimbulukiwa we. 

6Aatondi yetu oya kana po sigo aluhe;  owa hanagula po iilando yawo, noya 

dhimbiwa thilu. 

7Ihe Omuwa oye omukwaniilwa sigo aluhe;  oye e na oshipundi she shokupangulila. 

8Oye ta pangele uuyuni nuuyuuki;  ota pangula iigwana paushili. 

9Omuwa oye eholameno lyaathiminikwa;  oye epopilongulu momathimbo guudhigu. 

10Omuwa, mboka ye ku shi, otaye ku inekele;  iho etha nando ogumwe ngoka te ya 

kungoye. 

11Hambeleleni Omuwa, omupangeli muSion! Hokololeleni oshigwana kehe iilonga 

ye! 

12Kalunga oha dhimbulukwa mboka taa ehamekwa;  iha dhimbwa okulila kwawo 

noha geele mboka haye ya ningile uuwinayi. 

13Omuwa, sila ndje ohenda! Tala, nkene aatondi yandje taa hepeke ndje! Omuwa, 

hupitha ndje meso, 

14opo ndi vule okuthikama komeho gAajerusalem noku ya hokololela ayihe kutya 

omolwashike tii ku hambelele. Otandi nyanyukwa, oshoka owa hupitha ndje. 

15Aapagani oya fulu elambo e taa gwile mo;  oya tege omwigo e tagu ya yulu yo 

yene. 

16Omuwa okwi iholola momapangulo ge omayuuki;  aakolokoshi oyi iyulitha kiilonga 

yawo. 

17Eso olyo ethikilo lyaakolokoshi ayehe, olyaayehe mboka taa etha Kalunga. 

18Aanaluhepo itaa kala ye ethiwa aluhe;  etegameno lyaathiminikwa itali teywa po 

sigo aluhe. 

19Ila Omuwa, ino etha aantu ya kale mekuni. Gongela aapagani koshipala shoye, u ya 

pangule. 

20Omuwa, ya tilitha;  yu ulukila, ya tseye kutya otaa hulu po. 

OMAPISALOMI 10 

Okwiindilila uuyuuki 

1Omuwa, omolwashike wa kala kokule? Omolwashike wa holama pomathimbo 

guudhigu? 

2Aakolokoshi oyo aainenepeki nohaa tidhagana oohepele;  naa yulwe koomwigo ye 

dhi tega yo yene. 

3Omukolokoshi oti itangele uuhalu we uuwinayi;  omunyokomi ota sheke e ta dhini 

Omuwa. 

4Omukolokoshi ke na ko nasha nOmuwa;  mokwiinenepeka kwe ota dhiladhila kutya 

Kalunga ita kwatha sha. 

5Omukolokoshi ota tsakanitha ashihe shoka te shi ningi. Omapangulo gaKalunga ita 

vulu oku ga uva ko;  aatondi ye okwe ya nyonkele. 

6Oye ti ilombwele ta ti: “Itandi ka adhika komupya;  itandi ka adhika nando 

okuudhigu washa.” 

7Oohapu dhe odhu udha omasheko, iifundja nomatilitho;  oku na oohapu dhuutondwe 

nuukolokoshi. 

8Oye ha langele aantu momikunda, a dhipage mboka inaaya yona sha. Oye ta ndaadha 

mboka itaaya vulu okwiikwatha;  

9ota langele moshiholameno she ngaashi onkoshi. Oye ta lala a langela oonakuhepa;  

ote ya yulu nomwigo gwe e ta yi nayo. 

10Omapongo otaga lala ga dhengwa;  oonkondo oonkolokoshi odhe ga sindi. 

11Omukolokoshi oti ilombwele ta ti: “Kalunga ke na ko nasha nasho! Okwa 

thithikilitha omeho ge noita mono ndje!” 

12Omuwa, geela aakolokoshi mbo! Dhimbulukwa mboka taa hepekwa! 

13Omukolokoshi ota vulu ngiini okudhina Kalunga, a tye: “Kalunga ita geele ndje?” 

14Ihe ngoye Kalunga ou wete ayihe;  owa tseya uuwehame nomahepeko nowi 

ilongekidha aluhe okukwatha. Epongo otali igandja kungoye;  oho kwatha aluhe 

aanaluhepo. 

15Hanagula po oonkondo dhaakolokoshi nodhaapwidhi;  ya geelela uuwinayi wawo 

sigo itaa shi ningi we. 

16Omuwa oye omukwaniilwa aluhe sigo aluhe. Aasimaneki yiikalunga otaa ka kana 

mo moshilongo she. 

17Ngoye Omuwa oto ka pulakena omagalikano gaafupi;  oto ke ya tsa omukumo. 

18Oto ku uva okulila kwaathiminikwa nokwoothigwa;  oto ke ya uthila pauyuuki, opo 

oonakukasa yaa longe iihuna. 

OMAPISALOMI 11 

Okwiinekela Omuwa 

Episalomi lyaDavid 

1Ngame otandi inekele Omuwa, a gamene ndje. One aagoya ngiini, sho tamu 

lombwele ndje: “Tukila koondundu wa fa okadhila, 

2oshoka aakolokoshi otaa lukile omatati notaa pameke iikuti moonkandja, ya yahele 

aayuuki momilema. 

3Omuyuuki ita vulu okuninga sha, uuna ku na epiyagano.” 

4Omuwa oku li motempeli ye ondjapuki;  oshipangelapundi she oshi li megulu. Oye a 

tala kaantu ayehe nokwa tseya shoka taa longo. 

5Aayuuki naakolokoshi ote ya konakona shi thike pamwe;  oku tonde unene 

ookakombwiilitha. 

6Aakolokoshi ote ya lokithile omakala gomulilo nosulufuli;  ote ya geele noku ya 

pepithila ombepo ompyu. 

7Omuwa oye omuyuuki noku hole iilonga iiwanawa;  mboka haa longo uuwanawa, 

otaa ka kala puye. 

OMAPISALOMI 12 

Okupula ekwatho 

Episalomi lyaDavid 

1Omuwa, tu kwatha! Aayuuki inapu thigwa nando ogumwe;  itaku monika we mboka 

haa kala moshili. 

2Aantu ayehe otaa lombwelathana iifundja;  otaa mbembelekathana moohapu. 

3Omuwa, mweneka omalaka giifundja! Mutika omakana haga popi uuntsa taga ti: 

4“Oohapu dhetu otadhi tu etele shoka twa dhiladhila. Otatu popi shoka twa hala, 

nokaku na gumwe ta vulu oku tu mweneka.” 

5“Ihe ngashingeyi otandi ya,” Omuwa osho ta ti, “oshoka omapongo oga thiminikwa 

naatidhaganwa otaa tongo kuuwehame. Otandi ke ya pa egameno ndyoka ye li 

yuulukwa.” 

6Omauvaneko gOmuwa oge shi kwiinekelwa;  oga yela ga fa oshisiliveli sha yelithwa 

momulilo luheyali. 

7-8Aakolokoshi oye li apehe nakehe gumwe ota tanga shoka oshiwinayi. Omuwa, tu 

gamena aluhe, ngu u tu keelele kaantu ya tya ngeyi. 

OMAPISALOMI 13 

Okupula ekwatho 

Episalomi lyaDavid 

1Omuwa, sigo uunake to dhimbwa ndje? Sigo aluhe? Sigo uunake to holama ndje? 

2Osigo uunake ndi na okwiidhidhimikila uudhigu? Sigo uunake iimpwiyu yu udha 

momutima gwandje, omutenya nuusiku? Sigo uunake aatondi yandje taa nyanyukilwa 

oluhepo lwandje? 



877 

 

Ombiimbeli Ondjapuki 
@ 2008, Bible Society in Namibia. 

 

 

 

 

3Omuwa, Kalunga kandje, tala ndje e to yamukula ndje. Shunithila ndje oonkondo;  

ino etha, ndi se. 

4Ino etha, aatondi yandje ya tye: “Ngashingeyi otwe mu sinda!” Ino ya etha, ya 

nyanyukilwe okugwilapo kwandje. 

5Ngame ondi inekela ohole yoye;  otandi nyanyukwa, sho to hupitha ndje. 

6Omuwa, otandi ku imbile, oshoka owa ningile ndje uuwanawa. 

OMAPISALOMI 14 

Uukolokoshi waantu 

(Eps. 53) 

Episalomi lyaDavid 

1Aagoya otaa ilombwele taa ti: “Kaku na Kalunga!” Aantu mbaka oya shunduka noya 

longo iisithahoni;  kaku na nando ogumwe ta longo uuwanawa. 

2Omuwa oku li megulu noto ontamene aantu kombanda yevi, opo a tale, ngele oku na 

omunandunge nongele oku na nando ogumwe te mu simaneke. 

3Ihe ayehe oya puguma;  ayehe oya yonana. Kaku na nando gumwe ta longo shoka shi 

li mondjila, nando ogumwe. 

4“Aakolokoshi mbaka inaye shi tseya nani?” Omuwa ta pula. “Oyo haa hupu 

mokuyuga aantu yandje yo ihaa galikana ndje.” 

5Oyo taa ka adhika kehaluko enene, oshoka Kalunga okwa gama kumboka haa vulika 

kuye. 

6Aakolokoshi ohaa shunitha monima oompangela dhomwiifupipiki, ihe Omuwa oye 

omugameni gwe. 

7Ando muSion mu zile Israel ekwatho! Uuna Omuwa ta ka hepulutha natango aantu 

ye, nena Aaisraeli otaa ka nyanyukwa ngiini! 

OMAPISALOMI 15 

Shoka Kalunga te shi pula 

Episalomi lyaDavid. 

1Omuwa, olye ta pitikilwa okuya motempeli yoye? Olye ta pitikilwa okugalikanena 

kondundu yoye ondjapuki Sion? 

2Omuntu ngoka ha vulika kuKalunga miinima ayihe noha longo shoka shu uka;  ngo 

ha popi oshili ye ke na omakoto, 

3naango ihaa lundile mukwawo. Oye iha ningile ookuume ke uuwinayi ye iha hokola 

aashiinda ye. 

4Oye ha dhini mboka ye ethiwa kuKalunga, ihe oha simaneke mboka haa vulika 

kOmuwa. Oha gwanitha shoka e shi uvaneka nonando oshi mu fale muudhigu. 

5Iimaliwa ye ihe yi pulile ontanitho ye iha taamba oombumbo, opo a pe uusama 

ngoka inaa yona sha. Omuntu ngoka ha ningi ngeyi, ota ka kala aluhe e li nawa. 

OMAPISALOMI 16 

Egalikano li na einekelo 

Episalomi lyaDavid 

1Kalunga, gamena ndje;  ngame onde ku inekela. 

2Ngame onda ti kOmuwa: “Ongoye Omuwa gwandje;  iinima ayihe iiwanawa 

mbyoka ndi na, ohandi yi pewa kungoye.” 

3Aantu mboka haa inekele Omuwa, otaa kala ye li nawa! Ngame onde ya hokwa 

unene. 

4Ayehe mboka taa landula iikalunga, otaa iyetele uudhigu owindji. Ngame itandi ka 

gandja omayambo pamwe nayo;  itandi ka galikana iikalunga yawo. 

5Omuwa, ongoye awike eliko lyandje noho pe ndje ashihe shoka nde shi pumbwa;  

omwenyo gwandje ogu li miikaha yoye. 

6Omagano goye oga kumitha ndje ngiini;  onda panda oombalagelo dhoye. 

7Ngame ote hambelele Omuwa, oshoka oye ha wilike ndje, nomuusiku eiyuvo lyandje 

ohali londodha ndje. 

8Aluhe ondu uvite, Omuwa e li ndje popepi;  oku li popepi, nokaku na shoka tashi 

hindi ndje. 

9Onkee ano ondu uvite uunelago nonda nyanyukwa, nondu uvite ndi li megamenolela 

10oshoka oto gamene ndje, ndaa tonwe koonkondo dheso, nomuntu gwoye omuholike 

ito mu ethele moshaasi. 

11Ongoye to tseyithile ndje ondjila yomwenyo;  pungoye opu na enyanyu lyandje 

nuunelago wandje sigo aluhe. 

OMAPISALOMI 17 

Egalikano lyomukeenandjo 

Egalikano lyaDavid 

1Omuwa, pulakena ndje; sho te indilile uuyuuki;  gameka okutsi kwoye kokulila 

kwandje! Pulakena, sho tandi ku indile nomwenyo gu uka. 

2Oto uthile ndje okwaanuusama, oshoka ou shi shoka shu uka. 

3Ongoye wa tseya omutima gwandje, oho ya kungame uusiku;  owa konakona ndje 

nawa, ihe ino mona ndje uuwinayi. 

4Ihandi popi uukolokoshi, ngaashi yalwe haa ningi;  onda dhiginine okulandula 

omautho goye, noinandi landula oondjila dhuupwidhi. 

5Onda dhiginine okweenda mondjila yoye, noonkatu dhandje inadhi puguma mo. 

6Kalunga, otandi ku galikana, oshoka oto uvu ndje;  gameka okutsi kwoye kungame, 

u pulakene oohapu dhandje. 

7Holola ohole yoye onkumithi, ngu u tu hupithe;  opungoye tatu holama aatondi yetu. 

8Gamena ndje ongomuni yeho lyoye;  holeka ndje momuzile gwomawawa goye, 

9ndaa adhike komahomono gaakolokoshi. Aatondi yandje aadhipagi ohaa kondeke 

ndje;  

10oyo kaye na olukeno notaa popi oohapu dhiilundo. 

11Ngashingeyi oya kondeka ndje koombinga adhihe ya tega ompito yokunukila ndje. 

12Oyo taa langele ndje ya fa onime ya hala okutuulagula ndje. 

13Ila, Omuwa, kondjitha aatondi yandje, u ya sinde! Hupitha ndje miikaha 

yaakolokoshi negongamwele lyoye;  

14hupitha ndje mwaamboka ye na ashihe shoka ya pumbwa muuyuni mbuka. Ya geela 

nuudhigu mboka we ya pungulila. Egeelo nali gwanene oyana ko naku kale lyaana 

yoyana yawo. 

15Ihe ngame otandi ke ku mona, oshoka inandi longa sha sha puka;  nongele te 

penduka, okukalapo kwoye otaku nyanyudha ndje. 

OMAPISALOMI 18 

Eimbilo lyaDavid lyesindano 

Oohapu dhaDavid, omupiya gwOmuwa edhi imbile Omuwa esiku ndjoka Omuwa e 

mu hupitha kuSaul nokaakwiita ye yalwe 

1Omuwa, ondi ku hole ngiini! Ongoye omupopili gwandje. 

2Omuwa oye omugameni gwandje;  oye epopilongulu lyandje lya kola. Kalunga 

kandje oye omugameni gwandje, puye ondi li nawa. Oye oshikandekitho tashi gamene 

ndje;  ota shigi ndje e ta kaleke ndje nawa. 

3Otandi ithana Omuwa, oye nota gamene ndje kaatondi yandje. Omuwa na 

hambelelwe! 

4Oshiponga sheso osha kundukidha ndje;  omakuthikuthi geyonuuko oga gwilile ndje 

po. 

5Oshiponga sheso osha dhingilila ndje, noshilambo shombila oshe ekamena ndje. 

6Muudhigu wandje ondi ithana Omuwa;  ondi ithana Kalunga kandje, a kwathe ndje. 

Oku uvu ewi lyandje motempeli ye;  okwa pulakene okulilila kwandje ekwatho. 

7Nena evi olyi inyenge e tali kakama;  omakota goondundu oga tanduka e taga 

kakama, oshoka Kalunga okwa li a geya. 

8Olwithi olwa gundumuka momayulu ge, omalaka gomulilo nomakala ga hanya oga 

zi mokana ke. 

9Okwa tuula eyalelo e ta kulukile pevi noshikogo oshiluudhe kohi yoompadhi dhe. 

10Okwa tuka nondapo onene a kayila omukerubi;  okwe ende komawawa gombepo. 

11Okwi ikumbikile momilema;  iikogo iiluudhe yu udha omeya, oye mu kundukidha. 

12Oompawe nomashelo gomulilo oya zi meadhimo lyoshipala she noya mbanduka 

miikogo iiluudhe. 

13Nena Omuwa, okwa ndunduma mewangandjo;  ewi lyagwokombandambanda olyu 

uvika. 

14Oku umbu iikuti ye, aatondi ye e taa halakana;  nomashelo goombadhi okwe ya 

halakanitha po. 

15Ondandelo yefuta oya mbenzuka ko, nomakankameno gevi oge ya pontundulu, 

Omuwa, sho wa ganda aatondi yoye nowe ya ndundumine mondjahi. 

16Omuwa okwa ganeke okwooko kwe e ta kwata ndje;  okwa hili ndje mo mombwili 

yomeya. 

17Oye a hupitha ndje maatondi yandje aanankondo nomwaayehe mboka haa tondo 

ndje — oyo ya tono ndje oonkondo. 

18Sho nda li moshiponga, oya ponokele ndje, ihe Omuwa okwa gamene ndje. 

19Oye a pititha ndje moshiponga;  okwa hupitha ndje, oshoka okwa hokwa ndje. 

20Omuwa ota futu ndje, oshoka ohandi longo shoka shu uka;  ota yambeke ndje, 

oshoka ine yona sha. 

21Onda vulika kompango yOmuwa;  inandi pilamena Omuwa gwandje. 

22Onda dhiginine iipango ye ayihe;  inandi iteka omalombwelo ge. 

23Omuwa a tseya kutya kandi na uusama, nonda hala ndi ikeelela okulonga uuwinayi. 

24Nena ota futu ndje, oshoka onda longo shoka shu uka, oshoka oku shi shi kutya 

kandi na oondjo. 

25Omuwa, ongoye omwiinekelwa mokukalathana naamboka ye ku inekela;  ngoye 

omwaanawalela kumboka yaa na oshipo shasha. 

26Ngoye omuyogoki kumboka aayogoki, ihe ou tonde aadhudhu. 

27Oto hupitha mboka haa ishonopeke, ihe oto shonopeke mboka ye hole uuntsa. 

28Omuwa, oto pe ndje uuyelele;  oto tidha po omilema pungame. 

29Oto tsu ndje omukumo okuhomona aatondi yandje, noonkondo okusinda 

omaigameno gawo. 

30Kalunga oha longo nawa! Oohapu dhe odhi shi kwiinekelwa! Oye a fa 

oshikandekitho kumboka taa kongo egameno. 

31Omuwa oye awike Kalunga;  Kalunga oye awike omupopili gwetu. 

32Oye Kalunga ngoka ta koleke ndje, ngoka ta gamene ndje mondjila. 

33Ota koleke oompadhi dhandje, ndi tondoke ngompundja;  ota gamene ndje, ngele 

tandi ende koondundu. 

34Ota longo ndje olugodhi, opo ndi longithe omatati ngo ga kola. 

35Omuwa, ongoye to gamene ndje e to hupitha ndje;  esiloshimpwiyu lyoye olya 

nenepekitha ndje, noonkondo dhoye odha gamene ndje. 

36Owa gamene ndje, ndaa yiwe nangame, noine gwila po. 

37Otandi landula aatondi yandje e tandi ya kwata;  itandi mwena, sigo nde ya thekeke 

po. 

38Otandi ya pundulile pevi, yo itaa vulu we okuthikama;  oya gwile po nde ya sinda. 

39Oto pe ndje omukumo molugodhi, ndi sinde aatondi yandje. 

40Oto fafagulitha po aatondi yandje;  otandi hanagula po mbo ye tonde ndje. 

41Otaa kugu onkugo, ihe kaku na nando ogumwe te ya kwatha;  otaa ithana Omuwa, 

ihe ite ya yamukula. 

42Otandi ya nyanyagula po, e taa ningi ngaashi ontsi yevi, ndjoka tayi pepwa po 

kombepo. Otandi ya lyatagula ngaashi enono lyomondjila. 

43Owa hupitha ndje miikaha yaadhudhu nowa ningi ndje omupangeli gwiigwana;  

aantu nda li ndaa ya shi, oya ningi aalelwa yandje. 

44Aakwiilongo otaa tsile ndje oongolo;  ngele te popi, otaa vulika. 

45Otaa tyololoka notaa zi moohote dhawo taa kakama. 

46Omuwa oku na omwenyo! Omupopili gwandje na hambelelwe! Uvitheni uunene 

waKalunga, omuhupithi gwandje. 

47Ota sinditha ndje aatondi yandje;  iigwana ote yi tula mepangelo lyandje, 

48nota hupitha ndje miikaha yaatondi yandje. Omuwa, oto sinditha ndje aatondi 

yandje;  oto gamene ndje miikaha yaapwidhi. 

49Onkee tandi ku simaneke mokati kiigwana;  otandi ku imbile omahambelelo. 

50Kalunga ota gandja omasindano omakumithi komukwaniilwa gwe;  ota holola ohole 

ye yaaluhe kungoka e mu hogolola, oDavid noluvalo lwe sigo aluhe. 

OMAPISALOMI 19 

Esimano lyaKalunga meshito 

Episalomi lyaDavid 

1Eyalelo otali holola esimano lyaKalunga;  Ewangandjo otali eta puuyelele iilonga ye! 

2Esiku kehe otali shi tseyithile esiku tali landula;  uusiku kehe otau shi endululile 

uusiku uukwawo. 

3Itaku popiwa nando etumbulo nenge oshitya ko kaku na ewi tali uvika kokutsi;  

4onkene tuu omahambelelo taga lundu kombanda yevi alihe, nomasimaneko taga 

uvika sigo okooha dhuuyuni. Etango Kalunga okwe li dhikile egumbo mewangandjo;  

5ongula kehe otali piti ko lya fa ombushiki a nyanyukwa, ngaashi enyakwa tali ihilile 

kuudhano. 

6Otali zi koluha lumwe lweyalelo e tali taakanene kolukwawo. Kaku na sha tashi vulu 

okuholama uupyu walyo. 

Ompango yOmuwa 

7Ompango yOmuwa kaku na we;  otayi nyashula omuntu. Omalombwelo gOmuwa 

oge shi kwiinekelwa, taga gandja uunongo kumboka taa u pumbwa. 

8Iipango yOmuwa oyi li mondjila;  naamboka haa vulika kuyo, otaa kala aanelago. 

Omalombwelo gOmuwa ogu uka notaga uvitha ko omadhiladhilo. 

9Okusimaneka Omuwa okuwanawa;  otaku kala aluhe. Omapangulo gOmuwa ogu 

uka;  kage na okatongo. 

10Ogo omawanawa unene ge vule oshingoli oshiyelele;  ogo omatoye ge vule 

omagadhi goonyushi. 

11Ngame, omuntu gwoye, otaga longo ndje oondunge;  okuvulika kugo oku na 

ondjambi. 

12Kaku na omuntu ta vulu okutseya omapuko ge;  Omuwa, hupitha ndje momayono 

ga holama! 

13Gamena ndje wo, ndaa yone owina;  ino etha, oondjo dhi tone ndje. Nena otandi ka 

kala nda yela nonda manguluka moondjo. 

14Omuwa, omugameni nomuhupithi gwandje, taamba oohapu nomadhiladhilo gandje! 

OMAPISALOMI 20 

Okwiindila esindano 

Episalomi lyaDavid 

1Omuwa ne ku yamukule, uuna u li muudhigu! Kalunga kaJakob ne ku gamene! 

2Ekwatho lye nali ku ziilile motempeli ye. Eambidhidho lye nali ku ziilile kondundu 

Sion. 

3Na taambe omagano ngoka to mu etele ye na hokwe omayambo goye agehe. 

4Ne ku pe shoka wa hala ye na tsakanithe oompangela dhoye adhihe. 

5Nena otatu ka kolwa kenyanyu omolwesindano lyoye, nokupandeka ekandanga 

mokusimaneka Kalunga ketu. Omuwa na yamukule omaindilo goye. 

6Ngashingeyi ondi shi shi kutya Omuwa oha gandja esindano komukwaniilwa gwe 

omuhogololwa;  ote mu yamukula e li megulu lye eyapuki nokoonkondo dhOmuwa, 

omukwaniilwa ota sindana. 

7Aantu yamwe otaa inekele omatemba gawo guukwiita, yamwe uukambe wawo, ihe 

tse otwi inekela oonkondo dhOmuwa Kalunga ketu. 

8Aantu ya tya ngeyi otaa punduka etaa gwile po, ihe tse otwa thikama twa kolelela. 

9Omuwa, gandja esindano komukwaniilwa;  tu yamukula, ngele tatu ku indile. 

OMAPISALOMI 21 

Ehambelelo omolwesindano 

Episalomi lyaDavid 

1Omuwa, omukwaniilwa okwa nyanyukwa, sho we mu pe oonkondo;  ota hambelele, 

sho we mu ningi omusindani. 

2Owe mu pe shoka omutima gwe gwa yuulukwa, owa yamukula omaindilo ge. 

3Owe ya kuye nomayambeko ogendji nowe mu zaleke oshishani shoshingoli komutse. 

4Okwa pula, a kale e na omwenyo nowe gu mu pe, omwenyo omule nogwaaluhe. 

5Kekwatho lyoye esimano lye olya ningi enene;  owe mu pe esimano netumbalo. 

6Omayambeko goye otage mu landula sigo aluhe nokukalapo kwoye otaku mu 

nyanyudha. 

7Omukwaniilwa oti inekele Omuwa Omunankondoawike;  ota kala megameno, 

oshoka Omuwa oku mu hole aluhe. 

8Omukwaniilwa ota ka kwata po aatondi ye ayehe;  ota ka ya nakehe gumwe e mu 

tonde. 

9Ote ke ya hanagula po, ngaashi omulilo hagu ningi. Omuwa ote ke ya thekeka po 

mondjahi ye, nomulilo otagu ya li po. 

10Kape na nando ogumwe gwomoyana ta ka hupa po;  omukwaniilwa ote ke ya 

dhipaga po ayehe. 

11Oyo taa ningi oompangela dhawo e taye mu kundathana meholamo, ihe 

omadhiladhilo gawo itaga ka pita. 

12Oye te ya yaha niikuti ye e taa fadhuka po. 

13Omuwa, otatu ku simaneke moluunene woonkondo dhoye! Otatu imbi e tatu 

simaneke oonkondo dhoye. 

OMAPISALOMI 22 

Elilo muuwehame neimbilohambelelo 

Episalomi lyaDavid 

1Kalunga kandje, Kalunga kandje, omolwashike we etha ndje? Moluhepo lwandje 

onda pula ekwatho, ihe itali holoka. 

2Kalunga kandje, otandi uhala noku ku igidha, ihe ito yamukula;  muusiku ondi 

ithana, ihe ite mono evululuko. 

3Ihe ngoye Omukwaniilwa omuyapuki, oho simanekwa kuIsrael. 

4Ookuku oya li ye ku inekele;  oye ku itula e to ya hupitha. 

5Oye ku ithana noya hupu moshiponga;  oye ku inekele, yo inaa sithwa ohoni. 

6Ihe ngame kandi shi we omuntu;  ezinyo lyowala, omudhinwa nomushekwa kukehe 

gumwe! 

7Ayehe mbo taa mono ndje, otaa yolo ndje;  otaa nyonkele ndje e taa pukapuka 

komitse. 

8Oyo taa ti: “Wa ti owi inekela Omuwa. Omolwashike nduno itee ku hupitha? Ngele 

oku ku hole, omolwashike itee ku kwatha?” 

9Okoonkondo dhoye nde ya muuyuni, sho nda valwa kumeme, naasho nda li 

okahanona, owa gamene ndje. 

10Onde ku inekele okuza kesiku nda valwa, nowa kala aluhe Kalunga kandje. 

11Ino kala kokule nangame! Uudhigu ou li ndje popepi, nokaku na ngo ta kwatha 

ndje. 

12Aatondi oyendji ya kunduka ndje ya fa oontsezi;  ya kondeka ndje ya fa oontsezi 

oompwidhi dhomuBaasha. 

13Oye ekamena ndje omakana ya fa oonime tadhi pumbu nodha hala okutudhagula 

ndje. 

14Oonkondo dhandje dha kana, ongomeya ga tilwahi pevi. Omasipa gandje agehe oga 

dhamuka;  omutima gwandje ogwa fa eka lya hemunwa. 

15Omuligu gwandje ogwa kukuta kwele, nelaka lyandje lya kakatela kondaathelo. 

Owa thigile ndje eso montsi yevi. 

16Ongundu yaakolokoshi oya kunduka ndje; ongoshipandi shoombwa taa kondeke 

ndje;  otaa nyankula iikaha noompadhi dhandje. 

17Ngame iipongo ayike. Aatondi yandje otaa sinasina ndje ya tongolola ndje. 

18Omuzalo gwandje otaye gu umbile oshihogololitho noonguwo dhandje otaye dhi 

itopolele. 

19Omuwa, ino kala ndje kokule! Ila nziya, u hupithe ndje! 

20Hupitha ndje, ndaa se kegongamwele;  hupitha omwenyo gwandje momakana 

goombwa ndhi. 

21Hupitha ndje moonime ndhi;  onda hepela mokati koonyati ndhika. 

22Onda hala okuhokololela yakwetu iilonga yoye;  onda hala oku ku simaneka 

megongalo: 

23“Mu panduleni, ne aalongeli yOmuwa! Mu simanekeni, ne oluvalo lwaJakob! Mu 

tsileni oongolo, ne Aaisraeli! 

24Ihe etha oohepele ye iha dhini omaudhigu gawo;  iha zi po puyo, ihe oha yamukula, 

ngele taa pula ekwatho.” 

25Megongalo alihe otandi ku pandulile iilonga yoye;  mokati kaamboka haye ku 

simaneke, otandi ku pe omayambo ngoka nde ga uvaneke. 

26Oohepele otaa ka lya ya kuta;  mboka taa ya kOmuwa, otaye mu simaneke. Naa kale 

nelago sigo aluhe! 

27Iigwana ayihe otayi ka tseya Omuwa. Koombinga adhihe dhuuyuni otaku zi aantu e 

taye ya kuye;  omihoko adhihe otadhi ke mu simaneka. 

28Omuwa oye omukwaniilwa nota pangele iigwana. 

29Aanenentu ayehe otaa ke mu tsila oongolo;  oonakukasa otaye ke mu simaneka. 

30Omaluvalo gokomeho otage ke mu longela;  epipi tali landula otali ka tseyithilwa 

Omuwa. 

31Aantu inaa valwa natango otaa ka lombwelwa: “Omuwa okwa hupitha aantu ye.” 

OMAPISALOMI 23 

Omuwa omusita gwandje 

Episalomi lyaDavid 

1Omuwa oye omusita gwandje;  inandi pumbwa sha. 

2Oye ta gondjithile ndje mondombe ontalala ta fala ndje komeya gevululuko. 

3Omwenyo gwandje ote gu talaleke. Ote enditha ndje nondjila yu uka, opauvaneko 

lye. 

4Nonando ndi na okweenda mesilu lyomilema thokothoko, itandi tila sha, oshoka, 

Omuwa, ou li pungame. Ondhimbo yoye nolwoondje lwoye ohayi gamene ndje. 

5Ongoye to yalele ndje oshililo montaneho yaatondi yandje;  oto taamba ndje ngaashi 

omuyenda a simana, e to pindi oshitenga shandje shu udhilila. 

6Elago nesilohenda lyoye otali landula ndje mokukalamwenyo kwandje akuhe;  otandi 

ka kala aluhe mongulu yOmuwa. 

OMAPISALOMI 24 

Omukwaniilwa omunene 

Episalomi lyaDavid 

1Uuyuni owOmuwa naashihe shoka shi li mo;  evi olyOmuwa naayihe mbyoka yi li 

ko. 

2Oye e li tungile kombanda yomeya omale nomakankameno galyo oga dhikilwa 

muule wefuta. 

3Olye ta pitikwa okuya kondundu yOmuwa? Olye e na ompito okuya motempeli ye 

ondjapuki? 

4Oomboka ye na iilonga yu uka nomadhiladhilo ga yela, mboka ihaa simaneke 

iikalunga yo ihaa gandja omauvaneko giifundja. 

5Omuwa ote ya yambeke e te ya hupitha;  Kalunga ote ya igidhile emangululo. 

6Osho ye li aantu mboka taye ya kuKalunga, oomboka taye ya miipathi yaKalunga 

kaJakob. 

7Mwashukeni, ne iiyelo, egulukeni, ne omiyelo dhonale, omukwaniilwa omunene a 

wape okuya meni. 

8Omukwaniilwa omunene olye? Oye Omuwa, omunankondo nofule. Omuwa 

omusindani molugodhi. 

9Mwashukeni, ne iiyelo, egulukeni, ne omiyelo dhonale, omukwaniilwa omunene a 

wape okuya meni. 

10Omukwaniilwa omunene oye olye? Omuwa omusindani oye omukwaniilwa 

omunene! 

OMAPISALOMI 25 

Okupula ewiliko negameno 

Episalomi lyaDavid 

1Otandi ku indile, Omuwa;  

2Kalunga kandje, onde ku inekela. Ino ethela ndje mohoni yesindiko;  aatondi yandje 

yaa shi nyanyukilwe. 

3Mboka taa ku inekele, itaa sindika, kakele kaamboka taa ku iteka nziya. 

4Omuwa, longa ndje oondjila dhoye;  dhi yelithila ndje. 

5Longa ndje okukala moshili yoye, oshoka ongoye Kalunga kandje, omuhupithi 

gwandje. Ngame onde ku inekela aluhe. 

6Omuwa, dhimbulukwa olukeno nohole yoye yaaluhe, ndjoka we yi holola nale. 

7Dhimina ndje po oondjo nomapuko gomuugundjuka. Dhimbulukwa ndje, Omuwa, 

omoluuwanawa nomolwohole yoye onene. 

8Omuwa oye omuyuuki nomwaanawa, aalunde ote ya longo ondjila ndjoka ye na oku 

yi landula. 

9Aayishonopeki ote ya tula mondjila yu uka note ya longo okutseya ehalo lye. 

10Nuudhiginini nohole ote enditha ayehe mboka haa dhama ehangano lye nohaa 

vulika kiipango ye. 

11Omuwa, dhima po oondjo dhandje pauvaneko lyoye, oshoka odhindji. 

12Mboka haa vulika kOmuwa, ote ya longo ondjila ndjoka ye na oku yi landula. 

13Oyo taa kala aluhe ye li nawa noyana otaa ka thigulula evi. 

14Omuwa okuume kaamboka haa vulika kuye nota koleke ehangano nayo. 

15OkOmuwa nda tala aluhe, ku zile ndje ekwatho, noye ta hupitha ndje moshiponga. 

16Omuwa, tala ndje, u sile ndje ohenda, oshoka ondi li muuwike nonda sa uunkundi. 

17Kutha ndje iimpwiyu, ngu u hupithe ndje muudhigu wandje auhe. 

18Tala ndje, nkene nda ziyalala nonda ngonwa, ngu u dhime po oondjo dhandje 

adhihe. 

19Tala aatondi yandje mpo ye thike;  tala, nkene ye tonde ndje. 

20Gamena ndje, ngu u hupithe ndje;  ino etha, ndi sindike. Opungoye te kongo 

egameno. 

21Uuyuuki nuunoshili wandje nau popile ndje, oshoka onde ku inekela. 

22Kalunga, hupitha Aaisraeli muudhigu wawo auhe! 

OMAPISALOMI 26 

Egalikano lyomuyuuki 

Episalomi lyaDavid 

1Omuwa, igidhila ndje emangululo, oshoka ohandi longo shoka shu uka nonde ku 

inekela nomwenyo aguhe. 

2Omuwa, konakona ndje, ngu u tale mpo ndi ikwatelela. 

3Ohole yoye yaaluhe otayi enditha ndje;  uudhiginini woye otau wilike ndje. 

4Kandi na uukuume naantu yaa fele;  kandi na ko nasha naayiningithi. 

5Ondi tonde uukuume naakolokoshi nohandi gamuka kaadhudhu. 

6Omuwa, otandi iyogo kiikaha okuholola kutya kandi na oondjo notandi dhingoloka 

oshiyambelo shoye nesimaneko. 

7Otandi imbi ehambelelo notandi hokolola iikumithalonga yoye ayihe. 

8Omuwa, ondi hole egumbo lyoye, ehala mpo pu na esimano lyoye. 

9Ino hanagulila ndje mumwe naalunde;  hupitha ndje momupya gwaadhipagi — 

10aantu mbo haa longo aluhe iihuna naamboka ya thowela iisimpo. 

11Ngame kombinga yandje ohandi longo shoka shu uka;  sila ndje ohenda ngu u 

hupitha ndje. 

12Iiponga oyi li ndje kokule;  Omuwa otandi mu hambelele megongalo lyaantu ye. 

OMAPISALOMI 27 

Egalikano lyehambelelo 

Episalomi lyaDavid 

1Omuwa oye uuyelele nomuhupithi gwandje;  itandi tila nando olye. Omuwa ota 

gamene ndje kiiponga ayihe;  itandi mbandama. 

2Aakolokoshi ngele taa ponokele ndje noya hala okudhipaga ndje, otaa punduka e taa 

gwile po. 

3Nonando etanga lyaakwiita li kondeke ndje, itaa vulu okutilitha ndje. Nonando 

aatondi yandje ya matukile ndje, natango otandi inekele Kalunga, 

4Omuwa onde mu indile ompumbwe yimwe;  ondi na oshinima shimwe ashike nde 

shi hala: okukala mongulu yOmuwa okukalamwenyo kwandje akuhe, 

okunyanyudhwa kuuwanawa we nokupula ewiliko lye. 

5Methimbo lyuudhigu ota shigi ndje;  ota gamene ndje motempeli ye e ta londeke ndje 

kemanya ele. 

6Aatondi mbono ya kundukidha ndje, otandi ke ya sinda. Nokwiimba ekandanga, 

otandi ke etela Omuwa omayambo motempeli ye;  otandi ki imba te hambelele 

Omuwa. 

7Omuwa, uva ndje, sho tandi ku ithana! Sila ndje ohenda e to yamukula ndje! 

8Sho wa ti: “Ileni, mu simaneke ndje,” ngame onda yamukula: “Otandi ya, Omuwa;  

9ino holeka ndje oshipala shoye!” Ino geela ndje;  ino tidha po omuntu gwoye. 

Noshito owa kala ekwatho lyandje;  ino etha ndje, ngoye ino thiga ndje po, Kalunga, 

omuhupithi gwandje. 

10Tate nameme otaa vulu okweetha ndje, ihe Omuwa ota sile ndje oshimpwiyu. 

11Omuwa, longa ndje okulandula ehalo lyoye, enditha ndje nondjila yaa na iiponga, 

oshoka ondi na aatondi oyendji. 

12Ino ethela ndje miikaha yaamboka ye tonde ndje, mboka taa ponokele ndje niifundja 

nomatilitho. 

13Ondi shi shi kutya ote kala ndi na omwenyo nokumona uuwanawa wOmuwa 

mokukalamwenyo huka kwongashingeyi. 

14Inekela Omuwa. Itaala, ino limbililwa. Inekela Omuwa. 

OMAPISALOMI 28 

Egalikano lyekwatho 

Episalomi lyaDavid 

1Omuwa, omupopili gwandje, otandi ku ithana. Tondoka onkugo yandje! Ngele ito 

yamukula ndje, nena otandi ka ninga gumwe gwaamboka taa mbolokotele moshaasi. 

2Uva ndje, sho tandi ku ithana, sho te ganeke omaako gandje lwokotempeli yoye 

ondjapuki. 

3Ino geela ndje pamwe naadhudhu naambo haa longo uukolokoshi — mbo haa popi 

nombili, ihe oye na uutondwe momitima dhawo. 

4Ya geelela iilonga yawo, uuwinayi ye u ninga. Ya geelela iilonga yawo ayihe;  ya 

futa pakulonga kwawo. 

5Ihaa koneke iilonga yOmuwa naashoka e shi shita;  onkee ano ote ya geele e te ya 

hanagula po sigo aluhe. 

6Hambeleleni Omuwa, sho a tondoka onkugo yandje. 

7Omuwa ota gamene ndje e ta popile ndje;  onde mu inekela. Oye ta kwatha ndje e ta 

nyanyudha ndje;  otandi mu imbile omaimbilo genyanyu. 

8Omuwa ota gamene aantu ye;  ota popile e ta hupitha omukwaniilwa omuhogololwa 

gwe. 

9Omuwa, hupitha aantu yoye, ngu u yambeke aamwoye. Kala omusita gwawo e to ya 

sile oshimpwiyu sigo aluhe. 

OMAPISALOMI 29 

Ewi lyOmuwa moshikungulu 

Episalomi lyaDavid 

1Hambeleleni Omuwa, ne oonakukala megulu;  tangeni eadhimo noonkondo dhe. 

2Simanekeni uunene wedhina lyOmuwa;  tseni oongolo koshipala shOmuyapuki, sho 

ta holoka. 

3Ewi lyOmuwa otali uvika momafuta;  Kalunga keadhimo ota ndunduma, newi lye 

otali mbolongondja kombanda yomafuta. 

4Ewi lyOmuwa oli na oonkondo;  ewi lyOmuwa oli na uukolele. 

5Ewi lyOmuwa otali teya omisendeli, naandhoka wo dhaLibanon. 

6Omuwa ota yanditha oondundu dhaLibanon omalondo ongoontaagona, nondundu 

Hermon ote yi nukitha ya fa ondumetana. 

7Ewi lyOmuwa otali zi olwaadhi. 

8Ewi lye otali kakamitha ombuga;  ota dhekwetitha ombuga yaKadesh. 

9Ewi lyOmuwa otali shiki oomwandi notali kweya omafo komiti, manga kehe gumwe 

motempeli ye ti igidha: “Esimano olyaKalunga!” 

10Omuwa oye omupangeli gwomafuta omale;  oye omukwaniilwa sigo aluhe. 

11Omuwa ota gandja oonkondo kaantu ye note ya pe eyambeko lyombili. 

OMAPISALOMI 30 

Egalikanohambelelo 

Eimbilo lyeyapulo lyOtempeli; Episalomi lyaDavid 

1Omuwa, otandi ku hambelele, sho wa hupitha ndje, nowa keelele aatondi yandje, yaa 

yole ndje. 

2Onde ku lilile ekwatho, Omuwa Kalunga kandje, e to aludha ndje;  

3owa hili ndje mombila. Onda li nda mbolokela muule mwi, ihe owa ningi ndje 

ishewe omunamwenyo. 

4Hambeleleni Omuwa, ne aainekelwa ye amuhe! Dhimbulukweni iilonga 

yOmuyapuki, ne mu mu simaneke! 

5Ondjahi ye oyokathimbo kowala, ihe uuwanawa we otau kalelele. Ongulohi 

omahodhi otaga tondoka, ihe ongula otaku holoka enyanyu. 

6Ondi wete ndi li megameno nonda ti: “Itandi ka sindika nando olumwe.” 

7Omuwa, owa hololele ndje uuwanawa;  owa koleke ohote yandje. Opo ihe owi 

iholeke ndje, ngame nonda haluka. 

8Omuwa, otandi ku ithana;  otandi ku indile ekwatho: 

9“Eso lyandje otali ku likolitha shike? Okuya kwandje mombila otaku ku pe 

ontanitho? Aasi otaa vulu tuu oku ku simaneka? Otaa vulu tuu okuhokolola 

uudhiginini woye? 

10Uva ndje, Omuwa, ngu u sile ndje ohenda! Omuwa, kwatha ndje!” 

11Oondjila dhandje owe dhi shitukitha oondjimbo dhenyanyu;  owa kodheke oluhodhi 

lwandje nowa nyanyudha ndje. 

12Onkee ano itandi mwena;  otandi ku hambelele. Omuwa, ongoye Kalunga kandje, 

otandi ku pandula sigo aluhe. 

OMAPISALOMI 31 

Egalikano li inekela Kalunga 

Episalomi lyaDavid 

1Omuwa, otandi ya kungoye okukonga egameno;  ino etha, ndi sindike. Ongoye 

Kalunga omuyuuki;  otandi galikana, hupitha ndje. 

2Uva ndje! Hupitha ndje ngashingeyi! Kala epopilongulu lyokugamena ndje nohote 

yokuhupitha ndje. 

3Ongoye eshigo negameno lyandje;  wilika, ngu u endithe ndje ngaashi wu uvaneke. 

4Gamena ndje, ndaa yulwe nomwigo gwa tegelwa ndje;  keelela ndje koshiponga. 

5Otandi igameke kungoye. Omuwa, ongoye to hupitha ndje;  ongoye Kalunga 

omudhiginini. 

6Ou tonde mboka haa simaneke iikalunga, ihe ngame onde ku inekela. 

7Otandi nyanyukwa nokutanta omolwesilohenda lyoye. Ou wete okuhepekwa 

kwandje nowa tseya uudhigu wandje. 

8Aatondi yandje ino ya pitika ya kwate ndje;  owa pe ndje emanguluko, ndi ye shaa 

mpo nda hala. 

9Omuwa, sila ndje ohenda, oshoka ondi li muudhigu. Omeho gandje oga vulwa 

kokulila nonda pwa po kuudhigu. 

10Onda lolokithwa kiimpwiyu, nokulila okwa shonopeke omasiku gandje. Uudhigu 

owa nameke ndje, nomasipa gandje wo otaga thipuka. 

11Aatondi yandje ayehe, naashiinda, otaa yolo ndje. Aashiwikile yandje oya tila ndje;  

ngele taa mono ndje mepandaanda, otaa yi ndje ontuku. 

12Ayehe oya dhimbwa ndje, ongo nda sa;  onda fa oshiyagaya showala. 

13Onda pupa omanongono ogendji gaatondi;  etilitho olya kunduka ndje. Otaa 

kundathana okukondjitha ndje notaa uvanene okudhipaga ndje. 

14Ihe ngame ondi inekela Omuwa;  ongoye Kalunga kandje. 

15Ondi li aluhe meke lyoye;  hupitha ndje miikaha yaatondi yandje, noyaamboka haa 

tidhagana ndje. 

16Tala nonteni omuntu gwoye;  hupitha ndje molwesilohenda lyoye. 

17Omuwa, otandi ku ithana;  ino etha, ndi sithwe ohoni. Aadhudhu oyo naa sithwe 

ohoni;  naa thenunukile moshaasi. 

18Mweneka aafundja mbo — aanuuntsa naaitumbaleki mbo haa nyana aayuuki. 

19Uuwanawa woye ou thike peni! Owe u pungulila mbo haa ku simaneke nowe u 

longekidhila mboka ye ku inekela montaneho yaantu. 

20Oho ya holeke megameno lyokukalapo kwoye, ya gamenwe koompangela 

dhaakolokoshi;  oto ya edhilile mondunda ya patekeka, ya kale kokule nomasheko 

gaatondi yawo. 

21Hambeleleni Omuwa! Ohole ye onkumithi ngiini, ndjoka e yi hololele ndje, sho nda 

li nda kundukidhwa kaatondi! 

22Onda li nda tila nonda dhiladhila kutya Omuwa okwe etha ndje. Ihe nani oku uvu 

okulila kwandje, sho nde mu pula ekwatho. 

23Holeni Omuwa, ne mboka hamu mu inekele. Omuwa ota gamene aayinekeli ye, e ta 

geele aainenepeki, ngaashi ye shi ilongela. 

24Ikoleleni, ne mu kale nomukumo, amuhe mbo mu na etegameno mOmuwa. 

OMAPISALOMI 32 

Ehempululo nedhiminopo 

oshitewa shaDavid. 

1Aanelago oomboka oondjo dhawo dha dhimwa po, mboka ya kuthilwa po omayono 

gawo. 

2Omunelago omuntu ngoka Omuwa itee mu pe uusama noke na iifundja nando yasha. 

3Sho nda li inee hempulula oondjo dhandje, onda li nda pwa po kokulila esiku kehe. 

4Uusiku nomutenya wa li wa geela ndje, Omuwa;  omatha gandje oga li ga kana, 

ngaashi oshitosi tashi thekuka po kuupyu wopothinge. 

5Opo ihe onde ku hempululile oondjo dhandje;  inandi holeka omayono gandje. Onda 

tokola oku ku hempululila omapuko gandje, nowa dhimi po oondjo dhandje adhihe. 

6Aantu yoye mbo ye ku inekela, otaa ku galikana momathimbo guudhigu;  

oshikungulu nando oshi nenepale, itashi ya gumu. 

7Ongoye egameno lyandje;  owa hupitha ndje momupya. Otandi imbi mokule, sho wa 

hupitha ndje naasho wa gamene ndje. 

8Omuwa ota ti: “Otandi ku ulukile ondjila ndjo u na okulandula;  otandi ku wilike e 

tandi ku tonatele.” 

9Ino kala egoya ngaashi onkambe nenge emulutiya, mbyo hayi endithwa kiitomo 

nokomiya, opo yi ngodhupale. 

10Aadhudhu otaa ka lila, ihe mbo haa inekele Omuwa, ote ya gamene 

omolwesilohenda lye. 

11Ne aayuuki, nyanyukweni ne mu imbe ekandanga omolwiilonga yOmuwa. Ne mbo 

hamu vulika kuye, tanteni. 

OMAPISALOMI 33 

Ehambelelondjimbo 

1Aayuuki amuhe, ligoleleni iilonga yOmuwa;  mu hambeleleni, amuhe mbo hamu 

vulika kuye. 

2Panduleni Omuwa nuuharpa, mu imbileni nuuhumba wootheta 

3Mu imbileni eimbilo epe, hikeni okaharpa nuunkulungu e tamu ligola! 

4Oohapu dhOmuwa odhoshili niilonga ye ayihe oyi shi kwiinekelwa. 

5Omuwa oku hole uuyuuki nuunoshili;  esilohenda lye olyu udhilila evi alihe. 

6Omuwa okwa shiti egulu nelombwelo lye, etango, omwedhi noonyothi onohapu 

yomokana ke. 

7Okwa gongele omafuta agehe peha limwe;  okwa pimpile omilonga dhomuule 

mompungulo. 

8Evi alihe nali tile Omuwa! Mu simanekeni, ne aantu amuhe yomuuyuni! 

9Oye a popi, uuyuni nowa shitwa;  ashihe osha holoka po koonkondo dhelombwelo 

lye. 

10Omuwa ota kateke omalalakano giigwana;  ote yi imbi, yaa tsakanithe oompangela 

dhayo. 

11Omadhiladhilo ge otaga piti sigo aluhe;  omalalakano ge kage na mpoka taga hulu 

po. 

12Oshigwana oshinelago osho shoka shi na Kalunga kasho Omuwa;  aanelago aantu 

mboka Omuwa e yi ihogololele. 

13Omuwa oku li megulu to ontamene noku wete aantu ayehe. 

14Oku li mombala ye a nyongama, ta tala oonakukala kombanda yevi. 

15Okwa kutha mo omadhiladhilo gawo agehe nokwa tseya ashihe shoka taa ningi. 

16Omukwaniilwa ita sindi molwetangakwiita lye lyokwakola;  omukwiita ite shi 

tompola molwoonkondo dhe. 

17Oonkambe dhuukwiita itadhi eta esindano;  omankondo gadho itaga hupitha. 

18Omuwa ota tonatele mbo haa vulika kuye, oomboka haa inekele esilohenda lye 

19Oye te ya hupitha meso;  ote ya kaleke nomwenyo methimbo lyondjala. 

20Tse otwi inekela Omuwa;  oye omugameni nomukwathi gwetu. 

21Otatu nyanyukwa omolwe;  otatu inekele edhina lye eyapuki. 

22Omuwa, esilohenda lyoye nali kale pamwe natse, ngaashi tu na etegameno 

mungoye. 

OMAPISALOMI 34 

Panduleni uuwanawa waKalunga 

Episalomi lyaDavid, sho a zi puAbimelek 

1Onda hala aluhe okupandula Omuwa;  itandi hulitha oku mu hambelela. 

2Otandi mu hambelelele iilonga ye;  aathiminikwa ayehe naa pulakene e taa 

nyanyukwa. 

3Uvitheni pamwe nangame uunene wOmuwa;  tu simanekeni atuheni edhina lye. 

4Onda galikana Omuwa, oye nokwa yamukula ndje;  okwa kutha ndje uumbanda 

auhe. 

5Aathiminikwa otaa itula puye e taa nyanyukwa;  itaa thigilwa nando ofogo. 

6Omapongo otage mu ithana, oye note ga yamukula;  ote ya hupitha moothina dhawo 

adhihe. 

7Omuyengeli gwOmuwa ota tonatele mboka haa vulika kOmuwa note ya hupitha 

moshiponga. 

8Konakona mwene, u mone, nkene Omuwa omwaanawa. Aanelago oomboka taa 

mono egameno puye. 

9Vulikeni kOmuwa, aantu ye amuhe;  mbo haa vulika kuye, oye na ashihe ye shi 

pumbwa. 

10Oonime wo ohadhi hepa iikulya, ihe mboka haa vulika kOmuwa, oye na uukali 

auhe. 

11Aagundjuka, ileni, pulakenii ndje, ngame notandi mu longo okusimaneka Omuwa. 

12Owa hala okukalamwenyo okuwanawa? Owa hala omwenyo omule nelago? 

13Gamuka kokupopya uuwinayi nokokuhokolola oohapu dhiifundja. 

14Etha uukolokoshi e to longo uuwanawa;  lalakanena ombili, ngu u yi kondjele. 

15Omuwa oha tonatele aayuuki noha pulakene okulila kwawo;  

16ihe oku tonde mbo haa longo uukolokoshi, onkee ano, uuna taa mana oondjenda, 

otaa dhimbiwa mbala. 

17Aayuuki otaa ithana Omuwa, oye notu uvu ko;  ote ya hupitha muudhigu wawo 

auhe. 

18Omuwa oku li popepi naamboka ya dhengwa pevi;  ota hupitha mbo ya kanitha 

etegameno. 

19Omuyuuki ota tsakanekwa kuudhigu owindji, ihe Omuwa ote mu hupitha muwo. 

20Omuwa ote mu shigi nawa lela;  kape na nando olimwe lyomomasipa ge tali teywa. 

21Uukolokoshi otau li omuningi gwawo;  mbo ye tonde omuyuuki otaa ka geelwa. 

22Omuwa ota hupitha aantu ye;  ota popile mbo taa kongo egameno puye. 

OMAPISALOMI 35 

Egalikano lyekwatho 

Episalomi lyaDavid 

1Omuwa, tamaneka mboka haa tamaneke ndje, ngu u kondjithe mbo haa kondjitha 

ndje. 

2Kutha oshikandekitho negonga lyoye, u hupithe ndje. 

3Ganeka omwele nekuya lyoye, u kondjithe mbo haa tidhagana ndje. Tseyithila ndje, 

ongoye omuhupithi gwandje. 

4Mbo taa kambadhala okudhipaga ndje, naa sindwe e taa sithwa ohoni! Mbo taa ende 

ndje mevi, naa shunithwe e taa piyaganekwa! 

5Naa fe etutu tali yi ombepo, omuyengeli gwOmuwa sho e ya lamba! 

6Ondjila yawo nayi ninge omilema nomuthenu, omuyengeli gwOmuwa sho te ya 

thekula po! 

7Oya tegele ndje omwigo, nando ine yona sha, noya fulile ndje ekelo, ndi gwile mo. 

8Ihe ehanagulo otali ya akele, manga inaaye li ndhindhilika;  otaa iyulitha komwigo 

ye gu tega e taa gwile meyonuuko! 

9Ihe ngame otandi nyanyukilwa Omuwa;  otandi shambukwa, oshoka okwa hupitha 

ndje. 

10Ngame ngaashi ndi li ondi na okutya kOmuwa: “Kaku na gumwe e ku fa. Oto 

gamene oshimbembe miikaha yomunankondo, ohepele meke lyomuthiminiki.” 

11Aakolokoshi otaa kondjitha ndje notaa tamanekele ndje omayono ndaa ga shi. 

12Otaa galulile ndje uuwinayi moluuwanawa, notandi kanitha etegameno. 

13Ihe sho ya li muuvu, onda si oluhodhi;  ondi ikeye iikulya;  onda galikana nomutse 

gwa nyongama, 

14ongo te galikanene kuume kandje nenge mumwameme. Oluhodhi olwa andalaleke 

ndje mokweenda, ongangoka ta lili oosa dhayina. 

15Ihe sho nda li muudhigu, ayehe oya li menyanyu noya gongalele ndje e taa sheke 

ndje;  aantu ndaa ya shi oya mbondagula ndje noya tsikile okuhepeka ndje. 

16Oyo aantu taa vulu okusheka oshilema, oya tiliganekela ndje omeho guutondwe. 

17Sigo uunake, Omuwa, wa tala ko owala? Yugulula ndje momahomono gawo;  

hupitha omwenyo gwandje koonime ndhika. 

18Notandi ke ku pandula megongalo lyaantu yoye;  otandi ke ku hambelela 

montaneho yawo ayehe. 

19Ino etha aatondi yandje aafundja, ya nyanyukilwe okusindika kwandje. Ino etha 

mbo ye tonde ndje pwaa na etompelo, yi imemehele iimpwiyu yandje. 

20Ihaa popi nombili;  ihe otaa toto iifundja yi ili noyi ili okulundila aaholi yombili. 

21Oyo taa lundile ndje taa ti: “Sho wa ninga, otwe shi mona!” 

22Ihe ngoye, Omuwa, shika osha ningwa momeho goye. Onkee ano, Omuwa, ino 

mwena;  ino kala ndje kokule! 

23Thikama, Omuwa, u popile ndje;  ila, Kalunga kandje, u gamene ndje. 

24Omuwa, ongoye omuyuuki, onkee uthila ndje pauyuuki;  ino etha aatondi yandje, ya 

yole ndje. 

25Ino ya pitika, ya tye: “E tu zi momeho! Osho twa hala nale!” 

26Mbo taa nyanyukilwa uudhigu wandje, naa sindwe e taa piyaganekwa;  mbo taa 

idhiladhilile uulinawa ye vule ndje, naa yolwe e taa si ohoni. 

27Ihe mbo ya hala nda mangululwa, naa igidhe aluhe nenyanyu taa ti: “Omuwa oye 

omunene! Ota halele omuntu gwe elago.” 

28Nena otandi ka hokolola uuyuuki woye, otandi ke ku hambelela esiku alihe. 

OMAPISALOMI 36 

Uukolokoshi womuntu 

Episalomi lyaDavid, omupiya gwOmuwa 

1Uulunde otau popi momutima gwomukolokoshi;  ota dhini Kalunga ye ite mu 

simaneke nando. 

2Oshoka ohi iyele ye mwene, oha dhiladhila kutya Kalunga ita mono oondjo dhe noite 

dhi geele. 

3Okupopya kwe okwiinayi noku udha iifundja;  iha longo we sha shoondunge nenge 

oshiwanawa. 

4Mokulala kwe oha tungu oompangela dhuudhudhu;  iha longo nando osha shu uka ye 

iha tindi okulonga uuwinayi. 

Uuwanawa waKalunga 

5Omuwa, esilohenda lyoye otali adha sigo okegulu;  uudhiginini woye otau ifala sigo 

okeyalelo. 

6Uuyuuki woye otau yeluka wa fa oondundu;  eutho lyoye olya fa uule wefuta. Aantu 

niinamwenyo oyi li meke lyoye. 

7Esilohenda lyoye, Kalunga, kali shi kuhepithwa! Otatu holama momuzile 

gwomawawa goye. 

8Otatu li iitendele poshililo shomongulu yoye;  oto tu nwetha momulonga guuwanawa 

woye. 

9Ongoye oluthithiya lwomwenyo, nomuuyelele woye otu wete uuyelele wo wene. 

10Tsikila okuhola mbo ye ku shi, ngu u hupithe aayuuki. 

11Ino etha, aainenepeki ya ponokele ndje nenge aadhudhu ya tidhe ndje. 

12Tala mpo aakolokoshi ya lala. Oyo mbeya ya gwila po, itaa vulu okupenduka. 

OMAPISALOMI 37 

Ethikilo lyomulunde nolyomuyuuki 

Episalomi lyaDavid 

1Ino impwiyika molwaakolokoshi;  aalongi yuuwinayi ino ya sila efupa. 

2Otaa kana po mbala ongomwiidhi tagu kukuta;  otaa si po ongiimeno tayi ganya. 

3Inekela Omuwa e to longo uuwanawa;  kala moshilongo e to mono egameno. 

4Konga uulinawa pOmuwa, note ku pe shoka wa yuulukwa. 

5Igandja kOmuwa; mu inekela, oye te ku kwatha. 

6Oye ta ka adhimitha uuyuuki woye ongetango lyambandamutse. 

7Idhidhimika e to tege Omuwa, a longe sha;  ino impwiyika naambo taa piti nawa 

nenge mbo taa enditha oompangela dhawo dhuudhudhu. 

8Ino iyethela moshimpwiyu nenge muugeyi;  mbika ayihe otayi fala muupyakadhi. 

9Mboka haa inekele Omuwa, otaa ka thigulula evi, ihe aakolokoshi otaa ka tidhwa po. 

10Aadhudhu otaa ka kana po mbala;  nando u ya konge, ito ya mono. 

11Aayifupipiki otaa ka thigulula evi notaa ka mona uulinawa nombili. 

12Omukolokoshi ota dhiladhilile omuyuuki iiponga note mu tiliganekele omeho 

guutondwe. 

13Ihe Omuwa ota yolo aakolokoshi, oshoka oku shi shi kutya otaa ka yonwa po nziya. 

14Aadhudhu otaa hitulula omagonga gawo notaa zula omatati gawo okudhipaga 

oohepele nomapongo, okutsa mboka haa longo shoka shu uka. 

15Ihe mbaka otaa idhipagitha komagonga gawo yene, nomatati gawo otaga teywa po. 

16Oshishona shoka omuyuuki e shi ilikolele, oshi vule omauyamba gaakolokoshi 

ayehe. 

17Oshoka Omuwa ota hulitha po oonkondo dhaakolokoshi nota gamene aayuuki. 

18Omuwa ota sile oshimpwiyu mbo haa vulika kuye, nevi otali ka ninga lyawo sigo 

aluhe. 

19Oyo itaa ka hepa momathimbo omawinayi;  otaa ka kala ye na sha gwana methimbo 

lyondjala. 

20Ihe aakolokoshi otaa ka yonuka po;  aatondi yOmuwa otaa ka thekuka po 

ongoongala dhokelundu;  otaa ka kana po ya fa olwithi. 

21Omudhudhu ota li oongunga ye ite dhi galula nando, ihe omuyuuki ke shi 

omundalapata neliko lye. 

22Aayambekwa kOmuwa otaa ka thigulula evi, ihe mbo ya thingwa kuye, otaa ka 

halakanithwa po. 

23Omuwa ota wilike omuntu mondjila ndjoka e na okulandula nota gamene mboka e 

ya hokwa. 

24Ngele taa gu, itaa gwiilile, oshoka Omuwa ote ya pendula po. 

25Ngame ngashingeyi onda kulupa, onda kala muuyuni ethimbo ele, ihe inandi mona 

nando olumwe omuyuuki e ethiwa kOmuwa, nenge oyana taa hehela iikulya. 

26Omuyuuki ota gandja aluhe nomwenyo omwaanawa nota kamunukile yalwe, 

noyana otaa lalekwa nuuyamba. 

27Gamuka kuuwinayi e to longo uuwanawa, noluvalo lwoye otalu ka kala ko aluhe. 

28Oshoka Omuwa oku hole shoka shu uka noihe etha aantu ye aainekelwa. Ote ya 

gamene sigo aluhe, ihe oluvalo lwaakolokoshi otalu halakanithwa po. 

29Aayuuki otaa ka thigulula evi e taa kala mo sigo aluhe. 

30Omuyuuki oha tumbula oohapu dhoondunge, nomilungu dhe ihadhi pititha iifundja. 

31Oha dhiginine ompango yaKalunga ke momutima gwe, oonkatu dhe ihadhi puguma. 

32Omukolokoshi ota langele omuyuuki, a hala e mu dhipage, 

33ihe Omuwa ite ethele omuyuuki miikaha yomutondi gwe, nomoompangu Omuwa 

ite mu etha, a pewe uusama. 

34Inekela Omuwa, ngu u vulike kiipango ye;  oye note ku lenge, u lale evi, noto ka 

mona okuyonuka po kwaakolokoshi. 

35Onda tseya omunanyanya omunankondo;  okwa taandele koombinga adhihe a fa 

omusendeli gwaLibanon. 

36Konima onda piti po ishewe, ihe ke po we;  onde mu kongo, ihe inandi mu mona. 

37Undja omuyuuki, ngu u ndhindhilike omunamikalo;  omunambili oku na oluvalo 

olwindji, 

38ihe aalunde otaa dhimwa po sheke, noyana otaa yonwa po thilu. 

39Omuwa ota hupitha aayuuki note ya gamene momathimbo guudhigu. 

40Ote ya kwatha e te ya hupitha;  ote ya hupitha miikaha yaadhudhu, oshoka opuye 

haa kongo egameno. 

OMAPISALOMI 38 

Egalikano lyomuthiminikwa 

Episalomi lyaDavid, ondjimbolela 

1Omuwa, ino ganda ndje mekehuko, ngoye ino geela ndje wa sa ondjahi. 

2Owa yaha ndje niikuti yoye;  owa thindile ndje pevi. 

3Omolwondjahi yoye ngame ondi li muuwehame uunene;  olutu lwandje aluhe olwa 

pwa po kuuwehame woondjo dhandje. 

4Otandi sile meyelu lyoondjo dhandje;  odho omutenge omudhigu okuhumbata. 

5Omoluugoya wandje omathina gandje oga nika nogo ola. 

6Onda dhengwa, nda dhengelelwa;  tandi lili esiku alihe. 

7Onda pembekwa kekithi nondi li popepi nokusa. 

8Onda dhengwa, nda pwa po thilu;  otandi tongo kuuwehame momutima gwandje. 

9Omuwa, owa tseya shoka nde shi yuulukwa;  ohu uvu okutonga kwandje akuhe. 

10Omutima gwandje otagu dhenge, oonkondo dhandje odha pwa po, nomeho gandje 

oga kanitha eadhimo. 

11Ookuume naashiinda yandje itaa hedha ndje we popepi omolwomathina gandje;  

nooyakwetu oya tameke okukala ndje kokule. 

12Mbo ya hala okudhipaga ndje, otaa tege ndje noomwigo, naambo ya hala okwaalula 

ndje, otaa kongo ehulopo lyandje noihaa mwena okweenda ndje mevi. 

13Ihe ngame onda fa omuthitamatsi noitandi uvu sha, nongomuthitawi, ite popi. 

14Onda fa omuntu itaa yamukula, oshoka itu uvu sha. 

15Ihe ngame onde ku inekela, Omuwa, ngoye Omuwa, Kalunga kandje, oto yamukula 

ndje. 

16Ino etha aatondi yandje, ya yole okuhepa kwandje;  ino ya etha, yu uvile uuntsa 

okupunduka kwandje! 

17Ngame ondi li pokugwila po;  ondi na uuvu waaluhe. 

18Otandi hempulula oondjo dhandje;  odha lindimaneka omwenyo gwandje. 

19Aatondi yandje oyo aandjolowele noye na uukolele. Ope na oyendji ye tonde ndje 

pwaa na etompelo. 

20Mbo haa galulile ndje uuwinayi peha lyuuwanawa, oya tsa ondumbo nangame, 

oshoka ohandi kambadhala okulonga uuwanawa. 

21Omuwa, ino etha ndje;  Kalunga kandje, ino kala ndje kokule! 

22Kwatha ndje ngashingeyi, Omuwa, omuhupithi gwandje. 

OMAPISALOMI 39 

Ehempululo muuwehame 

Episalomi lyaDavid 

1Onda ti: “Ondi na okukotokela iilonga yandje noitandi ethele elaka lyandje 

mokuyona. Itandi ti sha, manga aakolokoshi ye li popepi.” 

2Onda mwena, nda tya thilu, naashoka shu uka! Ihe uuwehame wandje owa nayipala 

3nonda legwa kothina. Sho nde shi dhiladhila, omwenyo gwandje ogwa lindimana;  

ngame nonda pula: 

4“Omuwa, tseyithila ndje ehulilo lyandje, uule womasiku gandje, opo ndi pikule kutya 

ngame oshipipili.” 

5Omasiku gandje owe ga ningi omashona nokukalamwenyo kwandje momeho goye 

itaku ti sha. Kehe omuntu okwa fa okambiya 

6nenge omuzizimba gwowala. Ashihe shi ta ningi, itashi kwatha sha;  ota ndumbile 

omaliko ye ina tseya kutya otaga ka ninga galye. 

7Omuwa, ano ondi na okutegamena shike? Omungoye ndi na etegameno. 

8Hupitha ndje momayono gandje agehe, noino etha, aagoya ya yole ndje. 

9Otandi mwena, itandi ti nando osha, oshoka ongoye wa pe ndje uudhigu mbuka. 

10Ino geela ndje we! Ngame ondi li pokusa komadhengo goye 

11Oondjo dhomuntu oto dhi geele nomaputudho goye, ongoshushi, to halakanitha po 

shoka e hole. Osho omuntu kehe ki ivule nokambiya. 

12Omuwa, uva egalikano lyandje, u pulakene kokulila kwandje;  ila, u kwathe ndje, 

sho te hekumuna. Ngaashi ootate ayehe, nangame wo omuyenda gwoye okathimbo 

okafupi kowala. 

13Etha ndje, ndi ikalele, opo ndi mone enyanyu lyasha, manga inee pepuka po noki po 

we! 

OMAPISALOMI 40 

Ehambelelondjimbo 

Episalomi lyaDavid 

1Onda tega neidhidhimiko ekwatho lyOmuwa;  okwa pulakene e tu uvu okulila 

kwandje. 

2Okwa hili ndje melambo lyeyonuuko nomembolokela lyeso. Okwa tula ndje 

puukukutu kemanya nokwa gamene ndje. 

3Okwa longo ndje okwiimba eimbilo epe, ondjimbo yokuhambelela Kalunga ketu. 

Oyendji mbo taye shi mono, otaa uvu ko elondodho notaa tameke okwiinekela 

Omuwa. 

4Aanelago oomboka haa inekele Omuwa;  mbo ihaa gama kiimenka nenge ya 

simaneke iikalunga iifundja. 

5Owe tu ningile iinima oyindji, Omuwa, Kalunga ketu;  kaku na gumwe e ku fa! Owe 

tu dhiladhilile uuwanawa owindji. Ine vula oku u tumbula auhe — owindji unene! 

6Ino pumbwa omayambo nomagano;  ito pula omidhidhindjambo nenge omayambo 

gokukutha po oondjo. Ihe owa pe ndje omakutsi goku ku pulakena, 

7onkee nda yamukula: “Ongame nguka;  mompango yoye oto holola shoka ndi na 

okuninga. 

8Kalunga kandje, ondi hole okugwanitha ehalo lyoye! Otandi dhiginine elongo lyoye 

momutima gwandje.” 

9Omuwa, megongalo lyaantu yoye ayehe otandi uvitha elaka etoye, nkene we tu 

hupitha. Ou shi shi kutya itandi ka mwena oku shi hokolola. 

10Elaka lyehupitho inandi li ingungunina;  onda hokolola aluhe uudhiginini nekwatho 

lyoye. Megongalo lyaantu yoye ayehe ine vula okumwena;  onda ti kutya ou shi 

kwiinekelwa nou na ohenda. 

11Omuwa, onda tseya kutya ito kala inoo sila ndje ohenda. Ote gamenwa kohole 

nokuudhiginini woye. 

Okupula ekwatho 

(Eps. 70) 

12Ngame onda kondekwa kuudhigu owindji — owindji unene okutumbula! Onda 

ningina moondjo noite vulu we okumona ko;  odho odhindji unene dhi vule omafufu 

gandje gokomutse. Ngashingeyi onda tyololoka. 

13Kalunga, hupitha ndje! Omuwa kwatha ndje mbala! 

14Mbo ya hala okudhipaga ndje naa sindililwe e taa piyaganekwa. Mbo taa 

nyanyukilwa uudhigu wandje, naa shunithwe e taa sithwa ohoni. 

15Mbo taa yolo ndje, naa gugithwe komupya gwawo. 

16Ayehe mboka taa ya kungoye, naa nyanyukwe e taa ligola. Ayehe mboka ye hole 

ehupitho lyoye Aluhe naa tye: “Omuwa omunene ngiini!” 

17Omuwa, ngame oshimbembe nohepele, ino dhimbwa ndje. Ongoye omuhupithi 

gwandje naKalunga kandje — endelela, u kwathe ndje! 

OMAPISALOMI 41 

Egalikano lyomuvu 

Episalomi lyaDavid 

1Aanelago oomboka ye na oshimpwiyu noohepele;  Omuwa ote ya kwatha, uuna ye li 

muudhigu. 

2Omuwa ote ya gamene e te ya shigi kiiponga;  ote ya kaleke nawa moshilongo;  ite 

ya ethele miikaha yaatondi yawo. 

3Omuwa ote ya kwatha, uuna ye li muuvu note ya galulile uukolele wawo. 

4Ngame onda ti: “Onda yono kungoye, Omuwa;  sila ndje ohenda e to aludha ndje.” 

5Aatondi yandje otaa popi ndje nayi. Oya hala, ndi se e te dhimbiwa. 

6Mbo taa talele ndje po, kaye li moshili;  otaa totele ndje omahokololo omawinayi 

notaa yi e taa ga taandelitha akuhe. 

7Ayehe mbo ye tonde ndje, otaa popi ndje nokunongona, taa fekele ndje uuwinayi. 

8Otaa ti: “Uuvu we owokusa;  momulalo ita zi mo we.” 

9Nakuume lela ngo ndi inekela, ngo handi pe iikulya, okwa tsa ondumbo nangame. 

10Omuwa, sila ndje ohenda, u pe ndje ishewe uukolele, notandi ya shunithile 

uuwinayi wawo. 

11Itaa ka sinda ndje, nangame otandi ka tseya kutya owa hokwa ndje. 

12Oto kwatha ndje, oshoka ohandi longo shoka shu uka;  oto kaleke ndje aluhe 

pungoye. 

13Hambeleleni Omuwa, Kalunga kaIsrael! Mu hambeleleni nena nosigo aluhe! Amen! 

Amen! 

OMAPISALOMI 42 

EMBO ETIYALI 

(Omapisalomi 42-72) 
Egalikano lyomupongekwa 

oshitewo kezimo lyaKora 

1Ngoholongo tayi hala komilonga dhomeya omatalala, osho wo tandi ku yuulukwa, 

Kalunga. 

2Onde ku longola, Kalunga omunamwenyo;  uunake tandi ya ndi kale koshipala 

shoye? 

3Otandi lili omutenya nuusiku, omahodhi oga ningi iikulya yandje;  kehe ethimbo 

aatondi yandje otaa pula ndje taa ti: “Kalunga koye oku li peni?” 

4Omwenyo gwandje ogwa pongola, sho te dhimbulukwa onakuziwa. Sho nda li handi 

yi pamwe nongundu kongulu yaKalunga nohandi yi kwatele komeho molweendo, 

ongundu yaanyanyukwi tayi imbi nokuhambelela Kalunga. 

5Omolwashike nda sa oluhodhi ngeyi? Omolwashike nda dhigupalelwa ngeyi? Otandi 

inekele Kalunga, nonatango otandi ke mu hambelela, omuhupithi gwandje naKalunga 

kandje. 

6-7Muupongekwa mbuka omwenyo gwandje ogwa pongola, nokuye tandi gameke 

omadhiladhilo gandje. Okwa tumine ndje ekuyunguto momutima gwandje;  

epiyagano otali ponokele ndje ongefundja, ongomeya taga tondokele muJordan taga zi 

koondundu Hermon naMizar. 

8Omuwa na ulukile ndje esilohenda mokuuhala, opo muusiku ndi mu imbile nondi 

galikane Kalunga ngo a pa ndje omwenyo. 

9Ote lombwele Kalunga, omupopili gwandje, te ti: “Omolwashike wa dhimbwa ndje? 

Omolwashike ndi na okukala moshikele shaatondi yandje?” 

10Otandi ehamekwa komasheko gawo, sho taa pula ndje aluhe: “Kalunga koye oku li 

peni?” 

11Omolwashike nda sa oluhodhi ngeyi? Omolwashike nda dhigupalelwa ngeyi? 

Otandi inekele Kalunga, nonatango otandi ke mu hambelela, omuhupithi gwandje 

naKalunga kandje. 

OMAPISALOMI 43 

Egalikano lyomupongekwa 

1Kalunga, uthila ndje pauyuuki, popila ndje mepangulo mokati kaantu yaa na ohenda;  

hupitha ndje maafundja nomaakolokoshi. 

2Ongoye omugameni gwandje;  omolwashike we etha ndje? Omolwashike ndi na 

okukala moluhodhi, te hepekwa kaatondi yandje? 

3Tumina ndje uuyelele noshili yoye, yi wilike ndje noyi fale ndje kondundu yoye 

ondjapuki Sion nokotempeli yoye ho wa kala. 

4Nena otandi ka ya kondjambelo yoye, Kalunga;  ngoye oluthithiya luulinawa wandje. 

Otandi ka hika okaharpa notandi ke ku hambelela, Kalunga, Kalunga kandje. 

5Omolwashike nda sa oluhodhi ngeyi? Omolwashike nda dhigupalelwa ngeyi? Otandi 

inekele Kalunga, nonatango otandi ke mu hambelela, omuhupithi gwandje naKalunga 

kandje. 

OMAPISALOMI 44 

Okupula egameno 

oshitewo kezimo lyaKora 

1Onomakutsi getu yene twe shi uvu, Kalunga — ootate oye shi tu hokololele. Oya 

popi iilonga iinene we yi longo pethimbo lyawo opomasiku gonalenale. 

2Owa tidha po aapagani nowa langeke aantu yoye mevi ndyoka we li ya pe. Owa 

geele iigwana yilwe nowa kaleke nawa aantu yoye. 

3Aantu yoye inaa kwata evi molwomagonga gawo, inaa sindana koonkondo dhawo 

yene, ihe okoonkondo nokomatha goye, okeinekelo oku ku inekela, oshoka owa li u 

ya hole. 

4Ongoye omukwaniilwa gwandje naKalunga kandje;  ongoye to pe aantu yoye 

esindano, 

5nokoonkondo dhoye tatu sindi aatondi yetu. 

6Ngame itandi inekele uutati wandje nenge egonga lyandje, li hupithe ndje;  

7ihe ongoye we tu hupitha miikaha yaatondi yetu nowa sitha aatondi yetu ohoni. 

8Otwa hala oku ku simaneka ethimbo kehe notatu ku pandula sigo aluhe. 

9Ihe ngashingeyi owe tu ekelehi nowe tu etha, tu sindike;  ito tidha po we aatondi 

yetu. 

10Owe tu etha, tu tidhwe kaatondi yetu noyi ihakanene omaliko getu. 

11Owe tu etha, tu dhipagwe ongoonzi;  owe tu halakanithile muupongekwa. 

12Owa landitha po aantu yoye kombiliha, ongo to tala kutya kaye na omupondo 

gwasha. 

13Aashiinda yetu oya mono shoka we tu ningile notaye tu sheke e taye tu yolo. 

14Owe tu ningi oshiyolwa mokati kiigwana;  otaye tu tala nondhino taa pukapuka 

komitse. 

15Ngame ondi li momupya aluhe;  onda gugwa 

16kokuuva omanyenkelo nomasheko gaaniita nangame naambo ye tonde ndje. 

17Ayihe mbika oye tu adha, nonando tse inatu ku dhimbwa nenge tu teye ehangano 

ndyoka wa hangana natse. 

18Otwa kala aainekelwa yoye;  inatu kala inaatu vulika kiipango yoye. 

19Ihe ngoye owe tu ethele mokati kiiyamakuti;  owe tu thigi momilema thokothoko. 

20Ngele ando otwe ethele okugalikana Kalunga ketu e tatu galikana oshikalunga 

shontumba, 

21nena ando owe shi dhimbulula, oshoka omadhiladhilo getu gomonguwi owe ga 

tseya. 

22Ihe omolwoye tatu dhipagwa ethimbo alihe;  tatu ningwa ngaashi oonzi tadhi 

dhipagwa. 

23Omuwa, penduka! Omolwashike wa kotha? Yeluka! Ino tu ekelahi sigo aluhe! 

24Omolwashike to tu holama? Ino dhimbwa okuhepekwa nuudhigu wetu! 

25Otwa hatwa pevi;  otwa lala montsi twa sindika. 

26Ila, u tu kwathe! Tu hupitha omolwesilohenda lyoye! 

OMAPISALOMI 45 

Ondjimbo mohango yomukwaniilwa 

Oshitewo kezimo lyaKora; Eimbilo lyohole 

1Iitya iiwanawa oyi li komutima gwandje, mokutotela omukwaniilwa ondjimbo 

ndjika. Ongopena yomunyoli onkulungu, elaka lyandje oli na nale oshitewo. 

2Ngoye ependa mokati komakanda agehe;  ngoye omupopi onkulungu. Kalunga okwe 

ku yambeka aluhe. 

3Homata egonga lyoye, ndjayi omunankondo;  ngoye omunene nowa simana. 

4Osheendo shomukwaniilwa nashi adhe esindano okupopila oshili nuuyuuki! 

Oonkondo dhoye otadhi ku pe esindano ekumithi. 

5Iikuti yoye oya tsa, otayi tyuula momitima dhaatondi yoye;  iigwana otayi ihata 

poompadhi dhoye. 

6Epangelo ndyoka Kalunga e ku pe, otali kala sigo aluhe. Oto pangele aantu yoye 

nuuyuuki, 

7ou hole shoka shu uka nou tonde uuwinayi. Onkee Kalunga, Kalunga koye, e ku 

hogolola nokwe ku tilile eyambeko olindji, u vule omukwaniilwa kehe. 

8Omigwayo dha nika nawa odha tilwa koonguwo dhoye;  aayimbi otaye ku imbile 

moombala dha polekwa nomasipa goondjamba. 

9Mokati kaakiintu aambala omu na aakadhona, aana yaakwaniilwa. Kolulyo 

lwoshipangelapundi shoye okwa thikama omunyekadhi, a zala omakwilika 

goshingolielela. 

10Mufuko gwomukwaniilwa, pulakena sho te ti — dhimbwa yaandjeni naakweni. 

11Eopalo lyoye otali ku hokitha komukwaniilwa;  oye omuwa gwoye, ou na okuvulika 

kuye. 

12Aatiro otaa ku etele oombalagelo;  aayamba otaa kambadhala oku ku heka neliko. 

13Omuna gwokombanda omukadhona oku li mombala nokwo opala ngiini! Omuzalo 

gwe ogwa tungwa noondali dhoshingoli. 

14Momuzalo gwe guulenga oye mu fala pomukwaniilwa, a landulwa kiinkumbi ye, 

nayo wo oya falwa pomukwaniilwa. 

15Oya li ya nyanyukwa taa ligola e taa ningine mombala yomukwaniilwa. 

16Ndjayi yandje, oto ka mona aamwoyemati, ya pingene oohekulu muukwaniilwa, 

noto ke ya kwaniileka kombanda yevi alihe. 

17Ondjimbo yandje otayi taandelitha esimano lyoye sigo aluhe, nakehe gumwe ote ke 

ku simaneka momathimbo gokomeho. 

OMAPISALOMI 46 

Kalunga oku li pamwe natse 

Eimbilo lyomezimo lyaKora 

1Kalunga oye epopilongulu noonkondo dhetu. Okwi ilongekidha aluhe okukwatha 

momathimbo guudhigu. 

2Onkee ano itatu tila sha, evi nando nali kakamithwe noondundu nando nadhi gwile 

muule wefuta;  

3omafuta nando naga geye nokupindjala, niikulundundu nando oyi 

ndjingandjingithwe kepiyagano. 

4Oku na omulonga tagu eta enyanyu moshilando shaKalunga, omuuwa uuyapuki 

waanguka gwokombandambanda. 

5Kalunga oku li moshilando shoka, noitashi ka yonagulwa po;  petendo lyeluwa ote 

ya, e shi gamene. 

6Iigwana oya kuyunguta, iilongo otayi pegeya;  Kalunga ota ndunduma, evi notali 

hemuka po. 

7Omuwa Omunankondoawike oku li pamwe natse;  Kalunga kaJakob oye omupopili 

gwetu. 

8Ileni, mu tale iilonga yOmuwa. Konekeni iikumithalonga mbyoka e yi longo 

kombanda yevi. 

9Ota hulitha po omalugodhi kombanda yevi alihe;  ota teya omatati, ta ndonyona 

omagonga, niikandekitho ote yi fike po. 

10Oye a ti: “Etheni okukondja. Shi tseyeni kutya ongame Kalunga, ndi li kombanda 

yiigwana nokombanda yuuyuni auhe.” 

11Omuwa Omunankondoawike oku li pamwe natse;  Kalunga kaJakob oye omupopili 

gwetu. 

OMAPISALOMI 47 

Omupangeli omunene 

Episalomi lyomezimo lyaKora 

1Aantu amuhe, hakeleni nenyanyu! Hambeleleni Kalunga nomawi ga yeluka! 

2Omuwa gwokombandambanda oye e na okutilika;  oye omukwaniilwa omunene ta 

pangele uuyuni auhe. 

3Oye e tu sinditha aakuuyuni;  okwe tu pangelitha iigwana. 

4Okwe tu hogololele evi moka tu li, eliko lyaantu ye e ya hole noye li uvitile uuntsa. 

5Kalunga ota yi koshipangelapundi she. Ope na oondjimbo dhenyanyu nomahiko 

gomankuma, sho tu uka ko. 

6Imbileni Kalunga omahambelelondjimbo;  imbileni omukwaniilwa gwetu. 

7Kalunga oye omukwaniilwa guuyuni auhe;  mu hambeleleni noondjimbo! 

8Kalunga okwa kuutumba koshipangelapundi she oshiyapuki;  oye omupangeli 

gwiigwana. 

9Aapangeli yiigwana otaa gongalele pamwe naantu yaKalunga kaAbraham. Kalunga 

oye omunankondo e vule omatangakwiita agehe;  oye omupangeli a shiga ko. 

OMAPISALOMI 48 

Sion, oshilando shaKalunga 

Episalomi lyezimo lyaKora; eimbilo 

1Omuwa oye omunene, i ilongela okusimanekwa moshilando shaKalunga ketu, 

kondundu ye ondjapuki. 

2Sion, ondundu yaKalunga, oyo onde noyo opala;  oshilando shomukwaniilwa 

omunene otashi nyanyudha uuyuni auhe. 

3Kalunga okwa holola kutya puye opu na egameno meni lyomapopilongulu 

goshilando. 

4Aakwaniilwa oya gongala, ye ya okumatukila ondundu Sion. 

5Ihe sho ya mono oshilando, oya kumwa;  oya tila e taa fadhuka po. 

6Oya adhika kuumbanda nokehaluko ngaashi omusimba e li pokuvala, 

7nongoosikepa tadhi telaganithwa koshikungulu oshidhigu. 

8Otu uvu shoka Kalunga a longo, nongashingeyi otwe shi mono moshilando 

shaKalunga, Omuwa Omunankondoawike; ota gamene oshilando she sigo aluhe. 

9Motempeli yoye, Kalunga, otatu dhimbulukwa esilohenda lyoye. 

10Oto hambelelwa kaakuuyuni ayehe, edhina lyoye otali itaandelitha kombanda yevi 

alihe. Oto pangele nuuyuuki. 

11Aasioni ayehe naa nyanyukwe! Omapangulo goye ogu uka;  ondigolo nayi kale 

miilando yaJuda. 

12Aantu ne yaKalunga, dhingolokeni Sion, ne mu yalule ooshungo dhasho. 

13Konekeni omakuma ne mu tale omapopilongulu, opo mu ka hokololele oluvalo 

lwokonakuyiwa: 

14“Kalunga ketu oye nguka aluhe sigo aluhe;  oye te ke tu enditha nomethimbo tali 

ya.” 

OMAPISALOMI 49 

Okwiinekela uuyamba okwo uugoya 

Episalomi lyezimo lyaKora 

1Kehe gumwe, pulakena! Pulakeneni, ne aantu yomuuyuni auhe, 

2aawa naathigona, aayamba noohepele. 

3Omadhiladhilo gandje ogomuule;  otandi popi oohapu dhoondunge. 

4Onda gama unene komayeletumbulo notandi ga fatulula mokuhika okahumba. 

5Momathimbo guudhigu ine tila nando osha, uuna nda kundukwa kaatondi, 

6kaadhudhu mbo haa inekele uuyamba wawo nohaa inenepekele omaliko gawo 

ogendji. 

7Omuntu ita vulu okwiihupitha;  ita vulu okufuta Kalunga, e mu kaleke nomwenyo, 

8oshoka ofuto molwomwenyo gwomuntu onene noonkondo. Shoka te shi futu ando, 

itashi gwana. 

9Ofuto ndjoka itayi mu keelele mombila;  itayi mu kaleke nomwenyo sigo aluhe. 

10Kehe gumwe okwa tseya kutya naanandunge wo ohaa si;  aagoya naathethe wo 

okombila yu uka. Ayehe mbaka omauyamba gawo otaye ga thigile omaluvalo gawo. 

11Oombila dhawo odho omagumbo gawo sigo aluhe;  omo moka taa kala aluhe, 

nonando oya li ye na omayana gawo yene. 

12Esimano lyomuntu, itali vulu oku mu hupitha moonyala dheso;  ota ka sa owala a fa 

oshinamwenyo. 

13Koneka sho tashi adha mbo yi iyinekela yo yene, shoka tashi ka tsakaneka mboka 

ya gwanenwa komaliko. 

14Otaa si omulape ya fa oonzi, neso otali ya landula ngomusita. Omalutu gawo otaga 

olele mbala muuyuni wokuusi kokule nomagumbo gawo, yo itaa yelekwa naayuuki. 

15Ihe Kalunga ota popile ndje;  ota hupitha ndje moonyala dheso. 

16Ino piyaganekwa komuntu ngo ta ningi omuyamba, ngele eliko lye tali indjipala;  

17ita vulu okuya nalyo, uuna ta mana oondjenda;  eliko lye itali ke mu thindikila 

kombila. 

18Omuntu nando oku kale a gwana mokukalamwenyo huno kwongashingeyi nota 

simanekwa, sho e li nawa, 

19ota ka sa ashike ngaashi oohekulu, oomboka ye li momilema dhaaluhe. 

20Esimano lyomuntu itali vulu oku mu hupitha moonyala dheso;  ota ka sa ashike a fa 

oshinamwenyo. 

OMAPISALOMI 50 

Elongelokalunga lyashili 

Episalomi lyaAsa 

1Omuwa Kalunga Omunankondoawike ota popi;  oti ithana evi alihe okuza kuuzilo 

sigo okuuninginino. 

2Uuyelele waKalunga otau zi muSion, moshilando sho opala, sho opalelela. 

3Kalunga ketu ote ya, ihe ite ende a mwena;  omulilo hagu lungunitha otagu mu 

tetekele, nomalaka gomulilo oge mu kundukidha. 

4Oti ithana egulu nevi, ga ninge oonzapo oku mu tala, sho ta pangula aantu ye. 

5Oye ta ti: “Ileni kungame, aantu yandje aainekelwa, mbo mwa dhike ehangano 

nangame mokuyambela ndje omayambo.” 

6Ewangandjo otali hokolola kutya Kalunga oye omuyuuki, oshoka oye mwene 

omupanguli. 

7“Aantu yandje, pulakeneni, ongame tandi popi;  Israel, otandi ku tamaneke. Ongame 

Kalunga, Kalunga koye. 

8Itandi ku nyenyetelele omayambo goye nomafikilondjambo ngoka ho etele ndje 

aluhe. 

9Ngame itandi pumbwa oondumetana dhomoohambo dhoye nenge iikombo 

yomiigunda yoye. 

10Iithitukuti ayihe oyandje, osho wo iimuna kiikulundundu yomayuvi. 

11Oondhila adhihe dhomiihwa odhandje niinamwenyo ayihe yokelundu. 

12Ngele ando ondi niwe kondjala, itandi shi ku lombwele, oshoka uuyuni naashihe shi 

li mo, oshandje. 

13Ohandi li tuu onyama yoondumetana nenge ndi nwe ombinzi yiikombo? 

14Pa Kalunga koye omayambo gomapandulo, gwanithila Omunankondoawike 

omauvaneko goye. 

15Ithana ndje esiku lyuudhigu woye;  ngame otandi ku hupitha, ngoye e to simaneke 

ndje.” 

16Ihe komukolokoshi Kalunga ota ti ngeyi: “Omolwashike to tumbula iipango yandje? 

Oto popile shike ehangano lyandje? 

17Oho tindi, ndi ku pukulule;  oho ekelehi omalombwelo gandje. 

18Oho panga uukuume nomufuthi ngo to tsakaneke noho itula kumwe naahondeli. 

19“Okana kwoye otaku popi aluhe uukolokoshi;  iho fudha inoo popya iifundja. 

20Aamwanyoko oto ya tamaneke naana yanyoko oto ya pe uusama. 

21Owa longo ayihe mbika, ihe ngame inandi tya sha. Owa dhiladhila kutya onde ku fa. 

Ihe ngashingeyi otandi ku nyenyetele notandi ku ulukile epuko lyoye. 

22“Ne mboka hamu dhini ndje, pulakeneni, opo ndaaye mu yone po, nokaku na we 

ngoka te mu hupitha. 

23Omapandulo ogo omayambo gokusimaneka ndje, notandi ka hupitha ayehe mbo haa 

vulika kungame.” 

OMAPISALOMI 51 

Okupula edhimopo lyoondjo 

Episalomi lyaDavid, konima omuprofeti Natan sho a popi naye molwepunduko lyawo 

naBatseba 

1Kalunga, sila ndje ohenda omoluuwanawa woye owindji. Dhima po oondjo dhandje 

omolwesilohenda lyoye enene. 

2Yoga ndje uuwinayi wandje auhe, ngu u thete po ondjo yandje. 

3Omayono gandje onde ga dhimbulula;  oondjo dhandje odhi li aluhe momeho gandje. 

4Okungoye awike nda yono, nonda ningi shoka ho shi tondo. Onkee ano ino puka, sho 

to pangula ndje;  oshu uka, sho to geele ndje. 

5Ngame omulunde okuza kevalo, okuza kesiku ndyoka nda valelwa muuyuni. 

6Ngoye oto pula, ndi kale moshili;  pe ndje omadhiladhilo ge na oondunge. 

7Kutha po ondjo yandje, ndi kale nda yogekeka;  yoga ndje, ndi kale nda yela ndi vule 

oonguwo oontokele. 

8Pulakenitha ndje omawi genyanyu nogeligolo;  nonando wa dhenge ndje 

nokudhengelela, otandi ka nyanyukwa natango. 

9Isiikila, waa tale oondjo dhandje, dhima po omayono gandje agehe. 

10Kalunga, shitila ndje omutima omuyogoki, ngu u tule meni lyandje ombepo ompe 

noyevuliko. 

11Ino kutha ndje po koshipala shoye;  ngoye ino kutha ndje Ombepo yoye ondjapuki. 

12Pe ndje natango enyanyu lyomehupitho lyoye, ngoye u ninge ndje omuvuliki. 

13Nena aalunde otandi ke ya longa okuvulika kiipango yoye, notaa ka galukila 

kungoye. 

14Kalunga, omuhupithi gwandje, keelela ndje ndaa dhipagwe, notandi ka hokolola 

nenyanyu uuyuuki woye. 

15Omuwa, makula okana kandje, e tandi ku hambelele. 

16Omayambo ito ga pumbwa, ando nde ge ku pe;  omafikilondjambo ino ga hokwa. 

17Kalunga, ombepo yi ishonopeka oyo eyambo lyandje, omutima gwi itedhulula ito 

gu ekelehi. 

18Kalunga, sila Sion ohenda, ngu u mu kwathe;  tungulula omakuma gaJerusalem. 

19Nena oto ka nyanyukilwa omayambo gu uka nomafikilondjambo getu. 

Oondumetana otadhi ka yambelwa koshiyambelo shoye. 

OMAPISALOMI 52 

Okugeya nesilohenda lyaKalunga 

Oshitewo shaDavid konima sho Doeg omuAdomise a yi kuSaul e te mu lombwele 

kutya David okwa zi megumbo lyaAhimelek 

1Munankondo ngoye, omolwashike to inenepekele uukolokoshi woye? Esilohenda 

lyaKalunga otali kala sigo aluhe. 

2Oto longekidha okuyona po yakweni;  elaka lyoye olya tsa ngaashi okakululo. Aluhe 

oto toto omahokololo giifundja. 

3Ou hole uukolokoshi peha lyuuwanawa nou hole iifundja peha lyoshili. 

4Mufundja ngoye, ou hole okupopya nayi yakweni! 

5Onkee ano Kalunga ote ku hulitha po sigo aluhe;  ote ku kwata e te ku umbile kokule 

noyaandjeni;  ote ku tembudha mo mehala lyaanamwenyo. 

6Aayuuki otaye shi mono e taa tila;  otaye ku yolo e taa ti: 

7“Tala kunguka inaa pumbwa egameno lyaKalunga, ihe okwi inekele uuyamba we 

owindji, mokukolokosha omo a kongo egameno.” 

8Ihe ngame onda fa omuti gwomuolivi gwa mena megumbo lyaKalunga;  otandi 

inekele esilohenda lye aluhe sigo aluhe. 

9Kalunga, onda hala oku ku pandula aluhe;  ndi ku pandulile iilonga yoye. Megongalo 

lyaantu yoye otandi hokolola uuwanawa woye. 

OMAPISALOMI 53 

Uukolokoshi waantu 

(Eps. 14) 

Oshitewo shaDavid 

1Aagoya otaa ilombwele taa ti: “Kaku na Kalunga!” Aantu mbaka oya shunduka noya 

longo omasithahoni;  kaku na nando ogumwe ta longo uuwanawa. 

2Kalunga oku li megulu noto ontamene aantu kombanda yevi, opo a tale, ngele oku na 

omunandunge nongele oku na nando ogumwe te mu simaneke. 

3Ihe ayehe oya puguma; ayehe oya yonana. Kaku na nando gumwe ta longo shoka shi 

li mondjila, nando ogumwe. 

4“Aakolokoshi mbaka inaye shi tseya nani?” Kalunga ta pula. “Oyo haa hupu 

mokuyuga aantu yandje yo ihaa galikana ndje.” 

5Oyo taa ka adhika kehaluko enene inaaye li mona nale, oshoka Kalunga ota ka 

halakanitha iipongo yaambo ye tonde aantu ye. Kalunga okwe ya ekelehi, naIsrael ote 

ke ya sinda thilu. 

6Ando muSion mu zile Israel ekwatho! Uuna Omuwa ta ka hepulutha natango aantu 

ye, nena Aaisraeli otaa ka nyanyukwa ngiini! 

OMAPISALOMI 54 

Egalikano mokati kaatondi 

Konima sho aantu yokuSif ya yi kuSaul e taye mu lombwele kutya David okwa holama 

moshilongo shawo 

1Kalunga, hupitha ndje koonkondo dhoye;  mangulula ndje nomatha goye! 

2Kalunga, uva egalikano lyandje;  pulakena omatumbulo gandje! 

3Aayinenepeki otaa ponokele ndje;  aadhudhu otaa kambadhala okudhipaga ndje — 

oyo aantu ihaaya dhiladhila Kalunga. 

4Ihe Kalunga oye omukwathi gwandje. Omuwa oye omupopili gwandje. 

5Kalunga na galulile aatondi yandje uukolokoshi wawo. Ote ya yono po, oshoka oku 

shi kwiinekelwa. 

6Omuwa, onda hala oku ku yambela nenyanyu omayambo;  onda hala oku ku 

pandulila uuwanawa woye. 

7Owa hupitha ndje muudhigu wandje auhe, onda tala aatondi yandje ya sindika. 

OMAPISALOMI 55 

Egalikano lyomukotokelwa kukuume ke 

Oshitewo shaDavid 

1Kalunga, uva egalikano lyandje;  ino pilamena eindilo lyandje! 

2Pulakena e to yamukula ndje;  onda namekwa kiimpwiyu yandje. 

3Onda mbandamekwa komatilitho gaatondi, onda thindilwa pevi komathiminiko 

gaakolokoshi. Otaye etele ndje uudhigu;  oya geela ndje noye tonde ndje. 

4Onda tilithwa, nomahalutho geso otaga thindi ndje. 

5Onda kwatwa ketilo nokekakamo, uumbanda owa tono ndje. 

6Ando onda li nomawawa ngaashi onguti, ando ote tuka, ndi ka konge evululuko. 

7Onda hala okutukila kokule nokutungila egumbo mombuga. 

8Onda hala ndi ikongele nziya epopilongulu, ndaa dhengwe kombepo 

nokoshikungulu. 

9Omuwa, piyaganeka okupopya kwaatondi yandje! 

10Moshilando ondi wete mo eyugo niipotha tayi shi kunduka omutenya nuusiku, oshu 

udha uudhudhu nuupyakadhi. 

11Akuhe oku na eyonuuko;  omapandaanda ogu udha ethiminiko nekotokelo. 

12Ando okwa li omutondi gwandje a sheke ndje, ando onda vulu oku shi 

idhidhimikila;  ngele ando omukondjithi gwandje ti inenepekele ndje, ando ote vulu 

oku mu holama. 

13Ihe ngo te shi ningi, okuume kandje hatu kala naye, omwiinekelwa. 

14Moonkundathana, otwa li hatu egululilathana omitima notwa galikana pamwe 

motempeli. 

15Eso nali kuthe po aatondi yandje, ethimbo manga inaali thika;  naa kulukile mbala 

mehala lyaasi ye na omwenyo! Uuwinayi ou li momagumbo gawo nomomitima 

dhawo. 

16Ihe ngame ote pula ekwatho kOmuwa Kalunga, oye nota hupitha ndje. 

17Omayemato nomakemo gandje otaga thiki kuye ongula, omutenya nuusiku, oye 

notu uvu ewi lyandje. 

18Oye ta galula ndje nombili kolugodhi, sho nda li te kondjitha aatondi oyendji. 

19Kalunga ngoka a kala omupangeli okuza nalenale, ota ka uva ndje e te ya sindi;  

oshoka otaa tindi okwiitedhulula noihaye mu tila. 

20Kuume kandje konale okwa kondjitha ookuume ke;  ina gwanitha omauvaneko ge. 

21Oohapu dhe odhi na omuthenu gu vule gwomagadhi, ihe oku na uutondwe 

momutima;  iitya ye oyi na omuheka, ihe otayi tete ya fa omagonga ga tsa. 

22Uudhigu woye u fala kOmuwa, oye te ku popile;  ihe etha aayuuki ya sindike. 

23Ihe ngoye Kalunga oto hulitha po aadhipagi naafundja mboka, manga etatakati 

lyokukalamwenyo kwawo inaali thika. Ihe ngame onde ku inekela. 

OMAPISALOMI 56 

Egalikano li na einekelo 

Episalomi lyaDavid, konima yAafilisti sho ye mu kwata muGat 

1Kalunga, sila ndje ohenda, oshoka onda langelwa;  aatondi yandje otaa tidhagana 

ndje ethimbo alihe. 

2Okuza ongula sigo okomatango aakondjithi yandje otaa matukile ndje. Oyendji 

mboka taa kondjitha ndje. 

3Uuna nda tila, onde ku inekela, Omuwa Omunankondoawike. 

4Ondi inekela Kalunga noite tila;  otandi mu simanekele omauvaneko ge. Omuntu ota 

ningi ndje shike? 

5Aatondi yandje otaa hindi ndje esiku alihe;  aluhe otaa uvanene okuningila ndje 

uuwinayi. 

6Otaa gongala e taa langele ndje. Otaa tala shoka te longo, opo ya dhipage ndje. 

7Kalunga, ya geelela uukolokoshi wawo;  sinda aantu mboka nondjahi yoye! 

8Owa tseya, nkene ndi na uudhigu;  omahodhi gandje owe ga pungula. Inaga nyolelwa 

nani membo lyoye? 

9Esiku tandi ku ithana, aatondi yandje otaa shuna lwaanima. Ondi shi shi: Kalunga 

okwa gama kungame — 

10Omuwa ngoka tandi mu pandulile omauvaneko ge. 

11Onde mu inekela noite tila. Omuntu ota ningi ndje shike? 

12Kalunga, otandi ku pe shoka nde shi uvaneke;  otandi ku pe omayambo 

gomapandulo, 

13Oshoka owa hupitha ndje meso nowa gamene ndje, ndaa sindike. Nena otandi ende 

koshipala shaKalunga, omuuyelele waanamwenyo. 

OMAPISALOMI 57 

Egalikano lyokupula ekwatho 

Episalomi lyaDavid konima yepandela lyaSaul lya zi mekololo 

1Kalunga, sila ndje ohenda, sila ndje ohenda, oshoka okungoye tandi kongo egameno. 

Otandi holama momuzile gwomawawa goye, sigo iikungulu iidhigu tayi kodha. 

2Otandi ithana Kalunga gwokombandambanda, Kalunga ngo ha gwanithile ndje 

oompumbwe adhihe. 

3Oye ta yamukula ndje e li megulu e ta hupitha ndje;  ota sindi aathiminiki yandje. 

Kalunga ota hololele ndje esilohenda lye nuudhiginini we. 

4Onda kondekwa kaatondi, mbo ya fa oonime dha fukila onyama yomuntu. Omayego 

gawo oga fa oomwele niikuti;  omalaka gawo oga fa omagonga ga tsa. 

5Kalunga, holola uunene woye kegulu nesimano lyoye kombanda yevi alihe. 

6Aatondi yandje oyu umbu oshiyulitho shokuyula ndje;  onda tonwa kuudhigu. Oyo 

ya fulile ndje ekelo mondjila, ihe oya gwile mo yo yene. 

7Kalunga, ngame ondi na einekelo lya kola;  otandi imbi e tandi ku simaneke! 

8Mwenyo gwandje, penduka! Okaharpa nokashandja kandje, imba! Onda hala 

okupendutha etango. 

9Omuwa, otandi ku pandula mokati kiigwana. Otandi ku simaneke mokati 

kaakuuyuni. 

10Ohole yoye yaa na ndjele, oya tsa kegulu;  uudhiginini woye otau thiki keyalelo. 

11Kalunga, holola uunene woye kegulu nesimano lyoye kombanda yevi alihe. 

OMAPISALOMI 58 

Okwiindila Kalunga a geele aakolokoshi 

Episalomi lyaDavid 

1Ne aapangeli, ohamu tokola tuu pauyuuki? Ohamu pangula tuu aantu ayehe shi thike 

pamwe? 

2Ihamu shi ningi! Ohamu dhiladhila owala egeelo ndyo tamu ya pe notamu eta 

uupwidhi neyugo moshilongo. 

3Aakolokoshi otaa tsikile uukolokoshi wawo;  ohaa fundju okuza kevalo lyawo. 

4Oyu udha uuzigo ya fa omayoka;  otaa thitike omakutsi gawo ya fa efu embolo, 

5ndyoka ihaali uvu ewi lyomunonomi gwomayoka, neizizimo lyompulile onkulungu. 

6Kalunga, teya omayego goonime ndhika oonkolokoshi. 

7Naa kane po ongomeya taga pwine;  naa lyatelwe pevi ongomwiidhi gwomondjila. 

8Naa fe oonkonkolosa tadhi hemuka po;  naa fe okanona ka valwa ka sa, itaaka mono 

etango. 

9Manga inaaye shi tseya, otaa tetwa po ongiigwanga mepya;  mondjahi ye Kalunga 

ote ya pepe po, manga ye na omwenyo. 

10Aayuuki otaa ka nyanyukwa, sho taa mono aalunde taa geelwa;  otaa ende 

mombinzi yaakolokoshi. 

11Aantu otaa ti: “Aayuuki oya pewa ondjambi;  eeno, oku na Kalunga omupangeli 

guuyuni.” 

OMAPISALOMI 59 

Okwiindila egameno 

Episalomi lyaDavid konima Saul sho a tumu aantu ya ka kankamena egumbo lye ye 

mu dhipage 

1Kalunga kandje, hupitha ndje miikaha yaatondi yandje;  gamena ndje kumboka ya 

hala okuponokela ndje! 

2Hupitha ndje kaakolokoshi;  yululula ndje miikaha yaadhipagi! 

3Tala! Otaa langele okudhipaga ndje;  aakolokoshi otaa gongalele okukondjitha ndje. 

Hamolwondjo nenge epuko lyasha nde li ninga. 

4Omuwa, hamolweyono lyasha ando nde li ninga, sho taa matukile komahala gawo. 

5Omuwa, Kalunga Omunankondoawike, penduka, u kwathe ndje;  Kalunga kaIsrael, 

ila, u tale! Penduka, u geele aapagani;  ino sila aakotokeli mbo aawinayi ohenda! 

6Pethimbo lyongulohi otaa galuka notaa ulula ya fa oombwa, sho taa ende 

moshilando. 

7Pulakena komasheko nomatilitho gawo. Omalaka gomomakana gawo oga fa 

omagonga, ihe otaa dhiladhila kutya kaku na ngoka e ya pulakena. 

8Ihe ngoye, Omuwa, oto ya yolo;  oto sheke aapagani ayehe. 

9Ngame ondi inekela oonkondo dhoye;  ongoye epopilongulu lyandje, Kalunga. 

10Kalunga kandje oku hole ndje note ya kungame;  oye ta talitha ndje okusindika 

kwaatondi yandje. 

11Kalunga, ino ya dhipaga po, opo oshigwana shandje shaaye shi dhimbwe. Ya 

halakanitha noonkondo dhoye e to ya sindi, Omuwa, omugameni gwetu. 

12Oondjo odhi li komilungu dhawo;  oohapu dhawo adhihe odhuulunde. Naa 

kwatelwe muuntsa wawo, oshoka ohaa tukana e taa fundju. 

13Ya geela wa sa ondjahi; ya yona po thiluthilu. Nena kehe gumwe ota ka tseya kutya 

Kalunga oye omupangeli muIsrael, nepangelo lye otali adha sigo okooha dhuuyuni. 

14Ongulohi aatondi yandje otaa galuka, otaa ulula ya fa oombwa, sho tadhi ende 

moshilando, 

15ongoombwa tadhi kongo iikulya notadhi nkwina, ngele inadhi mona sha. 

16Ihe ngame otandi imbi omolwoonkondo dhoye;  kehe ongula otandi imbi mokule 

omolwesilohenda lyoye. Owa kala egameno lyandje, epopilongulu lyandje methimbo 

lyuudhigu. 

17Otandi ku pandula, omupopili gwandje. Kalunga oye egameno lyandje, Kalunga 

ngoka e hole ndje. 

OMAPISALOMI 60 

Okwiindila emangululo 

Episalomi lyaDavid lyokulonga konima sho a kondjo naAramin oku za kuNaharaim 

sigo okuZoba, ihe Joab okwa galuka e ta dhipaga Aaedomi 12 000 mehalandjandja 

lyaSalt 

1Kalunga, owe tu ekelehi nowe tu halakanitha po;  owe tu geele, ihe ngashingeyi tu 

sila ohenda ishewe. 

2Owa kakamitha evi, nowe li tendeke omusa;  ngashingeyi hondja omisa dhalyo, 

oshoka otali tatuka. 

3Aantu yoye owe ya tsike uudhigu uunene;  otwa tantala ongaantu ya kolwa. 

4Mboka haa ku tila owe ya londodha, opo ya ye epangulo ontuku. 

5Tu hupitha noonkondo dhoye;  zimina eindilo lyetu, aaholike yoye opo ya hupithwe. 

6Kalunga okwa popi e li muuyapuki we: “Mesindano otandi tende Shekem nolusilu 

lwaSukkot otandi lu topolele aantu yandje. 

7Gilead oshandje, naManasse osho tuu;  Efraim oye egala lyandje lyosheela, naJuda 

oye ondhimbo yandje yuukwaniilwa. 

8Moab osho oshiyaha shandje shokwiiyogela notandi ka umbila Edom oongaku 

dhandje, okuholola kutya ongame mwene gwasho. Aafilisti, inamu nyanyukilwa 

edhiladhilo ndyoka kutya omwa sinda ndje.” 

9Kalunga, olye ta fala ndje moshilando sha kola? Olye ta thindikile ndje kuEdom? 

10Owe tu ekelahi nani? To ka enda tuu pamwe nomatangakwiita getu? 

11Tu kwatha mokukondjitha aatondi yetu. Ekwatho lyomuntu kali na shilonga. 

12Pamwe naKalunga otatu ka sindana;  otatu ka sinda aatondi yetu. 

OMAPISALOMI 61 

Okwiindila egameno 

Episalomi lyaDavid 

1Kalunga, pulakena okulila kwandje;  uva egalikano lyandje. 

2Mokwaanetegameno nomokukala kokule noyaandjetu otandi ku ithana! Londeka 

ndje puule, 

3oshoka ongoye omugameni gwandje, epopilongulu lyandje lya kola kaatondi yandje! 

4Kaleka ndje muuyapuki woye sigo aluhe;  tula ndje megameno kohi yomawawa 

goye. 

5Kalunga, owu uvu omauvaneko gandje, nowa pe ndje oshipewa shaamboka haye ku 

simaneke. 

6Komasiku gomukwaniilwa gwedhela ko oomvula odhindji;  lelepeka 

okukalamwenyo kwe! 

7Na pangele aluhe koshipala shoye, Kalunga;  mu gamena nesilohenda nuudhiginini 

woye. 

8Onkee ano otandi ke ku imbila aluhe omahambelelo, sho tii ku pe esiku kehe shoka 

nde shi uvaneke. 

OMAPISALOMI 62 

Okwiinekela egameno lyaKalunga 

Episalomi lyaDavid 

1Onda tegelela neidhidhimiko, Kalunga a hupithe ndje;  oye awike ndi inekela. 

2Oye awike ta gamene ndje e ta hupitha ndje;  oye omupopili gwandje, noitandi ka 

sindika nando. 



919 

 

Ombiimbeli Ondjapuki 
@ 2008, Bible Society in Namibia. 

 

 

 

 

3Sigo uunake ne amuhe tamu kondjitha omuntu gumwe, ngoka oshimbembe a fa 

olukutu lwa kulupa? 

4Otamu kundathana okuhulitha po esimano lye;  omu hole iifundja. Momakana otamu 

tumbula omayambeko, ihe momitima otamu sheke. 

5Omwenyo gwandje, omuKalunga amuke to mono evululuko;  omuye awike u na 

etegameno. 

6Oye awike ta gamene ndje nota hupitha ndje. Oye epopilongulu lyandje, ite sindika. 

7Ehupitho lyandje nesimano lyandje oli li muKalunga;  oye emanya lyandje lya kola 

nepopilongulu lyandje. 

8Aantu ne, inekeleni aluhe Kalunga. Anekeni omaudhigu geni koshipala she, oshoka 

oye omupopili gwetu. 

9Aanenentu naathigona ayehe oyo omufudho gwowala;  ayehe kaye na po sha. Ya tula 

koshiyelekitho, ayehe kape na sha;  ayehe omufudho gwowala. 

10Ino inekela okulwa omakumbu; ino inekela iinima ya yugwa;  nando uuyamba woye 

tau tana, ino tula mo omwenyo gwoye. 

11Olwindji ondu uvu Kalunga ta popi ta ti, oye Kalunga omunankondo, 

12oye Omuwa omunahole. Eeno, ota futu kehe omuntu shi thike piilonga ye. 

OMAPISALOMI 63 

Okuyuulukwa Kalunga 

Episalomi lyaDavid sho a li mombuga yaJudea 

1Kalunga, ongoye Kalunga kandje, otandi ku kongo. Onde ku yuulukwa nda mana 

mo;  ngaashi evi lya kukuta lya sa oluteni, osho omwenyo gwandje gwe ku yuulukwa. 

2Nandi ku mone u li muuyapuki woye;  nandi tale oonkondo nesimano lyoye. 

3Okusilwa ohenda kungoye oku vulile ndje okukala nomufudho, notandi ke ku 

simaneka. 

4Onda hala oku ku hambelela, manga ndi na omwenyo;  megalikano otandi yeluthile 

omaako gandje kungoye. 

5Omwenyo gwandje otagu kuta ongaashi moshituthi;  omilungu nokana kandje otake 

ku tanga. 

6Otandi ku dhimbulukwa mokukala kwandje;  otandi ku dhiladhila miikako yuusiku, 

7oshoka ongoye ekwatho lyandje, momuzile gwomawawa goye otandi imbi 

nokunyanyukwa. 

8Otandi ku dhama;  oshikaha shoye osha gamena ndje. 

9Mbo taa kongo omwenyo gwandje, otaa ka kulukila meso. 

10Otaa ka lika po kegongamwele notaa ka ninga oondya dhoombandje. 

11Ihe omukwaniilwa ota ka nyanyukwa, oshoka Kalunga ote mu pe esindano. Ayehe 

mbo haa uvaneke medhina lyaKalunga, otaa ke mu hambelela, ihe omakana gaafundja 

otaga ka mwenekwa. 

OMAPISALOMI 64 

Okupula egameno 

Episalomi lyaDavid 

1Kalunga, uva ndje mokulila kwandje;  gamena omwenyo gwandje komatilitho 

gaatondi. 

2Holeka ndje omolwondjuvanena yaadhudhu nongundu yaakolokoshi. 

3Otaa upike omalaka gawo ngaashi omagonga;  otaa zi iitya iilulu ya fa omaholongo. 

4Otaa uluma okutaandelitha iifundja yawo;  omuyuuki otaye mu langele e taye mu 

yaha. 

5Otaa kolekelathana mokulonga uukolokoshi notaa uvanene, nkene ye na okutega 

oomwigo dhawo. Otaa ti: “Olye te dhi mono?” 

6Otaa uvanene okulonga uudhudhu e taa ti: “Otu na ompangela ya kola.” Omutima 

gwomuntu oshilongo shi ili. 

7Ihe Kalunga ote ya yaha niikuti ye, e taa gwile po mbala. 

8Kalunga ote ya geele molwoohapu dhawo;  ayehe mboka taye ya tala, otaa pukapuka 

komitse ye ya dhina. 

9Aantu ayehe otaa ka tila;  otaa ka hokolola iilonga yaKalunga notaa ka dhiladhila 

shoka e shi longa. 

10Aayuuki naa nyanyukilwe Omuwa yo naa konge eholameno muye. Ayehe mboka 

yaa na iihelele, otaye ke mu hambelela. 

OMAPISALOMI 65 

Ehambelelo nepandulo 

Episalomi lyaDavid; eimbilo 

1Kalunga, osho opala oku ku hambelela muSion;  otatu ku gwanithile omauvaneko 

getu. 

2Eeno, ongoye nguka ho uvu omagalikano. Aantu ayehe otaye ya kungoye 

omolwoondjo dhawo 

3Omayono getu oge tu tono, ihe owe ga dhimi po. 

4Aanelago oomboka we ya hogolola nowe ya kaleke muuyapuki woye. Otatu ka kuta 

kuuwanawa womegumbo lyoye, otempeli yoye ondjapuki. 

5Kalunga omuhupithi gwetu, owe tu yamukula miilonga yoye iikumithi sho we tu 

hupitha. Aantu yomuuyuni auhe noyokombanda yomafuta otaye ku inekele. 

6Owa thikameke po oondundu koonkondo dhoye;  omatha ogo omuzalo gwoye. 

7Owa loteke etukuluko lyomafuta nedhengo lyomakuthikuthi;  owa mweneke 

omakolokosho giigwana. 

8Aakali kombanda yevi otaa kuminwa iinyengandunge yoye. Aantu yokoombinga 

adhihe dhevi otaye ku hambelele. 

9Evi oho li sile oshimpwiyu, sho ho li tekele;  oho li yambapaleke. Omilonga 

dhaKalunga odhu udha omeya okupa aantu iilya, oshoka osho we li tulile po. 

10Oto tutike omasilu gevi noto yelekanitha iituntu yalyo. Oto li nengeneke niihomo, 

niimeno yalyo oto yi yambeke. 

11Oto gandja eteyo ewanawa;  iinkoti yoye oyu udha uuyamba. 

12Omalundu oga ziza;  oondundu odha nyanyukwa. 

13Omalundu ogu udha oonzi, nomapya oga ziza iilya;  ayihe otayi ligola ya 

nyanyukwa. 

OMAPISALOMI 66 

Ehambelelo nepandulo 

Episalomi lyaDavid; Eimbilo 

1Aantu amuhe, hambeleleni Kalunga! 

2Tangeni esimano lyedhina lye;  mu simanekeni nokuhambelela! 

3Tyeni kuKalunga: “Iilonga yoye iikumithi ngiini! Oonkondo dhoye odho oonene, sho 

aatondi yoye taye ku tsile oongolo ya tila. 

4Kehe shimwe kombanda yevi otashi isizimike kungoye;  otayi ku imbile ehambelelo 

notayi simaneke edhina lyoye.” 

5Ileni, mu tale iilonga yaKalunga, iikumitha ye mokati kaantu. 

6Okwa lundulula efuta, li ninge evi ekukutu;  ootate oya taaguluka omulonga 

kolupadhi. Otse otwa nyanyukilwa iilonga ye. 

7Epangelo lye otali kala sigo aluhe;  omeho ge otaga tongolola iigwana. 

Oonakwaavulika itaa vulu okutsa ondumbo naye. 

8Aantu ne, simanekeni Kalunga ketu;  omaimbilo gepandulo naga uvike. 

9Okwe tu kaleke nomwenyo nokwe tu gamene twaa punduke. 

10Kalunga, owe tu yeleke;  ngaashi oshisiliveli hashi yelithwa momulilo. 

11Owe tu ethele momwigo nowe tu tsike omitenge omidhigu koothingo dhetu. 

12Owe etha aatondi ye tu lyatagule;  otwa piti momulilo nomomeya, ihe owe tu eta 

kehala lyomahupilo. 

13Otandi eta omafikilondjambo kotempeli yoye;  otandi ku gwanithile omauvaneko 

gandje. 

14Otandi ku pe ngaashi nda popile, sho nda li muudhigu. 

15Otandi ku yambele iimuna yo ondoka pamwe noonzi;  otandi ku pe oondumetana 

niikombo — olwithi lu uke pombanda. 

16Ileni, pulakeneni amuhe mboka hamu tila Kalunga. Otandi mu lombwele shoka 

Kalunga e shi ningile ndje. 

17Otandi mu kugile ekwatho;  otandi mu hambelele noondjimbo. 

18Ando onda li nda mwenena oondjo dhandje inaandi dhi hempulula, ando Omuwa 

ina uva ndje. 

19Ihe Kalunga oku uva ndje;  oku uva egalikano lyandje. 

20Otandi hambelele Kalunga, sho inaa tinda eindilo lyandje, ye a kale ando itaa sile 

ndje ohenda. 

OMAPISALOMI 67 

Eimbilo lyehambelelo 

Episalomi lyaDavid; Eindilo 

1Kalunga, tu sila ohenda e to tu yambeke;  tu tala nolukeno, 

2opo uuyuni auhe u tseye ehalo lyoye;  aantu ayehe ya tseye kutya ongoye 

omuhupithi. 

3Kalunga, aantu ayehe naye ku simaneke;  aantu ayehe naye ku hambelele! 

4Iigwana nayi nyanyukwe yo nayi ligole, oshoka oto pangula aantu shi thike pamwe 

noto wilike oshigwana kehe kombanda yevi. 

5Kalunga, aantu naye ku pe esimano;  aantu ayehe naye ku hambelele! 

6Evi olya menitha iimeno yalyo;  Kalunga, Kalunga ketu okwe tu yambeke. 

7Kalunga okwe tu yambeke;  aantu ayehe kombanda yevi naye mu simaneke. 

OMAPISALOMI 68 

Ondjimbo yesindano 

Episalomi lyaDavid; Eimbilo 

1Kalunga okwa thikama nokwa tidha po aatondi. Mboka haa tsu ondumbo naye, naa 

ye ontuku. 

2Ya pepa po, ngaashi olwithi talu yi ombepo;  ongaashi ezi tali hemukithwa komulilo, 

osho aakolokoshi taa kana po koshipala she. 

3Ihe aayuuki otaa shambukwa notaa nyanyukwa koshipala shaKalunga;  otaa ligola e 

taa tanta. 

4Imbileni Kalunga, imbeni nokusimaneka edhina lye;  longekidheni epola lyaanguka 

he ende miikogo. Omuwa olyo edhina lye — nyanyukweni koshipala she. 

5Kalunga oye he yoothigwa nomugameni gwaaselekadhi;  oye a kala mehala lye 

eyapuki. 

6Oye ta pe omapongo omagumbo, ota piitha mo oonkwatwa e te ya pe emanguluko, 

ihe oonakwaavulika otaa ka kala mevi lya lokota komutenya. 

7Kalunga, owa kwatele komeho aantu yoye, sho we ende nayo mombuga. 

8Evi olya kakama, negulu olya lokitha omvula omolwokuholoka kwaKalunga 

puSinai, eholoko lyaKalunga kaIsrael. 

9Kalunga, owa gandja omvula ya gwana;  owa mwenyeke evi lya li lya kukuta. 

10Aantu yoye oye li lala;  eeno, Kalunga, molunza luuyamba woye owa pe mo 

oohepele. 

11Omuwa okwa gandja oshipango naakiintu oyendji oya ningi aayuvithi 

12“Aakwaniilwa naakwiita yawo otaa yi ontuku.” Aakiintu momagumbo otaa topola 

oshihakanwa: 

13iifetha yoonguti dha kolongithwa oshisiliveli, nomawawa gadho taga tayima 

oshingolilela, omanga yamwe yomuyo ye li mokati koonzi. 

14Kalunga Omunankondoawike sho a halakanitha aakwaniilwa mbeya, osha li sha fa 

oompawe tadhi loko kondundu Salmon. 

15Ondundu Baasha oya tumbalala, ondundu yomitse omile! 

16Ne oondundu dhomitse odhindji, omolwashike mwa sila efupa ondundu ndjoka 

Omuwa Kalunga a hogolola a kale ko sigo aluhe? 

17Omatembakwiita gaKalunga ogo omayuvi ogendji;  Omuwa okwa zi kuSinai e te ya 

motempeli ye ondjapuki. 

18Sho a yi kombandambanda, okwa faalele oonkwatwa;  okwa pewa oombalagelo 

kaantu nokoonakwaavulika wo — Omuwa Kalunga oko ta ka kala aluheluhe. 

19Esimano nali pewe Omuwa Kalunga, omuhupithi gwetu;  ngoka ta humbata 

omaudhigu getu esiku kehe. 

20Kalunga ketu oye Kalunga ha hupitha;  Omuwa ngoka te tu hupitha meso. 

21Kalunga ota ka keka ko omitse dhaatondi ye, odhaamboka taa tsikile okuyona 

kwawo. 

22Omuwa okwa ti: “Aatondi yeni otaye ke mu galukila taa zi kuBaasha, kohi yefuta 

otii ya kutha ko, 

23opo mu ke ende mombinzi yaatondi yeni, manga oombwa dheni tadhi shakumine 

ombinzi yawo.” 

24Kalunga, omusholondondo gwoye ogu wetike;  osheendo shaKalunga, 

omukwaniilwa gwandje, oshu uka muuyapuki we. 

25Komeholela oku na aaimbi, taku landula aahiki yuuhumba, pamwe nayo aakadhona 

aahiki yoontunda. 

26Simanekeni Kalunga megongalo lyaantu ye;  hambeleleni Omuwa megongalo 

lyaIsrael. 

27Ezimo enkelo lyaBenjamin olyo lye ya kwatela komeho, opo ihe aana yokombanda 

yaJuda pamwe nongundu yawo, notaku landula aana yokombanda yaSebulon 

naNaftali. 

28Kalunga, holola oonkondo dhoye;  ulika oonkondo dhoye ngaashi shito. 

29Dhi holola motempeli yoye muJerusalem, moka aakwaniilwa taa ku etele omagano. 

30Ganda Egipiti, oshilikama shoka mokati komanenge, oshigunda shoontsezi mokati 

kuutaagona! Ayihe ngele yi igandja, otayi ke ku tsila oongolo e tayi ku pe oshisiliveli. 

Halakanitha aantu mbo ye hole okuhinga iita. 

31KuEgipiti otaku zi aatumwa;  Aaetiopia otaa ka yelutha omaako nokugalikana 

Kalunga. 

32Imbileni Kalunga, omapangelo gokombanda yevi, simanekeni Omuwa! 

33Oonguka te ende miikogo, mewangandjo lyonalenale;  uveni ngu ta ndunduma newi 

enene. 

34Uvitheni oonkondo dhaKalunga;  uunene we ou li kombanda yaIsrael, oonkondo 

dhe odhu udha ewangandjo. 

35Kalunga, ongoye omutilithi motempeli yoye;  Kalunga kaIsrael ota gandja 

oonkondo nomukumo kaantu ye. Kalunga na simanekwe! 

OMAPISALOMI 69 

Okukugila ekwatho 

Episalomi lyaDavid 

1Kalunga, hupitha ndje, oshoka omeya oga tsa ndje pothingo. 

2Otandi ningine menono, nokaku na oshilyatelelo. Onde ya puule womeya;  efundja 

olya kondeka ndje. 

3Onda vulwa kokwiithana ekwatho omuligu gwandje ogwa thita. Omeho gandje otaga 

nyengwa okumona Kalunga kandje. 

4Mbo ye tonde ndje pwaa na etompelo, oye vule omwaalu gwomafufu gokomutse 

gwandje. Oyendji oya ningi aatondi yandje, nando inandi ya ninga sha;  oya hala 

okudhipaga ndje. Otandi thiminikwa okufuta shoka inaandi shi yaka. 

5Kalunga, omayono gandje inage ku holekwa;  omapuko gandje owe ga tseya. 

6Mboka ye na etegameno lyawo mungoye, inaa sithwa ohoni molwandje, Omuwa 

Omupangeliawike nOmunankondoawike. Mboka haye ku kongo, inaa sithwa ohoni 

molwandje, Kalunga kaIsrael! 

7Oshoka ondi idhidhimikile esheko omolwoye nonda humbata esithohoni. 

8Onda ningi ondjendi mokati kaamwatate, omukwiilongo mokati kaana yameme. 

9Oshoka uulaadhi omolwongulu yoye otau thiminike ndje, nomasheko gaambo haa ku 

sheke, oga gwile ndje. 

10Uuna ndi ifupipike nokwiidhilika, nena aantu oya sheke ndje;  

11uuna nda zala ehahi lyokuholola oluhodhi, aantu oya yolo ndje. 

12Mbo ya kuutumba peelo lyegumbo, otaa sheke ndje, nonda ningi eimbilo 

lyoonkolwi. 

13Ihe ngame otandi ku indile, Omuwa, yamukula ndje pethimbo lye ku opalela. 

Kalunga, omolwohole yoye onene yamukula ndje, oshoka ongoye omuhupithi. 

14Hupitha ndje montopo;  nakula ndje miikaha yaambo ye tonde ndje, hupitha ndje 

momeya omale. 

15Ino etha efundja li siikile ndje;  ino etha omeya ga ninginithe ndje nenge olumbogo 

lu ekamene ndje okana kalwo. 

16Omuwa, yamukula ndje omolwohole yoye;  tala ndje omolwesilohenda lyoye enene. 

17Omupiya gwoye ino mu pilamena;  yamukula ndje mbala, ondi li muudhigu. 

18Hedha ndje popepi, u hupitha ndje;  hupitha ndje omolwaatondi yandje. 

19Owa tseya, nkene nda shekwa, nda fupipikwa nonda sithwa ohoni. Aatondi yandje 

ayehe oye li montaneho yoye. 

20Esheko olya hende omutima gwandje, olya thigi ndje ndaa na omukwathi;  onda 

tegelele omunalukeno, ihe ine mona;  kapu na omuhekeleki. 

21Oya tulile ndje onyango miikulya, sho nda li nda sa ondjala;  noya pe ndje omaviinu 

omalulu, sho nda sa enota. 

22Omatelekela gawo nage ya etele epunduko, noondjambo dhawo nadhi ya fale 

meyonuuko. 

23Tsikitha omeho gawo! Andalaleka oombunda dhawo sigo aluhe! 

24Tilila ondjahi yoye kombanda yawo;  ongeyo yoye nayi ya hwamene. 

25Oontanda dhawo nadhi tembukiwe, mootenda dhawo inamu pitikwa mu kale nando 

olye. 

26Oshoka ohaa tidhagana ngo wa geela;  ohaa nyanyukilwa omeehamo gaangoka we 

mu nyanyagula. 

27Kaleka oondjo dhawo membo lyoye, ngoye ino ya mangulula. 

28Naa dhimwe mo membo lyaanamwenyo noino ya yalulila membo lyaayuuki. 

29Ondi na uuwehame nonda kanitha omukumo;  Kalunga, hupitha ndje ngu u gamene 

ndje. 

30Otandi ka simaneka edhina lyaKalunga notandi mu pandula noku mu hambelela. 

31Shika otashi hokiwa kOmuwa shi vule omayambo giimuna, oshi vule eyambo 

lyoondumetana. 

32Aathiminikwa otaa uvu ondjimbo yandje e taa nyanyukwa;  oonakukugila ekwatho 

kuKalunga otaa mono omukumo. 

33Omuwa ohu uvu omaindilo goohepele, ye iha dhimbwa oonkwatwa moondholongo. 

34Egulu nevi nali mu simaneke, naashihe hashi inyenge momafuta. 

35Oshoka Omuwa ota hupitha Jerusalem nota ka tungulula iilando yaJuda. Nena aantu 

ye otaa ka tula mo e taye shi lala. 

36Aana yaapiya ye otaa ke shi thigulula, naamboka ye hole edhina lye, otaa ka kala 

mo. 

OMAPISALOMI 70 

Egalikano lyokupula ekwatho 

(Eps. 40:13-17) 

Episalomi lyaDavid 

1Kalunga, hupitha ndje! Omuwa, hupitha ndje mbala! 

2Mbo taa kongo omwenyo gwandje, naa sithwe ohoni e taa piyagana. Mbo ya hala ndi 

shunduke, naa shunithwe ya gugwa. 

3Mbo taa yolo ndje ongandja, naa shunithwe ya sa ohoni. 

4Ayehe mboka taa ya kungoye, naa nyanyukwe e taa ligola. Ayehe mboka ye hole 

ehupitho lyoye, aluhe naa tye: “Kalunga omunene ngiini!” 

5Ihe ngame epongo nohepele;  Kalunga, hedha ndje mbala popepi. Ongoye 

omukwathi nomuhupithi gwandje;  Omuwa, ino kala ko. 

OMAPISALOMI 71 

Egalikano lyomukulupe 

1Omuwa, omungoye awike te holama;  ino etha ndi sindike. 

2Kutha ndje mo moshiponga, hupitha ndje moluuyuuki woye;  pulakena ndje e to 

hupitha ndje. 

3Ninga eholameno lyandje lya kola nepopilongulu lyandje li shige ndje;  ongoye 

eholameno nepopilo lyandje. 

4Kalunga kandje, hupitha ndje miikaha yaakaanakalunga, moonkondo dhaakolokoshi 

nodhaadhudhu. 

5Oshoka ongoye awike etegameno lyandje, onde ku inekela okuza muugundjuka 

wandje. 

6Onde ku inekela okuza kevalo lyandje;  owa piitha ndje mo moshivalelo shameme. 

Onda hala oku ku simaneka. 

7Onda ningi nda fa ndaa shi omuntu momeho goyendji, ihe ongoye egameno lyandje. 

8Otandi ku hambelele esiku kehe notandi tseyitha esimano lyoye. 

9Ino ekelahi ndje, sho ndaa na oonkondo. 

10Oshoka aatondi yandje oya hala okudhipaga ndje;  otaa popi ndje nayi notaa ningi 

euvaneno lyawo. 

11Otaa ti: “Kalunga e mu thigi po;  tu mu landuleni, tu mu kwate, oshoka kaku na ngo 

te mu popile.” 

12Kalunga, ino kala ndje kokule;  Kalunga kandje, endelela, u kwathe ndje. 

13Aaponokeli yandje naa halakanithwe po e taa shundulwa;  mbo ya halele ndje 

oshiponga, naa tidhwe po ya sa ohoni. 

14Ihe ngame otandi kala aluhe nde ku inekela;  otandi ku simaneke aluhe sigo aluhe. 

15Otandi ka hokolola iilonga yoye iiwanawa;  esiku kehe ondi na okutya: “Ongoye 

omuhupithi,” nonando ote nyengwa oku shi fatulula nawa. 

16Omuwa Omupangeliawike, otandi simaneke oonkondo dhoye;  uuwanawa owoye 

auke tandi hokolola. 

17Kalunga, owa longo ndje okuza muugundjuka, sigo onena otandi uvitha iilonga 

yoye iikumithi. 

18Ngashingeyi sho nda kulupa nondi na oomvi, ino etha ndje, Kalunga! Kala 

pungame, sho te tseyitha oonkondo niikumitha yoye komaluvalo taga landula. 

19Kalunga, uuyuuki woye otau adha sigo okiikogo. Owa longa iikumitha;  kaku na 

ngo e ku fa. 

20Owa tumine ndje uudhigu nuuwehame, ihe oto ka pa ndje oonkondo ishewe;  ito ke 

etha, ndi ye mombila. 

21Uukuluntu wandje u indjipalitha ngu u talaleke ndje ishewe. 

22Otandi ku hambelele nokaharpa;  Kalunga kandje, otandi ku pandula, oshoka ou shi 

kwiinekelwa. Otandi ku imbile nokaharpa, Omuyapuki gwaIsrael. 

23Omilungu dhandje nadhi makuke kenyanyu, ngame ngaashi ndi li, otandi ku 

hambelele, oshoka owa hupitha ndje. 

24Esiku alihe otandi ka tumbula iilonga yuuyuuki woye, oshoka mbo ya li ya halele 

ndje oshiponga, oya mwenekwa e taa sithwa ohoni. 

OMAPISALOMI 72 

Egalikano molwomukwaniilwa 

Episalomi lyaSalomo 

1Kalunga, longa omukwaniilwa, a tokole oohapu pauyuuki woye. Mu lombwela, a 

landule eutho lyoye, 

2opo a pangule aantu yoye pauyuuki, naathiminikwa e ya uthile nawa. 

3Oondundu nadhi etele aantu uuyamba, niikulundundu nayi ze uuwanawa. 

4Omukwaniilwa na popile aathiminikwa moshigwana;  na kwathe oohepele e ta tidha 

po aahepeki. 

5Manga etango li li ko, nomwedhi tagu monika, aantu yoye naye ku simaneke. 

6Omukwaniilwa na kale naalelwa ye ngaashi omvula niimeno, omvula yomuzimbi 

tayi tutike evi. 

7Uuyuuki nau pangele methimbo lye;  ombili nayi kale moshilongo, manga omwedhi 

tagu minikile. 

8Na pangele okuza kefuta sigo okefuta ekwawo, okuza kuEufrat sigo okooha 

dhuuyuni. 

9Aakali mombuga otaa ke mu tsila oongolo, naatondi ye otaa ki ihata po. 

10Aakwaniilwa yokuSpania naamboka yokoontuntu otaa ke mu etela oombalagelo;  

aakwaniilwa yokuSheba noyokuSeba otaa ke mu etela omagano. 

11Aakwaniilwa ayehe otaye ke mu tsila oongolo;  iigwana ayihe otayi ke mu longela. 

12Ota hupitha ohepele ngo te mu lilile, omuthiminikwa ngo kee na ngo te mu kwatha. 

13Ota sile oshimbembe nohepele olukeno note ya hupitha meso. 



929 

 

Ombiimbeli Ondjapuki 
@ 2008, Bible Society in Namibia. 

 

 

 

 

14Ote ya hupitha methiminiko nomepiyagano, oshoka oomwenyo dhawo odhi na 

ondilo momeho ge. 

15Omukwaniilwa na kale aluhe nomwenyo! Ne etelwe oshingoli shokuSheba. Aantu 

naye mu galikanene aluhe yo naye mu halele omayambeko gaKalunga esiku kehe. 

16Moshilongo namu kale eloolo lyiilya;  kiikulundundu naku kale omapya, niiyimati 

nayi monike ngaashi yokuLibanon. Iilando nayi udhe aantu ngaashi omwiidhi 

gwokelundu. 

17Edhina lyomukwaniilwa nali simane sigo aluhe;  nali kale ko ngaashi etango li li 

kegulu. Iigwana ayihe otayi ka yambekwa omolwe notayi ke mu ithana “Omulalekwa 

nuuyamba.” 

18Esimano nali ninge lyOmuwa, Kalunga kaIsrael! Oye awike ha longo iikumitha ya 

tya ngeyi. 

19Esimano nali ninge lyedhina lye sigo aluhe! Eadhimo lye nali udhithe uuyuni auhe. 

Amen! Amen! 

20Omagalikano gaDavid yaIsai oga hulile mpaka. 

OMAPISALOMI 73 

EMBO ETITATU 

(Omapisalomi 73-89) 
Uuyuuki waKalunga 

Episalomi lyaAsaf 

1Kalunga oye omwaanawa shili kuIsrael, kumboka ye na oomwenyo dha yela. 

2Ihe ngame ando nda kanitha einekelo;  okonyala ndaa na we eitaalo, 

3oshoka onda li nda sila aainenepeki efupa, sho nda mono uulinawa 

waakaanakalunga. 

4Ihaya alukwa; oye na oonkondo nuundjolowele. 

5Inaa adhika komaudhigu ngaashi aantu yalwe;  inaya ala komavu ngaashi yalwe. 

6Onkee ano uuntsa otau kala wa fa iimona yoompole moothingo dhawo;  epiyagano 

otali ya siikile ngaashi onguwo. 

7Omitima dhawo otadhi fuluka uuwinayi;  omadhiladhilo gawo otaga tungu 

oompangela dhuukolokoshi. 

8Otaa yolo notaa sheke yakwawo;  oyu udha einenepeko noya hala okuningilila mo 

yakwawo. 

9Otaa sheke Kalunga e li megulu;  taa tumbula omalombwelo guuntsa kaakali 

kombanda yevi. 

10Onkee ano aantu otaye ya pulakene e taa itaale kehe shoka taa ti. 

11Otaa ti: “Kalunga ite shi tseya;  gwokombandambanda ite shi dhimbulula.” 

12Aakaanakalunga osho naanaa ye li ngaaka;  aluhe oye na uupu, nomaliko gawo 

otaga indjipala. 

13Itashi kwatha sha nani, sho ndi ikeelele kuuwinayi nonda kala inee yona? 

14Kalunga, esiku alihe owa dhenge ndje nomeehamo;  owa geele ndje esiku kehe. 

15Ando onda tumbulile oohapu dha tya ngawo, ando onda ningi shoka inaashi opala 

okuuvika mokati kaantu yoye. 

16Sho nda kambadhala okudhiladhila oshinima shino, oshe etele ndje uudhigu. 

17Ihe sho nde ya mongulu yaKalunga, nena ondu uvu ko kutya oshike tashi ka 

ningilwa aakaanakalunga. 

18Oto ke ya enditha pehala tali pundukitha noto ke ya undulila meyonuuko. 

19Mbalambala otaa kana po;  otaa kulukile mehanagulo. 

20Ngaashi omuntu ta penduthwa kondjodhi, osho taa ka kana po, uuna Omuwa to 

iholola. 

21Ano omwenyo gwandje sho gwa li gwa geye, niitiyanathigo sho ya tsu ndje, 

22onda ningi egoya, kandi uvite ko sha, nda li nda fa oshiyamakuti koshipala shoye. 

23Ihe nando ongeyi, ondi li aluhe pungoye;  owa kwata ndje koshikaha. 

24Otandi wilikwa komaudhikilo goye, nopehulilo oto ka thikitha ndje meadhimo. 

25Kaku na we gulwe e ku vulile ndje, megulu nenge kombanda yevi. 

26Olutu nomwenyo gwandje nando nayi name, Kalunga oye oonkondo dhandje;  oye 

awike nda pumbwa. 

27Mbo ye li kokule nangoye, otaa ka yonuka po;  ayehe mbo yaa shi kwiinekelwa, oto 

ya kombo po. 

28Ihe ngame, osho opalela ndje okukala popepi naKalunga. Omuwa 

Omupangeliawike onde mu ningi egameno lyandje, niilonga ye ayihe otandi ke yi 

hokolola. 

OMAPISALOMI 74 

Egalikano omolwoshigwana 

Oshitewo shaAsaf 

1Kalunga, omolwashike we tu ekelehi ngeyi? Oto geele oonzi dhuusita woye sigo 

aluhe? 

2Dhimbulukwa aantu mbo we ya kulile muupika;  aantu we ya hupitha, ya ninge yoye. 

Tala ondundu Sion, ehala lyokukala kwoye. 

3Enda momakulukuma ngaka;  aatondi oya hanagula po ashihe motempeli. 

4Aatondi oya dhanene pehala lyoye eyapuki;  oya dhike po omapandela gawo. 

5Oya li ya fa aalumentu taa kwata omakuya e taa keke po okuti. 

6Oya hanagula po iikwashiti ayihe nomakuya nonoosilwa dhawo. 

7Oya fike po otempeli yoye noya nyateke ehala mpo ho simanekelwa. 

8Oya popi ya ti: “Otatu ya kombo po thilu!” Ehala kehe moshilongo lyokusimaneka 

Kalunga oye li fike po. 

9Inapu hupa nando efano lyokuholola okukalapo kwaKalunga;  inapu hupa 

omuhunganeki. Kaku na ngoka a tseya kutya otashi kala ngeyi sigo uunake. 

10Kalunga, sigo uunake aatondi taye ku sheke? Otaa ethiwa, ya tumbule owala edhina 

lyoye? 

11Omolwashike itoo tu kwatha? Omolwashike itoo ganeke oshikaha shoye, u ya yone 

po? 

12Kalunga, ongoye omukwaniilwa gwetu okuza konale;  owa kala omuhupithi gwetu. 

13Owa topola efuta noonkondo dhoye;  owa nyanyula omitse dhiilyani yomomeya. 

14Owa tete ko omitse dhevovo, nolya ningi oondya dhiilikama yomombuga. 

15Owe egulula oothithiya nomilonga dhomevi nowa pwinike omilonga ndhoka hadhi 

tondoka ethimbo alihe. 

16Owa shiti omutenya nosho wo uusiku;  owa tula ko etango nomwedhi. 

17Ongoye wa tende oongamba dhevi;  owa tula ko othinge nokufu. 

18Omuwa, tala aatondi yoye, nkene taye ku sheke, aagoya, nkene ya dhini edhina 

lyoye. 

19Ino gandja oomwenyo dhomapongo kiilikama;  ino dhimbwa aantu yoye 

aatidhaganwa. 

20Dhimbulukwa ehangano ndyo wa hangana natse;  oshilongo oshu udha omahalutho 

nepiyagano. 

21Ino etha aathiminikwa ya sithwe ohoni;  oohepele nomapongo nage ku pandule. 

22Kalunga, thikama, u ipopile! Aagoya otaa ku yolo ethimbo alihe. 

23Tala, aatondi otaa tumbula omatilitho nomahalutho ethimbo kehe. 

OMAPISALOMI 75 

Kalunga oye omupanguli 

Episalomi lyaAsaf; Eimbilo 

1Otatu ku hambelele, Kalunga, otatu ku pandula, oshoka ou li popepi natse. Otatu 

hokolola esimano lyoye notatu uvitha iikumithalonga yoye. 

2Kalunga ota ti: “Ondu utha ethimbo, uuna tandi ka pangula;  otandi ka tokola etokolo 

eyuuki. 

3Evi nando li kakame, nakehe shoka shi na omwenyo nando nashi tile, otandi li kwata 

lyaa tenguke. 

4Otandi lombwele aakaanakalunga, ye ethe uuntsa wawo. 

5Otandi ya lombwele, ye ethe okutuwalala kwawo.” 

6Esimano itali zi kuuzilo nenge kuuninginino, nohakombuga. 

7Oye Kalunga ngoka ta pangula, ota geele yamwe e ta mangulula yakwawo. 

8Moshikaha shOmuwa omu na oshitenga shomaviinu ga tutumika noga 

vongakanithwa niigwanga iilulu. Oye okwa pimpi oshitenga shondjahi ye, 

naakaanakalunga ayehe yokombanda yevi otaye ga nu po nehete lyago. 

9Ihe ngame ondi na oku shi hokolola sigo aluhe;  otandi simaneke aluhe Kalunga 

kaJakob. 

10Kalunga ota hanagula po oonkondo dhaakaanakalunga, ihe aayuuki ote ya 

nenepeke. 

OMAPISALOMI 76 

Kalunga oye omusindani 

Episalomi lyaAsaf 

1Kalunga okwa tseyika muJuda;  edhina lye olya simana muIsrael. 

2Okwa dhikile etsali muJerusalem;  omutumba gwe ogu li muSion. 

3Omo moka a hanagula po iikuti yaatondi, omahuuyanza nomagonga niikondjitho 

yawo ayihe. 

4Omuwa, eadhimo lyoye enene ngiini! Esimano lyoye ekumithi, sho wa galuka 

koondundu hoka wa sindi aatondi yoye. 

5Aalumentu omapenda oya luwa noya gwile moomposi dheso;  oonkondo nuungomba 

wawo inau ya kwatha sha. 

6Kegando lyoye, Kalunga kaJakob, uukambe naakayili yawo oya si. 

7Omuwa, ongoye awike u na okutilika. Kaku na ngo ta vulu okukala koshipala shoye, 

uuna wa geya. 

8Epangulo owe li tumbula u li megulu;  uuyuni owa tila e tau mwena thilu, 

9sho wa thikama, u pangele nou hupithe aathiminikwa kombanda yevi. 

10Ondjahi yaantu otayi ka hulila moku ku simaneka, naamboka taa hupu miita, otaa ke 

ku pandula. 

11Uvanekela Omuwa Kalunga koye omauvaneko e to ga tsakanitha;  iilongo ayihe 

yopuushiinda nayi ete oombalagelo kunguka e na okutilika. 

12Kalunga ota shonopeke aapangeli aanuuntsa;  ota tilitha aakwaniilwa yomuuyuni. 

OMAPISALOMI 77 

Ehekeleko muudhigu 

Episalomi lyaAsaf 

1Otandi kugu kuKalunga;  otandi mu ithana, oye notu uvu ndje. 

2Methimbo lyuudhigu onda galikana Omuwa;  muusiku onda yelutha omaako 

megalikano, ihe ite mono ehekeleko. 

3Otandi ku dhiladhila, Kalunga, e tandi tongo;  onda kunkwa nonda sholola. 

4Onda tonata uusiku auhe; ondi na uudhigu noite vulu okupopya. 

5Onda dhiladhila omasiku gonale nonda dhimbulukwa onakuziwa. 

6Onda lala te dhiladhila nondi ipula nda ti: 

7“Kalunga okwe tu ekelehi sigo aluhe? Ite tu sile we ohenda? 

8Ohole ye yaaluhe oya hulu po? Euvaneko lye itali tsakanithwa we? 

9Kalunga okwa dhimbwa kutya oye omunesilohenda? Ongeyo ye oya kutha po 

olukeno lwe?” 

10Ngame onda ti: “Otashi ehameke ndje unene, sho oshikaha shaKalunga sha 

nkundipala.” 

11Itandi ka dhimbwa nando iilongankondo yoye, Omuwa;  otandi ka dhimbulukwa 

iikumithalonga yoye yonale. 

12Ote kala nokutedhatedha iilongankondo yoye;  otandi dhimbulukwa iilonga yoye 

iinene. 

13Iilonga yoye ayihe oya yapuka;  kaku na gulwe omunene a fa Kalunga ketu. 

14Ongoye Kalunga ho longo iikumitha;  ho holola oonkondo dhoye mokati kaantu. 

15Owa hupitha aantu yoye noshikaha shoye shoonkondo;  oluvalo lwaJakob naJosef. 

16Kalunga, omeya oge ku mono e taga tila;  efuta ele olya kakama. 

17Iikogo oya tilehi omeya;  kegulu okwa zi omityalakato noombadhi dha shela 

koombinga adhihe. 

18Omutyalakato gwoye ogu uvika moshikungulu, nolwaadhi olwa minikile uuyuni 

auhe;  evi olyi inyenge e tali kakama. 

19Owa taula omapola mefuta;  wa pala ondjila mokati komeya omanene, ihe 

oompadhi dhoye inadhi monika. 

20Owe enditha aantu yoye ngaashi oshigunda shoonzi, omewiliko lyaMoses naAaron. 

OMAPISALOMI 78 

Kalunga naantu ye 

Oshitewo shAsaf 

1Aantu yandje, pulakeneni omalongo gandje;  uvii ko oohapu dhandje. 

2Otandi longitha iipopiwamayele;  otandi fatulula iiholekwa yonakuziwa. 

3Otandi popi iinima twe yi uva notu yi shi;  iinima twe yi lombwelwa kootate yonale. 

4Itatu yi holeke aana yetu;  otatu hokololele oluvalo lwokomeho iilonga iinene 

yOmuwa, oonkondo dhe niikumitha ye. 

5Omuwa okwa pe Aaisraeli iipango nokwa pe oluvalo lwaJakob omautho. Okwa 

lombwele ootatekulu omalongo ngoka ye na oku ga longa oyana. 

6Oluvalo lwokomeho opo lu tseye iipango yOmuwa, naamboka inaa valwa natango, 

otaa tegelelwa ye ke yi longe oyana. 

7Osho ngeyi otaa ki inekela Kalunga noitaa ka dhimbwa iilonga ye, ihe otaa ka vulika 

kiipango ye. 

8Itaa ka fa nando oohekulu mbo ya kala aapandala yo ihaa vulika. Oya li inaa igameka 

kuKalunga noinaye mu inekela. 

9Aalumentu Aaefraim oya li ya homata, aayumbi yomatati ya pyokoka, ihe molugodhi 

oya sindika. 

10Inaa dhiginina ehangano naKalunga;  oya tindi okuvulika kiipango ye. 

11Oya dhimbwa shoka e shi ningi, iikumitha mbyoka ya mono te yi longo. 

12Omuwa okwa longo iikumitha montaneho yoohekulu muEgipiti, melundu lyaZoan 

13Okwa taula efuta nokwe ya pititha mo;  okwa thikameke omeya ngaashi oontuni. 

14Omutenya Omuwa okwe ya wilike noshikogo shomuzile, nuusiku okwe ya minikile 

nonyeka yuuyelele. 

15Mombuga okwa tatula emanya nokwe ya pe omeya ogendji. 

16Okwe ya egululile oothithiya memanya nokwa pimpile omeya pevi ngaashi 

gomulonga. 

17Ihe oya tsikile okuyona kuKalunga;  mombuga inaa vulika kungoka 

gwokombandambanda. 

18Oya makele Kalunga owina, sho ye mu pula iikulya. 

19Oya dhini Kalunga, sho ya ti: “Kalunga ota vulu tuu okugandja iikulya mombuga? 

20Otwa mona ngaa kutya okwa dhenge emanya, omeya noga pimpuka mo;  ihe ota 

vulu tuu oku tu pa iikulya nota pe tuu aantu ye onyama?” 

21Omuwa sho u uvu taa popi ngeyi, okwa geye;  omulilo gwe ogwa hwamene Jakob 

nondjahi ye oIsrael, 

22oshoka inaa itaala Kalunga yo inaa inekela kutya oha kwatha. 

23Okwa ithana eyalelo nokwe egulula iiyelo yalyo. 

24Okwe ya lokithile omanna;  okwe ya pe iikulya yokegulu. 

25Oya li iikulya yaayengeli;  Omuwa okwe ya pe iikulya ya gwana. 

26Okwa pepitha ombepo yokuuzilo, nokoonkondo dhe okwa tukulukitha ombepo 

yokuumbugantu. 

27Okwa tumine aantu ye oondhila dhonyama, odhindji dhi thike pehekevi lyopooha 

dhefuta. 

28Okwe dhi lambelitha moontanda dhawo, nomomudhingoloko gwomatsali gawo. 

29Aantu oya li e taa kuta;  Kalunga okwe ya pe iipalutha ya gwana. 

30Ihe manga inaaya za pokulya, nomanga iikulya ya li natango momakana gawo, 

31Kalunga okwe ya geele, okwa dhipaga po aanenentu yomuyo nokwa kombo po 

aalumentu aagundjuka muIsrael. 

32Nando ongeyi, aantu oya tsikile owala okuyona;  nando ya mono iikumitha mbyoka 

Omuwa e yi longo, inaa itaala. 

33Onkee okwa hulitha po omasiku gawo ngaashi omufudho, noomvula dhawo 

mehaluko. 

34Uuna Kalunga e ya dhenge, mbo ya hupu ko ohaye mu kongo;  ohaa uluma okuya 

kuye. 

35Ohaa dhimbulukwa kutya Kalunga oye omugameni gwawo, Omunankondoawike 

oye omukwathi gwawo. 

36Oohapu dhawo odha li iifundja yowala;  omakana gawo oga popi iilombo. 

37Kaya li nande yi inekela Kalunga yo inaa ikolelela mehangano naye. 

38Ihe Kalunga okwa kala omunahenda;  okwe ya dhimine po omayono gawo ye ine ya 

yona po. Omathimbo nomathimbo okwa mweneke ondjahi ye ye ine etha yi mu tone. 

39Okwa dhimbulukwa kutya oyo aantu yowala;  oya fa ombepo tayi pepe noitayi 

galuka we. 

40Olungapi inaaya vulika kuye mombuga, nolungapi ye mu nikitha oluhodhi! 

41Omalupita nomalupita oya yeleke Kalunga;  oya geyitha Kalunga Omuyapuki 

gwaIsrael. 

42Inaa dhimbulukwa iilonga ye yoonkondo nesiku ndiya, sho e ya hupitha miikaha 

yaatondi, 

43esiku ndiya a holola iilongankondo ye niikumitha muEgipiti, melundu lyaZoan. 

44Omilonga dhamo okwe dhi shitukitha ombinzi, nAayegipiti inaa vula okunwa 

omeya gadho. 

45Okwe ya tumine iipupu yomatopola e tage ya li, nomafuma tage ya hepeke. 

46Iilya yawo momapya okwe yi likitha po kokambayaya, niimeno yawo koombahu. 

47Omiviinu dhawo okwe dhi teya po nomvula yoompawe, nomikwiyu dhawo 

noshikungulu. 

48Iimuna yawo okwe yi dhipagitha po oompawe, niigunda yiimuna yawo oya akulwa 

komalwaadhi. 

49Okwa hwameke omulilo gwondjahi ye mokati kawo: ongeyo, ehanyo nekehuko;  

mbika oya li ya fa aayengeli yehanagulo. 

50Ina kankeka ondjahi ye nenge e ya keelele meso, ihe okwe ya dhipaga po nelega. 

51Okwa dhipaga po iisheeli yAayegipiti, aamati aatango yomomatsali gawo. 

52Opo ihe okwa kutha mo aantu ye ngaashi omusita gwiimuna;  okwe ya kwatele 

komeho nokwe ya enditha mombuga. 

53Moku ya piitha mo inaa mona oshiponga yo inaa tila;  ihe aatondi yawo oya sile 

mefuta. 

54Okwe ya eta kevi eyapuki, koshilongo shoondundu e shi kwata ko noonkondo dhe. 

55Okwa tidha mo iigwana mbyo ya li mo;  evi lyawo okwe li tendele omazimo 

gaIsrael nokwe li ya pe li ninge onkalelo yawo. 

56Ihe oya makele Kalunga gwokombandambanda, inaa vulika kiipango ye. 

57Oya li aapandala noinaa vulika ya fa oohekulu. Oya li yaa shi kwiinekelwa, ya fa 

uutati inaau lukilwa nawa. 

58Oye mu geyitha nokusimaneka iikalunga koondundu;  oya pendutha ondjahi ye 

niimenka yawo. 

59Kalunga sho e shi mono, okwa geye nokwe ekelehi aantu ye Aaisraeli. 

60Okwe etha po etsalihangano lye muShilo egumbo lye ndyoka e li dhikile mokati 

kaantu. 

61Okwa falitha oshikethahangano shoonkondo dhe muupika, nesimano lye miikaha 

yaatondi. 

62Okwa geele aantu ye;  okwe ya etha, ya dhipagwe nomagonga. 

63Omulilo ogwa fike po aamati aagundjuka;  aafuko aakadhona inaa vula 

okwiimbilwa omaimbilo gohango. 

64Aayambi yawo oya dhipagwa nomagonga, naaselekadhi yawo inaa vula okulila 

oosa. 

65Nena Omuwa okwa penduka ongomuntu a li a kotha, ongaashi ofule a kolwa 

komaviinu. 

66Okwa dhenge aatondi ye nokwe ya sitha ohoni. 

67Ihe okwi iteka oluvalo lwaJosef;  ina hokwa ezimo lyaEfraim. 

68Okwa hogolola ezimo lyaJuda;  ondundu Sion okwe yi hokwa. 

69Okwa tungile ko otempeli ye yi li puule ya fa egulu;  ya kola ngaashi evi ndyoka e li 

shiti konalenale. 

70Okwa hogolola David omupiya gwe, e mu kutha muusita woonzi. 

71Mokuza muusita woonzi, okwe mu ningi omusita gwaantu ye Aaisraeli. 

72David okwe ya litha nuuyuuki nokwa li e na oondunge moku ya wilika. 

OMAPISALOMI 79 

Egalikano omolwoshigwana 

Episalomi lyaAsaf 

1Kalunga, aapagani oya kwata po evi lyoye;  oya nyateke otempeli yoye ondjapuki, 

Jerusalem oye shi ningi omakulukuma. 

2Omidhimba dhaantu yoye odha ningi iikulya yoondhila, nomalutu gaapiya yoye oga 

pewa iilikama. 

3Ombinzi yaantu yoye oya tilwahi ngaashi omeya;  ashihe osha ningilwa 

momudhingoloko gwaJerusalem, naasi oya nyengana okufumvika. 

4Iigwana yopuushiinda otayi tu sheke;  otayi tu yolo notayi tu nyeme. 

5Omuwa, sigo uunake to kala wa geya? Sigo uunake ongeyo yoye tayi hwama ya fa 

omulilo? 

6Geela iigwana mbyoka yaa ku shi;  aantu mboka ihaaya tumbula edhina lyoye. 

7Oshoka oya mana po Jakob;  oya hanagula po ehala lyoye. 

8Ino tu geelela omayono gootate. Tu sila ohenda mbala;  otwa shonopekwa unene. 

9Kalunga, omuhupithi gwetu, tu kwatha. Omolwesimano lyedhina lyoye tu hupitha e 

to dhimi po oondjo dhetu. 

10Iigwana omolwashike yi na okutya: “Kalunga keni oku li peni?” Geela iigwana 

montaneho yetu, sho ya dhipaga po aapiya yoye. 

11Okulila kwaaedhililwa mondholongo naku thike momakutsi goye. Oonkondo 

dhoyenadhi hupithe mbo ya pangulilwa eso. 

12Omuwa, iigwana iishiinda yetu yi galulila luheyali uuwinayi wayo, sho ye ku sheke. 

13Otse aantu yoye noonzi dhuusita woye;  otatu ku pandula aluhe notatu ku hambelele 

aluhe sigo aluhe. 

OMAPISALOMI 80 

Egalikano omolwetungululo lyoshigwana 

Episalomi lyaAsaf, epopilo 

1Omusita gwaIsrael, tu uva;  ongoye omuwiliki gwaantu yoye. Ngoye ngu wa 

kuutumba mokati kaakerubi, adhima! 

2Ihololela omazimo gaEfraim, Benjamin naManasse. Holola oonkondo dhoye, ila, u 

tu hupithe. 

3Kalunga, tu tula ishewe omwenyo! Tu sila ohenda, tu kale tu na omwenyo! 

4Omuwa Kalunga Omunankondoawike, osigo uunake to ekelehi omagalikano gaantu 

yoye? 

5Owe ya pe ethimbo edhigu;  owe ya pe oshikwiila sholuhodhi noshitenga 

shomahodhi. 

6Owe etha tu dhinwe kaashiinda, naatondi yetu ye tu sheke. 

7Kalunga Omunankondoawike, tu tula ishewe omwenyo! Tu sila ohenda, tu kale tu na 

omwenyo! 

8Owa kutha omuviinu muEgipiti;  owa tidha mo iigwana yilwe e to gu tsike mo. 

9Owe gu longekidhile oshimpungu;  omidhi odha koko e tadhi taandele. 

10Omuzile gwagwo ogwa siikile oondundu, niitayi yagwo oya kuwike omisendeli 

ominene. 

11Iitayi yagwo oyi ifala sigo okefuta;  iitutuma yagwo sigo okomulonga Eufrat. 

12Omolwashike wa kumuna po enkolokuma lyagwo? Ngashingeyi aapitipo otaa 

toonona ko omandjembele. 

13Omamwanka otage gu lyatagula po, niiyamakuti otayi gu li po. 

14Kalunga Omunankondoawike, tala kutse! Tu tala u li megulu; ila, u hupithe aantu 

yoye. 

15Ila, u hupithe omuviinu ngu wa kunu, omuti ngu omuhaha wa kokitha. 

16Aatondi oye gu keke po e taye gu fike po;  ya geela e to ya yono po. 

17Popila e to gamene aantu yoye we ya hogolola, oshigwana we shi ningi 

oshinankondo. 

18Itatu ku etha we; tu kaleka nomwenyo, notatu ke ku pandula. 

19Omuwa Kalunga Omunankondoawike, tu tula ishewe omwenyo. Tu sila ohenda e to 

tu hupitha. 

OMAPISALOMI 81 

Ondjimbo yoshituthi 

Episalomi lyaAsaf 

1Imbeni, nyanyukweni! Kalunga oye omugameni gwetu;  imbileni Kalunga kaJakob! 

2Tamekeni eimbilo, dhengeni oontunda. Hikeni uuharpa nuushandja. 

3Hikeni enkuma moshituthi shomwedhi omupe, ngele gwe ya ko nenge gwa toka. 

4Ndjika oyo ompango muIsrael;  elombwelo lya zi kuKalunga kaJakob. 

5Ompango okwe yi pe Aaisraeli, sho a dhenge evi lyaEgipiti. Ondu uvu ewi inaandi li 

uva nale lya ti: 

6“Onda kutha ko omitenge komapepe geni;  onde mu lombwele, mu thige po iilonga 

iidhigu. 

7Muumbanda weni omwi ithana ndje e tandi mu hupitha. Onde mu yamukula 

moshikogo shomindundumo. Onde mu yeleke pomeya gaMeriba. 

8Pulakeneni, ne aantu yandje, otandi mu londodha;  Aaisraeli ne, onda hala mu uve 

ndje. 

9Inamu simaneka nando oshikalunga;  inamu kala mu na oshimenka. 

10Ongame Omuwa Kalunga keni, ngoka nde mu tembudha muEgipiti. Ekamekeni 

omakana geni, ngame notandi mu palutha. 

11“Ihe aantu yandje inaa pulakena ndje;  Israel ina vulika kungame. 

12Onkee onde ya ethele mokwaavulika kwawo, noya longo ngaashi ya hala. 

13Ando ya li ya pulakene ndje e taa vulika kungame, 

14ando onda tidha e te halakanitha po aatondi yawo. 

15Mbo ye tonde ndje, otaa ka tsila ndje oongolo kuumbanda;  okugeelwa kwawo 

otaku kala sigo aluhe. 

16Ihe ne, otandi ke mu palutha niilyalela;  otandi ke mu pa omagadhi goonyushi.” 

OMAPISALOMI 82 

Kalunga Omupangeliawike 

Episalomi lyaAsaf 

1Kalunga ota ningi oompangu megulu;  ota tseyitha epangulo mokati kookalunga. 

2Inamu pangula we paugoyoki;  omukeenakalunga, inamu mu ningila pondhipi. 

3Popileni oohepele noothigwa, uthileni aadhinwa naakwanaluhepo pauyuuki. 

4Ya yulululii mo miikaha yaakolokoshi. 

5“One aagoya ngiini ne mwaa na oondunge! Omwa yonana thilu, nuuyuuki owa kana 

ko kombanda yevi. 

6Ngame onda ti: ‘One ookalunga;  ne amuhe aana yaanguka gwokombandambanda.’ 

7Ihe otamu ka sa ngaashi naanaa aantu;  omufudho gweni otagu ka hula po ngaashi 

gwomuvalekele kehe.” 

8Kalunga, thikama, u pangule uuyuni auhe;  iigwana ayihe oyoye. 

OMAPISALOMI 83 

Egalikano omolwokusindika kwaatondi yaIsrael 

Episalomi lyaAsaf; Eimbilo 

1Kalunga, ino mwena;  ino tya thilu! 

2Tala, nkene mbo ye ku tonde ya kolokosha;  tala, sho inaa hala okuvulika. 

3Otaa ende aantu yoye mevi;  otaa kotokele mbo ye li megameno lyoye. 

4Otaa ti: “Ileni, tu halakanithii po oshigwana shawo, opo Israel a dhimbiwe sigo 

aluhe.” 

5Otaa uvathana ompangela yawo notaa tungu elongelokumwe lyawo, ye ku kondjithe: 

6Aaedomi nAaismaeli, Aamoabi nAahagar, 

7aantu yaGebal, Ammon naAmalek, Aafilisti nAatiro. 

8Assur naye wo okwa hangana nayo, kuume kaAmmon naMoab omunankondo, 

yomoluvalo lwaLot. 

9Kalunga, ya ninga ngaashi wa ningi Aamidiana nongaashi wa ningi Sisera naJabin 

pomulonga Kishon. 

10Owe ya dhipagele puEndor, nomidhimba dhawo odho olele pontundulu. 

11Aawiliki yawo ya ninga ngaashi wa ningile Oreb naSeeb;  ya sinda ngaashi wa sindi 

Seba naZalmunna. 

12Mboka ya popi ya ti: “Otatu ka kwata po omayana gaKalunga.” 

13Kalunga, ya ninga ngaashi ontsi tayi pepwa po kombepo, ngaashi iiyagaya tayi yi 

nokambiya. 

14Ngaashi epeya tali fike po omugulu, nongaashi omulilo tagu hwameke oondundu, 

15ya tidha po noshikungulu shoye;  ya halutha noshihomo shoye. 

16Omuwa, ya sitha ohoni;  naa tseye oonkondo dhoye. 

17Naa sindike e taa tila sigo aluhe;  naa sile mohoni yawo. 

18Naye ku tseye kutya ongoye awike Omuwa Omupangeliawike kombanda yevi alihe. 

OMAPISALOMI 84 

Okuyuulukwa kongulu yaKalunga 

Episalomi lyezimo lyaKora 

1Otempeli yoye onde yi hokwa ngiini, Omuwa Omunankondoawike! 

2Omwenyo gwandje otagu yuulukwa okuya motempeli yOmuwa. Omutima nolutu 

lwandje olu na enyanyu okuuka kuKalunga omunamwenyo. 

3Enza olya tungu oshihandhila, nevalelanganda olya mono egumbo. Omo lya kaleke 

oyana popepi noshiyambelo shoye, Omuwa Omunankondoawike, omukwaniilwa 

gwandje naKalunga kandje. 

4Aanelago oomboka haa kala motempeli yoye notaye ku hambelele aluhe. 

5Aanelago oomboka taa pewa oonkondo kungoye, oomboka ye li molweendo 

oluyapuki taa uka kuSion. 

6Sho taa ende mesilu lyomombuga, otaye li shitukitha oothithiya, nomvula yontemuna 

otayi li udhitha omeya. 

7Otaa nkondopala, sho taa humu ko;  otaa ka holoka koshipala shaKalunga muSion. 

8Omuwa Kalunga Omunankondoawike, uva egalikano lyandje. Kalunga kaJakob, uva 

ndje! 

9Kalunga, yambeka omukwaniilwa, omugwayekwa gwoye omuholike. 

10Okukala esiku limwe motempeli yoye oku vule okukala omasiku geyuvi palwe. 

Ngame onda hokwa okukala pomweelo gwegumbo lyaKalunga kandje, shi vule 

okukala nomagumbo gaakaanakalunga. 

11Oshoka Omuwa Kalunga oye uuyelele negameno;  ote tu sile ohenda noku tu 

nenepeka. Mboka haa longo uuwanawa, otaa kala yaa na omupya. 

12Kalunga Omunankondoawike, aanelago oomboka haa ku inekele! 

OMAPISALOMI 85 

Egalikano omoluulinawa woshigwana 

Episalomi lyezimo lyaKora 

1Omuwa, owa kala nokusila evi lyetu ohenda;  owa mwenyekulula aantu yoye 

Aaisraeli. 

2Owa dhimi po oondjo dhawo nowe ya kuthile po omayono gawo. 

3Owe etha oku ya geela nowa loteke ondjahi yoye. 

4Kalunga, omuhupithi gwetu, tu tula ishewe omwenyo;  ino tsikila we oku tu geela. 

5Oto kala we tu geela sigo aluhe? Oto lelepeke ondjahi yoye, yi adhe omaluvalo 

agehe? 

6Tu mwenyeka ishewe, tse aantu yoye tu ku nyanyukilwe. 

7Omuwa, tu ulukila ohole yoye yashili;  tu kwatha ngu u tu hupithe. 

8Otse otatu ka vulika koohapu dhOmuwa;  oye oku uvanekele aantu ye ombili, ngele 

itatu shuna we momapuko getu. 

9Ekwatho lyOmuwa oli li popepi naamboka haye mu simaneke;  ota kala moshilongo 

shetu. 

10Ohole neinekelo otayi ka tsakanena;  uuyuuki nombili otayi ka minikathana. 

11Evuliko lyomuntu otali ka holoka, nuuyuuki waKalunga otau ka taalela kevi. 

12Omuwa ota ka gandja shoka oshiwanawa, nevi lyetu otali ka za iipalutha. 

13Uuyuuki otau ka tetekela Omuwa notau mu longekidhile ondjila. 

OMAPISALOMI 86 

Okupula ekwatho 

Egalikano lyaDavid 

1Omuwa, pulakena e to yamukula ndje, oshoka ngame ohepele nomukwanaluhepo. 

2Gamena ndje, oshoka ondi igameka kungoye. Ongoye Kalunga kandje, nangame 

omupiya gwoye nde ku inekela. 

3Omuwa, sila ndje ohenda;  otandi ku indile esiku alihe. 

4Omuwa, nyanyudha omupiya gwoye, oshoka omagalikano gandje otaga yelukile 

kungoye. 

5Omuwa, ongoye omunalukeno noho tu dhimine po;  ou na esilohenda kumboka taye 

ku indile. 

6Omuwa, uva egalikano lyandje;  otandi lili, ndi silwe ohenda. 

7Otandi ku ithana ethimbo kehe lyuudhigu, oshoka oho yamukula omaindilo gandje. 

8Kaku na Kalunga gulwe e ku fa, Omuwa; kaku na ngo ta longo ngaashi ho longo. 

9Iigwana ayihe mbyoka wa shiti, otayi ke ya e tayi ku tsile oongolo;  otayi ke ku 

simaneka, Omuwa. 

10Oshoka ongoye omunankondo noho longo iikumitha;  ongoye awike Kalunga. 

11Omuwa, longa ndje, ndi tseye ehalo lyoye, notandi ka vulika nokukala moshili. 

Longa ndje, ndi ku simaneke nomwenyo aguhe. 

12Omuwa Kalunga kandje, otandi ku hambelele nomwenyo aguhe;  otandi ka 

hokolola uunene woye sigo aluhe. 

13Ohole yoye onene ngiini kungame! Owa hupitha omwenyo gwandje meso lyo 

lyene. 

14Kalunga, aanuuntsa otaa kondjitha ndje;  ongundu yaakolokoshi oya hala 

okudhipaga ndje — oomboka kaaye na ko na sha nangoye. 

15Ihe ngoye, Omuwa, ongoye Kalunga omunesilohenda nomunahole, 

omwiidhidhimiki, omunalukeno nomwiinekelwa. 

16Tala ndje, u sile ndje ohenda;  tula ndje omukumo e to hupitha ndje, oshoka ongame 

omupiya gwoye ngaashi meme a li. 

17Omuwa, ulukila ndje endhindhiliko tali hololele ndje uuwanawa woye. Nena 

aatondi yandje ngele taye shi mono, otaa si ohoni, sho wa kwatha ndje nowa tsu ndje 

omukumo. 

OMAPISALOMI 87 

Eimbilo tali tanga Jerusalem 

Episalomi lyezimo lyaKora; Eimbilo 

1Omuwa okwa tungile oshilando she kondundu ondjapuki. 

2MuIsrael kamu na ehala e li hole, ngaashi e hole oshilando Jerusalem. 

3Shilando shaKalunga, pulakena, Omuwa sho te ku tanga omolwiinima iinene: 

4“Egipiti naBabilonia otandi ke yi yalulila momwaalu gwiigwana mbyo hayi vulika 

kungame. Komwaalu gwaakali muJerusalem otandi ka gwedha ko Aafilisti, Aatiro 

nAaetiopia.” 

5Nena Sion otashi ka tiwa: “Iigwana ayihe otayi kala mo, Omunankondoawike ote shi 

koleke.” 

6Omuwa ota ka yalula aantu ayehe;  ayehe ote ke ya tala oyo aakali muJerusalem. 

7Oyo notaa ka imba nokunyanyukwa taa ti: “Omayambeko agehe oge li muSion.” 

OMAPISALOMI 88 

Okupula ekwatho 

Episalomi lyezimo lyaKora; Eimbilo. Oshitewo shaHeman omuesrahi 

1Omuwa Kalunga, omuhupithi gwandje, otandi lili esiku kehe, nuusiku wo otandi ya 

kungoye. 

2Uva egalikano lyandje;  pulakena, sho tandi ku kugile ekwatho! 

3Omaudhigu ogendji oga gwile ndje;  ondi li popepi nokusa. 

4Eso olye eta ndje mo, nokaku na ngo ta kwatha. 

5Onda yalulilwa mokati kaasi, ongaashi aadhipagwa ya lala momayendo, mbo itaaya 

dhimbulukiwa we noitaa mono we ekwatho lyoye. 

6Owu umbile ndje muule wombila, momilema dholumbogo oluleeleka. 

7Ongeyo yoye oya dhigupalela ndje, oya hwamena ndje ya fa omulilo. 

8Owe etha ookuume kandje ya thige ndje po;  onda ningi oshikungitha kuyo. Onde 

edhililwa mo noite vulu okuya ontuku. 

9Omeho gandje oga nama kuudhigu. Omuwa, ohandi ku ithana esiku kehe nohandi ku 

yeluthile omaako gandje megalikano. 

10Aasi oho ya longele tuu iikumitha? Itaa yumuka ando e taye ku hambelele? 

11Esilohenda lyoye ohali tumbulwa tuu mombila, nenge mehala lyehanagulo ohamu 

popiwa tuu uudhiginini woye? 

12Iikumithalonga yoye ohayi monika tuu mehala lyomilema, nenge uuwanawa woye 

otau tseyika tuu moshilongo shaambo ya dhimbiwa? 

13Omuwa, otandi ku indile ekwatho;  ongula kehe otandi ku galikana. 

14Omuwa, omolwashike to ekelehi ndje? Omolwashike to etha ndje? 

15Onda kala muudhigu okuza muugundjuka wandje nonda kala popepi neso. Onda 

pwa po molwokukala megeelo lyoye. 

16Ongeyo yoye otayi taukile ndje;  omaponokelo goye omadhigu otaga nyanyula ndje. 

17Esiku kehe mbika ayihe oya dhingoloka ndje ngaashi efundja tali zi koombinga 

adhihe. 

18Owa pitika nookuume kandjelela ye ethe ndje;  omilema adhike ndi li nadho. 

OMAPISALOMI 89 

Ondjimbo yoshigwana shi li muudhigu 

Oshitewo shaEthan Omuesrahi 

1Omuwa, otandi imbi e tandi tanga esilohenda lyoye;  otandi hokolola aluhe 

uudhiginini woye. 

2Ondi shi shi ohole yoye otayi kala omathimbo agehe, uudhiginini woye owa kola 

ngaashi eyalelo. 

3Owa ti: “Onda dhike ehangano naangoka nde mu hogolola;  ondu uvanekele 

omupiya gwandje David nda ti: 

4‘Gumwe gwomaamwoye ota ka kala aluhe omukwaniilwa;  uukwaniilwa woye otii u 

kaleke po sigo aluhe.’ ” 

5Omuwa, egulu otali imbi molwiikumitha yoye;  aayapuki otaa hambelele oshili yoye. 

6Omuwa, megulu kamu na nando ogumwe e ku fa;  mokati koonakukala megulu 

kamu na ngo ta yelekwa nangoye. 

7Ngoye owa simana mokati kaayapuki;  ayehe ye li pungoye, otaye ku tila. 

8Omuwa Kalunga Omunankondoawike, kaku na omunankondo e ku fa;  Omuwa, ou 

shi kwiinekelwa miinima ayihe. 

9Oto ngambeke efuta enene;  oto mweneke omakuthikuthi galyo. 

10Oto nyanyagula evovo Rahab e to li dhipaga po;  oto sindi aatondi yoye noshikaha 

shoye oshinankondo. 

11Egulu olyoye, nosho wo evi;  ongoye wa shiti uuyuni noshaa shoka shi li mo. 

12Owa shiti uumbangalantu nuumbugantu;  oondundu Tabor naHermon otadhi ku 

imbile nenyanyu. 

13Ongoye omunankondo ngiini! Oshikaha shoye osha yeluka shi na oonkondo! 

14Epangelo lyoye olya tungilwa kuuyuuki nokoshili;  ohole nuudhiginini otayi holoka 

miilonga yoye. 

15Aanelago oomboka haye ku simaneke noondjimbo;  oomboka haa ende muuyelele 

wesilohenda lyoye. 

16Ongoye enyanyu lyawo esiku alihe, notaye ku hambelelele uuwanawa woye. 

17Ongoye esimano noonkondo dhetu;  okehalo lyoye tatu sindana. 

18Omuwa, owe tu hogololele omugameni;  Kalunga kaIsrael omuyapuki okwe tu pe 

omukwaniilwa. 

Euvaneko lyaKalunga kuDavid 

19Memoniko nalenale owa lombwele omupiya gwoye omukwaniilwa wa ti: “Onda 

kwatha omukwiita ofule nonda gandja epangelo kungoka nde mu hogolola mokati 

kaantu. 

20Omupiya gwandje David onde mu ningi omukwaniilwa, sho nde mu gwayeke 

nomugwayo omuyapuki. 

21Oonkondo dhandje otadhi kala aluhe pamwe naye, noshikaha shandje otashi mu 

koleke. 

22Aatondi ye itaa ka sindana mokutsa ondumbo naye;  aakaanakalunga itaye ke mu 

sinda. 

23Otandi nyanyagula po aatondi ye notandi dhipaga po aahepeki ye. 

24Otandi kala ndi mu hole nonde mu inekela. Otandi mu pe aluhe esindano. 

25Otandi ka taandeleka oshilongo she sigo okefuta, nepangelo lye sigo ohandiyaka 

yomilonga. 

26Oye ota ka lombwela ndje ta ti: 

‘Ongoye tate naKalunga kandje;  ongoye omugameni nomuhupithi gwandje.’ 

27Otandi ke mu ninga osheeli shandje shomumati, omunene mokati kaakwaniilwa. 

28Euvaneko ndyoka nde mu uvanekele, otali ka kala aluhe lya kola;  ehangano lyetu 

naye otali kala sigo aluhe. 

29Epangelo lye otali kala lya pama ngaashi eyalelo;  moluvalo lwe otamu ka za ngo ta 

ningi omukwaniilwa aluhe. 

30“Ihe oonakuza muye mbaka ngele itaa vulika kompango yandje, noitaa ende ngaashi 

tandi ya lombwele, 

31tashi ti, taa dhini omalongo gandje noitaa dhiginine iipango yandje, 

32nena otandi ya geelele oondjo dhawo notandi ya dhenge molwomayono gawo. 

33Ihe itandi etha okukala ndi hole David, nenge ndi dhimbwe shoka nde mu 

uvanekela. 

34Itandi ka teya po ehangano lyetu naye, nenge ndi ethe po euvaneko nando 

olimwelimwe nde li mu lombwela. 

35“Lumwe aluke olwa gwana, sho nde mu uvanekele nokugana okuyapuki: David 

itandi mu fundju. 

36Ota ka kala aluhe e na oluvalo, notandi kala nokugamena epangelo lye, manga 

etango li li ko tali minikile. 

37Otali kala ko ngaashi omwedhi gu li ko, ombangi yi shi kwiinekelwa yokeyalelo.” 

Oluhodhi molwokusindika kwomukwaniilwa 

38Ihe nani owa geele omukwaniilwa omuhogololwa;  owe mu thigi po nowe mu 

ekelehi. 

39Owa teya po ehangano lyeni naye, noshishani shepangelo lye owe shi umbile 

menono. 

40Owa teya po omakuma goshilando she;  noohote dhe owe dhi thigi omakulukuma 

gowala. 

41Ayehe mbo taa piti po, otaa yaka po eliko lye;  aashiinda ye ayehe otaye mu yolo. 

42Aatondi ye owe ya pe esindano nowe ya nyanyudha. 

43Iikondjitho ye owe yi simpike nowe mu etha, a sindike molugodhi. 

44Owa hulitha po esimano lye, noshipundi shepangelo lye owe shi ekelehi. 

45Owe mu kulupike, ethimbo manga inaali thika;  owe mu sitha ohoni. 

Egalikano molwehupitho 

46Omuwa, oto kala wa holama sigo aluhe? Osigo uunake ondjahi yoye ya hwama ya 

fa omulilo? 

47Dhimbulukwa uuhupi womasiku gandje;  tseya kutya aantu atuhe we tu shiti, otu na 

okusa. 

48Olye ta vulu okukala e na omwenyo itaa si? Omuntu ota vulu tuu okwiikeelela 

mombila? 

49Omuwa, ohole yoye yonale oyi li peni? Omauvaneko ngo wa pele David, oge li 

peni? 

50Omuwa, ino dhimbwa, nkene omupiya gwoye nda shekwa, sho ndi idhidhimikile 

omapopyo agehe giigwana. 

51Omuwa, aatondi yoye oya sheke omukwaniilwa we mu hogolola;  oye mu landula 

nomasheko shaa mpoka a yi. 

52Esimano nali ninge lyOmuwa sigo aluhe! Amen! Amen! 

OMAPISALOMI 90 

EMBO ETINE 

(Omapisalomi 90-106) 
Kalunga nomuntu 

Egalikano lyaMoses, omumati gwaKalunga 

1Omuwa, ongoye wa kala aluhe egameno lyetu. 

2Manga inoo shita oondundu nomanga inoo holola po uuyuni, ngoye Kalunga kaaluhe 

oko wa li noto ka kala aluhe sigo aluhe. 

3Oto lombwele omuntu, a shune mpoka a za;  oto mu shuna montsi yevi. 

4Oomvula eyuvi limwe koshipala shoye odha fa owala esiku limwe;  ongesiku lyohela 

lya pita, nenge otundi yimwe muusiku. 

5Aantu oto ya kombo po thilu;  otaa piti po mbala ya fa ondjodhi. Omuntu okwa fa 

omwiidhi tagu tsapuka pepito lyetango. 

6Pethimbo lyongula otagu koko notagu sheneke, ihe komatango otagu kukuta e tagu 

si. 

7Otatu hulu po kondjahi yoye;  otatu kana po kegeelo lyoye. 

8Omayono getu owe ga kaleke koshipala shoye;  oondjo dhetu dhomeholamo owe dhi 

holola puuyelele. 

9Otse otatu hulu po kondjahi yoye;  otatu kana po ngaashi omufudho. 

10Oomvula dhokukalamwenyo kwetu omilongo heyali, nongele odhindji, omilongo 

hetatu, ihe odhi na uudhigu noluhodhi;  otadhi piti po mbala twa fa twa tuka. 

11Olye a tseya oonkondo dhondjahi yoye? Olye e shi oshilanduliko shongeyo yoye? 

12Tu longa okukoneka uuhupi womasiku getu, opo tu ninge aanandunge. 

13Okugeya kwoye otaku tsikile sigo uunake? Omuwa, sila aapiya yoye ohenda! 

14Ongula kehe tu ulukila esilohenda lyoye, opo tu imbe nenyanyu omasiku getu 

agehe. 

15Tu nyanyudha ihe shi thike poluhodhi ndoka we tu pele, ngaashi twa mono iihuna 

ethimbo ele. 

16Otse aapiya yoye, tu talitha iilongankondo yoye;  talitha omaluvalo getu iilonga 

yoye ya simana. 

17Omuwa Kalunga ketu, esilohenda lyoye nali kale kombanda yetu. Koleka iilonga 

yiikaha yetu! 

OMAPISALOMI 91 

Omuwa oye omugameni gwetu 

1Kehe ngoka ti itula mepopilo lyOmuwa, nakehe ngoka ta kala megameno 

lyOmunankondoawike, 

2ota vulu okutya kuye: “Ongoye omupopili nomugameni gwandje. Ongoye Kalunga 

kandje, nde ku inekela.” 

3Omuwa ota kandula po iiponga ayihe note ku gamene komikithi dhomalega. 

4Ote ku siikile nomawawa ge;  megameno lye kamu na iiponga;  oku shi kwiinekelwa, 

oye eshigo nepopilo lyoye. 

5Ito pumbwa okutila iiponga yuusiku nenge eponokelo omutenya. 

6Elega itali ku akele uusiku, nuuvu itau ku kwata omutenya. 

7Ponto yoye nando napa se eyuvi nokolulyo lwoye omayuvi omulongo, ngoye ito 

adhika koshiponga. 

8Oto kala wa tala, aakaanakalunga nkene taa geelwa. 

9Oshoka Omuwa oye omupopili gwoye;  gwokombandambanda owe mu ningi 

omugameni gwoye. 

10Onkee oshiponga itashi ku adha, nepiyagano itali thiki popepi nondunda yoye. 

11Kalunga ote ku tumine aayengeli ye, ye ku gamene;  otaye ku shigi shaa mpoka to 

yi. 

12Otaye ku papatele momaako gawo, waa pume oompadhi dhoye komamanya. 

13Oto ka lyata oonime nomayoka, oonime oohahu nomayoka guuzigo. 

14Kalunga ota ti: “Otandi hupitha mboka ye hole ndje notandi gamene mboka ye shi 

kutya ongame Omuwa. 

15Uuna taa ithana ndje, otandi ya yamukula;  uuna ye li muudhigu, ote kala pamwe 

nayo. Otandi ya hupitha e tii ya simanekitha. 

16Otandi ya pe omwenyo omule notandi ya hupitha.” 

OMAPISALOMI 92 

Ondjimbo yehambelelo 

Episalomi; Eimbilo lyasabati 

1Omuwa, osho opala oku ku hambelela, okusimaneka edhina lyoye, 

Gwokombandambanda, 

2okuuvitha ongula kehe esilohenda lyoye, nuusiku kehe uudhiginini woye. 

3Otandi lilitha uuhumba wootheta;  otandi imbi nokaharpa. 

4Omuwa, iilongankondo yoye otayi nyanyudha ndje;  otandi imbi nda nyanyukwa 

molwaashoka we shi longo. 

5Omuwa, iilonga yoye iinene ngiini! Omadhiladhilo goye olye te ga pikula? 

6Ngoka itee shi dhimbulula, oye omugoya, naangoka itee shi mono, ke na omayele. 

7Aakaanakalunga nando naa kale muulinawa ya fa omwiidhi omutalala, aakolokoshi 

nando naa hupe nawa, ayehe otaa ka dhimwa po thilu. 

8Oshoka ngoye Omuwa ou li kombandambanda sigo aluhe. 

9Aatondi yoye, Omuwa, otaa ka hula po;  aakolokoshi ayehe otaa ka kana po. 



950 

 

Ombiimbeli Ondjapuki 
@ 2008, Bible Society in Namibia. 

 

 

 

 

10Omuwa, owa pe ndje oonkondo dha fa dhonyati nowa laleke ndje nuuyamba. 

11Onda mono okusindika kwaatondi yandje nondu uvu okulila kwaakolokoshi. 

12Aayuuki otaa ka koka ya fa omilunga;  otaa ka ziza ya fa omisendeli dhaLibanon. 

13Otaa fe omiti dha tsikwa mongulu yOmuwa, tadhi kokele motempeli yaKalunga 

ketu. 

14Otadhi imi aluhe iiyimati;  aluhe odha hapa nodha ziza. 

15Shika otashi holola kutya Omuwa oye omuyuuki;  oye omugameni gwandje, ke na 

nando uuwinayi. 

OMAPISALOMI 93 

Kalunga oye omukwaniilwa 

1Omuwa oye omukwaniilwa. Okwa zala eadhimo noonkondo. Evi olya dhikwa lya 

dhikika, itali tenguka. 

2Omuwa, oshipundi shoye shepangelo osha kala okuza nale. 

3Omuwa, omafuta otaga popi mokule;  endundumo lyago otali uvika. 

4Omuwa omunankondo oku vule epopyo lyomeya gefuta, oku vule omakuthikuthi 

galyo;  Omuwa Gwokombandambanda oye omunankondo! 

5Omuwa, omautho goye ihaga lunduluka, otempeli yoye oyo ondjapuki aluhe sigo 

aluhe. 

OMAPISALOMI 94 

Kalunga oye omupangeli gwaayihe 

1Omuwa, ongoye Kalunga ho geele;  holola ondjahi yoye! 

2Ongoye omupanguli gwaantu ayehe;  thikama, u pe aanuuntsa shoka ye shi ilongela. 

3Omuwa, sigo uunake aakaanakalunga taa kala nokunyanyukwa? Sigo uunake, 

Omuwa? 

4Sigo uunake aakolokoshi taa inenepeke notaa itangele uukolokoshi wawo? 

5Omuwa, oyo taa thenyene aantu yoye kongudhi;  otaa hepeke aantu yoye. 

6Otaa dhipaga aaselekadhi noothigwa, osho wo aakwiilongo mbo ye li moshilongo. 

7Otaa ti: “Omuwa ke tu wete;  Kalunga kaIsrael ita dhimbulula sha.” 

8Aantu yandje, one aagoya ngiini? Otamu ka ninga oondunge uunake? 

9Kalunga ngoka e tu pa omakutsi, ota kala tuu ihu uvu ko? Kalunga ngoka e tu pa 

omeho, ota kala tuu ihaa mono ko? 

10Omupangeli gwiigwana ita vulu oku yi geela? Omunongeki gwaantu ayehe ita tseya 

sha? 

11Omuwa okwa tseya ashihe shoka taa dhiladhila;  okwa tseya uuhupi woondunge 

dhawo. 

12Omuwa, omunelago oye ngoka to mu putudha;  oongoka to mu longo ompango 

yoye! 

13Oto mu pe ehekeleko momasiku guudhigu, sigo aakaanakalunga ya fulilwa ekelo, 

ya gwile mo. 

14Omuwa ite ekelehi aantu ye;  ite etha po mboka ye. 

15Eutho eyuuki otali ka holoka moompangu, aayuuki ayehe otaye ke li landula. 

16Olye ta pingene ndje mokugeela aakaanakalunga? Olye ta pangula aakolokoshi peha 

lyandje? 

17Ando Omuwa ina kwatha ndje, ando onda yi mbala kehala lyeimweneneno. 

18Ngame onda ti: “Otandi ihata po!” Ihe, Omuwa, owa ambidhidha ndje molwohole 

yoye. 

19Uuna nda tila nonda sa iimpwiyu, oto hekeleke ndje e to nyanyudha ndje. 

20Ngoye Omuwa, ku na ehangano naapanguli aadhudhu, mbo haa popile uukolokoshi. 

21Ohaa ende aayuuki mevi, naamboka inaaya yona sha, otaa ya pangulile eso. 

22Ihe Omuwa oye omupopili gwandje;  Kalunga kandje ota gamene ndje. 

23Ote ya geelele uukolokoshi wawo note ya yono po molwomayono gawo;  Omuwa 

Kalunga ketu ote ke ya hulitha po. 

OMAPISALOMI 95 

Ondjimbo yehambelelo 

1Ileni, tu hambeleleni Omuwa! Ileni, tu imbeni tse tu nyanyukilweni Kalunga ngoka 

he tu gamene! 

2Tu yeni koshipala she noku mu pandula. Tu imbeni nenyanyu noku mu hambelela. 

3Oshoka oye Kalunga omunankondo, omukwaniilwa omunene kombanda yiikalunga. 

4Oye ta pangele evi alihe, okuza muule walyo sigo okoondungu dhoondundu. 

5Efuta oli li miikaha ye, oshoka oye e li shiti;  oye e eta po evi ekukutu. 

6Ileni, tu isizimikeni kuye, tu mu simanekeni;  tu tseni oongolo koshipala shOmuwa, 

Omushiti gwetu! 

7Oye Kalunga ketu; otse oonzi dhuusita we, aantu he ya sile oshimpwiyu. 

8Oye ota ti: “Onena tuu ndjika, sho tamu uvu ewi lyandje, inamu ikukutika, ongaashi 

oohokulu puMeriba nongaashi ya li esiku ndiyaka mombuga puMassa. 

9Mwiyaka oya makele ndje noya yeleke ndje, nando ya mono iilonga mbyoka nde yi 

ya longele. 

10Methimbo lyoomvula omilongo ne aantu mboka oya ningitha ndje omwenyo 

omwiinayi. Ngame nonda ti: ‘Oyo oonakwaavulika ngiini! Otaa tindi okuvulika 

kiipango yandje.’ 

11Nena onda geye nonda ningi etokolo lya kola: 

‘Itamu ka thika mo moshilongo moka nda li ndi na oku mu pa evululuko.’ ” 

OMAPISALOMI 96 

Kalunga oye awike omukwaniilwa 

(1 Ondjal. 16:23-33) 

1Imbileni Omuwa ondjimbo ompe! Imbileni Omuwa, uuyuni auhe! 

2Imbileni Omuwa, ne mu mu simaneke. Hokololeni esiku kehe elaka etoye kutya 

okwe tu hupitha. 

3Uvithileni iigwana esimano lye, iilonga yoonkondo okiigwana ayihe. 

4Omuwa oye omunene noku na okusimanekwa;  oku na okutumbalekwa e vule 

iikalunga ayihe. 

5Iikalunga yiigwana ayihe yilwe oyo iimenka yowala, ihe Omuwa oye a shiti 

omagulu. 

6Esimano neadhimo olye mu kunduka;  oonkondo neopalo oli li motempeli ye. 

7Hambeleleni Omuwa, one aantu amuhe kombanda yevi;  tangeni eadhimo 

noonkondo dhe. 

8Peni edhina lyOmuwa esimano;  eteni omagano, sho tamu ya motempeli ye. 

9Inyongameneni koshipala shOmuyapuki, uuna ta holoka; evi alihe nali kakame 

koshipala she! 

10Lombweleni iigwana ayihe tamu ti: “Omuwa oye omukwaniilwa! Evi olya dhikika 

lya kola, itali tenguka;  Omuwa ota ka pangula aantu pauyuuki.” 

11Egulu nevi naga nyanyukwe! Efuta ndunduma, niishitwa ayihe yi li mungoye;  

12omalundu nyanyukwe, naashihe shi li mune! Omiti adhihe dhomomugulu otadhi ka 

kugilila kenyanyu 

13Omuwa sho te ya okupangela uuyuni. Ota ka pangula aantu ayehe yokombanda yevi 

e na uuyuuki noshili. 

OMAPISALOMI 97 

Kalunga oye Omupangeliawike 

1Omuwa oye omukwaniilwa! Evi, nyanyukwa! Ne oontuntu dhomomafuta, ligoleni! 

2Iikogo nomilema odhe mu dhingoloka;  ota pangele nuuyuuki noshili. 

3Omulilo otagu mu tetekele, nota lungunitha po aatondi ye mbo ye mu kundukidha. 

4Olwaadhi lwe otalu minikile uuyuni auhe;  evi otali shi mono e tali kakama. 

5Koshipala shOmuwa oondundu otadhi hengumuka dha fa ezi, okoshipala shOmuwa 

guuyuni auhe. 

6Egulu otali hokolola uuyuuki we, niigwana ayihe otayi mono eadhimo lye. 

7Kehe ngoka ha simaneke iimenka, ota sithwa ohoni;  iikalunga ayihe oyi na okutsila 

Omuwa oongolo. 

8Aantu yomuSion otaa nyanyukwa, niilando yomuJuda oya shambukwa, oshoka 

Omuwa oye omupanguli. 

9Omuwa Omunankondoawike, ongoye omupangeli kombanda yevi alihe;  ngoye 

omunene u vule iikalunga. 

10Omuwa oku hole mboka haa tondo uuwinayi, ota gamene aantu ye note ya hupitha 

miikaha yaakolokoshi. 

11Aayuuki otaa ende muuyelele;  mboka ye na oomwenyo dha yela, otaa nyanyukwa. 

12Nyanyukilweni Omuwa, aayuuki amuhe;  simanekeni edhina lye eyapuki. 

OMAPISALOMI 98 

Kalunga oye omupangeli guuyuni 

1Imbileni Omuwa ondjimbo ompe;  okwa longo iilonga iikumithi! Okoonkondo dhe 

oonene a sindana. 

2Omuwa okwa tseyitha esindano lye;  okwa hololele iigwana uuyuuki we. 

3Okwa kala aluhe e na ohole nuudhiginini kAaisraeli. Aantu ayehe oya mono kutya 

Kalunga ketu oye omusindani. 

4Evi alihe nali nyanyukwe nokuligolela Omuwa;  nali mu imbile oondjimbo 

dhenyanyu nodhomahambelelo! 

5Hambeleleni Omuwa! Mu imbileni nuuhumba! 

6Hikeni omankuma noontunda;  imbileni Omuwa, omukwaniilwa gwetu. 

7Efuta nali ndundume, naashihe shoka shi li mo;  evi nali imbe, naayehe mboka ye li 

ko. 

8Omilonga nadhi hakele, noondundu adhihe nadhi ligole koshipala shOmuwa, 

9Oshoka ote ya okupangula uuyuni. Ota ka pangula aantu ayehe kombanda yevi 

pauyuuki nopashili. 

OMAPISALOMI 99 

Kalunga oye awike omukwaniilwa 

1Omuwa oye omukwaniilwa;  aantu otaa kakama. Oye a kuutumba koshipangelapundi 

she shi li kombanda yaakerubi, evi notali kakama. 

2Omuwa oye omunankondo muSion;  oye a simana kombanda yiigwana ayihe 

3Kehe gumwe oku na okusimaneka edhina lye ekumithi netilithi. Oye omuyapuki! 

4Ongoye omukwaniilwa omunankondo, ou hole shoka shu uka;  owa dhike eutho 

eyuuki muIsrael nowa gandja uuyuuki noshili. 

5Simanekeni Omuwa Kalunga ketu;  isizimikeni koompadhi dhe! Oye omuyapuki! 

6Moses naAaron oya li aayambi ye, naSamuel okwa li gumwe gwaamboka haa ithana 

edhina lye. Oyi indile Omuwa, nokwe ya yamukula. 

7Okwe ya popitha e li moshikogo;  oyo noya vulika komalombwelo nokiipango ye. 

8Omuwa Kalunga ketu, owa yamukula omagalikano gawo. Owe ya dhimine po 

oondjo dhawo, nonando owe ya geelele wo omayono gawo. 

9Simanekeni Omuwa Kalunga ketu, ne mu galikane kondundu ye ondjapuki. Omuwa 

Kalunga ketu oye omuyapuki. 

OMAPISALOMI 100 

Ondjimbo yehambelelo 

Episalomi lyehambelelo 

1Uuyuni auhe, ligoleleni Omuwa! 

2Longeleni Omuwa nenyanyu;  ileni koshipala she mwa nyanyukwa! 

3Tseyeni Omuwa oye Kalunga. Oye okwe tu shiti, otse oye;  otse aantu ye noonzi 

dhuusita we. 

4Piteni miiyelo yotempeli ye nomapandulo;  ileni melongelokalunga nomahambelelo. 

Mu panduleni ne mu simaneke edhina lye. 

5Oshoka Omuwa oye omwaanawa;  esilohenda lye otali kala aluhe, nuudhiginini we 

komaluvalo nomaluvalo. 

OMAPISALOMI 101 

Euvaneko lyomukwaniilwa 

Episalomi lyaDavid 

1Omuwa, otandi ku imbile molwesilohenda nomoluuyuuki woye; otandi ku 

hambelele. 

2Otandi ikeelele ndi kale ndaa na ombedhi. Oto ya uunake kungame? Otandi angala 

uuwinayi megumbo lyandje, 

3noitandi popile nando uukolokoshi. lilonga yaashunimonima otandi yi tondo;  

noitandi kwatathana nayo 

4Iineya nayi kale ndje kokule;  itandi popile uudhudhu 

5Ngoka ta ningilile mo mukwawo, otandi mu tidha po. Itandi gama nando 

komuholuuntsa nokomwiinomi 

6Otandi gama kwaamboka aainekelwa notandi ya kaleke mombala yandje. Mboka yaa 

na oshipo, otandi ya ningi aayakuli yandje. 

7Omufundja ita pitikwa, a kale megumbo lyandje;  omufudhime ita kala koshipala 

shandje. 

8Esiku kehe otandi kombo mo aakolokoshi moshilongo;  otandi ka tidha mo aadhudhu 

moshilando shOmuwa. 

OMAPISALOMI 102 

Egalikano lyomugundjuka muudhigu 

Egalikano lyomuthiminikwa ta kugile Omuwa 

1Omuwa, uva egalikano lyandje, pulakena, sho tandi ku lilile ekwatho! 

2Ino thiga ndje po, sho ndi li muudhigu! Pulakena eindilo lyandje, yamukula ndje 

mbala, sho tandi ku ithana! 

3Otandi kana po nda fa olwithi;  molutu lwandje otamu pi ongo mu na omulilo. 

4Onda leela nda fa omwiidhi gwa ganya;  onda kanitha ehalo lyiikulya. 

5Otandi tongo mokule;  onda nanga omasipa gowala. 

6Ondi li muuwike nda fa endoko mombuga, ongaashi ehwiyu momakulukuma. 

7Ohe lala inee kotha;  ondi ikalela nda fa okadhila ke li kombanda yondunda. 

8Esiku kehe aatondi yandje otaa sheke ndje;  otaa yolo ndje notaa tumbula edhina 

lyandje nomusheko. 

9Iikulya yandje omutoko;  nokunwa kwandje okwa gwedhakanithwa nomahodhi, 

10oshoka owa geele ndje;  owe etha ndje nowe ekelehi ndje. 

11Omasiku gandje oga fa omuzile gwokomatango, ongaashi omwiidhi tagu kukuta. 

12Ihe Omuwa, ongoye omukwaniilwa sigo aluhe;  omaluvalo agehe otage ku 

dhimbulukwa. 

13Oto yeluka, u sile Sion ohenda;  ethimbo olya thiki oku shi etela olukeno. Ndika 

olyo ethimbo lyo opala. 

14Tse aapiya yoye otu hole omutungilo gwasho;  otu uvite oluhodhi, sho sha 

halakanithwa po. 

15Iigwana otayi ka tila Omuwa, naakwaniilwa ayehe yomuuyuni eadhimo lye. 

16Uuna Omuwa ta ka tungulula Sion, ota ka holola uunene we. 

17Ota ka uva omagalikano gomapongo noita ka dhina omaindilo gago. 

18Nyola ayihe mbika, u yi pungulile omaluvalo tage ya, opo mboka inaaya valwa 

natango ya ka tseye shoka Omuwa e shi longo e taye mu simaneke. 

19Omuwa ota tala pevi e li megulu muuyapuki we;  ota mono kombanda yevi. 

20Otu uvu omakemo goonkwatwa nota mangulula mbo ya tokolelwa eso. 

21Hambeleleni Omuwa, ne oonakukala megulu;  nota ka simanekwa muJerusalem, 

22uuna iigwana nomapangelo tayi ka gongala okusimaneka Omuwa. 

23Omuwa okwa nkundipaleke ndje, manga omugundjuka; okwa fupipike omasiku 

gandje. 

24Kalunga, ino kutha ndje po, manga inaandi kulupa. Omuwa, ou na omwenyo aluhe 

sigo aluhe;  

25nalenale owa shiti evi, neyalelo olyo iilonga yiikaha yoye. 

26Oyo otayi hulu po, ihe ngoye oto kalelele;  ayihe otayi ka kulupa ya fa oonguwo. 

Oto ke yi ekelahi ya fa iinyanyu, notayi kana po. 

27Ihe ngoye oto kala ngaashi wa za, ito hulu po. 

28Megameno lyoye aana yetu otaa kala ya vululukwa, nomaluvalo gawo oto ke ga 

popila. 

OMAPISALOMI 103 

Uuwanawa wOmuwa 

Episalomi lyaDavid 

1Omwenyo gwandje, hambelela Omuwa! Ashihe shi li mungame, nashi simaneke 

edhina lye eyapuki! 

2Omwenyo gwandje, hambelela Omuwa! Ino dhimbwa uuwanawa we. 

3Oye ta dhimi po oondjo dhandje nota aludha uuvu wandje auhe. 

4Oye ta hupitha ndje meso nota landula ndje nesilohenda nontalanteni ye. 

5Ota kutitha ndje nuuwanawa we nota kaleke ndje nda nyashuka nda fa ontsa. 

6Omuwa ota pangula pauyuuki, naathiminikwa ote ya popile. 

7Okwa hololele Moses omadhiladhilo ge, Aaisraeli iilongankondo ye. 

8Omuwa oye omunamutimahenda nomunalukeno, ohi idhidhimike mokugeya noku na 

ohole ihaayi lunduluka. 

9Iha tamanana ethimbo kehe, ye iha kala a geya sigo aluhe. 

10Ote tu geele, ngaashi twe shi ilongela, note tu pula pakuyona kwetu. 

11Ngaashi uule wokuza pevi okuya kegulu, osho sha tya uunene wohole ye kumboka 

haye mu simaneke. 

12Ngaashi uuzilo u li kokule nuuninginino, osho ta kaleke kokule natse oondjo dhetu. 

13Ngaashi aanona taa silwa ohenda kuhe, osho Omuwa ta sile ohenda mboka haye mu 

simaneke. 

14Okwa tseya kutya otwa shitwa nashike;  oku shi shi kutya otse ontsi yevi. 

15Oshoka omasiku getu oga fa omwiidhi. Otatu nyanyukwa twa fa ongala yokelundu;  

16ombepo sho ya tameke oku yi pepela, otayi si noitayi monika we. 

17Ihe esilohenda lyOmuwa itali lunduluka kumboka haye mu simaneke, nuuwanawa 

we komaluvalo nomaluvalo 

18okumboka haa dhiginine ehangano lye naamboka haa vulika kiipango ye. 

19Omuwa oku li koshipangelapundi she megulu;  ota pangele ayihe. 

20Hambeleleni Omuwa, ne aayengeli oofule naanankondo, mbo hamu fala 

omalombwelo ge nohamu vulika koohapu dhe. 

21Hambeleleni Omuwa, ne oonakukala megulu;  aapiya ye amuhe mbo hamu 

gwanitha ehalo lye. 

22Iishitwa ayihe nayi simaneke Omuwa, akuhe nkoka ku na epangelo lye. Mwenyo 

gwandje, hambelela Omuwa! 

OMAPISALOMI 104 

Okusimaneka Omushiti 

1Mwenyo gwandje, hambelela Omuwa. Omuwa Kalunga kandje, ongoye omunene 

ngiini! Owa zala esimano neadhimo;  

2owi isiikila uuyelele. Owa yala egulu ngaashi othayila 

3nowa tungile egumbo lyoye mokati komeya gokombanda. Iikogo owe yi ningi ya fa 

etemba lyoye lyokweenda mo, nombepo omawawa goye gokutuka. 

4Iihomo yombepo oto yi ningi aatumwa yoye, noombadhi aapiya yoye. 

5Evi owe li tula komakankameno ga kola, itali tenguka. 

6Kombanda yalyo owa yala ko efuta ngaashi onguwo;  omeya galyo oga tumba ge 

vule oondundu. 

7Sho wi iganda, omeya oga yi ontuku;  oga fadhuka po, sho gu uvu endundumo 

lyelombwelo lyoye. 

8Oga kunguluka ga zi koondundu nokuuka momasilu, okomahala nkoka we ga uthile. 

9Owe ga dhikile oongamba itaadhi kondwa, nowe ga ngambeke kaaga siikile we evi. 

10Owa tula oothithiya momasilu nowa palele omilonga pokati koondundu. 

11Otadhi gandja omeya kiiyamakuti;  uusino womokuti otau zi enota. 

12Momiti dhopooha dhomeya uudhila otau tungile mo iihandhila e tau nyanyukwa. 

13Miikogo otamu zi omvula tayi loko koondundu;  evi olya kuta omayambeko goye. 

14Oto menitha omwiidhi gwiimuna niimeno yokukwatha aantu, sho to ya menithile 

mevi iipalutha. 

15Omaviinu otaga nyanyudha omuntu, omagadhi otaga adhimitha oshipala, niikulya 

otayi pe omuntu oonkondo oompe. 

16Omisendeli dhaLibanon odha lokwa omvula oyindji;  odho omiti dhOmuwa e dhi 

kuna. 

17Uudhila otau tungile mo iihandhila yawo, nomandoko otaga tungile mo wo. 

18Uupundja otau ende koondundu, nuuhele oko tau holama. 

19Owa shiti omwedhi okuutha omathimbo;  etango oli shi ethimbo lyokuningina 

kwalyo. 

20Owa tula ko uusiku;  momilema iikwakuti ayihe otayi hituluka. 

21Oonimegona ohadhi pumbu, sho tadhi kongo iikulya;  Kalunga ote dhi pe iipalutha 

yadho. 

22Shaa tuu etango tali piti, ayihe otayi shuna yi ka lale komahala gayo. 

23Ihe aantu otaa penduka, ya ye kiilonga, notaa longo sigo okomatango. 

24Omuwa, owa shiti iinima oyindji! Tala nkene wa shiti ayihe noondunge! Evi olyu 

udha iishitwa yoye. 

25Tala efuta enene lya mbwalangandja, omu na iinamwenyo yaa shi kuyalulwa, iinene 

niishona. 

26Oosikepa otadhi ende mefuta;  Leviatan ndjoka wa shiti, otayi dhanene mo. 

27Ayihe mbika otayi ligamene kungoye, u yi pe iipalutha pethimbo. 

28Oto yi pe e tayi taamba;  oto yi palutha e tayi kuta. 

29Uuna to yi etha, otayi haluka;  ngele to kutha po omufudho gwayo, otayi si notayi 

shuna montsi yevi. 

30Ihe ngele to yi pe omufudho, nena otayi shitwa;  oto pepaleke olupe lwevi. 

31Esimano lyOmuwa nali kale sigo aluhe! Omuwa na nyanyukilwe eshito lye! 

32Oye okwa tala evi, olyo nolya kakama;  okwa gumu oondundu, odho nodha kungu 

omulilo. 

33Onda hala okwiimbila Omuwa omasiku gandje agehe;  onda hala okuhambelela 

Kalunga kandje, manga ndi na omwenyo. 

34Omuwa na taambe ndje, sho tandi mu dhiladhila;  otandi nyanyukilwa Omuwa. 

35Aalunde naa kane ko kombanda yevi, naakaanakalunga inaa monika ko we. 

Omwenyo gwandje, hambelela Omuwa! Halleluja! 

OMAPISALOMI 105 

Kalunga naantu ye 

(1 Ondjal. 16: 8-22) 

1Hambeleleni Omuwa, uvitheni uunene we;  lombweleni iigwana shoka a longo. 

2Imbileni Omuwa omahambelelondjimbo;  hokololeni iilongankumwe e yi longo. 

3Tangeni edhina lye eyapuki;  amuhe mbo hamu ya koshipala shOmuwa, 

nyanyukweni! 

4Kongeni ekwatho kOmuwa, ne mu mu simaneke aluheluhe. 

5-6Ne oluvalo lwaAbraham, omupiya gwe, ne oluvalo lwaJakob, omuhogololwa gwe, 

dhimbulukweni iikumithalonga mbyoka Kalunga e yi longo nomapangulo ngoka a 

gandja. 

7Omuwa oye Kalunga ketu;  oye ta pangula uuyuni auhe. 

8Ota dhiginine ehangano lye sigo aluhe, euvaneko lye sigo omaluvalo nomaluvalo. 

9Ota dhiginine ehangano lye naAbraham neuvaneko lye kuIsak. 

10Omuwa okwa dhike ehangano lya kola naJakob, ehangano lyaaluhe naIsrael. 

11Oye okwa ti: “Otandi ke ku pa evi lyaKaanan, notali ka ninga eliko lyoye.” 

12Aantu yaKalunga oya li aashona komwaalu;  oya kala oondjendi mevi lyaKaanan 

13Oya tembukile koshilongo noshilongo;  oya kala mokati kaantu mbaka naambeyaka. 

14Ihe Kalunga ina pitika ya hepekwe;  okwe ya gamene nokwa ganda aapangeli ta ti: 

15“Inamu ningila aahogololwa yandje uuwinayi, inamu ehameka aahunganeki 

yandje.” 

16Omuwa okwa tumine oshilongo shawo ondjala nokwa kutha po iikulya ayihe. 

17Okwe ya tetekelithile omulumentu gumwe, Josef, ngoka a landithwa po omupika. 

18Oye okwa kwatwa e ta tulwa momalyenge nokwa tulwa olinga yosheela mothingo, 

19sigo ehunganeko lye lya gwanithwa. Oohapu dhOmuwa odhe shi koleke wo. 

20Omukwaniilwa gwaEgipiti okwe mu mangululitha mo;  omupangeli gwiigwana 

okwe mu piitha mo. 

21Okwe mu ningi elenga lyegumbo lye nomutonateli gweliko lye alihe. 

22Okwa lenge Josef mokati komalenga ge agehe, a pukulule aagandjindunge ye. 

23Opo ihe Jakob okwe ke ya kuEgipiti nokwa tula moshilongo shoka. 

24Omuwa okwa pe aantu ye oluvalo olwindji;  okwe ya ningi aanankondo ye vule 

aatondi yawo. 

25Aayegipiti okwe ya sikumudha, ya tonde aantu ye noya kotokele aapiya ye. 

26Okwe ya tumine omupiya gwe Moses, naAaron, omuhogololwa gwe. 

27Kalunga okwe ya longitha iinyengandunge nokwe ya ningitha iikumithalonga 

muEgipiti. 

28Kalunga okwa tumine oshilongo shAayegipiti omilema, oshoka inaa vulika 

kelombwelo lye. 

29Omilonga dhawo dhomeya okwe dhi shitukitha ombinzi nokwa dhipaga po oohi 

dhawo adhihe. 

30Oshilongo shawo osha li tashi wiwima omafuma;  oga li gu udha nomoondjugo 

dhaapangeli yawo. 

31Kalunga okwa popi kutya naku ye oompawe nomatopola;  iipupu yayo noya tuka 

noshilongo ashihe. 

32Peha lyomvula, okwa tumine oshilongo shawo oompawe noombadhi. 

33Okwa halakanitha po omiviinu nomikwiyu dhawo nokwa teya po omiti dhawo. 

34Okwa popi, oombahu nodha holoka, omayuvi nomayuvi. 

35Odha li po iimeno ayihe yomomapya;  odha mana po iikunwa ayihe. 

36Okwa dhipaga po iisheelimati yawo ayihe, aavalwa yawo aatango ayehe. 

37Nena okwa piitha mo Aaisraeli;  oya zi mo noshisiliveli noshingoli, naayehe oya li 

aayamba naanankondo. 

38Aayegipiti oya li ya tila nAaisraeli oya li ya nyanyukwa, sho ya zi mo. 

39Kalunga okwa tula ko oshikogo okusiikila aantu ye, nuusiku uuyelele woku ya 

minikila. 

40Oye mu pula nokwe ya tumine iimote;  okwe ya pe iikulya yomegulu, e ya paluthe. 

41Okwa tsu ombululu memanya, omeya noga tsipuka mo, noga kunguluka nombuga 

ngaashi omulonga. 

42Omuwa okwa dhimbulukwa euvaneko lye eyapuki e li uvanekele omupiya gwe 

Abraham. 

43Oye okwa piitha mo aahogololwa ye noyi imbi nokunyanyukwa. 

44Okwe ya langeke miilongo yaantu yalwe, nomapya gawo okwe ga pe po Aaisraeli 

45Okwe shi ningi, opo aantu ye ya vulike kiipango ye noya dhiginine omalombwelo 

ge. Halleluja! 

OMAPISALOMI 106 

Uuwanawa wOmuwa kaantu ye 

1Hambeleleni Omuwa! Gandjeni omapandulo kOmuwa, oshoka ye omwaanawa;  

ohole ye oyaaluhe. 

2Olye ta vulu okuyalula iikumitha mbyo a longa? Olye ta vulu oku mu pa esimano lya 

gwana? 

3Aanelago oomboka haa kala moshili, mboka haa longo aluhe shoka shu uka. 

4Omuwa, dhimbulukwa ndje, uuna to sile aantu yoye ohenda;  hupitha ndje wo, uuna 

to ya hupitha. 

5Talitha ndje uulinawa waantu yoye aahogololwa, opo ndi nyanyukwe pamwe 

noshigwana shoye nondi itangele mungoye pamwe nayo. 

6Otse otwa yono ngaashi ootate wo;  otwa longo uudhudhu nuukolokoshi. 

7Ootate muEgipiti inaa longwa sha kiilongakumithi yaKalunga. Oya dhimbwa, nkene 

a kala e ya hole aluhe, sho ya tangalala pEfuta etiligane. 

8Ihe okwe ya hupitha ngaashi u uvaneke, opo i iholole kutya oye omunankondo. 

9Okwa lombwele Efuta etiligane li gandje ompito, olyo nolya pwine, nokwe enditha 

aantu ye puukukutu. 

10Okwe ya hupitha miikaha yaatondi yawo nokwe ya yugulula ko kaahepeki yawo 

11Ihe omeya oga siikile aatondi yawo;  inapu hupa nando ogumwe. 

12Nena aantu ye oyi itaale omauvaneko ge noye mu imbile ehambelelo. 

13Ihe konima oya dhimbwa shoka e shi longo noya longo inaaya pula ewiliko lye. 

14Mombuga oya falafalwa komahalo gawo ga puka noya hindi Kalunga. 

15Kalunga okwe ya pe shoka ye mu indile, ihe okwe ya tumine wo omukithi 

omudhigu. 

16Mombuga oya sile Moses efupa, naAaron omuhogololwa gwOmuwa. 

17Evi olye ekama nolya nina po Datan;  olya siikile Abiram naangandjawo ayehe. 

18Omulilo ogwa hwamene aalanduli yawo nogwa fike po aakolokoshi mboka. 

19PuSinai oya tholoma ontana yoshingoli noya galikana oshikalunga shoka. 

20Peha lyokusimaneka Kalunga, oya simaneke efano lyoshinamwenyo hashi li 

omwiidhi. 

21Oya dhimbwa Kalunga ngoka e ya hupitha, ngoka a longo iilongankondo muEgipiti, 

22oongoka a ningi iilonga iikumithi niitilithi pEfuta etiligane. 

23Kalunga sho a popi kutya okwa hala okuyona po aantu ye, omupiya gwe Moses 

okwa thikama nokwa galikana Kalunga e te mu indile kee ya geele. 

24Ano oyi iteka evi ewanawa, oshoka inaa itaala euvaneko lyaKalunga 

25Oya kala momatsali taa ngungutula noinaa hala okuuva Omuwa shoka ta ti. 

26Omuwa okwe ya lombwele elondodho lya kola kutya ngele itaa vulika, ote ke ya 

etha, ya sile mombuga. 

27Ote ke etha oluvalo lwawo lu sile nolu halakanene miilongo niilongo. 

28PuPeor oyi igameke kuBaal noya li omayambo ga yambelwa iikalunga yaa na 

omwenyo. 

29Oya geyitha Omuwa niilonga yawo noya adhika komukithi gwelega. 

30Ihe Pinehas okwa thikama nokwa geele aayoni, nomukithi ogwa mwena. 

31Shika osha holola uuwanawa wOmuwa, notashi ka dhimbulukiwa komaluvalo 

nomaluvalo. 

32Pomeya gaMeriba aantu oya geyitha Omuwa, naMoses okwa geelwa omolwawo. 

33Oya geyitha Ombepo yaKalunga, onkee Moses okwe ya nyenyetele itaa fudha po. 

34Inaa halakanitha po aapagani, ngaashi Omuwa e ya lombwele, 

35ihe oya hokanathana nayo noya taamba omikalo dhawo. 

36Oya simaneke iimenka yawo, naashika oshe ya fala meyonuuko. 

37Oya gandja oyana aamati naakadhona, ya ninge omayambo kiikalunga yAakaanana. 

38Oya dhipaga oyana yaa na oondjo, noshilongo osha nyatekwa kiilonga yawo. 

39Oyi inyateke niilonga yawo noye etha Kalunga. 

40Omuwa nokwa geele aantu ye;  oya ningi iikungitha kuye. 

41Okwe ya ethele miikaha yaapagani, noya yi mepangelo lyaatondi yawo. 

42Aatondi yawo oye ya hepeke noye ya humbateke omitenge omidhigu. 

43Olwindji Omuwa okwa kala nokuhupitha aantu ye, ihe yo inaa vulika noya yono 

aluhe. 

44Ihe Omuwa oku uvu onkugo yawo, sho ye li muudhigu, ye ina gamuka ko kuyo. 

45Okwa dhimbulukwa ehangano lye ndyoka e li dhike molwawo, nokwa geuluka 

molwohole ye. 

46Okwa pe aahepeki yawo ombepo yolukeno, opo ye ya sile ohenda. 

47Omuwa Kalunga ketu, tu hupitha! Tu galula ngu u tu kongolole mo mokati 

kiigwana, opo tu ka pandule e tatu simaneke edhina lyoye eyapuki. 

48Hambeleleni Omuwa, Kalunga kaIsrael;  mu simanekeni nena nosigo aluhe! Kehe 

gumwe na tye: “Amen!” 

OMAPISALOMI 107 

EMBO ETITANO 

(Omapisalomi 107-150) 
Kalunga na pandulwe 

1Hambeleleni Omuwa, oshoka oye omwaanawa;  esilohenda lye otali kala aluhe. 

2Mboka ya hupithwa kOmuwa, naa tumbule iitya mbika yepandulo. Okwe ya hupitha 

miikaha yaatondi yawo. 

3Okwe ya kutha kiilongo hoka ya li ko oondjendi, noye ya taa zi kuuzilo 

nokuuninginino, kuumbangalantu nokuumbugantu. 

4Yamwe yomuyo oye ende mombuga yaa na ondjila, yo inaa mona epola lyu uka 

moshilando, opo ya kale mo. 

5Oya li ya sa ondjala nenota noya kanitha omukumo. 

6Nena muudhigu wawo oyi ithana Omuwa, nokwe ya hupitha mo moshiponga. 

7Okwe ya enditha nondjila yu ukilila nokwe ya fala moshilando ya kale mo. 

8Naa pandule Omuwa omolwesilohenda lye nomolwiilonga iikumithi e yi ya ningile. 

9Mbo ya sa enota, ote ya pe omeya gokunwa, naambo ya sa ondjala, ote ya pe 

uuwanawa owindji. 

10Yamwe oya li moluhodhi nomomilema, oonkwatwa ya mangwa nomalyenge, 

11oshoka oya tsu ondumbo nelombwelo lyaKalunga noya dhini omalongo 

gaGwokombandambanda. 

12Oya longithwa iilonga iidhigu tayi ya thindile pevi, nokakwa li ku na omukwathi. 

13Ihe muudhigu wawo oyi ithana Omuwa;  oye nokwe ya hupitha mo methiminiko. 

14Okwe ya kutha mo moluhodhi nomomilema nokwa teya po omalyenge ge ya 

manga. 

15Naa pandulile Omuwa esilohenda lye, omolwiikumitha e yi ya ningile. 

16Okwa mwakula omiyelo dhoshikushu nokwa teya po iitenda yokupatitha. 

17Yamwe oya li aagoya noya geelwa omolwoondjo dhawo nomoluukolokoshi wawo. 

18Oya tondo iikulya noya li popepi nokusa. 

19Muudhigu wawo oyi ithana Omuwa, nokwe ya hupitha mo moshiponga. 

20Okwe ya aludha nohapu ye nokwe ya hupitha meso. 

21Naa pandulile Omuwa esilohenda lye, omolwiikumitha e yi ya ningile. 

22Naye mu pandule nomayambo nomahambelelondjimbo, naa hokolole iilonga ye. 

23Yamwe oya li aayendifuta moosikepa noya halitha iipindi yawo momafuta 

omanene. 

24Oya mono iilonga yOmuwa niikumitha ye momafuta. 

25Omuwa okwa popi, noombepo oonene odha pepe, nodha tukulutha omakuthikuthi. 

26Oosikepa odhu umbilwa mombanda, nodha gwile muule mwi. Aayendimo oya li 

moshiponga oshinene. 

27Oya nukauka nokupundauka ya fa oonkolwi;  uunkulungu wawo inau ya kwatha 

sha. 

28Muudhigu wawo oyi ithana Omuwa, nokwe ya hupitha mo moshiponga. 

29Okwa loteke ombepo yoshikungulu nokwa mweneke omakuthikuthi. 

30Oya nyanyudhwa kemweno lyoshikungulu, Omuwa sho e ya thikitha kehelulilo ho 

ya li yu uka. 

31Naa pandulile Omuwa esilohenda lye, omolwiikumitha e yi ya ningile. 

32Naye mu simaneke megongalo lyaantu ye, naye mu tange moshigongi shaawiliki, 

33Omuwa okwa kukutike thilu omilonga nokwa pwinike oothithiya. 

34Etathapya okwe li ningi evi lyoshimongwa, omolwiilonga iiwinayi yaakalimo. 

35Ombuga okwe yi ningi oondombe dhomeya;  evi lya kangala okwe li shitukitha 

oothithiya. 

36Aasindjala okwe ya pe egumbo noya tungu oshilando ya kale mo. 

37Oya kunu omapya noya tsike omiviinu, noya mono eteyo enene 

38Okwa yambeke aantu ye, e taa kala ye na oluvalo olwindji, niimuna yawo okwe yi 

indjipaleke. 

39Aantu ye oya sindika noya fupipikwa komathiminiko omadhigu. 

40Ihe Omuwa ota shundula aapangeli note ya tula mombuga yaa na ondjila. 

41Onkee oohepele okwe dhi hili mo methiminiko nokwi indjipalitha omazimo gaIsrael 

ga fa iigunda yoonzi. 

42Aayuuki naa tale e taa nyanyukwa, ihe aakolokoshi naa mweneke omakana gawo. 

43Mboka ye na oondunge, naa dhiladhile nawa iinima mbika, inaa dhimbwa 

esilohenda enene lyOmuwa. 

OMAPISALOMI 108 

Okupula ekwatho molwaatondi 

(Eps. 57:7-11; 60:5-12) 

Episalomi lyaDavid; Eimbilo 

1Kalunga, ondi na einekelo lya kola, otandi imbi e tandi ku simaneke. Mwenyo 

gwandje, penduka! 

2Okaharpa nokashandja kandje, imba! Onda hala okupendutha etango. 

3Omuwa, otandi ku pandula mokati kiigwana. Otandi ku simanake mokati 

kaakuuyuni. 

4Ohole yoye yaa na ndjele, oya tsa kegulu;  uudhiginini woye otau thiki keyalelo. 

5Kalunga, holola uunene woye kegulu nesimano lyoye kombanda yevi alihe. 

6Tu hupitha noonkondo dhoye;  zimina eindilo lyandje, aaholike yoye opo ya 

hupithwe. 

7Kalunga okwa popi e li muuyapuki we: “Mesindano otandi tende Shekem, nolusilu 

lwaSukkot otandi lu topolele aantu yandje. 

8Gilead oshandje, naManasse osho tuu;  Efraim oye egala lyandje lyosheela, naJuda 

oye ondhimbo yandje yuukwaniilwa. 

9Ihe otandi ka ninga Moab oshiyaha shandje shokwiiyogela notandi ka umbila Edom 

oongaku dhandje, kokutya: Ongame mwene gwasho. Otandi ka nyanyukwa, sho nda 

sindi Aafilisti.” 

10Kalunga, olye ta fala ndje moshilando sha kola? Olye ta thindikile ndje kuEdom? 

11Owe tu ekelehi nani? To ka enda tuu pamwe nomatembakwiita getu? 

12Tu kwatha mokukondjitha aatondi yetu. Ekwatho lyomuntu kali na oshilonga. 

13Pamwe naKalunga otatu ka sindana;  Kalunga ota ka sinda aatondi yetu. 

OMAPISALOMI 109 

Enyenyeto lyaangoka e li muudhigu 

Episalomi lyaDavid 

1Kalunga, otandi ku hambelele;  ino mwena we! 

2Aakaanakalunga naafundja oya ponokele ndje. Otaa lundile ndje 

3notaa popi ndje nayi e taa kondeke ndje pwaa na etompelo. 

4Otaa tondo ndje, nando ngame ondi ya hole nohandi ya galikanene. 

5Ohaa shunithile ndje uuwinayi peha lyuuwanawa nuutondwe peha lyohole. 

6Otaa ti: “Na kongelwe omupanguli omukolokoshi;  etha gumwe gwomaatondi ye e 

mu tamaneke.” 

7Ihe omukolokoshi ngoka na pangulwe e ta monika ondjo;  omagalikano ge naga 

talike eyono. 

8Omasiku ge naga hule po;  omuntu gulwe na kuthe po iilonga ye. 

9Oyana naa ninge oothigwa;  nomukiintu gwe omuselekadhi! 

10Oyana naa ninge omapongo gokuhehela owala;  naa tidhwe mo momagumbo gawo! 

11Aanangunga ye naa ye neliko lye alihe, naayeni naa kuthe po iinima ye ayihe. 

12Inaku kala nando ogumwe e na ohenda naye nenge a kwathe oothigwa ndho a thiga 

po. 

13Oluvalo lwe aluhe nalu hule po, nedhina lye nali dhimbiwe kepipi tali landula. 

14Omuwa ita dhimbwa uukeenakalunga woohekulu, ye ita dhimi po oondjo dhayina. 

15Omuwa ota dhimbulukwa oondjo dhoohekulu, ihe aayoni yo yene ote ya dhimbwa 

thilu. 

16Omuntu a tya ngawo iha dhiladhila okukala omunahenda;  oha tidhagana ohepele, 

epongo nomunaluhodhi. 

17Sho e hole okuthinga, naye na thingwe wo! Sho kee holele yakwawo uuwanawa, 

naye ina halelwa uuwanawa! 

18Na zale ethingo ngaashi onguwo, nali mu tondoke ngaashi omeya nongaashi 

omagadhi momasipa. 

19Nali mu kuwike ngaashi eguwo, ye ne li zale aluhe ngaashi epaya mombunda. 



967 

 

Ombiimbeli Ondjapuki 
@ 2008, Bible Society in Namibia. 

 

 

 

 

20Omuwa, aatamaneki yandje ya geela pamukalo nguka, oomboka haa popile ndje 

muuwinayi. 

21Omuwa Kalunga kandje, kwatha ndje pauvaneko lyoye;  hupitha ndje 

omoluuwanawa wesilohenda lyoye. 

22Ngame ohepele nepongo;  onde ehama unene muule womutima gwandje. 

23Otandi kana po mbala ngaashi omuzile gwokomatango otandi pepwa po ngaashi 

oombahu. 

24Oongolo dhandje odha nongwa, sho ndaa na iikulya;  onda nanga omasipa gowala. 

25Aantu sho taa mono ndje, otaa yolo ndje, omolwokudhina ndje, otaa ipukapuka 

komitse. 

26Omuwa Kalunga kandje, kwatha ndje;  hupitha ndje omolwesilohenda lyoye. 

27Ulukila aatondi yandje kutya ongoye omuhupithi gwandje. 

28Otaa thingi ndje, ihe ngoye oto yambeke ndje. Aatidhagani yandje otaa ka sithwa 

ohoni, ihe ngame, omupiya gwoye, otandi ka nyanyukwa. 

29Aatondi yandje naa gugwe;  naa zale ohoni ngaashi eguwo. 

30Otandi pandula Omuwa notandi mu hambelele;  otandi mu simaneke mokati 

kegongalo, 

31oshoka ota popile ohepele note mu hupitha miikaha yaamboka ye mu pangulile eso. 

OMAPISALOMI 110 

Omuwa omukwaniilwa omuhogololwa 

1Omuwa okwa lombwele omuwa gwandje, omukwaniilwa: “Kuutumba mpaka 

kolulyo lwandje, sigo tandi tula aatondi yoye kohi yoompadhi dhoye.” 

2Omuwa ote ku ningi omukwaniilwa omunankondo muSion, u pangele mokati 

kaatondi yoye. 

3Mesiku to homona aatondi yoye, aalelwa yoye otaye ku kwatha molugodhi. Ngaashi 

omume gwongula onene, osho aamati yoye taa ka adhima notaye ya kungoye 

kondundu ondjapuki. 

4Omuwa okwa gana egano lya kola ye ite li lundulula;  “Ngoye oto ka ninga 

omuyambi gwaaluhe palandulathano lyopaMelkisedek.” 

5Omuwa oku li kolulyo lwoye;  uuna ta ka geya, ota ka sinda aakwaniilwa. 

6Ota ka geela iigwana, nomidhimba otadhi ka lala apehe;  ota ka sinda aakwaniilwa 

kombanda yevi alihe. 

7Omukwaniilwa ota ka nwa mokalonga popepi nondjila, noti ikoleke e ta ningi 

omusindani. 

OMAPISALOMI 111 

Omuwa na pandulwe 

1Halleluja! Hambeleleni Omuwa! Onda hala okupandula Omuwa nomwenyo aguhe, 

omegongalo lyaantu ye. 

2Iilonga yOmuwa iikumithi ngiini! Ayehe mboka ye yi hokwa, ohaa kala noku yi 

dhiladhila. 

3Ashihe shoka te shi longo, oshi na esimano nomutumbo;  uuyuuki we otau kala 

aluhe. 

4Iilongankondo yOmuwa itayi dhimbiwa;  oye omunamutimahenda nomunalukeno. 

5Mboka haye mu simaneke, ote ya pe iipalutha;  ita dhimbwa ehangano lye sigo 

aluhe. 

6Aantu ye ote ya ulukile iilonga ye iikumithi, sho te ya pe iilongo yiigwana yilwe. 

7Iilonga ye ayihe oyoshili noyu uka, niipango ye oyi shi kwiinekelwa. 

8Oya kola sigo aluhe;  oyi lile po oshili nuuyuuki. 

9Okwa hupitha aantu ye nokwa hangana nayo sigo aluhe. Oye omuyapuki 

nomunankondo! 

10Okutila Omuwa okwo ekota lyuunongo;  Omuwa ota nongeke ayehe mboka haa 

vulika kuye. Na simanekwe aluhe sigo aluhe! 

OMAPISALOMI 112 

Omunelago 

1Halleluja! Hambeleleni Omuwa! Omunelago oye ngoka ha simaneke Omuwa, 

oongoka e hole okuvulika kiipango ye. 

2Oluvalo lwe otalu kala olunankondo moshilongo;  oyana otaa yambekwa. 

3Megumbo lye otamu udha uuyamba nomaliko. Nakehe shoka te shi longo, oshu uka 

notashi kalelele. 

4Aayuuki momilema otaa ka mona uuyelele osho wo mboka ye na ohenda, olukeno 

noshili. 

5Omunelago oongoka kee shi omundalapata mokugandja, noha longo ayihe pauyuuki. 

6Omuyuuki iha tenguka;  ota dhimbulukiwa aluhe. 

7Iha tila ngele u uvu onkundana ombwinayi;  oku na eitaalo lya kola nohi inekele 

Omuwa. 

8Iha kala niimpwiyu ye iha tila, sigo a mono eshunduko lyaatondi ye. 

9Oha kwatha oohepele, nakehe shoka te shi longo, oshu uka notashi kalelele;  esimano 

lye otali indjipala. 

10Aakaanakalunga otaye shi mono e taa kanitha ombili;  otaa holola uutondwe wawo 

e taa kana po. Omahalo gawo itaga tompola sha. 

OMAPISALOMI 113 

Okupandula uuwanawa wOmuwa 

1Halleluja! Hambeleleni Omuwa! Ne aapiya yOmuwa! simanekeni edhina lye! 

2Edhina lyOmuwa nali simanekwe okuza nena sigo aluhe. 

3Okuza kuuzilo sigo okuuninginino edhina lyOmuwa nali simanekwe! 

4Omuwa ota pangele iigwana ayihe;  esimano lye olya lundu egulu. 

5Kaku na nando ogumwe ta yelekwa nOmuwa Kalunga ketu. Oye ngoka a kala 

kombandambanda, 

6ihe oha nyongama, a tale egulu nokombanda yevi. 

7Ota kutha mo ohepele montsi yevi nota yambula mo omuthigona moluhepo. 

8Ote mu kuutumbike paanenentu, opaakwaniilwa yoshilongo shaandjawo. 

9Omukiintu ihaa vala ote mu simanekele megumbo lye;  ote mu nyanyudha noku mu 

pa oluvalo. Halleluja! 

OMAPISALOMI 114 

Eimbilo lyOpaasa 

1Aaisraeli sho ya zi muEgipiti, oluvalo lwaJakob sho lwa thigi po oshilongo shaa shi 

shaandjawo, 

2Juda osha ningi ehala eyapuki lyOmuwa Israel osha ningi oshipangelwa she. 

3Efuta olye shi mono e tali yi ontuku;  omulonga Jordan ogwa kankama. 

4Oondundu odha nuka dha fa oomenye, niikulundundu ongoonzigona. 

5Futa, oshike she ku fadhukitha po? Nangoye Jordan, owa mwena koshike? 

6Ne oondundu, omolwashike mwa nuka mwa fa oomenye, nane iikulundundu mwa fa 

oonzigona? 

7Kakama, ngoye evi, koshipala shOmuwa, okokukalapo kwaKalunga kaIsrael. 

8Oye ngoka ta lundulula oondundu, te dhi ningi omadhiya nomamanya te ga 

shitukitha oothithiya. 

OMAPISALOMI 116 

Ehambelelondjimbo lyomuhupithwa 

1Ondi hole Omuwa, oshoka ohu uvu eigidho negalikano lyandje. 

2Okwa uvu ndje, onkee otandi mu ithana aluhe, manga ndi na omwenyo. 

3Iiponga yeso oya kondeke ndje, nuumbanda wokuusi owa kwata ndje. Onda 

gwilililwa po kuudhigu nokoluhodhi. 

4Ihe ondi ithana Omuwa nda ti: “Omuwa, hupitha ndje!” 

5Omuwa oye omunamutimahenda nomuyuuki;  Kalunga ketu oye omunalukeno. 

6Omuwa ota popile omapongo;  sho nda li muudhigu, okwa hupitha ndje. 

7Omwenyo gwandje, fudha ihe, oshoka Omuwa okwe ku ningile uuwanawa. 

8Omuwa okwa hupitha ndje meso, okwa keelele ndje moluhodhi nokwa gamene ndje, 

ndaa punduke. 

9Otandi vulu ihe okweenda koshipala shOmuwa moshilongo shaanamwenyo. 

10Ngame ondi itaala, nando ote popi e te ti: “Onda monithwa iihuna.” 

11Muumbanda wandje onda ti: “Aantu ayehe oyo aafundja.” 

12Omuwa otandi mu futu shike moluuwanawa we auhe e u ningile ndje? 

13Omuwa otandi mu yambele oshitenga shomaviinu omolwehupitho notandi ithana 

edhina lye. 

14Omauvaneko gandje otandi ga gwanithile Omuwa montaneho yaantu ye ayehe. 

15Kashi shi oshipu momeho gOmuwa okutala omuntu gwe ta si, ndele opuwo. 

16Eeno, Omuwa, ngame omuntu gwoye;  ohandi ku longele, ngaashi meme a li. 

Ongoye wa hupitha ndje meso. 

17Otandi ku yambele ehambelelo e tandi ku galikana. 

18Omauvaneko gandje otandi ga gwanithile Omuwa montaneho yaantu ye ayehe, 

19omiinyanga yotempeli yOmuwa muJerusalem. Halleluja! 

OMAPISALOMI 117 

Iigwana ayihe nayi hambelele Omuwa 

1Hambeleleni Omuwa, iigwana ayihe;  mu simanekeni, ne aakuuyuni amuhe. 

2Oshoka esilohenda lye kutse enenenene, nuudhiginini we otau kala aluhe sigo aluhe. 

Halleluja! 

OMAPISALOMI 118 

Ehambelelondjimbo 

1Hambeleleni Omuwa, oshoka oye omwaanawa, nesilohenda lye otali kala sigo aluhe. 

2Aaisraeli naa tye: “Esilohenda lye otali kala sigo aluhe.” 

3Ezimo lyaAaron nali tye: “Esilohenda lye otali kala sigo aluhe.” 

4Mboka haa galikana Omuwa naa tye: “Esilohenda lye otali kala sigo aluhe.” 

5Muudhigu wandje ondi ithana Omuwa, Omuwa noku uvu ndje e ta hupitha ndje. 

6Omuwa oku li pamwe nangame, onkee itandi tila sha;  aantu otaa ningi ndje shike? 

7Omuwa oku li pamwe nangame, oye omukwathi gwandje;  ota ka sindila ndje 

aatondi yandje. 

8Okwiinekela Omuwa oku vule okwiitula maantu. 

9Okwiinekela Omuwa oku vule okwiitula maapangeli. 

10Aatondi yandje ayehe oya kunduka ndje, ihe medhina lyOmuwa otandi ya 

halakanitha po. 

11Nando naa kundukidhe ndje koombinga adhihe, medhina lyOmuwa otandi ya 

halakanitha po. 

12Oyu uminine ndje ya fa oonyushi, ihe otaa pi po mbala ngaashi omano. Medhina 

lyOmuwa otandi ya halakanitha po. 

13Ondu undulwa lwanima, konyala ndi gwile po, ihe Omuwa okwa kwatha ndje. 

14Omuwa okwa ningi ndje omunankondo, notandi mu hambelele;  oye omuhupithi 

gwandje. 

15Onkugilili yenyanyu noyesindano otayi uvika momatsali gaayuuki: Olulyo 

lwOmuwa olwa longo iilongankondo. 

16Iilongankondo ye oye tu etele esindano. 

17Ngame itandi si;  otandi kala ndi na omwenyo notandi hokolola iilonga yOmuwa. 

18Omuwa okwa geele ndje noonkondo, ihe ina etha ndje, ndi se. 

19Egululilii ndje iiyelo yotempeli, ndi ye mo, ndi hambelele Omuwa! 

20Omweelo gwOmuwa ogwo nguka;  omo moka aayuuki taa pitile. 

21Ngame otandi ku hambelele, Omuwa, sho wu uvu ndje nowa ningi omuhupithi 

gwandje. 

22Emanya ndyoka aatungi ye li ekelehi, olya ningi emanya li na esimano li vule 

agehe. 

23Osha, ningwa kOmuwa, nosha ningi oshikumitha momeho getu. 

24Esiku olyo tuu ndika Omuwa e li utha: tu imbeni pombanda tse tu li nyanyukilweni! 

25Omuwa, tu hupitha;  Omuwa, tu pa elago! 

26Kalunga na laleke nuuyamba ngoka te ya medhina lyOmuwa Otatu mu laleke 

nuuyamba mongulu yOmuwa. 

27Omuwa oye Kalunga;  okwe tu minikile nuuyelele we. Tu dhaneni oshituthi tu na 

iiyale yomilunga, tu uka lwokoshiyambelo. 

28Ongoye Kalunga kandje, nonda hala oku ku hambelela. Ongoye Kalunga kandje, 

onda hala oku ku simaneka. 

29Hambeleleni Omuwa, oshoka oye omwaanawa, nesilohenda lye, otali kala sigo 

aluhe. 

OMAPISALOMI 119 

Ompango yOmuwa 

1Aanelago oomboka yaa na oshipo mokukala kwawo, oomboka haa vulika kompango 

yOmuwa. 

2Aanelago oomboka haa dhiginine iipango ye, nohaye mu kongo noomwenyo adhihe. 

3Ihaa puka nando;  ohaa landula omautho ge. 

4Omuwa, owe tu pe iipango yoye nowe tu lombwele, tu vulike kuyo. 

5Ando nandi kale inaandi puka mokweenda kwandje, nandi vulike kiipango yoye! 

6Ngele ohandi dhiginine iipango yoye, itandi ka sithwa ohoni. 

7Otandi ilongo iipango yoye iiyuuki notandi ku hambelele nomwenyo gu uka. 

8Onda hala okuvulika kiipango yoye;  ino etha ndje. 

Okuvulika kompango yOmuwa 

9Omugundjuka oto opaleke ngiini okukala kwe, a kale a yela? Ongele ta vulika 

koohapu dhoye. 

10Otandi ku kongo nomwenyo gwandje aguhe;  ino etha ndi paguke mo miipango 

yoye. 

11Oohapu dhoye otandi dhi pungula momutima gwandje, opo ndaa yone kungoye. 

12Omuwa, otandi ku hambelele;  longa ndje omautho goye. 

13Otandi tumbula mokule iipango yoye ayihe. 

14Otandi nyanyukilwa okulandula iipango yoye shi vule okukala nuuyamba owindji. 

15Onda hala okwiilonga omautho goye nokundhindhilika oondjila dhoye. 

16Otandi nyanyukilwa iipango yoye;  oohapu dhoye itandi dhi dhini. 

Okunyanyukilwa ompango yOmuwa 

17Kaleka ndje nawa, omuntu gwoye, opo ndi kale ndi na omwenyo e tandi vulika 

komalongo goye. 

18Tonatitha omeho gandje, opo ndi vule okumona iikumitha yomompango yoye. 

19Ngame omukwiilongo kombanda yevi;  ino holeka ndje iipango yoye 

20Omwenyo gwandje ogu na ondjuulukwe onene;  onda hala okutseya omapangulo 

goye. 

21Oto ganda aainenepeki, aatangalali oto ya tula omutima. 

22Pegula ndje esheko nokudhinwa, oshoka ohandi dhiginine iipango yoye. 

23Aapangeli otaa gongala e taa ende ndje mevi, ihe ngame omuntu gwoye otandi 

dhiladhila iipango yoye. 

24Omalongo goye ogo enyangu lyandje, ogo aapukululi yandje. 

Ehalo okuvulika kompango yOmuwa 

25Ondu umbilwa montsi yevi;  tula ndje omwenyo pahapu dhoye. 

26Onda hempulula iilonga yandje, ongoye nowa yamukula ndje;  longa ndje omautho 

goye. 

27Kwatha ndje, ndi uve ko iipango yoye, nena otandi ka dhiladhila iikumithalonga 

yoye. 

28Onda pwa po koluhodhi;  tsa ndje omukumo pamauvaneko goye. 

29Keelela ndje mondjila ya puka, longa ndje iipango yoye moluuwanawa woye. 

30Onda hogolola okukala moshili nokwiitula miipango yoye. 

31Onda dhama omalongo goye, Omuwa, ino etha ndje, ndi sithwe ohoni. 

32Onda hokwa okuvulika kiipango yoye, oshoka omuyo to pe ndje euvoko lya gwana. 

Egalikano lyokuuva ko ompango 

33Omuwa, longa ndje okutseya ehalo lyoye;  onda hala okuvulika kulyo sigo aluhe. 

34Fatulululila ndje ompango yoye, ongame notandi yi dhiginine e tandi vulika kuyo 

nomwenyo aguhe. 

35Iipango yoye nayi wilike ndje;  oshoka onde yi hokwa. 

36Hokitha ndje okuvulika komalongo goye, ndaa game kuuhalu weliko. 

37Keelela ndje, ndaa hokwe iinima yaa na oshilonga;  pe ndje omwenyo pamauvaneko 

goye. 

38Gwanithila omupiya gwoye omauvaneko goye, opo u kale wa simanekwa. 

39Kandula po esheko nde li tila, oshoka iipango yoye iiwanawa. 

40Onda hala okuvulika kiipango yoye;  pe ndje omwenyo, oshoka ongoye omuyuuki. 

Okwiinekela ompango yOmuwa 

41Omuwa, ulukila ndje ohole yoye mpoka yi thike;  hupitha ndje pamauvaneko goye. 

42Otandi yamukula ihe mboka taa sheke ndje, oshoka ondi inekela oohapu dhoye. 

43Kwatha ndje, ndi popye aluhe oshili, oshoka ondi inekela omapangulo goye. 

44Otandi inekele aluhe iipango yoye;  eeno, aluhe sigo aluhe. 

45Otandi ke enda memanguluko, oshoka otandi ka vulika koohapu dhoye. 

46Iipango yoye otandi ke yi lombwela aakwaniilwa noitandi ka sithwa nando ohoni. 

47Onda hokwa iipango yoye nondi yi hole. 

48Iipango yoye ondi yi hole nohandi yi simaneke, ohandi dhiladhila omautho goye. 

Okwiitula mompango yOmuwa 

49Dhimbulukwa oohapu dhoye ndho wa lombwele omuntu gwoye, oshoka odha pe 

ndje etegameno. 

50Etalaleko muuwehame wandje olyo omauvaneko goye taga pe ndje omwenyo. 

51Aayinenepeki otaa sheke ndje aluhe, ihe ngame itandi gamuka ko kiipango yoye. 

52Omuwa, onda dhimbulukwa omapangulo goye gonale nonda mono ehekeleko. 

53Sho nda mono aakolokoshi taa yono iipango yoye, onda kwatwa kondjahi. 

54Iipango yoye oya ningi oshikalimo shondjimbo yandje mokukala kwandje 

kuundjendi. 

55Omuwa, uusiku ohandi dhiladhila edhina lyoye nohandi dhiladhila iipango yoye. 

56Mokudhiginina iipango yoye onda adha mo enyanyu lyandje. 

Okwiigandja kompango yOmuwa 

57Omuwa, ongoye eliko lyandje. Otandi uvaneke okuvulika koohapu dhoye. 

58Otandi ku kongo nomwenyo gwandje aguhe;  sila ndje ohenda pamauvaneko goye. 

59Onda tala omikalo dhandje notandi ukitha oonkatu dhandje komautho goye. 

60Otandi uluma mbala okuvulika kiipango yoye. 

61Aakaanakalunga nando oya tule ndje moonkandja, itandi ka dhimbwa iipango yoye. 

62Otandi penduka uusiku, ndi ku hambelelele omapangulo goye gu uka. 

63Ngame onda ningi kuume kaamboka haye ku simaneke, nokaayehe mboka haa 

vulika kiipango yoye. 

64Omuwa, evi olyu udha esilohenda lyoye;  longa ndje iipango yoye. 

Ondilo yompango gOmuwa 

65Kaleka ndje nawa, omuntu gwoye, pamauvaneko goye. 

66Pe ndje oondunge nomatseho, oshoka ondi itaala iipango yoye. 

67Manga inaandi geelwa, ondi li nda puka, ihe ngashingeyi otandi vulika kiipango 

yoye. 

68Ngoye omunesilohenda noho longo uuwanawa;  longa ndje iipango yoye. 

69Aayinenepeki nando taa fundjaleke ndje, iipango yoye otandi yi dhiginine 

nomwenyo aguhe 

70Oyo aayikukutiki, ye na omaiyuvo ga sa, ihe ngame onda hokwa iipango yoye. 

71Okugeelwa okwa li kwo opalela ndje, oshoka okwi ilongitha ndje iipango yoye. 

72Ompango ndjoka we yi gandja, oyi na ondilo kungame yi vule iimaliwa oyindji. 

Uuyuuki wompango yOmuwa 

73Owa shiti ndje niikaha yoye;  pe ndje omayele, opo ndi ilonge iipango yoye. 

74Mboka haye ku simaneke, naa nyanyukwe, sho taa tala ndje, oshoka ondi inekela 

oohapu dhoye. 

75Omuwa, ondi shi shi kutya omapangulo goye ogu uka, nowa geele ndje, oshoka ou 

shi kwiinekelwa. 

76Esilohenda lyoye nali hekeleke ndje, ngaashi wu uvanekele ndje, omuntu gwoye. 

77Esilohenda lyoye nali siikile ndje, opo ndi kale ndi na omwenyo, oshoka onda 

hokwa ompango yoye. 

78Aayinenepeki naa sithwe ohoni, oshoka otaa hepeke ndje pwaa na etompelo lyasha. 

79Mboka haye ku simaneke, naye ye kungame, oomboka ya tseya iipango yoye. 

80Nandi vulike kiipango yoye, opo ndaa sithwe ohoni. 

Egalikano muudhigu 

81Omuwa, onda loloka nonda tegelela, u hupithe ndje;  ondi inekela oohapu dhoye. 

82Omeho gandje oga vulwa, notandi yuulukwa egwanitho lyomauvaneko goye. 

Uunake to hekeleke ndje? 

83Onda fa ompunda yomaviinu yi li molwithi, ihe ite dhimbwa iipango yoye. 

84Sigo uunake ndi na okutegelela? Uunake to ka pangula aatidhagani yandje? 

85Aayinenepeki otaa fulile ndje omakelo, naashika osha tsa ondumbo nompango 

yoye. 

86Iipango yoye ayihe oyi shi kwiinekelwa;  kwatha ndje, oshoka aantu otaa tidhagana 

ndje owala. 

87Konyala ya dhipage ndje, ihe ngame itandi etha iipango yoye. 

88Hupitha ndje molwesilohenda lyoye, ngame notandi vulika kiipango yoye. 

Okwiitaala ompango yOmuwa 

89Omuwa, oohapu dhoye odhaaluhe;  otadhi kala dha kola sigo aluhe. 

90Uudhiginini woye otau kala sigo okoluvalo noluvalo;  owa eta po evi nolya thikama. 

91Pahapu dhoye iinima ayihe otayi kala po, oshoka otayi vulika kungoye, 

92Ando onda li inaandi hokwa ompango yoye, ando nda si po nale komahepeko. 

93Omalongo goye itandi ga dhimbwa, oshoka omugo nda mono omwenyo. 

94Hupitha ndje, oshoka ngame omuntu gwoye. Nonda hala okuvulika kiipango yoye. 

95Aayinenepeki otaa tegele ndje omwigo, ya yone ndje po, ihe ngame otandi ilongo 

iipango yoye. 

96Onda mono kutya kehe oshinima oshi na ehulilo lyasho, ihe iipango yoye otayi kala 

sigo aluhe. 

Okuhola ompango yOmuwa 

97Ompango yoye ondi yi hole ngiini! Ohandi yi dhiladhila esiku alihe. 

98Iipango yoye otayi ndungike ndje ndi vule aatondi yandje, oshoka ondi yi na aluhe. 

99Ondi na euvoko ndi vule aanongeki yandje ayehe, oshoka ohandi dhiladhila 

omalongo goye. 

100Ondi na omayele ndi vule aakuluntu kungame, oshoka ohandi vulika komautho 

goye. 

101Ondi ikeelele okulonga uuwinayi, opo ndi vulike koohapu dhoye. 

102Inandi dhina omalongo goye, oshoka ongoye mwene we ga longo ndje. 

103Oohapu dhoye oontoye ngiini kelaka lyandje! Odho oontoyelela dhi vule omagadhi 

goonyushi. 

104Otandi likola oondunge miipango yoye, onkee otandi tondo uugoyoki. 

Uuyelele otau zi mompango yOmuwa 

105Oohapu dhoye odho onyeka mokweenda kwandje, nuuyelele mondjila yandje. 

106Otandi dhiginine euvaneko lyandje, otandi vulika kiipango yoye iiyuuki. 

107Omuwa, onda hepekwa nayi;  tula ndje omwenyo, ngaashi wu uvaneke. 

108Omuwa, taamba egalikano nepandulo lyandje, ngoye u longe ndje ompango yoye. 

109Otandi teneneke aluhe omwenyo gwandje, ihe itandi dhimbwa iipango yoye. 

110Aakaanakalunga otaa tegele ndje omwigo, ihe ngame itandi gamuka ko komalongo 

goye. 

111Iipango yoye oyo uuthiga wandje sigo aluhe, oyo enyanyu momutima gwandje. 

112Onda hala okuvulika kiipango yoye sigo aluhe. 

Egameno mompango yOmuwa 

113Oonakulya oompanda mbali ohandi ya tondo, ihe ondi hole ompango yoye. 

114Ongoye eshigo negameno lyandje;  otandi inekele oohapu dhoye. 

115Aakolokoshi ne, zii po pungame, opo ndi dhiginine iipango yaKalunga kandje! 

116Kwatha ndje pamauvaneko goye, notandi ka kala ndi na omwenyo. Ino etha ndi 

sithwe ohoni, sho nde ku inekela. 

117Yambula ndje po, e tandi hupu;  otandi ka dhiladhila aluhe iipango yoye. 

118Oto ekelehi ayehe mboka haa yono iipango yoye, oshoka iifundja yawo itayi ya 

kwatha sha. 

119Aakaanakalunga ayehe yokombanda yevi, oto ya ekelehi ngaashi omange giiyela, 

onkee ngame ondi hole iipango yoye. 

120Olutu lwandje aluhe otalu kakama;  onde ku tila omolwomapangulo goye. 

Okuvulika kompango yOmuwa 

121Onda longo shoka shu uka nosho opala;  ino gandja ndje miikaha yaahepeki 

yandje. 

122Popila omupiya gwoye, a kale nawa;  ino etha aadhudhu ya hepeke ndje. 

123Omeho gandje otaga yuulukwa ekwatho lyoye, otandi tegamene omauvaneko goye 

ge shi kwiinekelwa. 

124Ningila omuntu gwoye pasilohenda;  longa ndje iipango yoye. 

125Ngame omupiya gwoye, pe ndje omatseho, opo ndi uve ko nawa omalongo goye. 

126Omuwa, ethimbo lya thiki, u shi ninge, oshoka ompango yoye otayi yonwa. 

127Ngame ondi hole iipango yoye shi vule oshingoli, eeno, oshi vule oshingoli sha 

hogololwa. 

128Onkee otandi kala momautho goye agehe gu uka notandi tondo uugoyoki. 

Ehalo okuvulika kompango yOmuwa 

129Omalongo goye ogo omakumithi, onkee otandi vulika kugo. 

130Efatukuluko lyoohapu dhoye otali gandja uuyelele;  otali longo ngoka kee na 

oondunge. 

131Otandi ekama e tandi hetha, oshoka onda yuulukwa iipango yoye. 

132Tala ndje, u sile ndje ohenda, ngaashi ho shi ningile mboka ye ku hole. 

133Gamena ndje pamauvaneko goye;  ino etha uulunde u pangele ndje. 

134Hupitha ndje miikaha yaathiminiki yandje, opo ndi vule okuvulika komalongo 

goye. 

135Minikila ndje nuuyelele woye. Nowu longe ndje iipango yoye. 

136Omilonga dhomahodhi otadhi tondoka momeho gandje, oshoka aantu itaa 

dhiginine iipango yoye. 

Uuyuuki wompango yOmuwa 

137Omuwa, ngoye omuyuuki, niipango yoye oyu uka. 

138Omautho goye ogo omayuuki;  oga kola ga kolelela. 

139Onda geya unene, oshoka aatondi yandje oya dhina oohapu dhoye. 

140Omauvaneko goye ogo omawanawa, nomupiya gwoye oku ga hole. 

141Nando ngame onda dhinika, itandi dhimbwa nando omalongo goye. 

142Uuyuuki woye owaaluhe, nompango yoye oyoshili. 

143Uudhigu nuumbanda owa adha ndje, ihe iipango yoye otayi nyanyudha ndje. 

144Omalongo goye ogo omayuuki sigo aluhe;  longa ndje oondunge, ndi kale ndi na 

omwenyo. 

Egalikano muudhigu 

145Omuwa, otandi ku galikana nomwenyo aguhe;  uva ndje, notandi ka vulika 

kiipango yoye. 

146Otandi ku galikana, hupitha ndje;  otandi dhiginine omalongo goye. 

147Ohandi meneka tandi galikana notandi ku kugile ekwatho;  ondi inekela 

omauvaneko goye. 

148Uusiku auhe otandi lala nda tonata notandi dhiladhila oohapu dhoye. 

149Omuwa, uva egalikano lyandje pasilohenda lyoye;  kaleka ndje nomwenyo 

pamautho goye. 

150Aatidhagani yandje aadhudhu oye li popepi, ihaa dhiginine iipango yoye. 

151Ihe ngoye, Omuwa, ou li popepi nangame, niipango yoye ayihe oyoshili. 

152Nonale onda tseya kutya omalongo goye owe ga tula po, ga kale po sigo aluhe. 

Onkugo yepongo 

153Tala uudhigu wandje, u hupithe ndje, oshoka inandi dhimbwa iipango yoye. 

154Gamena ndje e to popile ndje;  hupitha ndje, ngaashi wu uvaneke. 

155Ehupitho oli li kokule naakaanakalunga, oshoka ihaa vulika kiipango yoye. 

156Omuwa, olukeno lwoye olwo olunene;  sila ndje ohenda e to hupitha ndje. 

157Ondi na aatondi naatidhagani oyendji, ihe itandi etha okuvulika kiipango yoye. 

158Aagwaaleki mbono otandi ya nyanyala, oshoka ihaa vulika koohapu dhoye. 

159Omuwa, tala nkene ndi hole omalongo goye;  hupitha ndje pasilohenda lyoye. 

160Oohapu dhoye adhihe odhoshili;  omapangulo goye agehe ogu uka nogaaluhe. 

Okugama kompango yOmuwa 

161Aanankondo otaa tidhagana ndje pwaa na etompelo lyasha, ihe ngame otandi 

simaneke iipango yoye. 

162Otandi nyanyukilwa omauvaneko goye ongaashi omumoni gweliko. 

163Ohandi tondo nohandi nyanyala iifundja, ihe ompango yoye onde yi hokwa. 

164Otandi ku hambelele luheyali mesiku omolwomapangulo goye omayuuki. 

165Mboka ye ku hole, oye na ombili, nokaku na shoka tashi ya pukitha. 

166Omuwa, onda tegelela u hupithe ndje;  otandi vulika kiipango yoye. 

167Otandi vulika komalongo goye, oshoka onde ga hokwa unene. 

168Otandi vulika komautho nokiipango yoye, oshoka okukala kwandje akuhe ou ku 

shi. 

Okupula ekwatho 

169Omuwa, onkugo yandje nayi thike koshipala shoye;  pe ndje omayele 

pamauvaneko goye. 

170Uva omagalikano gandje;  hupitha ndje pamauvaneko goye. 

171Otandi ku hambelele aluhe, oshoka oto longo ndje iipango yoye. 

172Otandi tanga omalongo goye, oshoka iipango yoye ayihe oyo iiyuuki. 

173Kala aluhe popepi nangame, u kwathe ndje, oshoka onda hala okuvulika kiipango 

yoye. 

174Omuwa, onda yuulukwa ekwatho lyoye;  iipango yoye oyo enyanyu lyandje. 

175Kaleka ndje nomwenyo, opo ndi ku simaneke;  iipango yoye nayi kwathe ndje. 

176Onda puka nda fa onzi ya kana;  konga omupiya gwoye, oshoka iipango yoye 

inandi yi dhimbwa. 

OMAPISALOMI 120 

Okupula ekwatho 

1Sho ndi li muudhigu, otandi galikana Omuwa, oye notu uvu ndje. 

2Gamena ndje, ndaa kale mongundu yaakotokeli noyaafundja. 

3Aakotokeli ne, Kalunga ote mu ningi ngiini? Ote mu geele ngiini? 

4Ote mu tumine ondjumbeta yi na iikuti ya tsa nomakala ga hanya omulilo. 

5Osho iihuna okukala mokati keni, osha faathana nokukala muMeshek nenge okukala 

maantu yaKedar. 

6Onda kala olule mokati kaantu haa tondo ombili. 

7Uuna tandi popi ombili, oya hala iita. 

OMAPISALOMI 121 

Omuwa oye omugameni gwandje 

1Otandi ligameke omeho gandje pombanda;  ekwatho otandi li mono peni? 

2Ekwatho lyandje otali zi kOmuwa, omushiti gwegulu nogwevi. 

3Oye ite ku etha, u gwile po;  omugameni gwoye iha kotha. 

4Omusita gwaIsraeli iha kumuka noiha kotha, 

5Omuwa ote ku tonatele;  oye eshigo negameno lyoye. 

6Etango itali ku tsu pethimbo lyomutenya nenge omwedhi uusiku. 

7Omuwa ote ku gamene kiiponga ayihe note ku kaleke nomwenyo. 

8Omuwa ota gamene okupita kwoye nokugaluka kwoye, ngashingeyi nosigo aluhe. 

OMAPISALOMI 122 

Jerusalem tashi tangwa 

Episalomi lyaDavid 

1Onda nyanyukwa, sho nda lombwelwa: “Tu yeni kongulu yOmuwa.” 

2Otse mbaka tu li miiyelo yoye, Jerusalem! 

3Jerusalem, ngoye oshilando sha tungwa sha kolelela. 

4Omo moka aantu yOmuwa taa yi oku mu simaneka, opampango ya pewa Israel. 

5MuJerusalem omo hamu ningilwa oompangu komukwaniilwa gwomoluvalo 

lwaDavid. 

6Haleleni Jerusalem ombili. Mboka ye ku hole, naa kale ye na elago. 

7Ombili nayi kale meni lyomadhingililokuma goye, egameno nengungumano, 

omoombala dhoye. 

8Omolwaamwameme nookuume kandje otandi ti: “Ombili nayi kale nangoye.” 

9Omolwongulu yOmuwa, Kalunga ketu, otandi galikana, u mone elago. 

OMAPISALOMI 123 

Omuwa, tu sila ohenda 

1Otandi ligamene omeho gandje kungoye, okungoye nguka u li megulu. 

2Tala, ngaashi omeho gaapiya taga tala kiipala yooyene yawo nogaadhike taga 

ligamene kaanyekadhi, osho wo omeho getu taga tala kOmuwa, Kalunga ketu, sigo e 

tu sile ohenda. 

3Omuwa, tu sila ohenda! Omuwa, tu sila ohenda! Oshoka otwa kala twa dhinika 

noonkondo. 

4Otwi idhidhimikile omasheko gaanuuntsa nondhino yaayinenepeki. 

OMAPISALOMI 124 

Omuwa ta gamene aantu ye 

Episalomi lyaDavid 

1Aaisraeli naa tye: Omuwa ando ina kala pamwe natse, ando otu uka peni? 

2“Omuwa ando ina gama kutse, aatondi sho ye tu ponokele, 

3ando oye tu hutu po thilu, sho ya li ye tu sila ondjahi. 

4Omuwa ando ina kala pamwe natse, efundja ando lye tu kombo po, eyelu etilithi lye 

tu kungulula po, 

5nomeya ga lundalala ga yi natse.” 

6Tu hambeleleni Omuwa, sho inaa etha aatondi yetu ye tu hanagule po. 

7Otwa hunuka ngaashi ondhila tayi zi momwigo gwomuyuli;  omwigo ogwa teka, otse 

notwa manguluka. 

8Ekwatho lyetu otali zi kOmuwa, omushiti gwegulu nogwevi. 

OMAPISALOMI 125 

Omuwa ta gamene aantu ye 

1Oonakwiinekela Omuwa oya fa ondundu Sion, ndjoka itaayi teka po, ihe otayi kala 

ya kolelela. 

2Ngaashi oondundu dha kundukidha Jerusalem, osho Omuwa ta gamene aantu ye 

aluhe sigo aluhe. 

3Aakaanakalunga itaa ka pangela aluhe evi lyaayuuki, aayuuki opo kaaya gwile 

mepuko. 

4Omuwa, ninga nawa mboka haa longo uuwanawa, oomboka ye na oomwenyo dhu 

uka. 

5Ihe mboka haa landula oondjila dha goyoka, Omuwa ne ya geele pamwe 

naakolokoshi. Ombili nayi kale muIsrael! 

OMAPISALOMI 126 

Okugalikanena emanguluko 

1Omuwa sho a galulile kegumbo oonkwatwa dhaSion, otwa li twa fa oonakuyaguma. 

2Otwa yolo e tatu ligola pombanda. Ihe iigwana yilwe oye tu popi ya ti: “Omuwa 

okwe ya ningile iinima iinene.” 

3Eeno, Omuwa okwe tu ningile iinima iinene, otse notwe shi nyanyukilwa. 

4Omuwa, tu galulila kegumbo, tu hepuluke twa fa esilu ekukutu mombuga tali lokwa. 

5Oomboka taa kunu nokulila omahodhi, otaa ka teya nokunyanyukwa. 

6Otaa ende taa lili, sho taa humbata oombuto;  otaa galuka ko nokuligola, sho taa 

humbata oondudhi. 

OMAPISALOMI 127 

Eyambeko otali zi kOmuwa 

Episalomi lyaSalom 

1Omuwa ngele ita tungu egumbo, aatungi yalyo otaa ihepeke owala. Omuwa ngele ita 

gamene oshilando, aalangeli yasho otaa ihepeke owala. 

2Itashi kwatha sha okumeneka noku ka konga iipalutha, e to ka lala wa vulwa. Oshoka 

aaholike ye Omuwa ote yi ya pe mokukotha kwawo. 

3Aanona oyo omagano ga za kOmuwa;  oluvalo olwo eyambeko lyo lyene. 

4Aamwoyemati u ya na methimbo lyuugundjuka woye, Oya fa iikuti moshikaha 

shofule. 

5Omunelago omuntu ngoka e ya na ongiikuti yu udha ombalukutu ye. Oye ita sindika, 

ngele ta tsakaneke aatondi ye meelo lyoshilando. 

OMAPISALOMI 128 

Okuvulika kOmuwa oku na ondjambi 

1Aanelago oomboka haa simaneke Omuwa nohaa vulika kiipango ye. 

2Oto ka lya iiyimati yiilonga yoye noto ningi omunelago e to yambapala. 

3Mukadhoye ota kala a fa omuviinu gwi ima meni lyegumbo lyoye;  aamwoyemati 

otaa ka fa iitutuma yomuolivi ya kunkula oshililo shoye. 

4Tala, osho ngaaka omulumentu ta yambekwa ngoka ha vulika kOmuwa. 

5Omuwa ne ku laleke nuuyamba muSion! Kala wa tala elago lyaJerusalem omasiku 

goye agehe, manga u na omwenyo. 

6Kala ko, u ka mone oluvalo lwaamwoye. Ombili nayi kale muIsrael! 

OMAPISALOMI 129 

Omuwa ta sindi aatondi 

1Aatondi oya hepeke ndje nayi okuza kuugundjuka wandje, Israel osho na tye. 

2Oya monitha ndje iihuna okuza nale, ihe inaa vula okusinda ndje. 

3Oya hendagula ndje iilalo kombunda, ongaashi omupululi ta ningi omankalala. 

4Ihe Omuwa oye omuyuuki;  okwa tokola ndje mo moomango dhaakolokoshi. 

5Naa se ohoni ayehe mboka ye tonde Sion. 

6Naa fe omwiidhi gwa mena kombanda yondunda, tagu ganya manga inaagu koka. 

7Kaku na ngoka te gu gongele e te gu manga iihampi. 

8Aapitipo itaa vulu okutya kuyo: “Omuwa ne mu laleke nuuyamba medhina 

lyOmuwa.” 

OMAPISALOMI 130 

Egalikano lyomwiitedhululi 

1Meni muule otandi ku kugile, Omuwa. 

2Omuwa, uva ewi lyandje;  omakutsi goye naga pulakene ewi lyegalikano lyandje. 

3Omuwa, ngele to kala nokudhimbulukwa oondjo, olye ta vulu okukala po? 

4Ihe pungoye opu na edhimopo lyoondjo, opo u tilike nokusimanekwa. 

5Onda tegamena Omuwa, onde mu tegelela;  oohapu dhe onde dhi inekela. 

6Onda tegelela Omuwa ndi vule omulangeli guusiku a tega ku she. 

7Israel, inekela Omuwa, oshoka ohole ye ihayi lunduluka;  okwi ilongekidha aluhe 

okuhupitha. 

8Oye mwene ta ka kulila Israel moondjo dhe adhihe. 

OMAPISALOMI 131 

Mwena pOmuwa 

Episalomi lyaDavid 

1Omuwa, onde etha uuntsa, nomeho gandje itaga tala mbyoka yopuule. Inandi itula 

mumbyoka iinene nenge mbyoka tayi nyenge ndje. 

2Ihe omwenyo gwandje onde gu loteke noku gu ngungumaneka. Ngaashi okanona ka 

lala mekolo lyayina, osho omwenyo gwandje gwa ngungumana. 

3Israel, inekela Omuwa nena nosigo aluhe! 

OMAPISALOMI 132 

Otempeli yOmuwa 

1Omuwa, dhimbulukwa David nomaudhigu agehe ngoka a li nago. 

2Oye oku uvanekele Omuwa nokwa popi nokugana kOmunankondo, Kalunga 

kaJakob, a ti: 

3“Itandi ka ya megumbo lyandje nenge ndi ye mondunda yandje, ndi ka kothe. 

4Itandi ka etha, ndi kwatwe koomposi nenge ndi thithikile, 

5manga inaandi monena Omuwa omutumba, ehala lyokukala Omunankondo, Kalunga 

kaJakob.” 

6Oshikethahangano otwe shi kundana, manga shi li muEfrata;  otwe shi mono 

momalundu gaJaar. 

7Ileni, tu yeni kongulu yOmuwa;  ileni, tu tseni oongolo poompadhi dhe. 

8Thikama, Omuwa, u ye kehala lyoye lyokuvululukilwa. Ila noshikethahangano, 

endhindhiliko lyoonkondo dhoye. 

9Aayambi yoye naa longe shoka shu uka, naantu yoye naa imbe nokunyanyukwa. 

10Molweuvaneko ndyoka we li pe omuntu gwoye David, ino ekelahi omukwaniilwa 

ngoka we mu gwayeke. 

11Omuwa oku uvanekele David euvaneko itaali lunduluka a ti: “Gumwe 

gwomaamwoye otandi ke mu langeka koshipundi shuukwaniilwa woye. 

12Aamwoye ngele otaa dhiginine ehangano lyandje niipango nde yi ya nongeke, nena 

oyana otaa ke ku landula muukwaniilwa aluhe sigo aluhe.” 

13Omuwa okwa hogolola Sion;  okwa hala shi kale omutumba gwe ta ti: 

14“Ndika olyo ehala lyandje lyokukala aluhe;  onda hala okukala muka nokupangela. 

15Otandi yambeke Sion niilikolomwa yasho;  oohepele dhamo otandi ke dhi pa eloolo. 

16Aayambi yamo otandi ke ya etela ehupitho, naantu yandje otaa ki imba 

nokunyanyukwa. 

17Otandi ka koleka uukwaniilwa waDavid, noluvalo lwe otalu ka ya koshipundi she 

shuukwaniilwa. 

18Aatondi ye otandi ke ya sitha ohoni, ihe oshishani otashi ka adhima komutse gwe.” 

OMAPISALOMI 133 

Ohole yuumwayinathana 

Episalomi lyaDavid 

1Osho opala sho opalelela aantu ayehe ngele taa kala ye holathana ngaashi 

aamwayinathana. 

2Okukala kwa tya ngaaka okwa fa omugwayo gwezimba lya nika nawa tagu tilwa 

komutse notagu pononokele koombenzi dhaAaron nokoongenge dhoonguwo dhe. 

3Ongaashi omume gwokondundu Hermon tagu gwile kondundu Sion. Oko hoka 

Omuwa ta gandja eyambeko nomwenyo sigo aluhe. 

OMAPISALOMI 134 

Hambeleleni Omuwa 

1Hambeleleni Omuwa, ne aalongeli ye mboka tamu yakula uusiku mongulu yOmuwa. 

2Yelutheni omaako geni, sho tamu galikana motempeli, ne mu hambelele Omuwa! 

3Omuwa, omushiti gwegulu nogwevi ne mu laleke nuuyamba muSion! 

OMAPISALOMI 135 

Ondjimbo yehambelelo 

1Halleluja! Hambeleleni Omuwa! Simanekeni edhina lye, ne aalongeli yOmuwa, 

2one mboka tamu thikama mongulu yOmuwa, motempeli yaKalunga ketu. 

3Hambeleleni Omuwa, oshoka oye omwaanawa;  osho opala okusimaneka edhina lye. 

4Omuwa okwa hogolola Jakob a ninge gwe, naIsrael a ninge eliko lye. 

5Ondi shi shi kutya Omuwa oye omunene, Omuwa gwetu oye omunene e vule 

iikalunga ayihe. 

6Omuwa oha longo ashihe shoka she mu opalela, megulu nokombanda yevi. Mefuta 

nomuule walyo. 

7Ote enditha iikogo okuza kohulo yevi, ota tumu omvula yi na oombadhi nota 

tukulutha ombepo mompungulilo ye. 

8Okwa dhipaga po aatango yAayegipiti, aatango yaantu noyiimuna. 

9Okwa longo iikumitha niinyengandunge muEgipiti;  okwa geele omukwaniilwa 

nomalenga ge agehe. 

10Oye nguka a dhenge iigwana oyindji nokwa dhipaga aakwaniilwa aanankondo: 

11Sihon, omukwaniilwa gwaAayamori, Og, omukwaniilwa gwaBaasha naakwaniilwa 

ayehe yaKaanan. 

12Okwa gandja evi lyawo kaantu ye, lya ningi lyoshigwana she Israel. 

13Omuwa, edhina lyoye otali simanekwa aluhe sigo aluhe. Omuwa, oto ka simanekwa 

komaluvalo agehe. 

14Omuwa ota ka popila aantu ye nota ka sila aalongeli ye ohenda. 

15Iimenka yaapagani oyo oshingoli noshisiliveli, ya hambulwa kiikaha yaantu. 

16Oyi na omakana, ihe ihayi popi;  oyi na omeho, ihe ihayi mono ko. 

17Oyi na omakutsi, ihe ihayi uvu ko, yo ihayi vulu okufudha. 

18Mboka taye yi hambula, otaa ka faathana nayo, nosho wo mboka taye yi inekele. 

19Ne Aaisraeli, simanekeni Omuwa;  hambeleleni Omuwa, ne ezimo lyaAaron! 

20Ne Aalevi, simanekeni Omuwa! Mu hambeleleni, amuhe mboka hamu mu galikana! 

21Omuwa na hambelelwe muSion, oongoka a kala muJerusalem. Halleluja! 

OMAPISALOMI 136 

Eimbilo lyepandulo 

1Hambeleleni Omuwa, oshoka oye omwaanawa, nesilohenda lye otali kala aluhe. 

2Hambeleleni Kalunga ngoka e vule ookalunga ayehe, oshoka esilohenda lye otali 

kala aluhe. 

3Hambeleleni Omuwa, omukwaniilwa gwaakwaniilwa, oshoka esilohenda lye otali 

kala aluhe. 

4Oye ngoka ta longo iikumitha iinene, oshoka esilohenda lye otali kala aluhe. 

5Oye a shiti egulu kuunongo we, oshoka esilohenda lye otali kala aluhe. 

6Oye a yala evi kombanda yomeya, oshoka esilohenda lye otali kala aluhe. 

7Oye a shiti omaminikilo omanene, oshoka esilohenda lye otali kala aluhe: 

8etango lyokupangela omutenya, oshoka esilohenda lye otali kala aluhe;  

9omwedhi noonyothi dhokupangela uusiku, oshoka esilohenda lye otali kala aluhe. 

10Oye ngoka a dhipaga po iisheelimati yAayegipiti;  oshoka esilohenda lye otali kala 

aluhe. 

11Okwa tembudha mo Aaisraeli muEgipiti, oshoka esilohenda ye otali kala aluhe. 

12Okwe ya enditha noshikaha she shoonkondo, okwooko kwe kwa taganana, oshoka 

esilohenda lye otali kala aluhe. 

13Oye ngoka a taula Efuta etiligane pokati, oshoka esilohenda lye otali kala aluhe. 

14Okwe enditha Aaisraeli mokati kalyo, oshoka esilohenda lye otali kala aluhe. 

15Omukwaniilwa gwaEgipiti netanga lye oya sile mefuta, oshoka esilohenda lye otali 

kala aluhe. 

16Oye e enditha aantu ye mombuga, oshoka esilohenda lye otali kala aluhe. 

17Okwa dhenge aakwaniilwa ya simana, oshoka esilohenda lye otali kala aluhe. 

18Okwa dhipaga aakwaniilwa aanankondo, oshoka esilohenda lye otali kala aluhe: 

19Sihon, omukwaniilwa gwAayamori, oshoka esilohenda lye otali kala aluhe, 

20naOg, omukwaniilwa gwaBaasha, oshoka esilohenda lye otali kala aluhe. 

21Evi lyawo okwe li pe aantu ye, oshoka esilohenda lye otali kala aluhe. 

22Okwe li pe Israel, omuntu gwe, oshoka esilohenda lye otali kala aluhe. 

23Oye ngoka e tu dhimbulukwa muudhigu wetu, oshoka esilohenda lye otali kala 

aluhe. 

24Okwe tu mangulula maatondi yetu, oshoka esilohenda lye otali kala aluhe. 

25Oye ngoka ta palutha iinamwenyo ayihe, oshoka esilohenda lye otali kala aluhe. 

26Hambeleleni Kalunga komegulu, oshoka esilohenda lye otali kala aluhe. 

OMAPISALOMI 137 

Okulila kwAaisraeli muupongekwa 

1Otwa kuutumba pomilonga dhaBabilon e tatu lili, sho twa dhimbulukwa Sion. 

2Uuhumba wetu otwe u tsilike komiti dhopomulonga. 

3Oshoka aahepeki yetu oye tu pula, tu ya nyanyudhe, ya ti: “Tu imbileni omaimbilo 

taga popi Sion.” 

4Otatu vulu ngiini okwiimbila Omuwa tu li mevi lyuundjendi? 

5Jerusalem, ngele otandi ku dhimbwa, nena oshikaha shandje shokolulyo nashi 

lemane. 

6Elaka lyandje nali kakatele kondaathelo, ngele otandi ku dhimbwa, Jerusalem, ngoye 

ngo ho nyanyudha ndje unene! 

7Omuwa, ino dhimbwa, Aaedomi sho ya ningi, uuna Jerusalem sha teka po. Oyi 

igidha ya ti: “Shi kumunii po, shi teyii po sigo okomakankameno gasho!” 

8Yaye, shilando Babilon! Oto ka hanagulwa po. Omunelago oye ngoka te ku galulile 

shoka we tu ningile. 

9Omunelago oye ngoka ta kutha uuhanona woye e te wu ndandele komamanya. 

OMAPISALOMI 138 

Ondjimbo yehambelelo 

Episalomi lyaDavid 

1Omuwa, otandi ku pandula nomwenyo aguhe;  montaneho yookalunga otandi ku 

hambelele. 

2Otandi inyongamene nda taalela otempeli yoye ondjapuki, ndi simaneke edhina 

lyoye, omolwesilohenda nuudhiginini woye, oshoka owa simanekitha edhina lyoye 

kombanda yaayihe. 

3Sho nde ku ithana, owu uvu omagalikano gandje;  owa nyatipaleke ndje nowa koleke 

ndje. 

4Omuwa, aakwaniilwa ayehe kombanda yevi naye ku simaneke, oshoka oyu uva 

oohapu dhoye. 

5Naa tange iilonga yOmuwa, oshoka esimano lyOmuwa enene. 

6Omuwa, nando ou li pombanda megulu, oto tonatele aadhinwa, ihe mbo ye hole 

uuntsa, itaa vulu oku ku holama. 

7Nando ondi li mokati kuudhigu. Omwenyo gwandje oto gu gamene. Oto yelutha 

okwooko kwoye, u geele aatondi yandje e to hupitha ndje noonkondo dhoye. 

8Omuwa, oto shi ningile ndje. Omuwa, esilohenda lyoye otali kala aluhe;  ino etha 

iilonga yiikaha yoye. 

OMAPISALOMI 139 

Kalunga okwa tseya ayihe 

Episalomi lyaDavid 

1Omuwa, ongoye to konakona ndje nowa tseya ndje. 

2Owa tseya ndje, uuna nda kuutumba nongele nda thikama; omadhiladhilo gandje 

agehe oto ga tseya, manga inaaga holoka. 

3Ou wete ndje, ngele tandi yi kiilonga nenge te vululukwa;  ashihe shoka te ningi, ou 

shi wete. 

4Omuwa, manga inaandi tumbula sha, owa tseya nale shoka tii ka tya. 

5Owa kunduka ndje koombinga adhihe;  oshikaha shoye oshi li kombanda yomutse 

gwandje. 



989 

 

Ombiimbeli Ondjapuki 
@ 2008, Bible Society in Namibia. 

 

 

 

 

6Okutseya ndje kwoye otaku kumitha ndje unene;  otaku nyenge oondunge dhandje. 

7Otandi yi peni ontuku Ombepo yoye? Otandi vulu tuu oku ku holama? 

8Ngele tandi londo kegulu, oko u li;  ngele tandi ka lala muuyuni wokuusi, naamoka 

omo u li. 

9Ngele te tuka ndu uka lwokuuzilo, nenge ndi ka kale kokule kuuninginino, 

10naahoka oshikaha shoye otashi kala nokuwilika ndje;  olulyo lwoye otalu kwata 

ndje. 

11Nando ondi lombwele omilema, dhi siikile ndje, nomutenya gu shituke uusiku, 

12ongoye to mono ko nomomilema. Uusiku owa yela wa fa omutenya, oshoka 

omilema nuuyelele kungoye oya faathana. 

13Ongoye wa shiti ashihe shi li mungame;  owa tungile ndje mela lyameme. 

14Otandi ku hambelele e tandi ku simaneke, oshoka onda shitwa nuunkulungu. Iilonga 

yoye iikumithi;  shika ondi shi shi nawa. 

15Omasipa gandje sho ga shitwa noga tulwa kumwe nawa mela lyameme, naasho nda 

li te koko meholamo, owa li u shi shi. 

16Owa mono ndje, manga inaandi valwa. Omasiku nde ga uthilwa, agehe oga 

nyolelwa membo lyoye, manga inaaga thika. 

17Omadhiladhilo goye, Kalunga, olye te ga tseya? Ogo ogendji taga nyengana 

okuyalulwa. 

18Ngele tandi ga yalula, ogo ogendji ge thike pehekevi lyopefuta. Ngele te penduka, 

ondi li natango pamwe nangoye. 

19Kalunga, ando u dhipage po aakolokoshi mboka! Zii po pungame, aadhipagi ne! 

20Otaye ku lundile notaa popi nayi edhina lyoye. 

21Omuwa, ondi tonde mboka ye ku tonde notandi nyanyala mboka taye ku tsile 

ondumbo. 

22Otandi ya tondo nda mana mo;  onde ya tala oyo aatondi yandje. 

23Konakona ndje, Kalunga, ngoye u tseye omutima gwandje;  tala ndje, u dhimbulule 

omadhiladhilo gandje. 

24Tala ndje, ngele ndi li mondjila ndjoka yu uka kekano, u endithile ndje mondjila 

yaaluhe. 

OMAPISALOMI 140 

Mokati kaakolokoshi 

Episalomi lyaDavid 

1Omuwa, hupitha ndje miikaha yaakolokoshi;  gamena ndje kaalumentu aadhudhu. 

2Otaa kaleke uuwinayi momitima dhawo noya hala olugodhi esiku kehe. 

3Omalaka gawo oga fa gomayoka guuzigo, noohapu dhawo odha fa uuzigo wontoka. 

4Omuwa, gamena ndje kiikaha yaakolokoshi, shiga ndje kaalumentu aadhudhu mboka 

taa dhiladhilile ndje uuwinayi notaa tegele ndje omwigo. 

5Oonakuholuuntsa, otaa tegele ndje oomwigo meholamo;  otaa tegele ndje oshiliya 

notaa fulile ndje ekelo mondjila. 

6Ngame ote ti kOmuwa: “Ongoye Kalunga kandje.” Omuwa, uva egalikano lyandje. 

7Omuwa Omupangeliawike, ongoye omupopili gwandje omunankondo noto gamene 

ndje esiku lyolugodhi. 

8Omuwa, aakaanakalunga ino ya pitikila omakamba gawo;  ino etha oompangela 

dhawo dhi tompole sha, opo yaa inenepeke. 

9Aatondi yandje ino etha ya sinde ndje;  ya shunithila uuwinayi mboka ye u ningile 

ndje. 

10Ya tilahila omakala gomulilo;  naa umbilwe meziko lyomulilo nomolumbogo moka 

itaa ka za mo. 

11Ino etha aalundili ya kale moshilongo;  elega nali ya kombe po. 

12Ondi shi shi, Omuwa otu uthile oohepele pauyuuki nota popile aakwanaluhepo. 

13Aayuuki otaye ke ku hambelela, naanashili otaa ka kala koshipala shoye. 

OMAPISALOMI 141 

Egalikano lyongulohi 

Episalomi lyaDavid 

1Omuwa, otandi ku ithana;  endelela, u ye kungame! Uva eigidho lyegalikano 

lyandje! 

2Taamba omagalikano gandje ngaashi omatsinino;  okuyelutha iikaha yandje naku 

ninge eyambo lyongulohi 

3Omuwa, tula omulangeli kokana kandje;  langeka omukeeleli posheelo shomilungu 

dhandje. 

4Gamena ndje, ndaa hongololwe, ndaa longe uulunde pamwe naakolokoshi;  ino etha, 

ndi ye kiituthi yawo. 

5Osho opala, omuyuuki ngele ta ganda ndje e ta dhenge ndje Otashi fe omugwayo 

gwomagadhi komutse gwandje. Ihe omagalikano gandje otaga tamaneke iilonga 

yaakolokoshi. 

6Aapangeli yawo otaa ka undulilwa molumbogo, aakolokoshi notaa ka tseya kutya 

oohapu dhandje odhoshili. 

7Ngaashi eputa tali henyagwa notali papulwa, osho omasipa gawo taga ka halakanena 

poombila dhawo. 

8Onde ku inekela, Omuwa Omupangeliawike;  omungoye tandi kongo egameno;  ino 

ethela ndje meso. 

9Gamena ndje koomwigo ye dhi tegela ndje nokomakelo nde ga fulilwa kaakolokoshi. 

10Aakaanakalunga naa gwile momakelo gawo yene, manga ngame te pitilile po 

nombili. 

OMAPISALOMI 142 

Egalikano muudhigu 

Oshitewo shaDavid, sho a li mekololo; ta galikana 

1Otandi ithana Omuwa, a kwathe ndje;  otandi yeluthile ewi lyandje kOmuwa, a sile 

ndje ohenda. 

2Otandi holola omayemato gandje koshipala she;  otandi mu faalele uudhigu wandje. 

3Onda kanitha omukumo, ihe Omuwa ota tseya shoka ndi na okuninga. Mondjila 

moka ndi na okweenda, aatondi yandje oya tega mo omwigo. 

4Sho te tala moluha, kaku na ngoka e na ko nasha nangame. Kandi na ngo ta gamene 

ndje, kape na ngo e na oshimpwiyu nangame. 

5Omuwa, otandi ku kugile ekwatho;  ongoye omugameni gwandje;  ongoye awike nda 

pumbwa mokukalamwenyo kwandje. 

6Pulakena egalikano lyandje, oshoka ondi li muudhigu. Hupitha ndje miikaha 

yaatidhagani yandje, oshoka oye vule ndje oonkondo. 

7Hupitha ndje moothina, opo ndi simaneke edhina lyoye. Aayuuki otaa ka kunduka 

ndje moluuwanawa we u ningile ndje. 

OMAPISALOMI 143 

Egalikano lyomuhepekwa 

Episalomi lyaDavid 

1Omuwa, uva egalikano lyandje;  pulakena, sho tandi ku kugile ekwatho. Ila, u 

kwathe ndje omoluudhiginini nuuyuuki woye. 

2Omupiya gwoye ino mu fala moompangu, oshoka kaku na omuntu omuyuuki 

koshipala shoye. 

3Omutondi ota tidhagana ndje e ta hata ndje pevi;  otu undulile ndje momilema, 

ongaamboka ya sa nale. 

4Onda kanitha omukumo;  onda tyololoka. 

5Otandi dhimbulukwa omasiku gonale;  otandi tedhatedha ayihe mbyoka we yi ninga, 

notandi dhiladhila iilonga yoye ayihe. 

6Otandi yelutha omaako gandje kungoye;  onde ku yuulukwa nda fa evi lya kukuta evi 

lya pumbwa omvula. 

7Omuwa, yamukula ndje mbala;  onda vulwa okutegelela. Ino holeka ndje oshipala 

shoye, opo ndaa fe mbo taa kulukile muusi. 

8Ongula kehe nayi etele ndje elaka lyesilohenda lyoye, oshoka onde ku inekela. 

Otandi ya kungoye megalikano;  ulukila ndje ondjila ndi na okweenda nayo. 

9Omuwa, hupitha ndje miikaha yaatondi yandje;  otandi holama mungoye. 

10Longa ndje okugwanitha ehalo lyoye, oshoka ongoye Kalunga kandje. Ombepo 

yoye nayi endithe ndje mepola lya yelekana. 

11Omuwa, hupitha ndje omolwedhina lyoye;  pititha ndje muudhigu omoluuyuuki 

woye. 

12Molwaasho u hole ndje, hanagula po aatondi yandje;  komba po aahepeki yandje 

ayehe, oshoka ngame omupiya gwoye. 

OMAPISALOMI 144 

Ondjimbo yesindano 

Episalomi lyaDavid 

1Omuwa na hambelelwe, oye omugameni gwandje;  ota longekidhile ndje olugodhi. 

2Kalunga oye ohole nepopilongulu lyandje;  oye omuhupithi noshikandekitho 

shandje, nomuye tandi holama. Oye ngoka ta sindile ndje iigwana. 

3Omuwa, omuntu omushike, sho ho mu dhimbulukwa? Ke shi sha, nando u na 

oshimpwiyu naye. 

4Omuntu okwa fa omufudho;  omasiku ge oga fa omuzizimba tagu kana po. 

5Omuwa, tuula egulu, u kulukile pevi;  guma oondundu, dhi ze olwithi. 

6Adhimitha olwaadhi, u halakanithe aatondi yoye;  umba iikuti e to ya piyaganeke. 

7Ukitha oshikaha shoye pevi, u hile ndje momeya omale e to hupitha ndje. Yululula 

ndje miikaha yaakwiilongo, 

8mboka ihaaya popi oshili, ihe ohaa kotokele. 

9Kalunga, onda hala oku ku imbila eimbilo epe;  onda hala ndi ku imbile nokahumba. 

10Ongoye to pe aakwaniilwa esindano, nowa hupitha omuntu gwoye David kegonga 

etilithi. 

11Hupitha ndje ngu u kanyutulule ndje miikaha yaakwiilongo, oomboka ihaaya popi 

oshili, ihe ohaa kotokele. 

12Aana yetu aamati muugundjuka wawo naa fe iimeno tayi koko nawa. Aana yetu 

aakadhona naa fe oongudhi dhuulenga mombala. 

13Iigandhi yetu nayi kale yu udha iikulya ye tu gwana. Oonzi dhetu koohambo nadhi 

tane lwomayuvi omulongo. 

14Iimuna yetu nayi ninge iisimba e tayi vala nawa itaayi gwitha. Momapandaanda 

getu inamu ka uvika onkugo yasha. 

15Oshigwana shi li ngeyi, oshi na elago;  oshigwana shi na Omuwa, oye Kalunga 

kasho, oshi na elago. 

OMAPISALOMI 145 

Ondjimbo yehambelelo 

Eimbilohambelelo lyaDavid 

1Otandi ku simaneke Kalunga, omukwaniilwa gwandje;  otandi tanga edhina lyoye 

aluhe sigo aluhe. 

2Onda hala oku ku pandula esiku kehe nonda hala okutanga edhina lyoye aluhe sigo 

aluhe. 

3Omuwa oye omunene a gwana okusimanekwa;  uunene we otau nyengana 

okuyelekwa. 

4Iilonga yoye otayi tangwa komapipi nomapipi;  otaga hokolola iilongankondo yoye. 

5Otaga uvitha esimano noonkondo dhoye, nangame wo otandi dhiladhila iilonga yoye 

iikumithi. 

6Aantu otaa ka hokolola iilongankondo yoye;  ngame otandi ka uvitha iilonga yoye 

iinene. 

7Otaa ka tanga uuwanawa woye owindji notaa ki imba nokunyanyukilwa uuyuuki 

woye. 

8Omuwa oye omunamutimahenda nomunalukeno, omutalanteni noku udha ohole. 

9Omuwa oku na ombili naantu ayehe, oku na ohenda naayihe mbyoka e yi shita. 

10Omuwa, eshito lyoye alihe otali ku simaneke;  aantu yoye otaye ku tanga. 

11Otaa hokolola esimano lyepangelo lyoye notaa uvitha oonkondo dhoye, 

12opo aantu ya tseye iilongankondo yoye nesimano lyoshilongo shoye. 

13Epangelo lyoye otali kala aluhe, nangoye oto kala omukwaniilwa sigo aluhe. 

Omuwa ota dhiginine omauvaneko ge, noku hole iishitwa ye ayihe. 

14Omuwa ota yambula po aapunduki nota pendutha po mboka yi ihata po. 

15Omeho gaayihe otage ku ligamene;  ongoye noto yi pe oondya pethimbo. 

16Oto kamununa eke lyoye e to kutitha iinamwenyo ayihe kesilohenda lyoye. 

17Omuwa oye omuyuuki miilonga ye ayihe, noku hole iishitwa ye ayihe. 

18Omuwa oku li popepi naayehe mboka taye mu ithana, naamboka taye mu galikana 

moshili. 

19Mboka haye mu simaneke, ote ya pe ashihe shoka ye shi pumbwa, notu uvu 

omaindilo gawo e te ya hupitha. 

20Omuwa ota gamene ayehe mboka ye mu hole, ihe aakaanakalunga ayehe ote ya 

dhimi po. 

21Nandi hambelele aluhe Omuwa;  iishitwa ayihe nayi simaneke edhina lye eyapuki 

aluhe sigo aluhe. 

OMAPISALOMI 146 

Okuhambelela Kalunga omuhupithi 

1Halleluja! Omwenyo gwandje, hambelela Omuwa! 

2Onda hala okuhambelela Omuwa, manga ndi na omwenyo, nokwiimbila Kalunga, 

manga ndi li po. 

3Inamu inekela aanankondo yokombanda yevi;  itaa vulu oku mu hupitha. 

4Uuna taa mana oondjenda, otaa shuna montsi moka ya zile. Esiku ndyoka 

oompangela dhawo otadhi hulu po. 

5Omunelago oye ngoka ekwatho lye tali zi kuKalunga kaJakob, oye ngoka i inekela 

Omuwa, Kalunga ke. 

6Oye omushiti gwegulu nogwevi, gwefuta noshaa shoka sha kala muyo, 

7otu uthile aahepekwa, ota palutha aasindjala e ta mangulula oonkwatwa. 

8Omuwa ota tonatitha omeho gaaposi, nota yambula po mboka ya thindilwa pevi. 

9Omuwa ota gamene aakwiilongo, ota tonatele oothigwa naaselekadhi, ihe 

oompangela dhaakaanakalunga ote dhi ponyitha. 

10Omuwa oye omukwaniilwa aluhe sigo aluhe. Sion, Kalunga koye ota pangele aluhe 

sigo aluhe. Halleluja! 

OMAPISALOMI 147 

Okuhambelela Omunankondoawike 

1Halleluja! Hambeleleni Omuwa! Osho opala okuhambelela Kalunga ketu;  oshu uka 

oku mu imbila omahambelelo. 

2Omuwa ota tungulula Jerusalem;  ota gongele aapongekwa yaIsrael. 

3Ota aludha mboka ye ehamekwa koomwenyo, nota manga iilalo yawo. 

4Otu utha omwaalu gwoonyothi note dhi ithana komadhina. 

5Omuwa gwetu oye omunene nomunankondo;  oondunge dhe kadhi shi kuyelekwa. 

6Ota yambula po aaishonopeki, ihe aakaanakalunga ote ya shundula. 

7Imbileni Omuwa omahambelelo;  hikileni Kalunga ketu uuhumba. 

8Eyalelo ote li siikile niikogo;  evi ote li lokithile omvula nota kokitha omwiidhi 

komalundu. 

9Ota palutha iimuna, osho wo uudhilakolagona uuna tau lili. 

10Omuwa ina panda nande oonkondo dhuukambe noina hokwa uufule waakwiita, 

11ihe okwa hokwa mboka haye mu tila noku mu simaneka naamboka haa inekele 

esilohenda lye. 

12Jerusalem, simaneka Omuwa! Sion, hambelela Kalunga koye! 

13Oye ta koleke omiyelo dhoye nota yambeke aantu yoye. 

14Ota gamene oongamba dhoye note ku kutitha niikulya iitoye. 

15Ota gandja omalombwelo kombanda yevi, noohapu dhe otadhi uvika mbala. 

16Ota lokitha olumi lwa fa omahegele gomongwa nota gundu ombambi ngaashi 

omutoko. 

17Otu umbu oompawe ngaashi omamanya. Olye ta vulu okwiitakeka uutalala 

wombambi? 

18Ihe kelombwelo lye olumi otalu hemuka;  ngele ta pepitha ombepo ompyu, omeya 

otaga tameke oku kunguluka. 

19Ota tseyithile Jakob oohapu dhe nota hololele Israel iipango nomautho ge. 

20Shika ine shi ningila iigwana yilwe, mbyoka inaayi tseya iipango ye. Halleluja! 

OMAPISALOMI 148 

Ehambelelo lyiishitwa 

1Halleluja! Hambeleleni Omuwa! Hambeleleni Omuwa, ne yomegulu! Mu 

hambeleleni mboka mu li kombandambanda! 

2Mu hambeleleni, aayengeli ne amuhe! Mu hambeleleni, aakwiita ye ayehe yomegulu. 

3Mu hambeleleni, etango nomwedhi, noonyothi oondjelele nadhi mu hambelele. 

4Mu hambeleleni, ne omauyuni gokombanda, nomeya gokohi yeyalelo. 

5Ayihe nayi simaneke edhina lyOmuwa! Oye a popi, oyo noya holoka po. 

6Kelombwelo lye ayihe oya thikama pomahala gayo, naayihe otayi vulika kuye. 

7Ayihe yokevi nayi hambelele Omuwa, iikwameya iinene muule womefuta, 

8Oombadhi noompawe, olumi nosheentsi, noombepo dhoshikungulu ndhoka hadhi 

vulika kelombwelo lye. 

9Hambeleleni Omuwa, ne oondundu niikulundundu, omiti dhiiyimati naandhoka 

dhomokuti;  

10iiyamakuti ayihe niimuna, iihono noondhila. 

11Mu hambeleleni, ne aakwaniilwa naantu ayehe, aana yokombanda naapangeli 

ayehe;  

12aamati naakadhona, aakulupe nuunona. 

13Ayihe nayi hambelele edhina lyOmuwa;  edhina lye olyo alike li na okusimanekwa;  

esimano lye oli li kombanda yevi nomegulu. 

14Oshigwana she okwe shi ningi oshinankondo. Aaisraeli opo ye mu simaneke;  oyo 

aantu ye e ya hole. Halleluja! 

OMAPISALOMI 149 

Ondjimbo yehambelelo 

1Halleluja! Hambeleleni Omuwa! Imbileni Omuwa eimbilo epe;  imbeni ehambelelo 

megongalo lyaantu ye. 

2Aaisraeli, nyanyukilweni omushiti gweni. Nane yomuSion, omukwaniilwa gweni 

3Tangeni edhina lye nokuligola ne mu mu hikile oontunda nuuhumba. 

4Omuwa okwa hokwa aantu ye aayifupipiki ote ya pe esindano. 

5Aantu ye naa nyanyukwe, sho ya simanekwa;  naa imbe nokutanta uusiku auhe. 

6Naa imbile Kalunga nomakana gawo, manga miikaha yawo mu na omagonga 

goongenge mbali ga tsa, 

7okushunithila iigwana uukolokoshi wayo noku yi geela;  

8okumanga aakwaniilwa yayo nomalyenge nokutula aaleli yayo moomango;  

9okugeela iigwana, ngaashi Kalunga e shi utha. Shika osho esimano lyaantu ye ayehe. 

Halleluja! 

OMAPISALOMI 150 

Hambeleleni Omuwa 

1Halleluja! Hambeleleni Omuwa! Hambeleleni Kalunga motempeli ye! Simanekeni 

oonkondo dhe oonkwagulu! 

2Simanekeni iilongankondo ye. Tangeni uunene we waa shi kutumbulwa. 

3Mu hambeleleni nokuhika omankuma. Mu hambeleleni nokuhika uuharpa 

nuushandja. 

4Mu hambeleleni noontunda nokutanta;  mu hambeleleni nuuharpa noohiya. 

5Mu hambeleleni nokudhenga iikwelengendji;  mu hambeleleni newi lyuungendjo. 

6Shaa shoka shi na omwenyo, hambelela Omuwa! Halleluja! 

OMAYELETUMBULO 

OMAYELETUMBULO 1 

1Omayeletumbulo gaSalomo yaDavid, omukwaniilwa gwaIsrael. 

2Mpaka ope na omayeletumbulo ngoka tage ku kwatha okudhimbulula uunongo 

nomayele go opala nokuuva ko omapopyo gomadhiladhilo gomuule. 

3Otage ku longo, nkene to kala omunandunge nomusimani, omuyuuki nomunashili. 

4Otaga gandja omayele kaantu yanathangwa, uunongo nuunkulungu kaagundjuka. 

5Omayeletumbulo ngaka otaga gwedhele kontseyo yaanongo nokugandja ewiliko 

kaanandunge, 

6opo yu uve ko iiholekwa yomayeletumbulo noyomayele noohapu dhaanawino 

nootumbutumbu dhawo. 

Omakumagidho kaagundjuka 

7Etilo okutila Omuwa olyo ekota lyuunongo; aagoya ohaa dhini owino neputudho. 

8Mumwandje, pulakena omakumagidho gaho, ngoye ino ekelahi omapukululo 

ganyoko. 

9Oshoka ogo oshishani oshiwanawa shokomutse gwoye nokalyenge kuulenga 

komothingo yoye. 

10Mumwandje, aalunde nge taye ku hongolola, ino ya zimina, 

11ngele taa ti: “Tu yeni tu ka langeleni ombinzi, natu ponokele omukeenandjo, 

epwanga lyowala, 

12natu ya nine po ondhilu ngoshaasi ye na omwenyo, naandjolowele ongaamboka taa 

kulukile moombogo, 

13opo tu ki ilikolele iinima yi na ondilo, tu udhe omagumbo getu niihakanwa. 

14Umbila owala oshihogololitho shoye mokati ketu, atuhe otatu ka kala tu na 

iitopolelwa yi thike pamwe.” 

15Mumwandje, ino ya lamba mondjila ndjoka, oompadhi dhoye dhi galula mepola 

lyawo. 

16Oshoka oompadhi dhawo otadhi tondokele kuuwinayi, notaa endelele okutilahi 

ombinzi, 

17oshoka omwigo otagu lukililwa osima yowala montaneho yuudhila. 

18Otaa langele ombinzi yawo yene, otayi ilangele yo yene. 

19Osho taa ningwa ayehe mboka taa dhiladhila uukolokoshi, otashi kutha mwene 

omwenyo. 

Owino tayi igidha 

20Owino otayi igidha pondje, otayi yelutha ewi lyayo momapandaanda, 

21otayi igidha pookolonela nomomapandaanda goshilando, poombululu dhomiyelo 

tayi kugagana tayi popi oohapu dhayo: 

22“Ne aantu yanathangwa, sigo uunake tamu kala muunathangwa weni; aasheki, sigo 

uunake tamu kala tamu sheke; aagoya, sigo uunake tamu tondo uunongo? 

23Pungulukileni komakumagidho gandje, nena ombepo yandje otayi ke mu 

kungulukila, nonda hala ndi mu tseyithile oohapu dhandje. 

24Molwashoka ondi ithana, ne nomwa tindi, onda ganeke oshikaha shandje nokape na 

ngoka a pulakene, 

25inamu landula omayele gandje, nomakumagidho gandje inamu ga tseya, 

26onkee ano tandi ke mu geela pekano lyeni notandi ke mu sheka, iihuna nge tayi mu 

adha. 

27Ehaluko lyeni otali ke ya lya fa oshikungulu, nekano lyeni tali ya lya fa epukupuku 

lyombepo, ngele uuyina nuuwehame tau mu lambele. 

28Nena otamu ka ithana ndje, ihe itandi ka yamukula; otamu ka konga ndje, ihe itamu 

mono ndje. 

29Molwashoka mwa tondo uunongo noinamu hogolola etilo okutila Omuwa, 

30inamu hala okutseya omayele gandje nomwa dhini omakumagidho gandje agehe, 

31otamu ka lya oshiyimati shoondjenda dheni notamu ka kuta koonkundathana dheni. 

32Aantu yanathangwa otaa si, oshoka otaa ekelehi owino. Aagoya otaa hanagulwa po 

kuuhethi wawo yene. 

33Ihe ngoka ta pulakene ndje, ota kala megameno, niihuna yiiponga itayi mu adha.” 

OMAYELETUMBULO 2 

Iiyimati yowino 

1Mumwandje, ngele to taamba oohapu dhandje noto dhiginine iipango yandje, 

2opo to gameke okutsi kwoye kowino, nomutima gwoye tagu ipamba koondunge, 

3eeno, ngele oto ithana omayele, nokoondunge to yeluthile ewi lyoye, 

4ngele oto dhi kongo ngaashi oshisiliveli noto dhi shilile ngaashi eliko lya holekwa, 

5nena oto ka uva ko etilo okutila Omuwa e to ka mona ontseyo okutseya Kalunga. 

6Omuwa ota gandja owino, mokana ke otamu piti ontseyo noondunge. 

7Aayuuki ote ya kwatha, oye ehuuyanza lyaanashili. 

8Ota tonatele oondjila dhaayuuki, nomapola gaasilwahenda ye te ga gamene. 

9Nge to pulakene ndje, oto ka uva ko uuyuuki neuko nuunashili — ondjila kehe yo 

opala. 

10Owino otayi ke ya momutima gwoye, nontseyo otayi ka opalela omwenyo gwoye. 

11Owino otayi ke ku tonatela, noondunge tadhi ke ku gamena. 

12Owino otayi ku hupitha mepola lyaawinayi nomaantu mboka haa popi iinima 

yiifundja, 

13oomboka ye etha oondjila dhuuyuuki notaye ende moondjila dhomilema, 

14mboka haa nyanyukilwa okukolokosha nohaa ligolele omakotokelo gaawinayi, 

15mboka ye na oondjila dha puka nohaa gamuka koshinkoti shawo. 

16Owino otayi ku gamene komukiintu omukwiilongo omuholi gwiipala ta pukitha 

nomaheko ge, 

17ngoka a thigi po kuume kuugundjuka we e ta dhimbwa ehangano lyaKalunga ke. 

18Oshoka egumbo lye otali ku fala muusi, noondjila dhe tadhi ku ukitha momilema. 

19Shaa ngoka ta yi kuye, ita galuka we ye ita adha we oondjila dhomwenyo. 

20Enda ano mondjila yaakaanashipwe nou dhiginine omapola gaayuuki. 

21Oshoka aayuuki otaa kala moshilongo, naakaanashipwe oyo taa thigala mo, 

22ihe aakaanakalunga otaa ka kombwa mo moshilongo naakaanuudhiginini otaa ka 

nakulwa mo. 

OMAYELETUMBULO 3 

Ekumagidho kaagundjukamati 

1Mumwandje, ino dhimbwa omalongo gandje, dhigininitha omutima gwoye iipango 

yandje, 

2oshoka otayi lelepaleke omimvo dhokukalamwenyo kwoye e tayi ku etele elago. 

3Ohole nuudhiginini inayi ku thiga po, yi zala mothingo yoye, yi nyolela koshipelende 

shokomutima gwoye. 

4Ngele oto shi ningi, oto ka mona esilohenda nedhina ewanawa koshipala shaKalunga 

noshaantu. 

5Inekela Omuwa nomutima gwoye aguhe noino igameka koondunge dhoye mwene. 

6Mu tseya moondjila dhoye adhihe, nena oondjila dhoye ote dhi yelekanitha. 

7Ino kala omunawino momeho goye mwene; tila Omuwa, gamuka kuuwinayi. 

8Otashi ka ninga ealudho lyolutu lwoye nendjangeko lyomasipa goye. 

9Simanekitha Omuwa miinima yoye nomoshipe shiilikolwa yoye ayihe. 

10Ngele oto shi ningi, iigandhi yoye otayi ka udha eloolo, nomatemba goye 

gokukolela otaga ka tikila omaviinu. 

11Mumwandje, ino dhina eputudho lyOmuwa, nomageelo ge inage ku sitha uunye, 

12oshoka Omuwa ota dhenge ngoka e hole, ngaashi he, omwana ngoka a hokwa. 

13Omunelago omuntu ngoka a likola owino, nomuntu ngoka a pewa oondunge. 

14Oshoka oku dhi likola okuwanawa ku vule oshisiliveli, notadhi etitha ontanitho yi 

vule ndjoka yoshingoli. 

15Odhi na ondilolela dhi vule uuwe, nomaliko goye agehe guuyamba itaga yelekwa 

nadho. 

16Molulyo lwowino omu na omwenyo omule, nomolumoho lwayo uuyamba 

nesimano. 

17Owino otayi toyaleke okukala kwomuntu nokwoopaleka omapola ge agehe. 

18Oyo omuti gwomwenyo gwaamboka taye yi kwata, naanelago oomboka taye yi 

dhiginine. 

19Omuwa okowino ye a dhike evi, nokuunkulungu we a yalaleke egulu. 

20Kuunongo we oothithiya dhomuule odha tsipuka, niikogo tayi gu omume. 

21Mumwandje, dhiginina owino neuveko, ino yi kanitha momeho goye. 

22Oyo omwenyo kungoye nuulenga womothingo yoye. 

23Otayi ku enditha nondjila yoye waa na mbudhi, noompadhi dhoye itadhi ipumu 

koshithindi. 

24Ngele to ka lala, ito ka haluka, noomposi dhoye odho oontoye. 

25Ito pumbwa okutila ehalutho lyohaluka nenge ekano lyombadhilila 

lyaakaanakalunga. 

26Oshoka Omuwa oye einekelo lyoye, noye ta gamene ompadhi yoye komwigo. 

27Omuntu ino mu tindila eyakulo ewanawa ndyoka to vulu oku li mu yakulitha. 

28Ino lombwela mukweni to ti: “Inda ngoye u galuke, otandi ke ku pa ngula,” manga 

u na sha peke. 

29Ino etela oshiponga ngoka a kala pungoye nokwe ku inekela. 

30Ino tamanana nomuntu pwaa na etompelo lyasha, ye inee ku hinda. 

31Omuntu omupwidhi ino mu sila efupa, noino landula nando ondjila ye. 

32Omugoyoki oye iihuna koshipala shOmuwa, ihe Omuwa okwi inekela aayuuki. 

33Etulomutima lyOmuwa oli li megumbo lyomukeenakalunga, ihe egumbo 

lyomuyuuki ote li yambeke. 

34Aashekedhi ote ya sheke, ihe aaifupipiki ote ya sile ohenda. 

35Aanawino otaa ka thigulula esimano, ihe aagoya otaa ka likola ohoni. 

OMAYELETUMBULO 4 

Owino tayi gandja elago 

1One aamwandjemati, pulakeneni omakumagidho gaho, opo mu uve ko mu likole 

owino. 

2Oshoka otandi mu nongeke elongo lyo opala, omapukululo gandje inamu ga etha. 

3Ongame sho nda li omumatyona putate omuholike nepona mekolo lyameme, 

4tate okwa longo ndje e ta ti: “Omutima gwoye nagu dhiginine oohapu dhandje, 

dhama kiipango yandje e to kala u na omwenyo. 

5Ilikolela owino, ilikolela uunongo, ino dhimbwa ngoye waa gamuke koohapu 

dhandje. 

6Ino dhi etha, otadhi ke ku gamena; kala u dhi hole, nena otadhi ke ku tonatela. 

7Oshinima shotango osho okulikola owino; gandja ayihe mbyoka u na, u likole owino. 

8Yi tunda, nena otayi ke ku yela pombanda, otayi ku simanekitha, ngele to yi zala 

mothingo yoye. 

9Otayi ka tula oshipaka shoongala sho opala komutse gwoye notayi ke ku pa 

oshishani hashi adhima.” 

10Pulakena, mumwandje, ngoye u taambe oohapu dhandje, nena omimvo 

dhokukalamwenyo kwoye otadhi lelepalekwa. 

11Omondjila yowino tandi ku nongeke, otandi ku katukithile moshinkoti shaayuuki. 

12Ngele to katuka, oonkatu dhoye itadhi katekwa, nongele to matuka, ito ka tengenya. 

13Dhiginina eputudho, ino li etha tuu, li pungula, oshoka olyo omwenyo gwoye. 

14Ino enda mondjila yaakaanakalunga, ngoye waa lyate mepola lyaawinayi. 

15Yi etha, ino ya mo; gamuka mo, uka palwe. 

16Oshoka itaa ka kotha, manga inaa ninga uuwinayi; oomposi dhawo otadhi ya 

londoka, manga inaa gwilitha gumwe moshiponga. 

17Otaa li oshikwiila shuukeenakalunga notaa nu omaviinu guukolokoshi. 

18Ondjila yaayuuki oya fa uuyelele weluwa tali tende, mboka tau yele sigo kwa shi. 

19Ondjila yaakaanakalunga oya fa omilema; itaa tseya mpoka taa ka pundukila. 

20Mumwandje, pulakena shoka tandi ti, gameka okutsi kwoye koohapu dhandje. 

21Ino etha, dhi ku thige po, dhi dhiginina meni momutima gwoye. 

22Odho omwenyo gwaangoka te dhi pewa, nealudho lyolutu lwe aluhe. 

23Tonatela omutima gwoye shi vule ayihe mbyoka yi na okutonatelwa, oshoka omo 

mu na ekota lyomwenyo. 

24Tula po iifundja yomokana koye, nou kaleke kokule nangoye omilungu dha goyoka. 

25Omeho goye naga tale gu ukilila, noombafu dhoye dha tongolola komeho. 

26Yelekanitha ondjila kohi yoompadhi dhoye, noondjila dhoye nadhi kale dha 

kolelela. 

27Oompadhi dhoye dhi kaleka kokule nuuwinayi, waa tengukile kolulyo nenge 

kolumoho. 

OMAYELETUMBULO 5 

Elondodho koluhondelo 

1Mumwandje, pulakena oondunge dhandje, gameka okutsi kwoye keuveko lyandje, 

2opo u dhiginine euveko nomilungu dhoye dhi dhiginine uunongo. 

3Oshoka omilungu dhomukiintu omukwiilongo otadhi ndonda onyiki, nondaathelo ye 

oyi na omuthenu ya fa omagadhi, 

4ihe pehulilo oye omululululu a fa endombo, a tsa a fa egongamwele lyoongenge 

mbali. 

5Oompadhi dhe otadhi kulukile muusi, noonkatu dhe otadhi ikokele moshaasi. 

6Sho itee ende we mondjila yu uka komwenyo, oonkatu dhe otadhi tenguka inee shi 

tseya. 

7Ano pulakenii ndje nawa, ne aamwandje, ne inamu gamuka koohapu dhandje. 

8Ikaleka kokule naye, ngoye ino hedha pokantu kokagumbo ke, 

9opo waa gandje esimano lyoye kuyalwe, nomimvo dhoye komuntu kee na ohenda, 

10opo aakwiilongo yaa ka kute kuupyakadhi wiikaha yoye, niilonga yoye iidhigu yaa 

ye megumbo lyomukwiilongo, 

11nongoye to ka tonga kepwinopo lyolutu lwoye 

12e to ti: “Omolwashike nda tondo eputudho, nomutima gwandje gwa dhini 

epukululo? 

13Omolwashike inaandi pulakena ewi lyaapukululi yandje noinandi pupa ko kaalongi 

yandje? 

14Konyalanyala ndi kale moshiponga moshigongi shegongalo.” 

15Nwa omeya gomomuthima gwoye mwene, nomothithiya yomomatope goye mwene. 

16Oothithiya dhoye odhi na tuu oku ka kungulukila pondje nomikanka dhoye 

dhomeya okomapandaanda? 

17Odhoye awike, kadhi shi dhagulwe pamwe nangoye. 

18Etope lyoye nali yambekwe, u nyanyukilwe omukulukadhi gwoye wa za naye 

kuufuko. 

19Omenye oyo opala, okapundja okawanawa — ekolo lye nali ku nyanyudhe aluhe, 

kolwa aluhe kohole ye. 

20Mumwandje, omolwashike wa hala okunyanyukilwa omukiintu gwaantu, oye u 

kwate nokupapatela ontulo yanakuhola iipala? 

21Oshoka oondjila dhomuntu kehe odhi igalala koshipala shOmuwa, nota konakona 

omapola ge agehe. 

22Uukolokoshi ohau yulu mwene gwawo, nuulunde ohau kwata omuningi gwawo. 

23Ota ka sa kepumpo lye, nokuugoya we uunene, ota ka kana po. 

OMAYELETUMBULO 6 

Omalondodho galwe 

1Mumwandje, pamwe owu uvaneka, u kalele po omunangunga gwontumba, 

2owa kwatelwe melaka lyomoohapu dhoye, owa yulwa momauvaneko goye. 

3Mumwandje, oshoka ou li miikaha yamukweni, ninga shika, opo u ihupithe: Inda ke 

mu inyongamene noku mu thiminika. 

4Omeho goye ino ga pitikila oomposi noombafu dhoye ekumuko. 

5Ihupitha ngohumba ya zi koshakapalu, ongondhila moshikaha shomuyuli 

gwoondhila. 

6Omunanyalo ngoye, inda kuudhidhi, u tale oondjila dhawo e to ningi oondunge. 

7Kau na omuthiminiki, omutaleli nenge omuleli, 

8ihe otau longekidha iikulya yawo mothinge, tau pungula iipalutha yawo peteyo. 

9Munanyalo ngoye, oto lala sigo uunake, oto ka papudhuka luni moomposi dhoye? 

10To kotha po kashona, to kumuka po okathimbo, to gonyo oshikaha shoye u gondje 

po, 

11noluhepo otalu matuka lwa fa omuyugi, nuuthigona wa fa omulumentu a homata. 

12Omudhudhu, omukolokoshi oye ngoka e na okana komakoto. 

13Omeho pakupaku, ta nyata evi noompadhi nominwe ta ningi omandhindhiliko, 

14momutima gwe omu na omakoto, ote eta iihuna ye ta kunu olutandu. 

15Onkee ano ekano tali ya ohaluka, mokathimbo ta ka teywa po pwaa na ealudho 

lyasha. 

16Iinima mbika ihamano Omuwa e tonde, niiheyali oyo iihuna komwenyo gwe: 

17Omeho ge na uuntsa, elaka lyiifundja, iikaha tayi tilehi ombinzi yaa na ondjo, 

18omutima tagu dhiladhila omatedho giiponga, oompadhi tadhi endelele okuya 

kuuwinayi, 

19shaa ngoka ta taandelitha oonzapo dhiifundja naangoka ta kunu olutandu mokati 

kaamwayina. 

Elondodho koluhondelo 

20Mumwandje, dhiginina oshipango shaho, ngoye ino ekelahi omapukululo ganyoko. 

21Ga pungula aluhe momutima gwoye, ngoye u ga zale mothingo yoye. 

22Nage ku wilike aluhe, nge to ende; ge ku tonatele, nge to kotha; noge ku popithe, 

nge wa penduka. 

23Oshoka oshipango osho olamba, omapukululo ogo uuyelele nomakumagidho 

geputudho ogo ondjila yu uka momwenyo. 

24Otage ku gamene komukiintu nakuhola iipala, komuthiminiki gwelaka lyomuthenu. 

25Embweshukilo lye ino li haluka momutima gwoye, ino pitika e ku kwate nepepo 

lyoombafu dhe. 

26Omukiintu ohonda ota gu owala okapambu koshikwiila, ihe omuholi gwiipala 

omuhokanwa ote ku yulu omwenyo gwoyelela. 

27Oku na tuu ngoka ta humbata omulilo monguwo ye, ndele onguwo tayi kala inaayi 

pya? 

28Nenge oku na tuu ngoka te ende komakala ga hanya e ta kala inaa pya koompadhi 

dhe? 

29Osho ta ningwa ngoka ta lala nomukiintu gwamukwawo: shaa ngoka te mu gumu, 

ita kala inaa geelwa. 

30Ino dhina omufuthi ngoka ta yaka omolwondjala. 

31Ngele ta monika, ota futu luheyali, ta gandja po emona lyegumbo lye alihe. 

32Shaa ngoka ta yi nomukiintu moluhondelo, oye omulayi, oye tuu ngoka a hala a 

yone po omwenyo gwe mwene. 

33Omadhengo nohoni oyo oshipewa she, nohoni ye itayi honyuluka. 

34Oshoka uukodhi ohau geyitha omulumentu, nomesiku lyoku mu geela ite mu sile 

nando ohenda. 

35Ye ita taamba iikahu yasha noita zimine iisimpo, nando u yi ninge oyindjiyindji. 

OMAYELETUMBULO 7 

1Mumwandje, dhiginina oohapu dhandje, niipango yandje yi pungula momwenyo 

gwoye. 

2Dhiginina iipango yandje, opo u kale u na omwenyo, gamena omalongo gandje 

ongondanda yeho. 

3Ga zala kominwe dhoye, ngoye u ga nyolele koshipelende shokomutima gwoye. 

4Lombwela owino u tye: “Ngoye okamwameme,” nou luke oondunge omukwezimo 

gwoye, 

5opo dhi ku gamene komukiintu omuholi gwiipala, komuthiminiki gwelaka 

lyomuthenu. 

6Oshoka sho nda talele mekende lyiitenda ya tatakana lyongulu yandje, 

7onda mono maantu yanathangwa nonda ndhindhilike mokati kaagundjuka omumati 

omugoya. 

8Okwa li te ende mepandaanda popepi nokolonela mpoka pu na egumbo lyomukiintu 

gwontumba. 

9Okwa li kwa wiwila, uuyelele wa kuka nomilema tadhi ya. 

10Tala ihe, omukiintu te ya e mu tsakaneke, a zala lela ngohonda e na iihulo 

komwenyo. 

11Ke na evululuko, ke na nando ohoni, oompadhi dhe ihadhi vulu okukala megumbo 

— 

12uuna e li mepandaanda nuuna eli momahalandjandja, ota thikama pokolonela kehe 

nota ontamene. 

13Okwa shambakana omugundjuka e te mu thipi komilungu. Ke na nando ohoni 

moshipala, sho te mu lombwele ta ti: 

14“Onda li ndi na okuyamba omahambelelondjambo, onenanena nda futu 

omauvaneko gandje. 

15Omolwashoka nda piti mo ndi ku tsakaneke, onde ya ndi konge oshipala shoye, 

ndele nani nde ku mono. 

16Ombete yandje onde yi yala noolakana, nelapi lyoompola lya tungika lyoliina 

yokuEgipiti. 

17Tala kuume, ombete onde yi shashamina omira, endombo nokanakamuma. 

18Ila tu kolwe kohole, sigo ongula taku shi, natu nyanyudhathane megwanitho 

lyuuhalu wetu. 

19Oshoka gwaandjetu nena ke po, okwa za po a ya kokulekule. 

20Okampunda kiimaliwa okwa yi nako, ota ka galuka omwedhi sho gwa toka.” 

21Omukiintu okwe mu hongolola noohapu dhokupopya kwe, komuthenu gwomilungu 

dhe okwe mu pukitha. 

22Ohaluka omumati e mu landula a fa ondumetana tayi ka tselwa, nongaashi omenye 

tayi ifala meso, 

23sigo oshikuti tashi ulula ehuli lye, ongondhila tayi endelele tayi tukile komwigo 

noinayi tseya, ngele otashi pula omwenyo gwayo. 

24Aamwandjemati ne, pulakenii ndje ne mu uve oohapu dhomokana kandje. 

25Omutima gwoye inagu lambalala oondjila dhomukiintu ngoka, ngoye waa pukile 

momapola ge. 

26Oshoka oyendji ya si mboka a pundukitha, noyendjiyendji mboka a dhipagitha. 

27Egumbo lye oondjila dhu uka moshaasi, ndhoka tadhi kulukile moondjugo 

dhomuusi. 

OMAYELETUMBULO 8 

Iiyimati yowino 

1Owino itayi igidha nani? Nenge uunongo itau kololoka pombanda? 

2Koondungu dhoondundu dhopondjila nopoompagiila dhoondjila tau thikama. 

3Koombinga dhiiyelo, peelo lyoshilando, poombululu dhomiyelo tau kugagana 

mokule: 

4“Aalumentu ne, one tandi ithana, newi lyandje tandi li yeluthile aana yaantu. 

5Aantu ne yanathangwa, ilongeni okupikula omayele, nane omagoya, ilongeni okuuva 

ko oondunge. 

6Pulakeneni, oshoka tandi popi iinima yolela, nomilungu dhandje tadhi ekamene 

uuyuuki. 

7Oshoka ondaathelo yandje tayi popi oshili, nuukeenakalunga owo iihuna komilungu 

dhandje. 

8Oohapu adhihe dhomokana kandje odhu uka, mudho kamu na iifundja nomakoto 

gasha. 

9Adhihe otadhi yelele omunandunge, notadhi ukitha mboka ya likola ontseyo. 

10Taambeni omapukululo gandje, hashisiliveli, hogololeni uunongo komeho 

goshingoli sho shene. 

11Oshoka owino oyi vule oshimona, nokaku na uulenga tau yelekwa nayo. 

12“Ngame, Owino, omwiinekelwa momayele nondi na ontseyo neuveko lyu uka. 

13EtiloKalunga olyo okutonda uuwinayi; ondi tonde uuntsa nuuntseyele, oondjenda 

oombwinayi nokana koluhoko. 

14Omayele nepukululo olyandje; ondi na oondunge noonkondo. 

15Koonkondo dhandje aakwaniilwa taa pangele, naaleli taa tula po omautho. 

16Koonkondo dhandje aaniikandjo otaa lele, noomvalekele naatokolihapu ayehe yevi. 

17Ondi hole mboka ye hole ndje, naamboka taa kongo ndje, otaa ka mona ndje. 

18Pungame ope na uuyamba nesimano, omaliko nuuyuuki. 

19Oshiyimati shandje oshiwanawa shi vule oshingoli sha yelithwa, iiyetwapo yandje 

oyi vule oshisiliveli sha hogololwa. 

20Otandi katukile mondjila yuuyuuki nomokati komapola guuyuuki, 

21opo ndi thigululithe aaholike yandje omaliko, noompungulilo dhawo tandi dhi 

udhitha.” 

Owino oya za konalenale 

22“Omuwa okwa shiti ndje omutango gwiilonga ye, okuza konalenale. 

23Ondu umbwa nalenale muukwaaluhe, okuza ketameko, okuza komathimbo gaaluhe, 

evi manga inaali shitwa. 

24Omafuta manga inaaga holoka, oko nda li nale; nda valwa, manga kwa li kaaku na 

oothithiya dhi na omeya omanene. 

25Oko nda li, oondundu manga inaadhi dhikwa nomanga iikulundundu inaayi valwa, 

26manga inaa shita evi, nomalundu nenge okandhulumutu kevi nokuli. 

27Oko nda li nale, sho a yala egulu, sho a yalaleke ombanda yomeya momafuta. 

28Sho a dhike iikogo mookathele nokwa koleke oothithiya dhomeya mookandoli, 

29sho u uthile omafuta oongamba dhago, opo omeya gaa taaguluke omalombwelo ge, 

sho a dhike omakankameno gevi, 

30oko nda li nale nda fa engomba nda tegama naye, onde mu nyanyudha esiku nesiku, 

naaluhe nda dhanene koshipala she, 

31nokudhanena kombanda yongonga yevi lye, nenyanyu lyandje olya li 

okunyanyukilwa aana yaantu. 

32“One aamati, pulakenii ndje. Aanelago oyo mboka haa dhiginine omapola gandje. 

33Pulakeneni omagando, mu pukuluke, ne inamu ga ekelahi. 

34Omunelago oye tuu ngoka ta pulakene ndje, oongoka ha tonatele esiku nesiku 

pomiyelo dhandje noha langele iikulo yomiyelo dhandje. 

35Oshoka ngoka ta mono ndje, ota likola omwenyo nOmuwa ota ka hokwa okukala 

pamwe naye. 

36Ihe ngoka ta hunutha ndje, ota ningi omwenyo gwe mwene oshege; ayehe mboka 

taa tondo ndje, oye hole eso.” 

OMAYELETUMBULO 9 

Oshituthi showino 

1Owino oya tungu egumbo lyayo, oya keke oongudhi dhayo heyali. 

2Oya tsele iimuna yayo, oya hanga omaviinu gayo nokundeeka oshitaafula shayo. 

3Oya tumu aadhike yayo, otayi hiya tayi igidha muule wopombanda moshilando: 

4“Ngoka gwanathangwa ne ye huka.” Ngoka kee na omayele, otayi mu lombwele tayi 

ti: 

5“Ileni, lyeni oshikwiila shandje ne mu nwe omaviinu ngoka nde ga hanga. 

6Etheni uunathangwa, opo mu kale mu na omwenyo; endeni momapola goondunge.” 

7Ngoka ta kumagidha omusheki, oti isitha ohoni, naangoka ta geele 

omukeenakalunga, ota nyatekwa kohoni. 

8Ino geela omusheki, ota ningi e ku tonde; geela omunandunge, nota kala e ku hole. 

9Longa omunandunge, noondunge dhe otadhi koko natango; nongeka omuyuuki, noti 

indjipalitha uunongo we. 

10Etilokalunga olyo ekota lyowino, nokutseya Omuyapuki okwo uunongo wo wene. 

11Oshoka keyakulo lyandje omasiku goye otagi indjipala, nomimvo 

dhokukalamwenyo kwoye tadhi gwedhelwa ko. 

12Ngoye ngele omunawino, owino yoye otayi ku kwatha; ngele omusheki, nena oto ke 

shi mona. 

13Uugoya oye omukiintu kee na egundjilo; oye uunathangwa wo wene noke na sho e 

shi. 

14Ota kuutumba peelo lyegumbo lye nokuule wopombanda moshilando, 

15opo a hiye mboka taye ende mondjila taa piti po, oomboka tayi iyendele noondjila 

dhawo yu ukilila komeho, ta ti: 

16“Ayehe mboka yanathangwa naa ye huka!” Naangoka kee na oondunge, ote mu 

lombwele ta ti: 

17“Omeya ga yakwa omatoye, noshikwiila sha lilwa kuukololo, osha towala.” 

18Inaa tseya kutya oku na iihelele, aahiywa ye oye li muule woshaasi. 

OMAYELETUMBULO 10 

Omayeletumbulo gaSalomo 

1Omayeletumbulo gaSalomo: Omumati omunandunge ota nyanyudha he, ihe 

omulumentu omugoya oye omukundu gwayina. 

2Omauyamba ga likolwa muukeenakalunga, ihaga kwatha, ihe uuyuuki ohau hupitha 

meso. 

3Omuwa iha sitha omuyuuki ondjala, ihe uuhalu waakaanakalunga ohe u undulile 

kokule hwi. 

4Ngoka ha tonyaleke omaako, oha si oluhepo, ihe iikaha yondjungu ohayi 

yambapaleke. 

5Omumati omunandunge oha pungula poshikufuthinge, ihe ngoka ha kotha peteyo, 

oha sitha ohoni. 

6Omayambeko oge li komutse gwomuyuuki, ihe okana komukeenakalunga oku udha 

iikolokosha. 

7Ondhimbuluko yomuyuuki oyi na eyambeko, ihe edhina lyomukeenakalunga otali 

kana po. 

8Ngoka e na oondunge momwenyo, ota taamba iipango, ihe ngoka ta patana, ota 

gwile moshitenda. 

9Ngoka te ende pauyuuki, ote ende kee na mbudhi, ihe ngoka ta goyokitha oondjila 

dhe, ota tseyika. 

10Ngoka ta pepa aantu nomeho, ota tukula uuwehame, naangoka ta pukulula 

nakuyona, ota tungu ombili. 

11Okana komuyuuki oko oluthithiya lwomwenyo, ihe okana komukeenakalunga oku 

udha iikolokosha. 

12Uutondwe ohau tukula oontamanana, ihe ohole ohayi siikile omayono agehe. 

13Komilungu dhomunandunge ohaku zi owino, ihe ondhimbo oyi lile po ombunda 

yomugoya. 

14Omunandunge oha pungula uunongo, ihe okana komusama oko ekano li li popepi. 

15Eliko lyomuyamba olyo oshilando she sha kola, ihe uuthigona otau mana po 

oohepele. 

16Shoka omuyuuki ta likola, otashi gandja omwenyo, uuyamba womukeenakalunga 

otau mu etele egeelo. 

17Ngoka ta taamba omapukululo, oku li mondjila yokomwenyo, ihe ngoka ta dhini 

omakumagidho, ota puka. 

18Ngoka ha holeke uutondwe, oye omufundja, naangoka ta taandelitha omaluhoko, 

oye egoya. 

19Mpoka pe na oohapu odhindji, opo pwa kala omayono, ihe ngoka ti ikwata 

mokupopya, oye omunandunge. 

20Elaka lyomuyuuki olyo oshisiliveli sha hogololwa, omutima gwomukeenakalunga 

kagu na omungunda gwasha. 

21Omilungu dhomuyuuki otadhi kwatha aantu yu uke kondjila, ihe aagoya otaa si 

kompumbwe yoondunge. 

22Eyambeko lyOmuwa otali yambapaleke, nuupyakadhi wiilonga itau gwedhele ko 

sha. 

23Egoya otali nyanyukilwa okulonga uukolokoshi, nomuntu omunandunge ota 

nyanyukilwa owino. 

24Omukeenakalunga ngele a tila, ota adhika kusha, ihe Omuwa ehalo lyaayuuki ote li 

gwanitha. 

25Uuna oshikungulu tashi kodha, omukeenakalunga ongohela a li po, ihe omuyuuki 

okwa kankamekwa sigo aluhe. 

26Omunanyalo komutumi gwe okwa fa omaetika momayego nongolwithi momeho. 

27Etilokalunga otali indjipalitha omasiku, ihe omimvo dhaakaanakalunga otadhi 

fupipikwa. 

28Etegameno lyaayuuki olyo enyanyu, ihe einekelo lyaakaanakalunga otali kana po. 

29Ondjila yOmuwa oyo epopilo lyomuyuuki, ihe kaakolokoshi oyo ekano lyowala. 

30Omuyuuki iha tenguka sigo aluhe, ihe omukeenakalunga ita kala mo moshilongo. 

31Okana komuyuuki ohaka popi owino, ihe elaka lyiifundja otali dhimwa po. 

32Omilungu dhomuyuuki odhi shi uuwanawa, ihe okana komukeenakalunga oko 

iifundja yo yeneyene. 

OMAYELETUMBULO 11 

1Oshiviha shomakoto osho iihuna kOmuwa, ihe oomasandjundo dhu udha ote dhi 

hokwa. 

2Uuntsa ohau tetekele epunduko, eishonopeko olyo owino. 

3Uuyuuki ohau wilike aayuuki, ihe iifundja yaakaanakalunga otayi ya dhipaga po. 

4Uuyamba itau kwatha sha esiku lyondjahi, ihe uuyuuki otau hupitha meso. 

5Uuyuuki otau yelekanitha ondjila yomuyuuki, ihe omukeenakalunga ota pundukile 

po kuukeenakalunga we. 

6Uuyuuki waayuuki otau ya hupitha, ihe aahasha otaa kwatwa muuhalu wawo. 

7Peso lyomukeenakalunga etegameno lye otali hulu po, neinekelo lyaakolokoshi otali 

kana po. 

8Omuyuuki sho a hupithwa muupyakadhi, nena omukeenakalunga ote ya pehala lye. 

9Koohapu dhomokana omukeenakonasha ta tula mukwawo moshiponga, ihe kowino 

omuyuuki ta hupithwa. 

10Oshilando otashi nyanyukilwa elago lyaayuuki, nongele aakaanakalunga taa si po, 

oku na ondigolo. 

11Okomayambeko gaayuuki oshilando tashi tungala, ihe komakana gaakaanakalunga 

otashi teka po. 

12Omugoya oha dhini mukwawo, ihe omunandunge oha kala a mwena. 

13Nakuhola oombudhi ota popi odhindji e ta holola iiholekwa, ihe ngoka e na ontulo, 

ota siikilile iinima. 

14Ngele kape na ewiliko, oshigwana otashi teka po, ihe maagandjimayele oyendji omu 

na ehupitho. 

15Nakupopila mukwawo moongunga ota ningwa nayi, ihe oongoka ta tindi oku shi 

koleka neminiko, ke na ombudhi. 

16Omukiintu omunamikalo oha likola esimano, ihe omukulukadhi kee na uuyogoki, 

oye omupya gwowala. 

17Omulumentu omunamikalo ota kala nawa, ihe omulumentu omugeyentu ota 

kwishike olutu lwe mwene. 

18Omukeenakalunga oti ilikolele eliko lyiifundja, ihe ngoka ta kunu uuyuuki, oti 

ilikolele ondjambi yolela. 

19Uuyuuki washili otau fala momwenyo, ihe ngoka ta lalakanene uuwinayi, ota adha 

eso. 

20Omunamutima gwa puka oye iihuna kOmuwa, ihe Omuwa okwa hokwa ngoka te 

ende muuyuuki. 

21Oshilishili, aakolokoshi itaa kala inaa geelwa, ihe oluvalo lwaayuuki otalu 

mangululwa. 

22Omukiintu omwaanawa moshipala ye kee na owino okwa fa okalinga koshingoli ke 

li keyulu lyoshingulu. 

23Okuhala kwaayuuki otaku fala kelago, ihe aakaanakalunga uuna ye na sho ya 

pumbwa, nena kehe gumwe okwa geya. 

24Gumwe oha gandja oshindji e ta likola oshindji; gumwe oha ndalapatele shoka e shi 

na e ta si oluhepo. 

25Omwenyo ngoka tagu yambeke, otagu kutithwa, naangoka ta hekeleke, ota 

hekelekwa wo. 

26Omuluya gwiilya aantu otaye mu thingi, ihe omayambeko tage ya komutse 

gwaangoka ta landitha po iilya. 

27Oongoka ta lalakanene uuwanawa, ota ka hokiwa, ihe nakukonga uuwinayi ota ka 

adhika kuwo. 

28Oongoka ti inekele uuyamba we, ota ka punduka, ihe aayuuki otaa ka lelema ya fa 

omafo ga ziza. 

29Nakuteyapo egumbo lye ota thigulula ombepo, nomugoya ota pikwa kungoka e na 

owino. 

30Oshiyimati shomuyuuki osho omuti gwomwenyo, naangoka ta sindi oomwenyo, 

oye omunawino. 

31Omuyuuki ngele ota mono ondjambi ye kombanda yevi, omukeenakalunga 

nomulunde wo otaa ka geelwa. 

OMAYELETUMBULO 12 

Omikalo dhomunandunge nodhegoya 

1Nakuhokwa epangelo oku hole uunongo, ihe omugoya oha tondo omanyenyetelo. 

2Omwaanawa ota hokiwa kOmuwa, ihe Omuwa ota pangula omunamakoto. 

3Kaku na omuntu ti ikolekitha uukolokoshi, ihe omudhi gwaayuuki itagu tenguka. 

4Omukiintu omunamikalo oye oshishani shomulumentu gwe, ihe ngoka ta sitha ohoni, 

okwa fa ontuko momasipa ge. 

5Omadhiladhilo gaayuuki ogu uka, oondunge dhaakanakalunga odho omakoto. 

6Oohapu dhaakanakalunga ohadhi langele ombinzi, ihe okana kaayuuki ohake ya 

hupitha. 

7Aakaanakalunga otaa ka hatwa po noitaa kala po we, ihe egumbo lyaayuuki otali 

kala po. 

8Omulumentu oha simanekwa shi thike powino ye, ihe omugoyoki gwokomutima oha 

dhinwa. 

9Nakwiifupipika e na iipalutha, oku vule ngoka i inenepeka ye omusindjala. 

10Omuyuuki oha sile iimuna ye oshimpwiyu, ihe omwenyo gwomukeenakalunga 

omukukutu. 

11Ngoka ta longo epya lye, oku na iikulya ya ha, ihe oongoka ti ipyakidhile niinima 

yowala, ke na oondunge. 

12Aakaanakalunga ohaa lalakanene eliko lya goyoka, ihe omuyuuki ohi imi iiyimati. 

13Omugoyoki ota yulwa koohapu dhe mwene, ihe omuyuuki ota kwatunuka 

muudhigu. 

14Omuntu omuyuuki ota kutithwa nuuwanawa tau zi miiyimati yokana ke, niilonga 

yiikaha ye tayi mu galukile. 

15Ondjila yomusama oyu uka momeho ge mwene, ihe omunandunge ota pulakene 

omayele. 

16Omusama oha holola ondjahi ye mbala, ihe omunandunge oha siikile oombedhi. 

17Omupopi gwoshili oha popi shoka shu uka, ihe ehokololo lyiifundja ohali kotokele. 

18Aanamalaka omadhigu otayu ulula ngegongamwele, ihe elaka lyaanawino olyo 

ealudho. 

19Omilungu dhoshili otadhi kala dha kola sigo aluhe, ihe elaka lyiifundja 

olyokathimbo. 

20Omakoto oge li momwenyo gwaangoka ta dhiladhila uuwinayi, ihe oomboka taa 

tungu ombili, oye na enyanyu. 

21Kape na oshiponga tashi adha omuyuuki, ihe aakaanakalunga oyu udha omupya. 

22Omilungu dhiifundja odho iihuna koshipala shOmuwa, ihe ye okwa hokwa mboka 

haye ende muudhiginini. 

23Omunawino oha holeke ontseyo ye, ihe omutima gwomusama ohagu kungu uugoya. 

24Iikaha yaanandjungu otayi ka pangela, ihe eshelelelo otali fala miilonga yuupika. 

25Oshimpwiyu shomomutima gwomuntu otashi mu thindile pohi, ihe oohapu 

dhuukuume ohadhi gu nyanyudha. 

26Omuyuuki ota kwatele mukwawo komeho, ihe ondjila yaakaanakalunga otayi ya 

kanitha. 

27Oongoka ta shelelelwa, ita yaha oshiyamakuti she, ihe ondjungu yomuntu oyo eliko 

lye. 

28Omwenyo ogwa kala mondjila yuuyuuki, nokweenda nondjila ndjoka kaku na eso. 

OMAYELETUMBULO 13 

1Omumati omunandunge oha pulakene omakumagidho gahe, ihe omusheki ihu uvu ko 

omanyenyetelo. 

2Omuntu oha kutithwa nuutoye tau zi miiyimati yokana ke, ihe omahalo 

gaakaanakalunga ogo iilonga yuupwidhi. 

3Ngoka ha tonatele okana ke, ota gamene omwenyo gwe, oongoka ha yagumuka 

omahapu, ekano oli mu li popepi. 

4Omwenyo gwomunanyalo ohagu haluka, ihe osima yowala, ihe omwenyo 

gwomunandjungu ohagu kutithwa. 

5Omuyuuki oha tondo oohapu dhiifundja, ihe aakaanakalunga ohaa pendutha 

uutondwe notaye eta ohoni. 

6Uuyuuki ohau gamene okweenda muuyelele, ihe uukeenakalunga ohau pundukitha 

omulunde. 

7Oku na ngoka ti itangele uuyamba, nando ke na sha, nagumwe ti itala ohepele, nando 

oku na iinima oyindji. 

8Iihupithi yomwenyo gwomuyamba oyo uuyamba we, ihe ohepele ihayi uvu 

omathiminiko. 

9Uuyelele waayuuki otau yeta nawa, ihe olamba yaakaanakalunga otayi dhimi. 

10Eitumbaleko ohali pendutha oontamanana, ihe mboka ye shi kulombwelwa, oyo 

aanamayele. 

11Eliko ndyoka inaali longelwa, otali pepuka po, ihe mboka taa longo nuudhiginini, 

otaa mono oshindji. 

12Etegelelo lyethimbo eleeleka ohali gombokitha omwenyo, ihe ondjuulukwe ya 

gwanithwa oyo omuti gwomwenyo. 

13Ngoka ta dhini oohapu, ota kala nongunga, ihe ngoka ta simaneke oshipango, ota 

taamba ondjambi. 

14Enongeko lyomunawino olyo oluthithiya lwomwenyo gwokuhenuka etavu lyeso. 

15Oondunge oombwanawa otadhi likolitha uuhokwe, ihe ondjila yaahasha ehanagulo. 

16Omunamayele ohe ende pandunge, ihe omusama oha taandelitha uugoya. 

17Omutumwa omukeenakalunga oha gwile moshiponga, ihe omutumwa 

omwiinekelwa oye omutalaleki. 

18Ngoka ta sasana eputudho, oti ilikolele oluhepo nohoni, ihe ngoka ta simaneke 

omakumagidho, okwa yela. 

19Ondjuulukwe ya gwanithwa oyo uutoye womwenyo, aagoya ohaa tindi okugamuka 

kuuwinayi. 

20Enda pamwe naanawino, u likole owino, ihe ngoka ta kala paagoya, ota likola 

uuwinayi. 

21Iiponga ohayi landula aalunde, ihe aayuuki ohaa mono elago. 

22Omwaanawa ota thigululitha aatekulu, ihe emona lyomulunde otali pungulilwa 

omuyuuki. 

23Ohenyaga koohepele ohayi vala iilya oyindji, ihe aakolokoshi itaye shi pitika. 

24Oongoka ihaa longitha olunwa, oku tonde omwana, ihe ngoka e mu hole, ote mu 

pukulula. 

25Omuyuuki ota li sigo ta kuta, ihe ela lyomukeenakalunga olya nkololoka. 

OMAYELETUMBULO 14 

Omayeletumbulo gi ili nogi ili 

1Egumbo ohali tungwa po kowino yomukiintu, ihe uugoya otau li teya po. 

2Oongoka te ende muuyuuki, ota tila Omuwa, ihe ngoka te ende ondjila ya goyoka, 

ote mu dhini. 

3Mokana kegoya omu na olunwa luuntsa we, ihe omilungu dhomunandunge ohadhi 

mu gamene. 

4Mpoka pwaa na oongombe, omatemba gokulila iimuna kage na sha, ihe koonkondo 

dhondumetana eliko otali ya po. 

5Ombangi omwiinekelwa iha fundju, ihe ngoka gwiifundja oha popi iifundja. 

6Omusheki ota kongo owino nokayi ko, ihe uunongo owo uupu kaanamayele. 

7Za po pegoya, oshoka ito mono uunongo komilungu dhalyo. 

8Owino yomunamayele oyo okuuva ko ondjila, ihe uugoya womusama owo omakoto. 

9Omayonondjambo otaga yolo omagoya, ihe pokati kaayuuki opwa kala 

okuhokwathana. 

10Omwenyo ogu shi uudhigu wagwo, nomenyanyu lyagwo egumbo lilwe itali vulu 

okwiidhopa mo. 

11Egumbo lyomukeenakalunga otali dhimwa po, ihe etsali lyomuyuuki otali humu ko. 

12Oku na ondjila ndjoka ya yelekana momeho gomuntu, ihe pehulilo oyo ondjila yeso. 

13Nokuyola wo otaku ehameke omutima, nenyanyu otali vulu okuhulila moluhodhi. 

14Oondjenda dhe mwene otadhi kunyukitha omugoya, ihe omuntu omwaanawa ota 

futwa kiilonga ye. 

15Omuntu gwanathangwa oti itaale shaa ohapu, ihe onkotoki ota ndhindhilike oonkatu 

dhe. 

16Omunawino ota tila e ta gamuka kuuwinayi, ihe egoya otali kugilile notali iyinekele 

lyo lyene. 

17Omugeyentu oha longo uugoya, nomunamakoto oha tondwa. 

18Aantu yanathangwa otaa likola uugoya u ninge uuthiga wawo, ihe aanandunge otaa 

shanipikwa nuunongo. 

19Aawinayi otaa ka inyongamena koshipala shaawanawa, naakaanakalunga opiiyelo 

yaayuuki. 

20Oohepele oye tondike nokaashiinda yawo, ihe ookuume kaayamba oyendji. 

21Ngoka ta dhini mukwawo, ota ningi uulunde, ihe omunelago oongoka e na ohenda 

naanaluhepo. 

22Itaa kana mboka haa toto iiponga? Ihe ohole nuudhiginini owaamboka haa longo 

uuwanawa. 

23Uupyakadhi kehe ohau tompola sha, ihe omapopyagano gowala ohage etitha 

oluhepo. 

24Oshishani shaanawino osho uuyamba wawo, ihe uugoya waasama ohau fala 

muugoya. 

25Ombangi omwiinekelwa ota hupitha oomwenyo, ihe ngoka ta popi iifundja, oye 

omunamakoto. 

26Metilo okutila Omuwa omu na egameno lya kola komuntu noluvalo lwe. 

27Etilo okutila Omuwa olyo oluthithiya lwomwenyo nokugamuka komatavu geso. 

28Moshigwana oshinene omo mwa kala esimano lyomukwaniilwa, ihe muushona 

washo omwa kala ekanopo lyaawa. 

29Omutalanteni omuyamba gwoondunge, ihe omugeyentu oha likola uugoya. 

30Omutima gwa gundjila ogwo omwenyo gwolutu, ihe uukodhi owo ontuko 

momasipa. 

31Ngoka ta hepeke omukwanaluhepo, ota sitha Omushiti gwe ohoni, ihe ngoka te mu 

sile ohenda, ota simaneke Kalunga. 

32Omukeenakalunga ota gwilililwa po kuuwinayi we, ihe omuyuuki ota mono 

egameno peso lye. 

33Owino oyi li momwenyo gwomunandunge notayi holoka mokati kaagoya. 

34Uuyuuki otau yelutha po oshigwana, ihe uulunde owo ohoni yiigwana. 

35Omukwaniilwa okwa hokwa omumati omunamayele, ihe ota geele ngoka ta sitha 

ohoni. 

OMAYELETUMBULO 15 

Muunongo omu na elago, muugoya ehanagulo 

1Eyamukulo etalala otali loteke ondjahi, ihe elaka lyoshihanyeko otali tukula ongeyo. 

2Elaka lyomunawino ohali popi uunongo, ihe okana kegoya ohaka yagumuka uugoya. 

3Omeho gOmuwa oga tala akuhe, ohaga tongolola aawinayi naawanawa. 

4Elaka etalala olyo omuti gwomwenyo, ihe elaka lyomakoto ohali tolokana omwenyo. 

5Egoya ohali dhini omaputudho gahe, ihe ngoka ta pulakene omapukululo, ota ningi 

omunawino. 

6Megumbo lyomuyuuki omu na uuyamba owindji, ihe omaliko gomukeenakalunga 

otaga yonuka. 

7Omilungu dhomunandunge ohadhi kunu uunongo, ihe omutima gwomusama inagu 

uka. 

8Omayambo gaakaanakalunga ogo iihuna koshipala shOmuwa, ihe egalikano 

lyaayuuki ote li hokwa. 

9Oondjenda dhomukeenakalunga odho iihuna koshipala shOmuwa, ihe ngoka ta 

lalakanene uuyuuki, oye e holike kOmuwa. 

10Ngoka ta zi mondjila, ota adhika komageelo omadhigu; ngoka ta tondo 

omapukululo, ota ka sa. 

11Oshaasi noheli oyi igalala koshipala shOmuwa, unene tuu oomwenyo dhaana 

yaantu! 

12Omusheki ke hole okupukululwa; kaanawino ita yi ko. 

13Omutima gwa tundulukwa ohagu nyanyudha oshipala, ihe uudhigu womomutima 

ohau nikitha omwenyo uuthigwa. 

14Omutima gwomunandunge ohagu kongo uunongo, ihe okana kwomusama okwa 

nika uugoya. 

15Omasiku gomuhepekwa aluhe omawinayi, ihe omwenyo omunyanyukwi aluhe ogu 

li moshituthi. 

16U na okashona koye ngoye to tila Omuwa oshi vule uuyamba pamwe nuupyakadhi 

wawo. 

17Okulya ekaka lyomboga ko ku na ohole oku vule okulya ontselela yondumetana yo 

ondoka ko ku na uutondwe. 

18Omulumentu omugeyentu oha tukula oontamanana, ihe omwiidhidhimiki oha 

lotitha oonkalankongo. 

19Epola lyomunanyalo olya fa enkolo lyomano, ihe ondjila yaayuuki oya yelekana. 

20Omumati omunawino oha nyanyudha he, ihe omuntu omugoya oha dhini yina. 

21Uugoya owo enyanyu lyomukeenandunge, ihe omunandunge ohe ende u ukilila. 

22Omadhiladhilo inaaga kundathanwa nawa otaga ponyo, ihe otaga tompola sha 

mpoka pe na aagandjindunge oyendji. 

23Okeyamukulo lyu uka lyomokana ke omuntu ta nyanyukwa, nohapu oyo opala 

ngiini pethimbo lyu uka! 

24Ondjila yomwenyo otayi londitha omunandunge pombanda, opo a yande 

okukulukila muusi. 

25Omuwa ota yono po egumbo lyomunuuntsa, ihe ongamba yomuselekadhi ote yi 

tende nawa. 

26Iineya yaawinayi oyo iihuna koshipala shOmuwa, ihe oohapu dhuukuume odho 

oondjelele. 

27Ngoka ti ilikolele eliko nomakoto, ota teya po egumbo lye, ihe ngoka ta tondo 

oombumbo, ota kala e na omwenyo. 

28Omwenyo gwomuyuuki ohagu ipyakidhile neyamukulo, ihe okana kaakaanakalunga 

ohaka fulukitha uudhudhu. 

29Omuwa oku li kokule naakaanakalunga, ihe egalikano lyaayuuki ote li uvu. 

30Omeho haga adhima otaga nyanyudha, noonkundana oombwanawa otadhi 

ondokitha omasipa. 

31Okutsi hoka taku pulakene omapukululo gokomwenyo, otaku kala mokati 

kaanandunge. 

32Ngoka te ekelehi omagando, ota dhini okukalamwenyo kwe, ihe ngoka ta pulakene 

omapukululo, ota ningi omunandunge. 

33Etilo okutila Omuwa olyo etekulo lyuunongo, neifupipiko otali tetekele esimano. 

OMAYELETUMBULO 16 

Kalunga ha tala omuntu 

1Oompangela dhokomutima odhomuntu, ihe eyamukulo lyelaka otali zi kOmuwa. 

2Oondjila dhomuntu adhihe odha yela momeho ge mwene, ihe Omuwa ota konakona 

oombepo. 

3Gandja iilonga yoye kOmuwa, nena oompangela dhoye otadhi ka gwanithwa. 

4Iinima ayihe Omuwa okwe yi shitile elalakano lye, eeno, nomukeenakalunga esiku 

lyoshiponga. 

5Omutima kehe gu hole uuntsa, ogwo iihuna koshipala shOmuwa. Oshili, itagu kala 

inaagu geelwa. 

6Okohole nuudhiginini oondjo otadhi dhimwa po, noketilo okutila Omuwa omuntu 

ota gamuka kuuwinayi. 

7Omuwa ngele okwa hokwa oondjila dhomuntu, nena ote mu hangukununa wo 

naatondi ye. 

8U na okashona koye pamwe nuuyuuki, ohwepo shi vule omaliko ogendji nuugoyoki. 

9Omutima gwomuntu otagu nunu ondjila ye, ihe Omuwa otu utha oonkatu dhe. 

10Eutho olya kala komilungu dhomukwaniilwa, moompangu okana kwe itaka sameke. 

11Oshiyelekitho shu uka noshiviha ohayi zi kOmuwa, oomasandjundo adhihe odha 

hambulwa kuye. 

12Aakwaniilwa ohaa tondo uukolokoshi, oshoka uuyuuki ohau koleke 

oshipangelapundi. 

13Aakwaniilwa oya hokwa omilungu omiyuuki, noye hole ngoka ta popi oohapu dhu 

uka. 

14Ondjahi yomukwaniilwa oya fa aambala yeso, ihe omunawino ohe yi lotitha. 

15Eadhimo lyoshipala shomukwaniilwa olyo omwenyo nohokwe ye oya fa iikogo 

yoposhitemamvula. 

16Okuhogolola uunongo oku vule oshingoli, nokuhogolola oondunge oku vule 

okulikola oshisiliveli. 

17Okukokola ondjila yaayuuki okwo okugamuka kuuwinayi; ngoka ta tonatele 

oondjila dhe, ota gamene omwenyo gwe. 

18Uuntsa tau tetekele ehanagulo, einenepeko otali tetekele epunduko. 

19Osho opala okwiishonopekela pamwe naadhinwa shi vule iihakanwa pamwe 

naanuuntsa. 

20Ngoka ta pulakene oohapu, ota kala nawa, naangoka ti inekele Omuwa, ota kala e 

na elago. 

21Omunandunge komutima ota lukwa omunamayele, nuutoye womilungu otau 

taandelitha elongo. 

22Oondunge odho oluthithiya lwomwenyo kumwene gwadho, ihe egoya otali geelwa 

omoluulayi walyo. 

23Omutima gwomunawino otagu ningi okana ke okanandunge nokutaandelitha elongo 

tali zi komilungu dhe. 

24Oohapu oontalala odha fa oshithima shehila lyoonyushi, otadhi opalele omwenyo 

nendjangeko lyomasipa. 

25Oku na ondjila ndjoka ya yelekana momeho gomuntu, ihe pehulilo oyo ondjila yeso. 

26Ondjala yomuniilonga otayi mu longitha, oshoka okana ke otake mu thiminike. 

27Omukatalume ota fulu ekelo, nokomilungu dhe okwa fa omulilo gwa geta. 

28Omuntu ombudhi oha kunu olutandu, nomunaluhoko oha kuthathanitha po 

ookuume nookuume. 

29Omukolokoshi oha pukitha mukwawo note mu fala mondjila yaa fele. 

30Ngoka ta thithikile omeho ge, ota dhiladhila omakoto; ngoka a maka okana ke, 

okwa gwanitha nale uuwinayi. 

31Oomvi dhokomutse odho oshishani shuulenga; otashi adhika mondjila yuuyuuki. 

32Omutalanteni oku vule ofule; naangoka ta pangele omwenyo gwe, oku vule ngoka 

ta sindi oshilando. 

33Oshihogololitho ohashi umbilwa mekolo, ihe eutho ohali zi kOmuwa. 

OMAYELETUMBULO 17 

Uunongo nuugoya tau holoka moohapu 

1Oshithima shomukaga pamwe nombili oshi vule egumbo lyu udha onyama 

yoontselela pamwe noontamanana. 

2Omupiya omunandunge ota pangele omuvalwa omupwidhi, nomokati kaamwayina 

ota topola uuthiga. 

3Ontelekelo oyoshisiliveli neziko olyoshingoli, ihe Omuwa oha konakona oomwenyo. 

4Omukolokoshi oha pulakene omilungu dhomukotokeli, omufundja oha pulakene 

elaka lyaamboka taa hunu. 

5Ngoka ta sheke ohepele, ota sitha Omushiti gwe ohoni; ngoka ta nyanyukilwa 

oshiponga shamukwawo, ita kala inaa geelwa. 

6Aatekulu oyo oshishani shaakulupe, nokaanona, he oye esimano lyawo. 

7Oohapu dhoshikuluntu ihadhi opalele egoya, noohapu dhiifundja ihadhi opalele 

aawa! 

8Ombumbo oyo okawe momeho gaangoka te yi gandja; akuhe hoka ta yi, ita 

patekene. 

9Oongoka ta dhimi po eyono, ohole ta kongo, ihe ngoka ta lafulula iinima, ota 

halakanitha ookuume. 

10Epukululo otali taambwa komunandunge, shi vule okudhenga egoya lwethele. 

11Omuntu gwekuni ota kongo iiponga, ihe omumbala omukeenahenda ote mu 

tuminwa. 

12Okutsakaneka emwanka lya yugwa uumwankona walyo oku vule okutsakaneka 

egoya muulayi walyo. 

13Ngoka ta galulile uuwanawa uuwinayi, uuwinayi itau ka gamuka egumbo lye. 

14Okutameka ondokosho okwa fa okupanuna omeya; onkee ano loteka oontamanana, 

manga inaadhi tukuka. 

15Ngoka ta gamene omunandjo naangoka ta pangula omukeenandjo, ayehe yaali oyo 

iihuna koshipala shOmuwa. 

16Omolwashike ano iimaliwa yi li miikaha yomusama, ye kee na owino 

yokwiikongela oondunge? 

17Kuume oku na ohole aluhe, nomumwayina okwa valwa, opo a kwathe moluhepo. 

18Ke na oondunge ngoka ti itula ombambyona yoongunga dhamukwawo noku shi 

koleka neminiko. 

19Nakuhola oontamanana oku hole omayono, naangoka ti inenepeke, oti ikongele 

ehanagulo. 

20Omunamutima gwa puka ita mono uuwanawa, naangoka e na elaka lyiifundja, ota 

gwile moshiponga. 

21Ngoka ta vala egoya, otali mu etele uupyakadhi, nahe yegoya ita ka nyanyukwa. 

22Omutima gwa nyanyukwa otagu eta uundjangandjele, ihe omwenyo gwa 

nyanyagulwa otagu thipula omasipa. 

23Omukeenakalunga ota taamba ombumbo ndjoka tayi gandjwa ofuthi, opo a 

goyokithe uuyuuki. 

24Omunandunge oha dhimbululwa miilonga, ihe omeho gegoya oge li kooha 

dhuuyuni. 

25Omumati omugoya oye omukundu kuhe, nomalwa omalulululu gaangoka e mu 

vala. 

26Inashi opala, omukeenandjo ngele ota futithwa; noomvalekele odha sheshwa 

okudhengwa. 

27Ngoka ti ikwata mokupopya, oye omunongo, naangoka ti idhidhimike momwenyo 

gwe, oye omunandunge. 

28Egoya ngele olya mwena, otaku tiwa omunandunge; ngele ota mutike omilungu 

dhe, omunamayele. 

OMAYELETUMBULO 18 

Uukuume nombili 

1Omukunyunu oha landula omakamba ge, ota kondjitha ayihe mbyoka tayi hilile 

kuuwanawa. 

2Egoya inali hokwa oondunge, ihe okwiigalaleka omutima gwalyo lyene. 

3Omukeenakalunga nge te ya, nondhino otayi ya wo, nesithahoni otali etelele 

eshundulo. 

4Oohapu dhomokana komuntu odho omeya omale, odho omulonga tagu fuluka 

noluthithiya lwowino. 

5Inashi opala okwiigameka komunandjo nokupilika oshinima shomukeenandjo 

mompangu. 

6Omilungu dhegoya odhi na oontamanana, nokana ke otaka igidha omadhengo. 

7Okana kegoya oko ekano lyalyo, nomilungu dhe odho etavu lyomwenyo gwe. 

8Oohapu dholuhoko odho oontoye tadhi thenunukile moondjugo dhomeni. 

9Ngoka ta tonyala miilonga ye, oye omumwayina gwanakumbugaleka. 

10Edhina lyOmuwa olyo oshungo ya kola; omuyuuki ota matukile mo e ta gamenwa. 

11Eliko lyomuyamba momadhiladhilo ge olyo oshilando she sha kola, ngashika 

ekuma eleeleka lyaa shi kukondwa momadhiladhilo ge. 

12Omutima gwomuntu otagu inenepeke komeho gehanagulo lye, ihe eishonopeko 

otali tetekele esimano. 

13Ngoka ta yamukula, manga inaa uva, otashi mu nikile uugoya notashi mu sitha 

ohoni. 

14Ombepo ya kola otayi mu ambidhidha muuvu we, ihe olye ta vulu okutula 

omukumo momwenyo gwa nyanyagulwa? 

15Omutima gwomunandunge otagu likola uunongo, nokutsi kwomunamayele otaku 

kongo ontseyo. 

16Omulongelo gwomuntu otagu mu palele eha noku mu fala koshipala shaanenentu. 

17Nakuthika tango koompangu oku na uuthemba, ihe mukwawo ote ya note mu 

konakona nawa. 

18Oshihogololitho ohashi lotitha oontamanana e tashi kutha esipa pokati koombwa. 

19Omumwayina a kotokelwa oku vule oshilando sha kola mokusindwa, 

noontamanana odha fa omweelo gwa patekeka. 

20Koshiyimati shokokana ela lye otali kuta, ta kutithwa kiiyetwapo yomilungu dhe. 

21Eso nomwenyo oya kala moonkondo dhelaka; naangoka he li longitha, ota ka lya 

iiyimati yalyo. 

22Nakumona omukulukadhi oku na elago, a likola ohokwe yOmuwa. 

23Oohepele otayi indile nokwiifupipika, ihe omuyamba ota yamukula 

nomagandambadhi. 

24Omuntu gwookuume oyendji ota hanagulwa po, ihe kuume omudhiginini e vule 

omumwayina. 

OMAYELETUMBULO 19 

Oluhepo, uugoya, onyalo nomasheko goshiponga 

1Ohepele ndjoka hayi ende moshili, oyi vule ngoka e na omulungu pamwe nuugoya. 

2Uulaadhi waa na ontseyo inau opala, naangoka te endelele ota lyata pombambo. 

3Uugoya womuntu otau oleke ondjila ye, ihe omutima gwe ogwa tsa ondumbo 

nOmuwa. 

4Uuyamba otau hilile omuntu ookuume, ihe ohepele otayi thigwa po kookuume kayo. 

5Onzapo yiifundja itayi ethwa inaayi geelwa, naangoka ta taandelitha iilombo ita ka 

hunuka. 

6Oyendji ohaa ikumbu aanenentu, nomulumentu gwoongoga oku na ookuume 

oyendji. 

7Aamwayina yohepele ohaye yi sasana ayehe, ngele ookuume kayo, ongiini? 

Okupopya kwayo itaku kwatha sha. 

8Ngoka ta likola oondunge, oku hole omwenyo gwe mwene; ngoka ta dhiginine 

omayele, ota kala nawa. 

9Onzapo yiifundja itayi kala inaayi geelwa, naangoka ta taandelitha iilombo, ota hulu 

po. 

10Eloolo olya sheshwa omugoya, omupiya omushuushuka ota vulu ngiini okulela 

aawa! 

11Oondunge dhomuntu otadhi mu ningi omunamutimahenda, nosho esimano kuye 

okudhima po eyono. 

12Ondjahi yomukwaniilwa oya fa onime ongundjuka tayi pumbu, ihe ohokwe ye oya 

fa omume komwiidhi. 

13Omumati omugoya oye oshiponga shahe, noondjuma dhomukulukadhi odho 

ontongo tayi ziya. 

14Egumbo neliko olyo uuthiga wootatekulu, ihe omukiintu omunamayele ota zi 

kOmuwa. 

15Onyalo otayi kotheke omuntu oomposi dhombonyo, nomunyenge ota si ondjala. 

16Nakudhiginina iipango ota gamene omwenyo gwe; ngoka itaa tonatele oondjila dhe, 

ota si. 

17Ngoka ta sile ohepele ohenda, ota pungula kOmuwa, Omuwa ote ke mu futila 

iilonga ye iiwanawa. 

18Putudha omumwoye, uuna ku na etegameno, ihe kotoka, waaye mu dhipage. 

19Omuhahu na geelwe; ngele to kambadhala oku mu kwatha, oto shi geyeke. 

20Pulakena omayele, taamba eputudho, opo u kale omunandunge komeho. 

21Momwenyo gwe oha dhiladhila oshindji, ihe omayele gOmuwa otaga kalelele. 

22Eliko lyomuntu olyo olukeno lwe, oshipu okuninga ohepele shi vule okukala 

omufundja. 

23Etilo okutila Omuwa otali fala momwenyo: ekuta otali kala nomuntu uusiku noita 

adhika koshiponga. 

24Omunanyalo ota tula oshikaha she metiti e ta nyengwa oku shi fala kokana. 

25Nge to dhenge omusheki, nena omuntu gwanathangwa ota kotoka, ihe nge to 

dhenge omunandunge, nena ota likola omayele. 

26Ngoka ta hepeke he nokutidha po yina, oye omumati ngoka te eta ohoni nondhino. 

27Mumwandje, ngele oto etha okupulakena omaputudho, nena wa puka ko koohapu 

dhowino. 

28Onzapo yaa na oshilonga, otayi gandja uusama komautho, nokana 

komukeenakalunga taka nina po uuwinayi. 

29Egeelo olya longekidhilwa aasheki nomadhengo eputudho lyomagoya. 

OMAYELETUMBULO 20 

Uunkolwi 

1Omaviinu omusheki, omagongo onakukudhila, nokape na ngoka ta kolwa kugo ta 

ningi oondunge. 

2Omagandambadhi gomukwaniilwa ogo endundumo lyonime ongundjuka; ngoka te 

mu geyitha, ota kanitha omwenyo gwe. 

3Esimano lyomuntu okukala kokule noontamanana, ihe egoya kehe oli hole 

oombudhi. 

4Omunanyalo ita limi mothinge; peteyo a hala a teye, ihe kape na sha. 

5Omadhiladhilo momwenyo gwomuntu ogo omeya omaleeleka, ihe omunandunge ote 

ga teke mo. 

6Aantu oyendji otayi itangele uukali wawo, ndele omuntu omwiinekelwa ota monika 

peni? 

7Nakutila Kalunga ota ningi omuyuuki, oyana oyo aanelago konakuyiwa. 

8Omukwaniilwa ta kuutumba koshitokolelapundi, nota tseya uuwinayi uuna te wu 

mono. 

9Olye ta ti: “Onda kaleke omwenyo gwandje omuyelele, onda yogoka ko kuulunde?” 

10Ondjundo yopaali, iiyelekitho yopaali — ayihe iyali oyo iihuna koshipala 

shOmuwa. 

11Nokuli okamati otaki iholola miilonga yako, ngele omikalo dhako omiwanawa 

nodhu uka. 

12Okutsi hoka taku uvu ko neho ndyoka tali mono ko — ayihe iyali Omuwa oye e yi 

shiti. 

13Ino hokwa oomposi, opo waa ninge ohepele; tonatitha omeho goye, opo u kute 

oshithima. 

14Omulandi ota ti: “Oshiwinayi, oshiwiwiwiwi!” Ihe nge a pilamene ko, ote shi tanga. 

15Oku na oshingoli noomba dha ha, ihe uulenga uuwanawa owo omilungu 

dhuunongo. 

16Kutha po onguwo yaangoka a popile gulwe, yi mu kutha yi ninge ombambyona 

yomukwiilongo. 

17Oshithima shomakoto oshi na omulyo komuntu, ihe konima okana ke otaku udha 

omawe. 

18Oompangela otadhi totwa moonkundathana; ngele oto yi kiita, pula omayele. 

19Omulundili ota holola oshiholekwa; ino ikaleka pamwe nomukamuki. 

20Ngoka ta tuku he nenge yina, okukala kwe okwa fa olamba tayi ka dhimina 

momilema thokothoko. 

21Eliko ndyoka tali hakanwa po petameko, itali eta eyambeko pehulilo. 

22Ino tya: “Onda hala uuwinayi ndi u galulile uuwinayi!” Tegelela Omuwa, opo e ku 

kwathe. 

23Ondjundo yomaludhi gaali oyo iihuna koshipala shOmuwa, noshiviha shomakoto 

inashi opala. 

24Oonkatu dhetu otadhi uthwa kOmuwa; omuntu ota tseya peni ondjila ye? 

25Otashi ningi omwigo komuntu, nge tu uvanekele Omuwa omagano omayapuki ye 

ina dhiladhila nawa tango euvaneko lye. 

26Omukwaniilwa omunawino ota yoolola mo aakaanakalunga note ya yungula 

noshiyungulitho. 

27Ombepo yomuntu oyo onyeka yOmuwa, otayi konakona oondjugo adhihe dhomeni. 

28Ohole nuudhiginini otau gamene omukwaniilwa, oshipangelapundi she osha 

kankamekwa kohole. 

29Uulenga waagundjukamati owo oshitima shawo, nuulenga waakulupe owo oomvi 

dhawo. 

30Iituntila niilalo otayi ethitha omuntu uuwinayi, nomadhengo otaga opaleke uukololo 

womutima. 

OMAYELETUMBULO 21 

Kalunga e wete oomwenyo 

1Omutima gwomukwaniilwa ogu li miikaha yOmuwa ngaashi omikanka dhomeya; 

ote gu gameke hoka a hala. 

2Oondjila dhomuntu adhihe odho opala momeho ge, ihe Omuwa ota konakona 

omitima. 

3Okulonga uuyuuki neuko okwo opalela Omuwa ku vule omayambo. 

4Omeho ga pota nomwenyo gu hole uuntsa — onyeka yaakaanakalunga — oyo 

uulunde. 

5Oompangela dhomunandjungu otadhi mu etele eliko, ihe ngoka a lungulukwa, ota yi 

moluhepo. 

6Elikolo lyuuyamba melaka lyiifundja olyo omufudho tagu fudhwa mo, olyo omwigo 

gweso. 

7Iikolokosha yaakaanakalunga otayi ya kookolola po, oshoka otaa tindi okulonga 

uuyuuki. 

8Ondjila yomufundja oya goyoka, ihe aayogoki iilonga yawo oyu uka. 

9Okukala koshungo yongulu oku vule okukala megumbo limwe nomukulukadhi e na 

omulungu. 

10Omwenyo gwomukeenakalunga ogwa hala uuwinayi, namukwawo ita mono ohenda 

momeho ge. 

11Uuna omusheki ta geelwa, omuntu gwanathangwa ota pukuluka; uuna omunawino 

ta nongekwa, ota taamba ontseyo. 

12Kalunga omuyuuki ota konakona egumbo lyomukeenakalunga; ota tengulile 

aakaanakalunga omupya. 

13Ngoka ta thitikile onkugo yohepele omakutsi ge, one ki igidha noita uvika. 

14Oongoga dhomonguwi ohadhi loteke ondjahi, nombumbo yomeholamo ohayi 

gundjilike uupyakadhi. 

15Okulonga uuyuuki otaku nyanyudha nakutila Kalunga, ihe okwo ehalukitho 

lyaalongi yuukolokoshi. 

16Omuntu ngoka a puka mondjila yoondunge, ota ka thuwila moshigongi 

shaakwampungu. 

17Nakuhola iitelekela ta ka adhika koluhepo, nakuhokwa omaviinu nomugwayo ita 

yambapala. 

18Omukeenakalunga oye iikahu yomuyuuki, nomuhasha oyaamboka ya kala moshili. 

19Osho opala okukala mevi lya mbugala shi vule okukala nomukulukadhi omupwidhi 

nomudhudhu. 

20Megumbo lyomunawino omu na eliko li na ondilo nomagadhi, ihe egoya otali li 

mana po. 

21Omulalakaneni guuyuuki niilonga iiwanawa ota kala e na omwenyo, uuyuuki 

nesimano. 

22Omunandunge ota matukile oshilando shoofule e ta kumuna po omakuma ngoka shi 

inekela. 

23Ngoka ta tonatele okana nelaka lye, ota gamene omwenyo gwe kuuyina. 

24Omwiinenepeki omunuuntsa ota lukwa omusheki, oongoka e na uuntseyele wa 

pitilila. 

25Uuhalu womunanyalo otau mu dhipaga, oshoka iikaha ye otayi tindi okulonga. 

26Aluhe okwa sa ompiya okupewa, ihe omuyuuki oha gandja ye iha ndalapatele. 

27Ondjambo yaakaanakalunga oyo iihuna yowala, nontala oya yambelwa 

uukolokoshi. 

28Onzapo yiifundja ota yonuka po, ihe omuntu ngoka ta pulakene nawa, ota popi 

aluhe. 

29Omukeenakalunga ota kukutike oshipala she, ihe omuyuuki otu ukitha oondjila dhe. 

30Kape na owino, kape na oondunge nokape na omayele gokutinda Omuwa. 

31Okakambe otaka dheulilwa esiku lyolugodhi, ihe esindano otali zi kOmuwa. 

OMAYELETUMBULO 22 

Edhina lya simana 

1Edhina olya simana li vule omaliko ogendji, nohokwe yi vule oshisiliveli noshingoli. 

2Aayamba naathigona otaa tsakanekathana mushika: Omuwa okwe ya shiti ayehe. 

3Omuntu onkotoki ota tala oshiponga e ta ka holama, ihe mboka yanathangwa omo 

taa yi e taa yemata. 

4Ondjambi yeifupipiko netilo okutila Omuwa oyo uuyamba, esimano nomwenyo 

omule. 

5Omano noomwigo odhi li mondjila yomugoyoki; ngoka ta gamene omwenyo gwe 

mwene, ota kala kokule nayo. 

6Putudha omumati pandjila ndjoka e na okweenda nayo, nena nomuukulupe ita 

gamuka mo muyo. 

7Omuyamba ota pangele oohepele, nomunangunga ota ningi omupika 

gwomulilwangunga. 

8Ngoka ta kunu uukolokoshi, ota teya iiponga, nondhimbo yondjahi ye otayi teywa 

po. 

9Omunamutimahenda ota yambekwa, molwashoka ta kutha koshithima she e ta pe 

oohepele. 

10Tidha po omusheki, nena oontamanana odha hulu, ekondjo nehilathano tali pu po. 

11Ngoka e hole uuyogoki womutima nota popi oohapu oontoye, omukwaniilwa ota 

ningi kuume ke. 

12Omeho gOmuwa otaga gamene owino, ihe ota keelele oohapu dhaaiteki. 

13Omunanyalo ota ti: “Pondje ope na onime, otandi ka dhipagelwa mokati 

komapandaanda.” 

14Okana komukiintu nakuhola iipala oko ekelo ele, omugeelwa kOmuwa ota gwile 

mo. 

15Uugoya wa kanyatela momwenyo gwomumati, ihe olunwa otalu u tidha mo. 

16Ngoka ta thiminike ohepele naangoka ta pe omuyamba omagano, ota yi moluhepo. 

Omatumbulo gowino omilongo ndatu 

17Gameka okutsi kwoye, u pulakene oohapu dhaanawino; ndhindhilika omalongo 

gandje. 

18Oshoka osho sho opala, ngele to ga pungula momwenyo gwoye; naga kale 

komilungu dhoye wi ilongekidha. 

19Opo einekelo lyoye li kale mOmuwa, otandi ku longo ngashingeyi, eeno, 

ongoyelela. 

20Onde ku nyolele nale nokuli omatumbulo gowino, moka mu na omayele nuunongo, 

21opo ndi ku longe oshili noohapu dhi shi kwiinekelwa, opo u yamukule oohapu 

dhoshili kungoka e ku tumu. 

22Ino yuga ohepele, omolwashoka oye ohepele ino lyata omukweyi e li muuyanda. 

23Omuwa ote mu popile, naayugi ye ote ya yugu omwenyo. 

24Ino endathana nomugeyentu, ngoye ino kala pamwe nomuntu omupwidhi. 

25Otashi vulika oto igilile omapola gawo e to ilukilile omwigo. 

26Ino kala mokati kaamboka haa koleke omauvaneko neminiko, mokati kaamboka haa 

lilathana oongunga. 

27Ngele ku na sha u fute, otaa kutha po ombete yoye. 

28Ongamba onkulu ya tendwa koohokulu, ino yi lundulula. 

29Ngele to mono omuntu onkulungu miilonga ye, ota vulu okuthikama kiipala 

yaakwaniilwa; ita pumbwa okuthikama koshipala shaathigona. 

OMAYELETUMBULO 23 

Okutseya uuyuuki nokukala pamikalo 

1Ngele owa kuutumba, opo u lye pamwe nomukwaniilwa, tala nawa kutya olye mwa 

talathana naye. 

2Tula omwele pomuligu gwoye, ngoye ngele owa lumba. 

3Iikulya ye iitoye ino yi haluka, oshoka oyo omwigo gwe ku lukililwa. 

4Ino ihepeka nuuyamba, etha oondunge dhe u ihalela. 

5Omeho goye ngele taga lambele omaliko, otaga pepuka po. Otagi izaleke omawawa 

notaga tukile kegulu ga fa ekodhi. 

6Oshithima shaangoka e ku sila efupa ino shi lya, ngoye ino haluka iikulya ye iitoye. 

7Oshoka ngaashi ta dhiladhila momwenyo gwe, osho e li. Ote ku lombwele ta ti: 

“Lya, nwa,” ihe omwenyo gwe inagu gama kungoye. 

8Onkanko ndjoka wa li, oto yi kungu ko, noohapu dhoye oombwanawa we dhi 

hepitha. 

9Ino popya montaneho yegoya, oshoka otali ka dhina oohapu dhoye dhoondunge. 

10Ongamba yoshitonale ino yi lundulula tuu, ngoye ino itendela oshimpungu mepya 

lyoothigwa. 

11Oshoka Omupopili gwawo omunankondo, ote ke ya popila te ku galukile. 

12Omwenyo gwoye gu gameka keputudho nokutsi kwoye koohapu dhuunongo. 

13Ino sa ohenda okugeela omumwoyemati. Ngele to mu dhenge nolunwa, ota 

hupithwa meso. 

14Oto mu dhenge naanaa noshimwati, ihe omwenyo gwe oto gu hupitha meso. 

15Mumwandje, omwenyo gwoye ngele tagu ningi oondunge, nena omwenyo gwandje 

otagu nyanyukwa;  

16omutima gwandje otagu ligola, ngele omilungu dhoye tadhi popi shoka shu uka. 

17Omwenyo gwoye inagu sila aalunde efupa, ihe kala aluhe mokutila Omuwa. 

18Nena ngoye ou na elago konakuyiwa, netegameno lyoye itali ponyo. 

19Mumwandje, pulakena u ninge oondunge, ngoye u lemene omwenyo gwoye 

mondjila yu uka. 

20Ino kala mokati kaanwi yomaviinu nokaamboka ya vuka okulya onyama. 

21Oshoka onkolwi nomufukedhi otaa adhika koluhepo, uunanyalo otau zalitha omuntu 

oonguwo dhiinyanyu. 

22Pulakena ho ngoka e ku vala, ngoye ino dhina nyoko sho a kulupa. 

23Ilandela oshili, ihe ino yi landitha po we, landa wo owino, eputuko noondunge. 

24He yomuyuuki ota ligola unene; naangoka a vala omunandunge, ote mu 

nyanyukilwa. 

25Nyanyudha ho nanyoko, mboka ye ku vala. 

26Mumwandje, pe ndje omutima gwoye, nomeho goye naga hokwe oondjila dhandje. 

27Oshoka ohonda oyo olumbogo olule, nomukiintu gwiipala oye onyombo ya thinana. 

28Ota langele ngashika omuyugi e ta taandelitha eiteko mokati kaantu. 

29Olye ngoka ta ti: “Wuwuu!” Nolye ta takuma? Oontamanana odhalye nomayemato 

ogalye? Olye a tosholwa iilalo yaa na mutse nandungu? Naangoka e na omeho ga 

tsiyala, olye? 

30Oyo mboka haa tokelwa pomaviinu, oomboka haa yi mo ya makele ondungila. 

31Ino tala omaviinu nkene ga tiligana, nkene taga konita nawa moshitenga notaga 

thenukile mo nawa. 

32Pehulilo otaga lumata ga fa eyoka notaga kungu uuzigo ga fa ongolonyoka. 

33Omeho goye otaga ningi omahaluhalu giihuna, nomwenyo gwoye tagu fafaeke 

iinima iingwangwaneki. 

34Oto ka kala wa fa omuntu a lala mokati kefuta, wa fa omuntu a tsilikwa kondungu 

yombondje yosikepa. 

35Oto ti owala: “Oya dhenge ndje, ihe itandi ehama; oya kopagula ndje, ngaye inandi 

shi koneka! Uunake tandi kololokwa? Nena otandi ke ga kongulula.” 

OMAYELETUMBULO 24 

Eidhidhimiko nombili 

1Aakolokoshi ino ya sila efupa, ngoye ino hala okukala pamwe nayo. 

2Oomwenyo dhawo ohadhi dhiladhila iikolokosha, nomilungu dhawo otadhi eta 

iihuna. 

3Egumbo otali tungwa po kowino, nokoondunge tali kala po lya kola; 

4okuunongo oondunda dhalyo tadhi udhithwa omaliko gi ili nogi ili ge na ondilo nogo 

opala. 

5Omunawino okwa kola, nomunongo ota koko moonkondo. 

6Oshoka komayele oto vulu okuhinga iita yelago, nesindano oli li maagandjindunge 

oyendji. 

7Owino oyi li omugoya pombanda, moshigongi shoposheelo shoshilando ita makula 

okana ke. 

8Ngoka ta dhiladhila okulonga uuwinayi, ota lukwa omuniineya. 

9Iipogo otayi zi momatokolo guulayi, nomusheki oye iihuna koshipala shaantu. 

10Ngele to tenguka pethimbo lyuudhigu, nena oonkondo dhoye oonshona ngiini! 

11Hupitha mboka taa falwa konakupila, galula mboka taa tantala yu uka 

koshidhipagelo. 

12Ngele to ti: “Tala, tse inatu shi tseya,” omukonakoni gwomitima okwe shi koneka. 

Ngoka ta dhiginine omwenyo gwoye, oku shi shi. Oye nota pe kehe tuu ngoka shi 

thike piilonga ye. 

13Mumwandje, lya omagadhi goonyushi, oshoka omatoye, noshinuwa shomomagadhi 

goonyushi oshitoye kondakona yoye. 

14Shi tseya kutya owino osho yi lile po omwenyo gwoye; ngele we yi likola, nena ou 

na elago konakuyiwa, netegameno lyoye itali ponyo. 

15Omukeenakalunga ngoye, ino langela egumbo lyomuyuuki, ino hanagula po 

onkalelo ye. 

16Oshoka omuyuuki nando ota gwile po luheyali, ota yambuka po, ihe 

omukeenakalunga ota ka tengukila momupya. 

17Ino nyanyukwa, omutondi gwoye ngele ta gwile po; nongele ta tenguka, inashi 

ligolitha omutima gwoye, 

18opo Omuwa kee shi mone, nopamwe otashi kala shi ipa momeho ge, nondjahi ye yi 

ze ko kuye. 

19Ino dhimuka omolwaakolokoshi, ngoye ino sila aakaanakalunga efupa. 

20Oshoka omukolokoshi ke na elago konakuyiwa, olamba yaakaanakalunga otayi 

dhimi po. 

21Mumwandje, tila Omuwa nomukwaniilwa, ino itula paatsindumbo. 

22Oshoka omupya gwawo otagu tukuluka ombaadhilila, nehulilo lyomimvo dhawo 

olye e li tseya? 

Okutomona owino ishewe 

23Omayeletumbulo ngaka oga za kaanandunge. Okukala nolutandu moompangu osha 

puka. 

24Ngoka ta lombwele omusama ta ti: “Ou li mondjila,” iigwana otayi mu thingi, 

omihoko otadhi mu tula omutima. 

25Ihe mboka ihaa ningile mo, otaa kala nawa, neyambeko lyelago tali ya lambele. 

26Ngoka ta yamukula nawa, oongoka ta thipi komilungu. 

27Opaleka iilonga yoye pondje, ngoye u tule epya lyoye melandulathano; opo ihe oto 

ka tunga egumbo lyoye. 

28Ino ninga omupulakeneni gwamukweni osima yowala; nenge u mu kengelele 

nomilungu dhoye. 

29Ino tya: “Ngaashi a ningile ndje, osho tandi ke mu ningila, omuntu otandi mu 

longele ngaashi i ilongela.” 

30Onda pitile mepya lyomunanyalo, polwamba lwoshitsambe shomuntu kee na 

oondunge. 

31Olya li lyu udha oondjoho, eputa lyalyo lya sa oongwena nenkolo lyalyo lya 

kumuka po. 

32Onde li tala nonda ndhindhilike, onde li lengalenga nondi ilongele ko: 

33Lala utale kashona, ifudhika po, ihukata utale, 

34nena oluhepo talu ku nukile ngomuyugi, nuuthigona ongomulumentu a homata. 

OMAYELETUMBULO 25 

Omayeletumbulo gaSalomo ga gongelwa kuHiskia 

1Ngaka omayeletumbulo gaSalomo, ngoka aantu yaHiskia, omukwaniilwa gwaJuda, 

ye ga gongele. 

2Esimano lyaKalunga olyo okumwenenena oohapu, ihe esimano lyaakwaniilwa 

okukonakona oohapu. 

3Ngaashi tashi nyengana okukoneka iinima yi li mookathele kegulu nenge 

mookandoli kevi, osho wo omadhiladhilo ngoka ge li momutima gwomukwaniilwa. 

4Kagunyuna ko omange koshisiliveli, nena omuhambudhi gwoshisiliveli ota hambula 

oshitenga sha yela nosho opala. 

5Pegula omukeenakalunga pomukwaniilwa, nena oshipangelapundi she otashi ka 

kolekwa kuuyuuki. 

6Ino ithela koshipala shomukwaniilwa ngoye ino laalela eha mokati kaakuluntu. 

7Osho opala, ngele to lombwelwa taku tiwa: “Hedha huka kehala ewanawa,” shi vule 

okushundulwa komeho gomunenentu ngoka u li montaneho ye. 

8Ino uluma okutamanana, pehulilo oto ka ninga ngiini, ngele mukweni te ku sitha 

ohoni. 

9Tamanana oontamanana dhoye namukweni, ihe ino holola iiholekwa yaantu, 

10opo ngoka te shi uvu kee ku nyeme, nowaa ye omuhe noshilongo. 

11Oohapu tadhi popiwa pethimbo lyo opala, odho iiyapula yoshingoli moshiyaha 

shoshisiliveli. 

12Omugandi omunandunge komupulakeni nawa okwa fa egola lyoshingoli nenge 

uulenga woshingolilela. 

13Ngaashi uutalala wombambi pethimbo lyeteyo, osho omutumwa omwiinekelwa 

komutumi gwe, oshoka ota hekeleke omutumi gwe. 

14Omuntu ngoka ti isimanekele omagano itee ga gandja, okwa fa ombepo niikogo yaa 

na omvula. 

15Neidhidhimiko omupangeli oha nengenekwa, nelaka etalala tali panda omasipa. 

16Nge wi itsu omagadhi goonyushi, ga lya nondjele, waahe ga kunyukwe e to ga 

kungu ko. 

17Inda ngaa kaandjamushiinda gwoye olupita, opo keehe ku vulwe e te ku kenyanana. 

18Omupulakeneni gwamukwawo e na iifundja, okwa fa onkulundhimbo, 

egongamwele noshikuti sha tsa. 

19Okwiitula omuhasha mesiku lyuudhigu okwa fa eyego lyomututu nompadhi ya 

lemana. 

20Okwiimbila omuntu gwomwenyo gwa ziyalala okwa fa okwiihula oonguwo esiku 

lyuutalala nenge okutula omaetika momeya gomutoko. 

21Omutondi gwoye ngele a sa ondjala, mu pakela po, nongele a sa enota, mu pa 

omeya a nwe. 

22Oshoka moku shi ninga oto gongele omakala ga tema komutse gwe, Omuwa note 

shi ku galulile uuwanawa. 

23Ombepo yokuuzilo otayi eta omvula, nelaka ndyoka tali popi omalundilo, otali 

lulike iipala. 

24Okukala koshungo yongulu oku vule okukala megumbo limwe nomukulukadhi e na 

omulungu. 

25Omulombo omwaanawa gwa za koshilongo shokokule ogwa fa omeya omatalala 

taga talaleke omunotelwa. 

26Omuyuuki ta funga koshipala shomukeenakalunga, okwa fa oluthithiya lwa 

vongolwa nomuthima gwa lyatagulwa. 

27Inashi opala okulya omagadhi goonyushi ogendji, nosha sheshwa omuntu 

okwiikongela esimano. 

28Omulumentu kee shi kwiidhidhimika, okwa fa oshilando sha teka po shaa na 

edhingililokuma. 

OMAYELETUMBULO 26 

Aagoya, aananyalo naafundja 

1Egoya olya sheshwa esimano ngaashi olumi mothinge nongaashi omvula mokufu. 

2Ngashika namutyaga, ngaashi okandigilili taka kwinyola mokutuka, osho 

etulomutima lyaa na mutse nandungu itali tsu. 

3Ongola oyi lile po okakambe, oshitomo oshi lile po okasino, nolunwa okombunda 

yegoya. 

4Ino yamukula egoya pausama walyo, opo waahe mu fe. 

5Yamukula egoya pausama walyo, opo lyaaha tye lyo enandunge. 

6Ngoka ta tumu egoya, oti indimbula oompadhi dhe e ta kongo omupya. 

7Eyeletumbulo mokana kegoya olya fa omagulu goshilema ga yululukila. 

8Ngoka ta simaneke egoya, okwa fa ta tula emanya mokatayingili. 

9Eyeletumbulo mokana kegoya olya fa okwega kwa tsu moshikaha shonkolwi. 

10Ngoka ta kutu egoya nenge ompitula, okwa fa ondjumbeta tayi fala ayihe 

koshakapalu. 

11Egoya tali popyulula uusama walyo, olya fa ombwa tayi galukile konkungo yayo. 

12Owa mona tuu omuntu omunongo momeho ge mwene? Okutegelela oondunge 

kegoya oku vule po. 

13Omunanyalo ota ti: “Mepola omu na onime, onkoshi yi li mepandaanda.” 

14Kethengununo lyomakandula omweelo tagu pingoshoka, osho wo omunanyalo ta 

galangata mombete ye. 

15Omunanyalo ota tula oshikaha she metemba, ota vulwa oku shi fala kokana. 

16Omunanyalo oye omunawino momeho ge mwene, e vule yaheyali mboka taa 

yamukula nawa. 

17Ngoka ti idhopo moohapu inaadhi mu pamba, okwa fa ngoka ta kwata ombwa 

ontokolipo kokutsi. 

18Ngaashi omupwidhi ta hwanuna iikuti ya hwama omulilo notu umbu iikuti yeso, 

19osho omuntu ngoka ta kotokele mukwawo ta ti: “Ote dhana owala.” 

20Omulilo itaagu hohelwa otagu dhimi, nongele kaku na omulundili, oontamanana 

otadhi loto. 

21Ngashika omakala ga hanya niikuni tayi tema omulilo, osho omuntu gwomapoye ta 

tukulutha oondjuma. 

22Oohapu dhomulundili odha fa uutoye; otadhi ningine mo nawa moomwenyo. 

23Ngaashi oshisha shoshisiliveli sha kolongwa koshuma, osho omilungu dhiifundja 

nomwenyo omukotokeli. 

24Omutondadhi oti idhimbitha nomilungu dhe, ihe meni lye otu utumanene 

omakotokelo. 

25Ngele ta shitukitha ewi lye ohole, ino mu inekela, oshoka momutima gwe omu na 

iihuna iheyali. 

26Nando na holeke uutondwe momakoto, uumbudhi we otau yanununwa moshigongi. 

27Ngoka ta fulu ekelo, ota ka gwila mo, naangoka ta galangatitha emanya, otali mu 

galukile. 

28Elaka lyiifundja otali tondo mboka lya nyanyagula, nokana komuthenu otaka eta 

ekano. 

OMAYELETUMBULO 27 

Okuyanda uuntsa 

1Ino itangela esiku lyanofu, oshoka ino tseya esiku ndyoka shoka tali etelele. 

2Etha gulwe e ku tange, hakana koye mwene; gulwe i ili ne shi ninge, hamilungu 

dhoye mwene. 

3Emanya olyo edhigu, nevi oli na ondjundo, ihe ekehuko omolwegoya edhigu li vule 

ayihe mbika iyali. 

4Ongeyo ondhigu, ondjahi oya fa efundja, ndele olye ta vulu okuthikamena uukodhi? 

5Ekumagidho lyomontaneho oli vule ohole ya holekwa. 

6Iinoto ya notolwa komuholike, oyi na elalakano lyu uka, ihe ethipo lyokomilungu 

lyomutondi, li kotokela! 

7Omuntu a kuta ota lyatagula nomagadhi goonyushi, ihe ngoka a sa ondjala, oku uvite 

niilulululu iitoye. 

8Ongondhila tayi tuka kokule noshihandhila shayo, osho wo omuntu ngoka a pukile e 

li kokule noyaandjawo. 

9Omagadhi gomugwayo niitsinino ohayi nyanyudha omutima; osho wo ohole 

yakuume ngoka e na ehalo lyokupukulula. 

10Ino thiga po kuume koye nakuume kaho; mesiku lyomupya gwoye ino ya 

kaandjamumwanyoko. Omushiinda ngoka e li popepi nangoye oku vule 

omumwanyoko ngoka e li kokule. 

11Mumwandje, ninga oondunge, u nyanyudhe omwenyo gwandje, opo ndi wape 

okuyamukula ngoka ta sitha ndje ohoni. 

12Omunawino ota dhimbulula oshiponga e te shi holama, manga aasama taa 

nduungile yu uka ko e taa itsu musho. 

13Kutha po onguwo yaangoka a popile gulwe, nou mu kuthe a ninge ombambyona 

yomukwiilongo. 

14Ngoka ta koloma noti igidhile mukwawo omayambeko moontundumene, otashi mu 

yalulilwa etulomutima. 

15Ontongo tayi ziya esiku lyomuzimbi nomukulukadhi e na omulungu oya faathana. 

16Ngoka a hala oku mu holeka, ota holeke ombepo, ota kwata omagadhi nolulyo lwe. 

17Oshitenda ohashi wege oshitenda oshikwawo, omuntu oha wege omuntu 

omukwawo. 

18Ngoka ta tekula omukwiyu, ota li oonkwiyu, naangoka ta yakula nawa mwene gwe, 

ota ka simanekwa. 

19Ngaashi oshipala tashi imonene momeya, osho omutima gwomuntu tagu monika 

kumukwawo. 

20Oshaasi nonakupila ihayi kuta, nomeho gomuntu ihaga kuta. 

21Ontelekelo oyoshisiliveli neziko olyoshingoli, ihe omuntu ota yelekwa nesimano 

ndyoka ta simanekwa nalyo. 

22Egoya nando u li tsile koshini mumwe noomuma, uugoya walyo itau zi mo. 

23Koneka nokukonekelela iipala yoonzi noyiikombo yoye, dhiginina iimuna yoye. 

24Oshoka eliko itali kala sigo aluhe, noshishani otashi thiki tuu kepipi nepipi? 

25Omwiidhi nge gwa muwa nohuluhulu tayi holoka niigwanga yokoondundu tayi 

gongelwa, 

26nena uunzigona otau gandja oonguwo kungoye niikombo iimaliwa yokulanda epya. 

27Ou na omahini gomoosi giikombo ga gwanena oku ku palutha negumbo lyoye 

naalelwa yoye. 

OMAYELETUMBULO 28 

Eyambeko lyaayuuki netulomutima lyaakaanakalunga 

1Aakaanakalunga otaa fadhuka po pwaa na ngoka te ya tidha, ihe aayuuki oye na 

uulaadhi ya fa onime ongundjuka. 

2Omolwomayono oshilongo otashi kala shi na aawa oyendji, ihe omolwomunongo 

gumwe omunamayele elandulathano otali kala po. 

3Omuntu omukwanaluhepo ta hepeke oohepele okwa fa omvula tayi vovola iilya yo 

itayi gandja iipalutha. 

4Mboka taa etha ompango, otaa tanga aakaanakalunga, ihe mboka taa dhiginine 

ompango, oyu uvite uugelele molwawo. 

5Aawinayi kaye uvite ko uuyuuki, ihe mboka haa kongo Omuwa oyu uvite ko ayihe. 

6Ohepele ndjoka tayi ende yaa na oshipwe, oyi vule omuyamba ngoka te ende 

oondjila mbali dha goyoka. 

7Omumati omunandunge oye ngoka ta dhiginine ompango, ihe ngoka ta kala 

naahanaguli, ota sitha he ohoni. 

8Ngoka ti indjipalitha eliko lye nontanitho ya pitilila, ote yi gongelele ngoka ta ka sila 

oohepele ohenda. 

9Ngoka ta thitike omakutsi ge kaa uve ompango, negalikano lye olyo iihuna. 

10Ngoka ta fala aayuuki mondjila yepuko, ota ka gwila mekelo lye mwene, 

aakaanashipwe otaa ka thigulula elago. 

11Omuyamba oye omunongo momeho ge mwene; ihe ohepele onandunge otayi mu 

konakona. 

12Aayuuki nge taa ligola, eopalo enene, ihe aakaanakalunga sho taa holoka, aantu otaa 

holama. 

13Oongoka ta holeke iilonga ye iiwinayi, oye ke na elago, ihe ngoka te yi hempulula 

note yi etha, oye ta silwa ohenda. 

14Omunelago oye ngoka ta kala aluhe a tila Omuwa, ihe ngoka ta kukutike omwenyo 

gwe, ota ka gwila momupya. 

15Ngaashi onime tayi pumbu nemwanka lya sa ondjala, osho omukeenakalunga ta 

pangele oshigwana oshikweyi. 

16Omukwaniilwa kee na oondunge, oha yugu aantu, ihe ngoka e tonde eliko 

lyiifundja, ota nyanyukilwa omwenyo omule. 

17Omuntu ngoka e na uutoni, ota kala ta holamaholama sigo okeso lye; nokape na 

ngoka te mu gamene. 

18Ngoka te ende pauyuuki, ota ka kwathwa, ihe ngoka te ende oondjila mbali dha 

goyoka, ota ka punduka ohaluka. 

19Ngoka ta longo epya lye, ota mono iilya, ihe ngoka ta lalakanene iinima yowala, ota 

ka hepa unene. 

20Omuntu omwiinekelwa ota yambekwa unene, ihe ngoka a pya ompiya okuninga 

omuyamba, ita kala inaa geelwa. 

21Inashi opala okukala nolutandu, oshoka omolwokapambu koshikwiila omuntu ta 

vulu okuyona. 

22Omunefupa otu ulumine uuyamba ye ina tseya kutya oluhepo otalu ke mu kwata. 

23Ngoka ta ganda omuntu, ota ka pandika shi vule ngoka ta mbembeleke. 

24Ngoka ta yugu he nenge yina e ta ti: “Kashi shi ondjo,” oye omukwawo 

gwomuhanaguli. 

25Omunalwiho ota tukula oontamanana, ihe ngoka ti inekele Omuwa, ota talalekwa. 

26Ngoka i inekela omutima gwe mwene oye egoya, ihe ngoka te ende mowino, ota 

hupithwa. 

27Oongoka ta pe sha oohepele, ita hepa; ihe ngoka te dhi thithikilile omeho ge, ota 

thingwa koyendji. 

28Aakaanakalunga nge taa yeluka, aantu otaa holama; ihe nge taa hulu po, aayuuki 

otaa indjipala. 

OMAYELETUMBULO 29 

Mowino omu na eyambeko, muugoya ehanagulo 

1Omuntu ngoka a geelwa e ta kukutike aluhe othingo ye, ota teywa po pwaa na 

ehungo lyasha. 

2Aayuuki nge taa indjipala, oshigwana otashi nyanyukwa, ihe aakaanakalunga nge taa 

pangele, oshigwana otashi keme. 

3Omuntu ngoka e hole owino, ota nyanyudha he, ihe ngoka ta vundakana noohonda, 

ota hanagula po eliko lye. 

4Omukwaniilwa ota lele oshilongo she nuuyuuki, ihe ngoka ta yugu aantu, ote shi teya 

po. 

5Omuntu ngoka ta mbembeleke mukwawo, ota lukile omwigo kohi yoonkatu dhe. 

6Omudhudhu oha yulwa keyono lye mwene, ihe omuyuuki ota ka ligola 

nokunyanyukwa. 

7Omuyuuki okwa tseya onkalo yoohepele, ihe omukeenakalunga ke na ko nasha nayo. 

8Aasheki ohaa piyaganeke oshilongo, ihe aanawino ohaa kodheke ondjahi. 

9Omunawino ngele ota hokololithathana moompangu negoya, egoya onkee lya 

kudhila nduno nokuyola pwaa na elotelo. 

10Aadhipagi ohaa tondo omukeenashipwe, ohaa kongo oomwenyo dhaayuuki. 

11Omugoya ota mana mo ondjahi ye ayihe, ihe omunawino ohi ikwata. 

12Omukwaniilwa ngoka ta pulakene oohapu dhiifundja, aapiya ye ayehe otaa ningi 

aakaanakalunga. 

13Ohepele nomuthiminiki otaa tsakanene, Omuwa ota minikile omeho gawo ayehe 

yaali. 

14Omukwaniilwa ngoka tu uthile oohepele pauyuuki, oshipangelapundi she otashi 

kala sha kola aluhe. 

15Olunwa negeelo ohali gandja owino, ihe omumati ngoka a lelwa ondembula, ota 

sitha yina ohoni. 

16Aakaanakalunga ngele taa indjipala, omayonagulo otaga indjipala wo, ihe aayuuki 

otaa ke ya tala, sho taa kana po. 

17Putudha omumwoyemati, nena ote ke ku vululukitha, e ta ka nyanyudha omwenyo 

gwoye. 

18Ngele kape na ehololo, oshigwana otashi pwidhuka; ihe omunelago oongoka ta 

dhiginine ompango. 

19Omupiya iha londodhwa koohapu, oshoka oku uvite ko nawa, ihe ke na ko nasha 

nadho. 

20Owa mona tuu omuntu a sa ompiya okupopya? Omusama oku na wo etegameno e 

mu vule. 

21Omuntu ngele ta lele omupiya gwe ondembula okuza kuunona, komeho ote ke ku 

pilukila. 

22Omugeyentu oha tukula oontamanana, nomukehuki oku na omayono ogendji. 

23Uuntsa womuntu otau mu shundula, ihe omwiifupipiki ota simanekwa. 

24Ngoka taa topolelathana nomufuthi oshinima, ota tondo omwenyo gwe mwene; otu 

uvu eganitho ye ita holola sha. 

25Okutila omuntu okulukila omwigo, ihe ngoka ti inekele Omuwa, ota gamenwa. 

26Oyendji ohaa kongo ohokwe koshipala shomukwaniilwa, ihe uuyuuki womuntu 

ohau zi kOmuwa. 

27Omuntu omufundja oye iihuna koshipala shaayuuki, nomuyuuki koshipala 

shaakaanakalunga. 

OMAYELETUMBULO 30 

Ehempululo lyaAgur 

1Oohapu dhaAgur yaJake — ontomona. Omuntu ta popi: “Kalunga, ondi ivulitha;  

Nampongo, ondi ilolokitha, ongame epongo. 

2Ngame omugoya unene okuninga omuntu;  kandi na oondunge dhopantu. 

3Inandi nongela owino, opo ndi kale nda tseya Omuyapuki. 

4Olye a londo kegulu nokwa kuluka ko? Olye a kaminina ombepo meke lye? Olye a 

kwatelelela omeya monguwo ye? Olye a dhike ooha dhevi adhihe? Edhina lye olye? 

Nedhina lyomwana olye? Lombwela ndje, ngele ou li shi. 

5“Ohapu yaKalunga kehe oya yelithwa; oye eholameno lyaamboka taa holama puye. 

6Poohapu dhe ino gwedha po sha, opo kee ku tamaneke nowaa holoke puuyelele 

omufundja.” 

Egalikano lyaAgur 

7“Otandi ku indile iinima iyali, ino yi tindila ndje, manga inaandi sa. 

8Uufudhime niifundja yi kaleka kokule nangame. Uuyamba nenge oluhepo ino lu pa 

ndje; palutha ndje noshikwiila shoka sha yeleka ndje. 

9Ngele nda kuta unene, otashi vulika tandi ku idhimbike tandi ti: ‘Omuwa oye lye?’ 

Nongele ndi li moluhepo, otashi vulika ndi ka yake nondi kwatithe edhina lyaKalunga 

kandje oshidhila.” 

Omayeletumbulo gaAgur 

10Ino lombola ko omupiya kumwene gwe, opo kee ku tuke nowaa monike ombudhi. 

11Oku na oluvalo talu thingi he noitalu yambeke yina. 

12Oku na aantu ya yela momeho gawo yene, nando inaa yogoka ko koongaga dhawo. 

13Oku na aantu ye na omeho ge na uuntsa nohaa tala nethithimano. 

14Oku na aantu mboka omayego gawo omagongamwele noondjego dhawo 

omakuwaha, opo ya taasine po aathigona moshilongo noohepele mokati kaantu. 

15Ethipimbinzi oli na oyana aakadhona yaali, oyo Pendje! Pendje! Oku na iinima itatu 

mbyoka ihaayi kuta, iinima ine mbyoka ihaayi ti: “Sha gwana!” 

16Oyo oshaasi, ela entimbe, evi ndyoka ihaali kumwa omeya, nomulilo, ngoka ihaagu 

ti: “Opuwo nduno!” 

17Ngoka ta sheke he e ta dhini evuliko okuvulika kuyina, omadhilakola gomolusilu 

otage ke mu shomona omeho, nuukodhigona otau ga li po. 

18Oku na iinima itatu mbyoka tayi kumitha ndje, eeno, ine mbyoka kaandi yi uvite ko: 

19oshinkoti shekodhi mewangandjo, omusinda gweyoka kemanya, oshitauwa 

shosikepa mokati kefuta noshinkoti shomulumentu komukadhona. 

20Osho ondjila yomukulukadhi omuhondeli: ota li e to opaleke okana ke ta ti: “Inandi 

yona sha!” 

21Kohi yiinima itatu evi otali kakama, nokohi yiine itali vulu okukala lya kola: 

22omupika ngele ta ningi omukwaniilwa nomusama ngele e na iikulya ya ha, 

23omukiintu e tondike nge ta hokanwa, nomupika omukiintu nge ta pingene mwene 

gwe. 

24Oku na iishitwa ine mbyoka iishuushuka kombanda yevi, ihe oyi na owino 

oyindjiyindji: 

25Uudhidhi owo iishitwa yaa na oonkondo, ihe otau pungula iikulya yawo mothinge. 

26Uuhele owo iishitwa yaa na omatha, ihe ohau ningi omakwena gawo momamanya. 

27Oombahu kadhi na omukwaniilwa, ihe iiluku yadho oyi li melandulathano lyo 

opala. 

28Eyengele oto vulu oku li kwata niikaha yowala, ihe ohali kala muuwa 

waakwaniilwa. 

29Oku na iishitwa itatu mbyoka hayi katuka nokutuwalala, eeno, ine mbyoka hayi 

ende nokwiithela: 

30onime, omukwaniilwa mokati kiinamwenyo, ndjoka ihaayi henukile sha, 

31ekondombolo li na oshilundo, oshikombo shoshitsezi, nomukwaniilwa e na 

omatanga ga homata. 

32Ngele wa sameka nowi inenepeke nenge wa dhiladhila uuwinayi, ikwata komilungu 

noshikaha. 

33Oshoka okuhika omahini otaku eta omagadhi, mokuhika eyulu otamu zi ombinzi 

nomokuhika ondjahi otamu zi oontamanana. 

OMAYELETUMBULO 31 

Yina yaLemuel te mu longo 

1Oohapu ndhoka Lemuel, omukwaniilwa gwaMassa, a pukululwa nadho kuyina: 

2“Oshike, mumwandjemati, omumati gwomoshivalelo shandje, omumati 

gwomauvaneko gandje, nandi tye shike? 

3Oonkondo dhoye ino dhi manena maakiintu, ngoye u vundakane naamboka haa yono 

po aakwaniilwa. 

4Akutu, Lemuel, inashi opalela aakwaniilwa, eeno, inashi opalela aakwaniilwa 

okunwa omaviinu, naawagona okupula iikolitha. 

5Ota ningi a nwe ye a dhimbwe shoka ompango tayi ti e ta goyokitha uuyuuki 

waakwanaluhepo. 

6Iikolitha yi peni ngoka a hala okukana, nomaviinu oomboka ye na uudhigu 

uululululu. 

7Mbeyaka naa nwe yo ya dhimbwe oluhepo lwawo nokwaadhiladhila we uukweyi 

wawo. 

8“Makula okana koye, u popile ombolo naayehe mboka taa hala okwoongotela. 

9Makula okana koye, pangula pauyuuki, popila uuthemba womukweyi nohepele.” 

Omukulukadhi omwaanawa 

10Olye ta ka hokana omukulukadhi omwaanawa? Oshoka omungunda gwe ogu vule 

omawe omanene. 

11Omutima gwomulumentu gwe ohagu mu inekele, ye ita pumbwa omaliko. 

12Omulumentu gwe ohe mu ningile uuwanawa, hauwinayi, omasiku agehe 

gokukalamwenyo kwe. 

13Oha sile oshimpwiyu omafufu goonzi noongodhi dholiina noha longo niikaha yi na 

ondjungu. 

14Oku li po a fa osikepapindiki — ohe eta mo iipalutha ye tayi zi kokule. 

15Oha meneka moontundumene e ta topolele aanegumbo ye iikulya niitopolwa yu 

uthilwa aadhike ye. 

16Ota hala epya note li kulile, meliko lyiikaha ye ta tsike oshitsambe she shomiviinu. 

17Oombwetelo dhe okwe dhi zaleka oonkondo nomaako ge okwe ga koleka. 

18Oku uvite eliko lye tali koko, nolamba ye itayi dhimi uusiku. 

19Oha tsu iikaha ye koshiyogohitho, nomake ge otaga dhiginine oshiyogohithopingo. 

20Eke lye ohe li kamunukile ohepele, niikaha ye ohe yi ganekele aakwanaluhepo. 

21Egumbo lye ihali tila uutalala wombambi, oshoka yaandjawo ayehe oya zala 

oonguwo dhomafufu goonzi. 

22Oti itungile omakumbatha, oonguwo dhe odholiina ombwanawa ontiliganembwilili. 

23Omulumentu gwe okwa tseyika posheelo shoshilando, mpoka ta kuutumba pamwe 

naakuluntu yoshilando. 

24Ota hondjo oohema dholiina note dhi landitha po, nomapaya te ga halitha po 

kaahalithi yiipindi. 

25Oonkondo nesimano odho omizalo dhe, nota yolele esiku tali landula. 

26Okana ke ote ka makulile oohapu dhowino, nokelaka lye oku na enongeko 

lyuukuume. 

27Oha tonatele nawa iilonga yomegumbo lye noiha li oshikwiila shonyalo. 

28Oyanamati otaa thikama e taa tumbula elago lye; omulumentu gwe wo ote mu tanga 

ta ti: 



1044 

 

Ombiimbeli Ondjapuki 
@ 2008, Bible Society in Namibia. 

 

 

 

 

29“Aakiintu oyendji aadhiginini miilonga yawo, ihe ngoye ou ya vule ayehe.” 

30Oshuuluko shomukiintu kashi shi kwiinekelwa nuumbweshukile ohau yonuka; 

omukulukadhi ngoka ha tila Omuwa, oku na okutangwa. 

31Na tundulukithwe kiiyimati yiilonga yiikaha ye, iilonga ye nayi mu tange miiyelo. 

  



1045 

 

Ombiimbeli Ondjapuki 
@ 2008, Bible Society in Namibia. 

 

 

 

 

OMUUVITHI 

OMUUVITHI 1 

Ayihe oyowala 

1Ndhika oohapu dhomuuvithi, omuna gwaDavid, ngoka a li omukwaniilwa 

muJerusalem. 

2Omuuvithi ota ti: “Ayihe oyowala, eeno, ayihe oyowalawala!” 

3Omuntu oti ilikolele shike mokwiipyakidhila kwe akuhe kohi yetango? 

4Epipi limwe tali ka pita nekwawo otali ya, ihe evi otali kala sigo aluhe. 

5Etango otali piti, netango otali ningine nokushuna ishewe pehala mpoka hali pitile. 

6Ombepo otayi pepe yu uka kuumbugantu notayi ka galukila kuumbangalantu; otayi 

idhingoloka aluhe nokugalukila komakundukilo gayo. 

7Omilonga adhihe otadhi tondokele mefuta, ihe efuta itali udha nando; kehala hoka 

omilonga tadhi tondokele, otadhi tondokele ko aluhe. 

8Iinima ayihe oyi na eipyakidhilo nokape na omuntu ta vulu oku shi popya. Eho ihali 

kuta okutala, kwo okutsi ihaku vulwa okupulakena. 

9Shoka sha li ko, otashi ka kala ko ishewe; shoka sha ningwa, otashi ka ningwa 

natango. 

10Kohi yetango kaku na sha taku tiwa: “Tala utale, shika oshipeepee!” Oko sha li nale 

muuyuni waakulu yonale. 

11Kaku na ondhimbuluko yasha yootatekulu, nomapipi ngoka tage ya, itaga 

dhimbulukiwa kungoka taga ka kala ko ohugunina. 

Okulalakanena owino itaku eta elago 

12Ngame omuuvithi onda li omukwaniilwa gwaIsrael muJerusalem. 

13Ondu ukitha omwenyo gwandje kekonakono lyuunongo nokudhiladhila ayihe 

mbyoka tayi ningwa kohi yegulu. Shika osho oshinakugwanithwa oshidhigu Kalunga 

e shi pe aana yaantu, ya se oshimpwiyu nasho. 

14Onda mono iilonga ayihe mbyoka tayi ningwa kohi yetango; ayihe oyowala 

nokutidha ombepo. 

15Shoka sha goyoka, itashi vulu okuuthwa, naashoka shaa po, itashi vulu okuyalulwa. 

16Ondi ipopile nda ti: “Tala, onda koko nonda likola aluhe owino oyindji ndi vule 

ayehe mboka ya tetekelele ndje okulela muJerusalem, nomwenyo gwandje ogwa 

mono owino nuunongo.” 

17Ihe sho nda yelutha omwenyo gwandje, ndi ilonge okutseya owino nuunongo 

nokuuva ko uugoya nuusama, onde shi dhimbulula kutya nani osho okutidha ombepo. 

18Oshoka mowino oyindji omo mu na uupyakadhi owindji naangoka ti indjipaleke 

uunongo, oti indjipalitha uuwehame. 

OMUUVITHI 2 

Uutoye wuuyuni nuuyamba itau eta elago lyasha 

1Ondi ipopile momwenyo nda ti: “Eewa, otandi ke ku makelitha enyanyu, 

nyanyukilwa uuwanawa!” Ihe tala, naashika osima yowala. 

2Koondjola onda ti, shika uugoya! Kenyanyu onda ti, otashi kwatha shike? 

3Onde shi dhiladhila momwenyo gwandje, ndi nyanyudhe olutu lwandje nomaviinu 

— manga omwenyo gwandje tagu endithwa kowino — nondi ikwatelele kuusama, 

opo ndi mone shoka sho opalela aana yaantu ye na oku shi ninga kohi yegulu 

momukokomoko gwomwaalu gwomasiku gokukalamwenyo kwawo. 

4Onda longa iilonga iinene; ondi itungile omagumbo, nondi itsikile iitsambe 

yomiviinu. 

5Ondi ikunine omapya niikunino nonda tsike omiti dhiiyimati dhi ili nodhi ili. 

6Ondi ihupile omatale, opo ndi tekele iimeno nomiti omishona. 

7Ondi ilandele aapika aalumentu naakiintu, nonda likola mboka ya valelwa megumbo 

lyandje. Onda munu oongombe, oonzi niikombo, ndi vule ayehe mboka ya tetekelele 

ndje muJerusalem. 

8Ondi igongelele wo oshisiliveli noshingoli nomaliko gaakwaniilwa niilongo; ondi 

imonene aayimbi aalumentu naakiintu nomanyanyu gaana yaantu, aaholike 

oyendjiyendji. 

9Onda koko aluhe nda ningi omunene ndi vule ayehe mboka ya li ndje komeho 

muJerusalem. Onda kaleke owino yandje pungame. 

10Noshaa shoka omeho gandje ge shi hala, inandi ge shi indika; omwenyo gwandje 

inagu iyageka enyanyu nando olimwe, oshoka omwenyo gwandje ogwa nyanyukilwa 

iilonga yandje ayihe ndi ipyakidhile nayo, nosho sha li oshitopolwa shiilonga 

yuupyakadhi wandje. 

11Sho nda tala iilonga yandje ayihe mbyoka ye etwa po kiikaha yandje nuupyakadhi 

woonkambadhala dhandje adhihe ndhoka nda ningi — tala, ayihe oya li osima yowala 

nokutidha ombepo, nokaku na sha shomupondo kohi yetango. 

12Onda pungulukile owino, uugoya nuusama nde u tongolola nomeho. Omukwaniilwa 

ota vulu okuninga shike shoka inaashi ningwa nale komutetekeli gwe? 

13Eeno, onda tala ko, owino oyi na omwago yi vule uugoya, ngaashi uuyelele u na 

omwago u vule omilema. 

14Omunawino oku na omeho momutse gwe, ihe omusama ote ende momilema. Ihe 

onde shi dhimbulula kutya ayehe otaa ka adhika keadhiko limwe. 

15Onkee ndi ipopile momwenyo gwandje nda ti: “Shoka ngaa tashi adha omugoya, 

osho wo tashi ka adha ndje. Owino oye etele ndje po shike ano?” Nondi ipopile 

momutima gwandje kutya naashika wo osima yowala. 

16Oshoka sho shene okudhimbulukiwa kwomunawino oku thike pamwe nokwegoya, 

oshoka monakuyiwa ayehe otaa ka dhimbiwa; ndishi omunawino naye wo ota si 

ngaashi egoya. 

17Onkee ano nda ketelwa kokukalamwenyo, oshoka iilonga mbyoka hayi longwa kohi 

yetango, oya ehameka ndje, molwaashoka ayihe oyowala nokutidha ombepo. 

18Onda kunyukwa oonkambadhala dhandje adhihe ndhoka nda gwanitha nuudhigu 

kohi yetango, nondi na oku dhi thigila omuntu ngoka ta landula ndje. 

19Olye a tseya ngele ye omunawino nenge egoya? Oye ta ka lela iilonga yandje 

mbyoka nde yi tsakanitha nuudhigu nonde yi likola nuunongo kohi yetango. Naashika 

wo osima yowala. 

20Onkee ano ondi iyekelele molwiilonga ayihe mbyoka nda tsakanitha nuudhigu kohi 

yetango. 

21Omuntu nando ti ipyakidhile nowino, nuunongo nonuunkulungu, ayihe ote yi thigile 

ngoka inee yi longela. Naashika osima yowala, oshiponga nokuli. 

22Oshoka omuntu oku na ondjambi yashike momaipyakidhilo nomoonkambadhala 

dhe ti ihepeke nadho kohi yetango? 

23Oshoka omasiku ge agehe oge na uuwehame nomaihepeko ge agehe omalulu, 

nokuli uusiku omwenyo gwe itagu vululukwa nando. Naashika owaleelela. 

24Omuntu ke na elago lilwe lyaa shi okulya nokunwa nokunyanyudha omwenyo gwe 

niilonga ye yuupyakadhi. Onde shi mono wo kutya osha zi miikaha yaKalunga. 

25Oshoka olye ta vulu okulya nokunyanyukwa keehe mu na? 

26Oshoka omuntu ngoka e mu opalela, Kalunga ote mu pe owino, uunongo nenyanyu, 

ihe omulunde ote mu pe oshilonga shokugongela noshokundumbila pamwe, opo e yi 

gandje kungoka e mu opalela. Naashika wo owaleelela nokutidha ombepo. 

OMUUVITHI 3 

Oshinima kehe oshi na ethimbo lyasho 

1Ayihe oyi na otundi yayo, noshaa shoka kohi yegulu oshi na ethimbo lyasho: 

2ethimbo lyokuvalwa, nethimbo lyokusa ethimbo lyokutsika, nethimbo lyokutudha 

mo shoka sha tsikilwe 

3ethimbo lyokudhipaga, nethimbo lyokwaaludha ethimbo lyokukumuna po, nethimbo 

lyokutunga 

4ethimbo lyokulila, nethimbo lyokuyola ethimbo lyokunika uuthigwa, nethimbo 

lyokudhana 

5ethimbo lyokuhalakanitha omamanya, nethimbo lyoku ga gongela ethimbo 

lyepapatelathano, nethimbo lyokukala kokule nepapatelathano 

6ethimbo lyokukonga, nethimbo lyokukanitha ethimbo lyokupungula, nethimbo 

lyokweekelahi 

7ethimbo lyokutuula, nethimbo lyokuhondja ethimbo lyokumwena, nethimbo 

lyokupopya 

8ethimbo lyokuholathana, nethimbo lyokutondathana ethimbo lyiita, nethimbo 

lyombili. 

9Nakulonga oku na ekwatho lyashike mumbyoka e yi longo? 

10Onda tala kiilonga mbyoka iidhigu Kalunga a pe aana yaantu yi ipyakidhile nayo. 

11Ayihe okwe yi ningi yo opala pethimbo lye. Okwa tula uukwaaluhe moomwenyo 

dhaantu, po pwaa na omuntu ta tseya iilonga mbyoka Kalunga a longo okuza 

ketameko sigo okehulilo. 

12Onde shi dhimbulula kutya omuntu mokukalamwenyo kwe ke na elago lilwe lyaa 

shi okunyanyukwa nokulonga uuwanawa. 

13Naashika wo omuntu a lye ye a nwe noku nyanyukilwe iilonga yuupyakadhi we 

auhe — osho omagano gaKalunga. 

14Onda dhimbulula kutya ayihe mbyoka Kalunga a ningi, otayi kala po sigo aluhe, 

itaku gwedhwa sha noitaku kuthwa sha; Kalunga okwe yi ningi ngaaka, opo a tilike. 

15Ayihe mbyoka yi li ko, oko ya li nale; naambyoka tayi ka kala ko, oko ya li nale; 

Kalunga nota ka kongulula po mbyoka ya pitilila po. 

Uukolokoshi muuyuni 

16Kohi yetango onda dhimbulula ko ishewe ehala lyetokolo — oko kwa li 

uukolokoshi, nehala lyuuyuuki — oko kwa li uukolokoshi. 

17Ondi ipopile momwenyo gwandje nda ti: “Kalunga ota ka pangula aayuuki 

naakolokoshi, oshoka oku na ethimbo lyoshinima kehe nolyoshilonga kehe.” 

18Ondi ipopile momwenyo gwandje nda ti: “Molwaana yaantu otashi ningwa po, opo 

Kalunga e ya yeleke noya dhimbulule kutya muyo yene oya fa iimuna.” 

19Oshoka shoka tashi adha aana yaantu, osho tashi adha wo iimuna; ayehe oye na 

oshipewa shi thike pamwe. Ngaashi gumwe ta si, osho wo mukwawo ta si, naayehe 

oye na omufudho gwa faathana. Omuntu ke vulathane niimuna, oshoka ayihe 

oyowalawala. 

20Ayihe otayi yi kehala limwe. Ayihe oya za montsi yevi, naayihe otayi galukile 

montsi yevi. 

21Olye e shi shi kutya omwenyo gwaana yaantu otagu londo handiyaka pombanda, 

nomwenyo gwiimuna otagu kulukile moombogo dhevi? 

22Onda dhimbulula ano kutya kape na oshiwanawa shaa shi shika, omuntu nge ti 

inyanyudha niilonga ye, oshoka oyo oshipewa she, oshoka olye te mu fala ko hoka, 

opo a mone shoka tashi ka kala ko, nge a zi po? 

OMUUVITHI 4 

Ehepeko, uupyakadhi nokwaanombili 

1Konima yaambika onda tala komahepeko agehe taga ningwa kohi yetango. Onda 

mono omahodhi gaahepekwa nokaye na omutalaleki; aahepeki yawo oya li 

aanankondo, ihe aahepekwa kaya li ye na omutalaleki. 

2Onkee ano nda tanga aasi mboka ya sa nale, oyo aanelago ye vule aantu mboka ye na 

omwenyo ngashingeyi. 

3Ihe omunelagolela e ya vule ayehe mboka yaali, oye ngoka inaa valwa noina mona 

uukolokoshi mboka tau longwa muuyuni. 

4Komeho onda dhimbulula kutya omaipyakidhilo agehe nuulaadhi miilonga owo 

okusilathana efupa. Naashika wo owaleelela nokutidha ombepo. 

5Egoya otali ihukata omaako e tali ikunya onyama yalyo lyene. 

6Ekaminina lyevululuko oli vule eshambekela lyu udha uupyakadhi nokutidha 

ombepo. 

7Naishewe onda mono ko oonkambadhala dhowala kohi yetango. 

8Oku na gumwe awikewike kee na mukwawo omutiyali, ke na wo omwanamati nenge 

omumwayina; ihe kape na ehulilo koonkambadhala dhe adhihe dhiilonga ye, omeho 

ge itaga kuta uuyamba. Ano otandi ihepekele lye notandi idhilike uuwanawa? 

Naashika wo owalalela nosha puka. 

9Yaali ye vule gumwe, oshoka oye na ondjambi ombwanawa yomaipyakidhilo 

giilonga yawo. 

10Oshoka gumwe ngele ta punduka, mukwawo ota vulu oku mu toola po, ihe yayee 

ngoka ta punduka po pwaa na mukwawo e mu toole po. 

11Natango tuu yaali nge ya lala pamwe, otaa ningilathana omuyenye, ihe gumwe oti 

ipupyaleke ngiini? 

12Ngele oku na ngoka ta matukile po gumwe, nena ayehe yaali otaye mu thikamene. 

Ongodhi ya yogohwa oondali ndatu, ihayi tokoka mbala. 

13Omugundjuka ohepele, ihe oku na oondunge, oku vule omukwaniilwa a kulupa kee 

na oondunge noke shi kulombwelwa, 

14nando a zile mondjedhililo a ka ninge omukwaniilwa, nenge a zile muuhepele a ka 

lele oshilongo. 

15Onda mono, nkene aanamwenyo ayehe mboka ya kala kohi yetango ya gama 

kombinga yomugundjuka ngoka te mu landula. 

16Kakwa li ku na ehulilo lyaantu ayehe mboka e ya kwatele komeho. Ihe aatekulu ye 

inaye mu nyanyukilwa. Osho ngaaka shika owaleelela nokutidha ombepo. 

OMUUVITHI 5 

Ino ninga omauvaneko gaa shi kutsakanithwa 

1Gamena oompadhi dhoye, nge to yi kongulu yaKalunga. Okuhedha ko noku ka 

pulakena oku vule aasama taye eta oontselelandjambo, oshoka kaye na oondunge, 

nosho ngeyi haa yono. 

2Ino ulumika okana koye, nomwenyo gwoye ino gu endelelitha okupopya oohapu 

koshipala shaKalunga, oshoka Kalunga oku li megulu, nangoye ou li kombanda yevi. 

Onkee oohapu dhoye odhi na okukala oonshona. 

3Oshoka oondjodhi ohadhi zi miimpwiyu oyindji nokupopya kwomugoya omoohapu 

odhindji. 

4Ngele to uvanekele Kalunga euvaneko, ino shelelelwa oku li gwanitha, oshoka 

omagoya inage mu opalela. Gwanitha shoka wu uvaneke. 

5Okukala inoo uvaneka sha hwepo, shi vule okuuvaneka ngoye ito tompola sha. 

6Ino pitika okana koye ke ku etele ondjo. Ino popya koshipala shomumbala 

gwaKalunga u tye: “Euvaneko lyandje olya li epuko.” Omolwashike Kalunga e na 

okugeyithwa koohapu dhoye nokuyona po iilonga yiikaha yoye? 

7Oshoka oondjodhi noohapu odhindji odhowala, ihe ngoye tila Kalunga. 

8Ngele to mono ko ehepeko lyoohepele negoyokitho lyomautho nuuyuuki 

moshilongo, ino kuminwa oshinima shoka, oshoka omunene ota tonatele omunene 

omukwawo, naanene ishewe ye ya vule taye ya tonatele. 

9Uuwanawa woshilongo, ongele omapya agehe taga kala ge na omukwaniilwa. 

10Nakuhola iimaliwa ihe yi kuta, nanakuhola uuyamba iha gwana. Naashika 

owaleelela. 

11Iinima ngele tayi indjipala, naali otaa indjipala wo; mwene gwayo ota mono mo 

omupondo gwashike, shila oku yi tongolola owala? 

12Oomposi dhanakulonga oontoye, ashihe shimwe, ngele ta li oshindji nenge 

oshishona, ihe eloolo lyomuyamba otali mu imbi oomposi. 

13Oku na oshiponga oshidhigu nde shi mono kohi yetango: uuyamba tau pungulwa 

kumwene gwawo, sigo oshiponga she she ya. 

14Omaliko taga kana molwoshiponga. Nando na vale omunona omumati, ita thigulula 

sha. 

15Ngashika a zile mela lyayina olutu lwowala, osho ta ka ya owala ngashika a zile 

mo; noita ka faalela sha shomiilonga yuupyakadhi we a ye nasho. 

16Naashika oshipongalela: ngaashi a zile mo, osho ngaa ta ka ya. Okwa mono shike 

miilonga mbyoka yowala i ipyakidhile nayo? 

17Omasiku ge ote ga manene momilema, noku na uuwehame, ehepeko nondjahi. 

18Onda koneka kutya osho opalela omuntu a lye ye a nwe a nyanyukilwe uuwanawa 

wuupyakadhi we mboka i ipyakidhile nawo kohi yetango momasiku omafupi 

gokukalamwenyo ngoka Kalunga e ge mu pa, oshoka osho oshipewa she. 

19Osho omagano gaKalunga, ngele ota pe omuntu uuyamba nomaliko e te mu pe 

ompito yokulya ko nokutaamba oshipewa she, opo i inyanyudhe miilonga ye 

yuupyakadhi. 

20Oshoka iha dhimbulukwa unene omasiku gokukalamwenyo kwe, molwashoka 

Kalunga e mu pitikile i ipyakidhile nenyanyu lyokomwenyo gwe. 

OMUUVITHI 6 

Enyanyu lyomuuyamba inali gwana 

1Oku na oshiponga shoka nda mono kohi yetango tashi thindile uuntu pohi. 

2Omuntu ngoka a pewa kuKalunga uuyamba nomaliko nesimano, ina hepa we sha, 

ihe Kalunga ite mu pe ompito yoku yi nyanyukilwa, oshoka omuyeni ote yi 

nyanyukilwa. Shika eihepeko lyowala nuuwehame uululululu. 

3Omuntu nge ta vala aanona ethele nota kala ko olule, omimvo nokuli odhindji, ihe 

omwenyo gwe itagu kuta uuwanawa ye ita fumvikwa nokuli nawa, nena otandi ti: 

Omupononwa oku na elago e mu vule. 

4Oshoka te ya po owala nota yi momilema, nedhina lye otali siikilwa komilema. 

5Ina mona etango noine li tseya. Oku na evululuko e vule omuntu ngo. 

6Eeno, nando omuntu ngoka na kale e na omwenyo lwoomvula omayuvi gaali, ihe ina 

nyanyukilwa uuwanawa — ayihe itayi ka hulila pehala limwe? 

7Iilonga yuupyakadhi ayihe yomuntu oyokokana ke, ihe uuhalu itau fudhithwa. 

8Oshoka omunawino oku na shike e vule omusama, nohepele otayi mono shike 

mokutseya okukala mokati kaanamwenyo? 

9Okuligamena nomeho oku vule okweendagula kuuhalu. Naashika owaleelela 

nokutidha ombepo. 

10Ashihe shoka tashi ningwa, oshu uthwa nale; osha tseyika nale kutya omuntu 

omushike, ita vulu okutamaneka ngoka e mu vule. 

11Oohapu odhindji otadhi indjipalitha uupyakadhi, omuntu oti imonene mo shike? 

12Oshoka olye ta tseya shoka tashi opalele omuntu momasiku gokukalamwenyo kwe 

okufupi, ga fa omuzizimba? Olye ta tseyithile omuntu shoka tashi ka kala ko konima 

ye kohi yetango? 

OMUUVITHI 7 

Kombinga yokukala kwomuntu 

1Edhina lya simana oli vule omugwayo gwa nika nawa, nesiku lyokusa oli vule esiku 

lyokuvalwa. 

2Okuya koshigumbo taku lilwa oosa oku vule okuya kegumbo li na oontselela, oshoka 

eso olyo ehulilo lyaantu ayehe, nomunamwenyo ote shi dhiladhila momutima gwe. 

3Okunika uupongo oku vule okuyola, oshoka oshipala ngele shi na oshizimbi, nena 

omwenyo ogu li nawa. 

4Omutima gwaanandunge otagu kala moshigumbo shoosa, manga omutima gwaagoya 

gu li megumbo lyenyanyu. 

5Okupulakena egando lyomunandunge oku vule okupulakena eimbilo lyomagoya. 

6Oshoka iikwekwela yaagoya oya fa omityotyomo dhomano taga pi kohi yombiga. 

Shika owaleelela. 

7Okwiihakanena iimaliwa otaku goyapaleke omunandunge, noombumbo otadhi 

nyateke omutima. 

8Ehulilo lyoshinima oli vule etameko lyasho. Omutalanteni oku vule omwiinenepeki. 

9Ino uluma okugeya mombepo yoye, oshoka ondjahi ohayi kala meni lyegoya. 

10Ino tya: “Omasiku gonale oshike ga li omawanawa ge vule gongashingeyi?” Oshoka 

ito shi popi moondunge. 

11Owino ombwanawa ya fa uuthiga, oyo ekwatho lyaamboka ye na omwenyo. 

12Oshoka owino oyo egameno, ngaashi iimaliwa oyo egameno, ihe ekwatho 

lyuunongo olyo ndika — owino otayi gamene omwenyo gwamwene gwayo. 

13Tala iilonga yaKalunga, oshoka olye ta vulu okuutha shoka a shita sha goyoka? 

14Nyanyukwa esiku ewanawa, nomesiku lyiiponga dhimbulukwa kutya Kalunga okwe 

li shiti ngaashika ndiyaka; omuntu ke shi shi shoka tashi mu adha konakuyiwa. 

15Ayihe onde yi mono momasiku gandje gowala: oku na aayuuki mboka taa sile 

muuyuuki wawo noku na aakaanakalunga mboka taa kalele uukeenakalunga wawo 

olule. 

16Ino ninga omuyuuki unene ngoye ino imonitha omunawino wa tsa pombanda — 

omolwashike wa hala okuhula po? 

17Ino ninga omukeenakalunga unene noino ninga egoya — omolwashike to si po 

mbala esiku inaali thika? 

18Osho opala okudhiginina shimwe nokwaagamuka ko koshikwawo, oshoka ngoka ha 

tila Kalunga, ota henuka ayihe mbika. 

19Owino otayi koleke omunawino shi vule oofule omulongo ya kala moshilando. 

20Oshoka kombanda yevi kaku na omuyuuki ngoka ta longo uuwanawa auke ye ita 

yono. 

21Ino pulakena oohapu adhihe aantu taa popi, opo waa uve omupiya gwoye te ku 

tuku. 

22Oshoka omwenyo gwoye mwene ogwa tseya kutya oho tuku ooyakweni. 

23Ayihe mbika onde yi konakona nowino. Onda popi nda ti: “Onda hala ndi ninge 

omunawino,” ihe osha kala ndje kokule. 

24Onkalo yowino oyi li kokule nomuule unene, olye ta vulu oku yi pikula? 

25Momwenyo gwandje onda tameke okukonakona nokutedhatedha nokukonga owino, 

opo ndi tseye kutya uukeenakalunga owo uugoya, nuugoya owo okwaanandunge. 

26Onda mono sha oshilulululu shi vule eso, omukiintu. Oye omwigo, omutima gwe 

etavu niikaha ye oonkandja. Omwaanawa koshipala shaKalunga ota manguluka 

miikaha ye, ihe omulunde ote mu kwata po. 

27Eeno, osho shoka nde shi dhimbulula, omuuvithi a ti, sho nda kambadhala 

okuyeleka oshinima noshikwawo, ndi mone ehuku. 

28Shoka nde shi kongakonga, ihe inandi shi mona, osho shika: Maantu eyuvi onda 

mono mo omulumentu gumwe omunashili, ihe inandi mona mo omukiintu omunashili 

nando ogumwe momwaalu tuu ngoka. 

29Tala, onda mono ashike kutya Kalunga okwa shiti aantu aayuuki, ihe yo yene ohayi 

ikongele iihelele oyindji. 

OMUUVITHI 8 

Esimano lyomunawino 

1Olye a fa omunawino, nolye a tseya okufatula iinima? Owino yomuntu otayi 

adhimitha oshipala she, nuukukutu woshipala she tau lundululwa kuyo. 

2Otandi ti: Vulika komalombwelo gomukwaniilwa, unene omolwegano we li ganene 

Kalunga. 

3Za po koshipala shomukwaniilwa, ngoye ino kalela po oshinima shoka inaashi mu 

opalela, oshoka ashihe shoka a hala, ote shi gwanitha. 

4Oshoka oohapu dhomukwaniilwa odhi na oonkondo, nolye ta vulu oku mu pula ta ti: 

“Oto ningi shike?” 



1054 

 

Ombiimbeli Ondjapuki 
@ 2008, Bible Society in Namibia. 

 

 

 

 

5Nakudhiginina iipango ye ita adhika kuuwinayi; nomwenyo gwomunandunge otagu 

tseya ethimbo netokolo lyu uka. 

6Oshoka oshinima kehe oshi na ethimbo lyasho neuthilo, nando uuwinayi womuntu 

otau mu thindile pohi. 

7Omuntu ke na owino yaashoka tashi ke mu adha komeho, olye te mu hololele shoka 

tashi ya konakuyiwa? 

8Kaku na omuntu ta vulu okupangela ombepo e yi keelele, kaku na ngoka e na 

oonkondo dhokuutha esiku lyeso nokaku na elaleko molugodhi; osho wo uukolokoshi 

itau hupitha ngoka te u ningi. 

Omukolokoshi nomuyuuki 

9Ayihe mbika onde yi dhimbulula, sho omwenyo gwandje gwa koneke oshilonga 

kehe tashi ningwa kohi yetango methimbo uuna omuntu gumwe ta dhiladhilile 

mukwawo oshiponga. 

10Onda mono wo aakolokoshi taa fumvikwa taa yi mevululuko, manga mboka ye 

ende pauyuuki taa zi mehala eyapuki noya dhimbiwa moshilando. Naashika 

owalawala. 

Epangulo tali kankekwa 

11Uuna epangulo lyaalongi yuudhudhu itaali endelele okupangulwa, omwenyo 

gwaana yaantu ogwa fula okulonga uudhudhu. 

12Omulunde nando na yone lwethele nota kala nomwenyo omule, ondi shi shi kutya 

mboka haa tila Kalunga oye li nawa, oshoka haye mu tila, 

13ihe omulunde ita kala nawa noita lelepaleke omasiku ngaashi omuzizimba, oshoka 

iha tila Kalunga. 

14Shoka hashi ningwa kombanda yevi, oshowala, owaleelela, aayuuki sho taa ningwa 

ngaashi aakaanakalunga, naakaanakalunga sho haa ningwa ngaashi aayuuki. Osho nda 

ti kutya owala, owaleelela. 

15Opo mpoka nda tanga enyanyu, oshoka kohi yetango kaku na sha sho opalela 

omuntu, shila okulya nokunwa nokwiinyanyudha. Oyo mbika ta vulu okuninga 

momaipyakidhilo ge, manga e li kombanda yevi mokukalamwenyo nkoka Kalunga e 

ku mu pa kohi yetango. 

16Sho nda pungulula omutima gwandje, ndi ilonge okutseya owino nokutala iinima 

mbyoka tayi ningwa kombanda yevi, eeno, nokuli omutenya nuusiku kaku na ngoka 

ta mono oomposi — 

17onda mono miilonga ayihe yaKalunga kutya omuntu ita vulu okuuva ko shoka tashi 

ningwa kohi yetango; omuntu ni ipyakidhile okukonakona, ihe itu uvu ko sha. Nando 

omunawino a dhiladhile e yi uve ko, ita tompola sha. 

OMUUVITHI 9 

Inatu fundjwa kefaathano lyaayuuki naalunde 

1Ayihe mbika onde yi kwatele momutima gwandje, naayihe onde yi simonona, kutya 

aayuuki naanawino niilonga yawo oyi li miikaha yaKalunga, ohole nosho wo 

uutondwe omuntu ina tseya shoka tashi mu adha komeho. 

2Ayihe oyi thike pamwe kwaayehe. Oshipewa shimwe ashike komuyuuki 

nokomukolokoshi, komwaanawa nokomwiinayi, komuyogoki nokomwiinyateki, 

kungoka ta yamba omayambo nokungoka itaa yamba omayambo; omwaanawa ke 

vulathane nomulunde, naangoka ta gana oha ningwa ngaashi ngoka a tila egano. 

3Mwaayihe tayi ningwa kohi yetango, omu na oshiponga shika: ayehe oye na 

oshipewa shimwe noomwenyo dhaana yaantu odhu udha uuwinayi nomitima dhawo 

uugoya mokukalamwenyo kwawo akuhe; navulwa taa yi koonakusa! 

4Onkene tuu ngoka e li mokati kaanamwenyo, oku na ngaa etegameno, oshoka 

ombwa yi na omwenyo oyi vule onime ya sa. 

5Oshoka aanamwenyo otaa tseya kutya oye na okusa, ihe aasi itaa tseya sha nando, 

nokaa na we ondjambi yasha, oshoka ondhimbulukilo yawo otayi dhimbiwa. 

6Ohole yawo, uutondwe wawo nuulaadhi wawo owa kana nale nokuli, nokaa na we 

sha mumbyoka tayi ningwa kohi yetango. 

7Inda ano, lya oshikwiila shoye nenyanyu nou nwe omaviinu goye nomutima gwa 

tundulukwa, oshoka Kalunga okwa hokwa nale iilonga yoye. 

8Tokitha aluhe oonguwo dhoye, nomugwayo inagu pumba ko komutse gwoye. 

9Nyanyudha omwenyo gwoye namukadhoye, ngoka u mu holelele omasiku goye 

agehe ganathangwa ngoka Kalunga e ku pa kohi yetango — omasiku goye agehe 

ganathangwa, oshoka osho oshipewa shoye mokukalamwenyo nomiilonga yoye 

mbyoka to yi longo nuudhigu kohi yetango. 

10Longa ashihe to vulu niikaha yoye, shi longa noonkondo dhoye, oshoka kaku na 

iilonga, ompangela, uunongo nenge owino moshaasi, moka noka ya mo. 

11Naishewe kohi yetango onda mono ko kutya esindano mokumatuka kali li aluhe 

mepangelo lyaamboka ye na ontuku, iita hayomapenda, oshikwiila hashaanawino, 

uuyamba hawaanandunge nolupundi halwoonkulungu, oshoka ethimbo neuthilo otali 

adha ayehe. 

12Eeno, omuntu ina tseya ethimbo lye mwene ngashika oohi ndhoka dha yulwa 

monete yoshiponga nenge oondhila ndhoka hadhi yulwa moomwigo. Osho wo aana 

yaantu otaa yulwa methimbo lyoshiponga, nge taa gwile mo ohaluka. 

Omadhiladhilo kombinga yowino noyuugoya 

13Naashika onde shi tala kohi yetango osho uunongo, nosha li oshinene momeho 

gandje: 

14Okwa li okalando okashona naalumentu aashona ya li mo. Omukwaniilwa omunene 

okwe ka matukile, e ka kondeke e te ka tungile etuni lyokukondekela. 

15Muko omwa li omulumentu ohepele, ihe omunawino; nguka okwa hupitha okalando 

nowino ye. Ihe kaku na we omuntu a dhimbulukwa omulumentu ngwiyaka ohepele. 

16Nena onda ti: Owino oyi vule oonkondo dhoofule, ihe owino yohepele oya dhinika, 

noohapu dhe itadhi pulakenwa. 

17Oohapu dhaanawino dha pulakenwa nengungumano, odhi vule omagandagulo 

gomukwaniilwa mokati komagoya. 

18Owino oyi vule omatati golugodhi, ihe omulunde gumwe ota yono po uuwanawa 

owindji. 

OMUUVITHI 10 

Iiponga yuugoya 

1Oondhi dha sa otadhi oleke nokumbutika omugwayo gwomupiluli; uusama uushona 

ou na ondjundo yi vule omayele nesimano. 

2Omwenyo gwomunawino ogwa gama kolulyo, ihe omutima gwomusama 

okolumoho. 

3Eeno, omugoya ngele te ende mepola, oondunge otadhi mu pumbu, noti ihololele 

shaa ngoka kutya ye egoya. 

4Ondjahi yomukwaniilwa ngele tayi ku hwamene, ino etha iilonga yoye, oshoka 

engungumano otali sindi omapuko omanene. 

5Oku na epuko limwe nde li koneke kohi yetango, ombedhi ndjoka tayi zi 

komupangeli: 

6aasama taa yelwa pombanda unene, naayamba taa shonopekwa. 

7Onda mono aapika ya kayila uukambe, naawa taye ende kolupadhi ya fa aapika. 

8Ngoka ta fulu ekelo, ota vulu okugwila mo; ngoka ta kumuna ekuma, ota lika 

keyoka. 

9Ngoka ta tandula omamanya, ote ehamekwa kugo; ngoka ta panda iikuni, ota 

tosholwa iilalo kuyo. 

10Ngele ekuya olya simpa, nomuntu ite li upike, nena nge te li longitha, ota hepeke 

oonkondo; ihe omunawino ote li upike. 

11Eyoka ngele tali li omuntu, manga inaali nonomwa, nena uunkulungu womunonomi 

kau na we oshilonga. 

12Oohapu dha za mokana komunawino, odha simana, ihe omilungu dhomugoya 

otadhi mu nina po ye mwene. 

13Etameko lyoohapu dhomokana ke olyo uugoya, nehulilo lyokupopya kwe uulayi wa 

pitilila. 

14Egoya ohali popyagana omahapu ogendji, ihe omuntu ito tseya shoka tashi ka 

ningwa naashoka tashi ka kala ko konima ye nolye te ke mu lombwela shika. 

15Uupyakadhi womugoya otau mu lolokitha, oshoka ita tseya nokuli okuya 

koshilando. 

16Yaye shilongo ngoye, omukwaniilwa ngele okanona, nomalenga goye haga 

menekele omatelekela ongulangula! 

17Omunelago shilongo ngoye, ngele omukwaniilwa gwoye omunedhina, nongele 

omalenga goye haga ningi iituthi pethimbo lyo opala pashilumentu nohangaashi 

oonkolwi. 

18Omoluunyenge omitenge dhongulu otadhi teka po, nomoluunyolowe ongulu tayi 

kala yi na oontongo. 

19Iitelekela ohayi telekelwa okunyanyudha, omaviinu haga hangelwa okushambudha 

omwenyo; ihe iimaliwa ohayi eta po ayihe. 

20Omukwaniilwa ino mu tuka nando omomadhiladhilo goye, nomondunda yoye 

yokulala ino tuka omuyamba, oshoka oondhila dhokegulu otadhi fala ewi lyoye, 

niikwamawawa tayi holola oohapu dhoye. 

OMUUVITHI 11 

Iilonga yomunawino 

1Umbila oshikwiila shoye kombanda yomeya, oshoka nge pwa piti omasiku ogendji, 

oto ke shi monununa. 

2Oshitopolwa shi pa ooheyali, eeno, oohetatu wo, oshoka ino tseya oshiponga oshini 

tashi ka kala kombanda yevi. 

3Iikogo ngele oyu udha, omvula otayi lokele kevi. Omuti ngele otagu gwile 

lwokuumbugantu nenge lwokuumbangalantu, otagu lala pehala tuu mpoka gwa gwile. 

4Oongoka ha tala ombepo, ita kunu; naangoka ha tala iikogo, ita teya. 

5Ngaashi ino tseya ondjila yombepo, nenge nkene omasipa taga tungwa mela 

lyomusimba, osho wo ino tseya iilonga yaKalunga, ngoka a longo ayihe. 

6Kuna oombuto dhoye ongula, ngoye ino vululukitha wo iikaha yoye komatango, 

oshoka ino tseya, oyini po tayi ka mena, oondjika nenge oondjiyaka, nenge adhihe 

mbali tadhi ka mena. 

7Uuyelele owo uutoye, nosho opalela omeho okutala etango. 

8Oshoka omuntu nge ta kala e na omwenyo omule omimvo odhindji, oku na 

okwiinyanyudha mwaadhihe e ta dhimbulukwa omasiku gomilema, kutya otaga ka 

kala ogendji. Ayihe mbyoka tayi ya, oyowala, owaleelela. 

9Mugundjuka ngoye, nyanyukwa muugundjuka woye, nou nyanyudhe omutima 

gwoye momathimbo guugundjuka woye. Enda momapola gokomutima gwoye 

nomokuligamena kwomeho goye, ihe kala u shi shi kutya Kalunga ote ke ku etela 

ayihe mbika mepangulo. 

10Tidha mo oshizimbi momutima gwoye nou kaleke uuwehame kokule nolutu lwoye, 

oshoka uugundjuka osho owala osho owala, owaleelela. 

OMUUVITHI 12 

1Dhimbulukwa Omushiti gwoye momasiku guugundjuka woye, manga omasiku 

guudhigu inaage ya nomimvo inaadhi hedha ko, uuna to ka popya to ti: “Inandi dhi 

hokwa.” 

2Momasiku ngoka etango, omutenya, omwedhi noonyothi otadhi ka kala dha luudha, 

niikogo ohayi galuka konima yomvula. 

3Omasiku ngoka aalangeli yegumbo taa ka kakama, aalumentu aanankondo taa 

andalalithwa, aatsi taa zimbuka, oshoka oya ninga po aashona, naamboka taye 

entamene momakende taa kala momilema. 

4Omasiku ngoka omiyelo dha taalela omapandaanda, otadhi ka kala dhe edhilwa po, 

omuthindo gwokoshini ogwa shonopala, omuntu ota penduka po, ngele uudhila opo 

tau tameke okulila, nomawi agehe oga gogoma. 

5Omuntu ota kala a tila momitunda, nomondjila omu na iihaluthi. Omuti omumandeli 

tagu tsapuka oonsheno, oshipethipethi tashi ende tashi gaganyata, noonkuto 

dhoshihwa shokaperi itadhi eta we uuhalu wokulya. Omuntu ota yi kegumbo lye 

lyaaluhe, naalilasa taye endaenda momapandaanda. 

6Ongodhi yoshisiliveli otayi tokoka, noshiyuma shoshingoli otashi tatuka. Oshiyuma 

shomeya otashi tatukile pomuthima, noshikweyitho otashi gwile monyombo. 

7Ontsi otayi shuna mevi, ngaashika ya li nale, nombepo otayi galukile kuKalunga, 

ngoka e yi gandjele. 

8Ayihe oyowala, omuuvithi ota ti, ayihe oyowalawala, owaleelela. 

Engongo 

9Omuuvithi ka li ashike omunawino, okwa longo wo aantu uunongo, okwa dhiladhila 

e ta konakona, okwa tungu omayeletumbulo ogendji. 

10Omuuvithi okwa kongo a mone oohapu dho opala nodha nyolwa dhu uka, oohapu 

dhoshili. 

11Oohapu dhaanawino odha fa iishongitho nomatumbulo gawo oomboha dha 

dhengelwa muule; oga gandjwa kOmusita gumwe awike. 

12Naishewe, mumwandje, londodhwa kushika: okunyola omambo ogendji ihaku hulu, 

nokwiipyakidhila nokulesha unene ohaku lolokitha olutu. 

13Ekota lyaashihe shu uvika, olyo ndika: Tila Kalunga nou dhiginine iipango ye, 

oshoka aantu ayehe osho ye na okuninga. 

14Oshoka Kalunga ote eta iilonga ayihe mepangulo, ndyoka tali adha iinima ayihe ya 

holekwa, iiwanawa nenge iiwinayi. 

ONDJIMBOLELA 

ONDJIMBOLELA 1 

1Ondjimbolela yaSalomo. 

Ondjimbo yotango 

Omufuko: 

2Omathipo goye gokomilungu naga kuwike ndje;  ohole yoye ontoye yi vule 

omaviinu. 

3Ezimba lyomugwayo gwoye olya nika nawa;  ezimba lyoye olya fa omugwayo gwa 

pimpwa mo. Omolwashoka aafuko ye ku hole. 

4Kwata ndje utale — natu endelele. Omukwaniilwa okwa fala ndje momutala gwe.  

Ookuume:  

Otwa hala okuligola noku ku nyanyukilwa;  otatu tanga ohole yoye yi vule omaviinu.  

Omufuko:  

Omolwashoka ye ku hole shili. 

5Aakadhona yomuJerusalem, ngame omuluudhe, ihe onda mbweshukila. Omuluudhe 

nda fa omatsali gaKedar, ihe onda sheneka nda fa omashigolapi muuwa waSalomo. 

6Inamu tongolola ndje, nando ngame omuluudhe, molwashoka nda pya omutenya. 

Aamati aana yameme oya geele ndje noya ningi ndje omulangeli gwiitsambe 

yomiviinu. Oshitsambe shandje mwene shomiviinu inandi shi langela. 

7Muholike gwandje, lombwela ndje utale, openi ho litha iimuna yoye nopeni ho yi 

gondjitha omutenya? Omolwashike ndi na okukala tandi ku kongo mokati kiimuna 

yayakweni?  

Mbushiki: 

8Sha yela shomaakiintu, ngele ino shi tseya, pita mo u landule oshinkoti shoonzi nou 

lithe iikombo yoye pomatsali gaanahambo. 

9Kanuunyalona kandje, otandi ku faathanitha nokakambe okakiintu ka kutilwa 

komeho getemba lyaFarao. 

10Oompanda dhoye odho opala ngiini pokati komagola nothingo yoye metunda 

lyoshimona! 

11Otatu ku hambulile omagola goshingoli ge na oombandi dhoshisiliveli.  

Omufuko: 

12Omukwaniilwa manga a li poshililo, lyo ezimba lyomugwayo gwandje gwonardi 

otali nika nawalela. 

13Omuholike gwandje kungame oye oshihampi shomira ta vululukwa pokati 

komagundji gandje. 

14Omuholike gwandje kungame okwa fa ehila lyoongala dhohenna miitsambe 

yomiviinu kuEn-gedi.  

Mbushiki: 

15Kanuunyalona kandje, ngoye owo opala ngiini! Memememe, owa poloka mo ngiini! 

Omeho goye oga fa oonguti.  

Omufuko: 

16Muholike gwandje, ngoye owo opala ngiini! Oh, oshuuluko shoye oshi thike peni, 

taa! Ombete yetu oya hapa nawa.  

Mbushiki: 

17Egumbo lyetu olya tungwa momiti dhomisendeli, nomitenge dhalyo momikiperesi.  

Omufuko: 

ONDJIMBOLELA 2 

1Ngame ongala yokelundu lyaSharon, ongala yomavo gomomadhiya.  

Mbushiki: 

2Omuholike gwandje mokati kaakadhona okwa fa ongala ya sheneka mokati komano. 

3Omuholike gwandje mokati kaamati okwa fa omuyapula mokati komiti dhomokuti. 

Otandi yuulukwa okukuutumba momuzile gwagwo, niiyimati yagwo oyi na omulyo 

mokana kandje. 

4Okwa fala ndje mondunda yomaviinu, nepandela lye kombanda yandje olyo ohole. 

5Kolekii ndje nomakaka gomandjembele, ne mu ndjangeke ndje niiyapula, oshoka 

onda pya ompiya yohole. 

6Olumoho lwe olu li kohi yomutse gwandje, nolulyo lwe otalu papatele ndje. 

7Ne aafuko Aajerusalem, otandi mu ganitha poomenye nopoompalala dhokomalundu: 

inamu pendutha ohole nenge mu yi kudhile, manga inaayi shi yuulukwa. 

Ondjimbo ontiyali 

Omufuko: 

8Pulakena! Omuholike gwandje! Tala, oye ngwiyaka te ya. Ota nuka omalondo 

koondundu, ta ndjomboka kiikulundundu. 

9Omuholike gwandje okwa fa omenye nenge ompalala ongundjuka. Oye ngwiya a 

thikama pondje pekuma lyetu. Ota talele momakende, to ontamene miitenda ya 

tatakana. 

10Omuholike gwandje okwa lombwele ndje a ti: “Kanuunyalona kandje, yambuka;  

nandjelo gwandje, ila! 

11Oshoka tala, okufu okwa kuka, nethimbo lyuutalala lya piti. 

12Iihwa oya ziza moshiheke, ethimbo lyoondjimbo lya thikana, netendeguti otali 

kululula moshilongo shetu. 

13Omikwiyu otadhi tiliganeke oondhiye, nomiviinu dha sheneka otadhi taandelitha 

ezimba lya nika nawa. Kanuunyalona kandje, yambuka;  nandjelo gwandje, ila! 

14Kanguti kandje momakolombongo, ngoka to holama momakololo gometayimanya, 

talitha ndje ondjelo yoye, uvitha ndje ewi lyoye, oshoka ewi lyoye ohali kolitha, 

nondjelo yoye ohayi fuula. 

15Tu yulileni oombandje, uuyandje mboka hau li po iitsambe yomiviinu, oshoka 

iitsambe yetu oya sheneka.”  

Omufuko: 

16Omuholike gwandje ogwandje mwene, nangame ogwe, ogwaangoka ta litha mokati 

koongala dhokelundu, 

17sigo oshingulohi kwa pepelela, nomizizimba tadhi lelepala. Galuka ko, muholike 

gwandje, ngaashi omenye nenge ompalala ongundjuka koondundu dha nika 

iikwekwenyete. 

ONDJIMBOLELA 3 

1Okombete yandje uusiku nda kongo omuholike gwomwenyo gwandje. Onde mu 

kongo, ihe inandi mu mona. 

2Onda hala okuthikama, ndi ka shilile noshilando, momapandaanda 

nopomahalandjandja tandi kongo omuholike gwomwenyo gwandje, ihe inandi mu 

mona. 

3Aalangeli mboka taa endaenda noshilando, oya adha ndje. “Inamu mona omuholike 

gwomwenyo gwandje?” 

4Opo sho nde ya pitilile po, onda mono omuholike gwomwenyo gwandje. Onde mu 

papatele noinandi mu etha, manga inaandi mu fala mokagumbo kameme, meni 

lyondjugo yaangoka a pulumutha ndje. 

5Ne aafuko Aajerusalem, otandi mu ganitha poomenye nopoompalala dhokomalundu: 

inamu pendutha ohole nenge mu yi kudhile, manga inaayi shi hokwa. 

Ondjimbo ontintatu 

Omufuko: 

6Olye ngoka te ya ta zi kombuga a fa olwithi lwokuungululu, a nika ezimba lyomira, 

nolyiitsinino yiigwanga yi ili noyi ili yomupindiki? 

7Tala! Osho oshiindopundi shaSalomo sha kundukwa kaakwiita omilongo hamano, 

omapenda gaIsrael. 

8Ayehe oya homata omagongamwele, ya pyokokela iita;  shaa ngoka oku na 

egongamwele ponto ye, ye shi ningila omalondokelo uusiku. 



1063 

 

Ombiimbeli Ondjapuki 
@ 2008, Bible Society in Namibia. 

 

 

 

 

9Omukwaniilwa Salomo okwi ihongithile oshiindopundi, osha ningwa miipilangi 

yokuLibanon. 

10Oongudhi dhasho okwe dhi ningitha oshisiliveli, neegameno dhasho olyoshingoli. 

Omutumba ogwa siikilwa noshiyata oshitiliganembwilili;  meni omwo opalekwa 

nawa nohole kaakadhona Aajerusalem. 

11Aakadhona yaSion, pitii mo, ne mu ligamene omukwaniilwa Salomo. Okwa zala 

oshishani shoka yina e mu shanipike nasho esiku ndyoka a fukike, esiku ndyoka 

omwenyo gwe gwa li gwa nyanyukwa.  

Mbushiki: 

ONDJIMBOLELA 4 

1Kanuunyalona kandje, owo opala ngiini! Taa, owa poloka mo ngiini! Omeho goye 

taga konita mewiiwili lyoye, oga fa oonguti. Omafufu goye oga fa oshigunda 

shiikombo tayi kuluka kondundu Gilead. 

2Omayego goye oga fa oshigunda shoonzi opo dha kululwa, opo tadhi zi mendipo. 

Adhihe odha vala oonkwanambwiyu, nomokati kadho kamu na nando oyimwe yaa na 

okanzona. 

3Omilungu dhoye odha fa okapaya okatiligane tye, nokana koye oko okatoye. 

Oombandu dhoye meni lyewiiwili lyoye odha fa oombinga dhondunga yomugranati. 

4Othingo yoye oya fa oshungo yaDavid ya tungwa nuulenga moka mwe endjelela 

omahuuyanza eyuvi, agehe ogo omahuuyanza goofule. 

5Omagundji goye oga fa uumbambyona uyali, ongaashi uukwanambwiyu wombambi 

tau napa mokati koongala dha sheneka. 

6Oshingulohi sho kwa pepa, nomizizimba tadhi lelepala, otandi yi kondundu yomira 

noshikulundundu shiitsinino. 

7Kanuunyalona kandje, ayihe oye ku opala; ino pumbwa sha. 

8Mufuko gwandje, ila, za nangame kuLibanon. Za ko kondungu yondundu Amana, 

kondungu yondundu Senir nokondungu yaHermon, okiiholameno yoonime 

nokoondundu dhoongwe. 

9Owa goola ndje, mumwameme, muyalekwa gwandje; owa goola ndje nekeuko 

limwe nokamona kamwe komuumona womothingo yoye. 

10Mumwameme, muyalekwa gwandje, ohole yoye oyo opala ngiini! Ohole yoye 

ontoye yi vule omaviinu, nezimba lyomugwayo gwoye oli vule iizimba ayihe yilwe! 

11Omilungu dhoye, muyalekwa gwandje, ohadhi ndonda omagadhi goonyushi. 

Omagadhi goonyushi nomahini oge li kohi yelaka lyoye, nezimba lyoonguwo dhoye 

olya fa ezimba lyaLibanon. 

12Mumwameme, muyalekwa gwandje, owa fa oshikunino shokuvululukilwa sha 

pateka, owa fa omuthima gwa siikilwa nothithiya yopaumwene. 

13Ngoye owa fa oshikunino shomiti dhomigranati dhi na iiyimati hayi eta olwiho 

okuliwa, oshikunino shiihwa yohenna niigwanga yonardi, 

14onardi nosaframi, olutope nokanakamuma pamwe nomiti dhi ili nodhi ili 

dhiitsinino, omira, endombo niizimbalela yi ili noyi ili. 

15Ongoye othithiya yiikunino, omuthima gwomeya omanamwenyo taga kunguluka 

taga zi kuLibanon.  

Omufuko: 

16Mbepo yokuumbangalantu, penduka, nombepo yokuumbugantu, ila! Pepeleni 

oshikunino shandje, opo omazimba gasho ga nika nawa ga taandele. Omuholike 

gwandje ne ye moshikunino she, na lye iiyimati yasho iitoye.  

Mbushiki: 

ONDJIMBOLELA 5 

1Mumwameme, muyalekwa gwandje, onde ya moshikunino shandje;  otandi gongele 

omira niizimba yandje. Otandi li oshithima shehila lyoonyushi nomagadhi gandje 

goonyushi, otandi nu omaviinu nomahini gandje.  

Ookuume: 

Ookuume, lyeni ne mu kolwe kohole. 

Ondjimbo ontine 

Omufuko: 

2Ngame onda li nda kotha ihe omwenyo gwandje ogwa tonata. Pulakena! Omuholike 

gwandje ta konkola.  

Mbushiki:  

Mumwameme, kanuunyalona kandje, egulula ndje, onguti yandje, namuyelele 

gwandje! Oshoka omutse gwandje ogwa hipa omume, nomafufu gandje oga hipa 

omata guusiku.  

Omufuko: 

3Ondi ihula nale oonguwo dhandje, nandi dhi zalulule? Onda yogo nale oompadhi 

dhandje, nandi dhi luudhike ishewe? 

4Omuholike gwandje okwa tsu oshikaha she mombululu yomweelo. Nena omwenyo 

gwandje ogwe mu tukulukile. 

5Onda yambuka ndi ke egulule omuholike gwandje, niikaha yandje otayi hiha omira, 

nominwe dhandje odha menka omugwayo gwomira poshipatitho shomweelo. 

6Onde egulula omuholike gwandje, ihe omuholike gwandje okwa adhika a zi po, a 

henuka po. Sho a li ta popi, onda ngwangwanekwa. Onde mu kongo, ihe inandi mu 

mona;  onde mu ithana, ihe ina yamukula ndje. 

7Aalangeli mboka taa endaenda noshilando, oya adha ndje. Oya dhenge ndje noya 

toshola ndje iilalo;  aalangeli yopomakuma oya kutha po elwaakani lyandje. 

8Aakadhona Aajerusalem, otandi mu ganitha: ngele tamu mono omuholike gwandje, 

otamu ke mu lombwela shike? Mu lombweleni kutya onda pya ompiya yohole.  

Ookuume: 

9Ngoye omunandjelo mokati kaakiintu, omuholike gwoye oku na shike e vule 

yakwawo? Omuholike gwoye omwaanawa ngiini e vule yakwawo, sho to tu ganitha 

ngeyi?  

Omufuko: 

10Omuholike gwandje omuyelele omushekesheke. Okwa simana mokati komayuvi 

omulongo. 

11Omutse gwe oshingoli, oshingoli oshiyelele, nomafufu ge goondhinga omaluudhe 

ngedhilakola. 

12Omeho ge oga fa oonguti pomatondokelo gomeya. Omayego ge omatokele ga fa ga 

yogwa momahini noga dhama nawa. 

13Oompanda dhe odha fa iimpungu yiimeno hayi zi eka lya nika nawa. Omilungu dhe 

ongoongala dha sheneka tadhi ndonda omira. 

14Omaako ge oga fa omitenge dhoshingoli dha dhamithwa ookrisoliti, nolutu lwe 

olwa fa omayego goondjamba ga hongwa nuunkulungu noga siikilwa noosafire. 

15Omagulu ge oga fa oongudhi dhomarmera dha ndjikwa moompadhi dhoshingoli sho 

sheneshene. Olupe lwe olwa fa lwondundu Libanon, lwa tuwalala lwa fa omisendeli. 

16Okana ke okatoyetoye, eeno, ashihe shomuye otashi kolitha ndje. Osho omuholike 

gwandje, kuume kandje, e li ngaaka, ne aafuko Aajerusalem.  

Ookuume: 

ONDJIMBOLELA 6 

1Ngoye omunandjelo mokati kaakiintu, omuholike gwoye oku uka ano peni? 

Omuholike gwoye okwa yi nondjila yini, opo tu ke mu konge pamwe nangoye?  

Omufuko: 

2Omuholike gwandje okwa yi koshikunino she, okiimpungu yiimeno hayi zi eka lya 

nika nawa. Okwa ka litha miikunino nokutona oongala. 

3Omuholike gwandje ogwandje mwene, nangame ogwe, ogwaangoka ta litha mokati 

koongala dhokelundu. 

Ondjimbo ontintano 

Mbushiki: 

4Kanuunyalona kandje, ngoye owo opala wa fa Tirza, ou na oshuuluko wa fa 

Jerusalem nowa tilikilila wa fa omatanga gaakwiita. 

5Pilamenitha ndje omeho goye, oshoka otaga gwililile ndje po. Omafufu goye oga fa 

oshigunda shiikombo tayi kuluka kondundu Gilead. 

6Omayego goye oga fa oshigunda shoonzi oonyali, opo tadhi zi mendipo. Adhihe 

odha vala oonkwanambwiyu, nomokati kadho kamu na nando oyimwe yaa na 

okanzona. 

7Oombandu dhoye meni lyewiiwili lyoye odha fa oombinga dhondunga yomugranati. 

8Naku kale aanyekadhi omilongo hamano naakiintu yopooha omilongo hetatu 

naadhike yaa shi kuyalulwa, 

9onguti yandje namuyelele gwandje oku ilile. Oye epona lyayina, omuningilwa 

kombunda komupulumuthi gwe. Aakadhona oye mu tala noye mu tanga omunelago, 

aanyekadhi naakiintu yopooha oye mu simaneke. 

10Olye ngoka ta holoka mpeya ongeluwa tali tende, omwaanawalela a fa omwedhi 

gwa toka, omushekesheke a fa etango nomuyeluki ongOmulalawili. 

11Onda yi koshikunino shominkete, ndi ka tale omwiidhi omutalala nondi koneke, 

ngele omiviinu odha tsapuka nomugranati gwa sheneka oongala. 

12Ohaluka yowala ondjuulukwe yandje oya kuutumbike ndje momatemba 

gaanamadhina yoshigwana shandje.  

Ookuume: 

13Galukila huka, galukila huka, omukadhona Omushulami;  galukila huka, galukila 

huka opo tu ku tongolole nawa.  

Mbushiki:  

Omolwashike mwa hala okutongolola Omushulami ngaashi muudhano kuMahanaim? 

ONDJIMBOLELA 7 

1Oompadhi dhoye dha zala oongaku odho opala ngiini, ngoye mukadhona 

omvalekele! Omaziti moombwetelo dhoye oga ngongwa konkulungu ngaashi 

oshimona shontsino shomothingo. 

2Ekuvu lyoye olya fa okayo ka hongekeka, moka ongwedhakanitha yomaviinu ihaayi 

pu mo. Ela lyoye ongondumba yiilya ya kundukwa koongala dha sheneka. 

3Omagundji goye oga fa uumbambyona uyali, oto ti uukwanambwiyu wombambi. 

4Othingo yoye oya fa oshungo yomayego goondjamba. Omeho goye ongomadhiya 

muHeshbon posheelo shaBat Rabbim. Eyulu lyoye olya fa oshungo kuLibanon ya 

taalela lwokuDamaskus. 

5Omutse gwoye ogwa yeluka gwa fa Karmel. Omafufu gokomutse gwoye ogo 

omaluudhe nohaga adhima — oondhinga dhago odha kwata omukwaniilwa. 

6Ngoye owo opala ngiini, oto kolitha ndje ngiini, ngoye muholike gwandje, 

mukadhona gwenyanyu lyandje! 

7Ongoye omule gwokashendjelutu wa fa omulunga, nomagundji goye ongomahila 

goondjembele. 

8Onda popi nda ti: “Etha utale ndi londe komulunga, ndi kwate omahila gagwo.” 

Omagundji goye naga kale ga fa omahila goondjembele, ezimba lyomufudho gwoye 

ongaandyoka lyiiyapula, 

9nokana koye ka fa omaviinu omatoye.  

Omufuko:  

Eeno, ihe otaga thenunukile nombili momuholike gwandje, notaga kungulukile 

komilungu dhoonakukotha. 

10Ngame mwene ogwomuholike gwandje, noha yuulukwa ndje. 

11Ila, muholike gwandje, tu pite mo tu uke pondje komalundu, natu ye tu ka tokelwe 

komikunda. 

12Natu meneke tu ye kiitsambe yomiviinu;  natu ka tale, omiviinu ngele dha tutuma, 

oongala dhadho ngele odha sheneka, nomigranati ngele odhi li metifa lyoongala. 

Noko nkoka tandi ke ku pela ohole yandje. 

13Iiyimati yohole ohayi gandja ezimba, nopiiyelo yetu ope na iiyimati ayihe iitoye, 

iipe niikulu; onde yi ku pungulila, muholike gwandje. 

ONDJIMBOLELA 8 

1Ando owa li omumwamememati, wa yama komagundji gameme! Nge tandi ku 

tsakaneke pondje, ando tandi ku thipi komilungu, nokape na ngoka ta dhini ndje. 

2Ando tandi ku fala mokagumbo kameme, ando to ka pukulula ndje, ando tandi ku 

nwetha omaviinu mwa tulwa iizimba ya nika nawa, oshinuwa sha kolwa moogranati 

dhandje. 

3Olumoho lwe olu li kohi yomutse gwandje, nolulyo lwe otalu papatele ndje. 

4Ne aafuko Aajerusalem, otandi mu ganitha: Inamu pendutha ohole nenge mu yi 

kudhile, manga inaayi shi yuulukwa. 

Ondjimbo ontihamano 

Ookuume: 

5Olye ngoka te ya ta zi kombuga te egamene omuholike gwe?  

Mbushiki:  

Onde ku pendutha mokati komiyapula. Oko tuu nkoka nyoko e ku pulumuthile, oko a 

li noshitheta, sho e ku eta paantu. 

6Tula ndje komutima gwoye nda fa oshihako, ngaashi okalinga koshihako kokwooko 

kwoye;  oshoka ohole oya kola ya fa eso, uukodhi wayo ihau kodhuluka wa fa 

oshaasi. Ehayango lyayo olyo ehayango lyomulilo, ehayango lyOmuwa. 

7Efundja lyomeya ihali vulu okudhima ohole, nomilonga ihadhi vulu oku yi kungulula 

po. Omuntu nando na gandjele ohole eliko lye alihe, ota ka dhinwa ashike. 

Aamwayina yomufuko: 

8Tse otu na okamwamemekadhona onkelo inaaka tumba natango omagundji. 

Omumwameme nguka otatu mu ningi ngiini, uuna te endelwa? 

9Ye ngele ekuma, otatu mu tungile oshungo yoshisiliveli, ihe ngele omweelo, otatu 

mu siikile niipilangi yomisedeli.  

Omufuko: 

10Ngame mwene ekuma, nomagundji gandje oga fa ooshungo. Momeho ge onda ningi 

nda fa ngoka te eta egwaneneno. 

11Salomo okwa li e na oshitsambe shomiviinu kuBaal Hamon;  okwe shi thitha 

kaanashitsambe. Kehe ngoka oku na okufuta iimaliwa yoshisiliveli eyuvi 

omolwiiyimati yasho. 

12Oshitsambe shandje shomiviinu oshandjelela, oshi li pungame mpaka. Salomo na 

likole iimaliwa ye eyuvi, nomathele gaali ogaamboka taa langele iiyimati ye. 
Mbushiki: 

13Muyalekwa gwandje ngoka wa kala miikunino, ookuume ohaa pulakene ewi lyoye, 

li pulakenitha ndje wo!  

Omufuko: 

14Galuka ko, muholike gwandje, ngaashi omenye nenge ompalala ongundjuka 

koondundu dha mena omiti dhiizimba. 

JESAJA 

JESAJA 1 

1Membo muka omu na omatumwalaka taga popi Juda naJerusalem, ngoka Kalunga e 

ga hololele Jesaja yaAmos muuyuni waakwaniilwa yaJuda Usia, Jotam, Ahas 

naHiskia. 

Oshigwana oshinandumbo 

2Omuwa okwa popi a ti: “Uva ko, ngoye egulu! Nangoye evi, pulakena! Onda kokitha 

aanona nonde ya putudha, ihe oya tsile ndje ondumbo. 

3Ongombe oyi shi mwene gwayo, nokasino etemba lyokulila lyamwene gwako, ihe 

Israel ina tseya sha, aantu yandje kayu uvite ko.” 

4Yaye ngoye, oshigwana shuulunde, ne aantu mwa yona nayi, oluvalo lwaakolokoshi, 

aana yaatangalali! Omwi iteka Omuwa, omwa sheke Kalunga kaIsrael omuyapuki 

nomwe mu pilamene. 

5Omwa hala ngaa natango okudhengwa, sho tamu kala mwa tsa ondumbo? Israel, 

omutse gwoye ogu udha oombole, nomutima gwoye ogwa ala. 

6Okuza koshithi shompadhi sigo okomutse kaku na eha li li nawa. Okwa kanyata 

iilalo, omadhidhimika nomatuntila ngoka inaaga pangwa, inaaga mangwa go inaaga 

tulwa omuti. 

7Oshilongo sheni osha mbugala, niilando yeni oya lungunithwa po. Montaneho yeni 

aakwiilongo oya yugu po omapya geni; oga ninga omaputa, sho ga hanagulwa po 

kaayeni. 

8OJerusalem ashike sha hupu po, oshilando shi li mekondeka — osha fa shaa na 

epopilo, sha fa etsali lyomukeeleli gwoshitsambe shomiviinu nenge etala moshilonda 

shuutanga. 

9Ando Omuwa Omunankondoawike ine tu hupithila aantu yamwe, ando twa kombwa 

po twa fa Sodom notwa ningwa ngaashi Gomorra. 

10Jerusalem, aaleli yoye naantu yoye oya fa Aasodomu nAagomorra. Pulakena shoka 

Omuwa ta popi te ku lombwele. Ndhindhilika shoka Kalunga ketu te ku tsomayele. 

11Ota ti: “Ou shi onda hokwa oontselelandjambo adhihe ndhoka tamu yambele ndje? 

Onda kuta koonzi ndhoka mwa lungunitha dhi ninge omafikilondjambo nokomagadhi 

gomitanda dheni dho ondodhwa. Onda kunyukwa ombinzi yoontsezi, yoonzi 

noyiikombo. 

12Olye e mu lombwele, mu yi etele ndje ayihe, sho tamu holoka koshipala shandje? 

Olye e mu lombwele, mu ye motempeli yandje nokulyatagula kweni? 

13Inamu etela ndje we oondjambo dhiikulya dhaa na oshilonga! Iitsinino oyo iihuna 

kungame. Ite vulu we okwiidhidhimikila iituthi yeni yOmwedhi omupe, Omasabati 

niigongi yeni yomalongelokalunga. Ayihe oya nyatekwa kuulunde weni. 

14Otandi tondo iituthi yeni yOmwedhi omupe nomasiku geni omayapuki; ogo 

omutenge nda vulwa oku gu humbata. 

15“Uuna tamu yelutha omaako geni megalikano, itandi ke mu tala nando. Nando mu 

galikane olule ngiini, itandi ka pulakena, oshoka iikaha yeni oya nika ombinzi. 

16Iyogeni, mu yele. Etheni uuwinayi mbuka ndi wete tamu u ningi. Eeno, etheni 

okulonga iihuna, 

17ne mu ilonge okulonga uuwanawa. Seni oshimpwiyu uuyuuki u gwanithwe, 

kwatheni aahepekwa, uthileni oothigwa, nomu popile aaselekadhi.” 

18Omuwa ota ti: “Ileni tu ka tamananeni. Oondjo dheni nando nadhi kale dha tiligana 

mbyumbyumbyumbyu, otadhi ka toka dha fa oompawe; nonando nadhi kale dha 

tiliganenena, otadhi yele dha fa omafufu omatokele goonzi. 

19Ngele otamu zimine nokuvulika kungame, otamu ka lya uutoye wevi lyeni. 

20Ihe ngele otamu tindi nomwa tangalala, otamu ka dhipagwa kegongamwele. 

Ongame Omuwa nde dhi popi ndhoka.” 

Oshilando shuulunde 

21Oshilando shoka sha li nale oshidhiginini, osha ningi sha fa ohonda! Nale osha li 

shu udha aayuuki, ihe ngashingeyi aadhipagi ya kala mo. 

22Jerusalem, nale owa li wa fa oshisiliveli, ihe ngashingeyi owa kanitha omwago; owa 

li wa fa omaviinu go gene, ihe ngashingeyi wa hayuka wa fa omeya gowala. 

23Aawiliki yoye oya ningi aanandumbo nookuume kaafuthi. Ohaa taamba oombumbo 

nohaa lalakanene omilongelo. Ihaa popile oothigwa moompangu nenge ya pulakene 

aaselekadhi, uuna taa eta uudhigu wawo. 

24Onkee ano ngashingeyi pulakeneni, sho Omuwa Omunankondoawike, Kalunga 

kaIsrael omunankondo ta popi ta ti: “Otandi mu kwatele iikonene, ne aatondi yandje, 

noitamu ka etela ndje we omukundu gwasha. 

25Otandi ke mu kondjitha. Otandi ke mu yelitha, ngaashi osheela hashi yelithwa, e 

tandi mu kutha ondoya nomulilo. 

26Otandi ke mu pa aatokolihapu ya fa mbeyaka yonale, naagandjindunge ngaashi ya li 

petameko. Nena Jerusalem otashi ka ithanwa oshilando shuuyuuki, oshilando 

oshidhiginini.” 

27Omuwa ota hupitha Jerusalem naamboka ye li mo yi itedhulula, oshoka oye 

omuyuuki. 

28Ihe aanandumbo naayoni ote ya hanagula po nota dhipaga po mboka taye mu etha 

po. 

29Otamu ka sithwa ohoni omolwomiti ndhoka dhiidhila mwe dhi longele; otamu ka 

yemata omolwiikunino mbyoka yiinonoma mwa hogolola. 



1071 

 

Ombiimbeli Ondjapuki 
@ 2008, Bible Society in Namibia. 

 

 

 

 

30Otamu ka kala mwa fa omwandi tagu si, mwa fa oshitsambe ihaashi tekelwa. 

31Ngashi naanaa oshihenguti tashi hwamekwa kohandje, osho wo niilonga 

yaanankondo tayi ka hanagulwa po kuukolokoshi wawo nokaku na nando ogumwe ta 

vulu okumweneka ehanagulo ndyoka. 

JESAJA 2 

Ombili yaaluhe 

(Mika 4:1-3) 

1Ndika olyo elaka ndyoka Kalunga a gandja kuJesaja yaAmos tali popi Juda 

naJerusalem: 

2Momasiku tage ke ya ondundu hoka kwa tungilwa otempeli, otayi ka ninga 

ondeendeka yi vule adhihe, otayi ki itumba kombanda yoondundu adhihe. Iigwana 

oyindji otayi ka matukila kuyo, 

3naantu yayo otaa ka tya: “Natu londeni kondundu yOmuwa, tu ye kotempeli 

yaKalunga kaIsrael. Ote ke tu nongeka shoka a hala tu longe;  otatu ke enda 

momapola e ga hogolola. Oshoka elongo lyOmuwa otali zi muJerusalem;  okuza 

muSion ota popitha aantu ye.” 

4Oye ta loteke oontamanana mokati kiigwana iinankondo. Otaa ka hambula 

omagonga gawo, omatemo nomagongamwele gawo iimwitho. Iigwana itayi ka ya we 

kiita, itayi ilongekidhile we olugodhi. 

5Ngashingeyi ne yomoluvalo lwaJakob, yambukeni, ileni tu lyangeni muuyelele 

mboka Omuwa te tu minikile nawo. 

Einenepeko tali vudhwa mo 

6Kalunga, ongoye we etha aantu yoye, oluvalo lwaJakob! Evi olyu udha uunganga 

wokUuzilo nuumpulile wokuFilistia. Aantu ohaa panga uukuume naakwiilongo. 

7Evi lyawo olyu udha oshisiliveli noshingoli, nopwaa na ehulilo lyomapungulilo 

guuyamba wawo. Evi lyawo olyu udha uukambe, nomatembakwiita gawo kage na 

ehulilo. 

8Evi olyu udha iimenka, nohaa longele iinima mbyoka ye yi longa nomake gawo 

yene. 

9Omuntu kehe ota ka fupipikwa nokusithwa ohoni. Omuwa, ino ya dhimina po! 

10Otaa ka holama momakololo goondundu notaa fulu omakwena mevi, ya 

kambadhale okuhenuka ondjahi yOmuwa noya ka holame etilitho lye neadhimo 

lyoonkondo dhe! 

11Esiku onali ya, uuna uuntsa wopantu tau hulithwa po neinomo lyuuntu tali 

hanagulwa po. Nena Omuwa oye awike ta ka simana pombanda. 

12Esiku ndyoka Omuwa Omunankondoawike ota ka fupipika shaa ngoka e na 

oonkondo, kehe ngoka ti itanga noti inomo. 

13Ota ka komangela po omisedeli omile dhaLibanon noomwandi adhihe moshilongo 

Baasha. 

14Ota ka yeleka oondundu adhihe oondeendeka niikulundundu, 

15oshungo kehe ondeendeka nomakuma gepopilongulu kehe. 

16Ota ka ninginitha oosikepa oonenenene dho opala. 

17-18Eitango lyopantu otali hulithwa po, neinomo lyopantu otali shundulwa. Iimenka 

otayi ka hula po thiluthilu, nOmuwa awike ta ka simana pombanda esiku ndyoka. 

19Aantu otaa ka holama momakololo moondundu notaa fulu omakwena mevi, ya 

kambadhale okuhenuka ondjahi yOmuwa noya holame etilitho neadhimo lyoonkondo 

dhe, uuna te ya a ndjingandjinge evi. 

20Uuna esiku ndyoka nali ya, otaa ka ekelahi iimenka yoshisiliveli noyoshingoli 

mbyoka ye yi hambula notaye yi thigile oombuku nomalimalima. 

21Uuna Omuwa te ya a ndjingandjinge evi, aantu otaa ka holama moombogo 

nomomakololo goondundu ya kambadhale okuhenuka ondjahi yOmuwa noya holame 

etilitho neadhimo lyoonkondo dhe. 

22Inamu inekela we omuntu. Oye omufudho gwowala. Oku na omwago gwashike? 

JESAJA 3 

Evundakano muJerusalem 

1Oshoka tala, Omuwa Omunankondoawike ota ka kutha Jerusalam naJuda shoka tashi 

ya kwatha naashoka yi inekela. Ota kutha po iikulya nomeya gawo, 

2oofule naakwiita yawo, aatokolihapu naahunganeki yawo, oonganga naakuluntu 

yawo, 

3ooyene yomatanga nomalenga gawo, aagandjindunge noonkulungu dhawo 

naayanekeli. 

4Omuwa oshigwana ote ke shi lelitha kuumatyona, naapwidhi otaye shi pangele. 

5Ayehe otaa ka thiminikathana. Aagundjuka otaye ki inomena aakulupe, naantu 

yaamakaha otaa ka dhina aasimanekwa. 

6Esiku onali ya, uuna aakwanezimo taa hogolola gumwe mezimo lyawo e taa ti kuye: 

“Molwaashoka u na omizalo, ninga omukuluntu gwetu methimbo ndika edhigu.” 

7Ihe ngwiyaka ota ka yamukula ta ti: “Hangame nando! Itandi vulu oku mu kwatha. 

Kandi na iikulya nenge omizalo. Inamu ninga ndje omukuluntu gweni!” 

8Eeno, Jerusalem osha pangulwa! Juda otashi teka po! Ashihe shoka taa popi notaa 

longo, osha tsa ondumbo nOmuwa; otaa hindi Omuwa mwene, noshi li po shi igalala. 

9Omeho gawo ga pota otage ya pe ombedhi. Uulunde wawo ohaye u igalaleke ya fa 

Aasodomu, ihaye u holeke. Oya pangulwa noye shi iyetele. 

10Aayuuki otaa ka kala ye na elago, niinima ayihe otayi ya longele uuwanawa. Otaa 

ka vula okunyanyukilwa iiyimati yiilonga yawo. 

11Ihe yaye aalunde! Shoka ya ningile yakwawo, otaa ke shi ningilwa. 

12Aaniimaliwa otaa ka thindila aantu yandje pevi, naanangunga yawo taye ya 

nyokoma. Aantu yandje, aaleli yeni oye mu tula mohwati, opo mwaa tseye ondjila 

ndjoka tamu ende nayo. 

Omuwa ta tokola aantu ye 

13Omuwa okwi ilongekidha a holoke moompangu, ota thikama a pangule aantu ye. 

14Omuwa ota fala aakuluntu naawiliki yoshigwana she moompangu. Ota tamanana ta 

ti: “Omwa yugu po iitsambe yomiviinu, nomagumbo geni ogu udha iinima mwe yi 

yuga oohepele. 

15Kamu na uuthemba wokuthemenena aantu yandje nokukutha po eliko lyoohepele. 

Ongame Omuwa Omupangeliawike nOmunankondoawike nde dhi popi.” 

Elondodho kaakiintu Aajerusalem 

16Omuwa ote ti: “Taleni, nkene aakiintu Aajerusalem tayi inomo! Ohaye ende ya 

yelutha omayulu mombanda. Aluhe ohaa ndengandenga. Ohaa ende okanyaganye e 

taa kwelengendjitha oongondo dhokomagulu gawo. 

17Omolwaashika Omuwa ta menitha aakadhona yomuSion iipena ya ninge omapalu 

nota holola epenge lyawo.” 

18Esiku otali ya, uuna Omuwa ta ka hula aakiintu Aajerusalem ayihe mbyoka haye yi 

inomene — oongondo dhokomagulu, nuulenga komitse nomoothingo dhawo, 

19omagola, uugondo wopiikesho yawo, nomawiiwili;  

20omatsilu, uulyenge wopoompando, omapaya ga nyonyombwa, oohanga 

dhomugwayo gwiizimba, niigegeti;  

21uulinga ye u zala kominwe nokomayulu gawo, 

22oonguwo dhawo adhihe dhokoshituthi, oondjatha, omalwaakani nuumpunda 

wiimaliwa; 

23uuyitalelo, oonguwo dholiina, iisaali niikayiwa. 

24Peha lyokugwaya omugwayo gwa nika nawa otaa ka nika nayi; peha lyepaya otaa 

zala oombale; peha lyomafufu ga fufulwa nawa otapu ya epalu; peha lyonguwo 

yoliina otaa zala ehahi; peha lyembweshukilo iiyadhi. 

25Aalumentu yomoshilando, eeno tuu, naamboka aalumentwelela aanankondo otaa ka 

dhipagelwa molugodhi. 

26Iiyelo yoshilando otayi ka lila nokutakuma, noshilando sho shene otashi ka kala sha 

fa omukiintu, omuhulwakadhi a kuutumba mevi. 

JESAJA 4 

1Esiku ndyoka aakiintu yaheyali otaa kwata omulumentu gumwe notaa ti: “Otatu li 

iikulya yetu yene notatu zala oonguwo dhetu yene, otwa hala ashike u ninge 

omusamane gwetu, opo twaa se ohoni.” 

Jerusalem tashi hupithwa 

2Esiku otali ya, uuna Omuwa ta ka kokitha oshimeno nomuti kehe gu ninge omunene 

tagu lelema nawa. Aaisraeli ayehe mboka taa hupu ko, otaa ka nyanyukwa 

nokwiitangela iimeno mbyoka ya mena mevi. 

3Ayehe mboka ya hupile muJerusalem, oomboka Omuwa e ya hogolola ya hupe ko, 

otaa ka ithanwa aayapuki. 

4Okoonkondo dhe Omuwa ta ka tokola nokuyoga oshigwana e ta panga uutoni 

waJerusalem te shi ningi nombepo yepangulo noyelungunitho. 

5Nena Omuwa ota ka tumina kondundu Sion nokwaayehe mboka ya gongala ko, 

oshikogo sholwithi omutenya neye lyomulilo uusiku. Eadhimo lyaKalunga otali 

siikile nokugamena oshilando ashihe. 

6Eadhimo lye otali ka siikila oshilando noku shi tula momunzile, shi shigwe kuupyu 

womutenya noku shi ninga ehala lyegameneno, oku shi shiga koshikungulu 

nokomvula. 

JESAJA 5 

Eimbilo lyoshitsambe shomiviinu 

1Pulakeneni, manga tandi imbi eimbilo ndika, eimbilo lyomuholike gwandje 

noshitsambe she shomiviinu: Omuholike gwandje okwa li e na oshitsambe shomiviinu 

koshikulundundu mevi lyo ondoka. 

2Okwe shi papula e ta fulu mo omamanya;  okwa tsike mo omiviinu dha hogololwa. 

Okwe shi tungile oshungo yetonatelelo nokwa hoko etemba lyokukolela oomviinu. 

Okwa tegelele, shi ime omandjembele omatoye, ihe oshi imi omalulu. 

3Ngashingeyi, ne Aajerusalem naalumentu Aajuda, tokoleni pokati ketu noshitsambe 

shandje shomiviinu. 

4Oshitsambe shandje ondi na oku shi ningila shike natango? Omolwashike ano shi imi 

omandjembele omalulu, manga nda tegelela omatoye? 

5Ano shika osho tandi ka ningila oshitsambe shandje shomiviinu: enkolo lyasho 

otandi li gumbulula, ote kutha po eshigo lyasho notandi etha iiyamakuti yi shi lye po, 

noshi lyatagulwe po. 

6Otandi shi ningi eputu. Omiviinu dhamo itandi ke dhi thona nenge ndi dhi helele. 

Otandi shi etha shi mene oondjoho nomano. Otandi ka keelela iikogo yaahe shi lokele 

we omvula. 

7Oshitsambe shomiviinu shOmuwa Omunankondoawike osho oshigwana shaIsrael, 

aalumentu yaJuda oyo oshilonda shenyanyu lye. Okwe ya tegelele ya longe 

uuwanawa, ihe peha lyawo oya tilehi ombinzi. Okwe ya tegelele yu uthe pauyuuki, 

ihe opwe ya elilagano lyopombanda. 

Iipwe ya ningwa kaantu 

8Yaye mboka taa gwedha egumbo kegumbo ekwawo notaa tula kumwe omapya, sigo 

ayihe ya ningi yawo, sigo kape na we eha lyokukala kuyalwe, noyo ayeke taa kala 

moshilongo. 

9Ondu uvu Omuwa Omunankondoawike ta popi ta ti: Omagumbo geni agehe otaga ka 

kala ga mbugala, oongoka omanene noga tungika kage na we aantu. 

10Oshitsambe tashi pululwa niipululo omulongo mesiku limwe, otashi gandja ondjupa 

yimwe yomaviinu; niilya ya kunwa oontungwa omulongo, otayi zi ontungwa yimwe. 

11Yaye mboka haa meneka ongula onene ya tameke okunwa nohaa hungile taa nu 

iikolitha. 

12Miituthi yawo yomatelekela omu na iiketala, uuharpa, oontunda noohiya pamwe 

nomaviinu. Ihe ihaa ndhindhilike nando iilonga yOmuwa yo kayu uvite ko shoka ta 

ningi. 

13Omolwashoka aantu yandje kaaye na oondunge, otaa ka falwa muupongekwa. 

Aambala yawo otaa ka sa po kondjala, naashamba otaa ka sa po kenota. 

14Uusi otau ke ya sa ondjala notau ekameke okana kawo ka mbwalangandja. Otau 

nina po aanamadhina yaJerusalem noongundu dhaamboka haa yogelele momanyanyu 

gawo. 

15Shaa ngoka ota ka tyololoka, naayehe mboka hayi inomo, otaa ka fupipikwa. 

16Ihe Omuwa Omunankondoawike ota holola uunene we mokulonga shoka shu uka, 

nota holola uuyapuki we mokutokola aantu ye. 

17Momakulukuma giilando oonzigona otadhi ka napa omwiidhi, nuukombwena otau 

ka mona oshinapelo. 

18Yaye mboka taa ihilile egeelo, itaa vulu okumanguluka kondjambi yuulunde. 

19Otamu ti: “Omuwa ne endelele a gwanithe shoka a popi, opo tu shi mone. Kalunga 

kaIsrael omuyapuki na tsakanithe omadhiladhilo ge; ne tu talithe shoka a dhiladhila.” 

20Yaye mboka haa ti, uuwinayi owo uuwanawa, nuuwanawa owo uuwinayi, oomboka 

haa pilike omilema dhi ninge uuyelele, nuuyelele u ninge omilema! Shoka oshilulu 

ohaa shi ningi oshitoye, naashoka oshitoye ohaa shi ningi oshilulu. 

21Yaye mboka haa itala oyo aanawino nohaa itangele oondunge dhawo! 

22Yaye mboka haa inomene okunwa omaviinu e taa vuka mokuhanga oondungila, 

23mboka haa mangulula omunandjo omolwoombumbo nohaa keelele uuyuuki 

womukeenandjo! 

24Omolwaashoka, ongashika iiyagaya nomwiidhi omukukutu tagu igonyo 

nokulunguna momulilo, osho omidhi dhawo tadhi ka ola, neopalo lyawo tali pepuka 

po lya fa ontsi, oshoka oye ekelehi shoka Omuwa Omunankondoawike, Kalunga 

kaIsrael omuyapuki, e tu longo. 

25Omuwa okwa geele oshigwana she nokwa ganeke oshikaha she e shi dhenge. 

Oondundu otadhi ka kakama, nomidhimba dhaamboka taa ka sa, otadhi ka kala 

momapandaanda dha fa uuhoho. Naampaka ondjahi yOmuwa inayi lota, ihe oshikaha 

she otashi kala natango sha taganana. 

26Omuwa ota gandja endhindhiliko lyokwiithana oshigwana shokokule. Ote ya hikile 

ohiya, ya ze kooha dhuuyuni. Oko taa zi taa endelele nokukwinyola. 

27Mongundu yawo kamu na nando ogumwe a loloka, kape na nando ogumwe ta 

tantala. Ihaa kumuka noihaa kotha. Kape na epaya tali tokoka nenge olukaku talu 

dhituka. 

28Iikuti yawo oya honga, nomatati gawo oga lukilikika. Omakondo guukambe wawo 

ogo omakukutu ngemanya, nomagulu gomatembakwiita gawo otaga iteluka ga fa 

okambiya. 

29Aakwiita yawo otaa ndunduma ngoonime, ongaashi oonime oongundjuka tadhi 

pumbu notadhi gono, sho tadhi kwata oshihakanwa e tadhi shi kookolola po, nokape 

na omukwathi. 

30Uuna esiku ndyoka nali ya, otaa ka ndundumina Israel, ngaashi efuta hali 

ndunduma. Taleni utale oshilongo shika! Oku na ashike omilema nehaluko! Uuyelele 

owa ninwa po komilema. 

JESAJA 6 

Eithano lyaJesaja 

1Momumvo ngwiyaka omukwaniilwa Usia a si, onda mono Omuwa. Okwa li a 

kuutumba koshipangelapundi she, pombanda puule meadhimo, noongenge 

dhoonguwo dhe odhu udhitha otempeli ayihe. 

2Aaserafi oye mu kunduka, noshaa ngoka okwa li e na omawawa gahamano. 

Omawawa gaali oye gi isiikile koshipala nomawawa gaali oye gi isiikile kolutu 

nomawawa gaali oya tuka nago. 

3Oya li taa paathana omalufo taa ti: “Omuyapuki, omuyapuki, omuyapuki! “Omuwa 

Omunankondoawike omuyapuki! “Eadhimo lye olyu udha uuyuni.” 

4Oshihomo shomawi gawo osha kakameke omakankameno gotempeli, notempeli yo 

yene oyu udha olwithi. 

5Onda popi nda ti: “Yaye ngame! Otandi ka kana, oshoka ngame omulumentu ndi na 

omilungu dha nyata, nonda kala mokati kaantu ye na omilungu dha nyata, nonomeho 

gandje mwene onda tala Omukwaniilwa, Omuwa Omunankondoawike!” 

6Nena gumwe gwomaaserafi okwe ya kungame ta tuka, a humbata ekala lya hanya e li 

kutha nonkwato koshiyambelo. 

7Okwa gumu omilungu dhandje nekala lya hanya nokwa ti: “Tala, olya gumu 

omilungu dhoye; ngashingeyi oondjo dhoye odha thetwa po, nomayono goye oga 

dhimwa po.” 

8Opo ihe ndu uvu Omuwa ti igidha ta ti: “Olye ngo tandi mu tumu? Olye ta ningi 

omutumwa gwetu?” Onda yamukula nda ti: “Otandi yi! Tuma ndje!” 

9Osho ngaaka a lombwele ndje ndi ye ko ndi ka lombwele aantu elaka tali ti: “Okuuva 

ohamu uvu, ihe kamu uvite ko. Okumona ohamu mono, ihe kamu wete ko. 

10Kukutika oomwenyo dhaantu yoshigwana shika, thitika omakutsi gawo, thithikilitha 

omeho gawo, opo yaa mone ko yo yaa uve ko. Ngele otaa uvu ko notaa galukile 

kungame, otaa aludhwa.” 

11Onda pula nda ti: “Otashi kala ngawo sigo uunake, Omuwa?” Omuwa okwa 

yamukula a ti: “Osigo iilando ya kumunwa po noya mbugala — sigo omagumbo taga 

kala gaa na aantu — sigo oshilongo tashi ningi ombuga yowala. 

12Otandi ka fala aantu kokulekule, noshilongo ashihe otashi mbugala. 

13Nongele tamu hupu oshitimulongo shaantu moshilongo, nasho wo otashi ka 

yonagulwa po. Ihe otashi ka ninga sha fa oshithindi shomusati nenge shomwandi sha 

thigala mevi, omuti nge gwa kekwa po. Oshithindi shoka osho ombuto ondjapuki.” 

JESAJA 7 

Ahas ta londodhwa 

1Omukwaniilwa Ahas yaJotam yaUsia sho a li ta pangele Juda, iita oya tukuluka. 

Rezin, omukwaniilwa gwaSiria, naPeka yaRemalia, omukwaniilwa gwaIsrael, oya 

matukile Jerusalem, ihe oya nyengwa oku shi teya po. 

2Elaka sho lya adha omukwaniilwa gwaJuda tali ti, omatangakwiita gaSiria oge li nale 

nokuli moshilongo shaIsrael, nena oye mwene naantu ye oya sholola noya kakama ya 

fa omiti tadhi shikashikwa kombepo. 

3Omuwa okwa lombwele Jesaja a ti: “Kutha omumwoyemati Shear-Jashub, u ye u ka 

tsakaneke omukwaniilwa Ahas. Oto ke mu adha pondjila yaatungi yoonguwo 

pomukanka gwomeya ngoka tagu kutha omeya mondama yopombanda. 

4Mu lombwela a kale a kotoka, a ngungumane nokaa sholole nenge a piyagane. 

Ondjahi yomukwaniilwa Rezin nAasiria noyomukwaniilwa Peka oya fa owala olwithi 

talu tsinagala kiikuni iyali. 

5Siria, Israel nomuna gwaRemalia oye ku tsile ondumbo. 

6Oya dhiladhila okumatukila Juda, okuhalutha aantu ya game kuyo nokutula omuna 

gwaTabeel koshipundi. 

7“Ihe ngame, Omuwa, otandi popi te ti aawe, itaa tompola sha noitashi ningwa nando. 

8Omolwashike? Oshoka Siria kashi vule Damaskus, oshilandopangelo shamo, 

naDamasko kashi vule omukwaniilwa Rezin. Nonge pwa piti omimvo omilongo 

hamano nantano, Israel otashi kala sha teka po. 

9Oshilongo Israel kashi vule Samaria, oshilandopangelo shamo, naSamaria kashi vule 

omukwaniilwa Peka. “Ngele itamu ikolelele meitaalo, itamu kala po.” 

Endhindhiliko lyaImmanuel 

10Omuwa okwa lombwele Ahas ishewe a ti: 

11“Pula Omuwa Kalunga koye e ku pe endhindhiliko. Otashi vulika li ze mookandoli, 

muuyuni wokuusi nenge mookathele, megulu.” 

12Ahas okwa yamukula a ti: “Itandi pula endhindhiliko, opo ndaa hinde Omuwa.” 

13Jesaja okwa popi a ti: “Ne oluvalo lwaDavid, pulakeneni ngashingeyi. Inashi gwana 

tuu, sho hamu lolokitha aantu? Omwa hala mu lolokithe wo Kalunga kandje? 

14Eewa ano, Omuwa mwene te mu pe endhindhiliko: omukadhona ta ningi omusimba 

nota vala omumati, nedhina lye oImmanuel. 

15Ota ka lya omahini gomoosi nomagadhi goonyushi, sigo ta koko a tseye 

okuhogolola uuyuuki nokweetha uuwinayi. 

16Nokuli manga ethimbo ndyoka inaali ya, iilongo yaakwaniilwa mboka yaali mwe ya 

tila, otayi ningi omaputu gowala. 

17“Omuwa ota ka eta kombanda yoye, kombanda yaantu yoye nokombanda yegumbo 

lyoye iiponga yi kenyeneka yi vule ayihe ya li ko, hela Juda naIsrael ya topokele — 

ote eta omukwaniilwa gwaAssur. 

18“Uuna esiku ndyoka tali ya, Omuwa ota hikile Aayegipiti ohiya, ye ye ya fa oondhi 

tadhi zi kokule kiimpoko yaNiili, nAayassur, ye ye ya fa oonyushi tadhi zi kevi 

lyawo. 

19Otadhi ya tadhi kanyata omakolombongo goondundu nomakololo gomomamanya 

notadhi gumbakana iihwa niipemba ayihe. 

20“Uuna esiku ndyoka tali ya, Omuwa ota ka ithana omukululi handiyaka yomulonga 

gwEufrat. Oye omupangeli gwaAssur. Ote ke mu kulula omafufu komitse, noombenzi 

wo ote dhi kulula ko. 

21“Esiku otali ya, uuna omunahambo ta hupitha owala ongombe ondjelipa niikombo 

iyali, 

22otayi kandwa omahini ga gwana. Eeno, aakaliko taa ka hupa moshilongo, otaa ka 

kala ye na omahini nomagadhi goonyushi gokulya. 

23“Uuna esiku ndyoka nali ya, ehala kehe lya mena oomviinu eyuvi tadhi zi iimaliwa 

iisiliveli eyuvi, otali ka mena omano noondjoho. 

24Aantu oko taa ka weya ye na omatati niikuti, oshoka oshilongo ashihe otashi ka 

mena omano noondjoho. 

25Koondundu adhihe hoka kwa li haku kala iimeno ya kunwa ko, otaku ka mena 

omano, nokape na ngoka ta ka vula okuya ko. Otadhi ka ninga omahala gokunapa 

oongombe nokweendagulwa koonzi.” 

JESAJA 8 

Ehunganeko kombinga yaDamaskus naSamaria 

1Omuwa okwa lombwele ndje a ti: “Kutha oshipelende oshinene, u nyolele mo 

oondanda dha tonata: Maher-Shalal-Hash-Bas. 

2Kutha aantu yaali aainekelwa, omuyambi Uria naSakaria yaJerebekia, ya ninge 

oonzapo dhandje.” 

3Mukadhandje okwa ningi omusimba. Sho a vala okamati, Omuwa okwa lombwele 

ndje a ti: “Mu luka Maher-Shalal-Hash-Bas. 

4Okamati manga inaaka tseya okutumbula tate nenge meme, uuyamba waDamaskus 

auhe niihakanwa ayihe yaSamaria otayi yiwa nayo komukwaniilwa gwaAssur.” 

Siloa naEufrat 

5Omuwa okwa lombwele ndje ishewe a ti: 

6“Aantu mbaka sho ya dhini omeya gomokalonga Siloa haga tondoka kashona, notaa 

kakama koshipala shomukwaniilwa Rezin noshomukwaniilwa Peka, 

7ongame, Omuwa, tandi ka tala ko omupangeli gwaAssur nomatangakwiita ge agehe, 

a ponokele Juda. Otaa ka matuka ya fa omeya gefundja lyomulonga gwEufrat taga 

kungulukile kominkulo dhagwo adhihe. 

8Otaa ka kungulula po Juda ngefundja tali tsu komapepe e tali siikile ayihe. Otaa ka 

halakana nevi alihe. Kalunga na kale pamwe natse!” 

9Pwidhukeni, ne iigwana, ihe otamu ka sindika! Pulakeneni, ne ooha dhuuyuni: 

Ihomatekeleni iita, ihe otamu ka dhengwa! Eeno, ilongekidheni, ihe otamu ka sindika! 

10Pangeleni oompangela, ihe itamu tompola sha. Uvathaneni, ihe itashi tsakanithwa, 

oshoka Kalunga oku li pamwe natse. 

Omuwa ta londodha omuhunganeki 

11Omuwa okwa londodha ndje noonkondo dhe adhihe, ndaa ende nondjila 

yoshigwana shika. Okwa ti: 

12“Ino zimina shoka oshigwana shika tashi ti shi longa, ngoye ino tila iinima mbyoka 

hashi yi tila. Ino kwatwa kehaluko. 

13Ngame Omuwa Omunankondoawike, ngame omuyapuki, ongame awike u na 

okutila nokuhalukila. 

14Omoluuyapuki wandje uutilithi onda fa emanya ndyoka aantu tayi ipumu ko; onda 

fa omwigo tagu yulu aantu yomiilongo Juda naIsrael nAajerusalem. 

15Oyendji otaa ka tantala, otaa ka gwila po notaa ka nyanyulwa. Otaa ka yulwa 

komwigo.” 

Elondodho kaapuli yaathithi 

16Onda hala okupungula nawa elondodho ndika lya zi kOmuwa nokupatela ompango 

moomwenyo dhaalongwa yandje. 

17Omuwa okwa holama oshigwana she mwene, ihe ngame onde mu inekela nondi na 

etegameno muye. 

18Ongame nguka naanona mbaka Omuwa e ya pe ndje. Omuwa Omunankondoawike, 

ngoka oshipangelapundi she shi li kondundu Sion, okwe tu tuma tu ninge 

oontumwalaka dhi na omwenyo kAaisraeli. 

19Nge taku tiwa, mu pule elaka kaathithi nokoompulile, mboka haa nongona nohaa 

dhilomota, omolwashike ando mwaa ka pule elaka kuKalunga keni? Omolwashike 

moshinima shaanamwenyo mu na okupula elaka kaathithi? 

20Ya yamukula u tye: “Pulakeneni shoka Omuwa te mu nongeke. Inamu pulakena 

koompulile. Shoka tadhi mu lombwele, itashi mu opalele.” 

Omasiku omadhigu 

21Oshigwana otashi ka endaenda noshilongo, sha tyololoka nosha sa ondjala. 

Mondjala yasho nomondjahi yasho otashi ka tuka omukwaniilwa gwasho naKalunga 

kasho. Otashi ligalala sha tala pombanda, 

22nenge sha tongolola pevi, ihe itashi mono sha shaa shi uudhigu nomilema, omilema 

dhi tilitha, moka ya mbolokotithilwa mo. 

JESAJA 9 

1Itaku ka kala ku na ompito yokuhenuka uudhigu mbuka. 

Omukwaniilwa gwokomeho 

Evi lyomazimo gaSebulon nogaNaftali olya li lya dhinika, ihe konakuyiwa esimano 

otali ke ya koshikandjo shika okuza kEfuta lyopokati sigo okevi lyohandiyaka 

yaJordan, nokuGalilea, moka aakwiilongo ya kala. 

2Oshigwana she ende momilema, otashi mono uuyelele owindji. Oomboka ya kala 

momilema thokothoko, uuyelele otau ya minikile. 

3Aantu oto ya shambudha noonkondo, Omuwa, oto ya pe enyanyu enene. Otaa 

nyanyukilwa koshipala shoye, ngaashi aantu haa nyanyukwa, uuna taa teya iilya 

nenge taa topola oshihakanwa. 

4Oshoka ongoye wa teya ondjoko yawo ndjoka ya li ye yi uvitile uudhigu, nowa 

tokola ongola ndjoka ye ya dhenge komapepe. Omuwa, owa dhenge iigwana mbyoka 

ya hepeke aantu yoye, naanaa ngaashi wa dhengele Aamidiana nale ndjiyaka. 

5Oongaku dhaahomoni noonguwo dhawo dha yaywa mombinzi otadhi fikwa po. 

6Otwa valelwa omunona! Otwa pewa omumati! Epangelo olye; oli li komapepe ge. 

Ota lukwa Omupukululi omukumithi, Kalunga omunankondo, He yomuukwaaluhe, 

Omuwa gwombili. 

7Uukwaniilwa we kau na mpoka tau hulu po, noshilongo she otashi kala aluhe shi na 

ombili. Ota ka kuutumba koshipangelapundi shaDavid ta lele oshilongo she. 

Oonkondo dhe odha kankamekelwa keutho nokuuyuuki, okuza nena sigo aluhe. 

Uulaadhi wOmuwa Omunankondoawike otau shi ningi. 

Omuwa ta pangula Israel 

8Omuwa okwa tumbulile oshilongo shaIsrael epangulo, a pangule oluvalo lwaJakob. 

9Aaisraeli ayehe, shaa ngoka a kala moshilando Samaria, ota ka tseya kutya shika 

okwe shi ninga. Ihe otayi inomo noya lunduka. Otaa ti: 

10“Oondhopi odha kumuka po, ihe otatu ka tunga po omakuma gomamanya ga 

hongwa. Omikwiyu odha hokoka po, ihe tse otatu ka tsika mo omisedeli.” 

11Omuwa okwe ya shongele aatondi yawo ye ya matukile. 

12Siria kuuzilo naFilistia kuuninginino oye ekama omakana gawo ya nine po Israel. 

Nomushika ondjahi yOmuwa inayi lota; okwooko kwe onatango kwa taganana. 

13Aaisraeli inayi itedhulula natango. Nando Omuwa Omunankondoawike okwe ya 

geele, inaa galukila kuye. 

14Polumwe Omuwa ota ka geela Israel naawiliki ye; ote ke ya teta omutse nomushila. 

15Aakuluntu naanenentu oyo omutse, naahunganeki mboka taa longo omalongo 

giifundja, oyo omushila. 

16Aawiliki yaantu mbaka oya ningi aapukithi, naawilikwa oya piyaganekwa thiluthilu. 

17Omolwashoka Omuwa ina hokwa aagundjukamati yawo noita sile nando 

aaselekadhi yawo noothigwa ohenda, oshoka aantu ayehe oyo aakaanakalunga 

naakolokoshi, naashihe shoka taa popi, oshiwinayi. Nopushika ondjahi yOmuwa inayi 

lota natango; okwooko kwe onatango kwa taganana. 

18Uukolokoshi waantu owa hwama wa fa epeya tali lungunitha po omano noondjoho. 

Owa taandela wa fa okuti taku pi notaku gundumuka olwithi. 

19Molwaasho Omuwa Omunankondoawike a geya, ondjahi ye oya hwama ya fa 

omulilo tagu lilima noshilongo tagu lungunitha po aantu, noitaa silathana ohenda. 

20Shaa mpoka moshilongo aantu otaa hakana nokulya po uundjagumuke wiikulya 

mboka taa mono, ihe itaa kuta. Nando naa lye po oyana, aawe, onkene tuu itaa kuta. 

21Aamanasse nAaefraim otaa matukilathana, noyo kumwe ayehe otaa ponokele Juda. 

Natango ondjahi yOmuwa inayi lota; okwooko kwe onatango kwa taganana. 

JESAJA 10 

1Yaye mboka haa toto oompango dhaa ukile, oomboka haa tungu omautho haga 

hepeke aantu yandje! 

2Osho haa keelele oohepele uuthemba wawo nohaa kutha aakweyi etokolo lyu uka. 

Osho haa thetula aaselekadhi eliko lyawo nohaa kutha po uuthiga woothigwa. 

3Otamu ka ninga ngiini, uuna Omuwa te mu geele? Otamu ka ninga ngiini, uuna te 

mu undulile ehanagulo tali zi moshilongo shokokule? Otamu ka matukila peni, mu ka 

mone ekwatho? Uuyamba weni otamu ke u holeka peni? 

4Otamu ka dhipagelwa miita nenge mu kwatwe po oonkwatwa. Natango ondjahi 

yOmuwa inayi lota, onatango tuu oshikaha she sha taganana. 

Ehanagulo lyaAssur shuuntsa 

5Yaye Assur, ongoye ongola yondjahi yandje! Otandi longitha Assur ongondhimbo 

yokudhenga mboka nda geela. 

6Otandi tumu Assur okudhenga oshigwana oshikeenakalunga, aantu mboka ya geyitha 

ndje. Otandi ya tumu, ya yuge, ya hakane yo ya lyatagule aantu ngaashi iiyagaya 

momapandaanda. 

7Ihe omupangeli gwaAssur ita dhiladhila ngaaka, kali shi elalakano lye. Elalakano lye 

olyo okuhanagula nokukomba po iigwana oyindji. 

8Oti itanga ta ti: “Oondjayi dhandje adhihe dhaakwiita odho aakwaniilwa. 

9Onda lala iilando Kalno naKarkemish, Hamat naArpad, Samaria naDamaskus. 

10Onda ganeke okwooko kwandje, ndi geele iilongo mbyoka hayi simaneke iimenka 

oyindji yi vule mbyoka yaJerusalem naSamaria. 

11Onda teya po Samaria niimenka yasho ayihe; osho te ningile wo Jerusalem 

niiyelekela mbyoka tayi simanekelwa mo.” 

12Ihe Omuwa ota ti: “Uuna te mana shoka tandi longo kondundu Sion 

nomuJerusalem, otandi ka geela omupangeli gwaAssur omolwomwiityo gwe nuutsa 

we auhe.” 

13Omupangeli gwaAssur oti inomo ta ti: “Ayihe mbika ongame nde yi longo. Ngame 

ondi na oonkondo nowino nonda kotoka. Onda dhimi po oongamba pokati kiigwana 

nonde ya yugu uuyamba mboka ya li ya pungula. Aantu onde ya lyatagula nda fa 

ontsezi. 

14Iigwana yomuuyuni oya ningi ya fa oshihandhila shokadhila, uuyamba wawo onde 

u gongele nuupu nda fa tandi gongele omayi. Kakwa li ewawa lya papamene ndje, li 

haluthe ndje, nenge okana ke ekamene ndje, ka kudhile ndje.” 

15Ihe Omuwa ota ti: “Ekuya otali inomo tuu kutya olyo enene li vule ngoka te li 

tetitha? Oshisaaha oshi na tuu esimano li vule lyaangoka ta saaha nasho? Oshiti 

ohashi longitha tuu ngoka e shi yedha, nenge ondhimbo ohayi dhungadhunga tuu 

omuntu?” 

16Omuwa Omunankondoawike ota tumu uuvu, a geele aakwiita yaAssur yo ondoka. 

Momalutu gawo otamu ka yaka omulilo gwa fa epeya. 

17Kalunga, uuyelele waIsrael, ota ka kala omulilo. Kalunga kaIsrael omuyapuki ota ka 

kala omalaka gomulilo. Mesiku limwe otaga fike po omano noondjoho muIsrael. 

18Omakuti ge ga thitakana nomapya go ondoka otaga hanagulwa po thiluthilu, 

ngaashi omuvu ta thipuka. 

19Momakuti ge otamu ka hupa omiti omishona, nokanona taka vulu oku dhi yalula. 

Aashona taa ka galuka 

20Esiku otali ya, uuna Aaisraeli mboka ya hupu ko, itaa inekele we oshigwana shoka 

konyala she ya hanagula po. Otaa ka inekela shili Omuwa, Kalunga kaIsrael 

omuyapuki. 

21Aaisraeli aashona ayeke taa ka galukila kuKalunga kawo omunankondo. 

22Nando Aaisraeli oyendjiyendji ya fa ehekevi lyomooha dhefuta, aashona yowala taa 

ka galuka ko. Ehanagulopo olya tokolelwa Aaisraeli, noye li ilongela lela. 

23Eeno shili, Omuwa, Omuwa Omunankondoawike ota ka tsakanitha etokolo 

lyehanagulopo moshilongo ashihe. 

Omuwa ota ka pangula Assur 

24Omuwa Omupangeliawike nOmunankondoawike ota lombwele aantu ye mboka ye 

li muSion ta ti: “Inamu tila Aayassur, nando taye mu hepeke, ngaashi Aayegipiti ya 

ningile. 

25Egeelo lyandje kune otali hulithwa po mbala notandi ke ya hanagula po. 

26Ongame, Omuwa Omunankondoawike, otandi ke ya nakula nongola yandje, 

ngaashi nda dhengele Aamidiana pemanya lyaOreb. Otandi geele Assur, ngaashi nda 

geelele Egipiti. 

27Uuna esiku ndyoka lya thiki, otandi mu mangulula mepangelo lyaAssur, nondjoko 

yawo itayi ka kala we komapepe geni.” 

Omuhomoni ta homona iita 

28Etangakwiita lyaatondi otali homona Ai. Otaa pitilile muMigron. Omatemba gawo 

otaye ga thigi muMikmash. 

29Otaa kondo etaulilo notaa ka hungila muGeba. Aantu yomuRama otaa haluka, 

naantu yomoshilando shaSaul Gibea otaa kukuma taa yi ondapo. 

30Aagallim, kugeni onkugo! Ne Aalajesha, pulakeneni! Yamukuleni, ne Aayanatot! 

31Aamadmena nAagebimi otaa fadhuka po ya ka holame. 

32Esiku tuu ndyoka aatondi oye li moshilando Nob, naahwiyaka otaa ganeke 

oongonyo kondundu Sion muJerusalem. 

33Omuwa Omunankondoawike ote ke ya pompona ya fa iitayi tayi tetwa ko komuti. 

Ndhoka dhi ifala pombanda nomileeleka dhomudho otadhi komangelwa po notadhi 

lyatelwa pevi. 

34Omuwa ote ya komangele po ya fa omiti dhomokati komugulu tadhi komangelwa 

nekuya; nando nadhi kale omiwanawa ngaashi muLibanon, otadhi kewa po. 

JESAJA 11 

Oshitutuma shaIsai 

1Oshitutuma otashi tsapuka moshithindi shaIsai; noshitayi omomidhi dhasho e tashi 

imi iiyimati. 

2Ombepo yOmuwa otayi mu lambele, ombepo yowino noyoondunge, ombepo 

yomayele noyoonkondo, ombepo yuunongo noyokutila Omuwa — 

3oye nota ka nyanyukilwa etilo okutila Omuwa. Iha pangula pakutala kwomeho, ye 

iha tokola pakuuva omauvila, 

4ihe ohu uthile oonakuhepa nuuyuuki nota popile uuthemba woohepele moshilongo 

Nohapu ye yoonkondo ota dhenge evi naakolokoshi ote ya dhipaga nomufudho 

gwomokana ke. 

5Uuyuuki owo epaya lyomombunda ye, uudhiginini noshili omuya gwomoombwetelo 

dhe. 

6Embungu otali ka kala pamwe nokanzigona, nongwe tayi kala ya lala 

pokakombwena. Okatana nokankoshona otau napele pamwe, nokamati okashona take 

u litha. 

7Ongombe onzinzi nemwanka enyali otayi napele pamwe, noyana taa gondjo pamwe. 

Nonime otayi li omwiidhi ya fa ongombe. 

8Okahanona haka yamu taka dhana pomututu gwontoka, nokamputu opo ka toyo 

otaka tsu oshikaha shako kokwena kwepili. 

9Kondundu yandje ondjapuki itaku ka longwa uuwinayi nenge iikolokosha, oshoka 

evi otali ka udha okutseya Omuwa kwa fa omeya ga siikila efuta. 

Aapongekwa taa ka galuka 

10Esiku otali ya, uuna oshitutuma shaIsai tashi ka ninga epandela lyiigwana. Iigwana 

otayi ka gongalela kuye, nonkalelo ye oyi na eopalo. 

11Mesiku ndyoka Omuwa ota ka ganeka okwooko kwe olutiyali, a galulile kegumbo 

yamwe yomaantu ye mboka ya hupile muAssur nomuEgipiti, muPatros, Etiopia, 

Elam, Babilonia naHamat, pominkulo nokoontuntu dhomomafuta. 

12Omuwa ota ka yelutha epandela, u ulukile iigwana kutya ota gongele ishewe 

Aaisraeli nAajuda mboka ya halakana e te ya kongolola koombinga adhihe dhevi. 

13Oshilongo shaIsrael itashi ka sila we Juda efupa, naJuda ita ka ninga omutondi 

gwaIsrael. 

14Ayehe otaa matukile Aafilisti kuuninginino e taa ka yuga aantu yokuuzilo. Otaa ka 

sinda Aaedomi nAamoabi, nAayammoni otaa ka vulika kuyo. 

15Omuwa ota ka kukutika Ekololo lyaSues nota pepitha ombepo ompyu kombanda 

yomulonga gwEufrat note gu topagula muulonga uheyali uushona tau vulu 

okutaagulukwa kolupadhi. 

16Ogwo notagu ningi onenendjila yokweendwa kaantu ye Aaisraeli mboka ya hupu ko 

taa zi kuAssur, naanaa ngaashi oohekulu ya zile muEgipiti. 

JESAJA 12 

Eimbilo lyehambelelo 

1Esiku otali ya, uuna to popi e to ti: “Otandi ku hambelele, Omuwa! Owa geele ndje, 

ihe ondjahi yoye oya loto, ongoye nowa fudhitha ndje. 

2Oshili, Kalunga oye ehupitho lyandje;  onde mu inekela no ihe tila sha. Omuwa, 

Omuwa oye oonkondo dhandje neimbilo lyandje. Oye a ningi ehupitho lyandje.” 

3Nenyanyu otamu ka teka mo omeya momithima dhehupitho. 

4Esiku ndyoka otamu popi e tamu ti: “Hambeleleni Omuwa! Uvitheni edhina lye! 

Hokololeni iilonga ye mokati kiigwana! Uvitheni tamu ti edhina lye olya simana 

pombanda! 

5Imbileni Omuwa, oshoka okwa longo iinima iinene! Yi tseyithileni uuyuni auhe! 

6Igidheni mokule ne mu imbe nenyanyu, ne Aasioni, oshoka Kalunga Omuyapuki 

gwaIsrael oye omunene, a kala mokati keni.” 

JESAJA 13 

Kalunga ta geele Babilon 

1Ndhika odho oohapu dhomahunganeko tadhi popi Babilon, dha hololelwa Jesaja 

yaAmos kuKalunga. 

2Yelutheni epandela pontundulu kondungu yondundu, mu igidhe aakwiita! Yelutheni 

omaako mu ya lape, opo ya matukile iiyelo yoshilando shi na uuntsa. 

3Omuwa okwi ithana aakwiita ye oofule yi ihupula, ya hinge iita iiyapuki yo ya geele 

mboka e ya sila ondjahi. 

4Pulakeneni omundundumo koondundu — omuzizimo gwengathithi enene lyaantu, 

ombuyagano yiigwana niilongo tayi gongala. Omuwa, Kalunga komatangakwiita, ota 

dheula aakwiita ye. 

5Otaye ya taa zi kiilongo yokokule kooha dhuuyuni. Mondjahi ye Omuwa ote ya a 

hanagule po oshilongo ashihe. 

6Memekukwee! Esiku lyOmuwa oli li popepi. Omunankondoawike ote eta 

ehanagulopo. 

7Nena omake gaantu ayehe otaga ka nemanana, nomukumo gwawo otagu tyololoka. 

8Otaa ka haluka, otaa gwilililwa po kuuwehame ya fa omukulukadhi a adhika 

koshitheta. Otaa talathana ya sholola, niipala yawo ya pemba kohoni. 

9Esiku lyOmuwa otali ya. Olyo esiku etilithi li na uulaadhi nondjahi ondulu. 

Oshilongo otashi mbugala, nomulunde kehe ota hanagulwa po. 

10Oonyothi dhokegulu nomakaladhidhi gadho itaga ka minikila we. Etango otali ka 

kala lya luudha, sho tali piti, nomwedhi itagu toka we. 

11Omuwa ota ti: “Otandi geele evi omoluuwinayi walyo, naakolokoshi 

omolwomayono gawo. Otandi ka hulitha po uuntsa waatangalali notandi ka thindila 

pohi omwiityo gwaakolokoshi. 

12Oomboka taa hupu ko, otaa ka pumba ye vule oshingoli. 

13Otandi kakamitha omagulu; nevi otali ka ndjingandjingwa pehala lyalyo mesiku 

ndyoka, uuna ngame, Omuwa Omunankondoawike, tandi holola ondjahi yandje. 

14“Aakwiilongo mboka ya kala muBabilon, otaa ka ya ontuku kiilongo yawo, ya fa 

uupundja tau hunuka mokati kaakongo. Otaa halakana ya fa oonzi dhaa na omusita. 

15Shaa ngoka ta adhika, ota ka tsuwa negonga, shaa ngoka ta kwatwa, ota ka 

dhipagwa po. 

16Uunona wawo otau ka nyanyagulwa montaneho yawo, omagumbo gawo otaga ka 

yugwa naakulukadhi yawo otaa ka laliwa nayo.” 

17Omuwa ota ti: “Otandi ka sikumudha Aamedia ya matukile Babilon. Kaye na 

onkwa noshisiliveli noihaa haluka oshingoli. 

18Omatati gawo otaga yaha aagundjuka. Kaye na onge nuuhanona, nuunona itaye u 

tala nolukeno. 

19Babilonia osho oshilongo sho opala shi vule ayihe, osho uuntsa waantu yasho. Ihe 

ngame, Omuwa, otandi ka hanagula po Babilon, ngaashi nda ningi Sodom 

naGomorra! 

20Kape na we mpoka tashi ka kalwa kaantu. Kape na Omuarabia ta dhike mo etsali 

lye, nokape na omusita ta napithile mo iimuna ye. 

21Otashi ningi ehala lyokugondja oombidhi. Moongulu dhasho omahwiyu taga ka 

tunga iihandhila, oompo odhi na mo onkalo yadho, niikombo yomokuti otayi ka 

ndjomboka-ndjomboka apehe. 

22Moongulumbala otamu yogelele oombandje, nomambungu otaga ulula miinyanga 

yasho. Eeno, ethimbo lyaBabilon olya thikana! Omasiku gasho ga pitilila.” 

JESAJA 14 

Egaluko lyaapongekwa 

1Omuwa ota ka sila Aaisraeli ohenda e te ya hogolola ishewe, ya ninge aantu ye 

mwene. Ote ke ya fala ishewe mevi lyawo, naakwiilongo otaye ya e tayi itula mokati 

kawo. 

2Iigwana oyindji otayi ka kwatha Aaisraeli ya galukile kevi ndyoka Omuwa e li ya pe, 

naankoka iigwana otayi ka ninga aapika yAaisraeli, yi ya longele. Mboka ya kwatele 

po Israel, otaa ka kwatwa po kuIsrael, nAaisraeli otaa ka pangela aantu mboka ye ya 

hepekele nale. 

Omukwaniilwa gwaBabilon muuyuni womuusi 

3Omuwa ota ka pa Aaisraeli epepelelo, ya manguluke kuuwehame nokomahepeko 

gawo nokiilonga yuupika ya thiminikilwa oku yi longa. 

4Uuna Omuwa ta gwanitha mbika, aantu otaa ka nyekela omukwaniilwa gwaBabilon 

taa ti: “Omukwaniilwa omunanyanya a gwile po! Ita ka hepeka we omuntu! 

5Omuwa okwa teya oonkondo dhaapangeli aakaanakalunga 

6mboka ya li haa ponokele iigwana mondjahi nokuthiminika aapikwa yawo nonyanya 

pwaa na nando ohenda. 

7Uuyuni auhe otau nyanyukilwa evululuko nombili, noshaa ngoka oti imbi ta 

hambelele. 

8Omikiperesi nomisedeli dhaLibanon otadhi nyanyukilwa etekopo lyomukwaniilwa, 

oshoka kape na we ngoka te dhi komangele po, oshoka ke po. 

9“Uusi owa tegamena omukwaniilwa gwaBabilon. Aathithi yaamboka ya li 

aanankondo kevi, oya penduka. Aakwampungu yaakwaniilwa oya yambuka 

kiipangelapundi yawo. 

10Ayehe otaye mu igidha taa ti: ‘I! Wa ningi nani we tu fa! Owe tu fa lelalela! 

11Owa li ho simanekwa noshihomo shuuhumba, ihe ngashingeyi we ya ishewe 

muuyuni wokuusi. To lala pombanza yeolelo nowa siikilwa komazinyo.’ 

12“Nyothingula, omuna gweluwa! Owa ningwa ngiini, sho wu umbilwa pevi, ngoye 

ngoka wa sindi iigwana? 

13Owi ipopile momwenyo gwoye wa ti: ‘Otandi ka londa kegulu, otandi ka thikameka 

oshipangelapundi shandje pombanda handiya yoonyothi dhaKalunga. Otandi ka 

kuutumba koshipangelapundi kondundu yokugongalela ookalunga, mookathelelela 

kondundu yiiholekwa. 

14Otandi londo handiyaka yiikogo, ngame ndi fe Omunankondoawike.’ 

15Ihe nani owu umbilwa mohi moshaasi, mombwili yekolombongo. 

16“Aasi ye ku tongolola, otaye ku sheke taa pula taa ti: ‘Omulumentu oye tuu nguka a 

kakamitha nale uuyuni nokwa ndjingandjinga iilongo? 

17Oye tuu omulumentu ngoka a teya po iilando e ta mbugaleke uuyuni? Oye tuu 

ngono inaa mangulula nando oonkwatwa dhe nenge e dhi ethe dhi ye koyaandjawo?’ 

18Aakwaniilwa ayehe yomuuyuni oya lala moombila dhawo nokusimanekwa, 

19ihe ngoye ku na ombila, nomudhimba gwoye ogwa umbilwa meolelo. Ogwa 

siikilwa komidhimba dhaakwiita ya sile molugodhi, ogwa umbilwa pamwe nadho 

mombogo yemanya nogwa lyatagulwa. 

20Molwashoka wa yono po oshilongo shoye mwene e to dhipaga aantu yoye, ito ka 

fumvikwa wa fa aakwaniilwa yalwe. Kape na nando ogumwe gwomegumbo lyoye ta 

ka hupa ko. 

21Etheni utale, eso li homate! Aamati aana yomukwaniilwa otaa ka sa moluulunde 

woohekulu. Kape na nando ogumwe gwomuyo ta ka pangela uuyuni nenge e u tungile 

iilando.” 

Kalunga ta teya po Babilon 

22Omuwa Omunankondoawike ota ti: “Otandi ka ponokela Babilon e tandi shi 

kumuna po. Itandi hupitha po sha — itaku hupu aanona, itaku hupu omuntu e na 

omwenyo. Ongame mwene, Omuwa, nde dhi popi. 

23Babilon otandi shi ningi ondombe yontopo nehala lyomahwiyu. Babilon otandi shi 

kombo po noshikombe shoka tashi kutha po ayihe. Ongame, Omuwa, nda popi!” 

Kalunga ta teya po Assur 

24Omuwa Omunankondoawike okwa gana ta ti: “Shoka nda nuna, otashi ka ningwa, 

shoka ndu utha okuningwa, otashi ka gwanithwa. 

25Aayassur otandi ke ya dhipaga mo moshilongo shandje shaIsrael e tandi ya 

lyatagulile koondundu dhandje. Aantu yandje otandi ke ya mangulula mondjoko 

yAayassur nokomutenge ngoka ya li ye na oku gu humbata. 

26Shika osho nda tokola kombinga yuuyuni; nokwooko kwandje okwa taganana 

okugeela iigwana.” 

27Omuwa Omunankondoawike okwa tokola e shi gwanithe. Okwa taganeke okwooko 

kwe a geele, nokape na ngoka ta vulu oku mu kankeka. 

Kalunga ta teya po Filistea 

28Elaka ndika olyu uvithwa omumvo ngwiyaka omukwaniilwa Ahas a sa. 

29Aafilisti, ongola ndjoka ye mu dhenge, oya tokoka, ihe kamu na okunyanyukwa. 

Uuna eyoka tali si, ekwawo etilithi otali hituka peha lyalyo. Meyi lyeyoka omwa 

tendulwa oshikoko shomawawa. 

30Omuwa ota ka ninga omusita gwaantu ye oohepele, naakwanaluhepo ote ke ya tula 

megameno. Ihe ne Aafilisti ote ke mu tumina ondjala yekomba, noitayi hupitha ko 

nando ogumwe a kale e na omwenyo. 

31Iilando ne amuhe yAafilisti, kugeni ne mu kolomoke! Amuhe kakameni! Oshikogo 

sholwithi otashi zi kuumbangalantu — osho etangakwiita moka kaamu na nando 

omumbanda. 

32Oontumwa ndhoka tadhi zi kuFilistia, otadhi yamukulwa ngiini? Eyamukulo olyo 

ndika kutya Omuwa okwa tungu Sion, naantu ye aahepekwa otaa ka mona mo 

egameno. 

JESAJA 15 

Kalunga ta teya po Moab 

1Ehunganeko ndika otali popi Moab Iilando Ar naKir otayi hanagulwa po muusiku 

umwe, neimweneneno tali siikile evi lyaMoab. 

2Aadibon: otaa londo kiikulundundu, ya ka lilile pomahala giinonoma. Aamoabi otaa 

lilagana moluhodhi omolwiilando Nebo naMedeba; oya kulula omitse dhawo 

noombenzi dhawo moluhodhi. 

3Aantu momapandaanda oya zala omahahi; momahalandjandja goshilando 

nokombanda yoongulu aantu taa lili yo taa kugu. 

4Aaheshboni nAaelale taa kugu, nonkugo yawo otayi uvika sigololo okuJahas. Nokuli 

aakwiita otaa kakama; omukumo gwawo ogwa kana. 

5Omwenyo gwandje tagu lili Moab. Aantu oya yi ontuku sigo okuZoar nokuEglat 

Shelishija. Yamwe otaa londo ondjila yokuLuhit taa yi taa lili; yamwe otaa ka holama 

kuHoronajim taa kugagana omolwehanagulo. 

6Okalonga Nimrim otaka pwine, omwiidhi gwe ka kunduka otagu kukuta, noitaku 

kala we sha sha ziza. 

7Aantu otaa tokola esilukuti lyomipopeli taa kambadhala okufadhuka po nomaliko 

gawo agehe. 

8Koongamba dhaMoab otaku kugu onkugo tayi uvika. Otayi mbololoka yi uvitike 

kiilando Eglaim naBeerelim. 

9Poshilando Dibon omeya momulonga oga tiliganekwa kombinzi, ihe natango 

Kalunga oku na sha oshitilithi e shi pungulila aantu yasho. Eeno, mboka ya hupu 

muMoab, ote ke ya tumina omudhipagi. 

JESAJA 16 

Uudhigu waMoab 

1Aamoabi otaa kutha onzigona moshilando Sela shi li mombuga e taye yi gandja 

omagano komuntu ngoka ta pangele muJerusalem. 

2Oye li komunkulo gwomulonga Arnon ya tegelela notaa pwampwauka mpaka 

naampeyaka ya fa oondhila dha hanagulilwa po iihandhila yadho. 

3Otaa lombwele Aajuda taa ti: “Tu lombweleni shoka tu na okuninga. Tu shigeni 

ngaashi omuti ngoka gu na enzile lyaalofu moshanga shomutenya. Tu gondjitheni 

momunzile gweni. Otse oontauki; tu holekeni pwaa kale ngoka te tu mono. 

4Tu pitikeni tu kale moshilongo sheni. Tu gameneni kumboka ya hala ye tu yonagule 

po.” 

(Ehepeko nehanagulo otali ka hula, naamboka taa mbugaleke oshilongo, otaa ka hula 

po. 

5Nena gumwe gwomoluvalo lwaDavid ota ka ninga omukwaniilwa, nota ka lela aantu 

nuudhiginini nohole. Oye omutokoli ha gwanitha eutho lyu uka noha lalakanene 

uuyuuki.) 

6Aajuda otaa ti: “Otwa kundana, nkene Aamoabi ye na uuntsa; oye na oshilundo, 

etuwalalo, einomo nepumpagano, ihe omwiityo gwawo ogwowala.” 

7Aamoabi otaa ka lila moluudhigu tau ya hepeke. Ayehe otaa ka lilila omakaka 

gomandjembele ya li haye ga li nale muKir Heres. Otaa ka teka po. 

8Iitsambe yomiviinu yokuHeshbon niilonda yomiviinu yokuSibma oya hanagulwa po 

— omo moka mwa zi omaviinu haga kolitha aaleli yiigwana. Omaviinu ngoka oga li 

haga pindikwa sigo okoshilando Jaser, sigo okombuga kuuzilo, nokuuninginino 

handiyaka yEfuta lyeso. 

9Ngashingeyi otandi lilile omiviinu dhokuSibma, ngaashi Jaser tashi lili. Omahodhi 

gandje otaga pononoka omolwaHeshbon naElale, molwaashoka kaku na nando eteyo 

lyokunyanyudha aantu. 

10Kaku na ngoka ta nyanyukilwa omatathapya. Kaku na omuligoli nenge ngoka ti 

imbi miitsambe yomiviinu. Kaku na omukoli gwomandjembele a hange omaviinu; 

ondigolo yenyanyu oya hula. 

11Onda yemata meni lyandje omolwaMoab, momwenyo gwandje onda sila Kir Heres 

oluhodhi. 

12Aamoabi otayi ikulupike yo yene okuya kiinonoma yokoondundu noku ka galikana 

mootempeli dhawo; itashi ya kwatha. 

13Elaka olyo ndika Omuwa e li gandja nale tali popi Moab. 

14Ngashingeyi Omuwa ota ti: “Moomvula ndatu, ngaashi omupiya e li kondhalate te 

dhi yalula, eliko enene lyaMoab otali ka kana po. Maantu ye oyendji aashonashona 

yowala taa ka hupa ko ye na omwenyo, ihe kaye na omwago.” 

JESAJA 17 

Kalunga ta teya po Siria naIsrael 

1Omuwa ota ti: “Oshilando Damaskus itashi kala we olule; otashi ka ninga ondumba 

yomakulukuma. 

2Iilando yaSiria otayi ka hanagulwa po sigo aluhe. Otayi ka ninga omaunapelo goonzi 

nogoongombe, nokape na ngoka te dhi tidha mo. 

3Israel ota ka kala itaa vulu okwiipopila, naDamaskus otashi kanitha eipangelo lyasho. 

Aasiria mboka taa hupu ko ye na omwenyo, otaa ka sa nohoni ya fa Aaisraeli. 

Ongame, Omuwa Omunankondoawike, nde dhi popi.” 

4Omuwa okwa ti: “Esiku otali ya, uuna esimano lyaIsrael tali hulu po, nuuyamba we 

tau halakana po. 

5Israel ota ka fa epya lya teywa iilya, a fa epya molusilu lwaRafaim uuna lya teywa. 

6Aantu aashuushuka yowala taa ka hupa ko, naIsrael ota ka fa omuolivi gwa likolwa 

ooholivi, shila oku na owala oombali noondatu ndhoka dha hupile kuundjendja nenge 

ooholivi ndhoka dha hupile piitayi yopevi. Ongame, Omuwa Kalunga kaIsrael, nde 

dhi popi.” 

Ehulilo lyiimenka 

7Esiku nge lya thikana, aantu otaa ka galukila komukwathi nokOmushiti gwawo, 

Kalunga kaIsrael omuyapuki. 

8Itaa ki inekela we iiyambelo ye yi tungu niikaha yawo yene, nenge yi itule iilonga 

yiikaha yawo — iiyelekela yoshikalungakiintu Asheera niiyambelo yiitsinino. 

Iikunino yiinonoma 



1092 

 

Ombiimbeli Ondjapuki 
@ 2008, Bible Society in Namibia. 

 

 

 

 

9Esiku otali ya, uuna iilando ya kola tayi ka ninga ombuga notayi kumunwa po ya fa 

iilando mbyoka ya thigwa po kAahevi nokAayamori, sho ya fadhuka po Aaisraeli. 

10Israel, owa dhimbwa Kalunga ngoka e ku hupitha nokwe ku gamene a fa emanya 

lya kola. Peha lye owa tsike po iikunino yiinonoma, opo u longele iikalunga 

yokiilongo. 

11Ihe nando yi koke mbalambala yi sheneke, itayi ka likolwa sha. Otaku kala owala 

omukundu nuuvu waa shi kupangwa. 

Iigwana yaatondi tayi ka sindwa 

12Iigwana iinankondo oya tsu ondumbo notayi ndundumitha ewi lyayo lya fa efuta, 

lya fa epupo lyomakuthikuthi omanene. 

13Iigwana otayi ndunduma ya fa omakuthikuthi, sho taga hedha ko, ihe Kalunga ote yi 

ganda, oyo notayi shuna. Ote yi tidha po ya fa ontsi kombanda yondundu, ya fa 

iiyagaya mokambiya. 

14Otayi tilitha aantu ongulohi, ihe ongula nge kwa shi, kayi po we. Shika osho 

oshipewa shashaa ngoka te tu yugu evi lyetu. 

JESAJA 18 

Kalunga ta teya po Etiopia 

1Pomilonga dhaEtiopia ope na oshilongo mpoka oshihomo shomawawa tashi uvika. 

2Okuza koshilongo shoka oontumwa otadhi ende moowato dhomanenge muNiili. 

Galukileni kegumbo, ne oontumwa mu na ontuku! Faaleleni elaka koshilongo sheni 

sha kambakanwa komilonga, koshigwana sheni sha kola sho shi na omatha, kaantu 

yeni aaleeleka ye na oshipa tashi adhima, mboka taa tilika kuuyuni auhe. 

3Pulakeneni, amuhe mboka mwa kala kombanda yevi! Taleni utale epandela tali 

yeluthwa koondungu dhoondundu! Pulakeneni ekugagano lyenkuma! 

4Omuwa okwa lombwele ndje a ti: “Otandi ka entamena ndi li megulu ndi ilongelela 

nda fa omata gomume muusiku wopothinge, ndi ilongelela nda fa etango tali minikile 

moshanga shomutenya. 

5Omandjembele manga inaaga toononwa, oongala sho dha yagumuka nomandjembele 

taga tiligana, aatondi otaa ka teya po Etiopia nuupu ya fa ombele tayi pompona ko 

iitayi komuviinu. 

6Omidhimba dhaakwiita yawo otadhi ka thigilwa oondhila niithitukuti. Othinge otaa 

lika po komambiimbili nokufu okiithitukuti.” 

7Esiku otali ya, uuna Omuwa Omunankondoawike ta ka taamba omayambo 

koshilongo shika sha kambakanwa komilonga, koshigwana shika sha kola 

noshinankondo, kaantu mbaka aaleeleka ye na oshipa tashi adhima, mboka haa tilika 

kuuyuni auhe. Otaa ke ya kondundu Sion, nkoka Omuwa Omunankondoawike ta 

simanekelwa. 

JESAJA 19 

Kalunga ta teya po Egipiti 

1Ndika olyo elaka tali popi Egipiti. Omuwa ote ya kuEgipiti a londa oshikogo shi na 

ontuku. Iimenka yaEgipiti tayi kakama koshipala she, nAayegipiti otaa tyololoka. 

2Omuwa ota popi ta ti: “MuEgipiti otandi tukuluthile mo iita yuukwashilongo, aantu 

naamwayina taa kondjithathana, omushiinda nomushiinda. Oshilando otashi kondjitha 

oshilando oshikwawo, oshikandjo noshikandjo oshikwawo. 

3Otandi ka ngwangwaneka ombepo yAayegipiti e tandi piyaganeke oompangela 

dhawo. Otaa ka pula omayele kiimenka yawo, kaayanekeli, kiihehelela nokoombepo 

dhuumpulile. 

4Aayegipiti otandi ke ya gandja miikaha yomutyakaleki, omukwaniilwa omudhudhu 

ngoka te ke ya pangela. Ongame, Omuwa Omunankondoawike, nde dhi popya.” 

5Omeya otaga ka pwina mo muNiili, nomulonga otagu ka kukuta. 

6Omikanka ndhoka tadhi zi momulonga, otadhi ka nika nayi, sho tadhi pwine. 

Oombungu nomanenge otaga ka ganya, 

7niimeno ayihe ya kunwa komunkulo gwaNiili, otayi ka lemba nokukukuta e tayi 

pepwa po. 

8Aayuli yoohi otaa ka nyenyeta nokuyemata. Oondjolo noonete dhawo kadhi na we 

oshilonga. 

9Aatekuli yiigwanga yoliina naatungi yoliina otaa ka kanitha omukumo. 

10Aayogohi yoongodhi noonakwiilongela oondjambi otaa ka sithwa uunye. 

11Aakuluntu yoshilando Zoan omagoya gowala! Aanandungelela yaEgipiti otaa ka 

gandja omayele guugoyalela. Otaa vulu ngiini okulombwela omukwaniilwa gwawo 

kutya yo aayilongi yuunongo naakwaniilwa? 

12Ngoye nduno omukwaniilwa gwaEgipiti, aagandjindunge yoye aanamayele oye li 

peni? Pamwe otaa vulu oku ku lombwela kutya oshike shoka Omuwa 

Omunankondoawike a dhiladhilila Egipiti. 

13Aawiliki yaZoan oya ningi omagoya, nomalenga gaMemfis oga lyalyakana. Oya li 

ndishi ye na okuwilika oshigwana? Ihe oye shi pukitha owala. 

14Omuwa okwe ya pilaaleke, ya gandje omayele ga goyoka. Pahedhi ndjika Egipiti 

otali puka miinima ayihe notali tantala lya fa onkolwe tayi gwile monkungo yayo. 

15MuEgipiti kamu na nando ogumwe, omuyamba nenge ohepele, omunenentu nenge 

omumbala, ngoka ta vulu okugandja ekwatho. 

Egipiti otali ka simaneka Omuwa 

16Esiku otali ya uuna Aayegipiti taa ka tila ya fa omukulukadhi. Otaa ka kakama 

meshololo, shampa ya mono kutya Omuwa Omunankondoawike a tagananeka 

okwooko kwe e ya geele. 

17Aayegipiti otaa ka tila Juda. Shaa tuu taa uvu edhina Juda tali tumbulwa, otaa ka 

haluka molwaashoka Omuwa Omunankondoawike e shi ya dhiladhilile. 

18Mesiku ndyoka otaku ka kala iilando itano muEgipiti moka aantu taa popi elaka 

lyOshihebeli notaa gana kOmuwa Omunankondoawike. Oshilando shimwe shomuyo 

otashi ka lukwa Ir Heres. 

19Esiku ndyoka muEgipiti otamu ka kala oshiyambelo shOmuwa nongudhimanya ye 

mu yapulilwa kongamba yaEgipiti. 

20Otayi ka kala omandhindhiliko gOmuwa Omunankondoawike kutya oku li mokati 

kawo muEgipiti. Uuna oshigwana tashi hepekwa e tashi kugile Omuwa ekwatho, nena 

ota ka tuma ngoka te ya hupitha. 

21Omuwa oti ihololele ye mwene Aayegipiti, oyo notaye ke mu tseya noku mu 

longela. Otaye mu etele oontselelandjambo noondjambo dhiikulya. Otaye ke mu 

uvanekela omauvaneko nokugana notaye ke ga gwanitha. 

22Omuwa ota ka geela Aayegipiti, ihe ote ke ya aludha. Otaa ka galukila kuye, oye 

notu uvu omagalikano gawo noku ya aludha. 

23Esiku otali ya, uuna taku ka kala onenendjila pokati kaEgipiti naAssur. Aantu 

yomiilongo mbyoka iyali otaa ka enda mo mokweendathana kwawo, niigwana 

mbyoka iyali ayihe otayi ka longela Omuwa. 

24Esiku ndyoka Israel ota ka kala e thike pamwe naEgipiti naAssur, niigwana mbika 

itatu otayi ka ninga eyambeko lyuuyuni auhe. 

25Omuwa Omunankondoawike ote ke ya yambeka e ta ti: “Otandi mu yambeke, ne 

Aayegipiti aantu yandje, ne Aayassur oshilonga shiikaha yandje nane Aaisraeli 

oshigwana shandje sha hogololwa.” 

JESAJA 20 

Jesaja e li omudhu 

1Momumvo ngwiyaka ondjayi onene ya tumwa kuSargon, omupangeli gwaAssur, oye 

ya kuAshdod e tayi shi matukile noku shi kwata po. 

2Methimbo ndyoka Omuwa okwa popitha Jesaja yaAmos a ti kuye: “Ihula ehahi 

ndyoka we li zala noongaku dhoye.” Oye nokwe shi ningi e te ende olutu lwowala 

noompadhi dhowala. 

3Omuwa okwa ti: “Omuntu gwandje Jesaja okwe ende olutu lwowala noompadhi 

dhowala omimvo ndatu. Shika ehunganeko kuEgipiti naEtiopia 

4kutya osho omupangeli gwaAssur te ke enditha oonkwatwa ndhoka e dhi kwata 

miilongo mbyoka iyali. Aagundjuka naakuluntu otaa ke enda oompadhi dhowala 

nomalutu gowala, ye li omudhuu — osho ohoni kuEgipiti. 

5Oomboka yi inekela Etiopia nohaa tanga Egipiti, otaa ke shi yematela, etegameno 

lyawo otali ka kana po. 

6Esiku ndyoka aantu mboka ya kala komunkulo gwaFilistia, otaa ka tya: ‘Taleni 

shoka sha ningilwa aantu mboka twa li twe yi inekela taye tu gamene komupangeli 

gwaAssur! Otatu ka hunukeni ngiini?’ ” 

JESAJA 21 

Okutekapo kwaBabilon 

1Ndika ehunganeko tali hunganeke Babilon. Ngashika iikungulumbepo tayi zi 

kombuga kuumbugantu, osho omuponokeli ta ziilile kombuga, koshilongo oshitilithi. 

2Ondu ulukilwa emoniko lyiiningwanima iitilithi, emoniko lyomahanagulo. Matukila, 

Elam! Media, ninga ekondeka! Kalunga ota ka hulitha po omahepeko ngoka ge etwa 

kuBabilon. 

3Shoka nda mono nondu uvu memoniko, osha halutha ndje noonkondo, nuuwehame 

owa kwata ndje wa fa uudhigu womukulukadhi ta thetwa. 

4Omwenyo gwandje otagu nuka mo. Otandi kakama kuumbanda. Onda hala ku toke, 

ihe ewiwilo otali gelelitha ndje. 

5Memoniko iitaafula tayi yalwa, aayenda ya kuutumbe. Otaa li yo taa nu. Ohaluka 

taku igidhwa: “Oondjayi, yambukeni! Longekidheni omahuuyanza!” 

6Omuwa okwa lombwele ndje a ti: “Inda u ka langeke omupekapeki; na hokolole 

shoka ta mono. 

7Ngele ta mono aantu taa ya momusholondondo gwooyaali nooyaali ya kayila 

uukambe, uusino noongamelo, oku na oku ya ndhindhilika nawa.” 

8Omupekapeki okwi igidha: “Tatekulu, onda thikama pomalangelo uusiku 

nomutenya.” 

9Ohaluka, oyo mbeya taa ya! Aalumentu ya kayila uukambe ooyaali nooyaali. 

Omupekapeki okwa popi onkundana ta ti: “Babilon osha teka po! Iimenka ayihe 

mbyoka ya li haa simaneke, oya tatulilwa pevi.” 

10Aantu yandje Aaisraeli, ne omwa yungulwa mwa fa iilya, ihe ngashingeyi onde mu 

tomonene onkundana ombwanawa ndjoka ndu uvu kOmuwa Omunankondoawike, 

Kalunga kaIsrael. 

Edom ta hunganekwa 

11Ndika ehunganeko tali popi Edom Omuntu gumwe okwi ithana ndje e li muSeir a ti: 

“Mulangeli, uusiku otau hulu po uunake? Mulangeli, uusiku otau hulu po uunake?” 



1096 

 

Ombiimbeli Ondjapuki 
@ 2008, Bible Society in Namibia. 

 

 

 

 

12Omulangeli okwa yamukula: “Ongula otayi shi, nonando inaku yela natango. Ngele 

omwa hala okupula ishewe, galukeni.” 

Arabia tashi hunganekwa 

13Ndika ehunganeko tali popi Arabia. Aantu ne yomuDedan, mboka mu na ontanda 

yiiyendo mombuga yaArabia, 

14gandjeni omeya kaasinota mboka taa ya kune. Aantu ne yomoshilongo Tema, peni 

oontauki iikulya. 

15Aantu otaa kukuma taa fadhuka po omagongamwele ngoka tage ya dhipaga nokuli, 

otaa yi ontuku omatati ngoka tage ya yaha nokuli, otaa yi ontuku yiita. 

16Omuwa okwa lombwele ndje a ti: “Omumvo gumwe nge gwa piti po — ngashika 

omumvo gwondhalate yomuunguli — esimano alihe lyaKedar otali hulu po. 

17Aashona ayeke yomoondjumbeta oofule dhaKedar taa ka hupa ko. Ongame, 

Omuwa Kalunga kaIsrael, nde dhi popi.” 

JESAJA 22 

Jerusalem tashi hunganekwa 

1Ndika ehunganeko tali hunganeke Esilu lyemoniko. Oshike sha ningwa po? 

Omolwashike aantu ayehe moshilando ya londa kombanda yoongulu? 

2Oshilando ashihe osha piyagana, shu udha onkugo nelondoko. Aalumentu yoye oya 

dhipagwa inaaya kondja ya sile molugodhi andola. 

3Aakuluntu yoye ayehe oya fadhuka po noya kwatwa, manga inaaya umba nando 

oshikuti shimweshimwe. 

4Ngashingeyi ethii ndje, ndi lile nokulililila oosa dhaantu mboka ya si. Inamu 

kambadhala mu hekeleke ndje nando. 

5Ndika ethimbo lyeshololo, lyesindiko nolyepiyagano mEsilu lyemoniko, 

Omupangeliawike Omuwa Omunankondoawike okwe shi tu tumine. Omakuma 

goshilando shetu oga kumunwa po, noonkugo odha mbolongondja mokati koondundu. 

6Aakwiita ya zi koshilongo Elam, oye ya ya kayila uukambe, ya homata omatati 

niikuti. Aakwiita ya zi koshilongo Kir, oya longekidha omahuuyanza gawo. 

7Omatathapya gomuJuda ogu udha omatembakwiita; aakwiita ya kayila uukambe oya 

li momusholondondo ya thikama komeho gomiyelo dhaJerusalem. 

8Omagameneno agehe gaJuda oga teka po. Uuna shika sha ningwa, omwa ka kutha 

omatati moshinyanga shomiti. 

9-10Omwa mono omahala ogendji moka omakuma gaJerusalem taga pumbwa 

okuthitikwa. Omwa konakona omagumbo agehe muJerusalem e tamu kumuna po 

gamwe gomugo, opo mu mone oondhopi mu thitike omakuma goshilando. 

11Omwa tungu ondama meni lyoshilando okupungula omeya taga tondoka taga zi 

kedhiya ekulu. Ihe ne inamu pulakena Kalunga, ngoka a dhiladhila ayihe mbika nale 

naangoka e yi eta po yi ningwe. 

12Omupangeliawike Omuwa Omunankondoawike okwa li te mu ithana, mu ye mu lile 

ne mu takume; mu kulule omitse dheni ne mu zale omahahi. 

13Ihe omwa ningi shike? Omwa yolo owala nokudhana iituthi. Omwa tsele iimuna, 

omwa dhipaga oonzi mu lye, nomwa nu omaviinu. Omwa ti: “Tu lyeni tse tu nweni, 

oshoka ngula otatu si.” 

14Omupangeliawike Omuwa Omunankondoawike oye mwenemwene a lombwele 

ndje a ti: “Oshili ondjo ndjika itayi ka dhimwa po sigo esiku lyokusa kweni. Ongame, 

Omupangeliawike Omuwa Omunankondoawike, nde dhi popi.” 

Shebna ta londodhwa 

15Omupangeliawike Omuwa Omunankondoawike okwa lombwele ndje, ndi ye 

kuShebna, omusilishimpwiyu guuwa, ndi mu lombwele ndi tye: 

16“Oto dhiladhila ongoye olye? Epitikilo u li na olyashike, sho to ihokithile ombila 

memanya lyomondundu? 

17Kotoka, Omuwa ote ke ku kutha po e te ku ekelehi. 

18Ote ke ku toola po wa fa okatanga e te ke ku umbila moshilongo oshinene. Omo to 

ka sila ontega nomatembakwiita wa li we ga inomene. Oto ka sitha egumbo lyamwene 

gwoye ohoni. 

19Omuwa ote ku kutha uulenga e te ku shundula. 

20“Uuna shika tashi ka ningwa, otandi ka ithana omuntu gwandje Eliakim lyaHilkia. 

21Otandi ke mu zaleka ondjatha yoye yoshilonga nepaya e tandi mu pe oonkondo 

adhihe wa li u dhi na. Ota ka ninga he yAajerusalem nAajuda. 

22Otandi ke mu pa oshipatululo shegumbo lyaDavid. Ngele te egulula, kape na ngoka 

te edhile po; nongele te edhile po, kape na ngoka te egulula. 

23Otandi ke mu dhengela pokuma pwa kola ngomboha, noye ta ka ninga ekota 

lyesimano lyezimo lyahe. 

24“Ihe oluvalo olwindji lwahe, aatekulu naatekulululwa otaa ka kala kombunda ye. 

Ote ke ya leka ya fa iiyuma, uuyo nomatenga ge li kontsiliko. 

25Uuna shika tashi ningwa, omboha ndjoka ya li ya dhengelwa pokuma pwa kola, 

otayi ka nengena e tayi gu po. Shika otashi ka ninga ehulilo lyaayihe mbyoka ya li ye 

endjelela ko.” Omuwa oye e dhi popya. 

JESAJA 23 

Foinikia tashi hunganekwa 

1Ndika ehunganeko tali popi Tiro. Takumeni nokulila ne aanasikepa yokuSpania! 

Oshilandotulilo sheni Tiro osha hanagulwa po; omagumbo nomatulilo gasho kage po 

we. Onkundana ndjika oye ya zile kuKipro, sho ya li taa galukile kegumbo. 

2Lilaganeni, ne aahalithi yokuSidoni! Omwa tumine aantu, 

3ya tokole efuta ya ka shingithe nokulanda iilya kuEgipiti nokupindika niigwana 

ayihe. 

4Shilando Sidon, sa ohoni! Efuta, omeya ganandjandja muule wago, otage ku 

idhimbike e taga ti: “Kandi na nando aanona. Moshitheta shandje ine pulumutha 

omumati nenge omukadhona.” 

5Nokuli Aayegipiti otaa ka kakama e taa haluka, uuna taa kundana kutya Tiro osha 

hanagulwa po. 

6Takumeni nokulila, ne Aafoinikia! Indeni ontuku kuSpania! 

7Otashi vulika ngiini kutya shika osho oshilando Tiro shomashambudho, shoka sha 

dhikilwe nalenale? Oshilando shika osho tuu shoka sha tumine aatembukili komavi 

gokokule kombanda yefuta? 

8Olye ngoka a dhiladhila a etele Tiro omupya gwa tya ngawo, oshilando oshiyamba 

shoka aahalithi yasho ya li aawagona, aanenentu kombanda yevi? 

9Omuwa Omunankondoawike okwe shi dhiladhila, opo a hulithe po einomo lyawo 

mushoka ya ningi nokufupipika aanenentu yamo. 

10Ne aantu yomiitembukilwa muSpania, tamekeni okulonga omapya. Kaku na we 

ngoka te mu gamene. 

11Omuwa okwa taganekele efuta okwooko kwe e ta teya po iilongo. Okwa tokola 

okuhanagulitha po omapopilongulu gaFoinikia. 

12Shilando ngoye Sidon, elago lyoye olya hula, naantu yoye taa hepekwa. Nando ya 

ye ontuku kuKipro, itaa ka hupa. 

13(Oya li Aababilonia, kaye shi Aayassur, mboka ya longekidhile iithitukuti ompito 

yokuya kuTiro. Aababilonia oyo ya tungu ooshungo dhekondekela, ya kumuna po 

omapopilongulu gaTiro nokuhanagula po oshilando.) 

14Lileni nokutakuma, ne aanasikepa yokuSpania! Oshilando mwi inekela osha 

hanagulwa po. 

15Ethimbo otali ya, uuna Tiro tashi ka dhimbiwa omimvo omilongo heyali, dhi thike 

pomasiku gomukwaniilwa gumwe. Omimvo ndhoka nge dha piti, Tiro otashi ka 

ninga, ngaashi oshiimbo shopauhonda tashi ti: 

16“Kutha okaharpa koye, endagula nomukunda, ngoye ohonda ya dhimbiwa! Hika 

nawa, imba natango, opo aalumentu ye ku dhimbulukwe!” 

17Omimvo omilongo heyali nge dha piti po, Omuwa ota ka galulila Tiro omapindiko 

gasho omakulu, nosho tashi ki ishingitha kiilongo ayihe yomuuyuni. 

18Iimaliwa mbyoka tashi ke yi likola mehalitho, otayi ka yoololelwa Omuwa. Itashi ki 

ingungunina nando osha, ihe mboka haa longele Omuwa, oyo taa ku utha iimaliwa 

yasho yokulanda iikulya nomizalo taye dhi pumbwa. 

JESAJA 24 

Omuwa ta ka pangula evi 

1Omuwa ota ka hanagula po evi e tali ningi eputu lyowala. Ota ka gonyagula evi e ta 

halakanitha aantu yalyo. 

2Ayehe otaa ningilwa sha faathana: shomuyambi osho shomukwanegongalo, 

shomuhona osho shomupiya, shomulandithi osho shomulandi, shomulilwangunga 

osho shomulingunga, shomuyamba osho shohepele. 

3Evi otali ka kombwa po e tali ka yugwa po. Omuwa okwa popya notashi ka 

tsakanithwa. 

4Evi otali ka kaha notali ka kukuta; uuyuni auhe otau nongwa noonkondo; evi 

neyalelo otaga thithonoka po. 

5Aantu oya nyateke evi mokuyona iipango yaKalunga nokutaaguluka ehangano 

lyaaluhe ndyoka a hangana nayo. 

6Omolwashoka Omuwa okwa uthile evi etulomutima. Aantu yalyo otaa futilwa shoka 

ya longele. Aantu aashonashona mboka taa ka kala ye na omwenyo. 

7Omiviinu otadhi ganya nomaviinu taga kala ga pumba. Shaa ngoka a li nale nawa, 

ngashingeyi okwa nika uupongo. 

8Ehiko lyenyanyu lyuuharpa nolyoontunda dhawo olya mwena. 

9Aantu itaa nu we omaviinu nokwiimba; omalovu oga lulila aanwi. 

10Moshilando omu na evundakano, naantu momagumbo gawo otaa iyedhilile mo ya 

holame. 

11Aantu otaa lilagana momapandaanda, oshoka kape na we omaviinu. Enyanyu olya 

kana po; olya tidhwa mo mevi. 

12Oshilando osha kumunwa po nomiyelo dhasho odha teywa po. 

13Shika otashi ningilwa iigwana ayihe ya kala kombanda yevi. Otashi ka kala sha fa 

ehulilo pethimbo lyeshopolo lyooholivi komiolivi nongetoonono lyomandjembele 

komiviinu. 

14Mboka taa ka hupa ko, otaa ki imba kenyanyu. Mboka yokuuninginino otaa ka 

hempulula Omuwa omunene, 



1100 

 

Ombiimbeli Ondjapuki 
@ 2008, Bible Society in Namibia. 

 

 

 

 

15naamboka yokuuzilo otaa ke mu tanga. Aantu mboka ya kunkula nefuta, otaa ka 

hambelela Omuwa Kalunga kaIsrael. 

16Okuza kooha dhuuyuni otaku ka uvika omaimbilo taga tanga Israel, oshigwana 

oshiyuuki. Ihe ngame onda ti: “Otandi thithonoka po, otandi thipuka po! Yaye ngame! 

Aagwaaleki taa tsikile okugwaaleka notaa vuka moku shi ninga.” 

17Omahalutho, omakelo noomwigo otadhi mu tegelele, ne aakali kombanda yevi. 

18Shaa ngoka ta kambadhala okufadhuka po ehalutho, ota gwile mekelo, naangoka ta 

zi mekelo, ota ka yulwa komwigo. Iikungulu yomvula otayi puuka kegulu, 

nomakankameno gevi otaga kakama. 

19Evi otali ka pambuka e tali nyanyulwa po nokumwahuka. 

20Evi lyo lyene otali ka tantala lya fa onkolwe notali pepwa po lya fa otenda yothayila 

moshikungulu. Uuyuni owa thindilwa pevi kuulunde wawo; otau ka gwila po, ihe itau 

ka yambuka po we. 

21Ethimbo otali ya, uuna Omuwa ta pangula aanankondo yomewangandjo 

naakwaniilwa yevi pohi. 

22Omuwa ota ka mbwinda mumwe aakwaniilwa ya fa oonkwatwa noku ya umbila 

melambo. Ote ya tula mondholongo, ya kale mo sigo ethimbo lyegeelo lyawo lya 

adha. 

23Omwedhi otagu ka luudha, netango itali ka minikila we, oshoka Omuwa 

Omunankondoawike oye ta ka kala omukwaniilwa. Ota ka pangela muJerusalem 

kondundu Sion, naawiliki yoshigwana otaa ka tala eadhimo lye. 

JESAJA 25 

Ondjimbohambelelo 

1Omuwa, ongoye Kalunga kandje;  otandi ku simaneke nokuhambelela edhina lyoye. 

Owa longo iikumithalonga;  muudhiginini woye owa gwanitha oompangela ndhoka 

wa pangele nalenale. 

2Iilando we yi ningi omakulukuma, nowa kumuna po oongulushigo dhayo. 

Oongulumbala ndhoka dha tungwa kaatondi yetu, odha kana po sigo aluhe. 

3Aantu yiigwana iinankondo otaa ke ku hambelela;  oto ka tilika miilando yiigwana 

iidhudhu. 

4Owa palutha oohepele naasindjala, nowe ya hupitha methimbo lyuuyina. Owe ya 

gamene kiikungulu nowe ya shigi kepupyu lyomutenya. Aadhudhu oya ponoka ko ya 

fa oshikungulu 

5noya fa oluteni mevi lyomutenya. Ihe ngoye, Omuwa, owa mweneke aatondi yetu;  

oto mweneke omauyagano gaalumentu aadhudhu, ngaashi omutenya momunzile 

gwoshikogo. 

Kalunga ta hanga oshituthi 

6Kondundu Sion Omuwa Omunankondoawike ota hangele iigwana ayihe oshituthi 

shoontumba dhomagadhi noshomaviinu ga dhindolekeka. 

7Kondundu ndjika ota ka kayununa po esiikilo ndyoka tali kwidhidhike iigwana 

ayihe. 

8Omuwa Omupangeliawike ota ka hanagula po eso sigo aluhe. Ota ka theta po 

omahodhi momeho gaayehe e ta kutha po okudhinwa kwaantu ye muuyuni auhe. 

Omuwa mwenemwene a popi ngeyi. 

9Esiku ndyoka otaku tiwa: “Kalunga ketu oye nguka! Otwe mu inekela, noye e tu 

hupitha. Oye Omuwa! Otwe mu inekela notu li nawa ngashingeyi notu na enyanyu, 

oshoka okwe tu hupitha.” 

Kalunga ta geele Moab 

10Omuwa ota ka gamena ondundu Sion, ihe Aamoabi otaa ka lyatagulwa ya fa 

iiyagaya tayi lyatelwa muuhoho. 

11Otaa ka lapa nomaako gawo ya fa taa yogo ontente, ihe Omuwa ote ke ya fupipika, 

niikaha yawo otayi ka nemanana. 

12Ota ka kumuna po omapopilongulu gaMoab pamwe nomakuma gago omaleeleka e 

te ga undulile pevi montsi. 

JESAJA 26 

Ekandanga 

1Esiku onali ya, uuna aantu taa ki imba ekandanga mevi lyaJuda taa ti: “Oshilongo 

shetu osha kola! Kalunga mwene ota gamene omakuma gasho! 

2Egululeni iiyelo yoshilando, opo oshigwana oshiyuuki shi ye mo, oshigwana hashi 

dhiginine eitaalo. 

3Omuwa, oho gandja ombililela kumboka ihaa tenguka noye ku inekela. 

4Inekeleni Omuwa sigo aluhe;  ote ke tu gamena aluhe. 

5Okwa fupipike mboka ya li tayi inomo;  okwa kumuna po oshilando shawo sha kola, 

nomakuma gasho okwe ga nyanyulile montsi. 

6Otashi tampagulwa kaathiminikwa, noompadhi dhaakweyi otadhi shi lyatagula.” 

7Omuwa, ongoye to yelekanithile aayuuki ondjila;  ondjila ndjoka taa ende oya 

yelekana. 

8Otatu landula ehalo lyoye notwe ku inekela;  etegameno lyomitima dhetu oli li 

medhina lyoye. 

9Omwenyo gwandje ogwe ku yuulukwa uusiku, moontundumene ombepo yandje tayi 

ku kongo. Uuna to pangula evi naantu yalyo, ayehe otaa ka koneka uuyuuki. 

10Nando to sile aakolokoshi ohenda, itaa koneke nando uuyuuki. Moshilongo nando 

mu kale aayuuki, aalunde otaa kolokosha owala;  otaa tindi okudhimbulula uunene 

woye. 

11Aatondi yoye itaa tseya kutya oto ke ya geela. Omuwa, ya sitha ohoni nou ya 

dhenge;  naa adhike kegeelo we li ya longekidhile. Ya ulukila, nkene u hole aantu 

yoye. 

12Omuwa, ongoye to tu pe elago;  ashihe shoka tatu tompola, ongoye we shi tu 

ningile. 

13Omuwa Kalunga ketu, otwa pangelwa kaapangeli yalwe peha lyoye, nando ongoye 

awike Omuwa gwetu. 

14Ngashingeyi oya si noitaa ka kala we ye na omwenyo. Oomwenyo dhawo oya 

topoka nadho, itadhi ka yumuka we, oshoka owe ya geele e to ya hanagula po. Kape 

na we ngoka te ya dhimbulukwa. 

15Omuwa, ongoye wi indjipalitha oshigwana shetu, owa taandelitha oshilongo shasho 

koombinga adhihe, naashika oshe ku etele esimano. 

16Omuwa, ongoye wa geele aantu yoye, nomuuwehame oye ku galikana. 

17Omuwa, otwa keme kuudhigu twa fa omukulukadhi e na oshitheta. 

18Otwa li muuwehame woshitheta, ihe mokuvala otwa fa twa vala ombepo. Inatu 

mona esindano lyoshilongo shetu, inatu tompola sha. 

19Oonakusa yoye otaa ka ninga omwenyo ishewe! Omidhimba dhawo otadhi ka 

yumuka. Ayehe mboka ya kotha moombila, otaa ka penduka nokwiimba ekandanga. 

Ngashika omume tayi tutike evi, osho Omuwa ta ka mwenyeka mboka ya sa nale. 

Epangulo nehupitho 

20Ne aantu yandje, indeni momagumbo geni, mu iyedhilile mo. Holameni okathimbo, 

manga ondjahi yaKalunga tayi pitilile po. 

21Omuwa ote ya ta zi monkalelo ye, a geelele oonakukala kombanda yevi oondjo 

dhawo. Aadhipagi mboka ya dhipaga aantu meholamo kombanda yevi, otaa ka 

hololwa, nevi itali ka holeka we mboka ya dhipagwa. 

JESAJA 27 

1Esiku ndyoka Omuwa ota ka leka egongamwele lya tsa nekukutu, a tse nalyo 

Leviatan, eyoka ndyoka li na ontuku, Leviatan, eyoka ndyoka hali nifauka 

nokungolyauka, evovo lyomefuta, note li dhipaga po. 

Oshitsambe shOmuwa 

2Esiku ndyoka Omuwa ota popi oshitsambe she e shi hokwa a ti: 

3“Otandi shi langele e tandi shi tekele omeya ethimbo alihe. Uusiku tandi shi tonatele 

nomutenya tandi shi keelele, pwaa kale ngoka te shi yono po. 

4Oshitsambe itandi shi geele we. Ngele osha mena owala omano noondjoho, otandi 

dhi vudha mo noku dhi fika po. 

5Ihe aatondi yaantu yandje ngele oya hala egameno lyandje, naa hangane nangame. 

Eeno, naa hangane nangame.” 

6Momasiku tage ya oluvalo lwaJakob otalu ka tsama ngaashi omuti, Israel ota ka 

temuna oongala nokututuma. Evi otali ka udha iiyimati mbyoka taa imitha. 

7Israel ina geelwa kOmuwa noonkondo noina kanitha aantu oyendji ngashika aatondi 

ye. 

8Omuwa okwa geele aantu ye, sho e ya tumu muupongekwa. Okwe ya kuthitha mo 

ombepo ondhigu yokuuzilo. 

9Uulunde waIsrael otau ka dhimwa po ashike, ngele omamanya giiyambelo 

yoshipagani taga ka tatulwa ga ninge ga fa omamanya gokaalaka ga nyanyulwa, 

noitapa thigala nando oshiyambelo shiitsinino nenge iiyelekela yoshikalungakiintu 

Asheera. 

10Oshilandohote osha ningi omakulukuma gowala. Osha mbugalekwa sha fa eputu 

lyowala. Osha ningi uunapelo wiimuna, moka tayi gondjo e tayi gugula mo. 

11Iitayi yomiti nge ya kukuta, otayi teka ko, naakiintu otaye yi tyaya po, yi ninge 

iikuni. Molwaashoka aantu kaa uvite ko, Kalunga Omushiti gwawo ite ya sile ohenda 

nenge e ya uvitile ando olukeno. 

12Mesiku ndyoka, okuza kuEufrat sigo okongamba yaEgipiti, Omuwa ota ka gongela 

aantu ye oogumwe noogumwe a fa omuntu ta yele iilya te yi yoolola metutu. 

13Uuna esiku ndyoka nali ya, enkuma otali ka hikwa, li ithane Aaisraeli ayehe 

aapongekwa kuAssur nokuEgipiti. Otaa ke ya notaa ka longela Omuwa muJerusalem 

kondundu ye ondjapuki. 

JESAJA 28 

Samaria tashi londodhwa 

1Yaye ngoye, shilongo Israel! Esimano lyoye otali ka ganya lya fa iishani yoongala 

komitse dhaawiliki yoye oonkolwi. Omitse dhawo odha gwayekwa tadhi nika nawa, 

ihe oya gwila po ya kolwa. 

2Omuwa okwa longekidha omuntu gwontumba ngoka e na oonkondo e ya ponokele, 

ngoka te ya kolokele a fa oshikungulu shoompawe, a fa epoola lyomvula. Ongaashi 

omvula kataula nefundja ota ka mbolokotela oshilongo. 

3Eitango lyaakuluntu oonkolwi otali ka lyatelwa kohi yoompadhi. 

4Esimano lyaawiliki oonkolwi otali ka kana po lya fa ekuko lyoondhiye pethimbo 

lyadho, dha toononwa nodha liwa ko pethimbo lyetiligano lyadho. 

5Esiku otali ya, uuna Omuwa Omunankondoawike ta ka kala a fa oshishani shoongala 

kaantu ye oonakuhupako. 

6Ota ka gandja euvoko lyuuyuuki kaatokolihapu e ta koleke aakeeleli yomiyelo 

dhoshilando dhaa matukilwe. 

Uunkolwi waayambi niifundja yaahunganeki 

7Eeno, naahunganeki pamwe naayambi ohaa kolwa taa tengenya. Oyi idhenga mo 

momaviinu notaa kolwa taa tantala uutse wa pwa ko. Omoluunkolwe aahunganeki 

otaa puka momamoniko, naayambi otaa nyengwa okutokola iiyetwapo mbyoka taa 

etelwa. 

8Miililo yawo omu udha oonkungo noonyata, nokamu na sha inaashi nyatekwa. 

9Otaa nyenyetele ndje taa ti: “Olye ta ka pewa omayele komulumentu nguka? Olye ta 

pumbwa elaka lye? Otali opalele owala uuhanona mboka hau yamu! 

10Ota kambadhala e tu longe ondanda nondanda, omukweyo nomukweyo, oshilongwa 

noshilongwa.” 

11Ngele itamu pulakene ndje, nena Kalunga ote ke mu nongekitha kaantu taa dhuma 

elaka ekwiilongo, ye mu longe oshilongwa nelaka tali kokoma. 

12Amuhe okwe mu pe evululuko nombili, ihe ne omwa tindi oku mu pulakena. 

13Omolwaashoka Omuwa te ke mu longa ondanda nondanda, omukweyo 

nomukweyo, oshilongwa noshilongwa. Nena otamu ka tantala monkatu kehe tamu 

katuka. Otamu ka tosholwa iilalo, tamu gwile mekelo notamu ka kwatwa po 

oonkwatwa. 

Emanya lyokolonela muSion 

14Ngashingeyi ne aahuni, one tuu mboka tamu pangele Jerusalem notamu lele aantu 

yasho, pulakeneni shoka Omuwa ta ti. 

15Otamu itanga tamu ti tse neso otu uvathana, otwa adha eziminathano nuuyuni 

wokuusi. Otamu inekele oshiponga tashi mu hunutha, uuna nashi ke ya, oshoka ne 

omwi itula iifundja notamu ikotokele mu hupe aniwa. 

16Omuwa Omupangeliawike ota ti: “Pulakena, otandi tula muSion emanya lya 

simana, emanya lya hogololwa, emanya lyokolonela okuninga ekankameno lya kola 

nolya pama; ngoka i itaala, iha tenguka. 

17Uuyuuki otau ka ninga oshiyelekithongodhi, noshili otayi ningi ongodhi 

yoshumbu.” Iikungulu yoompawe otayi ka komba po iifundja ayihe mbyoka mwi 

inekela, nefundja tali ka kungulula po egameno lyeni. 

18Euvaneno ndyoka mwa uvanena neso, otali ka kuthwa po neziminathano lyeni 

noshaasi otali dhimwa po. Uuna oshiponga tashi ka tukuka, otamu ka gwilililwa po. 

19Otashi ke mu kwata, tashi ya nofu nanofu, ongula nongula. Otamu ke shi humbata 

omutenya nuusiku. Onkundana ompe kehe ya zi kuKalunga, otayi ka eta eshololo. 

20Otamu ka fa omulumentu ngoka ta kambadhala okulala mombete yoshingumbulila; 

ita vulu okutaandela, nekumbyatha efupi itali gwana. 

21Omuwa ota ka kondja, ngaashi a ningile kondundu Perazim nomesilu lyaGibeon, 

opo a gwanithe shoka a dhiladhila a longe. Ota ka gwanitha iilonga ye tayi halutha, 

iilonga ye yomeholeko. 

22Inamu dhina elondodho tandi li mu pe! Ngele tamu shi ningi, otashi ke mu 

dhigupalela okuya ontuku. Ondu uvu eutho lyOmuwa Omunankondoawike 

lyokuhanagula po oshilongo ashihe. 

Uunongo waKalunga 

23Pulakeneni kushoka tandi popi; pakalekeleni omakutsi kushoka tandi mu lombwele. 

24Kaku na omunepya ha kala ta pulula epya lye ethimbo alihe, e li longekidhile 

ekuno. 

25Ngele a mana okupulula, ota kunu mo ombuto yiimeno ngaashi yodiili 

noyookumina, ta kunu oompa dhosiima nodhiishokelya nokomunkulo gwepya ota 

kunu ko osiima yoombo ndatu. 

26Ota tseya, nkene e na okulonga, oshoka Kalunga okwe mu longa. 

27Ita longitha omuhi omunene a yungule oodiili nenge ookumina, aawe, ota longitha 

oshiti oshipu sho opalela iimeno mbika. 

28Ita likitha po iilya ye kuuhwa, ota tseya okuyungula nawa iilya, yi ze molungu 

inaayi tanduka. 

29Uunongo mbuka auhe owa zi kOmuwa Omunankondoawike. Oye omunandunge ta 

nongeke uunongo, notau tompola ayihe. 

JESAJA 29 

Yaye oshilando shaDavid 

1Yaye Ariel, Ariel, oshilando shokukala David! Gwedheni omumvo komumvo 

omukwawo, niituthi nayi dhanwe pethimbo lyayo. 

2Kalunga ota ka undulila Ariel oshiponga. Oshilando otashi ka kala shu udha 

elilagano netakumo, otashi ka kala sha fa oshiyambelo shi li metente lyombinzi. 

3Kalunga ota ka ponokela oshilando, te shi kunduka note shi kondeke. 

4Jerusalem otashi ka fa oshiluli tashi kambadhala okupopya shi li mevi, ewi otali uma 

tali zi montsi yevi. 

5Jerusalem, aakwiilongo ayehe mboka taye ku matukile, otaa ka pepwa po ya fa ontsi 

yevi, nomatangakwiita gawo omatilithi otaga pepwa po ga fa etutu. Ohaluka manga 

inaashi tegelelwa, 

6Omuwa Omunankondoawike ote mu mangulula nomipwalakato, omakakamo gevi 

noshihomo oshinene. Ota tumu ombepo yepukutula, oshikungulu nomulilo hagu 

lyana. 

7Nena omatangakwiita agehe giigwana tayi kondjitha oshilando shoshiyambelo 

shaKalunga ye shi kondeka noku shi ponokela, otaga ka kana ga fa ondjodhi, ongaashi 

oshinima tashi hehelele uusiku. 

8Iigwana ayihe mbyoka tayi gongala yi ponokele Jerusalem, otayi ka kala ya fa 

omulumentu a sa ondjala, ta yaguma ta li e ta penduka kondjala, nenge ya fa omuntu a 

sa enota ta yaguma ta nu, nomokupenduka kwe okwa kangwa kenota. 

Omalondodho gaa shi kudhinwa 

9Ifalii ko utale mu ninge aagoya! Hedhii ko utale mu ninge aaposi! Kolweni, nando 

inamu nwa omaviinu! Tantaleni, nando inamu nwa omagongo! 

10Omuwa okwe mu kumukitha nokwe mu kothitha oomposi oondhigu. Aahunganeki 

oyo ya li ye na okukala omeho goshigwana, ihe Kalunga okwe ya posipaleke. 

11Efatululo lyemoniko lyehunganeko kehe otali mu holekwa; otali ka fa embo lya 

hotekwa oshihotekitho. Ngele to li pe omuntu e shi kulesha e to mu pula, e li ku 

leshele, ota ka tya, ita vulu, oshoka olya hotwa. 

12Ngele to li pe omuntu ngoka kee shi kulesha e to mu pula, e li ku leshele, ota ka 

yamukula kutya ita tseya sha. 

13Omuwa okwa ti: “Aantu mbaka ohaa ya kungame nomilungu dhawo notaa 

simaneke ndje nomakana gawo, ihe oomwenyo dhawo odhi li kokule nangame. 

Elongelokalunga lyawo lyokulongela ndje olya tungwa owala komautho gaantu. 

14Omolwashoka tandi ya halutha niikumitha tayi hukakana yo inaayi tegelelwa. 

Uunongo waanongo otau ka kana, noondunge dhaanandunge otadhi ka shunduka.” 

Etegameno lyonakuyiwa 

15Yaye mboka taa kambadhala okuholeka Omuwa omadhiladhilo gawo. Otaa 

tsakanitha oompangela dhawo meholamo notaa dhiladhila kutya kape na ngoka te ya 

mono nenge ta tseya shoka taa ningi. 

16Yaye uulayi wawo! Oshike shi vule oshikwawo, omuhongi gwiiyuma nenge eloya? 

Ope na tuu oshiyuma tashi lombwele omuhongi gwasho tashi ti: “Hangoye wa honga 

ndje.” Nenge shi mu lombwele shi tye: “Ku shi shoka to ningi.” 

17Okathimbo kowala, Libanon sho tayi shituka yi ninge etathapya, netathapya otali ka 

fa okuti. 

18Uuna esiku ndyoka tali ya, ombolo otayi ka uva embo tali leshwa mokule, 

nomuposi, ngoka a kala momilema, omeho ge otaga tonata nota mono ko. 

19Oohepele naafupi otaa ka mona elago ndyoka Omuwa, Kalunga kaIsrael 

omuyapuki, te li gandja. 

20Ndika otali ka ninga ehulilo lyaamboka haa hepeke yakwawo nohaa dhini Kalunga. 

Omulunde kehe ota ka hanagulwa po. 

21Kalunga ota ka yonagula po ayehe mboka haa hokola yakwawo, mboka haa keelele 

okugeelwa kwaakolokoshi naamboka haa popi iifundja ya goyokithe uuyuuki. 

22Omolwashoka Omuwa, Kalunga kaIsrael, ngoka a hupitha Abraham muudhigu, ta ti 

ngeyi: “Aantu yandje, itamu ka sithwa we ohoni, niipala yeni itayi ka pemba we 

kohoni. 

23Sho tamu tala aanona mboka tandi ye mu pe, nena otamu ka tseya kutya ongame 

Kalunga kaIsrael omuyapuki. Otamu simaneke ndje notamu kala nokutila ndje. 

24Aagoya otaa ka nyanyukilwa elongo.” 

JESAJA 30 

Egipiti itali vulu okukwatha 

1Omuwa okwa popi a ti: “Yaye mboka haa lele Juda, oshoka oya tsile ndje ondumbo. 

Otaa landula oondunge inaadhi za mungame. Otaa hangana ehangano tali kondjitha 

ehalo lyandje nokundumbila oondjo mumwe. 

2Otaa ka konga ekwatho kuEgipiti yo inaa pula ndje. Oya hala Egipiti li ya popile, 

nomukwaniilwa gwalyo e ya gamene. 

3Ihe omukwaniilwa ita ka vula oku ya popila, negameno lyokuEgipiti otali ka hulila 

momupya. 

4Nando aakalelipo yawo ya thika muEgipiti ya kale miilando Zoan naHanes, 

5Aajuda otaa ka pongola, sho yi inekela oshigwana shaa shi kwiinekelwa, oshigwana 

shoka tashi nyengwa oku ya kwatha.” 

6Ndika elaka lyaKalunga tali popi iithitukuti yomombuga kuumbugantu tali ti: 

“Aakalelipo otaye ende taa taakana oshilongo shi na iiponga, oonime, omayoka 

guuzigo niikoko hayi tuka. Otaa kutile omilongelo dhi na ondilo kuusino 

nokoongamelo dhawo, ye dhi fale koshigwana itaashi vulu oku ya kwatha. 

7Ekwatho ndyoka Egipiti te li gandja, itali tompola sha. Onkee nda luku Egipiti 

oshilukadhina ‘Munalwango lwa mwenekwa.’ ” 

Aantu aatangalali 

8Kalunga okwa lombwele ndje, ndi nyolele membo onkalo yaantu, sho shi kale 

ehokololo tali holola kutya yo aawinayi. 

9Aluhe oya tsile Kalunga ondumbo, aluhe otaa fundju, aluhe otaa tindi okupulakena 

omalongo gOmuwa. 

10Otaa ganda aahunganeki ya mwene. Otaa ti: “Inamu tu lombwela uuyuuki mboka. 

Tu lombweleni shoka twa hala tu uve. Etheni tu kale nomafafaeko getu. 

11Zii po putse, inamu tula omandangalati mondjila yetu. Tse inatu hala okuuva, sho 

tamu popi Kalunga kaIsrael omuyapuki.” 

12Ihe Kalunga kaIsrael omuyapuki ota popi ta ti: “Ne kamu na ko nasha naashoka 

tandi mu lombwele nomwi itula ekuni mekoto. 

13Otamu hunu. Omwa fa ekuma eleeleka lya tenda omusa li gwe po; ohaluka tamu ka 

ongotela po. 

14Otamu ka nyanyulwa mwa fa oshuma sheloya sha tatuka nayi, noshikangwakangwa 

shokuhumbata omulilo nenge shoku ka talitha omeya kiipeleki, osho ngaa inaashi 

hupa po.” 

15Omuwa Omupangeliawike, Kalunga kaIsrael omuyapuki, ota lombwele oshigwana 

ta ti: “Galukeni, itedhululeni ne mu inekele ndje meimweneneno, notamu kala mu na 

oonkondo e tamu hupithwa.” Ihe ne omwa tindi oku shi ninga. 

16Omwa dhiladhila, mu ye ontuku aatondi yeni mwa kayila uukambe u na ondapo. 

Eeno, omu li mondjila, efadhukopo otamu li vulu! Omwa dhiladhila, uukambe weni 

ou na ondapo shili, ihe mboka taye mu tidha, oye mu vule! 

17Eyuvi lyomune otali ka ya ontuku, nge tali mono omukwiita gumwe gwomaatondi 

naakwiita yatano oya gwana oku mu fadhukitha po amuhe. Kape na nando ogumwe 

gwomomatanga geni ta thigala po, shila epandela alike tali kala kondungu yondundu. 

18Natango tuu Omuwa ota tegelele e mu sile ohenda. Okwi ilongekidha e mu sile 

olukeno, oshoka aluhe oha ningi ashike shoka shu uka. Aanelago oyo mboka ye mu 

inekela. 

Kalunga ota ka yambeka aantu ye 

19Ne aantu mboka mwa kala muJerusalem, itamu ka lila we. Omuwa oye 

omunamutimahenda; uuna tamu mu kugile onkugo, ote mu kwatha. 

20Omuwa ote mu pititha momathimbo omadhigu, ihe oye mwene ta ka kala mo oku 

mu longa noitamu ka kala we noku mu konga. 

21Nge tamu peguka mo mondjila mu ye kolulyo nenge kolumoho, otamu ka uva ewi 

konima yeni tali ti: “Ondjila oyo ndjika. Yi landuleni.” 

22Otamu ka kutha iimenka yeni ya kolongwa noshisiliveli niimenka ya kolongwa 

noshingoli e tamu yi ekelehi ya fa onyata notamu igidha tamu ti: “Ukeni hwii!” 

23Nongele mwa kunu oombuto dheni, Omuwa ota ka lokitha omvula e dhi menithe 

dhi koke, notamu ka mona eloolo lyeteyo, niimuna yeni tayi ka kala nomaunapelo ga 

andjuka. 

24Oonani nuusino hau pulula omapya geni, otau ka lya omwiidhi gwehetuhetu. 

25Esiku ndyoka uuna omapopilongulu gaatondi yoye taga kwatwa po, naantu yawo 

taa dhipagwa po, omilonga dhomeya otadhi ka tondoka tadhi kunguluka tadhi zi 

koondundu adhihe nokiikulundundu ayihe. 

26Omwedhi otagu ka minikila gwa fa etango, netango otali ka yelelela li vule shito 

luheyali, uuyelele wa fa womasiku gaheyali wa gongelelwa esiku limwe. Mbika ayihe 

otayi ka ningwa, Omuwa sho ta manga nota aludha iilalo yaantu ye. 

Omuwa ta geele Assur 

27Oonkondo dhOmuwa nesimano lye otali imonikila oshinano oshile. Omulilo 

nolwithi otayi holola ondjahi ye. Ota popi, noohapu dhe odha hwama omulilo. 

28Omufudho gwe ogwa fa efundja tali kungulula po ayihe. Otagu kombo po iigwana 

notagu hulitha po omadhiladhilo gayo omawinayi. 

29Ihe ne, aantu yaKalunga, otamu ka kala mu na elago notamu ki imba, ngaashi hamu 

ningi moshituthi oshiyapuki uusiku. Otamu ka kala mu na elago mwa fa mboka taa 

ende nokuhika oohiya yu uka kotempeli yOmuwa, omupopili gwaIsrael. 

30Omuwa ota ka uvithitha ko omuntu kehe embolongondjo lyewi lye, opo a kale u 

uvite oonkondo dhondjahi ye. Otaku ka kala omalaka gomulilo, omipwalakato 

miikogo, omvula yepoola noyoompawe. 

31Aayassur otaa ka haluthwa, uuna taa uvu ewi lyOmuwa noyu uvite oonkondo 

dhepangulo lye. 

32Omuwa nge te ya dhenge ishewe niishewe, nena aantu otaa kala taa hiki oontunda 

nuuharpa. Kalunga mwene ta ka kondjitha Aayassur. 

33Onalenale ndjoka eziko enenenene olya longekidhwa li kale li na ehwamo tali fike 

po omupangeli gwaAssur. Oli li po eleeleka nolya mbwalangandja, lya longelwa 

iikuni oyindjiyindji. Omuwa ota ka fudha omufudho gwomulilo notagu yakitha 

ehwamo lyagwo. 

JESAJA 31 

Egipiti tali geelwa 

1Yaye mboka taa yi kuEgipiti ya ka konge ekwatho! Oyi inekela omatangakwiita 

gaEgipiti ga kola — uukambe, omatembakwiita naakwiita. Ihe yo inaa inekela 

Omuwa, Kalunga kaIsrael omuyapuki, nenge ye mu galikane, e ya kwathe. 

2Oku shi shi shoka ta ka longa. Ota ka tuma oshiponga. Ota kondjitha aatondi ye 

nokugeela mboka haye ya popile. 

3Aayegipiti kaye shi Kalunga, oyo aantu yowala. Uukambe wawo owo onyama, kau 

shi ombepo. Omuwa nge ta ningi po sha, oshikwathi otashi ihata po, noshigwana 

oshikwathwa otashi gwile po. Ayihe iyali otayi yonwa po. 

Omuwa ta geele Assur 

4Eeno, shika osho naanaa shoka Omuwa a lombwele ndje a ti: “Ngaashi onime nenge 

okanimegona taka gonene poshihakanwa shako, nando oku ze ongundu yaasita taye 

ka kugile onkugo ye ka kondjithe, itaka zi po kekudhilo lyomawi gawo nenge ka 

keelelwe kokwiigidha kwawo. Osho ngame Omuwa Omunankondoawike tandi ka 

kulukila pohi, ndi ka kondje olugodhi kondundu Sion nokondungu yayo. 

5Ngame, Omuwa Omunankondoawike, otandi ka gamena Jerusalem notandi shi 

popile, naanaa ngaashi ondhila tayi tengelele poshihandhila shayo, yi gamene 

uudhilona wayo.” 

6Omuwa okwa ti: “Aaisraeli ne, omwa yona kungame nomwa kondjitha ndje. Ihe 

ngashingeyi galukileni kungame. 

7Ethimbo otali ya, uuna ne amuhe tamu ka ekelahi iimenka yeni yuulunde mbyoka 

mwa hambula moshisiliveli nomoshingoli. 

8Assur otashi ka hanagulwa po kiita, ihe hakaantu. Aayassur otaa ka ya ondapo 

yolugodhi, naagundjuka yawo otaa ka ninga aapika. 

9Omupangeli gwawo ota ka ya ontuku ta kukuma, naambala otaa ka sholola notaa 

thigi po omapandela gawo golugodhi.” Omuwa oye a popi — Omuwa tuu ngoka ta 

longelwa muJerusalem, oye ngoka omulilo gwomafikilondjambo gwa tema muSion. 

JESAJA 32 

Onkwaniilwa yuuyuuki 

1Talii ko, omukwaniilwa ota ka lela nuuyuuki, nomalenga otaga ka pangula nawalela. 

2Omulumentu kehe ota ka kala eshigo lyokushiga ombepo negameno kiikungulu. 

Otaa ka fa omilonga dhomeya tadhi tondoka mombuga, ya fa omuzile gwetayimanya 

enenenene mevi lya notelwa. 

3Omeho gawo otaga ka kala ga tonata, nomakutsi gawo ga shokwa okupulakena. 

4Omadhiladhilo gombolo otaga ka ilonga okuuva ko, nelaka lyoshikokoma otali ka 

popya lyu uvitike. 

5Kape na ngoka ta ka dhiladhila kutya omugoya oye omvalekele nenge a tye ombudhi 

oya simana. 

6Omugoya oha popi uugoya, ta dhiladhila okulonga iihuna. Shoka ta ningi naashoka 

ta popi, otashi sheke Omuwa, noiha palutha aasindjala nenge a pe aanotelwa ya nwe. 

7Omunamakoto oku na uuwinayi noha longo uukolokoshi; ota gana a yone po 

oohepele niifundja noku ya imba okukala nuuthemba wawo. 

8Ihe omunashili ota longo uuyuuki nota kala mushoka shu uka. 

Aakiintu Aajerusalem 

9Aakiintu ne mwa kala melalangali inaamu piyaganekwa kusha, pulakeneni shoka 

tandi popi. 

10Ngashingeyi omu li nawa mu na ombili, ihe omumvo tagu ya pethimbo ngaandika 

otamu ka kala meihupulo, oshoka itaku ka kala we elikolo lyomandjembele, 

netoonono lyiiyimati kali ko we. 

11Ne omwa kala melalangali inaamu piyaganekwa nando okusha, ihe ngashingeyi 

kaleni mwa kakama kuumbanda! Ihuleni oonguwo dheni ne mu zale omahahi 

moombunda dheni. 

12Ikwateni ombandamutse tamu lili, oshoka omatathapya niitsambe yomiviinu oya 

yonagulwa po. 

13Omano nokano kaKahandja ka mena mevi lyaantu yandje. Lilileni omagumbo 

agehe ngoka ga li ge na aantu aanelago noshilando shoka sha li melalangali. 

14Nuuwa wo wene otau ka thigwa po, noshilandopangelo otashi ka ninga eputu. 

Omagumbo nomapopilongulu ngoka ge ya gamene, otaga ka ninga omakulukuma 

sigo aluhe, nkoka uusinokuti tau nuka omalondo, niimuna tayi ka mona omaunapelo. 

Ehupitho otali zi kOmuwa 

15Omuwa ote ke tu tumina Ombepo ye polumwe. Evi lya shunduka otali ka kala lyo 

ondoka, nomapya taga ka valeka. 

16Eutho lyu uka nuuyuuki otau ka kala moshilongo. 

17Shaa ngoka ota ka longa shoka shu uka, otaku ka kala ombili, evululuko negameno 

sigo aluhe. 

18Aantu yaKalunga taa ka kala yaa na nando ombudhi, nomagumbo gawo ge na 

ombili nevululuko. 

19Ihe oompawe otadhi ka loka momakuti, noshilando otashi kumuka po. 

20Aanelago one mboka tamu ka kuna pomatondokelo gomeya kehe, notamu ka kala 

mu na omaunapelo omawanawa goongombe nuusino. 

JESAJA 33 

Okukugila ekwatho 

1Yaye aatondi yetu! Oya yugu noya kotokele, nando kaku na ngoka e ya yugu nenge e 

ya kotokele. Ihe ethimbo lyawo lyokuyuga nokukotokela otali hulu po, noyo yene taa 

ka ninga omulape gwokuyugwa nokukotokelwa. 

2Omuwa, tu sila ohenda. Otwe ku inekela. Tu gamena esiku nesiku nou tu hupithe 

methimbo lyuudhigu. 

3Uuna to tu kondjele, iigwana otayi yi ontuku oshihomo shiita. 

4Omaliko gawo otaga nyantukwa nago koombahu, otaga yiwa nago koshiluku 

shomakamuti. 

5Omuwa omunene ngiini! Oye ha pangele ayihe. Jerusalem ohe shi udhitha uuyuuki 

nuukwashili. Oha kolekele oshigwana omathimbo gasho. 

6Aluhe ota popile aantu ye e te ya pe uunongo nomayele. Etilo okutila Omuwa olyo 

uuyamba waSion. 

7Aalumentu oofule otaa kugu onkugo. Aakalelipo yoshilongo mboka taa kambadhala 

ye ete ombili, otaa kugu ya lulilwa. 

8Oonenendjila odha mbugala, kape na we aayendanandjila. Omauvathano oga tewa, 

nomaziminathano oga yonagulwa. Kape na omuntu ta simanekwa we. 

9Oshilongo osha polimana sha mbugala. Omakuti gaLibanon oga ganya po, esilu 

lyaSharon lyo ondoka olya fa owala ombuga, muBaasha nokuKarmel omafo otaga 

yagumuka ko komiti. 

Omuwa ta londodha aatondi ye 

10Omuwa ota lombwele iigwana ta ti: “Ngashingeyi otandi ikwatele ko. Otandi ka 

holola oonkondo dhandje kutya ongame lye. 

11Otamu pangele oompangela dhaa na oshilonga naashihe tamu shi ningi, kashi na 

omwago. Ombepo yandje oya fa omulilo ngoka tagu mu lungunitha po. 

12Otamu ka nyanyuka mwa fa omamanya gokaalaka taga fikwa, mwa fa omano taga 

tomekwa ga ninge omutoko. 

13Ne mboka yokokule, uveni shoka nda longo; nane mboka yopopepi tseyeni 

oonkondo dhandje.” 

14Aalunde yomuSion otaa kakama kehaluko. Otaa popi taa ti: “Epangulo lyaKalunga 

olya fa omulilo gwa tema sigo aluhe. Ope na tuu gumwe gwomutse ta ka hupa ko 

komulilo hagu lyana?” 

15Otamu vulu okuhupa ko, ngele otamu popi notamu longo shoka shu uka. Inamu 

nyokoma oohepele noinamu taamba oombumbo. Inamu gama kumboka taa dhiladhila 

okudhipaga nenge okulonga uukolokoshi. 

16Nena otamu ka kala mwaa na ombudhi yasha; otamu ka kala megameno mwa fa mu 

li mepopilongulu lya kola. Otamu ka kala mu na iikulya yokulya nomeya gokunwa. 

Oshilongo shokomeho 

17Oto ka mona ko omukwaniilwa meopalo lye ta lele oshilongo shoka sha taandela 

koombinga adhihedhihe. 

18Uumbanda woye uukulu wokutila aafendelithi aakwiilongo naatonateli yooshungo 

otau ka kala owala momadhiladhilo. 

19Ito ka mona we aakwiilongo aadhudhu mboka haa popi elaka ndyoka waa li shi. 

20Tala utale Sion, oshilando moka hatu dhana iituthi yomalongelokalunga! Tala 

Jerusalem! Ehala olyevululuko ngiini lyokukala omuntu! Olya fa etsali ndyoka ihaali 

tenguka, oomboha dhalyo ihadhi dhikulwa mo noongodhi dhalyo ihadhi tokolwa. 

21Omuwa ote ke tu ulukila eadhimo lye. Otatu ka kala pomilonga ominene 

nopomatondokelo gomeya, ihe oosikepa dhaatondi itadhi ka thayila mo. 

22-23Oongodhi adhihe dhokooshumbu dhoosikepa odha yululuka, oothayila itadhi 

wapa okuyalalekwa! Otatu ka kwata po uuyamba auhe waakwiita aatondi yetu. Otaku 

ka kala oshindjishindji, noshilema otashi ka mona po oshitopolelwa shasho. Omuwa 

ye mwene ta ka ninga omukwaniilwa gwetu; oye te ke tu lela e te tu gamene. 

24Kape na nando ogumwe muSion ta ka tya: “Otandi ehama.” Omayonagulo gawo 

agehe otaga ka dhimwa po. 

JESAJA 34 

Omuwa ta geele aatondi ye 

1Ileni, ne iigwana ayihe! Gongaleni ne mu pulakene. Uuyuni auhe nane amuhe mwa 

kala kombanda yevi, ileni mu pulakene. 

2Omuwa okwa geela iigwana ayihe nomatangakwiita gayo. Okwe ga pangulile 

okuyonwa po. 

3Omidhimba dhawo itadhi ka fumvikwa; otadhi ka langathana nokwoolela nkoka 

nokunika; oondundu otadhi ka tiligana ombinzi. 

4Etango, omwedhi noonyothi otadhi ka nyanyauka, sigo dha ningi ontsi. Ewangandjo 

otali ka gonywa lya fa ondhinga yembo, noonyothi otadhi ka gwa mo dha fa omafo 

taga yagumuka komiviinu nenge komikwiyu. 

5Omuwa okwa longekidha egongamwele lye megulu, nongashingeyi otali ka dhipaga 

Edom, aantu tuu mboka ya pangulilwa okuyonwa po. 

6Egongamwele lye otali ka gwayekwa ombinzi yawo noofu ngaashi ombinzi niinkene 

yoonzigona noyiikombo mbyoka hayi yambwa omafikilondjambo. Omuwa ota ka 

yamba omafikilondjambo ngaka moshilando Bozra; ota ka ninga omatselelo omanene 

moshilongo Edom. 

7Aantu otaa ka gwila po ya fa oonyati oondumentu noya fa oontsezi oongundjuka, 

nevi otali ka tiliganekwa kombinzi nolya siikilwa kiikagadhi. 

8Ndika olyo ethimbo ndyoka Omuwa ta ka mangulula Sion nota ka geela aatondi 

yaSion. 

9Omilonga dhaEdom otadhi ka ninga ontopo yonka, nevi otali ka ninga osulufuli. Evi 

alihe otali ka pya lya fa oteya. 

10Otali ka pya omutenya nuusiku, nolwithi otalu ka tsinagala mo aluhe sigo aluhe. Evi 

otali ka kala lya mbugala sigo omapipi nomapipi, nokape na we ngoka te ende mulyo 

sigo aluhe. 

11Omahwiyu nomadhilakola otaga ka lala oshilongo. Omuwa ote ke shi mbugaleka 

ishewe, ngaashi sha li nale peshito. 

12Itaku ka kala omukwaniilwa a lele oshilongo, nomalenga agehe otaga ka kala kaage 

mo. 

13Omano noondjoho otadhi ka mena mo moongulumbala adhihe nomiilando 

yomadhingililokuma, nuuyandje nomahwiyu otaga ka kala mo. 

14Iiyaluhwa ohayi tsakanene mo nomambungu, niikombo iindandi ohayi igidhathana. 

Evukule lyomomilema omo tali ya li konge omulalo. 

15Omahwiyu otaga tungu mo iihandhila yago e taga valele mo omayi, taga tendula 

uuhwiyugona wago e tage u paluthile mo. Oontsa oko tadhi ka gongala, onkwawo 

ponkwawo. 

16Shi konakoneni membo lyOmuwa lyiishitwa yi na omwenyo ne mu leshe shoka tali 

ti. Kape na nando oshimwe shomiishitwa mbika tashi kana po noshaa na oshikwawo. 

Omuwa okwe shi popi shi ningwe; oye mwenemwene te ke yi gongela. 

17Omuwa oye mwenemwene te yi topolele evi e te yi pe uuthiga wayo, yi kale mo 

okuza kepipi nepipi. 

JESAJA 35 

Enyanyu lyehupitho 

1Ombuga nomalondo otaga ka nyanyukwa, ontale otayi ka tundulukwa nokutemuna 

oongala. 

2Ombuga otayi ka imba nokuligola kenyanyu;  otayi ka opala ya fa oondundu 

dhaLibanon notayi ka ondoka ya fa omapya gokuKarmel naSharon. Aantu otaa mono 

eadhimo lyOmuwa, otaa tala uunene noonkondo dhe. 

3Kolekeni omaako ngoka ga vulwa noongolo ndhoka dha loloka. 

4Lombweleni ayehe mboka ya tyololoka tamu ti: “Ikoleleni, inamu tila!” Kalunga ote 

ya e mu mangulule, ote ya a pangule aatondi yeni. 

5Omeho gaaposi otaga ka tsikuluka, nomakutsi goombolo otaga ka uva ko. 

6Oshitiningili otashi ka nuka ngomenye, nelaka lyoshikokoma otali imbi kenyanyu. 

Omeya otaga ka tsipuka mombuga, nomontale otamu ka tondoka omilonga. 

7Ehekevi lya pupyala otali ka pola, nomalondo otaga ka ninga omadhiya goothithiya. 

Pokuma pwa li pwa kala oombandje, otapa mene omwiidhi, oombungu nomanenge. 

8Otaku ka kala onenendjila ya lukwa Ondjila ondjapuki. Ondjila ndjoka ihayi endwa 

komulunde, naangoka te ende nayo, iha puka nando na kale omugoya. 

9Itamu ka kala oonime;  kape na iilikama iigeyi tayi tokola ondjila ndjoka. Ayehe 

mboka Omuwa e ya mangulula, otaa ka shuna kaandjawo nondjila ndjoka. 

10Aakulilwa yOmuwa otaa ka galuka. Otaa yi muSion nokuligola, enyanyu lyaaluhe 

otali adhima miipala yawo. Etunduluko nenyanyu olye ya kola, oluhodhi nomayemato 

kage po we. 

JESAJA 36 

Aayassur taa homona Jerusalem 

(2 Aak. 18:13-27; 2 Ondjal. 32:1-19) 

1Momumvo omutimulongo nomutine gwepangelo lyomukwaniilwa Hiskia, 

Sennakerib, omupangeli gwaAssur okwa matukile iilandohote yaJuda e te yi kutha ko. 

2Okwa tumu elenga lye ekuluntu lya zi muLakish pamwe netangakwiita enene, li ka 

kondjithe omukwaniilwa Hiskia muJerusalem. Elenga olya kwata po ondjila yaatungi 

yoonguwo pomukanka gwomeya ngoka tagu kutha omeya mondama yopombanda. 

3Aajuda yatatu oya yi yeke mu tsakaneke: elenga lyomuuwa Eliakim lyaHilkia, 

amushangampangu Shebna naamushangandjayi Joa yaAsaf. 

4Elenga enene lyomupangeli gwaAssur olya ti kuyo: “Lombwela Hiskia kutya 

omupangeli omunene gwaAssur ota ti ngeyi: ‘Einekelo lyoye olyo okwiinekela 

shike?’ 

5Otandi ti: ‘Moohapu dhanathangwa ohamu zi tuu omayele noonkondo pethimbo 

lyiita? Ngoye owi inekela lye, sho wa tsile ndje ondumbo? 

6Ngiika owi inekela Egipiti, ihe Egipiti olya fa enenge lya shandjuka tali tsu oshikaha 

shomuntu ngoka ti itsile ko. Omukwaniilwa gwaEgipiti osho a tya, ngele pe na ngoka 

te mu inekele.’ ” 

7Elenga enene olya tsikile ko tali ti: “Nenge otamu lombwele ndje mu tye, otwi 

inekela Omuwa, Kalunga ketu? Hamba, Hiskia ina hanagula po nani omaha 

gokunonomena niiyambelo yOmuwa, sho a lombwele Aajuda nAajerusalem, ya 

simaneke oshiyambelo shimwe ashike? 

8Medhina lyamwene gwandje, omupangeli gwaAssur, otandi mbetse nangoye. Otandi 

ku pe uukambe omayuvi gaali, ngele oto vulu oku u monena aakayili. 

9Ngoye ito gwana nando okumatukila elenga limwe eshona lyokuAssur, ndele 

natango owi inekela Egipiti te ku tumine omatembakwiita naakayilinkambe! 

10Nenge oto dhiladhila kutya onda homona oshilongo shika noku shi hanagula po 

ndaa na eutho lyOmuwa? Omuwa oye mwene a lombwele ndje, ndi shi matukile, 

ngame ndi shi hanagule po.” 

11Eliakim, Shebna naJoa oya lombwele elenga ya ti: “Tatekulu, popya Oshiaramea, 

otu shi uvite. Ino popya Oshihebeli, aantu ayehe ye li kombanda yedhingililokuma 

otaye tu pulakene.” 

12Elenga olya yamukula lya ti: “Oto dhiladhila kutya mwene gwandje okwa tumu 

ndje kumwene gwoye nokungoye amuke, ndi popye oohapu ndhika? Aawoo, ondi na 

okulombwela wo aantu mboka ye li kekuma, mboka ye na okulya omapumba gawo 

notaa nu omasita gawo naanaa ngaashi ne.” 

13Elenga olya thikama po e tali igidha mOshihebeli tali ti: “Pulakeneni sho 

omupangeli gwaAssur te mu lombwele! 

14Ote mu londodha, mwaa kotokelwe kuHiskia. Hiskia ita vulu oku mu hupitha. 

15Inamu pitika, e mu heke mu inekele Omuwa. Inamu dhiladhila kutya Omuwa ote ke 

mu hupitha, nenge a keelele omatangakwiita getu gaAssur okukwata po oshilando 

sheni. 

16Inamu pulakena Hiskia. Omupangeli gwaAssur ote mu lombwele, mu pite mo 

moshilando, mu ye pondje ne mu igandje. Amuhe otamu ka pitikilwa, mu lye 

omandjembele komiviinu dheni yene, oonkwiyu komikwiyu dheni yene nokunwa 

omeya momithima dheni yene, 

17sigo omupangeli te mu fala moshilongo sha faathana nosheni, moka mu na iitsambe 

yomiviinu tayi gandja omaviinu nomu na iilya yokuninga iikwiila. 

18Inamu tulwa muugoya kuHiskia, mu dhiladhile kutya Omuwa ote mu hupitha. 

Ookalunga yiigwana yilwe oya hupitha tuu iilongo yawo miikaha yomupangeli 

gwaAssur? 

19Ookalunga yaHamat noyaArpad oye li peni ngashingeyi? Ookalunga yaSefarvaim 

oye li peni? Oya hupitha tuu Samaria? 

20Uunake gumwe gwookalunga mbaka ya hupitha nando oshilongo shimwe shomuyo 

miikaha yomupangeli gwetu? Ndele nena oshike tashi mu dhiladhilitha kutya Omuwa 

ota hupitha Jerusalem?” 

21Aantu oya li ya tya thilu, naanaa ngaashi omukwaniilwa Hiskia e ya lombwele; inaa 

popye nando osha. 

22Nena Eliakim, Shebna naJoa oya tuula oonguwo dhawo moluhodhi e taa zi po e taa 

ka lombwela omukwaniilwa shoka elenga lyokuAssur lya ti. 

JESAJA 37 

Omukwaniilwa ta pula oondunge kuJesaja 

(2 Aak. 19:1-7) 

1Hiskia sho u uvu ehokololo lyawo, okwa tuula onguwo ye moluhodhi, a zala ehahi e 

ta yi kotempeli yOmuwa. 

2Okwa tumu elenga lyomuuwa Eliakim, amushangampangu Shebna naayambi 

aakuluntu komuhunganeki Jesaja yaAmos. Oya li ya zala omahahi. 

3Okwe ya tuma kuJesaja nelaka tali ti: “Esiku lyonena olyomalwa, olyegeelo 

nolyeshundulo. Otwa fa omukiintu ta thetwa, ihe ita vulu okupulumutha. 

4Omupangeli gwaAssur okwa tumu elenga lye ekuluntu okusheka Kalunga 

omunamwenyo. Omuwa, Kalunga koye, na uve omasheko ngaka nokugeela ngoka e 

ga popi. Galikana Kalunga omolwaamboka yomaantu yetu ya hupa ko.” 

5Jesaja sho u uvu elaka lyomukwaniilwa Hiskia, 

6okwa yamukula ta ti: “Omuwa ota ti: ‘Ino tila oohapu ndhoka dhuumatyona 

womupangeli gwaAssur we dhi uvu tadhi sheke ndje! 

7Otandi ku uvithitha omupangeli onkundana ndjoka tayi mu galukithile koshilongo 

she mwene, nkoka tandi ke mu dhipagithila.’ ” 

Aayassur taa homona ishewe 

(2 Aak. 19:8-19) 

8Elenga lyaAssur olya mono kutya omupangeli a zi mo muLakish nokwa li ta 

kondjitha oshilando shopopepi Libna; onkee olya yi kuye. 

9Onkundana ya adha Aayassur, oya ti kutya etangakwiita lyAayegipiti mewiliko 

lyomukwaniilwa Tirhaka gwaSudan oli li mondjila, li ya homone. Omupangeli sho e 

shi uvu, okwa tumu aatumwa komukwaniilwa Hiskia. 

10Ye mu lombwele ngeyi: “Kalunga ngoka we mu inekela, okwe ku lombwele kutya 

ito ka ya miikaha yandje, ihe shika inashi ku tula muugoya. 

11Owa kundana shoka omupangeli gwaAssur ta ningile iilongo ayihe mbyoka a tokola 

e yi hanagule po. Oto dhiladhila kutya oto ka hunuka? 

12Ootatekulu oya hanagula po iilando Gosan, Haran naRezef noya dhipaga aantu 

yaBeteden mboka ya kala mu Telassar, ko kakwa li nando okalunga kamwe ta vulu 

oku ya hupitha. 

13Aakwaniilwa yomiilando Hamat, Arpad, Sefarvaim, Hena naIvva oye li peni?” 

14Omukwaniilwa Hiskia okwa taamba ontumwafo miikaha yaatumwa e te yi lesha. 

Okwa yi ihe kotempeli e ta aneke ontumwafo koshipala shOmuwa. 

15E ta galikana ta ti: 

16“Omuwa, Kalunga kaIsrael, ngoka wa kuutumba koshipangelapundi shoye 

kombanda yaakerubi, ongoye awike Kalunga ngoka to lele iilongo ayihe yomuuyuni. 

Ongoye wa shiti egulu nevi wo. 

17Ngashingeyi, Omuwa, tala, nkene tatu ningwa. Pulakena oohapu adhihe 

dhaSennakerib, nkene te ku sheke, ngoye Kalunga omunamwenyo. 

18Omuwa, otse atuhe otwa tseya kutya aapangeli yaAssur oya hanagula po iigwana 

oyindji e taa ningi omavi gayo omaputu. 

19Oya lungunitha po ookalunga kawo mboka kaaya li ookalunga nando, oyo 

iiyelekela ayike ya hongwa kaantu miiti nomomamanya. 

20Ngashingeyi, Omuwa, Kalunga ketu, tu hupitha miikaha yAayassur, opo iigwana 

ayihe yomuuyuni yi tseye kutya ongoye awike Omuwa Kalunga.” 

Elaka lyaJesaja komukwaniilwa 

(2 Aak. 19:20-37) 

21Jesaja okwa tumu komukwaniilwa Hiskia elaka tali mu tseyithile eyamukulo 

kegalikano lye. 

22Omuwa okwa ti: “Sennakerib, oshilando Jerusalem otashi ku yolo e tashi ku dhini. 

23Olye ngoka andola we mu sheke noku mu popya nayi? Ongoye owa dhini ndje, 

ngame Kalunga kaIsrael omuyapuki. 

24Owa tumu aatumwa yoye, u inenepekele ndje kutya ngoye nomatembakwiita goye 

agehe wa sindi oondundu oondeendeka dhaLibanon. Owi itanga to ti, owa komangele 

omiti omisendeli omile nomiti omikiperesi dho opala nowa thiki nomomaha 

gomuuleeleka momakuti. 

25Owi inomo to ti, owa hupu omithima e to nu omeya momavi gokiilongo noompadhi 

dhaakwiita yoye odha lyatagula po omulonga Niili e tagu pwine. 

26“Ino shi uva nani kutya shika ongame nde shi dhiladhila nalenale? Ngashingeyi 

onde shi gwanitha. Onde ku pe oonkondo, u kumune po iilandohote, yi ninge 

omakulukuma. 

27Aantu mboka ya kala mo oya tyololoka; oya li ya haluka noya kunkwa. Oya li ya fa 

omwiidhi melundu nenge iigwanga tayi mene kombanda yondunda, uuna ombepo 

ompyu yokuuzilo tayi yi pepele. 

28“Ihe ngame onde ku tseya aguhe, shoka to ningi naankoka to yi. Onda tseya, nkene 

wa pindjala okukondjitha ndje. 

29Onda taamba etseyitho lyepindjalo lyoye nomwiityo gwoye, nongashingeyi otandi 

tula ondjolo momayulu goye noshitomo mokana koye e tandi ku shunitha nondjila 

ndjoka we ya nayo.” 

30Jesaja okwa ti komukwaniilwa Hiskia: “Endhindhiliko lyaashika tashi ka ningwa, 

olyo ndika. Nuumvo nomumvo tagu ya omu na okulya oshinkumbwe ashike, ihe 

omumvo tagu ka landula ko otamu ka vula okukuna nokuteya iilya yeni, notamu ka 

tsika omiviinu e tamu li omandjembele. 

31Oomboka taa hupile muJuda, otaa ka tsapuka ya fa iimeno tayi fala omidhi dhayo 

muule mevi e tayi imi iiyimati. 

32MuJerusalem otamu ka kala aantu nokondundu Sion oomboka ya hupu ko, oshoka 

Omuwa oye ta ningitha ayihe mbika. 

33“Omuwa okwa popi omupangeli gwaAssur ta ti: ‘Ite ya mo, a hite meni lyoshilando 

shika nenge a umbile mo nando oshikuti shimwe molugodhi. Kape na omukwiita e na 

ehuuyanza ta vulu okuya popepi noshilando, noshilando itashi tungilwa omutuni 

gwekondekela. 

34Ota ka shuna nondjila ndjoka e ya nayo ite ya meni lyoshilando shika. Ongame, 

Omuwa, nde dhi tya. 

35Otandi popile oshilando shika e tandi shi gamene omolwesimano lyandje mwene 

nomolweuvaneko nde li uvanekele omuntu gwandje David.’ ” 

36Omuyengeli gwOmuwa okwa yi kontanda yAayassur e ta dhipagele ko aakwiita 185 

000. Sho kwa shi, oya adhika ya lala ya sa ayehe. 

37Nena omupangeli gwaAssur Sennakerib okwa zi po e ta shuna kuNinive. 

38Esiku limwe, sho a li ta saagele motempeli yoshikalunga she Nisrok, yaali 

yomoyanamati, Adrammelek naSharezer, oye mu dhipaga nomagongamwele e taa 

fadhuka po taa yi koshilongo Ararat. Gumwe gwomoyanamati Asarhaddon okwe mu 

landula muukwaniilwa. 

Uuvu waHiskia nokwaaludhwa kwe 

(2 Aak. 20:1-11; 2 Ondjal. 32:24-26) 

JESAJA 38 

1Pomasiku ngeyaka Hiskia okwa kwatwa kuuvu uudhigu, konyala a se. 

Omuhanganeki Jesaja yaAmos okwa yi e ke mu talele po e ta ti kuye: “Omuwa ota ti: 

‘Longekidha egumbo lyoye, oshoka ono si. Ito ka aluka we.’ ” 

2Hiskia okwa pungulukile mekuma nokwa galikana: 

3“Omuwa, dhimbulukwa kutya onde ku longele nuudhiginini neinekelo nonda 

kambadhala aluhe okuninga shoka she ku opalela.” Okwa lili nokulililila. 

4Nena Omuwa okwa lombwele Jesaja 

5a shune kuHiskia, e mu lombwele a tye: “Ongame Omuwa, Kalunga kahokulu 

David, ndu uvu egalikano lyoye nonda mono omahodhi goye. Otandi ke ku kaleka ko 

omimvo omulongo nantano u na omwenyo. 

6“Otandi ku hupitha miikaha yomupangeli gwaAssur pamwe noshilando shika 

Jerusalem. Otandi ka popila oshilando shika.” 

7Jesaja okwa yamukula a ti: “Omuwa ote ke ku pa endhindhiliko, a holole kutya ota 

dhiginine euvaneko lye. 

8Omuwa ota ka shunitha omuzile monima oonkatu omulongo moshiulikithimbo 

shomukwaniilwa Ahas.” Omuzile nogwa shuna monima oonkatu omulongo. 

9Hiskia sho a aluka kuuvu we, okwa nyola eimbilo ndika lyehambelelo: 

10Onda dhiladhila kutya metifa lyokukalamwenyo kwandje otandi ka kulukila 

muuyuni wokuusi e tandi kuthwa ngaaka oshihupe shokukala ndi na omwenyo. 

11Onda dhiladhila kutya itii ka mona we Omuwa, eeno, Omuwa gwandje omevi 

lyaanamwenyo. Itii ka ligamena we aana yaantu nenge ndi kale pamwe naamboka ye 

li kombanda yevi ndika. 

12Omwenyo gwandje ogwa kuthwa mo nogwa adha ehulilo. Ongetsali lyaanahambo 

tali dhikulwa po, ongoshiyata tashi tetwa moongodhi dhokoshitungitho, sho sha pu 

okutungwa. Onda dhiladhila kutya Kalunga ota hulitha ndje po. 

13Uusiku auhe onda kugu kuuwehame, oto ti onkoshi tayi kokota po omasipa gandje. 

Onda dhiladhila kutya Kalunga ota hulitha ndje po. 

14Otandi kululula ongonguti. Omeho gandje oga ningi oshiwiwili, sho te ligamene 

kegulu. Omuwa, ondi na uudhigu, ila, u kwathe ndje! 

15Otandi ti ngiini? Nenge ondi mu lombwele shike? Omwenyo gwandje ogwa lulilwa, 

noite vulu nando okukotha. 

16Omuwa, otandi ku kalele, eeno, ongoye awike tuu! Panga ndje ndi kale ndi na 

omwenyo. 

17Tala, oluhodhi olululu olwa shitukile ndje elago. Mohole yoye owa hupitha ndje, 

owa hili ndje moshilambo shekano. Oondjo dhandje adhihe ongoye we dhi umbile 

konima yoye. 

18Oshoka ombila itayi vulu oku ku hambelela, uusi itau ku tanga. Mboka ya kulukile 

moshaasi, ihaa inekele uudhiginini woye. 

19Aanamwenyo, eeno, aanamwenyo oyo taye ku hambelele, ngashika ngame tandi shi 

ningi nena. Oohe taa hokololele oyana oshili yoye. 

20Omuwa, ongoye wa aludha ndje. Otatu hiki uuharpa e tatu ku imbile omahambelelo 

motempeli yoye omasiku getu agehe. 

21Jesaja okwa lombwele omukwaniilwa a tule ekamina lyoonkwiyu poshitumbuka 

she, oye nota aluka. 

22Omukwaniilwa Hiskia okwe mu pula a ti: “Endhindhiliko olini po tali ulike kutya 

otii ka vula okuya motempeli?” 

JESAJA 39 

Aatumwa ya za kuBabilonia 

(2 Aak. 20:12-19) 

1Lwopomathimbo ngoka omukwaniilwa gwaBabilonia Merodak Baladan, omuna 

gwaBaladan, okwa kundana kutya omukwaniilwa Hiskia okwa li ta alukwa, onkee 

okwe mu tumine ontumwafo nomagano. 

2Hiskia okwa kundu nawa aatumwa e te ya ulukile uuyamba we — iisiliveli ye 

niingoli ye, iizimba ye nomagadhi gondilo, niikwaniipangitho ye ayihe yuukwiita. 

Kakwa li sha moompungulo dhe nenge shaa mpoka moshilongo she inee shi ya 

ulukila. 

3Nena omuhunganeki Jesaja okwa yi komukwaniilwa Hiskia e ta pula ta ti: “Aantu 

mbaka oya zi peni noye ku lombwele shike?” Hiskia okwa yamukula a ti: “Oya zi 

koshilongo shokokule kuBabilonia.” 

4Jesaja okwa pula a ti: “Mombala oya mono mo shike?” Hiskia okwa yamukula a ti: 

“Oya tala iinima ayihe. Kamu na sha moompungulo inaandi shi ya ulukila.” 

5Jesaja okwa ti komukwaniilwa: “Omuwa Omunankondoawike ota ti kutya 

6esiku onali ke ya, uuna shaa shoka shi li muuwa woye, shaa shoka oohokulu ye shi 

pungulile, tashi ka falwa kuBabilon. Itapa thigwa sha. 

7Yamwe yomoluvalo lwoyelela otaa ka kuthwa po e taa ka ningwa aathonwantu, ya 

yakule muuwa womukwaniilwa gwaBabilon.” 

8Omukwaniilwa Hiskia shika okwe shi uvu ko tashi ti kutya, otaku ka kala ombili 

negameno monkalamwenyo ye, nomolwasho okwa yamukula ngeyi: “Oohapu 

dhOmuwa ndhoka wa popi, oombwanawa.” 

JESAJA 40 

Eithano lyomuhunganeki 

1Kalunga ketu ota ti: “Hekelekeni, hekelekeni aantu yandje. 

2Aajerusalem ya tseni omukumo. Ya lombweleni kutya ehepeko lyawo olya hulu, 

noondjo dhawo ngashingeyi odha dhimwa po. Onde ya geele egeelo lya gwana 

molwoondjo dhawo.” 

3Ewi tali kolomoka tali ti: “Longekidhileni Omuwa ondjila mombuga! Paleleni 

Kalunga ketu epola montale! 

4Omasilu agehe naga filwe po;  oondundu adhihe nadhi kumunwe po. Iikulundundu 

nayi palwe, niisilukutumba nayi yelekanithwe. 

5Eadhimo lyOmuwa otali iholola: naana yaantu otaye ke li mona ko. Omuwa oye 

mwene e shi uvaneke.” 

6Ewi olya ti: “Uvitha!” Onda pula nda ti: “Nandi uvithe shike?” “Uvitha to ti: Aantu 

ayehe oya fa omwiidhi;  nesimano lyawo olya fa oongala dhokelundu. 

7Omwiidhi otagu kukuta, noongala otadhi ganya, uuna Omuwa te dhi pepithile 

ombepo. Aantu kaa vulathane nomwiidhi. 

8Eeno, omwiidhi otagu kukuta, noongala otadhi ganya, ihe oohapu dhaKalunga ketu 

otadhi kala sigo aluhe.” 

Ehunganeko lyeihololo lyaKalunga kaantu 

9Jerusalem, londa pombanda kondundu nou uvithe elaka etoye! Sion, igidha newi 

lyopombandambanda, u tomone onkundana ombwanawa! Kugagana shili ngoye ino 

tila! Lombwela iilando yaJuda kutya Kalunga kawo ote ya! 

10Omuwa Omupangeliawike ote ya okulela, oye omunankondoawike. Ote etelele 

aantu mboka a mangulula, 

11ongomusita ta litha oshigunda she;  oonzigona ote dhi gongele pamwe noku dhi 

humbata momaako ge;  oonyali ote dhi sisidha nawa. 

Esimano lyaKalunga kali shi kuyelekwa 

12Oku na tuu ngoka ta vulu okuyeleka efuta neshambekela, nenge a yeleke eyalelo 

nolundya lwe? Oku na tuu ngoka ta pungula ontsi yevi montungwa, nenge a vihe 

oondundu niikulundundu moshiviha? 

13Oku na tuu ngoka ta vulu okulombwela Omuwa shoka e na okuninga? Olye ta vulu 

oku mu longa, nenge e mu pe omayele? 

14Kalunga ota pula oondunge kulye, opo a tseye ye uve ko nokwiilonga kutya iinima 

ohayi ningwa ngiini? 

15KOmuwa iigwana kayi na po sha;  kuye oya faathana neta limwe lyomeya, 

iipuupuka moshiviha ya fa ontsi. Nge ta tumbu oontuntu, odho oompu dha fa owala 

ontsi. 

16Iiyamakuti ayihe momakuti gaLibanon inayi gwana okuyambelwa Kalunga ketu, 

nomiti adhihe kadhi shi odhindji dhi ninge iikuni yokutema omulilo. 

17Iigwana ayihe kayi shi sha koshipala she, kayi na omwago gwasha kuye. 

18Kalunga ota yelekwa nalye? Otamu mu faathanitha nashike? 

19Ita faathanitha noshimenka sha hongwa kiikaha yaantu, oshilonga shiiyela ya 

kolongwa noshingoli nosha tulwa mekota lyoshisiliveli. 

20Omuntu ngoka ita vulu okulanda oshisiliveli nenge oshingoli, ota hogolola omuti gu 

na olute lwa kola. Ota ka konga onkulungu, a honge oshiyelekelakalunga, shi dhikwe 

itaashi tenguka. 

21Kamu shi shi? Inamu shi lombwelwa nale? Inamu kundana, uuyuni nkene wa 

tameka po? 

22Owa shitwa kungoka a kuutumba koshipangelapundi mookathele mwi handiyaka 

yeyalelo;  aantu kombanda yevi oya fa uudhidhi. Egulu ote li yala lya fa onguwo, ote 

li alele ngetsali lyokukala mo. 

23Aawa ote ya kutha ko kiipundi, aapangeli yomuuyuni ote ya shundula. 

24Oya fa iimeno opo ya tsikwa, opo tayi tsapuka omidhi. Omuwa nge a pepitha 

ombepo, otaa pepuka po, taa yi ombepo ya fa etutu. 

25Kalunga omuyapuki ota vulu okuyelekwa nalye? Oku na tuu ngoka e mu fa? 

26Tala owala utale kegulu! Olye a shiti oonyothi ndhoka wa tala? Oye ngoka te dhi 

enditha dha fa etangakwiita. Adhihe okwe dhi tseya nawa, nokehe yimwe ote yi 

tumbula kedhina lyayo! Oonkondo dhe oonenenene, odha kolelela nokape na ndjoka e 

yi hunutha po. 

Esiloshimpwiyu lya mana mo 

27Israel, omolwashike to ngungutula to ti, Omuwa ina tseya uudhigu woye nenge e ku 

kwathe, sho to hepekelwa uuyuuki? 

28Ku shi shi nani? Nani ino shi uva kutya Omuwa oye Kalunga kaaluhe? Oye a shiti 

omakankameno gevi. Oye iha vulwa ye iha loloka. Owino ye oya nyengana 

okutseyika. 

29Oye ta tsu omukumo oonakuvulwa naamboka yaa na oonkondo, oonkondo dhawo 

ote dhi indjipaleke odhindji. 

30Aagundjuka ohaa vulwa nohaa adhika kuutongwe, aalumentu aagundjuka otaa 

punduka e taa ihata po, 

31ihe mboka taa inekele Omuwa, ohaa mono oonkondo oompe. Oya fa oontsa tadhi 

yelutha omawawa pombanda;  ohaa matuka yo itaa vulwa;  otaye ende noitaa loloka. 

JESAJA 41 

Kalunga ti ithana Kores 

1Kalunga ota popi ta ti: “Mweneni ne mu pulakene ndje, one oontuntu dhokokule! 

Ilongekidheni, tu ka kaleni moompangu;  otamu kala mu na ompito yokupopya. Natu 

tokoleni, olye ngoka e li mondjila. 

2“Olye ano ngoka e etele omusindani a ziilile kuuzilo nokwe mu ningi omusindani 

shaa nkoka ta yi? Olye te mu pe esindano, a sinde aakwaniilwa niigwana? 

Egongamwele lye otali ya dhengele pevi ya fa ontsi yevi. Iikuti ye otayi ya hwanukile 

ya fa iiyagaya tayi pepwa kombepo. 

3Ote ya tidha ta katuka kee na nando ombudhi, ta kwinyola a fa itaa lyata pevi. 

4Olye ngoka e shi longa nokwe shi toto? Olye u utha olweendo lwehistoli? Ngame, 

Omuwa, onda li petamekolela, ngame, Omuwa, otandi ka kala pehulilolela. 

5“Aantu yokokule oya mono shoka nda longo;  oya haluka nokukakama kuumbanda. 

Omolwashoka ya gongala e taye ya. 

6Oonkulungu otadhi kwathathana nokutsaathana omukumo. 

7Engomba otali kumike omuhambuli gwoshingoli, nomumbunzi gwoshimenka ota 

lombwele ngoka ta ndanda poshikalo ta ti: 

‘Owa ninga nawa.’ Oyo notaa kwatele oshimenka peha lyasho noomboha.” 

Kalunga oku li pamwe naIsrael 

8“Ihe omuntu gwandje Israel, ngoye Jakob, ngoka nde ku hogolola, ngoye oluvalo 

lwakuume kandje Abraham, 

9ngame onde ku kongolola kooha dhuuyuni;  onde ku ithana ko koombinga 

dhokokulekule, nonde ku lombwele nda ti: ‘Ngoye omuntu gwandje.’ Inandi ku 

ekelahi nando, ihe onde ku hogolola. 

10Ino tila — ongame ndi li pungoye! Ongame Kalunga koye — ino limbililwa! Otandi 

ku kankameke e tandi ku kwatha;  otandi ku gamene notandi ku hupitha. 

11“Ayehe mboka taa tsu ondumbo nangoye, otaa sithwa ohoni e taa sindika. Ayehe 

taye ku kondjitha, otaa ka sa po. 

12Ayehe mboka ya li aatondi yoye, ito ke ya mona we, nando u ya konge. Ayehe 

mboka ye ku hingile iita, otaa ka pepuka po thilu. 

13Oshoka ongame Omuwa Kalunga koye;  otandi ku tsu omukumo te ti: 

‘Ino tila; otandi ku kwatha.’ ” 

14Omuwa ota popi ta ti: “Ino tila, ezinyo ngoye Israel, nangoye Jakob, okanima 

okashuushuu, oshoka ongame mwene tandi ku kwatha. Ngame Omuyapuki, Kalunga 

kaIsrael ongame tandi ku hupitha. 

15Otandi ku ningi omuhi gwokunyanyagula gu na ondjundo. Oto ka nyanyagula 

oondundu noku dhi hanagula po;  oondundu otadhi ka vundulwa dhi ninge ontsi. 

16Oto ke dhi gunda mombanda;  ombepo otayi dhi pepe po, notadhi ka halakanithwa 

koshikungulu. Nena ngoye oto ka kala u na enyanyu, oshoka ongame Kalunga koye;  

oto ka hambelela ndje, ngame Kalunga kaIsrael omuyapuki.” 

Iilongandhindhiliko yetembu epe 

17Uuna aantu yandje moluhepo lwawo taa kongo omeya, uuna oondaathelo dhawo 

dha kangala kenota, nena ngame Omuwa otandi ka yamukula omagalikano gawo;  

ngame, Kalunga kaIsrael, itandi ke ya etha nando. 

18Otandi ka tondokitha omilonga miikulundundu yomamanya, noothithiya otadhi ka 

kunguluka momasilu. Ombuga otandi yi shitukitha omatope gomeya, nevi lya kalanda 

tandi li shitukitha omadhiya. 

19Mombuga otandi ka tsika mo omisedeli, omithiya, omihombo nomiolivi. Oontale 

otadhi ka shituka omakuti gomikiperesi, omipopeli nomihongo. 

20Aantu otaye ke shi mona notaa ka tseya kutya ngame Omuwa onde shi ningi. Otaa 

ka uva ko kutya Omuyapuki, Kalunga kaIsrael oye e shi eta po. 

Omuwa oye awike Kalunga 

21Omuwa, omukwaniilwa gwaIsrael ota ti: “Ne ookalunga kiigwana, eteni huka 

oontamanana dheni, tumbuleni omatompelo geni. 

22Ileni huka ne mu hunganeke shoka tashi ka ningwa, opo tu shi tseye, uuna tashi ka 

ningwa. Fatululileni oompangu iiningwanima yonale, ne mu tu lombwele kutya otayi 

ti ngiini. 

23Tu lombweleni, onakuyiwa shoka tayi tu etele, opo tu ka tseye kutya one 

ookalunga! Longeni po uuwanawa nenge uuwinayi;  tu tilitheni ne mu tu haluthe! 

24One yene kamu shi sha, niilonga yeni osima yowala. Yaye mboka taye mu 

hogolola!” 

Omuwa ta hunganekele Kores esindano 

25“Onda hogolola omulumentu ngoka a kala kuuzilo otandi ke mu eta a homone ta zi 

kuumbangalantu. Ota ka lyata aapangeli ngaashi omunoko nongeloya lyomuhongi 

gwiiyuma. 

26Olye gwomune e shi hunganeke, nkene tashi ka ningwa, opo tatu vulu okutya, omu 

li mondjila? Kape na nando ogumwe gweni a popi sha kusho;  kape na ngoka u uva 

shoka tamu ti. 

27Ngame Omuwa onda lombwele tango Sion onkundana;  onda tumu omutumwa 

kuJerusalem a ka tye: 

‘Aantu yeni otaa galuka! Eeno, otaye ya kegumbo!’ 

28Sho nda tala mokati kookalunga, kamu na nando ogumwe gwomuyo ta vulu okutya 

sha;  kamu na nando ogumwe ta vulu okuyamukula omapulo gandje. 

29Tala, ayehe oyo aaniifundja yowala, itaa vulu okuninga nando oshaashaa. Iimenka 

yawo kayi na omwago, ombepo yowala.” 

JESAJA 42 

Omupiya gwOmuwa 

1Omuwa ota ti: “Omupiya gwandje oye nguka, ngoka tandi mu nkondopaleke — Oye 

tuu ngoka nde mu hogolola, omuntu nde mu hokwa. Onde mu udhitha Ombepo 

yandje, oye nota ka uthila iigwana ayihe nuuyuuki. 

2Ita ka igidha nenge a kololoke nenge ewi lye li kugagane momapandaanda. 

3Oshihenguti sha tanduka ite shi nyanyagula nonyeka tayi tsina ite yi dhimi po. Ota ka 

uthila ayehe pauyuuki. 

4Ita ka tenguka nenge a tyololoke;  ota taandelitha uuyuuki kombanda yevi. Oontuntu 

dhomefuta otadhi tegelele elongo lye.” 

5Kalunga okwa shiti egulu nokwe li alele;  oye a yala nokwaaneka evi naayihe 

mbyoka yi li mo;  aantu ayehe okwe ya pe omwenyo nomufudho. Ngashingeyi 

Omuwa Kalunga ota lombwele omupiya gwe ta ti: 



1126 

 

Ombiimbeli Ondjapuki 
@ 2008, Bible Society in Namibia. 

 

 

 

 

6“Ongame Omuwa nde ku ithana e tandi ku koleke noku ku nkondopaleka, u tale, 

uuyuuki ngele otau gwanithwa tuu kombanda yevi. Omungoye tandi ka hangana 

naantu ayehe;  mungoye otandi ka minikila iigwana. 

7Oto ka tonatitha omeho gaaposi nokumangulula mboka ya kuutumba momilema 

moondjedhililo. 

8“Ongame awike Omuwa, Kalunga koye. Itandi gandja esimano lyandje kugulwe;  

itandi etha okusimanekwa kwandje ku ye kiimenka. 

9Iinima nda hunganekithile nale, oya ningi yoshili. Ngashingeyi otii mu lombwele 

iinima iipeepeka, tandi shi ningi nokuli, manga inaayi ningwa.” 

Eimbilo lyekandanga 

10Imbileni Omuwa eimbilo epe;  mu imbileni ondjimbohambelelo, ooha ne dhuuyuni! 

Mu hambeleleni, one mboka hamu thayile kefuta;  mu hambeleleni, iishitwa ayihe 

yomefuta! Imbeni oondjimbohambelelo, oontuntu ne dhomefuta none oonakukala 

mudho! 

11Ombuga niilando yayo nayi tange Kalunga;  omikunda dhaKedar nadhi mu 

hambelele! One mboka mwa kala moshilando Sela, igidheni nokuligola koondunga 

dhoondundu! 

12Hambeleleni, mboka mwa kala moontuntu dhomefuta, ne mu simaneke Omuwa! 

13Omuwa ota piti mo a ka kondje ngashika omukwiita ofule;  okwi ilongekidha 

nokwa pupyalela olugodhi. Ota tsu onkalu, ta hiki ohiya yolugodhi;  aatondi ye ote ya 

hololele oonkondo dhe. 

Kalunga ta kwatha aantu ye 

14Kalunga ota ti: “Onda mwena unene ethimbo ele nda tya thilu. Ine yamukula nando 

aantu yandje. Ngashingeyi ethimbo lyokulonga lya thiki;  otandi keme nda fa 

omukiintu ta thetwa. 

15Otandi hanagula po iikulundundu noondundu, otandi kukutike omwiidhi nomiti. 

Omilonga otandi dhi shitukitha oontuntu nomatale otandi ga pwinike. 

16“Otandi ka enditha aaposi moondjila inaaye enda mo nale. Omilema dhawo otandi 

dhi shitukitha uuyelele, nevi lyiisilukutumba otandi li ya yelekanithile. Ngaka ogo 

omauvaneko gandje, notandi ga tsakanitha pwaa na ekandakando. 

17Ayehe mboka yi inekela iimenka, mboka taa galikana iiyelekela, aniwa ookalunga 

kawo, otaa ka fupipikwa nokusithwa ohoni.” 

Israel a nyengwa okuuvu ko 

18Omuwa ota ti: “Pulakeneni, ne oombolo! Tongololeni nawa, ne aaposi! 

19Oku na tuu omuposi e vule omupiya gwandje? Oku na tuu ombolo yi vule 

omutumwa gwandje tandi mu tumu? 

20Israel, wa mono oshindji unene, ihe ino pupa ko. Ou na omakutsi gokuuva, ihe owu 

uvu shike?” 

21Omuwa oye Kalunga, ngoka a sa uulaadhi okuhupitha, onkee okwa ningi ompango 

ye ya kola noya simana. 

22Ihe aantu ye oya yugwa, oye edhililwa moondholongo noya patelwa 

moondjedhililo. Oya yugwa noya luwa, nokape na ngoka e ya mangulule. 

23Ope na tuu gumwe mune ta pulakene shika? Okuza ngashingeyi olye ta pupu ko 

shili kushika? 

24Olye a gandja po Jakob a luwe, naIsrael a yugwe? Oye Omuwa, ngoka twa yono 

kuye, oshoka inatu hala okulandula oondjila dhe nokuvulika kiipango ye. 

25Okwe tu tilile ondjahi ye ya hwama niita iilulululu. Ondjahi ye oya tukulukile Israel 

ya fa omulilo;  ihe ina ndhindhilika ye ina tseya sha. 

JESAJA 43 

Emanguluko lyaIsrael 

1Omuwa ngoka e ku shiti, Jakob, oye tuu ngoka e ku umbu, Israel, ota ti: “Ino tila, 

oshoka onde ku kulila, onde ku ithana edhina lyoye, ongoye ogwandje. 

2Ngele to pitile momeya, ondi li pungoye, nongele ku na omilonga dhomeya, itadhi 

ku ninginitha. Ngele to pitile momulilo, ito lunguna po, nomalaka gomulilo itage ku 

fike. 

3Oshoka ongame Omuwa, Kalunga koye, Kalunga kaIsrael omuyapuki, tandi ku 

hupitha. Otandi gandja Egipiti iikulila yoye, Etiopia naSeba opeha lyoye. 

4Molwashoka ou na ondilo momeho gandje, molwashoka owa simana nondi ku hole, 

otandi gandja aantu peha lyoye, yalwe ya ye pehala lyomwenyo gwoye. 

5Ino tila — ondi li pamwe nangoye! “Oluvalo lwoye otandi ke lu kongolola kokule 

kuuzilo notandi ke lu tala ko kuuninginino e tandi lu eta kegumbo. 

6Otii ka lombwela uumbangalantu u ya ethe ye ye, nuumbugantu u ya galule ye ye. 

Etheni aamwandjemati ye ye taa zi kokule, naamwandjekadhona taa zi kooha 

dhuuyuni. 

7Oyo mboka ya lukilwa edhina lyandje, oomboka nda shitile esimano lyandje.” 

Omuwa oye awike Kalunga 

8Omuwa ota ti: “Ithaneni aantu yandje koompangu. Oye na omeho, ihe oyo aaposi;  

oye na omakutsi, ihe oyo oombolo! 

9Ithaneni iigwana yi ye koompangu. Olye gwomookalunga kawo ta vulu 

okuhunganeka onakuyiwa? Olye gwomuyo a hunganeke iinima yananena? Ookalunga 

mboka naa ete po oonzapo dhawo, ya holole kutya oye na oshili, ye ete etompelo 

lyoshili yoohapu dhawo. 

10“Aaisraeli, one oonzapo dhandje;  aantu yandje nde mu hogolola, opo mu tseye ndje 

ne mu itaale ndje nokuuva ko kutya ongame. Kaku na Kalunga a li ndje komeho, 

nokaku na ta ka landula ndje. 

11“Ongame, ongame Omuwa, kaku na omuhupithi gulwe, ongame awike. 

12Ongame nda hunganeke shoka tashi ka ningwa po nonde mu kwatha noku mu 

uvithila. Mokati keni kamwa li kalunga omukwiilongo a ningile ngeyi;  one oonzapo 

dhandje kutya ongame Kalunga. 

13Ongame Kalunga nosho te kala aluheluhe. Kaku na ngoka ta hunuka miikaha 

yandje;  kaku na ngoka ta lundulula shoka tandi ningi.” 

Babilon tashi hanagulwa po 

14Omuwa, Omuyapuki gwaIsrael, ngoka e mu hupitha ota ti: “Omolwoye tandi tumu 

iita yi matukile Babilon;  otandi teyagula po omiyelo dhoshilando, nondigolo yaantu 

yawo otayi shituka onkugo. 

15Ongame Omuwa Kalunga keni omuyapuki. Ongame nde ku shiti, Israel, ngame 

omukwaniilwa gwoye.” 

Iinyengandunge yetembu epe 

16Konalenale Omuwa okwa ningile ondjila ye ende mefuta, epola lye enda mokati 

komeya ga pindjala. 

17Okwe enditha etangakwiita enankondo sigo omehanagulo, etanga 

lyomatembakwiita nuukambe. Vwangu, oyo mbeyaka ya ningina, eeno, inaa anduka 

ko we;  oya dhimi ya fa elapi lyolamba! 

18Ihe Omuwa ota ti: “Inamu dhama miiningwanima yonale, inamu kakatela 

mumbyoka ya ningilwe nalenale ndjo. 

19Taleni nawa iinima iipe opo tandi ke yi ninga. Otayi ningwa nokuli ngashingeyi — 

otamu vulu oku yi tala nena! Otandi kokola ondjila momakuti e tandi tondokitha 

omeya mombuga. 

20Niithitukuti otayi ka simaneka ndje;  oombandje noompo otadhi ka hambelela ndje, 

uuna tandi tondokitha omeya mombuga, ndi gandje omeya kaantu yandje 

aahogololwa. 

21Oyo aantu mboka ndi ishitile ngame mwene, oyo notaa ka imbila ndje 

omahambelelo.” 

Okwaapandula kwaIsrael 

22Omuwa ota ti: “Israel, wa kunyukwa ndje nduno;  ku na we nangame, Jakob. 

23Iho etele ndje we oonzi dhomafikilondjambo;  iho simaneke ndje we 

noontselelandjambo dhoye. Inandi ku tsika omutenge, ndi ku pule oondjambo 

dhiikulya nenge ndi ku piyaganeke, ndi pule omatsininondjambo. 

24Ino etela ndje we omatsininondjambo nenge u geulukithe ndje noofu dhiimuna 

yoye. Ihe owa humbatitha ndje uudhigu woondjo dhoye nowa hepekitha ndje 

komayanagulo goye. 

25Ihe natango tuu, ongame, eeno, ongame Kalunga tandi dhimi po omayonagulo goye 

omolwandje mwene, noondjo dhoye itandi dhi dhimbulukwa we. 

26“Natu yeni koompangu, eteleleni eipopilo lyeni! Tuleni iihokolola yeni 

moompangu, mu monike aayelele! 

27Hokulu gwonalenale okwa yonene;  aawiliki yeni ya tsa ondumbo nangame, 

28naaleli yeni ya shekitha uuyapuki wandje. Onkee onda hanagula po Israel;  onde 

etha aantu yandje mwene ya shekwe.” 

JESAJA 44 

Eyambeko lyaIsrael 

1Omuwa ota ti: “Shigwana shandje Israel noluvalo lwaJakob nde lu hogolola, 

pulakena ngashingeyi. 

2Ongame Omuwa ngoka nde ku shiti;  okuza kokuvalwa kwoye onde ku kwatha. Ino 

tila, oshigwana shandje Jeshurun, ngoye oluvalo lwaJakob nde lu hogolola. 

3“Otandi ka poolela omeya mevi lya sa enota nokutondokitha omilonga puukukutu. 

Ongame tandi tilile Ombepo yandje kombanda yaana yeni nomayambeko gandje 

kombanda yoluvalo lweni. 

4Otaa ka mena ya fa omwiidhi gwomelonzi, ya fa iihwa yopomilonga hadhi tondoka 

omeya. 

5“Nguka ota ka tya: ‘Ngame ogwOmuwa,’ namukwawo oti iluku edhina Jakob. 

Natango gumwe ti inyolithitha koshikaha she oshitya ‘gwOmuwa’ e ta taamba edhina 

Israel.” 

Okwiitaala Kalunga awike ti 

6Omuwa, omukwaniilwa nOmukulili gwaIsrael, Omuwa Omunankondoawike ta ti: 

“Ongame omutango nongame omuhugunini. Kaku na we Kalunga ponto yandje. 

7Oku na tuu ngoka ta vulu okulonga shoka nda longo? Olye a hunganekele ayihe 

mbyoka ya ningwa okuza konale ndjoka sigo opehulilo lyomathimbo? 

8Inamu tila, ne aantu yandje! Omwe shi tseya kutya okuza kuuyuni wonale sigo 

ongashingeyi onda hunganeke ayihe mbyoka yi na okuningwa, none oonzapo 

dhandje. Oku na tuu kalunga gulwe? Oku na tuu kalunga gulwe omunankondo inaandi 

mu uva?” 

Iimenka oyo uugoya 

9Ayehe mboka taa hongo iimenka, oyo oyowala, niikalunga mbyoka taa tanga, kayi 

na oshilonga. Mboka taa simaneke iikalunga, oyo aaposi nomagoya — otaa ka sithwa 

ohoni. 

10Inashi opala okuhambula oshiyelekela noku shi simaneka! 

11Shaa ngoka te shi simaneke, ota ka fupipikwa. Aantu mboka taa hongo iimenka, oyo 

oyowala, kaye na omwago. Ya eteni koompangu — otaa ka haluthwa notaa sithwa 

ohoni. 

12Omuhambuli ta kwata oshitenda e te shi tula momulilo. Omaako ge ge na 

oonkondo, otaga yelutha osilwa, a hambule oshitenda, shi ninge olupe. Sho te shi 

hambula, ota si ondjala nenota e ta loloka. 

13Omuhongi gwiipilangi ota yeleke oshiti nota thaneke efano nompya. Ote shi hongo 

nepanda e ta tula omandhindhiliko nopasera. Ota ningi efano molupe lwomuntu noku 

li mbunza nawa, opo e li tule megumbo lye. 

14Oku na okwiikomangelela omisendeli, opo e dhi longithe, nenge a hogolole 

omukiperesi nenge omwandi mokuti. Nenge oku na okutsika omupanda e ta tegelele 

omvula yi gu kokeke. 

15Omuntu ta longitha iitayi yomuti tuu ngoka, yi ninge iikuni, noshiti te shi hongo 

oshimenka. Iitayi yimwe te yi huhulukwa po nokwiitelekela iikulya, manga iitayi 

yimwe te yi ningi kalunga, e mu simaneke. 

16Iitayi yimwe te yi temitha omulilo, ta yotha nayo onyama e te yi li e ta kuta. Ota 

huhulukwa e ta ti: “Omulilo omwaanawa nguka! Omulilo gu na omuyenye ngiini!” 

17Shoka sha hupu ko, ote shi hongo po oshimenka note shi inyongamene noku shi 

simaneka. Ote shi hambelele ta ti: “Ongoye kalunga kandje, hupitha ndje.” 

18Aantu ya tya ngaaka aagoya okutseya shoka taa ningi. Kaye wete ko, oshoka otaa 

thithikile omeho gawo, nokaye uvite ko oshili, oshoka otaa pata oomwenyo dhawo. 

19Inashi ya momadhiladhilo gawo yo kaye na oondunge nomayele ya tye ando: “Ee, 

iitayi yimwe nde yi tema po. Yimwe nda telekitha iikulya peziko nonda yotha onyama 

nonde yi li po. Oshihupe shoshiti onde shi hongo oshimenka. Ngashingeyi ongame 

nguka tandi shi inyongamene, endangalati lyoshiti.” 

20Otashi ningi omuntu a fa ta li omutoko. Omatedho ge guugoya oge mu pukitha 

kutya ota kwathwa. Ita zimine ye mwene kutya oshimenka shoka a yelutha momaako 

ge, kashi shi kalunga nando. 

Israel ta dhiminwa po 

21Omuwa ota ti: “Israel, ngoye oluvalo lwaJakob, dhimbulukwa iinima mbika, oshoka 

ongame nde ku shiti. Ongoye omupiya gwandje, nangame itandi ku dhimbwa. 

22Otandi dhimi po omayono goye ngashika oshikogo, noondjo dhoye ngashika 

osheentsi shongula. Galukila kungame;  ongame tandi ku hupitha.” 

23Imbeni nokuhambelela, ne omagulu, oshoka Omuwa okwe shi ningi! Ligoleni, ne 

oombogo dhevi! Mbolongondjitheni oondjimbohambelelo, ne oondundu, oshoka 

Omuwa okwa kulile oluvalo lwaJakob, oye a hololele Israel eadhimo lye. 

Jerusalem tashi kalwa kaantu 

24Omuwa, omuhupithi gwoye, ngoka e ku shitile mela lyanyoko, ota ti: “Ongame 

Omuwa, Omushiti gwiinima ayihe. Ongame awike nda alele egulu nonda yala evi, ko 

kakwa li ngoka a kwatha ndje. 

25Aayanekeli otandi ya ningi aagoya, nokukeelela omahunganeko gaakoneki 

yoonyothi. Oohapu dhaanongo otandi dhi goyokitha notandi holola kutya uunongo 

wawo owo uugoya. 

26Ihe aapiya yandje nge taa hunganeke, uuna tandi tumu aatumwa ya holole 

omadhiladhilo gandje, omadhiladhilo nomahunganeko ngoka otandi ke ga tsitha ga 

ninge goshili. Ote lombwele Jerusalem kutya aantu yasho omo taa ka kala ishewe, 

niilando yaJuda kutya otayi ka tungululwa. Otandi ka tungulula omakulukuma gasho. 

27Ongame ngoka tandi lombwele efuta te ti: 

‘Pwina; otandi ka kukutika omilonga dhoye.’ 

28Otandi popi Kores te ti: 

‘Oye omuntu gwandje, oye ta gwanitha elalakano lyandje alihe.’ Ota ka tya: 

‘Jerusalem nashi tungululwe,’ nokotempeli: ‘Omukanka nagu tamekwe.’ ” 

JESAJA 45 

Ehunganeko: Omugwayekwa gwOmuwa 

1Omuwa okwa hogolola Kores a ninge omukwaniilwa! Okwa mu gwayeke a sinde 

iigwana;  ote mu tumu, a kuthe aakwaniilwa kiipundi yawo. Omuwa ote ke mu 

egululila iiyelo yiilando. Omuwa ota lombwele Kores ta ti: 

2“Ongame mwenemwene tandi ku palele ondjila, tandi yelekanitha oondundu 

niikulundundu. Otandi ka teya po omiyelo dhiiyela iikushu tandi tatula iiyedhilitho 

yadho yiiyela. 

3Otandi ke ku pa omaliko gomomilema nuuyamba womomahala gomeholamo. Oto ka 

tseya kutya ongame Omuwa, Kalunga kaIsrael ngoka nde ku ithana edhina lyoye. 

4Otandi ku langeke po, u kwathe oshigwana shandje Israel, oluvalo lwaJakob ndoka 

nda hogolola. Onde ku pe esimano enene, nando owa li inoo tseya ndje. 

5“Ongame Omuwa; kaku na kalunga gulwe. Otandi ke ku pa oonkondo ndhoka to 

pumbwa, nando ngoye ino tseya ndje. 

6Otandi shi ningi, opo shaa ngoka kooha dhuuyuni sigo okooha oonkwawo a kale e 

shi shi kutya ongame Omuwa nokaku na we kalunga gulwe. 

7Otandi shiti uuyelele nomilema;  ohandi eta eyambeko nethingano. Ongame, 

Omuwa, tandi ningi ayihe mbika. 

8Otandi ka gandja esindano tali zi kegulu ngomvula;  evi otali ke li taamba notali ka 

tsapuka emanguluko nuuyuuki. Ongame, Omuwa, tandi ka ningitha mbika.” 

Omuwa oku na oonkondo adhihe 

9Oshuma sheloya otashi vulu tuu shi tamanane nomuhongi gwasho, oshuma sho 

inaashi fa iikwawo ayihe? Eloya otali pula tuu omuhongi gwiiyuma shoka ta ningi? 

Oshiyuma otashi tamanana tuu kutya omuhongi gwasho ke na uunkulungu? 

10Ope na tuu ngoka ta vulu okulombwela he kutya owa valela ndje shike? Nenge a tye 

kuyina, owa pulumuthile ndje shike? 

11Omuwa omuyapuki, Kalunga kaIsrael omushiti gwe, oye tuu ngoka tu utha 

onakuyiwa. Ota ti: “Kamu na uuthemba, mu pule ndje aana yandje nenge mu 

lombwele ndje shoka ndi na okuninga! 

12Ongame awike ngoka nda shiti evi nonda shitile ko aantu ya kale ko. Koonkondo 

dhandje onda alele egulu;  otandi enditha etango, omwedhi noonyothi. 

13Ongame mwene nda pendutha Kores a gwanithe elalakano lyandje, a longe uuyuuki. 

Otandi ukitha ondjila kehe te ende nayo. Ota ka tungulula oshilando shandje 

Jerusalem nota mangulula aantu yandje aapongekwa. Kape na ngoka e mu futu sha 

nenge e mu pe oombumbo ando, opo e shi ninge.” Omuwa Omunankondoawike oye e 

shi popi. 

Aapagani taa ka gongala pOmuwa 

14Omuwa ota popi ta ti: “Uuyamba waEgipiti neliko lyaEtiopia otali ningi lyoye. 

Aalumentu aaleeleka yokuSeba otaa ka ninga aapika yoye;  otaye ke ku landula taye 

ende ye li momalyenge. Otaye ku inyongamene yo taa hempulula taa ti: Kalunga oku 

li shili nangoye, oye awike, nokaku na we kalunga gulwe. 

15Kalunga kaIsrael, ngoka a kulile aantu ye, oye Kalunga ngoka hi iholeke. 

16Oomboka tayi iningile iimenka, otaa ka sithwa ohoni;  ayehe yomuyo otaa ka 

gugwa. 

17Ihe Israel ota hupithwa kOmuwa, nesimano lye otali ka kala sigo aluhe;  aantu ye 

itaa ka sithwa ohoni nando.” 

Ehokololo lyiilonga yOmuwa 

18Okwa shiti egulu oye awike Kalunga! Oye a tholoma evi e te li umbu, okwe li 

pameke noku li kalitha ko. Ine li shita li mbugale, ihe ehala lyokukala aantu. Oye tuu 

nguka ta ti: “Ongame Omuwa, nokaku na kalunga gulwe. 

19Inandi popya meholamo nenge ndi holeke elalakano lyandje. Inandi lombwela 

oluvalo lwaJakob: 

‘Kongii ndje powalawala.’ Ongame Omuwa te popi oshili;  tandi holola uuyuuki.” 

Omuwa gwaayehe niimenka yaBabilon 

20Omuwa ota popi ta ti: “Gongaleni, ileni, hedheni pamwe, aahupiko yomiigwana;  

holokeni koompangu! Aantu mboka kaaye shi sha, otayi iholola niimenka yawo yiiti 

notaa galikana ookalunga mboka itaa vulu oku ya hupitha. 

21Ileni, mu tule iihokolola yeni moompangu;  etheni aapopili ya pulathane omayele. 

Olye a hunganekele nale shoka tashi ka ningwa? Hangame Omuwa, Kalunga ngoka ta 

kulile aantu ye? Kaku na kalunga gulwe. 

22Galukileni kungame ngashingeyi mu hupithwe, ne aantu yomuuyuni auhe! Ongame 

awike Kalunga, kaku na gulwe. 

23Omauvaneko gandje ogoshili, noitaga ka lunduluka nando. Otandi uvaneke 

nokugana pungame mwene kutya shaa ngoka ote ke ya noti inyongamene koshipala 

shandje nokusimaneka ndje. 

24“Otaa ka hempulula kutya esindano noonkondo otadhi monika mungame awike;  ihe 

ayehe mboka ye tonde ndje, otaa ka sa ohoni. 

25Ongame Omuwa tandi ka mangulula oluvalo aluhe lwaJakob, oyo notaa ka 

hambelela ndje.” 

JESAJA 46 

Okutekapo kwaBabilon 

1Ndika olyo ehulilo lyiimenka yaBabilon. Bel naNebo oya li ya simanekwa nale, ihe 

ngashingeyi otayi tsilikwa kuusino, yi ninge omitsalo koombunda dhiinamwenyo ya 

loloka. 

2Iimenka itayi vulu okwiihupitha yo yene;  otayi kwatwa po notayi yiwa nayo. Ndika 

olyo ehulilo lyiimenka yaBabilon. 

3“Pulakenii ndje, ne oluvalo lwaJakob, amuhe mboka mwa hupu ko yomoshigwana 

shaIsrael. Onde mu dhiginine okuza kevalo lyeni. 

4Ongame Kalunga keni notandi mu gamene, sigo tamu kulupa mu ninge oomvi. Onde 

mu shiti notandi mu gamene;  otandi mu kwatha notandi mu hupitha. 

5“Otamu yeleke ndje nalye? Oku na tuu ngoka a fa ndje? 

6Aantu taa dhitula oompunda dhawo e taa pimpi mo oshingoli;  otaa vihi oshisiliveli 

moshiviha. Otaa futu omuhambuli gwoshingoli, a hambule oshimenka;  otaye shi 

inyongamene e taye shi simaneke! 

7Oyo taye shi itsike komapepe gawo e taye shi humbata;  otaye shi thikameke, sho 

itaashi vulu okwiinyenga. Ngele ku na ngoka te shi galikana, itashi vulu okuyamukula 

nenge shi mu hupithe muudhigu. 

Omuwa oye mwene gwonakuyiwa 

8“Ne aalunde, dhimbulukweni shika;  shi konakoneni moomwenyo dheni, ne 

aanandumbo. 

9Dhimbulukweni shoka sha ningilwe konale ndjo;  shi konakoneni kutya ongame 

awike Kalunga, nokaku na we gulwe e thike pungame. 

10Okuza kontsapo onda hunganeke mbyoka tayi ya;  onalenale nda popi mbyoka tayi 

ka ningwa. Onda tile, omadhiladhilo gandje itaga ka gwila pevi, notii ka gwanitha 

ashihe nda hala oku shi ninga. 

11Otandi ithana omuntu e ye ta zi kuuzilo;  ota ka koloka ko a fa okakodhi e ta 

gwanitha shoka nda dhiladhila. Onda popi, notashi ka gwanithwa. 

12Pulakenii ndje, ne aatangalali, one tuu mboka mwa kala kokule nuuyuuki. 

13Otandi eta esiku lyuuyuuki popepi, kali li we kokule. Ehupitho lyandje itali 

kankama we. Otandi hupitha Sion nokweetela Israel esimano. 

JESAJA 47 

Okutakumina Babilon 

1“Babilon, kuluka ko koshipangelapundi shoye, kuutumba pevi montsi yevi. Owa li 

nale wa fa omufuko, oshilando ihaashi sindika, ihe ku shi we omvalekele nomulelwa 

ondembula. Ngashingeyi wa ningi omupika! 

2Kutha omuhi, nkwalula omunziya! Isiikulula oshipala! Hula mo utale ohema yoye 

ombwanawa! Humina ohema yoye, u ka tokole omilonga! 

3Aantu otaa tala epenge lyoye;  otaa ka tala okufupipikwa kwoye nohoni yoye. Ondi 

na onkone, nokape na ngoka ta politha ndje.” 

4Kalunga kaIsrael omuyapuki ote tu mangulula — edhina lye Omuwa 

Omunankondoawike. 

5“Shilando ngoye, omufuko gwAababilon, kuutumba wa tya thilu, inda momilema;  

ito ithanwa we omunyekadhi gwiigwana. 

6Onda geele aantu yandje;  onda kala nayo ya fa yaa shi yandje. Onde ya gandja 

miikaha yoye, ongoye noino ya sila nando ohenda;  naakulupe owe ya ningi onyanya. 

7Owa dhiladhila u kale omunyekadhi aluhe. Ino ipula niinima mbika nenge u 

dhiladhile, nkene tayi ka hula po. 

8“Pulakena shika, ngoye omuholi gwiipala, ngoka u li nawa e to ipopile to ti: 

‘Ongame omunene nokaku na we. Kandi na mpoka tandi ningi omuselekadhi nenge 

ndi kale ndaa na oluvalo.’ 

9Ihe ohaluka yowala, mesiku limwe iinima mbika ayihe tayi ka ningwa. Nando ou na 

oonganga odhindji noompulile ku mana, omusamane gwoye oto ke mu kanitha, oye 

pamwe naamwoye. 

10“Owa kala wa hokwa uuwinayi woye;  owa dhiladhila kutya kape na ngoka te ku 

mono. Owa pukithwa koondunge nokuunongo woye. Owi ipopile wa ti: ‘Ongame 

kalunga, kaku na we gulwe a fa ndje.’ 

11Oshiponga otashi ku ya, nokaku na onganga tayi vulu oku shi kodheka. Ehanagulo 

otali ku adha ohaluka — ehanagulo inoo li yaguma nale. 

12Holoka noonganga noompulile dhoye, ndhoka wa li ho anekelitha okuza 

muugundjuka woye. Pamwe otadhi ke ku kwatha ngaa;  pamwe to ka halutha tuu 

aatondi yoye. 

13Owi ilolokitha nomayele gaagandjindunge yoye oyendji. Aakonekinyothi yoye naa 

holoke po, opo ye ku hupithe — aantu mboka haa koneke oonyothi, mboka haa 

konenene oshipala shegulu, naye ku lombwele omwedhi nomwedhi shoka tashi ku 

ningilwa. 

14“Otaa ka fa etutu, nomulilo otagu ke ya lungunitha po! Itaa ka vula nando 

okwiihupitha. Omalaka gomulilo otage ke ya latha po, kagu shi omulilo 

gwokuhuhulukwa. 

15Mbika ayihe otaye yi ku ningile, oomboka mwa longele kumwe nayo okuza 

kuugundjuka woye. Shaa ngoka gwomuyo oti iyukile, kaku na ngoka ta vulu oku ku 

hupitha.” 

JESAJA 48 

Kalunga oye Omuwa gwonakuyiwa 

1Pulakeneni ndhika, ne oluvalo lwaJakob, one tuu mboka tamu tiwa Israel, ne 

yomoludhi lwaJuda, one mboka hamu gana medhina lyOmuwa e tamu ithana Kalunga 

kaIsrael — ihe itamu shi ningi moshili nomuuyuuki. 

2Otamu iluku aanashilando oshiyapuki nomwi itula Kalunga kaIsrael, ngoka edhina 

lye Omuwa Omunankondoawike. 

3Omuwa ota lombwele Israel ta ti: “Onda hunganeke nale mbyoka tayi ka ningwa;  

ohaluka onde yi gwanitha. 

4Onda tseya kutya ngoye omutangalali, omathenga goye ga fa ga ningwa mosheela 

noshipala shoye omoshikushu. 

5Onde ku hunganekele nale onakuyiwa yoye, nda tomona iiningwanima, manga 

inaayi ningwa, opo waa tye, iimenka yoye niiyelekela yoye oye yi eta po. 

6“Ayihe nde yi popile, oya gwanithwa. Zimina ashike kutya omahunganeko gandje 

oge li mondjila. Ngashingeyi otandi ku lombwele iinima iipe tayi ke ya, iiholekwa 

mbyoka inoo yi tseya nale. 

7Ongashingeyi owala tandi yi longo, kape na shimwe sha fa shika sha ningilwe nale. 

Ngele nani oya ningilwe, oto vulu okutya owe yi tseya nale. 

8Ondi shi shi kutya ngoye ku shi omwiinekelwa, ngoye hela wa kala omupandala. 

Omolwasho ino uva iinima mbika nale, omolwasho kaku na nando ohapu yimwe ya 

yile momakutsi goye. 

9“Ongame omutalanteni omolwedhina lyandje mwene. Opo aantu ya pandule ndje, 

otandi kankeke ondjahi yandje. Onde yi lotitha, ndaaye ku hanagule po. 

10Onde ku yeleke momulilo gwomahepeko, ongoshisiliveli tashi hemuninwa 

montelekelo. Ihe onda dhimbulula kutya ngoye ogwowala nani. 

11Shoka tandi shi ningi, otandi shi ningi molwandje mwene. Itandi ka etha nando, 

edhina lyandje li shekwe, nenge esimano lyandje li ye kugulwe. 

Kores, omuwiliki a hogololwa kOmuwa 

12“Pulakena ndje, oluvalo lwaJakob, Israel, ngoye ngoka nde ku ithana. Ongame 

Kalunga, omutango nomuhugunini, Kalunga awike tuu ti. 

13Oshikaha shandje osha dhike evi, nolulyo lwandje lwa alele egulu. Sho ndi ithana 

evi neyalelo, oya holoka po polumwe yo yene. 

14“One amuhe gongaleni, ne mu pulakene! Oku na tuu kalunga, ngoka a hunganeke 

kutya omuntu ngoka nda hogolola, ota ka homona Babilon? Ota ka ninga shoka nda 

hala e shi ninge. 

15Ongame awike nda popi nonde mu ithana;  onde mu pititha mo e tandi mu pe elago. 

16Ngashingeyi hedheni kungame, mu uve shoka tandi ti: 

‘Okuza ketameko inandi popya meholamo. Oko nda li okuza kethimbo ndyoka mbika 

tayi ningwa.’ ” 

(Ngashingeyi Omuwa Omupangeliawike okwa tumu ndje pamwe nOmbepo ye.) 

Shoka Kalunga a nunina Israel 

17Kalunga kaIsrael omuyapuki, Omuwa omukulili gwoye ota ti: “Ongame Omuwa 

Kalunga koye, ngoka tii ku longele shoka she ku opalela noku ku ulukila ondjila u na 

okweenda nayo. 

18Ando to pulakene shili iipango yandje, andola omayambeko otage ku kungulukile 

ga fa omulonga tagu tondoka omeya, nuuyuuki otau tondokele kungoye wa fa 

omakuthikuthi gomefuta;  

19Oluvalo lwoye otalu indjipala lwa fa omawe gehekevi, naamwoye ongoomuma 

tadhi nyenge okuyalulwa. Edhina lyawo itali ka kana, itandi ke ya hanagula po.” 

Eimbilo lyokutembuka muBabilon 

20Pitii mo muBabilon, tembukii mo muKaldea! Igidheni onkundana yenyanyu;  yi 

tseyithileni apehepehe tamu ti: “Omuwa a hupitha oshigwana she Israel!” 

21Omuwa sho e enditha aantu ye mombuga ya kalanda noyomutenya, oya li inaa sa 

enota. Okwe ya kuthile omeya memanya: okwa panda emanya, omeya noga tondoka 

mo. 

22Omuwa ota ti: “Aakaanakalunga kaye na nando ombili.” 

JESAJA 49 

Eithano lyomupiya gwOmuwa 

1Pulakenii ndje, ne aantu yokoontuntu dhomefuta, ne iigwana yokokulekule! Omuwa 

okwa hogolola ndje, manga inaandi valwa;  okwa tumbula edhina lyandje, manga nda 

li mekolo lyameme. 

2Okwa upike oohapu dhandje, dhi tse dha fa egongamwele. Okwa gamene ndje 

noshikaha she mwene, okwa ningi ndje oshikuti sha yagwa, e ta holeke ndje 

mombalukutu ye. 

3Okwa lombwele ndje a ti: “Israel, ngoye omupiya gwandje;  omolwoye iigwana tayi 

ka hambelela ndje.” 

4Onda ti: “Onda longo, ihe osima yowala. Onda mana mo oonkondo dhandje, ihe 

inashi tompola sha.” Ihe natango tuu tandi inekele Omuwa ta popile ndje;  ota ka futa 

ndje ondjambi yiilonga yandje. 

5Manga inaandi valwa, okwa utha ndje;  okwa lenge ndje, ndi ninge omupiya gwe, ndi 

galule aantu ye, ndi galule Aaisraeli mboka ya halakana. Omuwa ta simaneke ndje;  

oye othithiya yoonkondo dhandje. 

6Omuwa okwa lombwele ndje a ti: “Ngoye omupiya gwandje, inashi ku gwanena, nge 

to galula owala omazimo gaJakob noto eta ko oonakuhupa yaIsrael. Otandi ku ningi 

uuyelele waapagani, ehupitho lyandje opo li thike nokooha dhuuyuni.” 

7Kalunga kaIsrael omuyapuki nomuhupithi ota ti kungoka a dhinikika, ngoka e 

tondike kiigwana nokwa ningi omupika gwaapangeli: “Aakwaniilwa otaa ka mona, 

sho to manguluka notaa ka thikama ye ku simaneke;  aawa otaye ke shi tala notaa ka 

tsa oongolo, ye ku tumbaleke.” Shika otashi ka ningwa, oshoka Omuwa okwa 

hogolola omupiya gwe;  Kalunga kaIsrael omuyapuki oha dhiginine omauvaneko ge. 

Ehepulutho lyaIsrael 

8Omuwa ota lombwele aantu ye ta ti: “Ethimbo lyo opala onde ku uvu, nethimbo 

lyehupitho onde ku kwatha. Otandi ku dhiginine nomungoye tandi hangana niigwana. 

Otandi ke ku tula ishewe mevi ndyoka lya mbugala ngashingeyi. 

9Otandi lombwele oonkwatwa te ti: 

‘Mangulukeni!’ naamboka ya kala momilema: 

‘Zii mo, mu ye muuyelele!’ Otaa ka fa oonzi tadhi napa koondundu;  

10itaa ka sa we ondjala nenge enota. Etango nepupyu lyombuga itali ya hepeke, 

oshoka otaa ka endithwa komuhepuluthi gwawo. Ote ke ya fala komatope gomeya. 

11“Otandi ka ninga onenendjila ya tokola moondundu nokupalela aantu yandje epola 

lyokweenda mo. 

12Tala, aantu yandje otaa ya taa zi komakule. Otaa zi kuumbangalantu 

nokuuninginino, nokevi lyaAswan muumbugantu.” 

13Imbeni, ne omagulu! Kugilila kenyanyu, ngoye evi! Oondundu nadhi 

mbolongondjithe omaimbilo! Omuwa ota hekeleke aantu ye;  ote ehamenwa 

okuhepekwa kwaantu ye. 

14Ihe Aajerusalem oya ti: “Omuwa okwe tu etha! Oye e tu dhimbwa.” 

15Omuwa ota yamukula ta ti: “Ope na tuu omwali ta dhimbwa okahanona ke, a kale 

kee hole ando omunona e mu vala? Nonando nee yina a dhimbwe omwana, ngame 

itandi ku dhimbwa. 

16Tala, omiikaha yandje nde ku negele. Tala, omeke lyandje nda nyolela edhina 

lyoye, omadhingililokuma goye, Jerusalem, oge li aluhe momeho gandje. 

17“Aamwoye otaa ya nziya, naamboka ye ku mbugaleke, otaa shuna. 

18Yelutha omeho goye, ngoye u ligamene koombinga noombinga. Aantu yoye otaa 

kongoloka, otaye ya kegumbo! Oshili ngaashi ndi na omwenyo, oto ka kala u na 

uuntsa omolwaantu yoye, wa fa omufuko a zala iimona ye. 

19“Oshilongo shoye osha li sha teka po nosha ninga eputu, ihe ngashingeyi otashi ka 

ninga oshishona kaantu mboka taa ka kala mo. Naamboka ye ku hepeke nale, otaa ka 

kala kokule nangoye. 

20Aamwoye ya valelwa muupongekwa, otaye ke ku lombwela taa ti: 

‘Oshilongo shika oshishona unene, otatu pumbwa ehala lyokukala!’ 

21Nena oto ki ipopila to ti: 

‘Akwetu, aanona mboka ayehe olye e ya valele ndje? Onda li omuntimbe noinandi 

mona oluvalo. Onda li omupongekwa nomweekelwahi — olye a putudha aanona 

mbaka? Onda li po awike — aanona mbaka oya zi peni?’ ” 

22Omuwa Omupangeliawike ota ti ngeyi: “Tala, otandi ka lapa aapagani, otandi ka 

yeluthila iigwana ombaaneli yandje;  otaa ka eta aamwoye aamati ye ya ukata, notaa 

humbata aamwoye aakadhona komapepe gawo. 

23Aakwaniilwa otaa ka ninga aatekuli yoye;  naanyekadhi otaa ka ninga aayamuthi 

yoye. Otaye ke ku inyongamena ya tsa iipala yawo mevi, notaa ka latha ontsi 

koompadhi dhoye. Nena oto ka tseya kutya ongame Omuwa. Mboka taa inekele ndje 

nokwiifupipika, itaa ka sa ohoni. 

24Oto vulu tuu okuyuga aakwiita iihakanwa yawo? Oto vulu tuu okuyugulula ko 

oonkwatwa miikaha yofule?” 

25Omuwa ota yamukula ta ti: “Osho naanaa tashi ka ningwa. Aakwiita otaa ka kuthwa 

oonkwatwa dhawo, niihakanwa yoofule otayi ka yugwa ko. Otandi ka kondjitha kehe 

ngoka te ku kondjitha, notandi ka mangulula aamwoye. 

26Aahepeki yoye otandi ke ya litha onyama yawo yene. Otaa ka kolwa kombinzi 

yawo yene ngashika komaviinu. Aantu ayehe otaa ka tseya, ongame Omuwa, ongame 

omuhupithi gwoye. Omunankondo gwaJakob oye omukulili gwoye.” 

JESAJA 50 

Uusama waIsrael 

1Omuwa ota ti: “Otamu dhiladhila nda tidha po aantu yandje, ya ye ngaashi 

omulumentu ta henge po omukadhi? Ngele osho, ombapila yehengano oyi li peni? 

Otamu dhiladhila nde mu landitha po muupika nda fa omuntu ta landitha po oyana, ya 

ninge aapika? Aawe, omwa yi muupongekwa omolwoondjo dheni yene;  omwa 

tidhwa po molwomayono geni. 

2“Omolwashike kaakwa li nando ogumwe, sho nde ya? Omolwashike kaakwa li 

ngoka i itaale, sho ndi ithana? Oshikaha shandje sha ningi oshifupi oku mu kwatha? 

Onda pumbwa oonkondo, ndi mu mangulule? Noshipango shandje otandi kukutike 

efuta, nomilonga otandi dhi shitukitha ombuga. 

3Egulu otandi li zaleke onguwo onduudhe e tandi li siikilitha oshako onduudhe.” 

Evuliko lyomupiya gwOmuwa 

4Omuwa Omupangeliawike okwa longo ndje shoka ndi na okutya, opo ndi koleke 

mboka ya gundila po. Ongula kehe ota ladhipike ndje, opo ndi uve shoka ta nongeke 

ndje. 

5Omuwa okwa thitulula omakutsi gandje. Ngame inandi mu tinda, inandi shuna 

monima. 

6Ombunda yandje nde yi pe mboka ya dhenge ndje. Ngame inandi ya kankeka, sho ya 

tuku ndje, sho ya dhakagula oombenzi dhandje noya hiyile ndje omayeye moshipala. 

7Omasheko gawo inaga alula ndje, oshoka Omuwa Omupangeliawike oha kwatha 

ndje. Ondi idhigupaleke, opo ndi ya idhidhimikile. Onda tseya kutya itandi sithwa 

ohoni, 

8oshoka Kalunga a kala ndje popepi noye tu utha ndje omuyuuki. Olye ta tompele 

ndje uuwinayi? Natu tongololathaneni! Omutamaneki gwandje olye? Oye na 

tsakaneke ndje! 

9Omuwa Omupangeliawike ota popile ndje. Olye ihe ta tompele ndje uuwinayi? 

Aatamaneki yandje ayehe otaa kana po;  otaa kulupa ya ninge iinyakwi ya lika 

koothithi. 

Ekumagidho lyokwiinekela Omuwa 

10Amuhe ne mboka hamu simaneke Omuwa nohamu vulika kiipango yomupiya gwe, 

epola ndyoka tamu ende, otali vulu okuluudha nayi, ihe inekeleni Omuwa, ituleni 

muKalunga keni. 

11Amuhe mboka hamu pangele ompangela okuyonagula po yalwe, otamu ka 

hanagulwa po koompangela dheni yene. Omuwa oye mwene ta ka ninga ayihe mbika;  

otamu ka hepekwa kuuwehame mboka wa tulwa po. 

JESAJA 51 

Ehupitho lyaaluhe lyaSion 

1Omuwa ota popi ta ti: “Pulakenii ndje, one mboka mwa hala okuhupithwa, ne mboka 

hamu kongo ekwatho kungame. Taleni utale emanya moka mwa pandwa, moshitapo 

shomamanya moka mwa hupwa. 

2Taleni hokulu Abraham, nanyokokulu Sara, ngoka e mu vala. Sho ndi ithana 

Abraham, ka li e na aanona, ihe onde mu yambeke e tandi mu pe oluvalo;  oluvalo lwe 

onde lu indjipaleke. 

3“Otandi ka hepulutha Sion, omakulukuma gasho agehe otii ke ga tala nohenda. 

Ombuga yasho otii yi shitukitha Eden, nomaputu gasho otii ga shitukitha oshikunino 

shOmuwa. Otamu ka kala enyanyu neligolo, oondjimbo dhepandulo nodhehambelelo. 

4“Pulakenii ndje, ne aantu yandje, pakalekeni omakutsi geni, ne iigwana. Otandi 

gandja omalongo gandje kiigwana;  oompango dhandje tadhi yi etele uuyelele. 

5Otandi ya mbala ndi yi hupithe;  ethimbo lyesindano lyandje olya thikana. Ongame 

mwene tii ka lela iigwana. Iilongo yokokule tayi tegelele ndje ndi ye kuyo;  

etegameno lyayo oli li mungame, ndi yi hupithe. 

6Ligameneni kegulu, ne mu tale kombanda yevi! Egulu otali ka kagunyuka po lya fa 

olwithi;  nevi tali ka kulupa lya fa onguwo onkulu, naantu yalyo otaa ka sa po ya fa 

oondhi. Ihe ekulilo tandi li eta, otali ka kala aluheluhe;  nesindano lyandje olyo 

lyahugunina. 

7“Pulakenii ndje, ne mboka mwa tseya uuyuuki, ne mboka mwa pungula omalongo 

gandje moomwenyo dheni. Inamu tila aantu, nge taye mu nyekele notaye mu nyeme, 

8oshoka oothithi otadhi ya li ya fa oonguwo, noontuko tadhi ya mana po ya fa 

omafufu goonzi. Ihe uuyuuki wandje kau na mpoka tau hulu po, nesilohenda lyandje 

ohali kala sigo aluhe.” 

9Penduka po! Yambuka po! Zala oonkondo, ngoye okwooko kwOmuwa. Penduka po 

utale ngaashi muuyuni wonale, methimbo lyomapipi gonale. Hangoye ngoka wa 

tetagula Rahab iintimbu, oongoka wa ulula oshikoko? 

10Ongoye tuu ngoka wa pwinike efuta nowa pala epola mokati komeya omanene, opo 

aakulilwa yoye ye ende puukukutu. 

11Aakulilwa yOmuwa otaa ka galuka, taa ya kuSion nokuligola, nenyanyu lyaaluhe 

otali adhima miipala yawo. Oya adhika kenyanyu neligolo, oya manguluka moluhodhi 

nomeyemato. 

12Omuwa ota ti: “Ongame, eeno, ongame mwene handi mu hekeleke. Otamu vulu 

ngiini okukala mwa tila omuntu omusi, omuna gwomuntu, ngoka a fa omwiidhi tagu 

ganya? 

13Omwa dhimbwa Omuwa, omushiti gweni, ngoka a alele egulu nokwa dhike 

omakankameno gevi? Omolwashike tamu kala mwa tila ondjahi yaahepeki yeni, 

mboka ya hala ye mu yone po? Ondjahi yawo itayi mu adha we. 

14Oonkwatwa otadhi ka mangululwa mbala;  otadhi ka kala kombanda yevi omimvo 

odhindji, otadhi ka kala niikulya dhe yi pumbwa. 

15“Ongame Omuwa Kalunga keni;  otandi tukulutha efuta e tandi tutumike 

omakuthikuthi galyo. Edhina lyandje Omunankondoawike. 

16Onda alele egulu nonda dhike omakankameno gevi. Otandi lombwele Sion tandi ti: 

‘One aantu yandje! Onde mu longo omalongo gandje notandi mu gamene noshikaha 

shandje.’ ” 

Oshitenga shondjahi yOmuwa 

17Jerusalem, penduka po! Iyelutha u yambuke po! Owa nu oshitenga shegeelo shoka 

Omuwa mondjahi ye e shi ku pe, u shi nwe. Owe shi tula kekothi, notashi ku 

tantalitha. 

18Kaku na ngoka te ku enditha, kaku na gulwe mokati kaantu yoye te ku kwatele 

komeho. 

19Iiponga yopaali ye ku lambele: oshilongo shoye osha mbugalekwa kiita, naantu 

yoye ya si po kondjala. Kape na nando ogumwe e ku uvitile ohenda. 

20Aamwoye aamati oya lala yi iyekelela poshikololo shepandaanda kehe, ya fa 

ohumba ya gwila mekelo. Oyu uvite ondjahi yOmuwa nomagando gaKalunga koye. 

21Pulakena kushika, muhepekwa ngoye ngoka wa kolwa, nando hakomaviinu. 

22Omuwa Kalunga koye ote ku popile nota ti: “Otandi kutha po oshitenga shoka nde 

ku pele mondjahi yandje. Ito ka nwa we omaviinu ngoka tage ku telaganitha. 

23Otandi ke ga nwetha mboka taye ku hepeke, mboka taye ku langitha 

momapandaanda notaye ku lyatagula wa fa iiyagaya.” 

JESAJA 52 

Kalunga ta mangulula Jerusalem 

1Penduka po! Eeno, yambuka po, Sion! Izaleka oonkondo! Inzandula mo monguwo 

yoye yoshituthi, Jerusalem, ngoye oshilando oshiyapuki! Aafukolume naantu ya nyata 

itaa ka pita we miiyelo yoye. 

2Jerusalem, ipupula ontsi! Yambuka mo montsi, u kuutumbe koshipangelapundi! 

Idhitulula omalyenge mothingo yoye, ngoye omukadhona onkwatwa Sion. 

3Omuwa ota lombwele aantu ye ta ti: “Sho mwa ningi aapika, inamu landwa 

niimaliwa; osho tamu ka mangululwa pwaa na ofuto yasha. 

4Aantu yandje oya yi tango kuEgipiti ya kale mo muundjendi; opo ihe Assur e ya 

kwata po koonkondo. 

5Nongashingeyi muBabilonia osha ningwa sha faathana: one aapongekwa noinamu 

kulilwa nasha. Mboka taye mu pangele, otayi itanga yo tayi inomo notaa sheke edhina 

lyandje aluhe. 

6Mesiku tali ya otamu ka tseya ndje kutya ongame Kalunga nonde shi mu lombwela.” 

7Oompadhi odho opala ngiini dhaangoka te ya ta zi koondundu te eta onkundana 

ombwanawa, tu uvitha ombili! Ota tseyitha elaka etoye lyehupitho e ta ti kuSion: 

“Kalunga koye oye omukwaniilwa!” 

8Pulakeneni! Aalangeli yoshilando otaa yelutha omawi gawo, oyo ayehe taa kugilile 

kenyanyu. Oshoka oye wete Omuwa oshipala noshipala, sho te ya ta galukile kuSion. 

9Nyanyukweni mu kugilile mokule, ne omakulukuma gaJerusalem, oshoka Omuwa 

ota hekeleke aantu ye, okwa hupitha Jerusalem. 

10Omuwa ota longitha okwooko kwe okuyapuki nota ka hupitha aantu ye, nuuyuni 

auhe otau ke shi mona. 

11Zii mo muBabilon! Shi thigeni po! Inamu guma tuu shoka sha nyata! Iyoololeni mo 

musho ne mu iyapule, ne aahumbati yiiyuma yOmuwa. 

12Itamu pumbwa okuza mo ompulukuta, itamu zi mo ontuku, oshoka Omuwa ote mu 

tetekelele, Kalunga kaIsrael te mu wilike. 

Ehepeko nesimano lyomupiya gwOmuwa 

13Tala, omupiya gwandje ota ka hepuluka;  ota ka yelwa pombanda, ta simanekwa 

nokutumbalekwa unene. 

14Oyendji oya li ye mu halukila, oshoka olupe lwe olwa li lwa shituka, inalu fa we 

lwaantu;  ondjelo ye oya tutuka, inayi fa we yaana yaantu. 

15Ihe iigwana oyindji otayi mu kuminwa, naakwaniilwa otaye mu tsile omazima ya 

kumwa, oshoka otaa ka tseya sha inaaye shi hokololelwa nale, notaa ka uva ko shoka 

inaaye shi uva nale. 

JESAJA 53 

1Olye i itaale shoka twa uvithilwa? Nokwooko kwOmuwa okwa hololelwa lye? 

2Okwa kokele montaneho yOmuwa a fa oshitutuma, a fa oshimpona shomevi lya 

kalanda. Ka li e na olupe nenge ondjelo, sho twe mu tala. Ka li e na eopalo, tu mu 

hokwe ando. 

3Okwa li a dhinwa nokwe ekelwahi kaantu, omulumentu gwomahepeko nomuvuntu. 

Okwa li a fa ngoka aantu ye mu isiikilile iipala yawo, yaaye mu tale. Okwa li a 

dhinwa, natse inatu mu simaneka nando. 

4Oshili, okwi itsike uuvu wetu, nuuwehame wetu e u humbata. Otwe mu tala a 

dhengwa kuKalunga, a geelwa nokwa hepekwa. 

5Ihe okwa tsuwa omolwomayono getu nokwa nyanyagulilwa oondjo dhetu. Egeelo 

olye mu ya, opo tu mone ombili, notwa aludhwa kiilalo ye. 

6Otse atuhe twa pukile twa fa oonzi, noshaa ngoka okwi iyukile nepola lye mwene. 

Ihe Omuwa okwe mu tsike oondjo dhetu atuhe. 

7Okwa hepekwa nokwa monithwa iihuna, ihe ina makula okana ke. Ongaashi 

onzigona tayi falwa koshidhipagelo, ongonzi tayi mwenenene omukululi gwayo, osho 

naye wo ina makula okana ke. 

8Okwa kuthwa po a thiminikwa nokwa pangulwa, ihe olye gwomepipi lye e shi 

dhiladhila? Oshoka okwa kuthwa mo mevi lyaanamwenyo;  Omolwomayono 

goshigwana shandje okwa adhika kegeelo. 

9Okwa pewa ombila ye paakolokoshi, ihe okwa fumvikwa pomuyamba, oshoka oye 

ina yona sha nokwa li kee na iifundja mokana ke. 

10Ihe olya li ehalo lyOmuwa oku mu nyanyula noku mu etela uuwehame. Eso lye olyo 

eyonondjambo, nota ka mona ko oluvalo lwe. Ehalo lyOmuwa otali gwanithwa muye. 

11Konima yomahepeko gomwenyo gwe ota ka kala ishewe menyanyu;  ota ka tseya 

kutya nani ina hepekwa osima yowala. Omupiya gwandje omuyapuki ota ka humbata 

egeelo lyoyendji, nomolwe otandi ya dhimine po. 

12Onkee ano otandi ke mu pa oshitendelwa mokati kaawa, oye nota ka topola 

iihakanwa pamwe naanankondo;  oshoka omwenyo gwe okwe gu yambele meso, 

nokwa yalulilwa maakolokoshi. Okwa humbata po oondjo dhoyendji nokwa 

galikanene aayonaguli. 

JESAJA 54 

Esimano lyaSion 

1Ligola, ngoye omuntimbe, ngoye ngoka inoo vala! Kugilila nokunyanyukwa newi 

lyopombanda, ngoye ngoka inoo thetwa, oshoka Omuwa ota ti, omuthigwapo oku na 

oyana oyendji ye vule aana yomuhokanwa. 

2Tamununa etsali lyoye li ninge enene;  oongodhi dhalyo dhi hilila kokule noomboha 

dhadho dhi dhengela muule. 

3Oto ka taandelitha oongamba dhoye koombinga adhihe. Oluvalo lwoye otalu ka lala 

iilongo mbyoka iigwana yilwe yi yi na ngashingeyi. Iilando ya mbugala otayi ka udha 

aantu. 

4Ino tila — ito ka sithwa we ohoni; ito ka fupipikwa we. Oto ka dhimbwa ohoni 

yomuufuko woye, noito dhimbulukwa we ezaza lyomuuselekadhi woye. 

5Omushiti gwoye oye omusamane gwoye, Omuwa Omunankondoawike olyo edhina 

lye. Kalunga kaIsrael omuyapuki ote ku hupitha — oye omupangeli gwuuyuni auhe. 

6Israel, owa fa omufuko e ethiwa komulume noku li moluhodhi olululu. Ihe Omuwa 

ote ku ithana, u galuke ta ti: 

7“Onde ku etha okathimbo okashona, ihe otandi ku galula nesilohenda enene. 

8Muupyundjahi onde ku iholeke oshipala shandje okathimbo, ihe otandi ku sile 

ohenda hayi kalelele.” Omuwa omukulili gwoye osho ta ti. 

9“Muuyuni waNoa ondu uvaneke kutya efundja lyaa ye ko we kombanda yevi. 

Ngashingeyi otandi uvaneke, ndaaye ku geele we nomagandambadhi nenge ndi ku 

dhenge. 

10Oondundu nando odhi dhikuke po, niikulundundu nando oyi kakame, esilohenda 

lyandje itali ku thigi po, nuukuume wetu nangoye itau teka po.” Omuwa naku ku 

silohenda osho ta ti. 

Jerusalem oshipe 

11Omuwa ota ti: “Omunamupya ngoye, omutelaganithwa kiikungulu nopwaa na 

ngoka e ku hekeleke! Otandi ku tungulula nooagate, nomakankameno goye noosafire. 

12Ooshungo dhoye otandi dhi tungulula noorubini, omiyelo dhoye nookristali, 

nedhingililokuma nomamanya gondilo. 

13“Ongame mwene tandi ka longa aantu yandje, notandi ya pe elago nombili. 

14Eutho nuuyuuki otau ke ku koleka. Uukolokoshi otau ka kala kokule nangoye, ito 

pumbwa okutila. Omahalutho oga gamuka ko, itage ku hedha popepi. 

15Ngele oku na ngoka te ku matukile, kashi shi pazimino lyandje;  ngoka te ku 

kondjitha, ota ka teka po. 

16“Tala, ongame nda shiti omuhambudhi, ngoka ta pepele omupepo ta hambula iikuti. 

Ongame nda shiti wo omukwiita, ngoka ta longitha omatati a dhipage. 

17Oshikondjitho kehe tashi hambulwa shi ku kondjithe, itashi tompola sha. Nelaka 

kehe tali ku tamaneke, oto li tompele ondjo. Otandi ka popila aapiya yandje e tandi ya 

pe esindano.” Omuwa oye a popi. 

JESAJA 55 

Oondya dhoohepele 

1Ileni, amuhe mboka mwa sa enota, ileni huka komeya! Naamboka mwaa na 

iimaliwa, ileni, landeni mu lye! Ileni, landeni omaviinu nomahini;  itayi gu sha. 

2Omolwashike iimaliwa yeni tamu yi gandjele iinima ihaayi kutitha? Omolwashike 

tamu tula oondjambi dheni miinima ihaayi mu kutha ondjala? Uvii ndje, opo mu lye 

iikulya yuuyamba, noomwenyo dheni otadhi ka kutithwa kuutoye. 

3Pulakeneni, ne mu ye kungame notamu kala mu na omwenyo! Otandi ka hangana 

nane ehangano lyaaluhe notandi mu pe omayambeko ngeyaka ndu uvanekele David. 

4Tala, onda lenge David omuwiliki nondjayi yiigwana, nomuye onde yi ulukile 

oonkondo dhandje. 

5Oshili, oto ka ithana iigwana yaakwiilongo inoo yi tseya, niigwana mbyoka inaayi ku 

tseya, otayi ke ku endelela po, oshoka Omuwa Kalunga koye, Omuyapuki Kalunga 

kaIsrael, oye e ku pe esimano 

6Kongeni Omuwa, manga ta monika, ne mu mu ithane, manga e li popepi. 

7Omukeenakalunga ne ethe oondjila dhe, nomukolokoshi omadhiladhilo ge. Na 

galukile kOmuwa Kalunga ketu, ngoka te mu sile ohenda e te mu kuthile po. 

8Omuwa ota ti: “Omadhiladhilo gandje kage shi omadhiladhilo geni, noondjila 

dhandje kadhi shi oondjila dheni. 

9Ongaashi egulu li li pombanda puule li vule evi, osho wo oondjila dhandje dhi vule 

oondjila dheni, nomadhiladhilo gandje ge vule omadhiladhilo geni. 

10“Eeno, ngashika omvula nomume tayi gu kegulu noitayi shuna inaayi tutika evi 

noku li menitha iimeno noku yi kokitha, yi ete ombuto komukuni niikulya yokulya, 

11osho wo oohapu dhandje tadhi zi mokana kandje. Itadhi galukile kungame owala 

inaadhi gwanitha ehalo lyandje;  otadhi tsakanitha elalakano ndyoka nde dhi li tumine. 

12“Eeno, otamu ka tembuka mo nenyanyu notamu ka thindikilwa nombili. Oondundu 

niikulundundu otayi ka tanta nokuligola pombanda, nomiti adhihe dhokelundu otadhi 

ka hakela nomake gadho. 

13Omikiperesi otadhi ka mena pokuma pwa li hapu mene omano, nomiti omimirte 

opokuma hapu mene oondjoho. Shika otashi ka ningila Omuwa esimano, 

endhindhiliko lyaaluhe ndyoka itaali ka dhimwa po nando.” 

JESAJA 56 

Ehupitho lyiigwana yilwe 

1Omuwa ota popi ta ti: “Dhiginineni oshili ne mu longe shoka shu uka, oshoka otandi 

ya ndi mu hupithe mbala. 

2Otandi ka yambeka mboka haa dhiginine Esabati aluhe noihaye li longitha 

pombambo. Otandi ka yambeka ayehe mboka ihaa longo uuwinayi.” 

3Omukwiilongo ngoka e li maantu yOmuwa, ina tya: “Omuwa ita pitika ndje, ndi mu 

longele pamwe naantu ye.” Omulumentu ngoka a thonwa, ina dhiladhila kutya sho 

itaa vulu okuvala, ita vulu okukala maantu yaKalunga. 

4Molwaashika Omuwa ota ti: “Omuthonwantu ngoka ta yapula Esabati lyandje, ngoka 

a hogolola shoka sho opalela ndje nota dhiginine ehangano lyandje, 

5edhina lye otandi li dhimbulukwa motempeli yandje nomokati kaantu yandje shi 

vulithe e na aanona aamati naakadhona. Ita ka dhimbiwa nando.” 

6Omuwa ota lombwele aakwiilongo mboka ya ningi yomaantu ye, mboka ye mu hole 

notaye mu longele, mboka taa yapula Esabati notaa dhiginine ehangano lye nawa, ta 

ti: 

7“Otandi ke mu fala kuSion, ondundu yandje ondjapuki, otandi mu nyanyudhile 

mongulu yandje yomagalikano notandi taamba omafikilondjambo 

noontselelandjambo tamu dhi yamba koshiyambelo shandje. Otempeli yandje otayi ka 

ithanwa ongulu yokugalikanena yaantu yomiigwana ayihe.” 

8Omupangeliawike Omuwa Omunankondoawike ngoka te eta aantu ye Aaisraeli 

kegumbo taa zi muupongekwa, okwa uvaneke kutya ota ka kongolola wo aantu yalwe 

ya kale puyo. 

Uuhasha waawiliki yaJuda 

9Ne iigwana yaakwiilongo, ileni ngaashi iiyamakuti mu lye aantu yOmuwa. 

10Aalangeli ayehe yaIsrael oyo aaposi, kaye uvite ko sha. Oyo ayehe oombwa 

oombolo, itadhi vulu okugwedha. Otadhi galauka tadhi yaguma, odhi hole oomposi. 

11Oya fa oombwa dha lumba, ihadhi kuta. Aawiliki osho ye li. Kaye uvite ko sha. 

Shaa ngoka ota ningi ngaashi a hala nota kongo ashike eliko lye mwene. 

12Otaa igidhathana taa ti: “Ileni, tu peni omaviinu, otatu ka kolwa komalovu! Esiku 

lyangula otali ka kala lya fa lyonena, nenge tu tye li vule po nokuli.” 

JESAJA 57 

1Omuyuuki ota yonuka po, nokaku na omuntu te shi dhiladhila momwenyo gwe. 

Aakaanakalunga otaa kuthwa po, nokaku na ngoka te shi pula, oshoka otaa kuthwa 

po, opo ya hupithwe muuwinayi. 

2Mboka ye ende muuyuuki, otaa yi mombili; otaa mono evululuko, sho taa lala meso. 

3Ihe ne, aamati aana yompulile onkiintu, oluvalo lwomuhondeli nolwanakuhola iipala, 

ileni huka. 

4Olye ngoka tamu mu sheke? Olye tamu nyonkele notamu mu yedhele mo omalaka 

geni? Ne kamu shi omahe gaanandumbo noluvalo lwaafundja? 

5Otamu longele iikalunga yoluvalo, sho tamu nikula momizile dhoomwandi 

nodhomuti kehe omutalala. Ohamu dhipaga nokuyamba aana yeni momasilu 

nomomakolombongo gomamanya. 

6Ohamu kutha omamanya gongolonga momasilu e tamu ga simaneke ga fa 

ookalunga. Ohamu ga tile omaviinu ga ninge iinuwandjambo e tamu ga etele 

oondjambo dhiikulya. Otamu dhiladhila kutya onda panda iinima mbyono? 

7Ohamu londo koondundu oondeendeka mu ka yambe omafikilondjambo nokukala 

moluhondelo. 

8Iiyelekela yeni yoshipagani omwe yi tula piiyelo meni lyomagumbo geni. Otamu 

iteka ndje, sho tamu ihula oonguwo dheni noku ka lala naaholi yeni koontala dheni 

dha tamununwa. Omwi ilandele ookuume, opo ya kutithe uuhalu weni nomwa tala 

omapenge gawo. 

9Omwa gwaya omugwayo nomagadhi guutiko e tamu yi mu ka longele Molek. Opo 

mu vule okumona iikalunga mu yi longele, omwa tumu aatumwa kokule, sigololo 

okuuyuni wokuusi. 

10Omwa vulwa komaendagulo geni, ihe inamu tya nando: “Otatu shi etha.” Omwa 

dhiladhila uuholume wiimenka otau mu koleke noitamu ka nkundipala we. 

11Iikalunga mbika iishike ye mu tilitha, opo mu lombwele ndje iifundja nomu 

dhimbwe ndje thiluthilu? Omwe etha okulongela ndje, sho nde mu mwenene ethimbo 

ele? 

12Otamu dhiladhila kutya shoka tamu ningi oshu uka, ihe ngame otandi holola iikala 

yeni, niikalunga yeni itayi vulu nando oku mu kwatha. 

13Sho tamu yi kugile ekwatho, nayi mu hupithe! Epepo lyombepo otali yi pepe po! 

Ihe mboka yi inekela ndje, otaa ka kala ye na omwenyo moshilongo notaa ka longela 

ndje motempeli yandje. 

Euvaneko lyekwatho nealudho 

14Otaku ka tiwa: “Kokoleni, opalekeni mu pale ondjila. Etheni aantu yandje ye ye 

kungame. Kandulii po iipundukitho mondjila. 

15“Ongame Kalunga omuyapuki gwokombandambanda, ngoka ndi na omwenyo aluhe 

sigo aluhe. Onda kala kombandambanda muuyapuki, ihe onda kala wo paantu mboka 

yi ifupipika noyi itedhulula, opo ndi talaleke oomwenyo dhaaifupipiki nokuhekeleka 

omitima dha nyanyagulwa. 

16Oshoka ihandi tamanana aluhe noihandi geye aluhe. Ando osho ngeyi, ando ombepo 

tayi gundile po koshipala shandje, omwenyo ngoka nde gu shiti. 

17Onde ya geelele ondjo yawo yolwiho; onde ya dhenge e tandi ya etha. Ihe yo oya 

tangalala noya lambalala oondjila dhawo yene. 

18“Onda mona, nkene taa longo, ihe otandi ya aludha. Otandi ya enditha notandi ya 

kwatha. Otandi ka talaleka mboka taa lili. 

19Ote gandja ombili kwaayehe, kumboka yopopepi noyokokule. Otandi panga aantu 

yandje. 

20Ihe aakaanakalunga oya fa efuta lya tukuluka. Omakuthikuthi galyo inaga hala 

nando okulotela notaga fulukitha mo enono nontopo.” 

21Kalunga kandje ota ti: “Aakaanakalunga kaye na nando ombili.” 

JESAJA 58 

Eidhiliko lyashili 

1Igidha mokule, ino mwena! Yelutha ewi lyoye lya fa lyenkuma. Hololela Israel 

oondjo dhe, naana yaJakob omayono gawo. 

2Oshoka esiku nesiku oyo taa kongo ndje; oya fa ye na uulaadhi okutseya oondjila 

dhandje, oya fa oshigwana hashi longo uuyuuki noinashi etha iipango yaKalunga 

kasho. Otaa pula ndje omautho gu uka ya fa ye na uulaadhi waKalunga e ye popepi 

nayo. 

3Otaa pula taa ti: “Omolwashike tatu idhilike iikulya, ngele Omuwa ine shi 

ndhindhilika? Omolwashike tatu kala twaa na iikulya, ngele ye ke na ko nasha?” 

Omuwa ote ya lombwele ta ti: “Oshili oyo ndjika kutya pethimbo tamu idhilike 

iikulya, otamu ipyakidhile niinima yeni yene notamu hepeke aalongeli yeni. 

4Mokwiidhilika kweni iikulya otamu tamanana, tamu lokosha notamu kondjithathana. 

Otamu dhiladhila kutya ogwo omukalo gweidhiliko ngoka tagu pulakenitha ndje 

omagalikano geni? 

5Uuna tamu idhilike iikulya, otamu ihepeke tamu nyongameke omitse dheni pevi 

mwa fa omafo gomanenge notamu yala omahahi nokugunda omutoko, mu lale po. 

Olyo tamu ti eidhiliko ndyono? Otamu dhiladhila kutya otandi li hokwa? 

6“Eidhiliko lyiikulya ndyoka nde li hokwa, olyo ndi: Dhitululeni oongodhi 

dhuugoyoki, kutululeni oositolopa dhoondjoko ne mu mangulule aahepekwa. Teyeni 

po oondjoko adhihe. 

7Topoleleni aasindjala iikulya, edhilileni oondjendi oohepele momagumbo geni 

nokuzaleka aanankayi. Inamu tinda okukwatha aakweni. 

8“Nena uuyelele woye otau tende wa fa eluwa, niilalo yoye otayi ka aluka mbala. 

Omuhupithi gwoye ote ku kwatele komeho, neadhimo lyOmuwa otali ku gamene 

konima. 

9Nge to galikana, otandi ku zimine. Ngele to ithana ndje, otandi ku yamukula. “Ngele 

to hulitha po omathiminiko, ondhino nomutyanayi kehe; 

10ngele to palutha aasindjala noto ningi nawa mboka ye li muuyina, nena uuyelele 

otau ku tendele nomilema dhe ku kunduka, otadhi ka shituka oshanga shomutenya. 

11Otandi ke ku wilika aluhe noku ku kutitha nuuwanawa. Otandi ke ku ninga 

ondjolowele wa kola nawa. Oto ka fa eyana lya kumwa nawa omeya, wa fa 

oluthithiya lwomeya ihaalu pwine. 

12Aatekulu yoye otaa ka tungulula omakulukuma gonale, otaa ka gongolola omatungo 

pomahala gago omakulu. Oto ka ithanwa omugongololi gwomakulukuma 

nomutungululi gwoondjila nomagumbo.” 

Ondjambi yokudhiginina Esabati 

13Omuwa ota ti: “Ngele otamu dhiginine Esabati noitamu li yono nokwiipyakidhila 

niinima yeni yene mesiku lyandje eyapuki, ngele otamu simaneke Esabati olyo esiku 

lyenyanyu, esiku lya yapulilwa Omuwa, noitamu yi kolweendo nenge tamu longo sha 

nenge tamu popi oohapu dhiipolopolo, 

14Otamu ka mona enyanyu ndyoka tali zi mokulongela ndje. Otandi ke mu 

simanekitha muuyuni auhe, notamu ka nyanyukilwa oshilongo shoka nda pele hokulu 

Jakob. Ongame Omuwa, ongame tuu nda popi.” 

JESAJA 59 

Omuhunganeki ta pangula uulunde waantu 

1Inamu dhiladhila kutya Omuwa ota nyengwa oku mu hupitha nenge a thita omakutsi 

kaa uve, sho tamu galikana. 

2Omolwomayono geni ite mu pulakene. Oondjo dheni odho dhe mu yoolola 

muKalunga keni, mwaa mone oshipala she. 

3Iikaha yeni oya tiligana ombinzi, noonyala dheni odha nika omayono. Omilungu 

dheni otadhi popi iifundja, nelaka lyeni otali nongona omagwaaleko. 

4Otamu yi koompangu, ihe kamu na uuyuuki. Otamu popile iifundja, opo mu kale 

nawa. Otamu ningi aasimba e tamu vala iihuna. 

5Otamu utumanene omayi goshikoko notamu tungu omawiiwili. Ngoka ta li omayi 

ngoka, ota si; nongele limwe tali tendulwa, otamu zi epili. 

6Omawiiwili kage shi kuzalwa, itamu vulu okwiisiikila nago. Iilonga yeni oyo 

iiwinayi, niikaha yeni oyu udha iikolokosha. 

7Aluhe otamu matukile okulonga uuwinayi notamu endelele okutilahi ombinzi 

yomukeenandjo. Omadhiladhilo geni oga goyoka; ehanagulo oli li momapola geni. 

8Itamu tseya ondjila yombili, nomoompadhi dheni kamu na uuyuuki. Omapola geni 

oga ngolyauka, nokape na ngoka e li mugo ta kala nombili. 

Aantu taa hempulula oondjo dhawo 

9Aantu otaa ti: “Ngashingeyi otu shi shi kutya omolwashike Kalunga itee tu hupitha 

miikaha yaamboka taye tu hepeke. Otwa tegamena uuyelele, ihe otatu lyanga 

momilema thokothoko. 

10Otatu pwampwauka twa fa aaposi. Otatu lontauka omutenya twa fa tu li muusiku 

ongashika muuyuni womilema dheso. 

11Otatu gono ngomamwanka, tatu kululula ngoonguti. Otatu kongo uuyuuki, ihe itatu 

u mono. Otwa hala emanguluko, ihe olya kala kokule. 

12“Omuwa, omayono getu ngoka twa yono kungoye, ogendjigendji. Oondjo dhetu 

otadhi tu tamaneke. Omayono getu otage tu landula notwa tseya iilonga yetu iiwinayi. 

13Otwa tsu ondumbo nangoye, otwe ku idhimbike notwa tindi oku ku landula. Otwa 

hepeke yalwe notwe ku pilamene. Meni lyetu otwa dhiladhila iifundja, nomakana getu 

oga popi iilombo. 

14Okutokola kwomondjila otaku pegulwa po, nuuyuuki itau vulu okuhedha ko. Oshili 

otayi goyokithwa montaneho, nuuyuuki itau gwanithwa nando. 

15Oshili oya pumba, naangoka te etha uuwinayi, ota yugwa.” 

Omuwa ta ka mangulula aantu ye 

Omuwa okwe shi tala nokwa geye, sho kaku na uuyuuki. 

16Okwa tala nonkumwe kutya kakwa li nando oongoka ta kwatha aahepekwa. 

Omolwashoka ta longitha oonkondo dhe mwene, e ya mangulule noku ya pa 

esindano. 

17Ota zala uuyuuki wa fa ehuuyanza, nesindano lya fa egala lyosheela. Oti izaleke 

iikonene ya fa omutsuhu noti ikuwikile muulaadhi wa fa elwaakani. 

18Ota ka geela aatondi ye pailonga yawo, naamboka wo ya kala kokulekule. 

19Otaye ke mu tila okuza kuuzilo sigo okuuninginino. Shaa ngoka ota tila oonkondo 

dhe oonene. Ote ya a fa efundja lyomulonga, ta tsinuka ko a fa oshikungulu 

shombepo. 

20Omuwa ota lombwele aantu ye ta ti: “Otandi ke ya kuSion ndi mu popile nondi 

hupithe ayehe mboka yi itedhulula moondjo dhawo. 

21Otandi ka hangana nane. Onde mu tilile Ombepo yandje nonde mu pe oohapu 

dhandje, dhi kale pune sigo aluhe. Okuza mpaka otamu ka vulika kungame nokulonga 

aana yeni noluvalo lwawo lu vulike kungame aluhe sigo aluhe.” 

JESAJA 60 

Eadhimo nesimano lyaSion 

1Thikama, yela, oshoka uuyelele woye owa holoka, neadhimo lyOmuwa otali ku 

tayimine noonte dhalyo. 

2Tala, omilema odha siikila evi nuuluudhe thokothoko iigwana, ihe Omuwa ota 

adhimine kombanda yoye, nesimano lye otali ku minikile. 

3Iigwana otayi ke ya kuuyelele woye, naakwaniilwa keminikilo lyeadhimo lyoye. 

4Ligamena koombinga noombinga. Ayehe oya gongala notaa ya kungoye;  aamwoye 

aamati otaa ya taa zi kokule, naamwoye aakadhona taa kwiininwa. Oto ke shi mona e 

to adhima;  

5omwenyo gwoye otagu nyanyukwa nokushambukwa. Uuyamba wokomafuta otau 

etwa kungoye, aayamba yomiigwana otaa ya kungoye. 

6Iiyendo yoongamelo otayi ka napakana noshilongo sheni, oongamelo oongundjuka 

dhokuMidian nokuEfa. Adhihe otadhi zi kuSheba dha humbata oshingoli niitsinino. 

Aantu notaa ka holola esimano lyOmuwa. 

7Oonzi adhihe dhokuKedar niikombo yokuNebaiot otayi ka etwa kungoye, yi ninge 

omafikilondjambo go opalela Omuwa. Omuwa ota ka adhimitha otempeli ye shi vule 

shito. 

8Oolye mboka taa ya taa mweluluka ya fa iikogo, noya fa oonguti tadhi ya kiihandhila 

yadho? 

9Otaku zi oosikepa tadhi ya tadhi zi koontuntu dhokokule, tadhi eta aantu yaKalunga 

kegumbo. Otadhi ya eta pamwe noshingoli noshisiliveli shawo, opo ya simaneke 

edhina lyOmuwa, Kalunga kaIsrael omuyapuki, ngoka a simanekitha iigwana, yo yi 

simaneke aantu ye. 

10Aakwiilongo otaa ka tungulula edhingililokuma lyoye. Aakwaniilwa yawo otaa ku 

longele. Onde ku geele mondjahi yandje, ihe ngashingeyi otandi ku hololele ohole 

nesilohenda lyandje. 

11Iiyelo yoye otayi kala ye eguluka omutenya nuusiku, opo aakwaniilwa yiigwana ye 

ku etele uuyamba wayo 

12Ihe iigwana mbyoka itaayi ku longele, otayi ka hanagulwa po thilu. 

13Eopalo lyaLibanon otali ya kungoye. Iipilangi yomikiperesi, yomisedeli 

noyomihongo otayi ka etwa okwoopaleka nayo Jerusalem nokupoleka otempeli 

yandje. 

14Aamati aana yaahepeki yoye otaa ke ya yi isizimika meifupipiko. Mboka ye ku 

dhini nale, otaa ka nyongama poompadhi dhoye. Otaye ke ku luka “Oshilando 

shOmuwa,” “Sion, oshilando shaKalunga kaIsrael omuyapuki.” 

15Owa li oshilando she ethiwa nosha tondika, nokapwa li ngoka a pitile mungoye. Ihe 

otandi ke ku nenepeka noku ku opaleka, oto ka ninga ehala lyenyanyu aluhe sigo 

aluhe. 

16Oto ka likola uuyamba wiigwana nowaakwaniilwa yayo. Oto ka tseya kutya 

ongame Omuwa, omuhupithi gwoye, nOmunankondo gwaJakob oye omukulili 

gwoye. 

17Otandi ku etele oshingoli peha lyoshikushu, oshisiliveli peha lyiiyela iiluudhe. Peha 

lyoshiti otandi ku etele oshikushu nopeha lyomamanya, iiyela iiluudhe. Aapangeli 

yoye itaye ke ku hepeka we;  otaye ke ku lela nuuyuuki nombili. 

18Mevi lyoye kamu na we ngoka ta hokolola uukolokoshi, ehanagulo neyonuko kali 

mo moshilongo shoye. Otandi ke ku gamena noku ku shiga nda fa ekuma;  nangoye 

oto ka hambelela ndje, oshoka onde ku hupitha. 

19Etango itali ku minikile we omutenya, nomwedhi kagu shi we uuyelele woye 

uusiku. Ongame, Omuwa, tandi ka kala uuyelele woye waaluhe, eadhimo lyesimano 

lyandje otali ku minikile. 

20Omasiku guuthigwa woye otaga kuka. Ongame, Omuwa, tandi kala uuyelele woye 

waaluhe. Etango lyoye itali ningine we, nomwedhi gwoye itagu si we. 

21Aantu yoye ayehe otaa ka ninga aayuuki, notaa ka thigulula oshilongo sigo aluhe. 

Onde ya tsike, onde ya tula mo, opo ndi hololele ayehe eadhimo lyandje. 

22Aashuushuka yomune otaa ka ninga eyuvi, naashona otaa ningi oshigwana 

oshinankondo. Ongame Omuwa; otandi shi ningi methimbo lyo opala. 

JESAJA 61 

Onkundana ombwanawa yemangululo 

1Ombepo yOmuwa Omupangeliawike oya lambele ndje, oshoka oye a gwayeke ndje, 

ndi uvithile oohepele onkundana ombwanawa, ndi aludhe mboka ye na omwenyo gwa 

nyanyagulwa, ndi igidhile aapongekwa emangululo, nondi pitithe mo oonkwatwa 

moondholongo. 

2Okwa tumu ndje, ndi uvithe kutya ethimbo olya thikana, uuna Omuwa ta hupitha 

aantu ye nota dhenge aatondi yawo. Okwa tumu ndje, ndi hekeleke ayehe mboka taa 

lili. 

3Okwa tumu ndje, ndi etele oonakulila enyanyu peha lyuupongo, ehambelelo peha 

lyoluhodhi. Otaa ka fa omiti ndhoka Omuwa mwene e dhi tsike. Otaa ka longa 

uuyuuki, naKalunga ota ka hambelelelwa shoka e shi ninga. 

4Otaa ka tungulula omakulukuma gonale, nokwoopaleka omaputu gootatekulu. Otaa 

ka ngongolola iilando ya mbugala, mbyoka ya hanagulwa po kaakulu yonale. 

5Aantu yandje, aakwiilongo otaye ke mu longela. Oyo taa ka litha iimuna yeni notaa 

longo omapya geni niitsambe yeni yomiviinu. 

6Otamu ka ithanwa aayambi yOmuwa, aapiya yaKalunga ketu. Otamu ka 

nyanyukilwa uuyamba wiigwana, notaku tangwa taku tiwa oweni. 

7Ohoni yeni nokugugwa taku hulu. Otamu ka kala moshilongo sheni yene. Uuyamba 

weni otau ka ndambulwa, nenyanyu lyeni otali kala aluhe sigo aluhe. 

8Omuwa ota ti: “Ondi hole uuyuuki note tondo eyugo nuumbudhi. Muudhiginini 

wandje otandi ya futu notandi hangana nayo ehangano lyaaluhe. 

9Otaa ka kala ya simana mokati kiigwana. Shaa ngoka te ya mono, ota ka tseya kutya 

oyo aantu mboka nde ya yambeka.” 

10Otandi nyanyukilwa unene mOmuwa;  omwenyo gwandje tagu ligola muKalunga 

kandje, oshoka okwa zaleke ndje omuzalo gwehupitho nokwa kuwike ndje ondjatha 

yuuyuuki. Okwa tula oshishani komutse gwandje nda fa omuyambi, nonda fa 

omufuko i igoleke niipako ye. 

11Oshili, ngaashi evi tali menitha iimeno, notayi koko, osho Omuwa 

Omupangeliawike ta hupitha aantu ye, niigwana ayihe otayi ke mu hambelela. 

JESAJA 62 

Edhina epe lyaSion 

1Itandi ka mwena molwaSion nomolwaJerusalem itandi ka kala nda tya thilu, sigo 

uuyuuki washo tau tende wa fa eluwa, nehupitho lyasho tali yeta lya fa onyeka. 

2Iigwana otayi ka ligamena uuyuuki woye, naakwaniilwa ayehe eadhimo lyoye. Oto 

ka lukwa edhina epe, ndyoka Omuwa mwene te ke li gandja. 

3Oto ka ninga oshishani sheadhimo moshikaha shOmuwa, negala lyuukwaniilwa 

meke lyaKalunga koye. 

4Ito ka ithanwa we “Omuhengwa”, nenge oshilongo shoye shi lukwe “Eputu”. Edhina 

lyoye epe olyo “Kalunga e na ombili naye”. Oshilongo shoye otashi lukwa 

“Ondjokana yi na elago”, oshoka Omuwa okwe ku hokwa nota kala a fa ombushiki 

koshilongo shoye. 

5Ngashika omumati ta hokana omufuko gwe, osho naanaa naku ku shita te ke ku 

hokana. Ngashika mbushiki ta nyanyukilwa omufuko gwe, osho wo Kalunga te ke ku 

nyanyukilwa. 

6Jerusalem, kedhingililokuma lyoye onda langeke ko aalangeli. Naa kale itaaya 

mwena uusiku nomutenya. Naa dhimbulukithe Omuwa omauvaneko ge. Inamu mu 

etha e ga dhimbwe. 

7Inamu mu pa evululuko, manga inaa tungulula Jerusalem e te shi ningi oshilando 

tashi tangwa kuuyuni auhe. 

8Omuwa okwa gana koshikaha she shokoluyo nokokwooko kwoonkondo dhe kutya 

iilya yoye itayi ningi we oondya dhaatondi yoye. Aakwiilongo itaa ka nwa we 

omaviinu goye we ga longele nuudhigu. 

9Ihe mboka taa teya iilya, oyo taye yi li nokuhambelela Omuwa. Mboka taa likola 

omandjembele, otaa ka nwa omaviinu momikala dhotempeli yandje. 

10Aajerusalem, pitii mo, pitileni miiyelo! Paleleni aagalukilimo epola! Tungeni 

onenendjila; umbii mo omamanya! Yeluthileni iigwana ombaaneli! 

11Shika Omuwa okwe shi tumbulile uuyuni auhe ta ti: “Lombweleni omuna 

omukadhona Sion tamu ti: 

‘Omuwa ote ya e ku hupithe e na ondjambi ye note ke ku futa.’ ” 

12Otamu ka lukwa “Oshigwana oshiyapuki”, “Aakulilwa yOmuwa”. Ngoye Jerusalem 

oto ka ithanwa “Omuyuulukiwa”, “Oshilando inaashi ethiwa”. 

JESAJA 63 

Omuwa e sinde iigwana 

1“Olye ngoka te ya ta ziilile kuBozra shomuEdom? Olye ngoka a zala onguwo ya 

tiligana, te ende a tuwalala e na oonkondo odhindji? “Ongame ngu tandi popi 

muuyuuki ndi na oonkondo okuhupitha. 

2“Omolwashike onguwo yoye ya tiligana ya fa yomuntu ha lyata omandjembele 

metemba lyokukolela oomviinu?” 

3Omuwa ta yamukula ta ti: “Ongame awike nda lyatagula iigwana nda fa te kolo 

omandjembele, nokakwa li ngoka a kwatha ndje. Mondjahi yandje onde ya lyatagula, 

nombinzi yawo oya shanukile koonguwo dhandje. 

4Onda tokola kutya ethimbo lyokuhupitha aantu yandje olya thikana, nolya li ethimbo 

lyokugeela aatondi yawo. 

5Onda li nda kumwa, sho nda tala e te mono kutya kaku na nando ogumwe a kwatha 

ndje. Ihe ondjahi yandje oya koleke ndje, nondi imonene esindano ngame mwene. 

6Mondjahi yandje onda lyatagula iigwana ayihe e tandi yi tyankagula. Ombinzi yawo 

onde yi poolele mevi.” 

Ehambelelo negalikano 

7Otandi hokolola ontalanteni yOmuwa, iilonga tuu mbyoka tayi mu hambelelitha. 

Aaisraeli okwe ya yambeke neyambeko enene, omolwesilohenda lye nohole ye yaa na 

ondjele. 

8Omuwa okwa ti: “Oshili, oyo aantu yandje; oyo itaa ka kotokela ndje.” Onkee ano e 

ya hupitha 

9komahepeko gawo agehe. Hamuyengeli, ihe Omuwa oye mwenemwene e ya hupitha. 

Mohole ye nomontalanteni ye okwe ya yululula mo. Okwa li e ya sile oshimpwiyu 

nonale, 

10ihe oye mu tsile ondumbo noya nikitha Ombepo ye ondjapuki uuthigwa. Osho a 

shituka omutondi gwawo e te ya kondjitha. 

11Opo mpoka oya dhimbulukwa uuyuni uukulu, omasiku gaMoses, omupiya 

gwOmuwa, noya pula ya ti: “Ngashingeyi Omuwa oku li peni? Oongoka a hupitha 

aawiliki yaantu ye mefuta. Omuwa ngoka a gandja Ombepo ye kuMoses, oku li peni? 

12-13Omuwa ngoka okwe enditha Moses koonkondo dhe nokwa thikamitha omeya 

omaleeleka gefuta e te endithile mo aantu ye nokwi ilikolele esimano lyaaluhe.” Oye 

endithwa kOmuwa ya li ya fa uukambe mombuga, inaa punduka nando. 

14Omuwa okwa pe aantu ye evululuko, ngashika iimuna ya yi melonzi lyomwiidhi 

gwelendulendu. Okwe enditha aantu ye nokweetela edhina lye esimano. 

Okukugila ekwatho nesilohenda 

15Omuwa, tu taalela megulu moka wa kala muuyapuki woye meadhimo. Uulaadhi 

woye niilongankondo yoye oyi li peni? Ohole nonteni yoye oyi li peni? Ino kala waa 

na ko nasha natse! 

16Oshoka ongoye tate. Abraham ke tu shi, naIsrael ine tu tseya. Ngoye Omuwa, 

ongoye mwene tate, “Omukulili gwetu” olyo edhina lyoye hela wa za nalenale. 

17Omolwashike to tu etha, tu puke mo moondjila dhoye? Omolwashike to tu etha, tu 

kukutike oomwenyo dhetu tu kale inaatu ku tila? Galuka omolwaamboka taye ku 

longele, molwaantu mboka ya kala aantu yoye aluhe. 

18Tse mbaka aantu yoye aayapuki, otwa tidhwa mo kaatondi yetu konima yokathimbo 

okafupi; oyo taa lyatagula otempeli yoye. 

19Oto tu ningi twa fa aantu inaatu pangelwa kungoye, hela twa za nale, aantu twa fa 

inaatu lukilwa edhina lyoye. 

JESAJA 64 

Etakumo lyaIsrael 

1Akutu, andola u tuule egulu omusa e to kulukile pohi! Oondundu ando dhi hemukile 

koshipala shoye, 

2ngaashi omulilo tagu fike po iihwa notagu fulukitha omeya! Kulukila pohi, u 

tseyithile aatondi yoye edhina lyoye nou kakamithe iigwana koshipala shoye. 

3Okwa li ethimbo, sho we ya e to longo iilonga iitilithi mbyoka inaatu yi tegelela 

nando; oondundu odhe ku tala e tadhi kakama. 

4Noshitonale kaku na ngoka omakutsi ge gu uvile nenge omeho ge ga tonatele 

kalunga gulwe a fa ngoye ngoka ho longo to popile ngoka te ku inekele. 

5Oto tsakaneke mboka taa mono enyanyu tali zi megwanitho lyuuyuuki, oyo tuu 

mboka haa dhimbulukwa, nkene wa hala ya kale. Ando twa li ngaaka aluhe, ando 

otwa hupithwa. Owe tu geele, ihe otwa tsikile okuyona. 

6Atuhe otwa yono; niilonga yetu iiwanawa oya nyata ayiheyihe. Omolwomayono getu 

otwa fa omafo ga kukuta notaga pepwa po kombepo. 

7Kape na ngoka a galukile kungoye momagalikano; kape na ngoka te ya kungoye a 

kwathwe. Owe tu iholeke nowe tu etha omoluulunde wetu. 

8Ihe, Omuwa, ongoye tate. Tse eloya, ngoye omuhongi gwiiyuma. Owe tu shiti, 

9onkee ino tu geela nenge u dhimbulukwe omayono getu sigo aluhe. Otse aantu yoye; 

tu sila ohenda. 

10Iilando yoye iiyapuki oya ningi ombuga, eeno, Sion osha ningi ombuga, Jerusalem 

eputu lyowala. 

11Otempeli yetu ondjapuki noya simana, moka ootatekulu ye ku simanekele, oya 

fikwa po nomulilo, nuuyamba wetu auhe wa lala momakulukuma. 

12Omuwa, ayihe mbika itayi ku inyengitha? Ito ka ninga po sha, sho to tu hepekitha 

shi vulithe poonkondo dhetu? 

JESAJA 65 

Kalunga ta geele aanandumbo 

1“Ondi imonithile mboka inaa pula ndje nonda monika kumboka inaa konga ndje. 

Onda lombwele oshigwana inaashi ithana edhina lyandje nda ti: ‘Ongame ngu, 

ongame nguka.’ 

2Ondi ilongekidha aluhe ndi tsakaneke aantu yandje, mboka ya tangalala nohaa longo 

uuwinayi notaa landula oondjila dhawo yene. 

3Otaa hindi ndje aluhe notaa geyitha ndje. Otaa yamba miikunino yiinonoma notaa 

fike iitsinino kiiyambelo yuupagani. 

4Otaa ka hungila moombila nomomakololo, yo taa pula aathithi. Otaa li onyama 

yoshingulu nomuhoka gwonyama ya saagelelwa iimenka. 

5Otaa lombwelathana taa ti: ‘Kala kokule natse, otse aayapukilela, ino tu guma!’ 

Itandi vulu okwiidhidhimikila aantu ya tya ngaaka — ondjahi yandje yoku ya geela 

oya fa omulilo ihaagu dhimi. 

6“Onda tokola nokuli, nkene tandi ya geele. Epangulo lyawo olya nyolwa li li 

koshipala shandje. Itandi mwenene shoka ya ningi; otandi ke ya futila 

7oondjo dhawo noondjo dhoohekulu. Oya fikile iitsinino komahala giinonoma 

koondundu noya sheke ndje nayi. Otandi ya geele, ngaashi iilonga yawo yonale ye shi 

ilongele.” 

8Omuwa ota ti: “Kaku na ngoka ta yono po omandjembele omawanawa, oshoka 

otamu zi omaviinu. Nangame wo itandi ka yona po aantu yandje ayehe. Otandi ka 

hupitha mo mboka haa longele ndje. 

9Otandi ka holola oluvalo muJakob nomuJuda, oomboka taa ka thigulula oondundu 

dhandje. Aantu yandje aahogololwa taye ke dhi thigulula, naapiya yandje oko taa ka 

kala. 

10Otaa ka longela ndje notaa ka litha oonzi dhawo niimuna yawo momalundu 

gaSharon muuninginino nomEsilu lyomalwa muuzilo. 

11“Ihe otashi ka kala shi ili kune mboka hamu etha Omuwa nohamu dhimbwa Sion, 

ondundu yandje ondjapuki, one mboka hamu yalele Gad oshililo nohamu hangele 

oshikalunga Meni omalovu. 

12Otamu ka sa tamu dhipagwa, oshoka inamu itaala, sho nde mu ithana nenge mu 

pulakene, sho nda popi. Omwa hogolola shoka inaashi opalela ndje nomwa ningi 

shoka oshiwinayi koshipala shandje. 

13Onkee tandi mu lombwele kutya mboka haa longele ndje nohaa vulika kungame, 

otaa ka kala ye na iikulya niikunuwa ya ha, ihe ne otamu ka sa po kondjala nokenota. 

Otaa ka kala ye na elago, ihe ne otamu ka kala momupya. 

14Otaa ka imba omahambelelo, ihe ne otamu ka ula nomutima gwa nyanyagulwa. 

15Aantu yandje aahogololwa otaa ka tumbula edhina lyandje, uuna taa thingana. 

Ngame, Omuwa Omupangeliawike, otandi ke mu dhipaga po. Ihe mboka taa vulika 

kungame, otandi ke ya lukulula edhina epe. 

16Shaa ngoka moshilongo ta ka pula eyambeko, ota ka pula a yambekwe kuKalunga 

kashili. Shaa ngoka ta gana, ota ka gana kedhina lyaKalunga kashili. Omalwa 

gomuuyuni wonale otaga hulu po notaga dhimbiwa.” 

Eshito epe 

17Omuwa ota ti: “Tala, otandi shiti egulu epe nevi epe. Iiningwanima yonale otayi ka 

dhimbiwa thiluthilu. 

18Nyanyukweni nokuligola pombanda omolwaayihe mbyoka tandi yi shiti. Otandi 

shiti Jerusalem shi ninge oshilando shenyanyu, naantu yasho otaa ka kala ye na elago. 

19Ngame otandi ka nyanyukilwa Jerusalem naantu yasho. Itamu ka kala elilagano 

nenge ewi lyonkugo. 

20Uuhanona itau ka sila we muumputu, naantu ayehe otaa ka sa ya koka. Ngoka ta si e 

na omimvo ethele, ota ka talwa a sa omugundjuka unene. Ngoka ta si inaa thikitha 

omimvo ethele, otaku ka tiwa okwa thingwa. 

21Otaa ka tunga omagumbo, opo ya kale mo yo yene. Otaa ka tsika omiviinu, opo ya 

lye iiyimati yadho yo yene. 

22Itaa ka tunga omagumbo, yalwe ya kale mo, nenge ya tsike omuviinu dhi ka liwe 

kuyalwe. Omasiku gaantu yandje otaga ka kala omale ga fa omasiku gomuti. 

Aahogololwa yandje otaa ka kala ko olule nokunyanyukilwa iilonga yiikaha yawo 

yene. 

23Itaa ki ihepeka owala, noyana itaye ke ya valela omupya. Otandi ke ya yambeka 

pamwe noluvalo lwawo sigo aluhe. 

24Manga nokuli inaaya galikana, otandi ya uvu, nomanga inaaya indila ndje, otandi ya 

yamukula. 

25Embungu nokanzigona otayi ka napela pamwe; onime otayi li omwiidhi ya fa 

ongombe, neyoka oondya dhalyo ontsi yevi. Kondundu yandje ondjapuki kaku na we 

ehala mpoka tapu longwa uuwinayi nenge pu yonwe sha.” Osho Omuwa ta popi. 

JESAJA 66 

Omuwa ta pangula iigwana 

1Omuwa ota ti: “Egulu olyo oshipangelapundi shandje, nevi olyo oshilyatelelo 

shokoompadhi dhandje. Egumbo tamu tungile ndje, olya tya ngiini? Ehala lyandje 

lyokuvululukilwa otali kala peni? 

2Oshikaha shandje hasho sha shiti ayihe mbino? Nosho ngeyi oya ningwa,” Omuwa 

osho ta popi. “Ngame otandi hokwa mboka yi ifupipika notayi itedhulula, oomboka 

haa tila ndje nohaa vulika kungame. 

3Aantu otaa ningi shoka ya hala. Ashihe shimwe kuyo, ngele taa tsele ongombe yi 

ninge efikilondjambo nenge taa dhipaga omuntu; ngele taa yamba onzigona nenge ya 

teye ombwa othingo; ngele taa gandja ondjambo yiikulya nenge taa yamba ombinzi 

yoshingulu; ngele taa fike iitsinino nenge taa galikana oshimenka. Oya hogolola 

oondjila dhawo yene, noomwenyo dhawo odha hokwa omasaagelo pamukalo gu 

tonditha. 

4Osho nangame wo tandi hogolola omukalo gwoku ya hepeka. Otandi ya undulile 

shoka haa tila, oshoka sho nde ya ithana, inaa itaala ndje noinaa pulakena, sho nda 

popi. Oya ningi shoka oshiwinayi momeho gandje, noya hogolola shoka inaashi 

opalela ndje.” 

5Pulakeneni shoka Omuwa ta popi, one mboka hamu mu tila nohamu vulika kuye. 

Elaka otali ti: “Molwaashoka mwa inekela ndje, yamwe yomooyakwenilela otaye mu 

tondo nokaa na ko nasha nane. Otaye mu nyenkele notaa ti: ‘Omuwa na holole uunene 

we ye e mu hupithe, opo tu vule okumona enyanyu lyeni.’ Ihe oyolela taa ka sa ohoni. 

6Pulakeneni utale! Euyagano oli li moshilando, oshihomo otashi uvika motempeli. 

Oshihomo shika oshOmuwa ta geele aatondi ye! 

7“Okwa pulumutha, manga inaa akukilwa koshitheta; nomanga uuwehame inaau mu 

kama, okwa pulumutha omumati. 

8Olye e shi uvile nale sha fa mpono? Olye e shi mwene nale sha tya ngeyi? Oshilongo 

otashi valwa tuu mesiku limwe, nenge oshigwana otashi vulu kutotwa po ohaluka? 

Sion ita hepekwa koshitheta ngele ta vala aanona ye.” 

9Omuwa ota ti: “Otandi thitulula oshivalelo, omuntu a kale inaa vala ando? Nenge 

hangame ngoka te valitha, ndi shi thitike?” 

10Nyanyukilweni pamwe naJerusalem, ligoleni omolwasho, amuhe mboka mu hole 

oshilando shika. Nyanyukweni pamwe nasho ngashingeyi, amuhe mboka mwe shi 

lilile. 

11Oshoka otamu yamu e tamu kuta komagundji gomahepulutho gasho. Otamu yamu 

mu kutilile e tamu nyanyukilwa omagundji gasho ga hula. 

12Omuwa ota ti: “Otandi ke mu galulila ombili ya fa omulonga; uuyamba wiigwana 

otau ka kungulukila kune wa fa efundja. Otamu ka fa omunona ta yamu komagundji 

gayina, ta kwiininwa nokuukatwa nohole. 

13Otandi ke mu hepuluthila muJerusalem, ngaashi yina ta hepulutha omwana. 

14Uuna tamu mono iinima mbika tayi gwanithwa, otamu ka nyanyukwa; otayi mu 

koleke noku mu aludha. Nena otamu ka tseya kutya ongame, Omuwa, tandi kwatha 

mboka haa vulika kungame notandi geele aatondi yandje.” 

15Tala, Omuwa ote ya momulilo, nomatembakwiita ge ga fa okambiya. Ota tumu 

ondjahi ye ya hwamenena, nomagandambadhi ge oga geta omalaka gomulilo. 

16Aantu ayehe yomuuyuni ye na ondjo, ote ya geele nomulilo negongamwele; oyendji 

otaa ka dhipagwa. 

17Omuwa ota ti: “Ehulilo otali ya kwaayehe mboka tayi iyapulile okuya kiikunino 

yiinonoma taa landula omulumentu e li mokati kawo, naamboka taa li onyama 

yoshingulu, oombuku niikulya yilwe yi nyanyalitha. 

18Omadhiladhilo niilonga yawo ondi yi shi. Otandi ya ndi gongele aantu yiigwana 

ayihe. Uuna taa gongala, otaa ka mona, nkene oonkondo dhandje tadhi longo. 

19“Otandi ka ninga endhindhiliko mokati kawo notandi ka tuma yamwe 

yomwaamboka ya hupu ko, kiigwana kuSpania, Libia, Lidia, Meshek, Rosh, Tubal 

naGreka nokoontuntu dhokokule mefuta ndhoka inaadhi uva ndje nenge dhi mone 

esimano lyandje. Otaa ka hokolola esimano lyandje mokati kiigwana. 

20Otaa ka etela yakweni taa zi kiigwana ayihe ya ninge omagano gandje. Otaye ya eta 

kondundu yandje ondjapuki muJerusalem ya kayila uukambe, omamulutiya 

noongamelo, ye li momatembakwiita nomuukala, naanaa ngaashi Aaisraeli taa eta 

ondjambo yiikulya kotempeli miiyuma iiyapuki. 

21Yamwe yomuyo otandi ya ningi aayambi nAalevi. 

22“Ngashika egulu epe nevi epe tandi ke ga shita notaga kala koshipala shandje, osho 

wo oluvalo lweni nedhina lyeni tali ka kala po. 

23Moshituthi kehe shomwedhi omupe nomEsabati kehe aantu ayehe otaa ka gongala 

kungame taa galikana koshipala shandje.” Omuwa osho ta ti. 

24“Otaa ka pita mo notaa mono omidhimba dhaamboka ya tsu ondumbo nangame; 

ezinyo lyawo itali si, nomulilo gwawo itagu dhimi. Oyo notaa ka nyanyalitha aantu 

ayehe.” 

JEREMIA 

JEREMIA 1 

1Ndhika oohapu dhaJeremia yaHilkia, gumwe gwomaayambi yokuAnatot 

mOshikandjo shaBenjamin. 

2Oohapu dhOmuwa odha adha Jeremia momumvo omutimulongo nomutitatu 

gwepangelo lyaJosia yaAmmon, omukwaniilwa gwaJuda, 

3niishewe muuyuni waJehoiakim yaJosia, omukwaniilwa gwaJuda, sigo omomwedhi 

omutitano gwomomumvo omutimulongo nagumwe gwepangelo lyaSedekia yaJosia, 

omukwaniilwa gwaJuda, uuna Aajerusalem ya falwa muupongekwa. 

Eithano lyaJeremia 

4Omuwa okwa lombwele ndje a ti: 

5“Onde ku hogolola, manga inaandi ku shitila moshivalelo shanyoko, nomanga inoo 

valwa, onde ku yapula nonde ku lenge omuhunganeki gwiigwana.” 

6Onda yamukula nda ti: “Omuwa Omupangeliawike, kandi shi okupopya, oshoka 

ngame omunona.” 

7Ihe Omuwa okwa lombwele ndje a ti: “Ino tya, ngoye omunona; inda kaantu mboka 

tandi ku tumu kuyo, ngoye u ya lombwele ashihe tandi shi ku lombwele, u shi popye. 

8Ino ya tila, oshoka ondi li pungoye notandi ku gamene. Ongame Omuwa nda popi!” 

9Omuwa okwa ganeke oshikaha she ta gumu omilungu dhandje e ta lombwele ndje ta 

ti: “Tala, otandi tula oohapu dhandje mokana koye. 

10Otandi ku lenge u vule iigwana niilongo, opo u dhikule nokuhalakanitha, u hanagule 

nokuhata pevi nou tungulule nokutsika.” 

Omamoniko gaali 

11Omuwa okwa pula ndje a ti: “Jeremia, ou wete shike?” Onda yamukula: “Ondi wete 

oshitayi shomuti omumandeli.” 

12Omuwa okwa ti: “Ou li mondjila, otandi tonata ndi tale oohapu dhandje dhi 

tsakanithwe.” 

13Omuwa okwa pula ndje ishewe a ti: “Ou wete shike?” Onda yamukula: “Ondi wete 

ombiga yi li kuumbangalantu, tayi fuluka, ye endamena kuumbangalantu.” 

14Omuwa okwa ti kungame: “Kuumbangalantu okwo taku zi oshiponga shoka tashi ka 

adha oonakukala moshilongo, 

15oshoka otandi ithana iigwana ayihe yokuumbangalantu yi ye. Aakwaniilwa yayo 

otaa ka tula iipangelapundi yawo pomiyelo dhaJerusalem nokukunduka omankolo 

gasho nokukunduka wo iilando yilwe yaJuda. 

16Otandi ka geela aantu yandje, oshoka oya yono, oye etha ndje, oya yambele 

iikalunga iikwiilongo noya hambula iimenka e taye yi longele. 

17Jeremia, ilongekidha, u ye u ka lombwele aantu ayihe mbyoka nde ku lombwele u 

yi ya lombwele. Ino ya tila, opo ndaaye ku tule uumbanda, ngele to kala puyo. 

18Nena ndjika otandi ku ningi oshilando sha kola, ongundhi yosheela nekuma 

lyoshikushu okukondjitha oshilongo ashihe, aakwaniilwa yaJuda, omalenga, 

naayambi. Aantu yomoshilongo 

19otaye ke ku kondjitha, ihe itaye ku sindi, oshoka ondi li pamwe nangoye notandi ku 

hupitha. Ongame Omuwa nda popi.” 

JEREMIA 2 

Kalunga ta sile Israel oshimpwiyu 

1Omuwa okwa lombwele ndje, 

2ndi ka uvithile aantu ayehe muJerusalem kutya Omuwa ota ti ngeyi: “Otandi 

dhimbulukwa eopalo lyuugundjuka woye, ohole yoye momasiku guufuko woye, 

nkene wa landula ndje mombuga, montale moka ihaamu kunwa. 

3Israel, ngoye ogwandjelela, ngoye eliko lyandje eyapuki. Ayehe mboka ye ku ningi 

nayi, oyi ipetha ombedhi noya adhika koshiponga. Ongame, Omuwa, nda popi.” 

Okuyona kwoohekulu yaIsrael 

4Uveni oohapu dhOmuwa, ne oluvalo lwaJakob, ne omazimo agehe gaIsrael. 

5Omuwa ota ti: “Oohokulu oya mwene ndje ombedhi yashike? Oshike she ya 

pilamenitha ndje? Oya ka simaneka iimenka yaa na omwago, noyo yene ya ningi 

aanima yowala. 

6Inaa kala ye na ko nasha nangame, nando onde ya hupitha muEgipiti nonde ya 

pandakanitha ombuga, eha lyoontale nolyomakolombongo, evi lya kalanda lya nika 

iiponga, moka mwaa na nando olye, nokaku na ngoka he li tokola ando. 

7Onde ya eta mevi lyo ondoka, opo ya nyanyukilwe eteyo lyalyo nuuwanawa walyo 

wulwe. Ihe oya shundula evi lyandje noya nyateke oshilongo nde shi ya pe. 

8Aayambi inaa pula ya tye: ‘Omuwa oku li peni?’ Aayambi yandje mwene oya ningi 

kaaye shi ndje. Aaleli oya tsu ondumbo nangame;  aahunganeki oyu uvitha medhina 

lyaBaal noya longele iimenka yaa na omwago.” 

Omuwa ta tamaneke aantu ye 

9“Onkee ano ngame Omuwa tandi tamaneke aantu yandje, notandi ka tamaneka 

aatekulu yawo. 



1162 

 

Ombiimbeli Ondjapuki 
@ 2008, Bible Society in Namibia. 

 

 

 

 

10Indeni kuuninginino kontuntu Kipro, ne mu tume yamwe lwokuuzilo koshilongo 

Kedar. Otamu ka mona kutya kaku na nando osha sha fa mbika sha ningilwe nale. 

11Kaku na oshigwana shilwe sha pingakanithile ookalunga yasho, nando yo yene kaye 

shi ookalunga. Ihe aantu yandje oya pingakanitha ndje po, Kalunga ngoka e ya 

simanekitha. Oya pingakanitha ndje naashoka kaashi na ekwatho. 

12Onda lombwele eyalelo, li tale nuugelele noli kumwe tali zi omahwilili. 

13Oshoka aantu yandje oya yono paali: Oya pilamene ndje, othithiya yomeya 

omanamwenyo, noyi ihupile omithima dhawo yene, omithima dhiipopo, ndhoka 

itaadhi vulu okukala nomeya.” 

Uuhethi waIsrael 

14“Israel ke shi omupika;  ina valelwa nando omuupika. Omolwashike ano a ningi 

oshihakanwa shaatondi? 

15Oye mu gonene ya fa oonime;  oya mbugaleke oshilongo she, niilando ye oya 

kumunwa po. Oya thigwa po owala. 

16Eeno, aalumentu yokuMemfis naTakpanhes oya kunya omutse gwe gu ninge 

ongwala. 

17Israel, ongoye mwene we shi iyetele! Owe etha ndje, Omuwa Kalunga koye, sho 

nda li tandi ku enditha nondjila. 

18Omolwashike to yi kuEgipiti, u ka nwe omeya gaNiili? Omolwashike to yi kuAssur, 

u ka nwe omeya gaEufrat? 

19Uuwinayi woye mwene otau ku pangula, nokupilamena ndje kwoye otaku ku 

tokola. Oto ka koneka, nkene sha puka noshilulululu, sho we etha ndje, Omuwa 

Kalunga koye, noino inekela ndje we nando. Ongame, Omupangeliawike Omuwa 

Omunankondoawike, nda popi.” 

Israel ta tindi okulongela Omuwa 

20Omuwa Omupangeliawike ota ti: “Israel, owe ekelehi ndje nalenale;  owa tindi 

okuvulika kungame nokulongela ndje. Owa longele iikalunga yoluvalo koondundu 

adhihe oondeendeka nomomizile dhomiti adhihe omitalala. 

21Onde ku tsike ngaashi omuviinu gwa hogololwa, ombuto ya hogololekeka. Ihe tala 

utale, nkene wa tya! Owa fa omuviinu gwaa na oshilonga nogwo ola. 

22Nando u iyoge nomeya gomutoko nenge nothewa yekoha, ondi wete natango 

oontongo dhoondjo dhoye. 

23Oto vulu ngiini okutya ino inyateka, nokutya ino longela Baal? Tala, nkene wa yono 

molusilu;  tala shoka wa ningi. Owa fa ongamelo ongundjuka ya nikula, notayi 

pwampwauka yu uka huka naahwiyaka, 

24tayi tondauka nombuga. Ngele ya nikula, olye ta vulu oku yi pangela? Ondumentu 

ndjoka ye yi hala, itayi pumbwa okwiivulitha;  otayi monika nuupu pethimbo 

lyenikulo. 

25Israel, ino matuka, sigo oompadhi dhoye dha kala owala, nomuligu gwoye tagu 

kukuta kokulandula iikalunga. Ihe oto ti: ‘Aawe! Ite vulu okushuna. Ondi hole 

iikalunga iikwiilongo notandi yi landula.’ ” 

Israel okwi ilongele okugeelwa 

26Omuwa ota ti: “Aaisraeli ne, otamu ka sithwa ohoni ngashika omufuthi ngoka a 

adhikilila. Aakwaniilwa, omalenga, aayambi naahunganeki yeni otaa ka sithwa ohoni. 

27Amuhe mboka tamu ti, omuti ogwo ho nemanya olyo nyoko, otamu ka sithwa 

ohoni, oshoka omwa pilamene ndje peha lyokugalukila kungame. Ihe uuna tamu 

adhika kuudhigu, otamu ithana ndje ndi ye oku mu hupitha. 

28“Iikalunga mbyoka wi ihambulile, oyi li peni? Nayi ku hupithe, sho wa adhika 

kuudhigu — ngele otayi shi vulu! Juda, omwaalu gwiikalunga yoye ogu thike pamwe 

nomwaalu gwiilando yoye. 

29Oto tamananene shike? Omolwashike wa tsu ondumbo nangame? 

30Onde ku geele, ihe inashi eta uuwanawa. Ino pitika, ndi ku tule mondjila. 

Aahunganeki yoye owe ya dhipaga wa fa onime ya pindjala. 

31Aaisraeli ne, pulakeneni shoka tandi popi. Kune ano onda fa ombuga, onda fa 

oshilongo shomilema shi na iiponga? Omolwashike ano tamu ti, otamu ningi shoka 

mwa hala noitamu galukile we kungame? 

32Omukadhona oha dhimbwa tuu uulenga we nomufuko ofeyi ye? Ihe aantu yandje 

oya dhimbwa ndje omasiku ogendji gaa shi kuyalulwa. 

33Ku na uudhigu washa okumona ondjila, ngele oto kongo aaholi yiipala. Eeno, 

nuuwinayi womukiintu otau konekwa mungoye. 

34Oonguwo dhoye odha nyata kombinzi yoohepele naakaanandjo, hakombinzi 

yaakolokoshi. “Onkene tuu 

35oto ti: ‘Kandi na ondjo; oshili, Omuwa ina geela ndje.’ Ihe ngame, Omuwa, otandi 

ke ku geela, molwashoka wa tindi okuzimina kutya ou na ondjo. 

36Owi iningi gwowala, sho wi igameke kiikalunga yiigwana yilwe. Oto ka sithwa 

ohoni kuEgipiti, naanaa ngaashi wa ningilwe kuAssur. 

37Naankoka oto ka za ko wi ikwata ombandamutse, molwashoka Omuwa okwe 

ekelehi mboka wa li wi inekela, noito ka kwathwa kuyo.” 

JEREMIA 3 

Uuhasha waIsrael 

1Omuwa ota ti: “Ngele oku na omusamane ta henge po omukadhi, nomukadhi ta ka 

hokanwa kugulwe, ita vulu we oku mu hokanununa. Shika otashi nyateke oshilongo 

nayi. Ihe ngoye Israel, sho wa hondelwa kaaholike yoye oyendji, oto galukile tuu 

kungame? 

2Yelutha utale omeho goye u ligamene kiikulundundu. Oku na tuu ehala mpoka inoo 

hondelelwa po? Owa tegamene aasamane yoye pooha dhoondjila wa fa Omuarabia a 

langela oshihakanwa mombuga. Owa nyateke oshilongo noluhondelo lwoye. 

3Omolwashoka omvula ya keelelwa okuloka, omvula yontemuno ya kala inaayi loka 

we. Nando wa kala moluhondelo, ino sa ohoni. 

4“Nongashingeyi oto lombwele ndje to ti: ‘Ongoye tate, nou hole ndje okuza 

kuugundjuka. 

5Ino hala okugeyagana aluhe noino hala okukonenena ndje sigo aluhe.’ Israel, osho to 

popi, ihe oto longo iihuna ayihe to vulu oku yi huna.” 

Israel naJuda oye na okwiitedhulula 

6Omuwa okwa lombwele ndje muuyuni womukwaniilwa Josia ta ti: “Owa mona tuu, 

omuhasha Israel nkene a ningi? Okwa londo koondundu adhihe oondeendeka nokwa 

yi momizile dhomiti adhihe omitalala e ta lalwa naye nkoka. 

7Onda dhiladhila kutya ngele a gwanitha mbika, ota ka galukila kungame. Ihe ina 

galuka nando, nomumwayina omuhasha Juda okwe shi tala wo. 

8Juda okwa mono kutya onda henge po Israel, nonde mu tidha po, oshoka okwa 

pilamene ndje e ta ningi ohonda. Ihe Juda, omumwayina gwaIsrael, ina tila ndje. Naye 

wo okwa ningi ohonda 

9noina sa nando ohoni. Okwa nyateke oshilongo noluhondelo, sho a simaneke 

omamanya nomiti omitalala. 

10Nokonima yaambika ayihe Juda, omumwayina omuhasha gwaIsrael, ina galukila 

kungame. Okwi ifethitha ashike, ihe ine shi ninga moshili. Ongame Omuwa nda 

popi.” 

11Omuwa okwa lombwele ndje kutya Israel nando okwe mu pilamene, okwa ningi 

ngaa hwepo e vule omwiiteki Juda. 

12Okwa lombwele ndje, ndi ka lombwele Israel ndi tye: “Israel ngoka wi iteka ndje, 

galukila kungame. Ngame omunamutimahenda noihandi geye osima. Itandi ku geele 

we sigo aluhe. 

13Zimina owala kutya ngoye omunandjo, nowa tsu ondumbo nOmuwa, Kalunga koye. 

Hempulula kutya owa saagelele iikalunga yokiilongo momuti kehe omutalala noino 

vulika kiipango yandje. Ongame Omuwa nda popi. 

14“Aantu ne mboka mwi iteka ndje, galukeni; one aantu yandje. Otandi ka kutha 

gumwe gwomune moshilando kehe, nayaali yomoludhi kehe notandi ke mu galulila 

kondundu Sion. 

15Otandi ke mu pa aaleli haa vulika kungame, notaye mu lele nuunongo noondunge. 

16Nongele mwi indjipala oyendji moshilongo shoka, aantu itaa ka tumbula we 

oshikethahangano. Itaye ke shi dhiladhila we nenge ye shi dhimbulukwe; itaye shi 

pumbwa we noitaa ka pangela we oshipe. 

17Uuna ethimbo ndyoka nali thiki, Jerusalem otashi ka ithanwa ‘Oshipangelapundi 

shOmuwa’, niigwana ayihe oko tayi ka gongala yi simaneke ndje. Itaa ka ninga we, 

ngaashi omitima dhawo omiwinayi nodha tangalala tadhi ya lombwele. 

18Israel ota hangana naJuda, noyo ayehe otaa zi muupongekwa moshilongo 

shokuumbangalantu notaa galukile koshilongo shoka nde shi pele oohekulu, shi ninge 

eliko lyawo.” 

Iimenka yaantu yaKalunga 

19Omuwa ota ti: “Israel, onda halele ndi ku taambe omumwandjemati, otandi ku pe 

evi lyo ondoka, evi ewanawa muuyuni auhe. Onde ku halele, u ithane ndje tate, noku 

na mpoka no ka pilamena ndje we. 

20Ihe owa fa omukulukadhi ti iteka pomusamane gwe, ngoye ino inekela ndje. 

Ongame Omuwa nda popi.” 

21Ewi otali igidha muule koondungu dhoondundu. Oyo Aaisraeli taa kugu notaa 

galikana, oshoka oya kala moondjo noya dhimbwa Omuwa Kalunga kawo. 

22Galukeni, one amuhe mboka mwi iteka Omuwa;  ote ke mu aludha e te mu ningi 

aainekelwa. Otamu ti: “Eeno, otatu ya kOmuwa, oshoka oye Kalunga ketu. 

23Inatu mona ekwatho miinonoma yuupagani koondungu dhoondundu. Ekwatho 

lyaIsrael otali zi ashike kOmuwa Kalunga ketu. 

24Ihe okulongela Baal, oshikalunga shohoni, oshe tu kanithitha oonzi dhetu, osho wo 

aanona yetu aamati naakadhona — ashihe shoka ootatekulu ya longelele muuyuni 

wonale. 

25Natu laleni mohoni e tatu pitika ondhino yi tu kwidhidhike. Otse nootatekulu twa 

yono aluhe kOmuwa Kalunga ketu; inatu vulika nando kiipango ye.” 

JEREMIA 4 

Eigidho lyeitedhululo 

1Omuwa ota ti: “Aaisraeli ne, ngele omwa hala okugaluka, galukileni kungame. Ngele 

tamu etha iimenka handi yi tondo e tamu inekele ndje, 

2otashi ka kala shu uka, sho tamu gana medhina lyandje. Nena iigwana ayihe otayi ka 

galikana ndje ndi yi yambeke, notayi ka hambelela ndje.” 

3Omuwa ota lombwele Aajuda nAajerusalem ta ti: “Kokoleni oshikokola, inamu kuna 

mokati komano. 

4Dhiginineni ehangano nangame, Omuwa gweni, iyapulilii ndje, ne Aajuda 

nAajerusalem. Ngele itamu shi ningi, ondjahi yandje otayi ka hwama ya fa omulilo 

omolwiinima iiwinayi mwe yi ningi. Otandi ka hwama nopwaa na omudhimi 

gwomulilo ngo.” 

Ehomono tali zi kuumbangalantu 

5Hikeni omankuma noshilonga ashihe! Ga fudhileni ga kugagane nawa! Lombweleni 

Aajuda nAajerusalem ya ye miilandohote. 

6Yelutheni endhindhiliko lyokuuka lwokuSion. Zii ko neendelelo mu ka holame! 

Inamu kwatakwata! Oshoka otandi eta oshiponga tashi zi kuumbangalantu, ehanagulo 

enenenene. 

7Omuhanaguli okwa mbunzuka ko a fa onkoshi ya hituka moshiholameno shayo. Ote 

ya a hanagule po Juda. Iilando yaJuda otayi ka kumunwa po, nokaku na ngoka ta ka 

kala mo muyo. 

8Zaleni omahahi mu lile ne mu takume, oshoka ehwamo lyondjahi yOmuwa inali 

penga Juda. 

9Omuwa ota ti: “Esiku ndyoka aakwaniilwa nomalenga otaga tyololoka; aayambi otaa 

kunkwa, naahunganeki otaa kumwa.” 

10Ngame onda ti: “Omuwa Omupangeliawike, oshili, owa kotokele Aajerusalem! 

Owa tile, otaku kala ombili, ihe egongamwele olyo ndyoka li li poothingo dhawo.” 

11Esiku otali ya, uuna Aajerusalem taa ka lombwelwa kutya ombepo ompyu otayi 

pepe tayi ziilile kombuga, yu uka kuyo. Inayi opala, yi pepe po ashike etutu — 

12ombepo ndjoka tayi ya palombwelo lyOmuwa, otayi ka ninga epukutula! Omuwa 

oye mwene ta tumbulile aantu ye epangulo. 

Juda ta kondekwa kaatondi ye 

13Talii ko, omutondi te ya a fa iikogo. Omatembakwiita ge oga fa ombepo 

yoshikungulu, nuukambe we otau endelele u vule omakodhi. Yaye tse! Ehanagulo tali 

ya! 

14Jerusalem, yoga ko uuwinayi komwenyo gwoye, opo u hupithwe. Sigo uunake to 

tsikile nomadhiladhilo guulunde? 

15Aatumwa ya zi koshilando Dan nokoondundu dhaEfraim, otaa hokolola onkundana 

ombwinayi. 

16Oye ya okulondodha iigwana nokulombwela Jerusalem kutya aatondi otaa ya taa zi 

koshilongo shokokule. Aatondi mbaka otaa ka kugila iilando yaJuda onkugo 

17notaa ka kondeka Jerusalem ya fa aantu ya keelela epya, oshoka aantu yasho oya tsu 

ondumbo nOmuwa. Omuwa oye a popi. 

18Juda, owe shi iyetele mwene mokukala mondjila ndjoka wa lamba nomokulonga 

shoka wa ningi. Uulunde woye owe eta iihuna yomahepeko; otayi ku tsu momutima. 

Jeremia ta lilile oshigwana 

19Yayee, tandi tapata, tandi nkundumanekwa kuuwehame! Omutima gwandje! 

Omwenyo gwandje gwa tukuluka! Ite vulu okumwena;  ondu uvite omankuma 

nonkugo yolugodhi. 

20Oshiponga otashi landula oshiponga oshikwawo. Oshilongo ashiheshihe osha 

hanagulwa po. Omatsali getu oga dhikulwa mo ohaluka, nomagumbo getu ga ningi 

iihanuhanu yowala. 

21Sigo uunake tandi tala uugeyi wolugodhi nokukala te pulakene ehiko lyomankuma? 

22Omuwa ota ti: “Aantu yandje aagoya, inaa tseya ndje. Oyo aanona aatsini;  kaye na 

nando omayele. Oya pyokoka mokulonga uuwinayi, ihe otaa nyengwa okulonga 

uuwanawa.” 

Jeremia to mono eyo lyehanagulo 

23Onda tala evi — olya li lya vongakana nolya mbugala;  onda ligamene kegulu — 

kakwa li ku na uuyelele. 

24Onda tala koondundu — okwa li ekakamo, niikulundundu ayihe oya li tayi 

tengauka. 

25Onda mono kutya kaku na aantu;  noondhila odha tuka ko. 

26Evi lyo ondoka olya mbugala;  iilando yalyo oya ningi omakulukuma 

molwoohandje dhondjahi yOmuwa. 

27Omuwa okwe shi popi ta ti: “Evi alihe otali ka mbugala, nando itandi li hanagula po 

thiluthilu. 

28Evi otali ka lila;  eyalelo otali ka luudha. Omuwa okwa popi noita ka lundulula we 

omadhiladhilo ge. Okwa utha etokolo lye noite li shunithile mo we.” 

29Paigidho lyaakayilinkambe noondjumbeta shaa ngoka ota yi ontuku. Yamwe otaa ka 

matukila komakuti, yamwe otaa ka londakana omamanya. Oshilando kehe otashi ka 

thigwa po, nokaku na ngoka ta ka kala mo we. 

30Yaye ngoye Jerusalem! Omolwashike wa zala uutiligane? Omolwashike wa zala 

omawe nowa gwayeke oombafu dhoye? Owi imbonzola mo osima yowala! Aaholi 

yoye oye ku ekelehi noya hala oku ku dhipaga po. 

31Otandi uvu onkugo ya fa yomukulukadhi ta thetwa, ekemo lya fa lyomukiintu opo ti 

iyelipa omunona. Oyo onkugo yaJerusalem ta hetha mefudhagano, okwa yelutha 

omaako ge ta takuma ta ti: “Akwetse! Otandi ka sila miikaha yaadhipagi.” 

JEREMIA 5 

Uulunde waJerusalem 

1Aajerusalem, matukileni momapandaanda geni! Ligameneni akuhe! Italeni ne yene! 

Kongeni omalandithilo! Otamu vulu tuu okumona omuntu ta ningi nawa nota 

kambadhala okwiinekela Kalunga? Ngele osho, nena Omuwa ota ka dhimina po 

Jerusalem. 

2Nonando tamu ti, otamu longele Omuwa, itamu dhiladhila shoka tamu popi. 

3Oshili, Omuwa ota tala uudhiginini. Okwe mu dhenge, ihe inamu pupa ko;  okwe mu 

nyanyagula, ihe omwa tindi okunongela sha. Omwa tangalala noinamu etha uulunde 

weni. 

4Onda dhiladhila: “Mbaka oohepele dhowala naashamba. Oye na uugoya; inaa tseya 

shoka Kalunga kawo ta pumbwa, shoka Kalunga a hala ya ninge. 

5Otandi hedha kaanenentu e tandi popi nayo. Oshili, otaa tseya Kalunga shoka ta 

pumbwa, shoka Omuwa a hala ya ninge.” Ihe oye ekelehi epangelo lyOmuwa noya 

tindi okuvulika kuye. 

6Omolwashoka oonime tadhi ka hituluka momugulu, dhi ya lye po;  omambungu 

gomombuga otage ke ya ndimbula iintimbu, noongwe otadhi ka hundjunina miilando 

yawo. Aantu ngele otaa gwaya mo, otadhi ya tuula, oshoka uulunde wawo wi 

indjipala, esiku nesiku oya pilamene Kalunga. 

7Omuwa okwa pula a ti: “Omolwashike ndi dhimine po aantu yandje? Oye etha ndje 

noya longele ookalunga yaa shi yoshili. Onda palutha aantu yandje sigo ya kuta, ihe 

oyo ya hondele noya kala momagumbo goohonda. 

8Oya fa uukambe uutsezi wo ondoka wa nikula taa haluka aakiintu yayakwawo. 

9Ondi kale ando inaandi ya geelela iihuna mbika nondaa konenene oshigwana 

miinima ya tya ngaaka? 

10Otandi tumu aatondi ya ke po omiviinu dhaantu yandje, ihe haku ya hanagula po 

sheke. Otandi ya lombwele ya ponone ko iitayi, oshoka iitayi mbyoka kayi shi yandje. 

11Aaisraeli nAajuda oya gwaaleke ndje shili. Ongame Omuwa nda popi.” 

Omuwa te ekelehi Israel 

12Aantu yOmuwa oye mu idhimbike ta ti: “Ita ka ninga sha! Itatu adhika koshiponga! 

Itatu adhika kiita nenge kondjala yekomba.” 

13-14Oya ti, aahunganeki kaye na omwago, oohapu dhawo ombepo yowala, kaye na 

elaka lya za kOmuwa. Omuwa, Kalunga Omunankondoawike, okwa lombwele ndje a 

ti: “Jeremia, aantu sho taa popi iinima ya tya ngaaka, otandi ka tema oohapu dhandje 

dhi ninge omulilo mokana koye. Aantu otaa ningi ya fa iikuni, nomulilo otagu ya 

lungunitha po.” 

15Aaisraeli ne, Omuwa ote eta oshigwana tashi zi kokule, shi mu matukile. Osho 

oshigwana oshinankondo noshikulu, shoka elaka lyasho inoo li tseya. 

16Oondjumbeta dhasho odho aakwiita aanankondo taa dhipaga yaa na onge yasha. 

17Otaa ka dhilagula po iilya yeni niikulya yeni; otaa ka dhipaga po aana yeni aamati 

naakadhona. Otaa ka tsela po iimuna yeni, oongombe niikombo. Otaa ka hanagula po 

omiviinu nomikwiyu dheni. Iilandohote yeni mbyoka mwi itula, otayi ka hanagulwa 

po kiita yawo. 

18Omuwa ota ti: “Ihe nomomasiku ngoka wo itandi ke mu yonagula po thiluthilu. 

19Aantu nge taa pula taa ti: ‘Omolwashike Omuwa Kalunga ketu a ningile aantu ye 

iinima ya tya ngaaka?’ Ya yamukula to ti: ‘Ngaashi mwi iteka ndje nomwa longele 

iikalunga iikwiilongo mevi lyeni yene, osho tamu ka longela aakwiilongo mevi lyaa 

shi lyeni.’ ” 

Kalunga ta londodha aantu ye 

20Omuwa ota ti: “Shi hokololeleni oluvalo lwaJakob, ne mu shi tseyithile Aajuda: 

21Pulakena, shigwana ngoye oshigoya noshaa na oondunge. Ne omu na omeho, ihe 

kamu wete ko; omu na omakutsi, ihe kamu uvite ko. 

22Ongame Omuwa, oshike ihaamu tila ndje? Omolwashike itaamu kakama koshipala 

shandje? Onda ndumbile ehekevi li ninge ongamba yefuta, ongamba yolela itaayi 

taakanwa we. Efuta otali vulu okufuluka, ihe itali vulu oku yi taaguluka. 

Omakuthikuthi otaga yaya, ihe itaga vulu okuwayuka mo. 

23Ihe yantu ne! One aatangalali naanamanganga; omwa pilamene ko nomwa thigi ndje 

po. 

24Inamu hala nando mu simaneke ndje, nando handi mu lokithile omvula yontemuna 

noyothinge nohandi mu pe eteyo omumvo kehe. 

25Uulunde weni owe mu keelele uuwanawa mbuka auhe. 

26“Aantu aawinayi oya kala mokati kaantu yandje. Otaa hondjunine ya fa aategi 

yoomwigo ya yule oondhila, ihe otaa lukile omatavu ya yule aantu. 

27Naanaa ngaashi omukongo tu udha oshikuku she oondhila, osho yu udhitha 

omagumbo gawo nomaliko ga yugwa. Osho she ya ningi aanankondo naayamba. 

28Oyo ondoka ya ndinda nawa. Miilonga yawo iiwinayi kamu na ongamba. Itaa uthile 

oothigwa pauyuuki nenge ya popile oohepele. 

29“Ihe ngame Omuwa otandi ke ya geelela iihuna mbika, otandi ka kwatela oshigwana 

shika iikonene. 

30Moshilongo omwa ningwa iihuna. 

31Aahunganeki otaa hunganeke iifundja, aayambi otaa pangele pamalombwelo 

gaahunganeki, naantu yandje oye shi hole pahedhi ndjika. Ihe otaa ka ninga shike, 

ayihe nge ya hulu po?” 

JEREMIA 6 

Jerusalem tashi kondekwa kaatondi 

1Aabenjamin ne, tembukii mo, mu ka holame! Zii mo muJerusalem! Hikeni enkuma 

muTekoa! Dhikeni endhindhiliko muBetakerem! Oshiponga nehanagulo otali ziilile 

kuumbangalantu. 

2Oshilando Sion osho opala, ihe otashi ka hanagulwa po. 

3Aakwaniilwa pamwe nomatangakwiita gawo otaa ka yungila ko oontanda. Taa dhike 

omatsali gawo ya kunduka oshilando, noshaa ngoka ote li dhike mpoka a hala. 

4Otaa ka tya: “Ilongekidheni, mu ponokele Jerusalem! Langeleni komauta! Tu shi 

matukileni moshanga shomutenya!” Ihe otaa ti ishewe: “Okwa fa kwa toko, etango 

lya peguka, omizile dha ningi omile. 

5Thikameni utale tu shi ponokele uusiku; tu kumunii po omankolokuma goshilando.” 

6Omuwa, Omunankondoawike okwa lombwele aakwaniilwa mbaka ya ke po omiti 

noya tungile Jerusalem omutuni gwekondekela. Okwa ti: “Otandi geele oshilando 

shika, oshoka oshu udha uukolokoshi. 

7Otashi zi uuwinayi sha fa omuthima tagu vile omeya. Ondu uvite omayugathano 

nomahanagulo moshilando nondi wete mo ashike uuwehame niilalo. 

8Aajerusalem ne, uudhigu mbuka nau kale elondodho kune; ngele hasho, otandi mu 

thigi po; oshilando sheni otandi shi shitukitha ombuga, ehala lyaa na aantu.” 

9Omuwa Omunankondoawike ota ti: “Israel ota ka toononwa thilu a fa omuviinu gwa 

kekwa omahila agehegehe. Osho u na okumangulula shaa ngoka, manga ku na 

ethimbo.” 

10Onda yamukula: “Olye ta pulakene ndje, sho te popi ndi ya londodhe? Oya 

tangalala notaa tindi okupulakena elaka lyoye; otaa yolo shoka to lombwele ndje ndi 

shi tye. 

11Omuwa, ondjahi yoku ya geela otayi lilima mungame wo; itandi vulu oku yi 

idhidhimikila.” Omuwa okwa ti kungame: “Yi tilila maanona ye li momapandaanda 

nomaalumentu aagundjuka ya gongala pamwe; maasamane nomaakulukadhi 

ongashikwawo; nando oya kulupa, itaa hupu ko. 

12Omagumbo gawo otaga ka gandjwa po kuyalwe, nosho wo omapya gawo naakiintu 

yawo. Otandi ka geela aantu yoshilongo shika. 

13Ayehe, aagundjuka naakuluntu, oye hole eliko lyiifundja. Nokuli aahunganeki 

naayambi otaa kotokele aantu. 

14Iilalo yaantu yandje otaa hala oku yi panga taa ti: ‘Oku na ombili,’ ko kwaa na 

nando ombili. 

15Oya li tuu ya sa ohoni, sho ya longo iihuna mbika? Aawoo, inaa sa nando ohoni; 

inaa tseya nokuli shoka tayi ti. Otaa ka nganyukila po pamwe naambeyaka yalwe ya 

pundukila po nale; sho tandi ya geele, otali ka ninga ehulilo lyawo. Ongame Omuwa 

nda popi.” 

Israel te ekelehi ondjila yOmuwa 

16Omuwa ota ti: “Ka thikameni poompagiila mu tale. Puleni omapola goshitonale, 

puleni ondjila ombwanawa mu ende mo notamu kala nombili.” Ihe oya ti: “Itatu ende 

mo.” 

17Omuwa okwa langeke aalangeli ya pulakene elondodho lyenkuma. Ihe oya ti: “Itatu 

pulakene.” 

18Onkee ano Omuwa okwa ti: “Pulakeneni, ne iigwana, konekeni shoka tashi ka 

ningilwa aantu yandje. 

19Ngoye evi, pulakena! Aantu mbaka otandi ya undulile oshiponga, iiyimati yiineya 

yawo, oshoka inaa pulakena oohapu dhandje. 

20Ondi na shike niitsinino taye yi eta tayi zi kuSheba nenge iizimba tayi zi koshilongo 

shokokule? Itandi ka taamba nando omafikilondjambo gawo nenge ndi mbilipalithwe 

koontselelandjambo dhawo. 

21Otandi ka teleganitha aantu mbaka e taa punduka. Oohe noyanamati otaa ka sa, 

nosho tashi ningilwa ookuume naashiinda.” 

Ehomono tali zi kuumbangalantu 

22Omuwa ota ti: “Aantu otaa ya taa zi koshilongo shokuumbangalantu; oshigwana 

oshinankondo tashi zi kokule, oshi ilongekidhila olugodhi. 

23Oye na omatati nomagonga; oyo aageyentu ye na onyanya. Otaa kugu ya fa efuta 

tali pupu, sho ya kayila uukambe wawo. Oyi ilongekidhila olugodhi ya kondjithe 

Sion.” 

24Aajerusalem oya ti: “Otu uvu onkundana, nomaako getu oga lemanekwa; otwa 

kwatwa kehaluko nokuuwehame twa fa omukiintu e na oshitheta. 

25Inamu pita mo, mu ye komapya nenge mu ka ende momapola, oshoka omutondi oku 

na egongamwele, naakuhe oku na iihuna yowala.” 

26Omuwa ota ti: “Aantu yandje ne, zaleni omahahi ne mu gwaye omutoko. Lileni 

omahodhi omapyu mwa fa tamu lili omumati epona, oshoka ngoka te ya e mu 

hanagule po, ota homona mbala. 

27Jeremia, onde ku langeke u ninge omuyeleki gwaantu yandje; ya yeleka 

nokukonakona iikala yawo. 

28Oyo ayehe aanamanganga, aakukutu ya fa osheela oshikushu nosheela oshiluudhe. 

Oyo ayehe yo ola, taye endagula taa popi oluhoko. 

29Omupepo otagu pepele, ihe osheela itashi hemuka shi ze omange. Itashi kwatha sha, 

aantu yandje ya yelithwe, oshoka mboka haa longo uuwinayi, inaa kuthwa mo. 



1172 

 

Ombiimbeli Ondjapuki 
@ 2008, Bible Society in Namibia. 

 

 

 

 

30Otaa ka lukwa omange, uutale waa na oshilonga, oshoka ongame Omuwa nde ya 

ekelehi.” 

JEREMIA 7 

Jeremia tu uvithile motempeli 

1Ndjika oyo ohapu ndjoka ya adha Jeremia ya zi kOmuwa tayi ti: 

2“Thikama pomweelo gwongulu yOmuwa, ngoye u ka uvithe elaka ndika tali ti: 

‘Uveni oohapu dhOmuwa, ne Aajuda mboka hamu pitile momiyelo ndhika, mu ka 

simaneke Omuwa.’ ” 

3Omuwa Omunankondoawike, Kalunga kaIsrael, ota ti: “Yelitheni oondjila niilonga 

yeni, ongame notandi mu etha mu kale mehala ndika. 

4Inamu inekela oohapu dhomakoto mu tye: ‘Ndjika otempeli yOmuwa, uuyapuki 

wOmuwa, otempeli yOmuwa!’ 

5Opalekeni oondjila dheni ne mu ethe iilonga iiwinayi tamu yi ningi. Uthileni aantu 

ayehe pauyuuki. 

6Inamu hepeka aakwiilongo, oothigwa naaselekadhi. Inamu dhipaga aantu yaa na 

ondjo moshilongo shika. Inamu longela iikalunga yaakwiilongo, oshoka otashi mu 

yono po. 

7Ngele otamu lunduluka, otandi mu etha mu kale mo moshilongo shika nde shi pe 

oohokulu shi ninge eliko lyawo lyaaluhe. 

8Taleni, ne otamu inekele oohapu dhomakoto. 

9“Ohamu yaka, ohamu dhipaga, ohamu hondele, ohamu gana iifundja, ohamu 

yambele Baal omafikilondjambo nohamu longele iikalunga inaamu yi tseya nale. 

10Otamu longo iinima mbyoka handi tondo notamu ya tamu thikama koshipala 

shandje motempeli e tamu ti: ‘Otwa hupithwa!’ 

11Otamu dhiladhila kutya otempeli yandje oyo oshiholameno shaayugi? Ondi wete 

shoka tamu ningi. 

12“Indeni kuShilo, ehala lyotango ndyoka nda hogolola li ninge eha 

lyelongelokalunga, mu tale shoka nde li ningile moluulunde waantu yandje Aaisraeli. 

13Omwa yono ayihe; nando nda popi kune olwindji, omwa tindi okupulakena. Inamu 

zimina, sho nde mu ithana. 

14Shoka nda ningile Shilo, osho tandi ningile otempeli yandje ndjika mwi inekela. 

Mehala ndika nde li mu pe noohokulu, osho tandi ka ninga, ngaashi nda ningile Shilo. 

15Otandi mu tidha po koshipala shandje, ngaashi nda tidhile po Aaisraeli aakweni. 

Ongame Omuwa nda popi.” 

Okwaavulika kwaantu 

16Omuwa okwa ti kuJeremia: “Ngoye ino galikanena aantu mbaka. Ino kuga nenge u 

galikane omolwawo; ino indila ndje, oshoka itandi ku pulakene. 

17Ou wete tuu shoka taa ningi miilando yomuJuda nomomapandaanda gaJerusalem? 

18Aanona otaa tyaya iikuni, aasamane taa tema omulilo, naakiintu taa telekele 

omunyekadhi gwokegulu iikwiila. Otaa saagelele iikalunga omayambo gomaviinu, 

opo ye ehameke ndje. 

19Ihe ongame tuu shili ngoka taye ehameke? Aawe, otayi iyalula yo yene notayi isitha 

ohoni yo yene. 

20Onkee ano ngame, Omuwa Omupangeliawike, otandi ka poolela ondjahi yandje ya 

hwama kotempeli ndjika. Otandi ke yi tilila aantu niinamwenyo sha faathana, nokuli 

nokomiti nokiimeno. Ondjahi yandje otayi ka fa omulilo nokaku na ngoka te gu dhimi 

po. 

21“Omuwa Omunankondoawike, Kalunga kaIsrael, ota popi ta ti: Gwedheni 

omafikilondjambo koontselelandjambo ne mu lye po onyama ayihe ne yene. 

22Oshoka sho nda popitha oohokulu nonde ya tembudha muEgipiti, inandi ya pa 

oshipango shasha kombinga yomafikilondjambo noontselelandjambo. 

23Ihe onde ya lombwele nda ti: ‘Vulikeni kungame, notandi ningi Kalunga keni, one 

notamu ningi aantu yandje. Endeni momapola ngoka tandi mu lombwele, opo mu kale 

nawa.’ 

24Ihe yo inaa vulika nenge ya pupe ko. Oya kala muutangalali wawo nomeikukutiko 

lyomitima dhawo omiwinayi. Oya ningi aawinayi peha lyokuninga aawanawa. 

25Okuza kesiku ndyoka oohokulu ya zi muEgipiti sigo okesiku lyonena, onda 

dhiginine oku mu tumina aahunganeki, aamati yandje. 

26Ihe kakwa li ngoka a pulakene nenge a pupe ko. Omwa tangalala owala, nomu na 

iipotha mu vule oohokulu. 

27“Sho to ya lombwele oohapu ndhika, itaye ku pulakene; sho to ya ithana, itayi 

itaale. 

28Ya lombwela ano kutya oshigwana shawo inashi vulika kungame, Omuwa Kalunga 

kasho, nenge shi ilonge komageelo gasho. Oshili oye ekelwahi, itayi tumbulwa we.” 

Iinonoma mesilu Ben Hinnom 

29“Lileni ne Aajerusalem;  kululii ko omafufu geni mu ga ekelehi. Lileni oosa 

koondungu dhoondundu, oshoka ongame, Omuwa, nda geya nonde ekelehi aantu 

yandje. 

30“Aajuda oya ningi nayi. Oya tula iimenka yawo iinyanyalithi motempeli yandje. 

Osho ngeyi ya nyateke otempeli yandje. 

31Mesilu Ben Hinnom oya tungile mo oshiyambelo sha lukwa Tofet, opo ya fikile ko 

oyana aamati naakadhona momulilo. Ngame inandi shi ya lombwela, noinashi ya 

nando okuli momadhiladhilo gandje. 

32Ethimbo otali ya, uuna itaashi ka ithanwa we Tofet nenge esilu Ben Hinnom, ihe 

Esilu lyonakupila. Oko taa ka fumvika aantu, oshoka kape na we eha lyokufumvika. 

33Omidhimba otadhi ka ninga oondya dhoondhila nodhiithitukuti, nokape na ngoka te 

yi tidha po. 

34Oshilongo otashi ka mbugala. Miilando yaJuda nomomapandaanda gaJerusalem 

otandi ka hulitha ekugililo lyenyanyu nondigolo nomatanto goshituthi shohango.” 

JEREMIA 8 

1“Momasiku ngeyaka omasipa gaakwaniilwa nogomalenga gaJuda, nosho wo 

omasipa gaayambi nogaahunganeki nogaantu yalwe mboka ya kala muJerusalem, 

otaga ka fumvulwa mo moombila dhawo. 

2Peha lyoku ga gongela noku ga fumvika otaga ka kala ga fa uuhoho ga napakana 

nelundu. Otaga ka anekwa montaneho yetango, omwedhi noonyothi ndhoka aantu 

mbaka ya li ye dhi hole, ye dhi longele, ye dhi pula noku dhi galikana. 

3Aantu yoshigwana shika oshiwinayi mboka taa hupu ko, momahala moka nde ya 

halakanithile, otaa ka hokwa okusa shi vule okukala ye na omwenyo. Ongame 

Omuwa Omunankondoawike nda popi.” 

Uulunde negeelo 

4Ya lombwela to ti, Omuwa ota ti: “Nakwiihata pohi ita penduka po? Nakupuka 

ondjila ita pukuluka? 

5Omolwashike ano aantu yandje hela mwa pilamene ndje, inamu galuka we? Omwa 

kakatela kiimenka yeni notamu tindi okugalukila kungame? 

6Onda pulakena nawa, ihe ne inamu popya oshili. Kape na gumwe gwomune a sila 

oondjo dhe oluhodhi; kape na gumwe gwomune a pula a ti: ‘Oshike nda longo nda 

puka?’ Shaa ngoka ota nduungile nepola lye a fa okakambe okapwidhi taka matukile 

molugodhi. 

7Oonkumbinkumbi odhi shi ethimbo lyokushuna; omatendenguti, uundigilili 

nomambiimbili otaga tseya ethimbo lyokutembuka. Ihe ne aantu yandje inamu tseya 

oompango ndhoka tandi mu lele nadho. 

8Otamu vulu ngiini okutya one aanandunge nomwa tseya oompango dhandje? Taleni, 

oompango odha pilikwa kaanongompango yaa shi kwiinekelwa. 

9Aanandunge yeni otaa sithwa ohoni, otaa haluthwa notaa kwatwa. Oye ekelehi 

oohapu dhandje; nena oye na po uunongo wuni? 

10Omapya gawo otandi ga gandja kooyene aape, naakiintu yawo kaalumentu yalwe. 

Shaa ngoka, omunene nenge omushona, ota kambadhala okukotokela miimaliwa. 

Nokuli aahunganeki naayambi otaa kotokele aantu. 

11Otaa palampadha iilalo yaantu yandje ya fa inaayi geya unene, yo taa ti: ‘Ombili, 

ombili,’ ko kwaa na nando ombili. 

12Yantu yandje, omwa sa tuu ohoni, sho mwa longo iihuna yi thike mpoka? Aawe, 

inamu gugwa nando, ne kamu uvite ohoni. Otamu ka punduka, yalwe sho taa ka gwila 

po. Uuna tandi mu pangula, otali ka kala ehulilo lyeni. Ongame Omuwa nda popi. 

13“Onda halele okugongela aantu yandje, ngashika omuntu ta gongele eteyo lye; ihe 

yo oya fa omuviinu gwaa na omandjembele, ya fa omukwiyu gwaa na oonkwiyu; 

nokuli omafo oga ganya. Onkee ando onda pitika aantu yokokule ya kuthe po 

oshilongo.” 

14Omolwashike twa mbwateni tse twa mwena? Gongaleni! Tu matukileni 

kiilandohote, tu ka sile mo. Omuwa Kalunga ketu okwe tu pangula, tu se; okwe tu pe 

uuzigo, tu nwe, oshoka otwa yono kuye. 

15Otwa tegamene ombili nethimbo lyealudho, ihe inashi kwatha sha; ehalutho olyo 

alike lye ya. 

16Aatondi yetu oye li nokuli moshilando Dan; otatu uvu uukambe wawo tau pembe. 

Oshilongo ashihe tashi kakama, uukambe wawo sho tau lili. Aatondi yetu ye ya ya 

hanagule po oshilongo shetu noshaa shoka shi li musho, oshilando shetu naantu yasho 

ayehe. 

17Omuwa ota ti: “Kotokeni! Otandi ka tuma omayoka ge na uuzigo mokati keni, 

omayoka kaage shi kunonomwa, ogo notage mu li.” 

Jeremia ta lilile oshigwana shawo 

18Oluhodhi lwandje italu vulu okukodhekwa, omutima gwandje tagu alukwa. 

19Pulakeneni! Ondu uvite aantu yandje taa kugu moshilongo ashihe taa ti: “Omuwa ke 

mo we muSion? Omukwaniilwa gwaSion ke po we mpaka?” Omuwa, omukwaniilwa 

gwawo, ota yamukula: “Omolwashike mwa geyitha ndje mokulongela iimenka yeni, 

nokwiinyongamena kiikalunga yeni iikwiilongo yaa na oshilonga?” 

20Aantu otayi igidha taa ti: “Othinge oya ti komusheko, neteyo olya pu, ihe tse inatu 

kwathwa.” 

21Omwenyo gwandje ogwa nyanyagulwa, oshoka aantu yandje oya nyanyagulwa;  

otandi lili; onda haluka nayi. 

22Kamu na omugwayo muGilead? Kamu na nando aapangi? Omolwashike aantu 

yandje inaa pangwa? 

JEREMIA 9 

Elelo lyaJuda 

1Omutse gwandje andola gwa li omuthima gwomeya, nomeho gandje othithiya 

yomahodhi, ando te lili uusiku nomutenya omolwaantu yandje mboka ya dhipagwa 

po. 

2Ando onda li ndi na ehala mombuga, moka te vulu okukala kokule naantu yandje. 

Oyo ayehe aahasha, ongundu yaakengeleli. 

3Aluhe oyi ilongekidha okufundja;  oshili ihayi pangele moshilongo. Omuwa ota popi 

ta ti: “Aantu yandje otaa ningi nayi aluhe, yo inaa tseya ndje.” 

4Shaa ngoka ni iyageke kuume ke, nokape na ngoka ti inekele mumwayina. Oshoka 

omumwayina kehe omunamakoto a fa Jakob, nokehe ngoka ota lundile ookuume ke. 

5Kuume ta kotokele kuume, nokaku na ngoka ta popi oshili. Oya longo omalaka gawo 

okufundja;  ohaa ivulitha muulunde. 

6Oye li mokati komakoto;  momakoto gawo otaa tindi okutseya ndje. 

7Molwaashika Omuwa Omunankondoawike ota ti: “Otandi ka yelitha aantu yandje 

ngashika iiwengendje notandi ke ya yeleka. Aantu yandje ya ningi nayi — otandi ya 

ningi ishewe shike? 

8Omalaka gawo ogo iikuti hayi lyana;  aluhe taa fundju. Shaa ngoka ota popi oohapu 

oontalala komushiinda gwe, ihe ote mu tegele etavu. 

9Itandi ke ya geelela andola iihuna mbika? Itandi ka galulila andola oshigwana 

uuwinayi wa fa mbuka? Ongame Omuwa nda popi.” 

10“Otandi lilile oondundu notandi takumine omaunapelo. Oshoka oga kukuta po, 

nokape na ngoka te ende mokati kago. Ekololoko lyoongombe itali uvika we;  

oondhila niithitukuti oya yi ontuku. 

11“Jerusalem otandi shi ningi ondumba yomakulukuma, otandi shi ningi ehala 

lyokukala oombandje;  iilando yomuJuda otayi ka mbugala, ehala itaali kalwa nando 

okulye.” 

12Onda pula nda ti: “Omuwa, omolwashike oshilongo sha hanagulwa po nosha kukuta 

sha fa ombuga, nokaku na nando oongoka te yi tokola? Olye e na oondunge e shi uve 

ko? Owe shi fatululile lye, opo a vule okulombwela yalwe?” 

13Omuwa okwa yamukula a ti: “Osha ningwa, oshoka aantu yandje oye etha elongo 

ndyoka nde li ya pele. Inaa vulika kungame nenge ya ninge, ngaashi nde ya lombwele. 

14Oya kala ya tangalala noya longele iimenka yaBaal, ngaashi ya longwa koohekulu, 

ye shi ninge. 

15Onkee ano pulakeneni shoka ngame, Omuwa Omunankondoawike, Kalunga 

kaIsrael, tandi ti: Otandi ka pa aantu yandje oshigwanga oshilulu ya lye, notandi ya 

nwetha omeya guuzigo. 

16Otandi ke ya halakanithila mokati kiigwana mbyoka noohekulu nayo wo inaaye yi 

kundana nale, notandi ka tuma iita yi ya kondjithe, sigo nde ya yono po naanaa.” 

Aajerusalem taa kugile ekwatho 

17Omuwa Omunankondoawike ota ti: “Shi kuthii mo nduno! Hiyeni aakiintu ye shi 

kulila, tumeni koonkulungu dhokulila oosa.” 

18Oshigwana osha ti: “Ya lombweleni, ya matuke ye tu lilile ko oosa, sigo omeho 

getu taga udha omahodhi, noombafu dhetu dha hipa kokulila.” 

19Oshihomo shoondila otashi uvika muSion: “Otwa hanagulwa po ngiini! Ohoni yetu 

onene ngiini! Otatu thigi po oshilongo shetu, oshoka omagumbo getu oga kumunwa 

po.” 

20Onda ti: “Ne aakiintu, pulakeneni oohapu dhOmuwa, mu ndhindhilike shoka ta 

popi. Longeni aana yeni aakadhona okulila, nookuume keni uunkulungu wokulila 

oosa. 

21Eso olye ya lya pitile momakende getu nolya ningine moombala dhetu. 

Momapandaanda olya kanyata aanona, naagundjuka opomahala guundingosho. 

22Omidhimba odha langathana akuhe, odha fa oondumba dhuuhoho momapya, odha 

fa iilya ya teywa ya thigwa po kaateyi, iilya mbyoka itaayi gongelwa. Shika osho 

shoka Omuwa a lombwele ndje, ndi shi popye.” 

23Omuwa ota ti: “Omunandunge ke na okwiitangela uunongo we, omunankondo iti 

itangele oonkondo dhe, nomuyamba iti itangele uuyamba we. 

24Ngoka ti itanga, ni itangele okuuva ko nokutseya ndje, oshoka ohole yandje kayi na 

ondjele, nohandi longo shoka oshiwanawa noshu uka. Iinima mbika otayi opalele 

ndje. Ongame Omuwa nda popi.” 

25-26Omuwa ota ti: “Esiku otali ya, uuna tandi ka pangula Aayegipiti, Aajuda, 

Aaedom, Aayammoni, Aamoabi naantu yomombuga mboka haa ikulula omapalu. 

Aantu mbaka ayehe oya pita etanda, ihe inaa dhiginina ehangano; oye na owala 

endhindhiliko lyalyo. Kaku na nando ogumwe gwomaantu mbaka nomAaisraeli a 

dhiginina ehangano lyandje.” 

JEREMIA 10 

Iimenka naKalunga kashili 

1Aaisraeli ne, pulakeneni kelaka ndyoka Omuwa te mu lombwele. 

2Ota ti: “Inamu landula omikalo dhiigwana yaapagani;  inamu haluthwa 

komandhindhiliko gokeyalelo, nando ohaga halutha iigwana mbyoka. 

3Eitaalo lyaantu mboka olyowala. Tala, omuti otagu komangelwa mokuti, onkulungu 

otayi gu mbunzu nawa nekuya lyayo, 

4notagu tulwa uulenga woshisiliveli nowoshingoli. Otagu kwatelwa peha lyagwo 

noomboha, dhi gu koleke gwaa gwe po. 

5Iimenka ya tya ngaaka oya fa enduguya mepya lyomatanga. Itayi vulu okupopya;  

ohayi humbatwa, oshoka kayi shi kweenda. Inamu yi tila; itayi mu ningi sha, 

oshiwanawa nenge oshiwinayi.” 

6Omuwa, kaku na ngoka e ku fa;  ongoye omunankondo, nedhina lyoye enene noli na 

oonkondo. 

7Olye ando itee ku simaneke, omukwaniilwa gwiigwana ayihe? Owi ilongela 

esimano. Kaku na ngoka e ku fa mokati kaanandunge ayehe yomiigwana nenge 

mokati kaakwaniilwa yayo. 

8Ayehe yomuyo oyo aagoya nomathethe. Miimenka ya hongwa miiti, otaa koneke mo 

shike? 

9Iimenka yawo oya kolongwa noshisiliveli shokuSpania noshingoli sha za kuUfas. 

Oyo iilonga yaahambudhi oonkulungu. Oya zala oonguwo oombulau 

noontiliganembwilili dha tungika kaayogohi yoompumpo. 

10Ihe ngoye, Omuwa ongoye Kalunga kashili. Ongoye Kalunga omunamwenyo 

nomukwaniilwa gwaaluheluhe. Nge to geye, uuyuni otau telagana;  iigwana itayi vulu 

okwiidhidhimikila ondjahi yoye. 

11(Ya lombwela kutya iikalunga mbyoka inayi shita egulu nevi, otayi ka hula ko 

kombanda yevi alihe.) 

Ondjimbo yokuhambelela 

12Omuwa okwa shiti evi koonkondo dhe;  nokuunongo we okwa umbu uuyuni nokwa 

alele omagulu. 

13Okoohapu dhe omeya gomeyalelo taga ndunduma: ote eta iikogo okuza kooha 

dhevi. Ota shelitha oombadhi miikogo, nota tumu ombepo tayi zi moompungulo dhe. 

14Omuntu kehe omugoya noke na ontseyo;  mboka haa hongo iimenka, oya 

thethelekwa, oshoka iimenka mbyoka taa hambula, oyiifundja nokayi na omwenyo. 

15Oyo iinima yowala noyi na okudhinika;  otayi ka hanagulwa po kOmuwa, ngele te 

ya e yi pangule. 

16Kalunga kaJakob ine yi fa;  oye ngoka a shiti ayihe, nokwa hogolola Israel a ninge 

oshigwana she mwene. Omuwa Omunankondoawike olyo edhina lye. 

Uupongekwa tau ya 

17Gongeleni iinima yeni, mu tembuke mo moshilongo, moka mwa thitikilwa. 

18Omuwa ote ke mu ekelahi mo moshilongo shika; ote ke mu nyanyagula, sigo itaaku 

hupu nando ogumwe gwomune. Omuwa oye a popi. 

19Aajerusalem otaa kugu taa ti: “Otwa nyankagulwa ngiini ngeyi! Iilalo yetu itayi 

aluka nando. Otwa dhiladhila tu shi idhidhimikile! 

20Omatsali getu oga finyunwa po;  oongodhi dhago odha tokolwa. Aanona yetu oya 

yiwa nayo;  inapa kala nando ogumwe, a dhike po ishewe omatsali getu;  kaku na 

ngoka ta yelutha omalapi gago.” 

21Onda yamukula: “Aawiliki yetu oya ningi aagoya;  itaa pula Omuwa e ya wilike. 

Omolwashoka oya ndopa, naantu yetu oya halakanithwa po. 

22Pulakeneni! Otaku zi omulombo! Oku na einyengo enene moshigwana 

shokuumbangalantu;  etangakwiita lyasho otali shitukitha iilando yaJuda ombuga, 

moka tamu kala oombandje.” 

23Omuwa, ondi shi shi kutya omuntu iha vulu okupangela shoka u uthilwa;  kaku na 

omuntu hu utha okukalamwenyo kwe. 

24Dhenga ndje, Omuwa, ihe hanoshikanyauko, ngoye ino tu geela muupyundjahi;  

otashi ningi shi kale ehulilo lyetu. 

25Ondjahi yoye yi poolela miigwana mbyoka ihaayi ku longele, omaantu mboka ihaa 

ithana edhina lyoye. Oya dhipaga po aantu yoye;  oye tu hanagula po sheke noya 

kumuna po oshilongo shetu. 

JEREMIA 11 

Ehangano tali teywa 

1Oohapu dhOmuwa odha adha Jeremia tadhi ti: 

2“Pulakeneni oohapu dhehangano. Lombweleni Aajuda nAajerusalem 

3kutya ngame, Omuwa Kalunga kaIsrael, otandi thingi shaa ngoka itaa vulika 

koohapu dhehangano ndika. 

4Olyo ehangano ndyoka nda hangana noohekulu, sho nde ya tembudha mo muEgipiti, 

mevi ndyoka lya li lya fa eziko lya hanya. Onde ya lombwele, ya vulike kungame 

noya gwanithe shoka tandi ti. Onde ya lombwele kutya ngele otaa vulika, otaa kala 

aantu yandje, nangame ote kala Kalunga kawo. 

5Nena otandi dhiginine euvaneko lyandje nde li uvanekele oohekulu kutya otandi ya 

pe evi ndika eyamba nolyo ondoka ye li na ngashingeyi.” Onda yamukula nda ti: 

“Oshili, Omuwa.” 

6Omuwa okwa lombwele ndje a ti: “Inda kiilando yaJuda nomomapandaanda 

gaJerusalem. Uvithila ko oohapu dhandje u lombwele aantu ya pulakene oohapu 

dhehangano noya vulike kudho. 

7Oohekulu sho nde ya tembudha muEgipiti, onde ya londodha nokugana, ya vulike 

kungame, nonda dhiginine okulondodha aantu yandje sigo onena. 

8Ihe inaa pulakena nenge ya vulike. Shaa ngoka okwa tsikile uutangalali nuuwinayi 

shi vule nale. Onde ya lombwele, ya dhiginine ehangano, ihe oya tindi. Onkee onde 

ya undulile omageelo ngoka ga nyolelwa mo.” 

9Omuwa okwa lombwele ndje a ti: “Aajuda nAajerusalem oya tsa ondumbo nangame. 

10Oya shuna muulunde woohekulu, mboka ya tindi okulonga shoka nda ti; oya 

longele ookalunga yalwe; Israel naJuda oya teya ehangano ndyoka nda hangana 

noohekulu. 

11Onkee ano ngashingeyi ngame Omuwa otandi ya londodha kutya otandi ya undulile 

ehanagulo, oyo noitaa ka hunuka mo. Nongele taa kugile ndje ekwatho, itandi ke ya 

pulakena. 

12Aajuda nAajerusalem otaa ka ya kiikalunga mbyoka ye yi yambele 

omafikilondjambo notaye yi kugile ekwatho. Ihe iikalunga mbyoka itayi vulu oku ya 

hupitha, uuna ehanagulo tali ya. 

13Mpoka pu thike omwaalu gwiilando muJuda, opo pu thike omwaalu gwiikalunga 

yawo; naampoka pu thike omwaalu gwomapandaanda muJerusalem, opo pu thike 

omwaalu gwiiyambelo yomafikilondjambo ya tungilwa Baal, oshikalunga shi 

nyanyalitha. 

14Jeremia, ino galikana ndje nenge u indile ndje molwaantu mbaka. Ngele oye li 

muudhigu taa kugile ndje, itandi ke ya pulakena.” 

15Omuwa ota ti: “Aantu mboka ndi ya hole, otaa longo uuwinayi. Oye na uuthemba 

washike okukala motempeli yandje? Otaa dhiladhila kutya otaa vulu okukeelela 

oshiponga, sho taa uvaneke omauvaneko notaa yamba oontselelandjambo? Otashi ya 

pe elago shika? 

16Onde ya luku omuolivi gwa hetukila, gwa kanyata iiyimati yo opala; ihe 

ngashingeyi otandi ka hwameka omafo gagwo, notaku uvika endundumo, note 

pompona ko iitayi yagwo. 

17“Ongame, Omuwa Omunankondoawike, nda tsike Israel naJuda; ihe ngashingeyi 

otandi ya undulile oshiponga. Oye shi iyetele yo yene, oshoka oya yono; oya geyitha 

ndje, sho ya yambele Baal omafikilondjambo.” 

Jeremia ta tsilwa ondumbo 

18Omuwa okwa tseyithile ndje ondumbo ndjoka aatondi yandje ya pangele 

molwandje. 

19Onda li nda fa onzigona tayi falwa koshidhipagelo; inandi tseya kutya otaa 

kondjitha ndje, sho ya dhiladhilile ndje uuwinayi. Oya li taa ti: “Omuti natu gu 

komangele po, manga gwa ziza nawa, natu mu dhipageni po, opo pwaa kale ngoka te 

mu dhimbulukwa we.” 

20Onda galikana nda ti: “Omuwa Omunankondoawike, ngoye omutokolihapu 

omuyuuki, oto konakona omatedho nokuyeleka oomwenyo dhaantu. Ondi itula 

miikaha yoye, tonatela ndje; aantu mbaka ya galulila uuwinayi.” 

21Aantu yokuAnatot oya hala okudhipaga ndje po, ngele otandi dhiginine okuuvitha 

oohapu dhOmuwa. 

22Onkee ano Omuwa Omunankondoawike okwa ti: “Otandi ke ya geela! Aagundjuka 

aamati yawo taa ka sila miita; aanona yawo otaa ka sa kondjala. 

23Ondu utha ethimbo lyokweetela Aayanatot oshiponga, nuuna ethimbo ndyoka tali 

thiki, kape na nando ogumwe gwawo ta hupu ko.” 

JEREMIA 12 

Jeremia ta nyenyeta 

1Omuwa, ngoye omuyuuki aluhe;  ote vulu tuu okutamanana nangoye? Onkene tuu 

ote popi nangoye kombinga yuuyuuki. Omolwashike aalunde ye na elago? 

Omolwashike aanandumbo taa kala nombili? 

2Oto ya tsike e taa tsama;  otaa koko notaa imi iiyimati. Otaye ku popi aluhe nawa 

momakana, ihe itaa ku longele. 

3Ihe, Omuwa, ngoye owa tseya ndje;  ou wete shoka te ningi, nonkene ndi ku hole. 

Pwedhulula po aawinayi mbaka ngashika oonzi tadhi falwa koshidhipagelo;  ya 

tonatela, sigo ethimbo lyokudhipagwa kwawo lya thiki. 

4Evi lyetu otali kala lya kalanda sigo uunake, nomwiidhi gwa ganya momalundu 

agehe? Iinamwenyo noondhila otadhi si moluulunde waantu yetu, oshoka otaa ti: 

“Kalunga ke wete shoka tatu longo.” 

5Omuwa okwa ti: “Jeremia, ngele owa loloka okuthigathana naantu, oto vulu ngiini 

okuthigathana nuukambe? Ngele ito vulu okuthikama mokati koshilongo, oto ke shi 

vula ngiini mongoya yaJordan? 

6Nokuli aamwanyoko, yomaandjeni, oye ku gwaaleke;  oya pangele ye ku ponokele. 

Ino ya inekela, nando taa popi oohapu oontalala.” 

Omuwa a sile aantu ye oluhodhi 

7Omuwa ota ti: “Onde etha Israel, onda thigi po oshigwana shandje. Onda gandja 

mboka ndi hole miikaha yaatondi yawo. 

8Aahogololwa yandje oya pilukile ndje. Oya fa onime momugulu, otaa vavele ndje, 

nosho ngaaka onde ya tondo. 

9Aahogololwa yandje oya fa ondhila ya kondekwa koombinga noombinga 

komakodhi. Hiyeni iithitukuti ayihe, yi ye koshituthi! 

10Aaleli oyendji aakwiilongo oya hanagula po oshitsambe shandje shomiviinu;  oya 

lyatagula po epya lyandje;  evi lyandje eholike ye li mbugaleke. 

11Oye li ningi omaputu;  oli li po lya mbugala koshipala shandje. Oshilongo ashihe 

osha mbugala, nokamu na ngoka te shi sile oshimpwiyu. 

12Aahanaguli oye ya ya taakana omalondo gomombuga. Onda tumu egongamwele 

okudhipaga oshilongo ashihe;  kape na ngoka ta kala e na ombili. 

13Aantu yandje oya kunu osiima, ihe oya teya oshinkumbwe;  oya longo noonkondo, 

ihe inaa mona sha. Moluupyundjahi wandje iilya yawo oya theta.” 

Omauvaneko gOmuwa kaashiinda yaIsrael 

14Omuwa ota ti: “Otandi popi sha kombinga yaashiinda yaIsrael mboka ya teya po 

oshilongo nde shi pe Aaisraeli. Aawinayi mboka otandi ke ya kutha mo miilonga 

yawo, ngaashi oshimeno tashi vudhwa mevi notandi mangulula Aajuda miikaha 

yawo. 

15Sho nde ya kutha mo, otandi ya sile ohenda. Otandi ka galulila oshigwana kehe kevi 

lyasho nokoshilongo shasho. 

16Nando oya longele aantu yandje okugana medhina lyaBaal, otaya ka ninga 

oshitopolwa shomaantu yandje noye na elago, ngele otaya ilongo omikalo dhaantu 

yandje notaya gana medhina lyandje taa ti: ‘Oshili, ngaashi Omuwa e na omwenyo.’ 

17Ihe ngele oku na oshigwana itaashi vulika, otandi ke shi dhakula mo thilu noku shi 

hanagula po. Ongame Omuwa nda popi.” 

JEREMIA 13 

Epaya lyoliina 

1Omuwa okwa lombwele ndje a ti: “Ki ilandele epaya lyoliina, u li zale mombunda 

yoye, ihe ino li yaya tuu momeya.” 

2Onda landa epaya, ngashika Omuwa a ti, nonde li zala mombunda. 

3Oohapu dhOmuwa odha adha ndje ishewe tadhi ti: 

4“Kutha epaya ndyoka wa landa nowe li zala mombunda, inda komulonga Eufrat u li 

holeke molumbogo lwemanya.” 

5Onda yi nonde li holeke pomulonga Eufrat, ngaashi Omuwa a lombwele ndje. 

6Sho pwa piti omasiku ogendji, Omuwa okwa lombwele ndje a ti: “Inda kuEufrat u ka 

tale ko epaya ndyoka nde ku lombwelele u ke li holeke ko.” 

7Onda shuna ko nonda kutha mo epaya mehala moka nde li holekele. Ihe olya li lya 

kulupa lyaa na we oshilonga. 

8Omuwa okwa lombwele ndje a ti: 

9“Ano osho ngeyi tandi shundula einenepeko lyaJuda nuuntsa waJerusalem. 

10Aantu mbaka aawinayi oya tindi okuvulika kungame. Oya ningi aatangalali notaa 

simaneke nokulongela iikalunga yaapagani. Onkee ano otaa ka ninga ya fa epaya 

ndika kaali na we oshilonga. 

11Ngashika epaya lya kwata mombunda, osho ngaaka onda hala okukwatathana 

nAaisraeli ayehe nAajuda. Onde shi ningi, opo ya kale aantu yandje taa hambelele 

nokusimaneka edhina lyandje, ihe yo inaa vulika kungame.” 

Oshiyuma shomaviinu 

12Omuwa okwa lombwele ndje a ti: “Jeremia, lombwela Aaisraeli kutya oshiyuma 

kehe shomaviinu ohashi udhithwa nomaviinu. Otaa ka yamukula kutya oya tseya 

kutya iiyuma yomaviinu ohayi udhithwa omaviinu. 

13Ya lombwela nduno kutya ongame Omuwa tandi ka nwetha aantu moshilongo shika 

nomaviinu, sigo ya kolwa: aakwaniilwa, mboka oluvalo lwaDavid, aayambi, 

aahunganeki nAajerusalem ayehe. 

14Otandi ke ya nyanyagulithathana, shamukuluntu osho ngaa shamunona. Itandi 

kankekwa nando kuugelele nenge kesilohenda, opo ndaaye ya dhipage ando.” 

Jeremia ta kondjitha uuntsa 

15Aaisraeli ne, Omuwa okwa popya! Ifupipikeni, mu pulakene. 

16Simanekeni Omuwa, Kalunga keni, manga inaa tuma omilema, notamu ka telagana 

noondundu. Otamu tegelele uuyelele, ihe oye te u shitukitha omilema thokothoko. 

17Ngele itamu pulakene elondodho ndika, uuntsa weni otau lilitha ndje 

ompompohodhi;  ote lili omahodhi omapyu, omahodhi otaga pononoka ashike, aantu 

yOmuwa sho taa kwatwa po e taa falwa muupongekwa. 

18Omuwa okwa lombwele ndje a ti: “Lombwela omukwaniilwa nayina, ya kuluke ko 

kiipangelapundi yawo, oshoka iishani yawo yuulenga oya gu ko komitse dhawo. 

19Iilando muumbugantu waJuda oya kondekwa nokaku na ngoka ta vulu oku yi 

egulula. Aajuda ayehe oya kwatwa po noya falwa muupongekwa.” 

20Tala utale, Jerusalem! Aatondi yoye otaye ya taa ziilile kuumbangalantu. Aantu 

mboka ye ku inekelelwa, oye li peni, aantu yoye mboka ho inomene? 

21Oto ka popya shike, uuna aantu mboka wa dhiladhila ookuume koye, taye ku sindi 

notaye ku pangele? Oto ka adhika koshitheta sha fa shomukulukadhi ta vala. 

22Ngele oto pula kutya omolwashike iinima mbika ye ku ningilwa — omolwashike 

oonguwo dhoye dha togonyonwa po nowa kondjithwa — osha ningwa omoluulunde 

woye uunene. 

23Omuetiopia ota vulu tuu okulundulula oshipa she, nenge ongwe yi ikuthe iitotono 

yayo? Ngele otashi vulika, nena nangoye wo ngoka ho longo uuwinayi auke, oto vulu 

okwiilonga uuyuuki. 

24Omuwa ota ka halakanitha aantu yoye ya fa etutu tali pepwa po kombepo 

yokombuga. 

25Shika oshipewa shoye, oshitopolelwa shoka Omuwa e shi ku uthile, oshoka owe mu 

dhimbwa nowi inekela iikalunga yiifundja. 

26Omuwa oye mwenemwene ta yelutha onguwo yoye, epenge lyoye li monike. 

27Okwe ku mono to longo shoka ha tondo. Okwe ku mono to yi kiikalunga yaapagani 

koondundu nokomalundu, wa fa omuntu a lopela mukadhamushiinda she, wa fa 

okakambe okatsezi ka lamba okanzinzi. Yaye ne Aajerusalem! Onamu yogoka 

uunake? 

JEREMIA 14 

Oluteni olululu 

1Oohapu ndhika dhOmuwa dha lombwelwa Jeremia, otadhi popi oluteni: 

2“Juda ota lilagana;  iilando ye oya shunduka, aantu ye oya mbwata pevi moluhodhi, 

naJerusalem ta kugu onkugo. 

3Aanamadhina taa tumu aapiya ya ka teke omeya. Otaa yi kiitentemba, ihe itaa mono 

ko omeya. Otaa galuka niiyuma yi li owala. Oya tyololoka yo ya ngwangwana, otaa 

holeke iipala yawo. 

4Evi olya kalanda, oshoka oshilongo inashi lokwa. Aanamapya naaniimuna oya 

haluka notaa holeke iipala yawo. 

5Oholongo onyali otayi thigi po okanimona kayo molwoluhepo lwomwiidhi. 

6Uusinokuti owa lontomana koondungu dhoondundu tau fudhagana wa fa oombandje. 

Owa tsika oshitanana, oshoka kau na uunapelo. 

7Aantu yandje otaa kugile ndje taa ti: 

‘Nando uulunde wetu u tu tompe, Omuwa, tu kwatha, ngaashi wa uvaneka. Otwe ku 

pilamene olwindji;  otwa yono kungoye. 

8Omuwa, ongoye etegameno lyaIsrael;  ongoye omuhupithi gwetu methimbo 

lyiiponga. Omolwashike wa fa omukwiilongo mevi lyetu, wa fa omweendanandjila 

ngoka to penduka mo esiku limwe? 

9Omolwashike wa fa omuntu a haluka, wa fa omukwiita kee na oonkondo 

dhokukwatha? Oshili, ongoye Omuwa to kala pamwe natse! Otse aantu yoye;  ino tu 

thiga po nando.’ ” 

10Aantu mbaka Omuwa ote ya popi ta ti: “Oye hole okunyekuka po pungame notaa 

nyengwa okwiipangela. Onkee ano inandi ya hokwa. Otandi dhimbulukwa omayono 

gawo notandi ya geele moluulunde wawo.” 

11Omuwa okwa lombwele ndje a ti: “Ino galikana ndje nando, ndi kwathe aantu 

mbaka. 

12Nokuli nando naa idhilike iikulya, itandi ka pulakena onkugo yawo, nonando ya 

yambele ndje omafikilondjambo noondjambo dhiikulya, itandi ya hokwa nando. 

Otandi ke ya dhipagela miita, mondjala nomelega.” 

13Ngame onda ti: “Omuwa Omupangelinkondoawike, owa tseya aahunganeki mboka 

taa lombwele aantu kutya itaku kala iita nenge ondjala, oshoka owu uvaneke kutya 

moshilongo otamu ka kala ombili.” 

14Omuwa okwa yamukula a ti: “Aahunganeki mboka otaa popi iifundja medhina 

lyandje; ngame inandi ya tuma, inandi ya lombwela nenge ndi popye nayo. 

Omamoniko gawo inaga za kungame. Omahunganeko gawo kage na oshilonga, ogo 

omafafaeko gawo yene. 

15Ongame Omuwa tandi ku lombwele shoka tandi ka ninga aahunganeki mboka 

inaandi ya tuma, ihe otaa hunganeke medhina lyandje kutya iita nondjala itayi ke ya 

mo moshilongo shika — otandi ke ya dhipagela miita nomondjala. 

16Aantu mboka ye ya lombwele iinima mbika, otaa dhipagwa pahedhi ya faathana. 

Omidhimba dhawo otadhi ka umbilwa momapandaanda gaJerusalem, noitaku ka kala 

mboka taye dhi fumvike. Ayehe osho taa ka ningilwa ngaaka — aakiintu yawo, oyana 

aamati naakadhona. Otandi ke ya futithitha uulunde wawo.” 

17Omuwa okwa lombwele ndje, ndi hokololele aantu oluhodhi lwandje ndi tye: 

“Omeho gandje otaga pononoka omahodhi uusiku nomutenya. Itandi etha okulila, 

oshoka aantu yandje oya tosholwa nayi noya hendagulwa nayi. 

18Nge te piti mo, ndi ye komalundu, ote tala omidhimba dhaantu ya sile miita. Nge 

tandi ya miilando, ote tala aantu ya sa kondjala. Aahunganeki naayambi otaa yi 

koshilongo kaaye shi ko.” 

Aantu taa galikana Omuwa 

19Omuwa, owe ekelahi shilishili Juda? Owa tonda nduno Aasioni? Omolwashike we 

tu hende nayinayi ngeyi, notatu nyengathana okupangwa? Otwa tegelele ombili, ihe 

inatu yi mona;  otwa tegelele ealudho, ihe uumbanda wowala we ya po. 

20Omuwa, tse otwa yona kungoye, otatu hempulula oondjo dhetu nomayono 

gootatekulu. 

21Molwedhina lyoye ino tu etha. Ino sitha Jerusalem ohoni;  osho oshipangelapundi 

shoye shesimano. Ino teya po ehangano we li hangana natse. 

22Kaku na oshikalunga shaapagani tashi vulu okulokitha omvula;  newangandjo lyo 

lyene ihali lokitha nando oshihomo shimwe. Otwe ku inekela, Omuwa Kalunga ketu, 

oshoka ongoye awike to longo mbika. 

JEREMIA 15 

Yaye ne Aajuda 

1Omuwa okwa lombwele ndje a ti: “Nando oMoses naSamuel ya thikame koshipala 

shandje ya galikanene aantu mbaka, itandi ya sile nando ohenda. Naa ze po, naa ze 

koshipala shandje. 

2Ngele taye ku pula taa ti: ‘Otatu yi peni?’ Ya lombwela etokolo lyandje ndika: 

mboka yu uthilwa elega, otaa yi ya ka se kelega; mboka yu uthilwa egongamwele, 

otaa yi ya ka dhipagwe; mboka yu uthilwa ondjala, otaa yi ya ka se kondjala; 

naamboka yu uthilwa okukwatwa, otaa yi muupongekwa. 

3Ongame, Omuwa, nda tokola ndi ya undulile iiponga yopane: otaa ka dhipagelwa 

miita; omidhimba dhawo otadhi ka kookololwa koombwa; otadhi ka lika po 

koondhila; iithitukuti otayi ka mana po shoka sha hupu ko. 

4Otandi ya ningi oshinyanyalithi kiilongo ayihe muuyuni omolwiihuna mbyoka 

Manasse gaHiskia, omukwaniilwa gwaJuda, a longo muJerusalem.” 

5Omuwa ota ti: “Aajerusalem ne, olye te ke mu sila ohenda, nolye ngoka te ke mu 

nikila uuthigwa? Olye ta ka myauka po oku mu pula sho mu li po? 

6Ne omwe ekelehi ndje;  ne omwa pilamene ndje. Otandi taganeke omaako gandje e 

tandi mu nyanyagula. Onda vulwa okuloteka ondjahi yandje. 

7Moshilando kehe otandi ke mu umbila mombepo mwa fa etutu. Otandi mu hanagula 

po, ne aantu yandje. Otandi dhipaga aana yeni, oshoka inamu etha oondjila dheni 

oombwinayi. 

8Moshilongo sheni otamu ka kala aaselekadhi oyendji ye vule ehekevi mooha dhefuta. 

Aalumentu yeni aagundjuka otandi ya dhipagitha po inaa koka, notashi lilitha ooyina 

omahodhi omapyu. Ohaluka yowala tandi ya gwilike uuwehame nehaluka. 

9Omukiintu ngoka a kanitha oyana yaheyali, ota yi oshitelele e ta fudha mo omwenyo 

gwe. Etango lye olya ningine mokati komutenya;  okwa adhika komupya nokwa 

sithwa ohoni. One mboka tamu hupu ko, otandi mu dhipagitha kaatondi yeni. 

Ongame, Omuwa, nda popi.” 

Jeremia ta nyenyetele Omuwa 

10Yaye ngame, meme sho wa vala ndje, ndi ninge omulumentu gwomaludhi 

nogwondumbo moshilongo ashihe! Inandi lila omuntu ongunga nenge ndi lilwe 

ongunga komuntu, ihe ayehe otaa tuku ndje. 

11Omuwa okwa ti: “Oshili, otandi ku mangulula molwelalakano ewanawa; oshili, 

aatondi yoye otandi ye ku galikanitha mesiku lyoshiponga nomesiku lyuudhigu. 

12(Oku na tuu omuntu ta vulu okuteya osheela, unene osheela sha yaminwa mumwe 

nuutale woshikushu shokuumbangalantu?)” 

13Omuwa okwa lombwele ndje a ti: “Otandi ka tuma aatondi ya kuthe po uuyamba 

nomaliko gaantu yandje, opo ndi ya geelele uulunde mboka ya longo moshilongo 

ashihe. 

14Otandi ke ya longithitha ya longele aatondi yawo moshilongo inaaye shi tseya shito, 

oshoka ondjahi yandje oya fa omulilo, notayi kala ya hwama sigo aluhe.” 

15Onda popi nda ti: “Omuwa, ou uvite ko. Dhimbulukwa ndje, u kwathe ndje. Galulila 

aatidhagani yandje uuwinayi. Ino ya idhidhimikila, sigo ya dhipaga ndje. 

Dhimbulukwa kutya ngame onda shekwa omolwoye. 

16Owa lombwele ndje, nonda pulakene ohapu kehe. Ngame ogwoye, Omuwa 

Omunankondoawike, nomolwashoka oohapu dhoye dhu udhitha omwenyo gwandje 

enyanyu nelago. 

17Inandi hepitha ethimbo lyandje paantu yalwe, mokuyola nomokunyanyukwa. Onda 

vulika komalombwelo goye, ondi ikalele nonda li mondjahi. 

18“Omolwashike tandi hepekwa? Omolwashike iilalo yandje ya nyengathana 

okwaaludhwa? Oshike itaayi aluka? Owa hala okufundjaleka ndje ngaashi omulonga 

tagu pwine mothinge?” 

19Omuwa okwa yamukula ta ti: “Ngele to itedhulula, otandi ku galula, noto ka ninga 

ishewe omupiya gwandje. Peha lyokupopya iinima yowala ngele to uvitha elaka 

lyomungunda, oto ka ninga ishewe omuhunganeki. Oshigwana otashi ya kungoye, 

noito pumbwa okuya kusho. 

20Otandi ku ningi ekuma lyoshikushu okukondjitha oshigwana shika. Otashi ke ku 

kondjitha, ihe itashi ku sindi, oshoka otandi kala pamwe nangoye. Otandi ku gamene 

notandi ku hupitha. 

21Otandi ku yugulula miikaha yaakolokoshi noyaananyanya. Ongame, Omuwa, nda 

popi.” 

JEREMIA 16 

Ehalo lyOmuwa mokukalamwenyo kwaJeremia 

1Omuwa okwa lombwele ndje ishewe a ti: 

2“Ino hokana, u kale u na aanona mehala ndika. 

3Otandi ke ku lombwela shoka tashi ka ningilwa aanona mboka taa valelwa mpaka, 

naakuluntu yawo. 

4Otaa ka sa komikithi omidhigu, nokaku na ngoka te ya lili nenge te ya fumvike. 

Omidhimba dhawo otadhi ka lala dha fa oondumba dhuuhoho mepya. Otaa ka 

dhipagelwa miita, nenge taa ka sa po kondjala, nomidhimba dhawo otadhi ka ninga 

oondya dhoondhila nodhiithitukuti. 

5“Ino ya megumbo tamu lilwa oosa. Ino sila nando olye oluhodhi. Itandi ka yambeka 

we oshigwana shika, nenge ndi shi hololele ohole nohenda. 

6Ayehe, aayamba naathigona, oye na okusa moshilongo shika, ihe kaku na ngoka te 

ya lili oosa nenge e ya fumvike. Kaku na ngoka ti ishata oonsha nenge a kulule 

omutse gwe, e ya lile. 

7Kape na oshikwiila tashi pewa aalilasa mokuhupulutha oonakusilwa, kape na 

oshinuwa shehupulutho tashi pewa ngoka a silwa he nenge yina. 

8“Ino ya megumbo mu na onshingo. Ino kuutumba pamwe naamboka taa li e taa nu. 

9Pulakena shoka ngame, Omuwa Omunankondoawike, Kalunga kaIsrael, tandi ti: 

‘Otandi ka mweneka ekugililo lyenyanyu nondigolo nomatanto goshituthi shohango.’ 

Aantu yaampaka otaye ke shi mona tashi ningwa. 

10“Nge to ya hokololele ayihe mbika, otaye ke ku pula taa ti: ‘Omolwashike Omuwa a 

tokola e tu geele nonyanya? Ondjo yetu oyini, notwa yono ngiini kOmuwa Kalunga 

ketu?’ 

11Ya lombwela kutya Omuwa okwa ti: ‘Oohokulu oya pilamene ndje noya longele 

nokusimaneka iikalunga, oye etha ndje noinaa vulika komautho gandje. 

12Ihe ne omwa ningi nayilela mu vule oohokulu. Ne amuhe aatangalali naakolokoshi 

noinamu vulika kungame. 

13Omolwashoka otandi ke mu tidha mo moshilongo shika noku mu fala koshilongo 

inaashi tseyika nokoohokulu. Oko tamu ka longela iikalunga uusiku nomutenya, 

noitandi mu sile nando ohenda.’ ” 

Okugaluka muupongekwa 

14Omuwa ota ti: “Ethimbo otali ya, uuna aantu itaa ka gana we medhina lyOmuwa 

omunamwenyo ngoka e ya tembudha mo muEgipiti, 

15ihe otaa gana medhina lyOmuwa omunamwenyo ngoka e ya tembudha mo 

moshilongo shokuumbangalantu nomiilongo ayihe moka nde ya halakanithile mo. 

Otandi ke ya kongolola ko ndi ya ete koshilongo shawo yene, kevi ndyoka nde li pe 

oohekulu. Ongame, Omuwa, nda popi.” 

Egeelo tali ya 

16Omuwa ota ti: “Otandi tumu aayuli yoohi oyendji, ye ye ya kwate po aantu yandje. 

Opo ihe otandi ka tuma aakongo oyendji, ye ye ye ya yewe koondundu adhihe 

nokiikulundundu nomomakolombongo goondundu. 

17Ondi wete ashihe taye shi ningi. Kape na shoka sha holekwa ndje; uulunde wawo 

itau kana mo momeho gandje. 

18Otandi ndambula ofuto yawo okufutila uukolokoshi nuulunde wawo, oshoka oya 

nyateke evi lyandje niimenka yawo iinyanyalithi, mbyoka yaa na omwenyo, noye li 

udhitha niiyelekela yawo yiifundja.” 

Egalikano lyaJeremia lyokwiinekela Omuwa 

19Omuwa, ongoye awike to gamene ndje noto koleke ndje; oto kwatha ndje 

momathimbo guudhigu. Iigwana otayi ke ya kungoye tayi zi kooha dhuuyuni e tayi ti: 

“Ootatekulu oyi iningi oshege, oya kala niimenka yowala yaa na ekwatho lyasha. 

20Omuntu ota vulu tuu okwiihambulila ookalunga? Aawe, ngele ote shi ningi, kaye 

shi ookalunga.” 

21Omuwa ota ti: “Osho ano tandi tseyithile iigwana ayihe oonkondo dhandje nomatha 

gandje: Otayi ka tseya kutya ongame Omuwa.” 

JEREMIA 17 

Uukolokoshi negeelo lyaJuda 

1Omuwa ota ti: “Aajuda ne, uulunde weni owa nyolwa nopena yosheela, owa takelwa 

moomwenyo dheni nondungu yondiamande nowa negelwa kookolonela dhiiyambelo 

yeni. 

2Aantu yeni ohaa saagele piiyambelo nopoongundhi dha dhikilwa oshikalungakiintu 

Asheera momuzile gwomuti kehe omutalala, koondungu dhoondundu, 

3nokoondundu dhomolushandja. Otandi ka sikumudha aatondi yeni ya yuge po 

uuyamba weni nomaliko geni moluulunde auhe mboka mwa longo mevi lyeni alihe. 

4Ne omu na okweetha evi nde li mu pe, otandi ke mu longithitha mu longele aatondi 

yeni mevi inaamu li tseya nale, oshoka ondjahi yandje oya fa omulilo, notayi kala ya 

hwama aluhe.” 

Oohapu dhi ili nodhi ili 

5Omuwa ota ti: “Otandi pangula omuntu ngoka ta pilamene ndje noti inekele omuntu, 

oonkondo dhomuntu gwowala 

6Okwa fa oshihwa mombuga tashi koko montale ya kukuta mevi lyoshimongwa, 

moka ihaamu koko sha shilwe. Ita ningilwa uuwanawa washa. 

7“Ihe ote yambeke omuntu ngoka i inekela ndje. 

8Okwa fa omuti tagu kokele pomatondokelo gomeya tagu taandelekele omidhi 

momeya. Itagu tila, nando ombepo ompyu tayi pepe, oshoka omafo gagwo oga ziza. 

Kagu na mbudhi, nando omvula yaa ko, otagu imi aluhe iiyimati. 

9“Omwenyo ogwo omunamakoto kombanda yiinima ayihe, nokagu shi kwaaludhwa. 

Olye ta vulu oku gu uva ko? 

10Ongame, Omuwa, tandi konakona omatedho notandi yeleke oomwenyo dhaantu. 

Shaa ngoka otandi mu ningi pakukala kwe, otandi mu futu pailonga ye.” 

11Ngashika onkanga tayi tendula omayi inaayi ga vala, osho wo omuntu ngoka ta 

likola uuyamba nomakoto. Omasiku ge nge ga ti metifa, ote u thigi po, nopehulilo ota 

ningi egoya. 

12Otempeli yetu oya fa oshipangelapundi sha simana;  oya thikama kondundu 

ondeendeka okuza ketameko. 

13Omuwa, ongoye etegameno lyaIsrael, ayehe mboka taye ku etha, otaa si ohoni. Otaa 

dhimi po ya fa omadhina ga nyolelwa montsi, oshoka oyo ye ku etha, Omuwa, 

omuthima gwomeya omanamwenyo. 

Jeremia ta kugile Omuwa ekwatho 

14Panga ndje, Omuwa, ongame notandi aluka; hupitha ndje, note kala ndaa na 

ombudhi. Ongoye awike tandi hambelele! 

15Aantu otaa lombwele ndje taa ti: “Oohapu dhOmuwa odhi li peni? Nadhi kale dha 

tsa nduno!” 

16Ihe, Omuwa, inandi ku ulumika nando, u ya undulile omupya; inandi ya halela 

ethimbo lyomalwa. Omuwa, owe shi tseya; ou shi shoka nda ti. 

17Ino halutha ndje; ongoye eholameno lyandje, uudhigu nge tau ya. 

18Sitha aatidhagani yandje ohoni, ihe gamena ndje. Ya halutha noonkondo, ihe ino 

tilitha ndje. Ya undulila omupya, u ya ndimbule iintimbu. 

Okuyapula Esabati 

19Omuwa okwa lombwele ndje a ti: “Jeremia, inda u ka uvithe oohapu dhandje 

pOsheelo shaantu, mpoka hapu pitile aakwaniilwa yaJuda, nge taa yi nenge taa piti 

moshilando; inda ihe komiyelo adhihe dhilwe dhaJerusalem. 

20Lombwela aakwaniilwa nAajuda ayehe noshaa ngoka a kala muJerusalem ha pitile 

miiyelo mbika, a pulakene shoka tandi popi. 

21Ya lombwela kutya ngele oye hole oomwenyo dhawo, inaa humbata nando 

omutenge gwasha mEsabati; kaye na okuhumbata sha taa pitile miiyelo yaJerusalem, 

22nenge ya humbate sha ye shi kutha momagumbo gawo mEsabati. Inaa longa sha 

mEsabati. Naye li dhiginine esiku eyapuki, ngaashi nda lombwele oohekulu. 

23Oohekulu inaa pulakena ndje nenge ya pupe ndje. Oya tangalala; inaa vulika 

kungame nenge yi ilonge ndje. 

24“Lombwela aantu mbaka kutya oye na okuvulika kiipango yandje ayihe. Inaa 

humbata nando omutenge taa pitile miiyelo yoshilando mEsabati. Oye na 

okudhiginina Esabati, li ninge esiku eyapuki, nokaye na okulonga sha. 

25Nena aakwaniilwa nomalenga otaga ka pitila momiyelo dhaJerusalem notaga kala 

ge na uukwaniilwa mboka David a li e u na. Aajuda pamwe nAajerusalem otaa ka 

londa komatembakwiita nokuukambe, noshilando Jerusalem otashi ka udha aantu. 

26Aantu otaa ka za kiilando yaJuda nokomikunda dha kunduka Jerusalem; otaa ke ya 

taa zi koshikandjo shaBenjamin nokiikulundundu yoponyonga yoondundu, 

koondundu nokuumbugantu waJuda. Otaa ka eta kotempeli yandje omafikilondjambo, 

oontselelandjambo, oondjambo dhiikulya nodhiitsinino nosho wo 

omahambelelondjambo. 

27Ihe oye na okuvulika kungame nokudhiginina Esabati, esiku eyapuki. Inaa humbata 

nando omutenge gwasha taa pitile miiyelo yaJerusalem esiku ndyoka, oshoka ngele 

taye shi ningi, otandi ka tomeka iiyelo yaJerusalem omulilo. Omulilo otagu ka hwama 

moombala dhaJerusalem, nokaku na ngoka ta vulu oku gu dhima.” 

JEREMIA 18 

Jeremia ta yi monzimbogo 

1Omuwa okwa lombwele ndje a ti: 

2“Kulukila monzimbogo yomuhongi gwiiyuma, omo tandi ku lombwelele oohapu.” 

3Onda yi mo nonda adha omuhongi gwiiyuma ta longele poshidhingolokitaafula she. 

4Oshihongwa ngele osha yonuka, ngaashi hashi ningwa olwindji, okwe shi 

mbumbinga nokwa hongo oshiyuma shilwe shi ili. 

5Omuwa okwa lombwele ndje a ti: 

6“Kandi na uuthemba okuninga aantu yandje Aaisraeli, ngaashi omuhongi gwiiyuma 

ta ningi neloya? Omu li miikaha yandje ngashika eloya li li miikaha yomuhongi 

gwiiyuma. 

7Ngele nda ti, otii ka tudha mo oshigwana nenge oshilongo, ndi shi teyagule noku shi 

hanagula po, 

8ihe oshigwana shoka ngele oshi itedhulula she etha uuwinayi washo, itandi ka ninga 

we, ngaashi nda tile. 

9Kombinga onkwawo ngele tandi ti, otandi ka tsika nenge ndi tunge po oshigwana 

nenge oshilongo, 

10ihe oshigwana shoka itashi vulika kungame e tashi kolokosha, itii ka ninga shoka 

nda tile. 

11Onkee ano lombwela Aajuda nAajerusalem kutya otandi ya dhiladhilile omageelo. 

Ya lombwela, ya tule po uulunde wawo — ya ethe oondjila dhawo oombwinayi 

nokwoopaleka iikala niilonga yawo. 

12Otaa ka yamukula taa ti: ‘Aawe, omolwashike tu na oku shi ninga? Otatu kala twa 

tangalala notatu ningi naanaa ngaashi twa hala, kehe ngoka meikukutiko lyomwenyo 

gwe.’ ” 

Oshigwana tashi ekelehi Omuwa 

13Omuwa ota ti: “Ka puleni utale koshigwana kehe, ngele oshinima sha tya ngaaka 

osha ningilwe nale. Aaisraeli oya hunu! 

14Oondundu dhaLibanon otadhi kala tuu dhaa na olumi? Omalunza gomeya 

koondungu dhadho otaga pwine po tuu, uupompolonga waahwiyaka waa 

pompolokithe omeya omatalala? 



1192 

 

Ombiimbeli Ondjapuki 
@ 2008, Bible Society in Namibia. 

 

 

 

 

15Ihe aantu yandje oya dhimbwa ndje;  otaa fikile iimenka iitsinino. Oya puka mo 

mondjila ndjoka ya li ye na okweenda nayo, itaa landula we ondjila yandje;  otaa ende 

nomapola inaaga palwa. 

16Oya ningi evi lyawo eha lyehalutho, li dhinike sigo aluhe. Ayehe mboka taa piti po, 

otaa pukapuka komitse;  otaa haluka ya kumwa. 

17Aantu yandje otandi ya halakanithile komeho gaatondi yawo, ya fa ontsi tayi pepwa 

po kombepo yokuuzilo. Otandi ya pilamene;  itandi ya kwatha mesiku lyuudhigu 

wawo.” 

Jeremia ta tsilwa ondumbo 

18Aantu oya ti: “Jeremia natu mu ninge sha! Oshoka aayambi ohaye tu longo aluhe 

ompango, aanandunge ohaye tu tsu omayele, naahunganeki ohaa uvitha oohapu 

dhaKalunga. Natu mu nukileni nomalaka getu, tse twaa pulakene we shoka ta popi.” 

19Onda galikana nda ti: “Omuwa, uva shoka tandi ti nou pulakene shoka aatondi 

yandje taa popi ndje. 

20Uuwinayi otau ningi tuu ondjambi yuuwanawa? Oya fulile ndje ekelo, ndi gwile 

mo. Dhimbulukwa, nkene nde ya kungoye notandi ya popile, opo waaye ya geele. 

21Ihe ngashingeyi, Omuwa oyana naa se kondjala; ya dhipagela miita. Aakiiintu yawo 

naa ninge aaselekadhi yaa na oluvalo; aalumentu naa se po kelega, aalumentu 

aagundjuka naa sile miita. 

22Tuma ongundu yaayugi yi hanagule po omagumbo gawo pwaa na elondodho; ya 

halutha, ya lilagane muumbanda. Oya fulile ndje ekelo, ndi gwile mo, noya lukilile 

ndje omwigo gu yule ndje. 

23Ihe, Omuwa, oto tseya iipotha yawo yokudhipaga ndje. Ino ya kuthila po uuwinayi 

wawo nenge u dhime po uulunde mboka ye u ningi. Ya hata pevi, ngoye u ya 

tamaneke esiku lyondjahi yoye.” 

JEREMIA 19 

Oshiyuma sha tatuka 

1Omuwa okwa lombwele ndje, ndi ka lande oshuma sheloya nondi kuthe aakuluntu 

yamwe yoshigwana noyomaayambi, 

2tu ye kesilu Ben Hinnom nokupitila mOmweelo gwiikangwa, opo ndi uvithile ko 

oohapu te dhi pe ndje. 

3Omuwa okwa lombwele ndje, ndi tye: “Aakwaniilwa yaJuda nAajerusalem, 

pulakeneni shoka ngame, Omuwa Omunankondoawike, Kalunga kaIsrael, tandi ti. 

Otandi ka eta oshiponga mehala ndika, noshaa ngoka te shi kundana, ota ka kunkwa. 

4Otandi ka ninga ngaaka, oshoka aantu oye etha ndje e taa nyateke ehala ndika 

nokuyamba omafikilondjambo kiikalunga yaapagani — iikalunga tuu mbyoka yo 

yene nenge oohekulu nenge aakwaniilwa yaJuda inaye yi tseya. Ehala ndika oye li 

udhitha ombinzi yaakaanandjo. 

5Noya tungu iiyambelo yaBaal, opo ya lungunithile ko oyana ya ninge 

omafikilondjambo. Inandi ya lombwela nando, ye shi ninge; inashi ya mo nando okuli 

momadhiladhilo gandje. 

6Onkee ano ethimbo otali ya, uuna ehala ndika itaali ka ithanwa we Tofet nenge esilu 

Ben Hinnom. Otali ka tseyika Esilu lyonakupila. 

7Mehala tuu ndika otandi ka keelela oondunge adhihe dhAajuda nAajerusalem. 

Otandi ke ya sinditha kaatondi yawo, notaye ya dhipagele molugodhi. Omidhimba 

dhawo otadhi ka ninga oondya dhoondhila nodhiithitukuti. 

8Oshilando shika otandi ke shi ninga eha lyehalutho, li dhinike aluhe. Ayehe mboka 

taa piti po, otaa haluka ya kumwa. 

9Aatondi otaa ka kondeka oshilando notaa dhipaga aantu yasho. Ekondeka otali ka 

ninga elulululu, sigo aantu moshilando taa lyaathana po notaa li po wo uunona 

wawo.” 

10Omuwa okwa lombwele ndje, ndi tatule oshiyuma montaneho yaantu mboka nda yi 

nayo 

11noku ya lombwela kutya Omuwa Omunankondoawike okwa ti: “Otandi tatula aantu 

mbaka noshilando shika, notashi ka fa oshiyuma shika sheloya sha tatuka, itashi vulu 

we okutulwa kumwe. Aantu otaa ka fumvika aasi yawo muTofet, oshoka itaku ka kala 

we ehala lyokufumvika palwe. 

12Otandi uvaneke kutya oshilando shika naantu yasho otandi shi ningi sha fa Tofet. 

13Omagumbo gaJerusalem nomagumbo gaakwaniilwa yaJuda otaga ka kala ge na 

oshidhila ngaashi Tofet — omagumbo agehe ngoka kombanda yoondunda kwa 

fikililwa oonyothi iitsinino nokwa tililwa iikalunga yilwe oondjambo dhomaviinu.” 

14Opo ihe onda zi muTofet, moka Omuwa a tumine ndje, ndi ka uvithe oohapu dhe. 

Onda yi nonda ka thikama mehale lyotempeli nonda lombwele aantu ayehe 

15kutya Omuwa Omunankondoawike, Kalunga kaIsrael, okwa ti: “Otandi undulile 

oshilando shika niilando ayihe yi li popepi nasho, egeelo lyandje, oshoka one 

aatangalali noitamu pulakene shoka te ti.” 

JEREMIA 20 

Jeremia naPashhur 

1Omuyambi Pashhur yaImmer, ngoka a li omutonateli omukuluntu gwotempeli, sho u 

uvu tandi uvitha iinima mbika, 

2okwa ti, nandi dhengwe nokutulwa moonkandja posheelo shopombanda 

shaBenjamin motempeli. 

3Ongula sho kwa shi, Pashhur okwa mangululitha ndje nonde mu lombwele nda ti: 

“Omuwa ite ku luku we Pashhur, ote ku ithana Magor Missabib. 

4Omuwa mwene okwa ti: ‘Otandi ku ningi oshihaluthi kungoye mwene nokookuume 

koye, noto ke ya tala ayehe taa dhipagwa negongamwele lyaatondi. Aajuda ayehe 

otandi ya gandja miikaha yomukwaniilwa gwaBabilon; ota ka fala yamwe po 

aapongekwa koshilongo she nayamwe ote ya dhipaga po. 

5Otandi ka etha aatondi ya yuge po uuyamba auhe woshilando shika nokukwata 

iilikolwa nolutumbo aluhe lwasho, nokuli nomaliko gaakwaniilwa yaJuda, e taye ga 

fala kuBabilon. 

6Nangoye Pashhur naanegumbo yoye ayehe otamu ka kwatwa po notamu ka falwa 

kuBabilon. Oko to ka sila e to fumvikwa pamwe nookuume koye ayehe, oyo tuu 

mboka wa lombwele iifundja oyindjiyindji.’ ” 

Jeremia ta nyenyetele Omuwa 

7Omuwa, ongoye wa kotokele ndje, nonda kotokelwa. Ongoye omunankondo u vule 

ndje, owa gwililile ndje po. Shaa ngoka ota ningi ndje oshipwedhela, otaa nyonkele 

ndje omutenya aguhe. 

8Nge tandi popi, ondi na okwiigidha tandi kololoka te ti: “Eyugo! Ehanagulo!” 

Omuwa, otandi yolwa nonda nyemwa, uuna tandi uvitha oohapu dhoye. 

9Ihe nge te ti: “Otandi dhimbwa, ite popi we medhina lye,” nena etumwalaka lyoye 

olya fa omulilo gwa hwama meni lyandje. Onde gu idhidhimikile, ihe ine vula 

okumwena. 

10Ondu uvite, ayehe taa nongona taa ti: “Omahalutho akuhe! Natu ke mu popyeni 

kaambala!” Nookuume kandje oya langela ndje taa ti: “Pamwe tatu mu tula muugoya, 

nena otatu mu kwata e tatu polithile ondjahi yetu muye.” 

11Ihe, Omuwa, ongoye u li pamwe nangame, omunankondo nomunamatha;  

aatidhagani yandje otaa ka punduka yo itaa vulu sha. Otaa ka sithwa ohoni sigo aluhe, 

oshoka itaa ka tompola sha. Ohoni yawo itayi ka dhimbiwa. 

12Ihe, Omuwa Omunankondoawike, oto yeleke aayuuki;  owa tseya shoka shi li 

momitima nomomatedho gawo. Pitika ndje ndi tale, sho to geele aatondi yandje, 

oshoka ondi ikalitha miikaha yoye. 

13Imbileni Omuwa! Hambeleleni Omuwa! Oye ha yululula omuhepekwa miikaha 

yaakolokoshi. 

14Esiku nda valwa nali thingwe! Esiku ndyoka meme a vala ndje inali yambekwa! 

15Ethingano nali adhe omuntu ngoka a nyanyudha tate pombanda, sho e mu etele 

onkundana tayi ti: “Okamati! Wa mono omumati!” 

16Na fe iilando mbyoka Omuwa a hanagula po pwaa na ohenda. Ongula na uve 

onkugo yuuwehame nonkalu moshanga shomutenya, 

17oshoka ina dhipagela ndje mela lyameme. Ando oshivalelo shameme sha ningi 

ombila yandje nela lye ondjugo yandje sigo aluhe! 

18Omolwashike nda zi mo moshivalelo shameme, ndi mone iihuna nuudhigu mbu 

nondi hulithile omwenyo gwandje mohoni? 

JEREMIA 21 

Jeremia ta yamukula aatumwa yaSedekia 

1Omukwaniilwa Sedekia okwa tumu Pashhur yaMalkija nomuyambi Sefania 

yaMaaseia kungame ye na eindilo ndika tali ti: 

2“Tu kwatha u tu galikanene kOmuwa, oshoka omukwaniilwa gwaBabilonia 

Nebukadnezzar naakwiita ye oya kondeka oshilando. Ngiika Omuwa te tu monithile 

oshilongandhindhiliko ngashika nale nota thiminike Nebukadnezzar a ze po.” 

3Omuwa okwa lombwele ndje, nonda lombwele aatumwa 

4ya ka lombwele Sedekia kutya Omuwa, Kalunga kaIsrael, okwa ti: “Sedekia, otandi 

ka dhenga etangakwiita lyoye ndyoka tali kondjitha omukwaniilwa gwaBabilonia 

naakwiita ye. Omatati gaakwiita yoye otandi ke ga ndumbila ondumba pokati 

koshilando. 

5Otandi ke ku kondjitha noshikaha shoonkondo nokwooko kwa taganana, nondjahi 

yandje, nongeyo yandje nonuupyundjahi wandje. 

6Otandi ka dhipaga ayehe moshilando shika; aantu niinamwenyo otayi si kelega 

etilithi. 

7Ihe ngoye, omalenga goye naantu mboka ya hupu ko kiita, kondjala nokelega, otandi 

ke mu kwatitha po amuhe komukwaniilwa Nebukadnezzar nokaatondi yeni, mboka ya 

hala oku mu dhipaga. Nebukadnezzar ote ke mu dhipaga. Ita ka hupitha ko nando 

ogumwe gwomune nenge e mu sile ohenda nenge e mu etele olukeno. Ongame, 

Omuwa, nda popi.” 

8Omuwa okwa lombwele ndje, ndi lombwele aantu ndi tye: “Pulakeneni! Ongame, 

Omuwa, otandi mu pe ehogololo, mu hogolole ondjila ndjoka tayi fala komwenyo 

nenge ndjoka tayi fala meso. 

9Shaa ngoka ta kala moshilando shika, ota ka dhipagelwa miita nenge ta ka sa 

kondjala nenge kelega. Ihe ngoka ta piti mo noti igandja kAababilonia, aakondeki 

yoshilando, ota ka hupa e ta kala e na omwenyo. 

10Onda tokola ndaa hupithe oshilando shika, ihe ndi shi hanagule po. Otashi ka 

gandjwa miikaha yomukwaniilwa gwaBabilon, oye note shi fike po, shi lungune po. 

Ongame, Omuwa, nda popi.” 

Epangulo lyombala yaJuda 

11-12Omuwa okwa lombwele ndje, ndi gandje elaka ndika kombala yaJuda, oluvalo 

lwaDavid, tali ti: “Pulakeneni shoka ngame, Omuwa, tandi ti. Tokoleni pauyuuki 

esiku kehe. Hupitheni omuyugwa miikaha yomuyugi. Ngele itamu shi ningi, uuwinayi 

mboka tamu ningi, otau ka hwameka ondjahi yandje ya fa omulilo itaagu dhimwa. 

13Ngoye, Jerusalem, owa kuutumba puule pombanda yomasilu, wa fa ondundu ya 

yeluka kombanda yolushandja. Otandi ke ku kondjitha. Oto ti kaku na ngoka te ku 

ponokele nenge a teyagule omapopilo goye. 

14Otandi ku geelele shoka wa ningi. Ombala yoye otandi ke yi tomeka omulilo, 

nomulilo otagu ka lungunitha po ashihe shoka she yi kunduka. Ongame, Omuwa, nda 

popi.” 

JEREMIA 22 

Epangulo lyaakwaniilwa 

1-2Omuwa okwa lombwele ndje, ndi ye kuuwa womukwaniilwa gwaJuda, oluvalo 

lwaDavid, ndi ka lombwele omukwaniilwa, omalenga ge nAajerusalem, ya pulakene 

shoka Omuwa a popi ta ti: 

3“Ongame, Omuwa, tandi mu lombwele mu longe shoka oshiwanawa noshu uka. 

Hupitheni omuyugwa miikaha yomuyugi. Inamu ngwandjagula nenge mu hepeke 

aakwiilongo, oothigwa nenge aaselekadhi, ne inamu dhipagela aantu yaa na ondjo 

mehala ndika eyapuki. 

4Ngele otamu ningi shili, ngaashi nde mu lombwele, nena oluvalo lwaDavid otalu ka 

tsikila okukala muukwaniilwa. Noyo ayehe kumwe nomalenga gawo naantu yawo 

otaa tsikile okupitila miiyelo yuuwa ye li momatembakwiita noya kayila uukambe. 

5Ihe ngele itamu vulika komalombwelo gandje, nena otandi mu ganene kutya uuwa 

mbuka otau ka teka po. Ongame, Omuwa, nda popi. 

6“Sho te tala uuwa waJuda, owo opalela ndje wa fa oshilongo Gilead nowa fa 

oondundu dhaLibanon; ihe otandi u ningi ehala lyaa na aantu. 

7Otandi tumu aantu ye u hanagule po. Ayehe otaye etelele omakuya gawo, otaa keke 

po omiti omisendeli notaye dhi umbile meziko. 

8“Aantu yomiigwana oyindji otaa ka pitilila po poshilando shika notaa pulathana taa 

ti: ‘Omolwashike Omuwa a ningile ngeyi oshilando shika oshinene?’ 

9Eyamukulo otali ka kala: ‘Oshoka oye etha ehangano lyOmuwa, Kalunga kawo, e taa 

simaneke nokulongela ookalunga yalwe.’ ” 

Joahas ta hunganekwa 

10Aajuda ne, inamu lila omusi Josia; inamu sila oluhodhi ngoka a ka lala nale. Ihe 

lileni omwanamati Joahas; otaye ke mu fala ko, noita galuka ko we, nevi a valelwa 

mo, ite ke li mona we. 

11Omuwa ota popi Joahas yaJosia, ngoka a landula he muukwaniilwa waJuda ta ti: 

“Okwa yi a yililila, ita galuka we. 

12Ota ka sila moshilongo shoka a falwa, noita ka mona we oshilongo shika.” 

Jehoiakim ta hunganekwa 

13Yaye ngoka ta tungitha uuwa we uukolokoshi, nomafilitsa ge uugoyoki. Ota 

longitha omukwawo osima noita gandja ondjambi yaaniilonga ye. 

14Yaye ngoka ta popi ta ti: “Otandi ki itungila ongulumbala yi na efilitsa lyomala ga 

andjuka.” Ota tungile mo omakende, ote yi ambeke nomisendeli e te yi painda 

nuutiligane. 

15Ou shi, otashi ku ningi omukwaniilwa wa za ko, nge wa tungu uuwa womisendeli, 

egumbo ewanawa li vule galwe? Ho okwa li inaa hepa iikulya niikunuwa, ihe okwa 

longo shoka shu uka nosho opala, naayihe oye ende nawa. 

16Okwa popile oohepele naakweyi moontamanana;  naayihe oye ende nawa. Shika 

otashi ti okutseya Omuwa. 

17Ihe ngoye oho lalakanene okutaneka owala eliko lyoye mwene, okutilahi ombinzi 

yaakaanandjo nokuthindila nonyanya aantu yoye pevi. Omuwa oye a popi. 

18Onkee ano Omuwa ta popi Jehoiakim yaJosia, omukwaniilwa gwaJuda, ta ti: “Kaku 

na ngoka ta ka lila oosa dhe ta ti: 

‘Akutu, tatekulu, akwetse, mentu gwameme!’ Kaku na ngoka te ke mu lila nenge a 

popye a tye: 

‘Akutu shime, akwetse Nkeyama!’ 

19Ota ka fumvikwa a fa okasino taka kookololwa po e taka dhogelwa handiyaka 

yiiyelo yaJerusalem.” 

Ekumbu lyAajerusalem 

20YAjerusalem, londeni kuLibanon mu kugagane, indeni koshilongo Baasha mu 

igidhe;  kololokeni koondundu dhaMoab, oshoka ookuume keni ayehe oya dhengwa. 

21Omuwa okwe mu lombwele nale, manga mu li meloolo, ihe ne omwa tindi 

okupulakena. Shika osho hamu ningi aluhe mokukala kweni;  ne ihamu vulika 

kOmuwa. 

22Aawiliki yeni otaa ka pepwa po kombepo, ookuume keni otaa ka kwatwa po miita, 

oshilando sheni otashi shundulwa nokusa ohoni, omoluuwinayi mboka mwa ningi. 

23Owa kala megumbo lyomisendeli dhaLibanon, lya fa oshihandhila 

shokuvululukilwa mo. Oto ka fudhagana ngiini, uuna uuwehame tau ku kalukile, 

nuudhigu wa fa womukulukadhi ta thetwa. 

Jehoiakin ta hunganekwa 

24Omuwa okwa lombwele omukwaniilwa gwaJuda Jehoiakin yaJehoiakim ta ti: 

“Oshili, ngaashi ndi na omwenyo, nando u kale okalinga koshihako koshikaha shandje 

shokolulyo, otandi ku hukula ko. 

25Otandi ku gandja kaantu mboka we ya tila, oomboka ya hala oku ku dhipaga. 

Otandi ke ku gandja miikaha yaNebukadnezzar, omukwaniilwa gwaBabilon, 

noyaakwiita ye. 

26Otandi ke mu umbila ne nanyoko muupongekwa koshilongo hoka inaamu valelwa 

ko, noko tamu ka sila amuhe. 

27Oshilongo shika shondjuulukwe yeni itamu shi mono we, itamu galukile we kusho.” 

28Omulumentu nguka Jehoiakin okwa ningi nani a dhinika, a fa oshiyuma sha tatuka 

noshe ekelwahi, inaashi halika we? Omolwashike a dhogwa pamwe noyana, u 

umbilwa moshilongo kee shi shi? 

29Evi, evi, evi! Pulakena oohapu dhOmuwa! 

30Omuwa ota popi ta ti: “Ndhindhilikeni omulumentu nguka a fa kee na oluvalo, 

omuntu kee na elago mokukala kwe akuhe. Kaku na nando ogumwe gwomoyana ta 

kala e na elago lyokukuutumba koshipangelapundi shaDavid ye a pangele we 

muJuda.” 

JEREMIA 23 

Omukwaniilwa gwokomeho 

1“Akwetse aasita mboka taa yonagula nokuhalakanitha oonzi dhuusita wandje,” 

Omuwa osho ta ti. 

2Onkee ano Omuwa, Kalunga kaIsrael, ota popi ta lombwele aasita mboka taa litha 

aantu ye ta ti: “Inamu sila nawa aantu yandje oshimpwiyu; omwe ya halakanitha 

nomwe ya tidha po. Ngashingeyi otandi ke mu geelela uuwinayi mboka mwe u ningi. 

3Otandi ka gongela oshihupe shaantu yandje miilongo moka nde ya halakanithile mo 

notandi ya eta kevi lyawo. Otaa ka kala ye na aanona oyendji notayi indjipala. 

4Otandi ka langeka aaleli ye ya sile oshimpwiyu. Aantu yandje itaa ka tila we nenge 

ya haluke, noitandi ke ya geela we. Ongame, Omuwa, nda popi.” 

5Omuwa ota ti: “Esiku otali ya, uuna tandi ka hogolola omukwaniilwa omuyuuki 

gwomoluvalo lwaDavid. Omukwaniilwa ngoka ota ka lela nowino nota longo shoka 

shu uka nosho opala mevi alihe. 

6Uuna ta ningi omukwaniilwa, Aajuda otaa ka kala yaa na ombudhi yasha, nAaisraeli 

otaa ka kala ye na ombili. Ota ka lukwa ‘Omuwa ehupitho lyetu.’ ” 

7Omuwa ota ti: “Esiku otali ya, uuna aantu itaa ka gana we medhina lyOmuwa 

omunamwenyo ngoka a tembudha mo Aaisraeli muEgipiti, 

8ihe otaa gana medhina lyOmuwa omunamwenyo ngoka e ya tembudha mo 

moshilongo shokuumbangalantu nomiilongo ayihe moka nde ya halakanithile mo. 

Nena otaa ka kala mevi lyawo yene.” 

Aahunganeki yiifundja taa hunganekwa 

9Omutima gwandje ogwa nyanyagulwa, nonda kwatwa kuugolwe. OmolwOmuwa 

noohapu dhe oondjapuki onda fa omuntu a kolwa, omulumentu a dhenga omeya. 

10Evi olyu udha mboka yi iteka Omuwa;  otaa uka muuwinayi notaa longitha 

oonkondo dhawo pombambo. Molwethingano lyOmuwa oshilongo otashi lili, 

nomaunapelo oga kukuta. 

11Omuwa ota ti: “Aahunganeki naayambi oyo aakaanakalunga;  onde ya adhelele taa 

yonene motempeli yandje. 

12Ondjila yawo otayi ka ninga omuthenu yo yi na omilema. Otandi ke ya tengukitha, 

ya gwile po. Otandi ke ya umbila omupya;  ethimbo lyegeelo lyawo olya thikana. 

Ongame, Omuwa, nda popi. 

13Onda mono oshiyematitha maahunganeki yomuSamaria: oya hunganeke medhina 

lyaBaal noya pukitha aantu yandje. 

14Ihe maahunganeki yomuJerusalem onda mono mo iihuna: otaa hondele yo taa 

fundju;  otaa koleke mboka taa kolokosha, onkee ano kaku na nando ogumwe te etha 

uuwinayi. Kungame oyo ayehe aawinayi, oya fa Aasodomu nAagomorra. 

15“Onkee ano ngame, Omuwa Omunankondoawike, otandi popi aahunganeki 

Aajerusalem te ti: otandi ke ya litha oshigwanga oshilulu noku ya nwetha omeya 

guuzigo, oshoka oya taandelitha uukwaanakalunga noshilongo ashihe.” 

16Omuwa Omunankondoawike ota lombwele Aajerusalem ta ti: “Inamu pulakena 

shoka aahunganeki mboka taa ti! Otaye mu tula muugoya, otaye mu lombwele 

omafafaeko gawo yene, hangaashi nde ya lombwela. 

17Otaa dhiginine okulombwela aantu mboka haa dhini ndje kutya Omuwa ota ti: 

‘Otamu kala nombili.’ Nokumboka ya tangalala koomwenyo dhawo, otaa ti: ‘Itamu 

adhika nando okoshiponga shasha.’ ” 

18Olye gwomuyo a kundathana nOmuwa, a pulakene nokuuva elaka lye? Olye a 

dhimbulula nokupupa ko koohapu dhe? 

19Ondjahi ye oyo oshikungulu, ombepo yepukutula tayi ka tukulukila komitse 

dhaakaanakalunga, 

20noitayi ka lota, sigo a gwanitha ayihe mbyoka a nuna okuninga. Momasiku tage ya 

aantu ye otaa ka uva ko nawa ayihe mbika. 

21Omuwa okwa ti: “Aahunganeki mbaka inandi ya tuma, nando oya yi. Inandi ya pa 

elaka lyandje, ihe otaa popi medhina lyandje. 

22Andola oya kundathana nangame, ando oyu uvithile aantu yandje oohapu dhandje 

noku ya galula ko koondjila dhawo oombwinayi nokiilonga yawo iiwinayi. 

23“Ongame Kalunga ndi li apehe, hapeha limwe alike. 

24Kaku na ngoka ta vulu okuholama ndje, ndaaye mu mone andola. Hangame nguka 

tandi udha egulu nokombanda yevi? 

25Onda tseya aahunganeki mboka, nkene taa popi iifundja medhina lyandje. Aniwa 

onde ya lombwela oohapu dhandje moondjodhi dhawo. 

26Sigo uunake aahunganeki mboka taa pukitha aantu yandje niilombo yawo ye yi 

toto? 

27Otaa dhiladhila kutya oondjodhi ndhoka taa hokololelathana, otadhi dhimbitha ndje 

kaantu yandje, naanaa ngaashi oohekulu ya dhimbwa ndje e taa gama kuBaal. 

28Omuhunganeki ngoka a yaguma, oku na okutya, ndjika ondjodhi yowala, ihe 

omuhunganeki ngoka u uvu oohapu dhandje, oku na oku dhi uvitha nuudhiginini. 

Etutu otali yelekwa tuu niilya? 

29Oohapu dhandje odha fa omulilo, nodha fa osilwa tayi nyanyagula omamanya. 

30Otandi kondjitha aahunganeki mboka taa taambathana oohapu yo taye dhi uvitha 

dha fa dhandje. 

31Otandi tsu ondumbo naahunganeki mboka taa uvitha oohapu dhawo notaa ti, odha 

za kungame. 

32Pulakeneni shoka ngame, Omuwa, tandi mu lombwele. Onda tsa ondumbo 

naahunganeki mboka taa hokolola oondjodhi dhawo dhu udha iifundja. Otaa uvitha 

oondjodhi dhawo e taa pukitha aantu yandje niilombo yawo nomainomo gawo. Inandi 

ya tuma nando nenge ndi ya lombwele ya ye, nokaye na omupondo gwasha kaantu 

yandje. Ongame, Omuwa, nda popi.” 

Omutenge gwOmuwa 

33Omuwa okwa lombwele ndje a ti: “Jeremia, uuna gumwe gwomaantu yandje nenge 

omuhunganeki nenge omuyambi te ku pula ta ti: ‘Etumwalaka lyOmuwa oshike?’ ou 

na oku mu lombwela to ti: ‘One omutenge gwOmuwa, note ke mu ekelahi.’ 

34Ngele gumwe gwomaantu yandje nenge omuhunganeki nenge omuyambi ta 

longitha iitya mbika ‘omutenge gwOmuwa’, otandi ke mu geela negumbo lye. 

35Peha lyasho shaa ngoka oku na okupula ookuume ke naakwawo ta ti: ‘Omuwa okwa 

gandja eyamukulo lini? Omuwa okwa ti ngiini?’ 

36Ano inaa popya we ya tye ‘omutenge gwOmuwa’, oshoka ngele oku na ngoka te shi 

ningi, etumwalaka lyandje otali ka ninga shili omutenge kuye. Aantu oya goyokitha 

oohapu dhaKalunga kawo, Kalunga omunamwenyo, Omuwa Omunankondoawike. 

37Jeremia, pula aahunganeki to ti: ‘Omuwa okwe mu pe eyamukulo lyashike? Omuwa 

okwa ti ngiini?’ 

38Nongele itaa vulika kelombwelo lyandje yo taa tumbula iitya ‘omutenge 

gwOmuwa’, nena ya lombwela kutya 

39otandi ke ya tudha mo e tandi ya umbile kokule nangame, ayehe pamwe noshilando 

shoka nde shi ya pele noohekulu. 

40Otandi ya undulile ohoni nesheko lyaaluhe ndyoka lyaa na mpoka nali dhimbiwa.” 

JEREMIA 24 

Iimbamba iyali yoonkwiyu 

1Omuwa okwa ulukile ndje iimbamba iyali yoonkwiyu ya tentekwa posheelo 

shotempeli. (Shika osha ningwa konima yomukwaniilwa gwaBabilonia 

Nebukadnezzar sho a kwata po omukwaniilwa gwaJuda Jehoiakin yaJehoiakim a 

ninge omupongekwa okukuthwa muJerusalem nokufalwa kuBabilon, pamwe 

naakuluntu yaJuda, omangomba naahambudhi yiiyedhilitho.) 

2Oshimbamba shotango osha li shi na oonkwiyu oontoye, oondhiye; oshikwawo osha 

li shi na omayamba gaa na omulyo. 

3Omuwa okwa pula ndje a ti: “Jeremia, ou wete shike?” Onda yamukula nda ti: 

“Oonkwiyu, oondhiye oontoyelela nomayamba omawinayi gaa shi kuliwa.” 

4Omuwa okwa lombwele ndje a ti: 

5“Ongame, Omuwa, Kalunga kaIsrael, tandi tala aantu mboka ya falelwe kuBabilonia 

kutya oya fa oonkwiyu oombwanawa, notandi ke ya ninga nawa. 

6Otandi ke ya tonatela notandi ya galulile kevi ndika. Otandi ke ya tunga noitandi ya 

kumuna po; otandi ke ya tsika noitandi ya tudha mo. 

7Otandi ke ya pa ondjuulukwe yokutseya kutya ongame Omuwa. Otaa ka ninga aantu 

yandje notandi ka ninga Kalunga kawo; oshoka otaa ka galukila kungame nomitima 

dhawo adhihe. 

8“Kombinga yomukwaniilwa gwaJuda Sedekia nomalenga ge nAajerusalem mboka 

ya kalele moshilongo shika nenge mboka ya kala muEgipiti, otandi ya ningi ya fa 

omayamba ngoka omawinayi kaage shi okuliwa. 

9Otandi ya undulile omupya gwa tya ngaaka, niigwana ayihe yomuuyuni otayi ka 

haluka. Aantu otaa ke ya nyonkela, otaa ningathana iileva noku ya ninga 

oshipwedhela; otaa tumbula edhina lyawo, ngele taa tukathana shaa hoka taa 

halakanene. 

10Otandi ya undulile iita, ondjala yekomba nelega, sigo inaku hupa nando ogumwe 

moshilongo shoka nde ya pe noohekulu.” 

JEREMIA 25 

Aatondi taa zi kuumbangalantu 

1Momumvo omutine Jehoiakim yaJosia sho a li omukwaniilwa gwaJuda, onda taamba 

etumwalaka lya zi kOmuwa tali popi Aajuda ayehe. (Nguka ogwa li omumvo 

gwotango gwomukwaniilwa gwaBabilonia Nebukadnezzar.) 

2Onda lombwele Aajuda nAajerusalem nda ti: 

3“Omimvo omilongo mbali nandatu, okuza komumvo omutimulongo nomutitatu Josia 

yaAmmon sho a li omukwaniilwa gwaJuda sigo onena, Omuwa okwa popitha ndje, 

ihe inandi tonyala oku mu hokololela shoka a ti. Ihe ne inamu pupa ko. 

4Inamu pulakena nenge mu pupe ko, nando Omuwa okwa dhiginine okutuma aapiya 

ye aahunganeki. 

5Oye mu lombwele, mu ethe oondjila dheni oombwinayi niilonga yeni iiwinayi 

mbyoka tamu ningi, opo mu wape okukala mevi ndyoka Omuwa e li mu pe one 

noohokulu, li ninge eliko lyeni lyaaluhe. 

6Oye mu lombwele, mwaa simaneke nokulongela iikalunga ne mwaa geyithe Omuwa 

mokulongela iimenka mwe yi ningi. Ando omwa li mwa vulika kOmuwa, ando ine 

mu geela. 

7Ihe Omuwa mwene ota ti, ne omwa tindi oku mu pulakena. Peha lyokupulakena 

omwe mu geyitha niimenka yeni nomwi iyetele egeelo ne yene. 

8“Onkee ano sho inaamu mu pulakena, Omuwa Omupangeliawike ota ti: 

9‘Otandi ke mu tumina aayumbangalantu ayehe nomupiya gwandje Nebukadnezzar, 

omukwaniilwa gwaBabilon. Otandi ye mu tumine, ya kondjithe Juda naakalimo 

yasho, osho wo iigwana ayihe yomuushiinda. Otandi ka hanagula po oshigwana shika 

naashiinda yasho noku ya ethela momakulukuma sigo aluhe, emoniko etilithi notali 

halutha. Ongame, Omuwa, nda popi. 

10Otandi ka mweneka ekugililo lyenyanyu nondigolo nomatanto goshituthi shohango. 

Itaa kala ye na omahooli gomoolamba dhawo nenge ye na iilya. 

11Oshilongo ashihe otashi ka teka po nokumbugala, niigwana yomuushiinda otayi ka 

longela omukwaniilwa gwaBabilonia omimvo omilongo heyali. 

12Konima yaambika otandi ka pangula Babilonia nomukwaniilwa gwasho 

moluuwinayi we. Otandi ka hanagula po oshilongo shoka notashi ningi ombuga 

yowala sigo aluhe. 

13Otandi ka geela Babilonia nomageelo agehe ngoka Jeremia a hunganeke tandi geele 

nago iigwana — iiponga ayihe ya nyolelwa membo ndika. 

14Otandi ka galulila Aababilonia shoka ya ningi; nayo wo onaa ka longela iigwana 

oyindji naakwaniilwa aanene.’ ” 

Oshitenga shondjahi yaKalunga 

15Omuwa, Kalunga kaIsrael, okwa lombwele ndje a ti: “Mpaka ope na oshitenga 

shomaviinu shu udha ondjahi yandje. Shi kutha u shi fale kiigwana ayihe tandi ku 

tumu ko, u yi nwethe mo. 

16Nge ya nu mo, otayi ka pungauka moshidhungwe omolwiita tandi yi ya tumine.” 

17Onda taamba oshitenga moshikaha shOmuwa, onde shi pe iigwana ayihe mbyoka 

Omuwa a tumu ndje kuyo e tandi yi nwetha mo. 

18Jerusalem niilando yaJuda ayihe, pamwe naakwaniilwa naawiliki yasho, oya nu mo, 

opo ya hanagulwe po noya ninge emoniko etilithi noshinima shondhino 

noshethingano, ngaashi ye li sigo onena. 

19-26Yalwe mboka ya nu moshitenga, oyo mbaka: Omukwaniilwa gwaEgipiti, 

omalenga naawiliki ye;  Aayegipiti ayehe naakwiilongo ayehe muEgipiti;  

Aakwaniilwa ayehe yoshilongo Uz;  Aakwaniilwa ayehe yiilando yAafilisti Ashkelon, 

Gaza, Ekron noshihupe shaAshdod;  Aaedom, Aamoabi nAayammoni;  aakwaniilwa 

ayehe yaTiro naSidon;  aakwaniilwa ayehe yomiilongo yopEfuta lyopokati;  iilando 

Dedan, Tema naBus;  aantu ayehe mboka yi ikulula omapalu;  aakwaniilwa yaArabia 

ayehe;  aakwaniilwa ayehe yomazimo gokombuga;  aakwaniilwa ayehe yaSimri 

noyaElam naMedia;  aakwaniilwa ayehe yokuumbangalantu, popepi nokokule, nguka 

naangwiyaka. Oshigwana kehe kombanda yevi osha li shi na okunwa mo. Hugunina 

omukwaniilwa gwaBabilonia ta ka nwa mo. 

27Omuwa okwa lombwele ndje a ti: “Lombwela aantu kutya ngame, Omuwa 

Omunankondoawike, Kalunga kaIsrael, otandi ya lombwele, ya nwe, sigo ya kolwa 

taa kungu, sigo ya pundukile po itaa vulu okuyambuka, molwiita mbyoka tandi ya 

tumine. 

28Nongele taa tindi okutaamba oshitenga moshikaha shoye, ya nwe mo, nena ya 

lombwela kutya Omuwa Omunankondoawike okwa ti, oye na okunwa. 

29Otandi ka tameka iilonga yandje yokuhanagula moshilando shandje mwene. Otaa 

dhiladhila kutya otaa yi inaa geelwa? Aawe, otaa ka geelwa, oshoka otandi ka tuma 

iita kaantu ayehe yokombanda yevi. Ongame, Omuwa, nda popi. 

30“Ngoye, Jeremia, ou na okuuvitha ashihe shoka nda popi. Ou na okulombwela aantu 

mbaka to ti: 

‘Omuwa ota ndunduma megulu, omutyalakato otagu mbolongondja monkalelo ye 

ondjapuki. Ota ndundumine aantu ye;  ota kololoka a fa omuntu ta kolo oomviinu. 

Shaa ngoka kombanda yevi ote mu uvu, 

31ekugagano lyewi otali ifala kooha nooha dhuuyuni. Omuwa oku na oontamanana 

niigwana. Ote eta aantu ayehe kompangu, naakolokoshi te ya etha ya dhipagwe. 

Omuwa oye a popi.’ ” 

32Omuwa Omunankondoawike ota ti, omupya otagu adha oshigwana, noshikungulu 

oshinene otashi tukuka kooha dhuuyuni. 

33Mesiku ndyoka omidhimba dhaantu mboka ya dhipagwa kOmuwa, otadhi ka 

langathana okuza kooha dhuuyuni sigo okooha oonkwawo. Kape na ngoka ta lili oosa, 

nomidhimba itadhi kuthwa po dhi ka fumvikwe. Otadhi kangawala pevi dha fa 

oondumba dhuuhoho. 

34Lileni, ne aawiliki; ne aasita yaantu yandje, ningeni oshikwanana! Hekumuneni 

nokugalangata montsi. Ethimbo olye mu adha, mu dhipagwe, notamu ka kutulwa 

ominino mwa fa oonzi. 

35Itamu ka hunuka po nando. 

36-37Otamu yemata notamu lilagana muuwehame, oshoka Omuwa ota hanagula po 

oshigwana sheni mondjahi ye, noshilongo sheni shombili te shi mbugaleke. 

38Omuwa okwe etha aantu ye a fa onime tayi thigi po ekololo lyayo. Iita iitilithi 

nondjahi yOmuwa ya hwama omulilo oya shitukitha oshilongo ombuga yowala. 

JEREMIA 26 

Jeremia ta pangulwa 

1Petameko lyelelo lyomukwaniilwa Jehoiakim yaJosia, omukwaniilwa gwaJuda, 

oohapu dhOmuwa odhe ya kungame. 

2Omuwa okwa lombwele ndje a ti: “Thikama mehale lyotempeli, u uvithe oohapu 

adhihe nde ku lombwele u dhi lombwele aantu mboka taa zi komikunda dhaJuda ye 

ya kelongelokalunga. Ino thiga po sha. 

3Pamwe aantu taa pulakene, ye ethe oondjila dhawo oombwinayi. Ngele taye shi 

ningi, otandi ki itedhulula kombinga yehanagulo ndyoka nde ya dhiladhilile 

molwiilonga yawo yuukolokoshi.” 

4Omuwa okwa lombwele ndje, ndi lombwele aantu ndi tye: “Ongame, Omuwa, nda ti, 

vulikeni kungame ne mu dhiginine ompango yandje nde yi mu pe. 

5Pulakeneni oohapu dhaapiya yandje aahunganeki, mboka nda dhiginine oku mu 

tumina, nando inamu vulika kushoka ya popi. 

6Ngele otamu tsikile okwaavulika, nena otempeli ndjika otandi ke yi ninga, ngaashi 

nda ningi Shilo, niigwana ayihe yomuuyuni otayi ka tumbula edhina lyoshilando 

shika, ngele tayi thingana.” 

7Aayambi, aahunganeki naantu ayehe oyu uvu ndje tandi uvitha iinima mbika 

motempeli. 

8Sho nda hulitha ayihe mbyoka Omuwa a lombwele ndje, ndi yi popye, oya kwata 

ndje noyi igidha ya ti: “Ou na okudhipagwa! 

9Omolwashike to popi medhina lyOmuwa kutya otempeli ndjika otayi ka fa Shilo, 

noshilando shika otashi ka hanagulwa po nokaku na ngoka ta ka kala mo?” Aantu 

noya gongalele ndje. 

10Aawiliki yaJuda sho ye shi uvu, oya zi ko kuuwa, ye ya kotempeli e taa kuutumba 

pOsheelo oshipe. 

11Aayambi naahunganeki oya lombwele aawiliki naantu ayehe taa ti: “Omulumentu 

nguka okwi ilongele egeelo lyokusa, oshoka ota hunganeke a tsa ondumbo noshilando 

shetu. Omwe mu uvu nomakutsi geni yene.” 

12Ngame onda ti: “Omuwa okwa tumu ndje, ndi uvithe ashihe shoka mu uvu tashi 

popi otempeli ndjika noshilando shika. 

13Opalekeni ano ngashingeyi omikalo niilonga yeni, ne mu vulike kOmuwa, Kalunga 

keni. Ngele otamu shi ningi, Omuwa oti itedhulula noite mu etele ehanagulo ndyoka a 

li e li dhiladhila. 

14Kombinga yandje, ondi li miikaha yeni! Ningii ndje shoka sho opala noshu uka 

momeho geni. 

15Ihe shi tseyeni ashike, ngele otamu dhipaga ndje, one naantu yomoshilando shika 

otamu kala mu na ondjo yedhipago lyomukeenandjo, oshoka Omuwa oye a tumu 

ndje, ndi mu pe elondodho ndika.” 

16Nena aawiliki naantu ayehe oya lombwele aayambi naahunganeki taa ti: 

“Omulumentu nguka okwe tu uvithile medhina lyOmuwa Kalunga ketu; ke na 

okudhipagwa andola.” 

17Konima yaambika yamwe yomaawiliki oya thikama e taa lombwele aantu mboka ya 

li ya gongala taa ti: 

18“Hiskia sho a li omukwaniilwa gwaJuda, omuhunganeki Mika gwokuMoreshet 

okwa lombwelele aantu ayehe kutya Omuwa Omunankondoawike okwa ti: 

‘Sion ota papulwa a fa eputa, Jerusalem otashi ka ninga ondumba yomakulukuma, 

nondundu yotempeli otayi ka shituka okuti.’ 

19Omukwaniilwa Hiskia nAajuda inaa dhipaga Mika. Peha lyasho Hiskia okwa tila 

Omuwa nokwe mu geulukitha. Omuwa nokwi itedhulula ye ine eta oshiponga shoka 

kwa li e na oku ya undulila. Ngashingeyi otatu iyetele oshiponga oshinene tse yene.” 

20(Okwa li ku na omulumentu gulwe, edhina lye Uria waShemaja gwokuKiriat 

Jearim, ngoka a popi medhina lyOmuwa nokutsa ondumbo noshilando noshigwana, 

ngaashi naanaa Jeremia a ningi. 

21Omukwaniilwa Jehoiakim, aakwiita ye nomalenga sho yu uvu Uria shoka a ti, 

omukwaniilwa okwa kambadhala oku mu dhipagitha. Ihe Uria okwe shi uvu, okwa 

tila e ta yi ontuku kuEgipiti. 

22Omukwaniilwa Jehoiakim okwa tumu Elnatan lyaAkbor naalumentu yamwe, ya ka 

tale ko Uria kuEgipiti. 

23Oye mu eta komukwaniilwa Jehoiakim, ngoka e mu dhipagitha, nomudhimba gwe 

ogu umbilwa moombila dhaantu yowala.) 

24Ihe molwashoka nda li megameno lyaAhikam yaShafan, inandi gandjwa miikaha 

yaantu, ndi dhipagwe. 

JEREMIA 27 

Ehunguno lyondjoko 

1Petameko lyelelo lyaSedekia yaJosia, omukwaniilwa gwaJuda, Omuwa okwa 

lombwele ndje, 

2ndi ihongele ondjoko noositolopa dhoongodhi niisikayiwa ndi yi ikutile kothingo. 

3Nandi tume elaka kaakwaniilwa kuEdom, Moab, Ammon, Tiro naSidon naatumwa 

yawo mboka yi ile kuJerusalem, ya tale omukwaniilwa Sedekia. 

4Omuwa Omunankondoawike, Kalunga kaIsrael, okwa ti kungame, ndi ya lombwele 

ya faalele aakwaniilwa yawo etumwalaka lye tali ti: 

5“Koonkondo nokomatha gandje onda shiti uuyuni naantu niinamwenyo ayihe 

mbyoka yi li kombanda yevi; otandi li gandja kungoka nde mu hokwa. 

6Ngashingeyi otandi gandja iilongo mbika ayihe mepangelo lyomupiya gwandje, 

omukwaniilwa gwaBabilon, Nebukadnezzar, niiyamakuti otayi mu longele. 

7Iigwana ayihe otayi mu longele, otayi ka longela wo omwana nomutekulu gwe, sigo 

ethimbo lyetekopo lyoshilongo she lya thikana. Nena oshilongo she otashi ka longela 

iigwana yilwe naakwaniilwa aanankondo. 

8“Ihe oshigwana kehe nenge oshilongo shoka itaashi ki igandja kelelo lye, otandi ke 

shi tokolela iita, ondjala nelega, sigo nde etha Nebukadnezzar e shi hanagule po 

thiluthilu. 

9Inamu pulakena aahunganeki yeni nenge aayanekeli nenge aafatululi yoondjodhi 

noyomandhindhiliko nenge oompulile dheni. Ayehe otaye mu lombwele kutya itamu 

ka longela omukwaniilwa gwaBabilon. 

10Otaye mu kotokele notaye mu kuthitha po, mu falwe kokule noshilongo sheni. 

Otandi ke mu tidha mo, notamu ka hanagulwa po. 

11Ihe ngele oku na oshigwana tashi igandja komukwaniilwa gwaBabilon, shi mu 

longele, otandi shi kaleke mevi lyasho shene; otashi li longo nokukala mo. Ongame, 

Omuwa, nda popi.” 

12Shika onde shi lombwele wo omukwaniilwa gwaJuda Sedekia nda ti: “Igandjeni 

komukwaniilwa gwaBabilon. Mu longeleni naantu ye notamu kala mu na omwenyo. 

13Omolwashike ne naantu yeni mu na okusila miita, mondjala nomelega? Omuwa ota 

ti, shika otashi ningilwa oshigwana kehe itaashi igandja komukwaniilwa gwaBabilon. 

14Inamu pulakena kaahunganeki mboka taye mu lombwele, mwaa igandje kuye. 

Otaye mu tula muugoya. 

15Omuwa ota ti, ine ya tuma nando, oyo notaye mu fundju taa popi medhina lye. 

Otaye eta ashike, mu tidhwe mo ne mu ka dhipagwe pamwe naahunganeki mboka 

taye mu lombwele iifundja mbika.” 

16Onda lombwele aayambi noshigwana ashihe kutya Omuwa ota ti: “Inamu pulakena 

aahunganeki mboka taa ti, iikwaniipangitho yomotempeli otayi galulwa ko mbala 

kuBabilon. Otaye mu fundju. 

17Inamu ya pulakena! Igandjeni komukwaniilwa gwaBabilonia notamu kala mu na 

omwenyo! Omolwashike oshilando shika shi na okuninga ondumba yomakulukuma? 



1207 

 

Ombiimbeli Ondjapuki 
@ 2008, Bible Society in Namibia. 

 

 

 

 

18Ngele yo aahunganeki shili nongele oye na elaka lyOmuwa, naa galikane Omuwa 

Omunankondoawike, kaa pitike iiyuma mbyoka ya hupile motempeli nomuuwa, yi 

falwe kuBabilonia.” 

19-20(Omukwaniilwa Nebukadnezzar sho a fala omukwaniilwa gwaJuda Jehoiakin 

yaJehoiakim pamwe naawiliki yaJuda naJerusalem kuBabilonia, okwa thigi po 

oongudhi, ondama yoshikushu, uutemba niikwaniipangitho yilwe yomotempeli.) 

21“Pulakeneni shoka ngame, Omuwa Omunankondoawike, Kalunga kaIsrael, tandi 

popi iikwaniipangitho mbyoka ya thigala motempeli nomuuwa muJerusalem: 

22Otayi ka falwa kuBabilonia notayi ka kala hoka sigo esiku ndyoka tandi yi 

dhimbulukwa. Opo ihe tandi ke yi galulila meha ndika noku yi pungulila mo. 

Ongame, Omuwa, nda popi.” 

JEREMIA 28 

Jeremia taa tompathana naHanania 

1Omumvo tuu ngoka momwedhi omutitano gwomumvo omutine Sedekia sho a li 

omukwaniilwa, Hanania yaAssur, omuhunganeki gwokomukunda Gibeon, okwa 

lombwele ndje motempeli montaneho yaayambi noyaantu ayehe a popi 

2kutya Omuwa Omunankondoawike, Kalunga kaIsrael, okwa ti: “Onda teya po 

oonkondo dhomukwaniilwa gwaBabilonia. 

3Momimvo mbali otandi ka galulila iikwaniipangitho yotempeli ayihe mbyoka 

Nebukadnezzar, omukwaniilwa gwaBabilonia, e yi fala kuBabilonia. 

4Otandi ka galula wo omukwaniilwa gwaJuda Jehoiakin yaJehoiakim pamwe nAajuda 

ayehe mboka ya yi muupongekwa kuBabilonia. Eeno, oonkondo dhomukwaniilwa 

gwaBabilonia otandi dhi teya po. Ongame, Omuwa, nda popi.” 

5Ngame onda lombwele Hanania montaneho yaayambi noyaantu ayehe mboka ya li 

motempeli nda ti: 

6“Amen! Omuwa ne shi ninge! Na tsakanithe shoka wa hunganeke, nota ka galula ko 

kuBabilonia iikwaniipangitho yotempeli naantu ayehe ya falwa muupongekwa. 

7Ihe pulakena shoka tandi ku lombwele ngoye noshigwana ashihe. 

8Aahunganeki mboka ya hunganeke nale, komeho getu, oya hunganeke kutya iita, 

ondjala nelega tali adha iigwana oyindji niilongo iinankondo. 

9Ihe omuhunganeki ngoka ta hunganeke ombili, ota dhimbululwa kutya ye 

omuhunganeki ngoka a tumwa shili kOmuwa, uuna ehunganeko lye lya tsu.” 

10Hanania okwa kutulula ndje ondjoko e te yi teya po, 

11e ta popi montaneho yaantu ayehe ta ti: “Omuwa okwa ti, osho ngeyi ta ka teya po 

ondjoko yomukwaniilwa Nebukadnezzar ya kutilwa koothingo dhiigwana ayihe; note 

shi ningi momimvo mbali.” Ngame nonda zi po. 

12Konima yaambika Omuwa okwa lombwele ndje, 

13ndi ka lombwele Hanania ndi tye: “Omuwa ota ti, owa vulu okuteya po ondjoko 

yoshiti, ihe ye ote ke yi pingakanitha nondjoko yosheela. 

14Omuwa Omunankondoawike, Kalunga kaIsrael, ota ti, ye ota ka kutila iigwana 

ayihe ondjoko yosheela, niigwana otayi ka longela omukwaniilwa gwaBabilonia 

Nebukadnezzar. Niiyamakuti otayi ka longela Nebukadnezzar.” 

15Onda lombwele Hanania nda ti: “Pulakena, Hanania! Omuwa ine ku tuma nando, 

oto itaalitha aantu mbaka iilombo. 

16Onkee ano Omuwa mwene ta popi kutya ote ku kombo po. Omumvo nguka manga 

inaagu poka, oto ka sa, oshoka owa lombwele aantu ya tse ondumbo nOmuwa.” 

17Hanania nokwa si momwedhi omutiheyali gwomumvo ngoka. 

JEREMIA 29 

Ontumwafo kaapongekwa 

1Onda nyolele aayambi, aahunganeki, aawiliki yoshigwana naayehe mboka 

Nebukadnezzar e ya fala oonkwatwa ya zi muJerusalem ya yi kuBabilon. 

2Onde yi nyola konima omukwaniilwa Jehoiakin, yina, omalenga, aawiliki yaJuda 

noyaJerusalem, omangomba naahambudhi yiiyedhilitho sho ya falwa muupongekwa. 

3Ontumwafo onde yi pe Elasa lyaShafan naGemarja gaHilkia, mboka ya tuminwe 

komukwaniilwa gwaJuda Sedekia, ya ye komukwaniilwa gwaBabilonia 

Nebukadnezzar. Otayi ti: 

4“Omuwa Omunankondoawike, Kalunga kaIsrael, ota lombwele aantu ayehe mboka a 

ziminine Nebukadnezzar e ya kuthe muJerusalem oonkwatwa noku ya fale kuBabilon: 

5‘Dhikeni omagumbo, mu kale mo. Tsikeni iitsambe, mu lye iiyimati yayo. 

6Hokanathaneni, mu vale aanona. Hokanitheni aana yeni, opo ya vale aanona. Omu na 

okwiindjipala, mu ninge oyendji, hakushonopala. 

7Longeni uuwanawa wiilando mbyoka nde mu fala kuyo muupongekwa. Yi 

galikaneneni Omuwa, oshoka ngele oyi li melago, nane omu li melago. 

8Ongame, Omuwa, Kalunga kaIsrael, tandi mu londodha mwaa pitike mu kotokelwe 

kaahunganeki mboka ye li mokati keni, nenge kuyalwe mboka taa popi taa ti, otaa 

vulu okuhunganeka onakuyiwa. Inamu pupa ko koondjodhi dhawo. 

9Otaye mu lombwele iifundja medhina lyandje. Inandi ya tuma. Ongame, Omuwa, 

nda popi.’ 

10“Omuwa ota ti: ‘Omimvo dhomuBabilonia omilongo heyali nge dha piti po, otandi 

mu dhimbulukwa nokudhiginina euvaneko lyandje notandi mu galulile kegumbo. 

11Ongame awike ndi shi shoka nde mu dhiladhilila, omadhiladhilo gandje ogelago, 

hagomupya; otandi mu pe onakuyiwa netegameno. 

12Otamu ka ithana ndje. Otamu ke ya tamu galikana ndje, notandi ke mu yamukula. 

13Otamu ka konga ndje, notamu ka mona ndje, oshoka otamu ka konga ndje 

nomwenyo aguhe. 

14Eeno, otandi ti, otamu ka mona ndje, notandi ke mu tululula mevi lyeni. Otandi ke 

mu kongolola koshilongo kehe nokehala kehe nkoka nde mu halakanithile ko, notandi 

ke mu galulila mevi ndyoka nda li nde mu kutha mo, mu ye muupongekwa. Ongame, 

Omuwa, nda popi.’ 

15“Otamu ti, Omuwa okwe mu pe aahunganeki muBabilon. 

16Pulakeneni shoka Omuwa ta popi omukwaniilwa ngoka a kuutumba 

koshipangelapundi shaDavid naantu ayehe ya thigala mo moshilongo shika, aakweni 

mboka inaa ya muupongekwa pamwe nane. 

17Omuwa Omunankondoawike ota ti: ‘Otandi eta kuyo iita, ondjala nelega, otandi ke 

ya ninga ya fa oonkwiyu dho ola noitadhi liwa we.’ 

18Otandi ya landulitha iita, ondjala nelega, niigwana ayihe yomuuyuni otayi ka haluka 

kushoka tayi shi mono. Shaa nkoka nde ya halakanithile, aantu otaa kunkwa ya haluka 

kushoka she ya ningilwa. Aantu otaye ke ya nyonkela notaa tumbula edhina lyawo, 

ngele taa thingana. 

19Shika otashi ke ya ningilwa, oshoka inaa vulika koohapu ndhoka nda dhiginine oku 

dhi ya tumina maapiya yandje aahunganeki. Oya tindi okupulakena. 

20Ne amuhe mboka nda tumu muupongekwa muBabilon, pulakeneni shoka ngame, 

Omuwa, tandi ti.” 

21Omuwa Omunankondoawike, Kalunga kaIsrael, okwa popi Ahab yaKolajia 

naSedekia yaMaaseia, mboka taye mu lombwele iifundja medhina lye. Ota ti, ote ke 

ya gandja miikaha yomukwaniilwa gwaBabilonia Nebukadnezzar, ngoka te ke ya 

dhipagela montaneho yeni. 

22Uuna aapongekwa Aajuda yomuBabilonia taa ka thinga omuntu gwontumba, otaa 

ka tya: “Omuwa ne ku ninge wa fa Sedekia nAhab, mboka omukwaniilwa 

gwaBabilonia e ya kanga piikangwa ye na omwenyo!” 

23Eso lyawo osho tali ka kala lya tya ngaaka, oshoka oye na ondjo onenenene — oya 

hondele e taa popi iifundja medhina lyOmuwa. Shika osho okutsa ondumbo nOmuwa 

nehalo lye. Oku shi shi shoka ya ningi, oye onzapo yawo. Omuwa okwa popi. 

Ontumwafo yaShemaja 

24-25Omuwa Omunankondoawike, Kalunga kaIsrael, okwa pe ndje elaka tali popi 

Shemaja yaNehelam, ngoka a tumu ontumwafo medhina lye mwene kAajerusalem 

ayehe nokomuyambi Sefania yaMaaseia nokaayambi ayehe. Montumwafo ndjika 

Shemaja okwa nyolele Sefania ta ti: 

26“Omuwa okwe ku langeke muuyambi peha lyaJehoiada, u kale omukuluntu 

motempeli. Osho oshilonga shoye okutala kutya omuyanankwengu kehe ti ihungunine 

okuninga omuhunganeki, na tulwe momalyenge nolugondo lwosheela mothingo ye. 

27Omolwashike inoo shi ningila Jeremia gwokuAnatot, ngoka tu uvithile aantu a fa 

omuhunganeki? 

28Oku na okumwenekwa, oshoka okwa lombwele aantu muBabilonia kutya onaa ka 

kala muupongekwa ethimbo ele noye na okutunga omagumbo okukala mo nokutsika 

iitsambe, ya mone iiyimati okulya.” 

29Sefania okwa leshele ndje ontumwafo ndjika. 

30Nena Omuwa okwa lombwele ndje, 

31-32ndi tumine aapongekwa ayehe muBabilon elaka ndika tali popi Shemaja tali ti: 

“Ongame, Omuwa, tandi ka geela Shemaja noluvalo lwe, oshoka okwe mu 

hunganekele, nando inandi mu tuma. Okwe mu lombwele iifundja. Ita ka kala e na 

oluvalo mokati keni. Ita ka kala e na omwenyo, a mone uuwanawa mboka tandi ka 

ningila aantu yandje, oshoka okwe ya uvithile, ya tse ondumbo nangame. Ongame, 

Omuwa, nda popi.” 

JEREMIA 30 

Etungululo lyaIsrael 

1Omuwa, Kalunga kaIsrael, 

2okwa lombwele ndje a ti: “Nyolela membo ashihe shoka nde ku lombwele, 

3oshoka ethimbo otali ya, uuna tandi ka galula aantu yandje Aaisraeli nAajuda. Otandi 

ke ya galulila koshilongo nde shi pele oohekulu, notaye shi lalulula ishewe, shi ninge 

eliko lyawo. Ongame, Omuwa, nda popi.” 

4Omuwa ota lombwele Aaisraeli nAajuda ta ti: 

5“Otandi uvu onkugo yuumbanda, ekugagano lyetilo nolyaa shi lyombili. 

6Mweneni, ne mu shi dhiladhile! Omusamane ota ningi tuu omusimba? Omolwashike 

ano ndi wete omusamane kehe ti ikwatakwata mepunda, ngaashi omukulukadhi ta 

thetwa? Omolwashike ano kehe ngoka a pemba? 

7Esiku etilithilela otali ya;  kape na esiku tali yelekwa nalyo — esiku lyoshiponga 

kuJakob, ihe ota ka hupithwa mo mulyo.” 

8Omuwa Omunankondoawike ota ti: “Esiku ndyoka otandi ka teya po ondjoko ndjoka 

ya kutilwa moothingo dhawo nokudhitulula omalyenge gawo, oyo noitaa ka kala we 

aapika yaakwiilongo. 

9Otaa ka longela ndje, Omuwa, Kalunga kawo, noluvalo lwaDavid, ngoka tandi 

kwaniileke, 

10“Omupiya gwandje Jakob, ino tila;  oshigwana shaIsrael, ino haluka. Otandi ke mu 

hupitha moshilongo shokokule, moshilongo moka mwa pongekelwa mo. Otamu ka 

galukila kegumbo notamu kala nombili;  otamu ka gamenwa, nokape na ngoka te mu 

tilitha. 

11Otandi ke ya kune, ndi mu hupithe. Otandi ka hanagula po iigwana yaahoka nde mu 

halakanithile, ihe itandi mu hanagula po. Itandi mu etha inaandi mu geela, ihe otandi 

mu putudha nuuyuuki. Ongame, Omuwa, nda popi.” 

12Omuwa ota lombwele oshigwana she ta ti: “Oshilalo shoye kashi shi kupangwa, 

nuuvu woye waa shi kwaaludhwa. 

13Kaku na ngoka te ku hungu, kape na omuti omolwoshilalo shoye, noitashi ka 

thootela. 

14Aaholi yoye ayehe oye ku dhimbwa;  kaye na ko nasha nangoye. Onde ku ponokele 

nda fa omutondi;  egeelo lyoye olya ningi enene, oshoka omayono goye ogendji, 

nuukolokoshi woye uunene. 

15Ino ngungutula we moluuvu woye, uuwehame woye kau na ealuko. Onde ku geele 

ngaaka, oshoka omayono goye ogendji, nuukolokoshi woye uunene. 

16Ihe ayehe mboka haye ku li po, otaa ka liwa po, naatondi yoye ayehe otaa ka falwa 

muupongekwa. Ayehe mboka taa ku hepeke, otaa ka hepekwa, naamboka taye ku 

yugu, otaa ka yugwa. 

17Otandi ke ku aludha ishewe, otandi ka panga iilalo yoye, nando aatondi yoye naa 

tye: 

‘Sion a ekelwahi, kaku na ngoka te mu sile oshimpwiyu.’ Ongame, Omuwa, nda 

popi.” 

18Omuwa ota ti: “Otandi ka galulila aantu yandje kevi lyawo, nezimo kehe tandi li sile 

ohenda;  Jerusalem otashi ka tungululwa, nuuwa washo otau ka dhikwa ishewe. 

19Aantu yamo otaa ka imba ekandanga;  otaa ka ligola kenyanyu. Okeyambeko 

lyandje taa ka indjipala;  eyambeko lyandje otali ya simanekitha. 

20Aana yawo otaa ka kala ngaashi muuyuni wonale, egongalo lyawo otali ka kala lya 

kola koshipala shandje;  otandi ka geela mboka taye ya hepeke. 

21-22Omupangeli gwawo ota ka za moshigwana shawo yene, omuleli gwawo omokati 

kaantu yawo yene. Ota ka hedha kungame, nge tandi mu ithana, oshoka olye te shi 

vulu inaa ithanwa? Otaa ka ninga aantu yandje, notandi kala Kalunga kawo. Ongame, 

Omuwa, nda popi.” 

23-24Ondjahi yOmuwa oyo oshikungulu, ombepo yeshikanyandi tayi pepele omitse 

dhaakolokoshi. Itayi kodha, sigo a gwanitha ayihe mbyoka a dhiladhila e yi ninge. 

Esiku otali ya, uuna aantu ye taa ka yelelwa kumbika. 

JEREMIA 31 

Israel ota shuna kegumbo 

1Omuwa ota ti: “Esiku otali ya, uuna tandi ka ninga Kalunga komazimo agehe 

gaIsrael, noyo taa ka ninga aantu yandje. 

2Mombuga onda sile ohenda mboka ya hunuka meso. Aaisraeli sho yu uka 

kevululuko, 

3onde ya imonithile mondjila yokokule. Aaisraeli ne, ondi mu hole aluhe notandi mu 

hilile kungame nohole yaaluhe. 

4Otandi ke mu tungulula ishewe, notamu ka tungala. Otamu ka kutha oongoma dheni 

notamu ka tanta nokuligola. 

5Otamu ka tsika ishewe iitsambe yomiviinu koondundu dhaSamaria, naamboka taa ke 

dhi tsika, otaa ka lya shoka dhi imi. 

6Eeno, esiku otali ya uuna aalangeli taa ka kololoka koondundu dhaEfraim taa ti: ‘Tu 

thikameni tu yeni kuSion kOmuwa Kalunga ketu.’ ” 

7Omuwa ota ti: “Imbileni Jakob nenyanyu, igidhileni oshigwana oshikuluntu. Imbeni 

ondjimbohambelelo tamu ti: 

‘Omuwa a hupitha aantu ye;  okwa mangulula ayehe mboka ya hupu po.’ 

8Otandi ke ya eta taa zi kuumbangalantu noku ya kongolola kooha dhuuyuni. Mokati 

kawo otamu ka kala aaposi niilema, aasimba naamwali. Otaa galuka oshigwana 

oshinene. 

9Otaye ya taa lili, nomokugalikana kwawo otandi ya eta. Otandi ke ya endithila 

pomatondokelo gomeya, mepola lya yelekana noitaa punduka, oshoka ongame he 

yaIsrael, naEfraim oye osheeli shandje.” 

10Omuwa ota ti: “Pulakenii ndje, ne iigwana, hokololeni oohapu dhandje koontuntu 

dhokokule. Onda halakanitha aantu yandje, ihe otandi ke ya gongela nokuya enditha 

ngaashi omusita te enditha oshigunda she. 

11Oshoka onda kulile Aaisraeli nonde ya hupitha koshigwana oshinankondo. 

12Otaye ya taa imbi ekandanga kondundu Sion. Otaa nyanyukilwa uuwanawa wandje 

— iilya, omaviinu nomagadhi gooholivi, iimuna yoonzi noyoongombe. Oomwenyo 

dhawo otadhi ka fa oshikunino sha hetukila noitaa ka sa we oluhepo. 

13Aakadhona otaa ka tanta ya nyanyukwa, aalumentu aagundjuka naakuluntu otaa ka 

shambukwa. Otandi ke ya hepulutha nokushitukitha okulila kwawo enyanyu. 

14Aayambi otandi ya kutitha noondya oontoye, naantu yandje otandi ya talaleke 

nuuwanawa wandje. Ongame, Omuwa, nda popi.” 

Omuwa ta sile Israel ohenda 

15Omuwa ota ti: “Ekudhilo otali uvika muRama, etakumo nelilagano. Rakel ta lilile 

oyana, ye ina hala okutalalekwa, oshoka oyo kaye po we.” 

16Omuwa ota ti: “Mwena waa lile we, theta po omahodhi goye, oshoka iilonga yoye 

otayi ka futwa. Otaa ka galuka ko kevi lyaatondi. 

17Oluvalo lwoye olu na etegameno komeho;  aamwoye otaa ka galukila kegumbo. 

Ongame, Omuwa, nda popi. 

18“Ondu uvite shili, Aaisraeli taa lili taa ti: 

‘Omuwa, otwa li twa fa okatana okagundjuka, ihe owe tu longo okuvulika. Tu galula; 

otwi ilongekidha okugalukila kungoye, Omuwa Kalunga ketu. 

19Otwe ku pilamene, ihe nanziya otwa hala tu galuke. Sho we tu geele, otwi isizimike 

moluhodhi. Otwa sa ohoni notwa gugwa, oshoka otwa yono, sho twa li aagundjuka.’ 

20Israel, ngoye omumwandjelela omuholike, omunona ndi mu hole unene. Shaa tandi 

tumbula edhina lyoye, otandi ku dhiladhila nohole. Omwenyo gwandje otagu ku 

tukulukile, notandi ku sile ohenda. 

21Dhikeni omaudhikilo, mu ndhindhilike ondjila;  monununeni ondjila ndjoka mwe 

ende nayo, sho mwa yi. Galukeni, ne Aaisraeli, ileni kegumbo komikunda mwe dhi 

thigile po. 

22Sigo uunake tamu ongaonga, ne aakaaneitaalo? Onde eta po oshinima oshipe 

kombanda yevi — otashi yelekanithwa nomukiintu ta gamene omulumentu.” 

Omauvaneko getungululo lyaJuda 

23Omuwa Omunankondoawike, Kalunga kaIsrael, ota ti: “Uuna tandi galulile aantu 

kevi lyawo, otaa ka popya ishewe mevi lyaJuda nomomikunda dhalyo taa ti: ‘Omuwa 

na yambeke ondundu ondjapuki yaJerusalem, ehala eyapuki moka a kala.’ 

24Aantu otaa kala muJuda nomomikunda dhe adhihe, notamu ka munwa iimuna 

nokulongwa omapya. 

25Otandi ndjangeke aaloloki nokukutitha mboka ya nama uuwanawa, ya ze ondjala. 

26Onkee otaku tiwa: ‘Onda papudhuka e te lengalenga. Oomposi dhandje odha li 

oontoye.’ 

27“Ngame, Omuwa, ote ti, ethimbo nge lya thikana, otandi ka udhitha evi lyaJuda 

aantu niimuna. 

28Ngaashi nda li nda tonatela okuvudhwa mo nokunakulwa mo kwawo, 

okweekelwahi, okuhanagulwa po nokuteywa po, osho tandi ke ya tonatela moku ya 

tsika nomoku ya tungulula. 

29Momasiku ngoka aantu itaa ka tya we: ‘Oohekulu oya lile omagongwa 

gomandjembele, nomayego goyana oga ningi uuge.’ 

30Shaa ngoka ota sile uulunde we mwene, noshaa ngoka ta li omagongwa 

gomandjembele, ota ningitha omayego ge mwene uuge.” 

31Omuwa ota ti: “Esiku otali ya, uuna tandi ka dhika ehangano epe nAaisraeli 

nAajuda. 

32Inali fa nando ehangano ekulu ndyoka nda hanganene noohekulu, sho nde ya kwata 

koshikaha nonde ya tembudha muEgipiti. Nando onda li nda fa ombushiki kuyo, inaa 

dhiginina ehangano ndyoka. 

33Ehangano epe ndyoka tandi hangana nAaisraeli, olyo ndika: Ompango yandje 

otandi yi tula momadhiladhilo gawo notandi yi nyolele moomwenyo dhawo. Otandi 

ningi Kalunga kawo, noyo taa ningi aantu yandje. 

34Itaku kala we omuntu ta longo mukwawo nenge omuntu ta lombwele mumwayina 

ta ti: ‘Tseya Omuwa.’ Oshoka ayehe otaa ka tseya ndje, aagundjuka naakuluntu. 

Otandi dhimi po omayono gawo, nuulunde wawo itandi u dhimbulukwa we. Ongame, 

Omuwa, nda popi.” 

35“Omuwa okwa utha etango okuminikila omutenya, nomwedhi noonyothi 

okuminikila uusiku. Ota pilula efuta note li ndundumitha;  edhina lye Omuwa 

Omunankondoawike. 

36Elandulathano ndika lyuunshitwe manga inaali tenguka po, oluvalo lwaIsrael nalwo 

wo italu hulu po, lu kale oshigwana koshipala shandje. 

37Egulu pombanda ngele tali vulu okuyelekwa, nomakankameno gevi pohi ngele taga 

vulu okukonakonwa, nena otandi ekelehi Israel omolwaashihe shoka e shi ningi.” 

38Omuwa ota ti: “Esiku otali ya, uuna Jerusalem ashihe tashi ka tungululwa shi ninge 

oshilando shandje okuza koshungo Hananel sigo okOsheelo shokokolonela. 

39Okuza mpoka ongamba otayi ka tsikila sigo okoshikulundundu Gareb e tayi 

goyokele ihe lwokuGoa. 

40Esilu alihe moka hamu fumvikwa aasi netoto lyiiyagaya nelundu alihe sigo 

okokalonga Kidron nosigo okOsheelo shuukambe kuuzilo, otali ka kala lya yapulilwa 

ndje. Oshilando itashi ka kumunwa po we nenge shi hanagulwe po.” 

JEREMIA 32 

Jeremia ta landa epya 

1Omuwa okwa lombwele ndje momumvo omutimulongo Sedekia sho a li 

omukwaniilwa gwaJuda, ngoka gwa li wo omutimulongo nomutihetatu 

gwaNebukadnezzar, omukwaniilwa gwaBabilon. 

2Pethimbo ndyoka etangakwiita lyomukwaniilwa gwaBabilonia olya li tali ponokele 

Jerusalem, ngame nonda li nde edhililwa mongulu yomalangelo yomuuwa. 

3Omukwaniilwa Sedekia okwa li a tula ndje mondjedhililo nokwa alula ndje ta ti: 

“Omolwashike to hunganeke to ti, Omuwa ota ti: ‘Oshilando shika otandi ke shi 

gandja miikaha yomukwaniilwa gwaBabilon, oye note ke shi kwata po, 

4nomukwaniilwa Sedekia ita ka hunuka mo. Ota ka gandjwa miikaha yomukwaniilwa 

gwaBabilon; otaa ka monathana oshipala noshipala notaa ka popya kokana nokana. 

5Sedekia ota ka falwa kuBabilon, oko ta ka kala sigo tandi mu adha. Nando a 

kondjithe Aababilonia, ita ka tompola sha. Ongame, Omuwa, nda popi.’ ” 

6Omuwa okwa lombwele ndje 

7kutya omuna gwatategona Hanamel yaShallum ote ya kungame, a landithe po epya 

lye kuAnatot moshikandjo shaBenjamin, oshoka ongame omunezimo lyawo 

gwomekota nondi na uuthemba woku li ilandela. 

8Ngaashi naanaa Omuwa a lombwele ndje, Hanamel okwe ya kungame mongulu 

yomalangelo okulanditha epya. Onda li ndi shi shi nale kutya Omuwa okwe shi 

lombwela ndje shili. 

9Onda landa epya kuHanamel nonde mu pe iimaliwa yiisiliveli omulongo niiheyali. 

10Onda nyola onzapo yelando noku yi shaina montaneho yoombangi nonda yalula 

iimaliwa noku yi yeleka koshiviha. 

11Onda kutha iifeka ayihe iyali yonzapo yelando — shimwe shoka sha patwa 

noshihako nosha nyolelwa mo euvathano nomautho noshikwawo shopuuyelele — 

12nonde yi pe Baruk yaNerija yaMakseja montaneho yomuna gwatategona Hanamel, 

yoombangi ndhoka dha shaina onzapo yelando noyAajuda ayehe mboka ya li 

mongulu yomalangelo. 

13Onda lombwele Baruk montaneho yawo nda ti: 

14“Omuwa Omunankondoawike, Kalunga kaIsrael, okwe ku lombwele, u taambe 

oonzapo ndhika, yimwe ndjoka ya patwa noshihako naandjoka yopuuyelele, u dhi tule 

moshiyuma sheloya, opo dhi pungulwe sigo omimvo dhokomeho. 

15Omuwa Omunankondoawike, Kalunga kaIsrael, okwa ti, omagumbo, omapya 

niitsambe yomiviinu otayi ka landwa ishewe mevi ndika.” 

Egalikano lyaJeremia 

16Sho nda gandja onzapo yelando kuBaruk, onda galikana nda ti: 

17“Omuwa Omupangeliawike, ongoye wa shiti egulu nevi koonkondo nokomatha 

goye; kape na shoka tashi ku nyenge. 

18Oho hololele aantu omayuvi esilohenda, ihe oho geelele wo aantu uulunde 

woohekulu. Ongoye Kalunga omunene nomunankondo; ongoye Omuwa 

Omunankondoawike. 

19Oondunge dhoye odhindji, niilonga yoye oyoonkondo. Omeho goye oga tonatela 

oondjila dhaantu ayehe, oto futu shaa ngoka shi thike paihumbato lye nongaashi i 

ilongela. 

20Nalenale owa gwanitha iilongandhindhiliko niilongankumwe muEgipiti nowa tsikile 

oku yi ninga muIsrael nomiigwana yilwe sigo onena, opo u tseyike apehepehe. 

21Owa tembudha aantu yoye muEgipiti nokulonga iilongandhindhiliko 

niilongankumwe, onoshikaha shoye shoonkondo nokwooko kwoye kwa taganana, 

shoka sha tilitha unene aatondi yoye. 

22Owe ya pe evi ndika lya tondoka omahini nomagadhi goonyushi, ngaashi we li 

uvanekele oohekulu. 

23Ihe sho ye ya mevi muka e taye li lala, inaa vulika we kiipango yoye nenge ya kale, 

ngaashi we ya longo; inaa ninga nando shoka we ya lombwele ye shi ninge. Onkee 

owe ya umbile omupya gu thike mpaka. 

24“Aababilonia oya tungile oshilando omutuni gwekondekela, opo ye shi ponokele. 

Iita, ondjala nelega otayi ka tulitha oshilando shika miikaha yawo. Oto vulu okumona 

kutya ayihe mbyoka wa popile, oya tsu ngashingeyi. 

25Onkene tuu ngoye, Omuwa Omupangeliawike, owa lombwele ndje, ndi ilandele 

epya montaneho yoombangi, nando oshilando otashi kwatwa po kAababilonia.” 

26Omuwa okwa lombwele ndje a ti: 

27“Ongame Omuwa, Kalunga kaantu ayehe. Kaku na shoka tashi nyenge ndje. 

28Otandi ka gandja oshilando shika miikaha yomukwaniilwa gwaBabilonia 

Nebukadnezzar netangakwiita lye; otaye shi kwata po 

29e taye shi tomeke. Otaye shi fike po pamwe nomagumbo moka mwa li aantu ya 

geyitha ndje, sho ya fikile Baal oondjambo kombanda yoondundu nokusaagelela 

iikalunga omaviinu. 

30Okuza kontsapo yondjokonona yawo Aaisraeli nAajuda oya hindi ndje e taa geyitha 

ndje niilonga yawo. 

31Okuza kesiku ndyoka oshilando shika sha tungwa sigo ongashingeyi aantu yasho 

oya tukulutha ondjahi nongeyo yandje. Onda tokola oku shi hanagula po 

32omoluuwinayi auhe mboka Aajuda nAajerusalem ya ningi pamwe naakwaniilwa 

naawiliki yawo nopamwe naayambi naahunganeki yawo. 

33Oya pilamene ndje peha lyokugalukila kungame; nando onda dhiginine oku ya 

pukulula, inaa pulakena sha. 

34Oya tula iimenka yawo iinyanyalithi motempeli ya tungilwa okusimaneka ndje. 

Osho ngeyi ya nyateke otempeli yandje. 

35Oya tungile Baal iiyambelo mesilu Ben Hinnom noya yambele oshikalunga Molek 

oyana aamati naakadhona. Inandi ya lombwela nando, ye shi ninge; inashi ya mo 

nando okuli momadhiladhilo gandje, ya longe iihuna ya tya ngaaka nokuyonitha 

Aajuda.” 

Euvaneko lyetegameno 

36Omuwa, Kalunga kaIsrael, okwa lombwele ndje a ti: “Jeremia, aantu otaa ti, iita, 

ondjala nelega otayi ka tulitha oshilando shika miikaha yomukwaniilwa gwaBabilon. 

Pulakena shoka tandi ti. 

37Otandi ka gongela aantu yomiilongo ayihe moka nde ya halakanithila mo mondjahi 

nomongeyo yandje onene, notandi ke ya galulila kehala ndika noku ya kalitha mo 

nombili. 

38Oyo notaa ka ninga aantu yandje, ongame notandi ningi Kalunga kawo. 

39Otandi ya pe omwenyo gumwe nelalakano limwe, ya simaneke ndje omasiku agehe, 

omoluuwanawa wawo yene nomoluuwanawa woluvalo lwawo. 

40Otandi ka hangana nayo ehangano lyaaluhe. Itandi ka loloka oku ya ninga nawa, 

notandi ke ya longa okutila ndje nomwenyo aguhe, opo yaa pilamene ndje we. 

41Otandi ka nyanyukilwa oku ya ninga nawa, notandi ke ya tsika mevi ndika. 

42“Naanaa ngashika ndu undulile aantu mbaka oshiponga shika oshinene, otandi ke ya 

ninga nawa, ngaashi ndu uvaneke. 

43Aantu otaa ti, evi ndika otali ka kala lya fa ombuga yaa na aantu nenge iinamwenyo, 

notali ka gandjwa miikaha yAababilonia. Ihe omapya otaga ka landwa ishewe mevi 

ndika. 

44Aantu otaa ke ga landa, oonzapo dhomalanditho otadhi ka shainwa, otadhi hakwa 

notadhi kolekwa koombangi. Osho tashi ka ningwa moshikandjo shaBenjamin, 

momikunda dha kunkula Jerusalem, miilando yaJuda, momikunda dhomoshilongo 

shokoondundu, poonyonga dhoondundu, nokuumbugantu waJuda. Otandi ka galulila 

aantu kevi lyawo. Ongame, Omuwa, nda popi.” 

JEREMIA 33 

Omauvaneko galwe getegameno 

1Manga nda li natango mondjedhililo mongulu yomalangelo, oohapu dhOmuwa odha 

adha ndje ishewe. 

2Omuwa, ngoka a shiti evi, ngoka e li umbinga, e te li tula peha lyalyo, okwa popitha 

ndje. Oye tuu ngoka edhina lye Omuwa, okwa ti: 

3“Ithana ndje, notandi ke ku yamukula; otandi ke ku hokololela iinima iikumithi 

niiholekwa mbyoka inoo yi tseya nale. 

4-5Ongame, Omuwa, Kalunga kaIsrael, tandi ti, omagumbo gaJerusalem nuuwa 

waJuda otau ka kumunwa po. Itashi kwatha sha oku ka kondjitha omutuni 

gwekondekela gwa tulwa po kAababilonia. Shika otashi ka udhitha owala oshilando 

nomidhimba dhaamboka tandi ka dhipaga mondjahi nomongeyo yandje. Onda 

pilamena oshilando shika omoluuwinayi auhe mboka aantu yasho taye u longo. 

6Ihe otandi ka aludha oshilando shika naantu yasho noku ya pa uundjangandjele. 

Otandi ke ya hololela ombili oyindji negameno. 

7Otandi ka ninga Juda naIsrael yi kale yi na elago, notandi ke yi tungulula ngashika ya 

li nale. 

8Otandi ya yogo omayono gawo agehe ngoka ya yono kungame, notandi ka dhima po 

oondjo dhawo nuukolokoshi wawo. 

9Jerusalem otashi ka etela ndje omupopiwo omwaanawa, enyanyu, ehambelelo 

nesimaneko; iigwana yomuuyuni otayi ka tila nokukakama, sho tayi kundana 

uuwanawa mboka tandi ningile Aajerusalem nelago ndyoka tandi li etele oshilando.” 

10Omuwa okwa ti: “Aantu otaa ti, ehala ndika olya fa ombuga yaa na aantu nenge 

iinamwenyo. Noye li mondjila; iilando yaJuda nomapandaanda gaJerusalem oge li 

owala; kamu na aantu nenge iinamwenyo. Ihe mehala tuu muka otamu ka uvika 

ishewe 

11ekugililo lyenyanyu nondigolo yoshituthi shohango. Otamu ka uvika aantu taa imbi, 

sho taye eta omapandulondjambo kotempeli yandje. Otaa ka tya: 

‘Hambeleleni Omuwa Omunankondoawike, oshoka oye omwaanawa, nesilohenda lye 

ohali kala aluheluhe.’ Evi ndika otandi li ningi lyelago, ngaashi lya li nale. Ongame, 

Omuwa, nda popi.” 

12Omuwa Omunankondoawike okwa ti: “Mevi ndika lya fa ombuga yaa na aantu 

nenge iinamwenyo, otamu ka kala ishewe omaunapelo moka aasita taa ka litha oonzi 

dhawo. 

13Miilando yomoshilongo shokoondundu, poonyonga dhoondundu nokuumbugantu 

waJuda, moshikandjo shaBenjamin, momikunda dha kunkula Jerusalem nomiilando 

yaJuda aasita otaa ka yalula oonzi dhawo. Ongame, Omuwa, nda popi.” 

14Omuwa okwa ti: “Esiku otali ya, uuna tandi ka gwanitha shoka ndu uvanekele 

Aaisraeli nAajuda. 

15Pethimbo ndyoka otandi ka hogolola omukwaniilwa omuyuuki ta zi moluvalo 

lwaDavid. Ota ka tsakanitha oshili nuuyuuki moshilongo. 

16Aajuda nAajerusalem otaa ka hupithwa e taa kala yaa na ombudhi. Oshilando otashi 

ka lukwa ‘Omuwa ehupitho lyetu’. 

17Ongame, Omuwa, tandi uvaneke kutya otaku ka kala aluhe omukwaniilwa 

gwomoluvalo lwaDavid ta lele muIsrael 

18notaku ka kala aluhe omuyambi a za mezimo lyaLevi ta longele nota yamba 

omafikilondjambo, oondjambo dhiikulya noontselelandjambo.” 

19Omuwa okwa lombwele ndje a ti: 

20“Onda hangana nomutenya nuusiku, opo omathimbo ngaka ga kale ngaashi gu 

uthwa. Ehangano ndika itali vulu okuteka po. 

21Osho nda hangana wo nomupiya gwandje David, nota ka kala aluhe e na omwana ta 

ningi omukwaniilwa, nonda hangana naayambi yomezimo lyaLevi, ya longele ndje 

aluhe; nomahangano ngaka itaga teka po we. 

22Otandi ka indjipaleka oluvalo lwomupiya gwandje David nomwaalu gwaayambi 

yomezimo lyaLevi, noitaa ka vulika okuyalulwa, ngaashi oonyothi dhokegulu nenge 

ehekevi lyomooha dhefuta.” 

23Omuwa okwa lombwele ndje a ti: 

24“Ino dhimbulula, nkene aantu taa ti, onde ekelehi Israel naJuda, omazimo gaali 

ngoka nde ga hogolola? Aantu yandje otaye ya tala nondhino noitaye ya yalula we 

oshigwana. 

25Ihe ngame, Omuwa, onda hangana nomutenya nuusiku nonda utha oompango 

ndhoka tadhi pangele egulu nevi. 

26Ngaashi naanaa nde shi ningi, osho tandi ka dhiginina ehangano lyandje noluvalo 

lwaJakob nomupiya gwandje David. Otandi ka hogolola mo gumwe gwomoluvalo 

lwaDavid, a lele oluvalo lwaAbraham, Isak naJakob. Otandi ka sila aantu yandje 

ohenda notandi ya ningi ishewe aanelago.” 

JEREMIA 34 

Etumwalaka kuSedekia 

1Etumwalaka lyOmuwa olye ya kungame, Nebukadnezzar, omukwaniilwa 

gwaBabilon, sho a li ta homona Jerusalem niilando ayihe yopuushiinda washo. 

Nebukadnezzar okwa kondjo netangakwiita lye alihe tali kwathelwa kiilongo 

nokiigwana ayihe yomepangelo lye. 

2Omuwa, Kalunga kaIsrael, okwa lombwele ndje, ndi ye komukwaniilwa gwaJuda, 

Sedekia, ndi mu lombwele ndi tye: “Ongame, Omuwa, tandi ka gandja oshilando 

shika miikaha yomukwaniilwa gwaBabilon, oye note shi fike po. 

3Ngoye ito vulu okufadhuka po; oto ka kwatwa po e to gandjwa miikaha ye. Oto ke 

mu tala oshipala noshipala noto ka popya naye; oto ka falwa kuBabilon. 

4Sedekia, pulakena shoka tandi ku lombwele. Ito ka dhipagelwa molugodhi. 

5Oto ka sa nombili noto ka temenwa omulilo gwoosa, ngaashi aantu ya li haa ningile 

oohokulu mboka ya li nale aakwaniilwa. Otaye ku lili oosa taa ti: ‘Omukwaniilwa 

gwetu a si!’ Ongame, Omuwa, nda popi.” 

6Onda lombwele omukwaniilwa Sedekia oohapu ndhika adhihe muJerusalem, 

7manga etangakwiita lyomukwaniilwa gwaBabilonia lya li tali homona oshilando. 

Etangakwiita olya li wo tali homona Lakish naAseka, iilando mbyoka ayike ya li ya 

hupu ko miilandohote yomuJuda. 

Emangululo lyaapika 

8Omukwaniilwa Sedekia nAajerusalem oya ningi euvathano, ya mangulule 

9aapika yawo ayehe Aahebeli, aalumentu naakiintu, opo pwaa kale omuntu e na 

Omuisraeli omukwawo omupika gwe. 

10Aantu ayehe naawiliki yawo oya zimine, ya mangulule aapika yawo noitaye ya piki 

we. Oye ya mangulula, 

11ihe konima oya lundulula omadhiladhilo gawo; oye ya kutha noye ya thiminike, ya 

ninge ishewe aapika yawo. 

12Onkee ano Omuwa, 

13Kalunga kaIsrael, a lombwele ndje, ndi lombwele aantu ndi tye: “Onda hangana 

noohokulu, sho nde ya tembudha mo muEgipiti nonde ya mangulula muupika. Onde 

ya lombwele kutya 

14omumvo omutiheyali kehe naa mangulule aapika Aahebeli mboka ye ya longele 

omimvo hamano. Ihe oohokulu inaa pupa ndje nenge ya pulakene shoka nda ti. 

15Opwa piti omasiku gamwe, sho mwi itedhulula nomwa ningi shoka sho opalela 

ndje. Ne amuhe omwa zimine mu mangulule Omuisraeli omukweni, nomwa hangana 

nangame montaneho yandje motempeli. 

16Ihe omwa lundulula omadhiladhilo geni ishewe nomwa sitha ndje ohoni. Amuhe 

omwa kutha po aapika mboka mwa li mwa mangulula, ngaashi ye shi yuulukwa, 

nomwe ya thiminikile ishewe muupika. 

17Onkee ano ngashingeyi, ngame, Omuwa, tandi ti, inamu vulika kungame, inamu 

mangulula Aaisraeli aakweni. Eewa ano, otandi mu mangulula, otandi mu mangululile 

okusila miita, mondjala nomelega. Iigwana ayihe otandi ke yi haluthitha shoka tandi 

mu ningile. 

18-19Omalenga gaJuda naJerusalem, agehe kumwe naambala, aayambi naawiliki oya 

tandula ontana olumana noya hangana nangame nokweenda pokati komalumana gayo. 

Ihe oya teya ehangano noinaa dhiginina oohapu dhalyo. Aantu mbaka otandi ya ningi, 

ngaashi ya ningi ontana. 

20Otandi ke ya gandja kaatondi yawo, mboka ya hala ye ya dhipage po, nomidhimba 

dhawo otadhi ka lika po koondhila nokiithitukuti. 

21Omukwaniilwa gwaJuda Sedekia nomalenga ge otandi ke ya gandja kumboka ya 

hala oku ya dhipaga. Otandi ke ya gandja miikaha yetangakwiita lyaBabilon, ndyoka 

lya kankeke manga eponokelo lyalyo lyoku mu matukila. 

22Otandi ke ya lombwela, notaa ka galukila koshilando shika. Otaye shi ponokele, 

taye shi kwata po notaye shi fike po. Iilando yaJuda otandi yi mbugaleke, itamu kala 

we nando omuntu. Ongame, Omuwa, nda popi.” 

JEREMIA 35 

Oshiholelwa shAarekab 

1Jehoiakim yaJosia sho a li omukwaniilwa gwaJuda, Omuwa okwa lombwele ndje a 

ti: 

2“Inda utale kaantu yoludhi lwaRekab, u popye nayo. Ya fala mela limwe lyomomala 

gomotempeli e to ya pe omaviinu.” 

3Onda kutha oludhi aluhe lwaRekab Jaazania yaJeremia yaHabbazzinia naamwayina 

ayehe noyana aamati — 

4nonde ya fala motempeli. Onde ya fala mela lyaalongwa yomuhunganeki Hanan 

yaIgdalia. Ela ndika olya li kombanda yela lyaMaaseia gaShallum, elenga enene 

motempeli, popepi nela lyomalenga galwe. 

5Onda tula iitenga nuuyo wu udha omaviinu koshipala shAarekab e tandi ti kuyo: 

“Nweni omaviinu.” 

6Ihe oya yamukula ya ti: “Ihatu nu omaviinu. Tatekulu Jonadab yaRekab okwe tu 

lombwele, twaa nwe omaviinu. Tse yene noluvalo lwetu katu na okunwa omaviinu. 

7Okwe tu lombwele wo, twaa tunge omagumbo nenge tu longe omapya, twaa tsike 

iitsambe yomiviinu nenge tu yi lande. Okwe tu lombwele, tu kale aluhe momatsali, 

opo tu kale olule mevi ndika, moka tu li oondjendi. 

8Otwa vulika komalombwelo agehe ngoka Jonadab e ge tu pe. Otse yene ihatu nu 

omaviinu nenge aakiintu yetu nenge aana yetu aamati naakadhona. 

9-10Ihatu tungu omagumbo tu kale mo — ohatu kala momatsali — katu na iitsambe 

yomiviinu, omapya nenge iilya. Otwa vulika lela kwaayihe mbyoka tatekulu Jonadab 

e tu lombwele. 

11Nebukadnezzar sho a homona oshilongo, otwa tokola tu ye kuJerusalem, opo tu 

tembuke iita yAababilonia noyAasiria. Omolwashoka twa kala muJerusalem.” 

12-13Omuwa Omunankondoawike, Kalunga kaIsrael, okwa lombwele ndje, ndi ka 

lombwele Aajuda nAajerusalem ndi tye: “Ongame, Omuwa, tandi mu pula kutya 

omolwashike mwa tindi okupulakena ndje nokuvulika koohapu dhandje? 

14Oluvalo lwaJonadab olwa vulika koshipango she, lwaa nwe omaviinu. Sigo onena 

ndjika inalu ga nwa. Ihe nando ngame onda dhiginine oku mu kumagidha, ne inamu 

vulika kungame. 

15Onda tsikile oku mu tumina aapiya yandje aahunganeki noye mu lombwele, mu ethe 

oondjila dheni oombwinayi ne mu longe shoka shu uka. Oye mu londodha, mwaa 

simaneke nokulongela iikalunga yaapagani, opo mu wape okukala mevi ndyoka nde li 

mu pe noohokulu. Ihe ne inamu pulakena ndje noinamu pupa ndje nando. 

16Oluvalo lwaJonadab olwa vulika koshipango shahekulu, ihe ne inamu vulika 

kungame. 

17Onkee ano ngame, Omuwa Omunankondoawike, Kalunga kaIsrael, tandi undulile 

Aajuda nAajerusalem ayehe ehanagulo ndyoka ndu uvaneke. Otandi ke shi ninga, 

oshoka inamu pulakena shoka nde mu lombwele ne inamu itaala, sho nde mu ithana.” 

18Aarekab onde ya lombwele oohapu ndhika dhOmuwa Omunankondoawike, 

Kalunga kaIsrael, tadhi ti: “Omwa vulika koshipango shahokulu Jonadab; omwa 

landula omapukululo ge nomwa gwanitha ayihe mbyoka e mu lombwele. 

19Onkee ano ngame, Omuwa Omunankondoawike, Kalunga kaIsrael, otandi uvaneke 

kutya mezimo lyaJonadab yaRekab otamu kala aluhe mu na omutekulu koshipala 

shandje.” 

JEREMIA 36 

Embo lyopomimvo 605-604 

1Momumvo omutine Jehoiakim yaJosia sho a li omukwaniilwa gwaJuda, Omuwa 

okwa lombwele ndje a ti: 

2“Kutha ondhinga yembo, u nyolele mo adhihe ndhoka nde ku lombwele kombinga 

yaIsrael naJuda niigwana ayihe. Nyola adhihe nde dhi ku lombwele okuza ketameko 

muuyuni waJosia sigo onena. 

3Ngiika Aajuda nge taa uvu ehanagulo alihe ndyoka nda hala oku ya etela, otaa 

pilamene oondjila dhawo oombwinayi. Ongame note dhimi po uukolokoshi nuulunde 

wawo.” 

4Ondi ithana Baruk yaNerija nonde mu hokololele adhihe ndhoka Omuwa a lombwele 

ndje. Baruk nokwe dhi nyolele adhihe mondhinga yembo. 

5Onda lombwele ihe Baruk nda ti: “Itandi ziminwa we ndi ye motempeli. 

6Onda hala u ye mo esiku lyanofu, aantu sho tayi idhilike iikulya. Ya leshela mokule 

oohapu ndhika dhOmuwa e dhi lombwele ndje, ngaashi nde dhi ku hokololele. Dhi 

leshela Aajuda ayehe; ayehe mboka taa zi kiilando yawo, oye na oku dhi uva. 

7Pamwe taa ka galikana Omuwa notaye etha oondjila dhawo oombwinayi, oshoka 

Omuwa ota hala okugeela aantu mbaka nondjahi onene nongeyo ye ya hwama.” 

8Baruk okwa leshele oohapu dhOmuwa motempeli naanaa ngaashi nde mu lombwele, 

e shi ninge. 

9Momwedhi omutimugoyi gwomumvo omutitano Jehoiakim sho a li omukwaniilwa 

gwaJuda, Aajerusalem ayehe naantu ayehe mboka ya zi kiilando yaJuda, oya hiywa 

okwiidhilika iikulya, opo ya geulukithe Omuwa. 

10Nena Baruk okwe ya leshele motempeli oohapu adhihe ndhoka nde mu lombwele. 

Osha ningwa moshinyanga shaGemarja, omuna gwamushangampangu Shafan. 

Oshinyanga she osha li mehale lyopombanda popepi nOsheelo oshipe shotempeli. 

Ondhinga yembo tayi leshelwa omalenga 

11Mikaia yaGemarja, omutekulu gwaShafan, okwa uvu Baruk ta lesha mondhinga 

yembo shoka Omuwa a popi. 

12Okwa yi muuwa moshinyanga shamushangampangu, moka omalenga agehe ga li 

taga pulakene iihokolola. Amushangampangu Elishama, Delaja yaShemaja, Elnatan 

lyaAkbor, Gemarja yaShafan, Sedekia yaHanania nomalenga omakwawo omo ga li. 

13Mikaia okwe ya lombwele adhihe e dhi uvu dha leshelwa aantu kuBaruk. 

14Nena omalenga oga tumu Jehudi yaNetania (omutekulu gwaShelemia, 

omutekulululwa gwaKushi), a ka lombwele Baruk e etelele ondhinga yembo ndjoka a 

leshele aantu. Baruk okwe ya etele ondhinga yembo. 

15Oya ti: “Kuutumba u tu leshele wo.” Baruk nokwe shi ningi. 

16Sho a mana okulesha, oya talathana mehaluko noya ti kuBaruk: “Oohapu ndhoka 

adhihe otu na oku dhi lombwela omukwaniilwa.” 

17Oye mu pula ya ti: “Tu lombwela utale, owa nyola ngiini oohapu adhihe ndhika? 

Owe dhi lombwelwa kuJeremia?” 

18Baruk okwa yamukula a ti: “Jeremia oye e dhi lombwele ndje adhihe, ongame 

nonde dhi nyolele nohinga mondhinga yembo ndika.” 

19Omalenga oga ti kuye: “Indeni mu ka holame ne amuhe naJeremia. Inamu tseyika 

nando okomuntu mpoka mu li.” 

Omukwaniilwa ta fike po ondhinga yembo 

20Omalenga oga tula ondhinga yembo moshinyanga shamushangampangu Elishama e 

taga yi koshinyanga shomukwaniilwa, nkoka ye mu hokololele adhihe. 

21Omukwaniilwa okwa tumu Jehudi a ka tale ko ondhinga yembo. Okwe yi kutha 

moshinyanga shaElishama e te yi leshele omukwaniilwa nomalenga agehe ngoka ga li 

ga thikama ge mu kunduka. 

22Okwa li okufu, nomukwaniilwa okwa li a kuutumba pomulilo gwomakala 

moshinyanga shokufu. 

23Jehudi shampa tuu a lesha ko iimpungu itatu nge ine, omukwaniilwa okwe yi lefula 

ko nokambele e te yi umbile momulilo. Okwa tsikile, sigo ondhinga yembo ayihe ya 

fikwa po. 

24Ihe kakwa li nando ogumwe a haluka nenge a se oluhodhi, ongele omukwaniilwa 

mwene nenge omalenga, sho yu uvu adhihe ndhika. 

25Nando Elnatan, Delaja naGemarja ya galikana omukwaniilwa kaa fike po ondhinga 

yembo, ine ya pulakena nando. 

26Okwa lombwele omuna gwokombanda Jerakmeel, pamwe naSeraia yaAsriel 

naShelemia yaAbdeel, ya kwate omunyoli Baruk nomuhunganeki Jeremia. Ihe 

Omuwa okwe tu holeke. 

Jeremia ta nyola ondhinga yembo yilwe 

27Omukwaniilwa Jehoiakim sho a fike po ondhinga yembo ndjoka nda li nda 

totomonene Baruk, Omuwa okwa lombwele ndje, 

28ndi kuthe ondhinga yembo yilwe nondi nyolele mo oohapu adhihe dha li mondhinga 

yembo yotango, ndjoka omukwaniilwa gwaJuda Jehoiakim a fike po. 

29Omuwa okwa lombwele ndje, ndi lombwele omukwaniilwa ndi tye: “Owa fike po 

ondhinga yembo nowa pula Jeremia kutya omolwashike a nyola ta ti, omukwaniilwa 

gwaBabilonia ote ya nokuhanagula po oshilongo shika nokudhipaga aantu yasho 

niinamwenyo. 

30Onkee ano ngashingeyi ngame, Omuwa, tandi ku lombwele tandi ti, ngoye 

omukwaniilwa Jehoiakim ito ka kala u na oluvalo talu lele muukwaniilwa waDavid. 

Omudhimba gwoye otagu ka ekelwahi gu ka anekwe muupyu womutenya 

nomuutalala wombambi yuusiku. 

31Otandi ke ku geela, oluvalo lwoye nomalenga goye omoluulunde auhe we u ningi. 

Ngoye mwene, Aajerusalem nAajuda inamu pulakena omalondodho gandje. Onkee 

otandi mu undulile omupya aguhe nde gu mu sheyele.” 

32Onda kutha ondhinga yembo yilwe e tandi yi pe amushanga gwandje Baruk. Okwa 

nyolele mo adhihe ndhoka nde mu lombwele. Okwa nyola adhihe ndhoka dha li 

mondhinga yembo yotango ya fikwa po kuJehoiakim, omukwaniilwa gwaJuda. Omwa 

gwedhelwa oohapu odhindji dha fa oonkwawo. 

JEREMIA 37 

Etokolo lya Sedekia 

1Nebukadnezzar, omukwaniilwa gwaBabilon, okwa kwaniileke Sedekia yaJosia peha 

lyaJehoiakin yaJehoiakim. 

2Ihe Sedekia, omalenga ge nenge oshigwana inashi vulika koohapu dhOmuwa ndhoka 

e dhi lombwele ndje. 

3Omukwaniilwa Sedekia okwa tumu Jukal yaShelemia nomuyambi Sefania 

yaMaaseia, ya indile ndje, ndi galikanene oshigwana shetu kOmuwa Kalunga ketu. 

4Onda li inaandi tulwa manga mondjedhililo nonda li tandi vulu okwiinyenga 

nemanguluko mokati kaantu. 

5Etangakwiita lyaBabilonia olya li lya kondeke Jerusalem, ihe sho lya kundana kutya 

etangakwiita lyaEgipiti olya tokola ongamba yaEgipiti, olye etha ekondeka. 

6Nena Omuwa, Kalunga kaIsrael, okwa lombwele ndje, 

7ndi ka lombwele Sedekia ndi tye: “Etangakwiita lyaEgipiti oli li mondjila tali ya li 

mu kwathe, ihe otali ka shuna. 

8Aababilonia otaa galuka, otaa ponokele oshilando, otaye shi kwata po e taye shi fike 

po. 

9Ongame, Omuwa, tandi mu londodha, mwaa ifundjaleke mu dhiladhile kutya 

Aababilonia itaa galuka we, oshoka otaa ke ya. 

10Nokuli nando mu sinde etangakwiita alihe lyaBabilon, pu hupe oomwahe dhowala 

dha lala momatsali gadho, otadhi ka penduka po e tadhi fike po oshilando shika.” 

Jeremia ta kwatwa 

11Etangakwiita lyaBabilonia olya zi po puJerusalem, oshoka etangakwiita lyaEgipiti 

olya li tali hedha kulyo. 

12Onda zi muJerusalem, ndi ye koshikandjo shaBenjamin ndi ka taambe uuthiga, 

oshitendelwa shandje sheyana shomezimo. 

13Ihe sho nda thiki posheelo shaBenjamin, omukuluntu gwaalangeli, edhina lye Jirija 

yaShelemia, omutekulu gwaHanania, okwa kankeke ndje e ta ti: “Ngoye oto iyakele 

kAababilonia!” 

14Onda yamukula nda ti: “Hasho sho! Itandi iyaka.” Ihe Jirija ina hala okupulakena 

ndje. Okwa kwata ndje e ta fala ndje komalenga. 

15Oga geele ndje noonkondo, oga dhengitha ndje noge edhilile ndje mongulu 

yamushangampangu Jonatan. Ongulu ye oya li ya shitukithwa ondjedhililo. 

16Onda tulwa melambo nonda kala mo olule. 

17Omukwaniilwa Sedekia okwa tumu ihe, ndi ye kuye muuwa, e ta pula ndje 

ongumitila ta ti: “Inaku za elaka lyasha kOmuwa?” Onda yamukula nda ti: “Okwa za, 

ngoye oto ka gandjwa miikaha yomukwaniilwa gwaBabilon.” 

18Onda pula nda ti: “Onda yono ano shike kungoye nenge komalenga goye nenge 

koshigwana, sho wa tula ndje mondjedhililo? 

19Aahunganeki yeni mboka ye mu lombwele kutya Aababilonia itaye mu homona, 

nenge ya homone oshilongo shika, oya ningwa ngiini? 

20Nkeyama, otandi ku galikana, u pulakene ndje ngoye u ninge shoka tandi ku pula 

nda gwaya evi, ino shuna ndje we maandja Jonatan. Ngele oto shi ningi, otandi ka sila 

mo shili.” 

21Osho ngaaka omukwaniilwa u utha, ndi edhililwe molugumbo lwomalangelo 

muuwa, nonda li handi pewa oshipambu shoshikwiila esiku kehe sha zi mombeka, 

sigo iikwiila ayihe ya pu po thilu moshilando. 

JEREMIA 38 

Jeremia tu umbilwa momuthima 

1Shefatia yaMattan, Gedalia yaPashhur, Jukal yaShelemia naPashhur yaMalkija oya 

kundana sho nda li tandi lombwele aantu kutya 

2Omuwa okwa ti: “Shaa ngoka ta kala moshilando shika, ota ka dhipagelwa 

molugodhi nenge ta si kondjala nenge kelega. Ihe shaa ngoka ta piti mo noti igandja 

kAababilonia, ita ka dhipagwa; ote ki ilikolela omwenyo gwe.” 

3Onda li wo tandi ya lombwele kutya Omuwa okwa ti: “Otandi ka gandja oshilando 

shika miikaha yetangakwiita lyaBabilon, oyo notaye shi kwata po.” 

4Omalenga oga yi komukwaniilwa e taga ti: “Omulumentu nguka oku na 

okudhipagwa. Mokupopya iinima ya tya ngaaka ota tyololokitha aakwiita moshilando 

nosho wo aantu ayehe ye li mo. Ita kwatha aantu, ote ya hepeke owala.” 

5Omukwaniilwa Sedekia okwa yamukula a ti: “Onawa, mu ningeni ngaashi mwa hala, 

itandi vulu oku mu keelela.” 

6Oya kutha ndje po noya kulukithile ndje noongodhi momuthima gwomuna 

gwokombanda Malkija, ngoka gwa li kaagu na omeya, enono alike, nonda ningine 

menono. 

7Ihe Omuetiopia Ebedmelek, omuthonwantu ngoka a li ha yakula muuwa, okwe shi 

uvu kutya oyu umbila ndje momuthima. Pethimbo ndyoka omukwaniilwa okwa li ta 

pulakene iihokolola posheelo shaBenjamin. 

8Ebedmelek okwa yi ko e ta ti komukwaniilwa: 

9“Nkeyama, aantu mbaka oya ningi nayi. Oya tula Jeremia momuthima; ota ka sila 

mo kondjala, oshoka moshilando kamu na we iikulya.” 

10Omukwaniilwa okwa lombwele Ebedmelek a kuthe aalumentu yatatu, ya hile ndje 

mo momuthima, manga inaandi sa. 

11Ebedmelek okwa yi naalumentu mboka koompungulo dhuuwa e ta kutha iilapi 

yimwe ya kulupa, mbyoka a kulukithile ndje yi li koongodhi. 

12Okwa lombwele ndje, ndi tule iinyanyu mbyoka moonkwapa dhandje, opo 

oongodhi dhaa ehameke ndje. Onde shi ningi, 

13oyo noya hili ndje mo momuthima. Konima yaambika onda kala molugumbo 

lwomalangelo. 

Sedekia ta kundathana naJeremia lwahugunina 

14Pethimbo ekwawo omukwaniilwa Sedekia okwi ithanene ndje kuye posheelo 

oshititatu shotempeli e ta ti: “Otandi ke ku pula epulo, ihe onda hala u lombwele ndje 

oshililela.” 

15Onda yamukula nda ti: “Ngele otandi ku lombwele oshililela, oto ka dhipaga ndje, 

nongele otandi ku tsu omayele, ngoye ito pupu ko nando.” 

16Omukwaniilwa Sedekia okwa uvanekele ndje ongumitila a ti: “Otandi gana 

kuKalunga omunamwenyo, Kalunga ngoka e tu pa omwenyo kutya itandi ke ku 

dhipaga nando nenge ndi ku gandje miikaha yaantu mboka ya hala oku ku dhipaga.” 

17Onda hokololele Sedekia kutya Omuwa Omunankondoawike, Kalunga kaIsrael, 

okwa ti: “Ngele oto igandja miikaha yomalenga gomukwaniilwa gwaBabilon, 

omwenyo gwoye otagu ka hupithwa, noshilando shika itashi ka fikwa po. Amuhe 

noyaandjeni otamu ka hupithwa. 

18Ihe ngele ito igandja, oshilando shika otashi ka gandjwa miikaha yAababilonia, 

notaye ke shi fika po. Nangoye wo ito hunuka mo miikaha yawo.” 

19Omukwaniilwa okwa yamukula a ti: “Onda tila Aajuda mboka ya yi kAababilonia. 

Ote ningi ndi gandjwe miikaha yawo notaa ka hepeka ndje.” 

20Onda ti: “Ito ka gandjwa miikaha yawo. Otandi ku galikana, u vulike kelaka 

lyOmuwa; nena oto kala nawa, nomwenyo gwoye otagu hupithwa. 

21Omuwa okwa hololele ndje memoniko shoka tashi ka ningwa, ngele to tindi 

okwiigandja. 

22Onda mono kutya aakiintu ayehe ya thigala muuwa waJuda, otaa falwa ya ye 

komalenga gomukwaniilwa gwaBabilon. Pulakena shoka taa ti, sho taa yi: 

‘Ookuume komukwaniilwa oye mu pukitha, oye mu gwililile po. Ngashingeyi 

oompadhi dhe odha ningine menono, ookuume ke oye mu thigi po.’ ” 

23Onda gwedha ko nda ti: “Aakulukadhi yoye ayehe pamwe naanona otaa ka falwa 

kuBabilon, nangoye mwene ito ka hunuka mo miikaha yawo. Oto ka kwatwa po 

onkwatwa komukwaniilwa gwaBabilon, noshilando shika otashi ka fikwa po.” 

24Sedekia okwa yamukula a ti: “Ino yakela ko tuu nando omuntu koonkundathana 

ndhika; ngele to shi ningi, oto si. 

25Omalenga ngele ge shi uvu kutya otwa kundathana nangoye, otage ke ya notaga 

pula shoka twa li tatu popi. Otaga ka uvaneka kutya itage ku dhipaga, ngele to ga 

hokololele adhihe. 

26Ga lombwela kutya owa galikana ndje, ndaaye ku shune we mondjedhililo, u sile 

mo.” 

27Omalenga oge ya noga pula ndje, nonde ga lombwele naanaa shoka omukwaniilwa 

a lombwele ndje ndi popye. Kaga li we taga vulu sha shilwe, oshoka kaku na ngoka u 

uvu oonkundathana dhetu. 

28Onda kala molugumbo lwomalangelo, sigo Jerusalem sha kwatwa po. 

JEREMIA 39 

Jerusalem tashi teka po 

1Momwedhi omutimulongo gwomumvo omutimugoyi Sedekia sho a li omukwaniilwa 

gwaJuda, Nebukadnezzar, omukwaniilwa gwaBabilon, okwe ya netangakwiita lye 

alihe e ta ponokele Jerusalem. 

2Mesiku etimugoyi lyomwedhi omutine gwomumvo gwaSedekia omutimulongo 

nagumwe, medhingililokuma lyoshilando omwa tsuwa oombululu. 

3(Jerusalem sho sha kwatwa po, omalenga agehe omanene gomukwaniilwa 

gwaBabilonia oge ya e taga kala pOsheelo shopokati, mu na Nergal Sareser, Samgar 

Nebo, Sarsekim naNergal Sareser gulwe.) 

4Omukwaniilwa Sedekia naakwiita ye ayehe sho ye shi mono, oya kambadhala ya 

gwaye mo uusiku ya ye ontuku. Oye ende nondjila tayi uka koshikunino shuuwa, oya 

pitile mosheelo shi li pokati komadhingililokuma gaali noya yi yu uka lwokesilu 

lyaJordan. 

5Ihe etangakwiita lyaBabilonia olye ya landula e tali kwatele Sedekia polushandja lu 

li popepi naJeriko. Oye mu fala komukwaniilwa Nebukadnezzar kuRibla moshikandjo 

Hamat, noko nkoka Nebukadnezzar e mu pangula. 

6Okwa dhipagitha aana yaSedekia montaneho yaSedekia, okwa dhipagitha wo 

omalenga omakuluntu gaJuda. 

7Konima yaambika okwa tsipulitha mo omeho gaSedekia e te mu tula momalyenge 

nokufalwa kuBabilon. 

8Aababilonia oya fike po uuwa nomagumbo gaantu noya kumuna po 

omadhingililokuma gaJerusalem. 

9Hugunina Nebusaradan, elenga ekuluntu lyaalangeli, okwa kwata po aantu mboka ya 

li ya hupile moshilando nokwe ya fala oonkwatwa kuBabilon, pamwe naamboka ya 

adhikile yi igandja kuye. 

10Ihe oohepele dhomoshigwana ndhoka dha li dhaa na sha, Nebusaradan okwe dhi 

thigi muJuda e te dhi pe iitsambe yomiviinu nomapya. 

Jeremia ta mangululwa 

11Omukwaniilwa Nebukadnezzar okwa lombwele elenga ekuluntu lyaalangeli 

Nebusaradan a ti: 



1229 

 

Ombiimbeli Ondjapuki 
@ 2008, Bible Society in Namibia. 

 

 

 

 

12“Inda u ka konge Jeremia, u mu sile oshimpwiyu. Ino mu ehameka tuu, ihe mu 

ningila shoka a hala.” 

13Nebusaradan, pamwe nomalenga omakuluntu ooNebushashan naNergal Sareser 

nomalenga galwe gomukwaniilwa gwaBabilon, 

14oya kutha ndje molugumbo lwomalangelo. Oya tula ndje moshimpwiyu shaGedalia 

yaAhikam, omutekulu gwaShafan, ngoka a li e na okuthindikila ndje sigo okegumbo. 

Osho ngaaka nda thigala mokati koshigwana. 

Etegameno lyaEbedmelek 

15Manga nda li molugumbo lwomalangelo, Omuwa okwa lombwele ndje, 

16ndi lombwele Omuetiopia Ebedmelek kutya Omuwa Omunankondoawike, Kalunga 

kaIsrael, okwa ti: “Otandi ningi shili ngaashi nda ti, otandi ka hanagula po oshilando 

shika, itashi kala shi na elago. Ihe shika nge tashi ningwa, oto ke shi tala nkene tashi 

ningwa. 

17Ihe ngame, Omuwa, otandi ke ku gamena, noito ka gandjwa miikaha yaantu mboka 

wa tila. 

18Otandi ke ku gamena, noito ka dhipagwa nando. Oto ka fadhuka po u na omwenyo, 

oshoka owi inekela ndje. Ongame, Omuwa, nda popi.” 

JEREMIA 40 

Jeremia ta kala naGedalia 

1Omuwa okwa popi nangame, sho elenga ekuluntu lyaalangeli Nebusaradan lya 

mangulula ndje muRama. Onda li nda tulwa momalyenge pamwe naantu mboka ya 

zile kuJerusalem naJuda, oomboka ya li ye na okufalwa oonkwatwa kuBabilon. 

2Elenga ekuluntu olyi ikalekele ndje e tali ti: “Omuwa Kalunga koye okwa uthile 

ehala ndika oshiponga shika. 

3Ngashingeyi okwa gwanitha shoka a tile ote shi ningi. Ayihe mbika oya ningwa, 

oshoka aantu yoye oya yono kOmuwa noinaa vulika kuye. 

4Ngashingeyi otandi ku kutha omalyenge gomomaako e tandi ku mangulula. Ngele 

owa hala okuya kuBabilonia pamwe nangame, shi ninga, notandi ke ku sila 

oshimpwiyu. Ihe ngele ino hala okuya ko, kala po. Oto vulu okuhogolola, noto vulu 

okuya mpoka wa hala.” 

5Manga inaandi yamukula, Nebusaradan okwa ti: “Shuna kuGedalia yaAhikam, 

omutekulu gwaShafan, ngoka omukwaniilwa gwaBabilonia e mu ningi omuleli 

gwaJuda. Oto vulu okukala naye, u kale mokati kaantu mbaka, nenge oto vulu okuya 

shaa mpoka pwe ku opalela.” Okwa pe ndje omagano niikulya, ndi ye nayo, nokwa 

laleke ndje, ndi ye nondjila yandje. 

6Onda yi ndi ka kale puGedalia muMispa mokati kaantu mboka ya thigalele 

moshilongo. 

Gedalia, Omuleli gwaJuda 

(2 Aak. 25:22-24) 

7Omalenga gamwe omajuda naakwiita mboka inaayi igandja, oya kundana kutya 

omukwaniilwa gwaBabilonia a langeke Gedalia a ninge omuleli gwoshilongo ye a 

tonatele ayehe mboka inaa falwa kuBabilon — oohepele dhomoshilongo. 

8Ismael yaNetania, Johanan yaKarea, Seraia yaTanhumet, aana yaEfai yokuNetofa 

naJaazania gwokuMaaka oya yi pamwe naantu yawo kuGedalia kuMispa. 

9Gedalia okwa ti kuyo: “Otandi mu lombwele kutya inamu tila mu igandje 

kAababilonia. Kaleni moshilongo shika, longeleni omukwaniilwa gwaBabilon, 

notamu kala nawa. 

10Ngame mwene otandi kala muMispa notandi mu kalele po, uuna Aababilonia naa ke 

ya huka. Ihe ne otamu vulu okugongela nokupungula omaviinu, iiyimati nomagadhi 

gooholivi, ne mu kale momikunda mwe dhi lala.” 

11Aaisraeli ayehe mboka ya li muMoab, Ammon, Edom nomiilongo yilwe, oyu uvu 

kutya omukwaniilwa gwaBabilonia okwa zimine Aajuda yamwe ya kale muJuda 

nokwa ningi Gedalia omuleli gwawo. 

12Oya thigi po omahala ngoka ya li ya halakanene mo, e taa shuna kuJuda. Oye ya 

kuGedalia kuMispa, noya kolo omaviinu nokugongela iiyimati oyindji. 

Gedalia ta dhipagwa 

(2 Aak. 25:25-26) 

13Konima yaambika Johanan yaKarea naawiliki yaakwiita mboka inaayi igandja, oye 

ya kuGedalia muMispa 

14e taa ti kuye: “Ou shi shi tuu kutya Baalis, omukwaniilwa gwaAmmon, okwa tuma 

Ismael yaNetania e ku dhipage?” Ihe Gedalia ine shi itaala. 

15Nena Johanan okwe mu lombwele muuwike ta ti: “Etha ndje, ndi ka dhipage Ismael, 

nokape na ngoka te shi tseya kutya olye e shi ningi. Omolwashike ta zimininwa e ku 

dhipage po? Shika otashi ka halakanitha Aajuda ayehe mboka ya gongala pungoye, 

notashi etele aantu ayehe mboka ya hupile muJuda, omupya.” 

16Ihe Gedalia okwa yamukula a ti: “Ino shi ninga! Oto lundile Ismael.” 

JEREMIA 41 

1Momwedhi omutiheyali gwomumvo ngoka Ismael yaNetania, omutekulu 

gwaElishama, gwomezimo lyaawa, gumwe gwomomalenga omakuluntu, okwa yi 

kuMispa e na aalumentu omulongo, a ka talele po Gedalia. Manga ya li taa li uulalelo, 

2Ismael pamwe naalumentu omulongo oya pweya mo omagongamwele gawo e taa 

dhipaga Gedalia. 

3Ismael okwa dhipaga Aaisraeli ayehe ya li puGedalia puMispa, osho wo aakwiita 

Aababilonia mboka ya li po. 

4Ongula sho kwa shi, manga aantu kaaye shi po sha, 

5aalumentu omilongo hetatu oya thiki ya zi kuShekem, Shilo naSamaria. Oya li ya 

kulula oombenzi dhawo, ya tuula oonguwo dhawo, yo yi ishata oontsa. Oya li ye na 

iikulya niitsinino, ya ka yambele motempeli yOmuwa. 

6Ismael okwa zi muMispa, e ke ya tsakaneke, te ende ta lili. Sho a thiki kuyo, okwa ti: 

“Ileni mu tale Gedalia yaAhikam.” 

7Nanziya sho ya yi meni lyoshilando, Ismael naantu ye oye ya dhipaga po e taa 

umbile omidhimba dhawo momuthima. 

8Ihe mongundu yawo omwa li aalumentu omulongo, mboka ya lombwele Ismael ya ti: 

“Ino tu dhipaga. Otu na osiima, iishokelya, omagadhi gooholivi nomagadhi goonyushi 

ga holekwa momapya.” Onkee okwe ya hupitha ko. 

9Momuthima moka Ismael u umbile omidhimba dhaantu mboka a dhipaga, ogwa li 

omunene gwa hupilwe komukwaniilwa Asa, sho a li a homonwa komukwaniilwa 

gwaIsrael Baasha. Ismael okwe gu udha omidhimba. 

10Opo ihe okwa kwata po oonkwatwa aakadhona aana yokombanda noshihupe 

shaantu mboka ya li muMispa, oomboka Nebusaradan, elenga ekuluntu lyaalangeli, 

lye ya thigile melelo lyaGedalia yaAhikam. Ismael okwe ya kwata po e tu uka nayo 

lwokoshilongo Ammon. 

11Johanan yaKarea noondjayi dhiita ndhoka dha li puye, odha kundana iihuna mbyoka 

Ismael a longo. 

12Odhe mu landula dhi li naantu yadho e tadhi mu adha petale lyaGibeon. 

13Oonkwatwa dhaIsmael sho dha mono Johanan noondjayi adhihe dhi li puye, oya 

nyanyukwa 

14noya galuka e taa matukile kudho. 

15Ihe Ismael naalumentu ye yahetatu oya fadhuka po Johanan e taa ka holama mevi 

lyaAmmon. 

16Johanan noondjayi dhiita odha kutha aantu mboka ya li ya kwatwa po kuIsmael, sho 

a dhipaga po Gedalia — aakwiita, aakulukadhi, aanona naathonwantu. 

17-18Oya li ya tila Aababilonia, oshoka Ismael okwa dhipaga Gedalia, ngoka 

omukwaniilwa gwaBabilonia e mu langeke omuleli gwoshilongo. Onkee oya 

dhiladhila okutembukila kuEgipiti, ya ka holame Aababilonia. Mondjila oya kankama 

puGerut-Kimham popepi naBetlehem. 

JEREMIA 42 

Aantu taa pula Jeremia e ya galikanene 

1Oondjayi dhiita adhihe, mwa kwatelelwa Johanan yaKarea naAzaria yaHeshaia, odhe 

ya naantu ayehe okuza kaanona sigo aakuluntu 

2e taa lombwele ndje taa ti: “Tu kwatha u tu ningile shoka tatu ku pula! Tu galikanena 

kOmuwa Kalunga ketu. Tu galikanena atuhe twa hupu ko. Otwa li oyendji, ihe 

ngashingeyi otse aashona yowala, ngaashi u shi wete. 

3Tu galikanena, opo Omuwa Kalunga ketu e tu ulukile ondjila tu na okweenda nayo 

naashoka tu na okuninga.” 

4Onda yamukula nda ti: “Eewa, onawa! Otandi galikana Omuwa Kalunga ketu, 

naanaa ngaashi mwe shi pula, noshaa shoka ta ti, otandi shi mu lombwele. Itandi ke 

mu holeka nando osha.” 

5Oya ti kungame: “Omuwa oye na ninge onzapo yetu yashili noyi shi kwiinekelwa, 

ngele itatu ka vulika koohapu adhihe ndhoka Omuwa Kalunga ketu te dhi tu tumine. 

6Ngele otadhi tu opalele nenge aawe, otatu ka vulika kOmuwa Kalunga ketu, kungoka 

tatu indile, u tu galikanene. Otatu ka kala nawa, ngele otatu vulika kuye.” 

Omuwa ta yamukula Jeremia 

7Sho pwa piti omasiku omulongo, Omuwa okwa lombwele ndje, 

8ndi ithane Johanan noondjayi adhihe dhiita ndhoka dha li puye, dhi gongale naantu 

ayehe. 

9Onde ya lombwele nda ti: “Omuwa, Kalunga kaIsrael, ngoka mwa tumine ndje kuye, 

ndi mu pule, okwa ti: 

10‘Ngele otamu kala mevi ndika, otandi ke mu tungulula po noitandi mu kumuna po. 

Otandi ke mu tsika, itandi mu tudha mo. Ehanagulo ndyoka nde li mu undulile, olya 

sitha ndje oluhodhi. 

11Etheni okutila omukwaniilwa gwaBabilon. Ondi li pamwe nane, notandi mu 

mangulula miikaha ye. 

12Oshoka ngame omunamutimahenda, otandi mu longo oku mu sila ohenda, e mu 

pitikile okushuna komagumbo. Ongame, Omuwa, nda popi.’ 

13-15“Ihe aantu ne mboka mwa thigalele muJuda, omu na okuvulika kOmuwa Kalunga 

keni. Inamu tinda okukala mevi ndika. Inamu tya: ‘Aawe, otatu yi tu ka kale 

muEgipiti, moka itatu ka tsakaneka we iita nenge tu uve onkugo yolugodhi nenge tu 

se po kondjala.’ Ngele otamu popi ngaaka, nena Omuwa Omunankondoawike, 

Kalunga kaIsrael, ota ti: ‘Ngele otamu tokola oku ka kala muEgipiti, 

16nena iita tuu mbyoka mwe yi tila, otayi ke mu adha ko, nondjala ndjoka ye mu 

mbandameke, otayi mu landulile ko, notamu ka sila kuEgipiti. 

17Aantu ayehe mboka taa tokola oku ka kala muEgipiti, otaa ka sa kiita nenge 

kondjala nenge kelega. Kape na nando ogumwe ta ka hupa ko, kape na nando 

ogumwe ta ka hunuka koshiponga shoka tandi shi ya undulile.’ 

18“Omuwa, Kalunga kaIsrael, ota ti: ‘Ngashika naanaa ongeyo nuupyundjahi wandje 

wa tilililwe Aajerusalem, osho ongeyo yandje tayi ka tililwa mune, ngele otamu yi 

kuEgipiti. Otamu ka ninga ehalutho; aantu otaye ke mu dhina notaa tumbula edhina 

lyeni, nge taa tukana. Ehala ndika itamu ke li mona we.’ ” 

19Onda tsikile ko nda ti: “Omuwa okwe mu lombwele, ne aantu mboka mwa hupile 

muJuda, mwaa ye kuEgipiti. Onkee tandi mu londodha ngashingeyi 

20kutya ne otamu ningi epuko enene. One mwi indile ndje, ndi mu galikanene 

kOmuwa Kalunga keni, nomwa uvaneke kutya otamu ka ninga ashihe shoka te mu 

lombwele. 

21Ngashingeyi onde mu lombwele, ihe ne otamu ekelehi ayihe mbyoka Omuwa 

Kalunga keni a tumu ndje, ndi yi mu lombwele. 

22Kaleni ano mu shi shi kutya otamu ka sila miita nenge mu se po kondjala nenge 

kelega moshilongo tuu shoka mwa hala mu ka kale mo.” 

JEREMIA 43 

Jeremia ta falwa kuEgipiti 

1Onda hulitha okulombwela aantu adhihe ndhoka Omuwa Kalunga kawo e dhi 

lombwele ndje, ndi dhi ya lombwele. 

2Nena Azaria yaHoshaia naJohanan yaKarea naanamwiityo ayehe oya lombwele ndje 

ya ti: “Oto fundju. Omuwa Kalunga ketu ine ku tuma, u tu lombwele, kaatu ye 

kuEgipiti. 

3Baruk yaNerija okwe ku tsu omaminimini, u tse ondumbo natse, opo Aababilonia ye 

tu gwililile po noku tu dhipaga nenge ye tu fale kuBabilon.” 

4Osho Johanan, oondjayi dhiita naantu ayehe inaa hala okuvulika kelombwelo 

lyOmuwa, ya kale moshilongo shaJuda. 

5Johanan noondjayi dhiita adhihe odha kutha po aantu ayehe ya hupile muJuda e taye 

ya fala kuEgipiti, pamwe naantu ayehe mboka ya galukile ya zi kiigwana mbyoka ya 

halakanithilwa ko: 

6Aalumentu, aakiintu, aanona naakadhona aana yokombanda. Oya kutha ayehe mboka 

Nebusaradan, elenga ekuluntu lyaalangeli, e ya thigile Gedalia sigo oBaruk nangame. 

7Oya yi kuEgipiti, oshoka inaa vulika koohapu dhOmuwa, noya yi sigololo 

oTakpanhes. 

8Oko hoka Omuwa a lombwele ndje a ti: 

9“Gongela omamanya omanene, u ga tule momunoko mokati koondhopi dhi li 

mepandaanda peelo lyuuwa muTakpanhes, nAaisraeli yamwe naa tale sho to ningi. 

10Ya lombwela kutya Omuwa, Kalunga kaIsrael, ota ti: ‘Otandi ka tuma omupiya 

gwandje Nebukadnezzar, omukwaniilwa gwaBabilon, notandi ka tula 



1234 

 

Ombiimbeli Ondjapuki 
@ 2008, Bible Society in Namibia. 

 

 

 

 

oshipangelapundi she kombanda yomamanya ngoka nda tula mo. Ota ka yala 

kombanda yago ongwaya ye yuukwaniilwa. 

11Nebukadnezzar ote ke ya e ta dhenge Egipiti. Aantu mboka yu uthilwa okusa 

kelega, otaa ka sa kelega, mboka yu uthilwa okukwatwa po, otaa ka kwatwa po, ya 

ninge aapongekwa, naamboka yu uthilwa okusila miita, otaa ka sila miita. 

12Ootempeli dhiikalunga yaEgipiti otandi dhi tomeke omulilo, nomukwaniilwa 

gwaBabilonia ota ka fika po iikalunga yawo nenge e yi humbate po. Ngashika 

omusita ta tombola oongupa moonguwo dhe, osho omukwaniilwa gwaBabilon ta 

tombola iilyani muEgipiti e ta zi ko ondjolowele. 

13Ota ka hanagula po oongudhimanya dhiidhila muHeliopolis nomuEgipiti 

nokulungunitha po ootempeli dhiikalunga yAayegipiti.’ ” 

JEREMIA 44 

Aajuda taa geelelwa iimenka 

1Omuwa okwa lombwele ndje kombinga yAaisraeli ayehe ya li muEgipiti, miilando 

Migdol, Takpanhes naMemfis nomuumbugantu woshilongo. 

2Omuwa Omunankondoawike, Kalunga kaIsrael, okwa ti: “Ne yene omwa monene 

ehanagulo ndiyaka ndu undulile Jerusalem niilando yaJuda ayihe. Ngashingeyi oyi li 

momakulukuma natango, nokape na ngoka e li mo, 

3oshoka aantu yamo oya longo uuwinayi noya geyitha ndje. Oya yambele iikalunga 

omafikilondjambo e taa simaneke iikalunga mbyoka oohekulu nenge yo yene inaaye 

yi longela. 

4Okuza konale onda dhiginine oku mu tumina aapiya yandje aahunganeki, mboka ye 

mu lombwele, mwaa ninge iihuna yi thike mpaka handi yi tondo. 

5Ihe ne inamu pulakena nenge mu pupe ko nando. Inamu etha nando uuwinayi weni 

wokuyambela iikalunga omafikilondjambo. 

6Onkee onda poolele iilando yaJuda nomapandaanda gaJerusalem ongeyo 

nuupyundjahi wandje noku yi tomeka omulilo. Oya ningi omakulukuma niihaluthi, 

ngaashi yi li ngashingeyi. 

7“Onkee ano ngame, Omuwa Omunankondoawike, Kalunga kaIsrael, otandi mu pula 

ngashingeyi kutya omolwashike tamu iyetele omukundu gu thike mpoka? Omwa hala 

mu etele aantu ayehe oshiponga shi ye kaalumentu, kaakiintu, kaagundjuka 

nokuuhanona, opo kaaku hupe nando ogumwe gwomune? 

8Omolwashike tamu geyitha ndje, sho tamu longele iimenka notamu yambele 

iikalunga muEgipiti, moka mwa tembukile? Otamu shi ningi, opo mu iyone po, opo 

oshigwana kehe kombanda yevi shi mu dhine nokutumbula edhina lyeni, nge tashi 

tukana? 

9Mwa dhimbwa nale iilonga yuukolokoshi ya ningwa miilando yaJuda 

nomomapandaanda gaJerusalem koohokulu, kaakwaniilwa yaJuda naanyekadhi yawo, 

nokune naakiintu yeni? 

10Ihe sigo onena inamu ifupipika. Inamu simaneka ndje nenge mu kale paipango 

yandje mbyoka nde yi mu pe, one noohokulu. 

11“Onkee ano ngame, Omuwa Omunankondoawike, Kalunga kaIsrael, otandi mu 

galukile notandi ka hanagula po Juda ashihe. 

12Otandi ka nakula po oshihupe ashihe shAajuda mboka ya tokola oku ka tula 

muEgipiti. Ayehe otaa ka hanagulwa po. Oyo ayehe, aanene naashona, otaa ka sila 

miita nenge mondjala. Otaa ka ninga ehalutho; aantu otaa ke ya dhina nokutumbula 

edhina lyawo, nge taa tukana. 

13Otandi ka geela mboka ya kala muEgipiti, ngaashi nda geele Jerusalem — niita, 

ondjala nelega. 

14Kape na nando ogumwe gwomAajuda mboka ya yile kuEgipiti, ta ka hunuka po 

nenge a hupe ko. Kape na nando ogumwe gwomuyo ta ka shuna we kuJuda, kevi 

lyondjuulukwe yawo, a ka kale ko, shila oontauki dhimwe po.” 

15Aalumentu ayehe mboka ya li ye shi kutya aakadhi oya yambele iikalunga, 

naakulukadhi ayehe mboka ya li ya thikama mpoka onyankanyanka, pamwe 

nAaisraeli ayehe mboka ya kala muumbugantu waEgipiti, oya lombwele ndje ya ti: 

16“Otatu tindi okupulakena shoka we tu lombwele medhina lyOmuwa. 

17Otatu ka ninga ashihe shoka twa ti, otatu shi ningi. Otatu ka yambela oshikalunga 

oshikiintu shetu, omunyekadhi gwokegulu, iitsinino notatu mu tilile oondjambo 

dhomaviinu, ngaashi naanaa tse nootatekulu naakwaniilwa yetu nomalenga getu ya li 

haa ningi momikunda dhaJuda nomomapandaanda gaJerusalem. Otwa kala tu na 

eloolo lyiikulya nelago, katu na ombudhi yasha. 

18Ihe sho twe etha okusaagelela omunyekadhi gwokegulu noku mu tilila oondjambo 

dhomaviinu, inatu mona we sha, naantu yetu oya sile miita nomondjala.” 

19Aakulukadhi oya gwedha ko taa ti: “Sho twa telekele omunyekadhi gwokegulu 

iikwiila ya mbumbingwa ye mu fa notwe mu tilile oondjambo dhomaviinu, aalumentu 

yetu oya li ye shi tseya.” 

20Onda lombwele aalumentu naakiintu ayehe mboka ya yamukula ndje pahedhi ndjika 

nda ti: 

21“Omuwa ina dhimbulukwa ando a dhiladhile olwithi lwiitsinino mbyoka mwe yi 

fikile momikunda dhaJuda nomomapandaanda gaJerusalem, ne noohokulu, 

aakwaniilwa yeni, omalenga geni naantu yomoshilongo? 

22Ngashingeyi evi lyeni oli li momakulukuma kaamu na omuntu. Olya ningi ehaluthi, 

naantu otaa tumbula edhina lyalyo, nge taa tukana, oshoka Omuwa ina vula we 

okwiidhidhimikila iilonga yeni iiwinayi noyuukolokoshi u thike mpoka. 

23Oshiponga shika oshe mu adha, oshoka omwa yambele iikalunga omafikilondjambo 

e tamu yono kOmuwa, sho inaamu vulika kiipango, komalombwelo nokomautho ge.” 

24-25Onda lombwele aantu ayehe, unene aakulukadhi, shoka Omuwa 

Omunankondoawike, Kalunga kaIsrael, a li ta lombwele Aajuda mboka ye li 

muEgipiti. Onda ti: “Ne amuhe naakiintu yeni omwa uvanekele omunyekadhi 

gwokegulu omauvaneko. Omwa uvaneke mu mu yambele omafikilondjambo noku 

mu tilila oondjambo dhomaviinu, nomwa dhiginine omauvaneko geni. Eewa ano! 

Dhiginineni utale omauvaneko geni! Gwanitheni egano lyeni! 

26Ihe pulakeneni wo kegano ndyoka ngame, Omuwa, nde li ganene Aaisraeli ayehe 

muEgipiti medhina lyandje lyoonkondo. Itandi ka etha we tuu nande omuntu a gane 

medhina lyandje ta ti: ‘Otandi gana kuKalunga omunamwenyo!’ 

27Otandi ke shi tonatela, mwaa kale mu na elago, ihe otamu ka hanagulwa po. Amuhe 

otamu ka sa, ngele kiita nenge kelega, sigo mwa pu po thilu. 

28Aashona yowala yomune taa ka hupa ko keso notaa ka za muEgipiti taa yi kuJuda. 

Nena oshihupe shomune otashi ka tseya kutya oohapu dhaguni po dha tsu, odhandje 

nenge odheni. 

29Ongame, Omuwa, tandi ke mu pa eyeleko kutya otandi ke mu geela mehala ndika, 

nokutya euvaneko lyandje lyoku mu etela oshiponga otali ka gwanithwa. 

30Hofra, omukwaniilwa gwaEgipiti, otandi ke mu gandja miikaha yaatondi ye mboka 

ya hala oku mu dhipaga, naanaa ngaashi nda gandja Sedekia, omukwaniilwa gwaJuda, 

miikaha yaNebukadnezzar, omukwaniilwa gwaBabilon, omutondi gwe nokwa hala 

oku mu dhipaga.” 

JEREMIA 45 

Ehepuluko lyaBaruk tali hunganekwa 

1Momumvo omutine sho Jehoiakim yaJosia a li omukwaniilwa gwaJuda, Baruk 

yaNerija okwa nyola oohapu ndhoka nde dhi mu totomonene. Onde mu lombwele nda 

ti 

2kutya Omuwa, Kalunga kaIsrael, okwa ti: “Baruk, 

3oto ti: ‘Yaye ngame, Omuwa okwa gwedhele ndje ko uuwehame koluhodhi lwandje. 

Onda vulwa ketongo noite mono evululuko!’ 

4“Ihe ngame, Omuwa, otandi ka kumuna po shoka nda tungu, notandi ka tudha mo 

shoka nda tsike. Shika otandi ke shi ninga noshilongo ashihe. 

5Oto ikongele iinima iinene? Ino yi konga. Oshoka otandi ka undulila aantu ayehe 

oshiponga, ihe ngoye oto ka hunuka mo, oto kala u na omwenyo, shaa mpoka to yi. 

Ongame, Omuwa, nda popi.” 

JEREMIA 46 

Egipiti tashi dhengelwa muKarkemish 

1Omuwa okwa lombwele ndje ehunganeko tali popi iigwana. 

2Momumvo omutine gwelelo lyaJehoiakim yaJosia, omukwaniilwa gwaJuda, 

Nebukadnezzar, omukwaniilwa gwaBabilon, okwa dhengele etangakwiita lyaNeko, 

omukwaniilwa gwaEgipiti, muKarkemish pomulonga Eufrat. Kombinga 

yetangakwiita ndika Omuwa okwa ti: 

3“Omalenga gaEgipiti taga kugu: 

‘Homateni omahuuyanza geni, tondokeni onkugo! 

4Kutileni uukambe weni, mu u kayile! Thikameni mwa tegama mwa zala omagala 

giiyela! Upikeni omagonga! Zaleni omahuuyanza!’ ” 

5“Ondi wete shike?” Omuwa ta pula. “Otaa shuna mehaluko. Aakwiita yawo otaa 

shunithwa ko;  oya kwatwa kuumbanda, oya yi ontuku yo itaa tala konima. 

6Aanandapolela itaa hunuka mo;  aakwiita itaa vulu okufadhuka po. Muumbangalantu 

waEufrat otaa tantala e taa punduka. 

7Olye ngo ta tumbu ko a fa Niili, a fa omulongafundja gwa tsa koontuni? 

8OEgipiti a tumba a fa Niili, a fa omulongafundja gwa tsa koontuni. Egipiti a ti: 

‘Otandi yeluka, ndi siikile uuyuni;  tandi hanagula po iilando naantu ya kala mo. 

9Uukambe, homoneni;  aanamatemba, mu ngangalale! Undukeni, ne aakwiita mboka 

mwa za kuEtiopia naPut mu na omahuuyanza, noondjumbeta mwa yambuka muLud.’ 

” 

10Esiku ndika olyOmupangeliawike Omuwa Omunankondoawike;  onena tuu ta 

polithile ondjahi ye maatondi ye, onenanena te ya geele. Egongamwele lye otali ka 

kuta notali ka kumwa okunwa ombinzi yawo. Omuwa ota tsele oontselelandjambo 

muumbangalantu puEufrat. 

11Aayegipiti, indeni kuGilead;  indii ko mu ka konge omuti! Omiti dheni adhihe odha 

tutuka, kadhi na omwago oku mu aludha. 

12Iigwana oya kundana ohoni yeni;  shaa ngoka okwa uvu tamu kugu. Omukwiita ota 

londakana mukwawo, naayehe yaali otaa gwile pevi ongali. 

Nebukadnezzar te ya 

13Omuwa okwa tseyithile ndje, nkene Nebukadnezzar, omukwaniilwa gwaBabilon, ta 

ka dhenga Egipiti. Okwa ti: 

14“Tseyitheni miilando yaEgipiti, muMigdol, Memfis naTakpanhes. Tyeni: 

‘Langeleni komatati mu ipopile;  amuhe tamu ka hanagulwa po miita. 

15Oshikalungangombe shoye Apis oshike sha gwila po? Inashi wapa okuthikama, 

oshoka Omuwa e shi hata pevi.’ 

16Aakwiita yoye oya tantala noya gwile pevi omulape. Gumwe ota ti kumukwawo: 

‘Thikama, tu ye koyaandjetu, tu henuke egongamwele lyomutondi.’ 

17“Omukwaniilwa gwaEgipiti na lukululwe edhina epe — 

‘Munalwango a mana po ethimbo lye.’ 

18Ongame Omuwa Omunankondoawike, Omukwaniilwa, ongame Kalunga 

Omunamwenyo, ngoka te ku homona, a fa ondundu Tabor ya lundalala mokati 

koondundu, a fa ondundu Karmel ya tumbalala kombanda yefuta. 

19Ilongekidhileni okukwatwa po, ne Aayegipiti! Memfis otashi shituka ombuga, 

omakulukuma gowala mwaa na aantu. 

20Egipiti olya fa onzinzi yoshawo oshinene, ya kolokelwa komatopola 

gokuumbangalantu. 

21Aakwiita yalyo aahehelwa oya fa oompunya. Otaa ka piluka ya ye ontuku, itaa 

tegama ya kondje, oshoka esiku lyehanagulo lyawo olye ya, esiku lyegeelo lyawo lya 

thiki. 

22Egipiti olya yele po, otali homa lya fa epili, aakwiita yomutondi sho taa hedha ko. 

Otaye li homona nomakuya ya fa aantu taa keke po omuti 

23e taa mbugaleke omugulu omunene. Aantu yawo ya nyengana okuyalulwa;  

aakwiita yawo oyendji ye vule oombahu. 

24Aayegipiti otaa sithwa ohoni;  otaa sindika kaaumbangalantu. Ongame, Omuwa, 

nda popi.” 

25Omuwa, Omunankondoawike, Kalunga kaIsrael, ota ti: “Otandi geele Ammon, 

oshikalunga shomuThebes, pamwe naEgipiti, iikalunga yalyo naakwaniilwa yalyo. 

Otandi ka kutha po omukwaniilwa gwaEgipiti naayehe mboka ye mu inekela, 

26noku ya gandja kumboka ya hala oku ya dhipaga, komukwaniilwa gwaBabilonia 

Nebukadnezzar netangakwiita lye. Ihe konakuyiwa aantu onaa ka kala ishewe 

muEgipiti, ngaashi ya li ya kala mo nale. Ongame, Omuwa, nda popi.” 

Omuwa ta hupitha aantu ye 

27“Omuntu gwandje Jakob, ino tila, Israel, ino haluka. Otandi ke ku yugulula ko 

koshilongo shokokule, kevi ndyoka wa falwa ko omupongekwa. Oto ka galukila 

kegumbo e to kala nombili;  oto ka kala megameno, nopwaa na ngoka te ku halutha. 

28Otandi ya kungoye, ndi ku hupithe. Otandi ka hanagula po iigwana ayihe nkoka nde 

ku halakanithile ko. Itandi ke ku yona po, ihe otandi ku putudha nuuyuuki. Ongame, 

Omuwa, nda popi.” 

JEREMIA 47 

Filistea tali hunganekwa 

1Omukwaniilwa gwaEgipiti manga inaa matukila Gaza, Omuwa okwa lombwele ndje 

ehunganeko tali popi Filistia. 

2Okwa ti: “Tala! Omeya otaga fuluka muumbangalantu notaga kunguluka ga fa 

omulonga gwefundja. Otaga siikile evi naashihe shi li mo, iilando naantu mboka ye li 

mo. Aantu otaa ka kuga onkugo;  shaa ngoka kombanda yevi ota ka lila omahodhi 

omapyu. 

3Otaa ka uva elapato lyuukambe, embolongondjo lyomatemba nekolokoto lyomagulu 

gago. Oohe itaa ka galukila koyana, ye ya kwathe;  omaako gawo oga gonwa. 

4Ethimbo olya thikana okuhanagula po Filistia, okuteta Tiro naSidon komakwatho 

agehe ga hupu ko. Ongame, Omuwa, tandi ka hanagula po Aafilisti, ayehe mboka ya 

zi kominkulo dhaKreta. 

5Oluhodhi olunene olwa kwata Aagaza, Aayashkelon oya tya tuu thilu. Oshihupe 

shAfilisti tashi lili sigo uunake? 

6Ngoye egongamwele lyOmuwa! Uunake to ki ilongelela? Shuna mo molumpangwa 

lwoye, lotela wa tya tuu thilu. 

7Ndele otali mwena ngiini, sho nde li pe oshipango? Onde li lombwele, li ponokele 

Ashkelon naamboka ya kala komukunkulo gwefuta.” 

JEREMIA 48 

Ehanagulo lyaMoab 

1Omuwa Omunankondoawike ota popi Moab ta ti: “Yaye Aanebo, oshilando shawo 

otashi hanagulwa po! Kirjatajim otashi kwatwa po, epopilongulu lyasho otali 

kumunwa po, naantu yasho otaa sithwa ohoni. 

2Eadhimo lyaMoab otali hulu po. MuHeshbon otaa pangele okuhanagula po Moab. 

Nangoye Madmen, oto mwenekwa, omatangakwiita otage ku matukile. 

3Aahoronajim otaa kugu: ‘Oshiponga! Oshiponga!’ 

4“Moab osha teka po;  pulakeneni, aanona otaa lili. 

5Uveni omahekumuno gawo mondjila yu uka kuLuhit, oonkugo dhiiponga mondjila 

yu uka kuHoronajim. 

6Otaa ti: ‘Fadhukii po, mu ka holame. Kwinyoleni mwa fa oongolo mombuga!’ 

7“Moab, owi inekela oonkondo nuuyamba woye, ihe ono sindika;  kalunga koye 

Kemosh ota yi muupongekwa, pamwe nomalenga naayambi. 

8Kape na oshilando tashi yanda ehanagulo;  esilu nolushandja otalu ka hanagulwa po. 

Ongame, Omuwa, nda popi. 

9Dhikeni emanyambila lyaMoab, otashi ka hanagulwa po mbala. Iilando yasho otayi 

kumunwa po, nokwaa na we ngoka ta kala mo.” 

10(Ngoka ta tonyala mokulongela Omuwa, na tulwe omutima! Na thingwe ngoka ta 

ngungunine egongamwele lye lyaa tilehi ombinzi!) 

Iilando yaMoab tayi teka po 

11Omuwa okwa ti: “Moab okwa kala aluhe megameno, noina falwa muupongekwa. 

Moab okwa fa omaviinu gi ilongelela inaaga pimpwa mo moshiyuma, ga tulwe 

moshiyuma oshikwawo. Omulyo gwago inagu lunduluka, notaga shata nawa ge vule 

agehe. 

12“Onkee ano esiku otali ya, uuna tandi ka tuma aantu taa ka tilahi Moab a fa 

omaviinu. Otaa ka mana okutilahi omaviinu agehe miiyuma notaye yi tatula po. 

13Nena Aamoabi otaa ka sithwa ohoni pamwe nakalunga kawo Kemosh, naanaa 

ngaashi Aaisraeli ya li ya sithwa ohoni omolwokwiinekela ontsezi yoshingoli kuBetel, 

oshikalunga shoka ya li yi inekela. 

14“Aalumentu ne Aamoabi, oshike tamu iti oofule? Omwe shi mona molugodhi? 

15Moab ota hanagulwa po, iilando ye otayi matukilwa. Aagundjuka ye yo opala otaa 

dhipagwa po. Ongame omukwaniilwa, Omuwa Omunankondoawike, nongame tuu 

ngoka nda popi, 

16Epangulo lyaMoab otali hedha ko;  ekumukopo lye otali endelele. 

17“Ne mboka aashiinda, lileni oshigwana shika, amuhe mboka mwa tseya esimano 

lyasho. Tyeni: ‘Epangelo lyasho lya kola olya teka po;  kashi na we esimano 

noonkondo.’ 

18One mboka mwa kala muDibon, zii ko komahala geni gesimano, mu kuutumbe 

mevi montsi;  omuteyipo gwaMoab oye nguka, a kumune po oonguluhote dhoye. 

19Ne mboka mwa kala muAroer, thikameni mepola mu tegelele; puleni aafadhukipo, 

moneni utale shoka sha ningwa mo. 

20‘Moab okwa teka po,’ osho taa yamukula, 

‘mu lileni, okwa sithwa ohoni. Uvitheni pomulonga Arnon kutya Moab okwa teka 

po.’ 

21“Epangulo olya thiki kiilando yoketumbalovi: Holon, Jahsa, Mefaat. 

22Dibon, Nebo, Bet Diblataim, 

23Kiriataim, Betgamul, Betmeon, 

24Keriot naBozra. Epangulo olya thiki kiilando ayihe yaMoab, kokule nopopepi. 

25Oonkondo dhaMoab odha teka po; omatha ge oga kana po. Ongame, Omuwa, nda 

popi.” 

Moab ta fupipikwa 

26Omuwa okwa ti: “Kolitheni Moab, oshoka okwa tsu ondumbo nangame. Moab ota 

ka galangata monkungo ye mwene, naantu otaye ke mu yola. 

27Moab, oto dhimbulukwa tuu, sho wa ningi Aaisraeli oshipwedhela? Owe ya 

nyonkele ya fa aantu ya kwatelwa mongundu yaafuthi. 

28“Aantu ne mwa kala muMoab, thigii po iilando yeni. Indeni mu ka kale 

komatayimanya! Feni onguti tayi yala oshihandhila shayo pooha dhekolombongo. 

29Moab oku na uuntsa wa pitilila. Ondu uvu, nkene aantu ye ye na omwiityo, 

uuntseyele, oshilundo noshiikwatelo. 

30Ngame, Omuwa, onda tseya elunduko lyawo. Einomo lyawo itali eta sha, naashoka 

taa longo itashi kalelele. 

31Omolwashoka tandi lili Aamoabi ayehe nondi na oluhodhi omolwaantu yokuKir 

Heres. 

32Otandi lili Aasibma unene shi vule Aajaser. Oshilando Sibma, owa fa omuviinu gu 

na iitayi ya taakana Efuta lya sa tayi ifala sigo oJaser. Ihe iiyimati yoye yothinge 

nomandjembele goye oga hanagulwa po. 

33Elago nenyanyu olya kuthwa mevi lyo ondoka lyaMoab. Onda mweneke 

ekunguluko lyomaviinu komatemba gokukolela. Kaku na we ngoka ta kolo omaviinu 

ti imbi ye ta kugilile kenyanyu. 

34“Aantu yomuHeshbon naElale otaa kugu, nonkugo yawo otayi uvika sigo okuJahas; 

otayi uvika kaantu yomuZoar, notayi uvika sigo okuHoronajim naEglat Shelishia. 

Okalonga Nimrim otaka pwine. 

35Aamoabi otandi ke ya mweneka okuyamba omafikilondjambo pomahala gawo 

giinonoma nokokuyambela iikalunga yawo oontselelandjambo. Ongame, Omuwa, nda 

popi. 

36“Omwenyo gwandje otagu lili Moab naantu yomuKir Heres gwa fa ohiya tayi 

hikwa, oshoka omaliko gawo ga yiwa nago. 

37Oyo ayehe ya kulula omitse noombenzi dhawo. Oyi ishata komaako noya zala 

omahahi. 

38Koontala dhomagumbo agehe nomomahalandjandja gaMoab omu na elilagano 

alike, oshoka onda tatula po Moab ongoshiyuma inaashi halika we. 

39Moab a tatuka po! Lileni oosa! Moab a sithwa ohoni! Moab a ningwa oshipwedhela 

noshihaluthi shaashiinda ye ayehe. Ongame, Omuwa, nda popi.” 

Moab ke na ehunukopo 

40Omuwa ota ti: “Tala, oku na sha sha fa ekodhi lya yalaleka omawawa galyo, tali 

tuka tali ukilile kuMoab. 

41Iilando nomapopilongulu otaga kwatwa po. Esiku ndyoka aakwiita yaMoab otaa ka 

haluka ya fa omukulukadhi ta thetwa. 

42Moab ota ka hanagulwa po, noita ka ninga we oshigwana, oshoka okwa tsu 

ondumbo nangame. 

43Omahalutho, omakelo noomwigo otadhi mu tegelele, ne Aamoabi. Omuwa oye a 

popi. 

44Ngoka ta kambadhala okufadhuka po ehalutho, ota gwile mekelo, naangoka ta zi mo 

mekelo, ota ka yulwa komwigo, oshoka otandi etele Moab ethimbo lyehanagulo. 

45Oontauki dhaa na ekwatho, otadhi kambadhala okumona egameno muHeshbon, 

oshilando shonale shomukwaniilwa Sihon, ihe oshi li momalaka gomulilo. Omulilo 

gwa yaka kooha dhoshilongo nokoondundu dhaMoab e hole iita. 

46Akwetse Moab! Aantu mboka ya simaneke Kemosh, oya hanagulwa po, noyana 

aamati naakadhona oya yiwa nayo oonkwatwa. 

47Ihe momasiku tage ke ya otandi ka hepulutha ishewe Moab.” Oohapu dhepangulo 

lyaMoab otadhi hulile mpaka. 

JEREMIA 49 

Ammon ta pangulwa kOmuwa 

1Omuwa okwa popi Ammon ta ti: “Aalumentu Aaisraeli oye li peni? Kaku na nando 

ogumwe a popile evi lyawo? Omolwashike ye etha aalongeli yaMilkom taa kwata po 

oshikandjo shezimo lyaGad e taa kala mo? 

2Ihe esiku otali ya, uuna aantu yomoshilandopangelo Rabba tandi ke ya uvitha onkugo 

yolugodhi, notashi ka kumunwa po, nomikunda dhasho otadhi ka lunguna po. Nena 

Israel ota ka kuthulula ko evi lye kumboka ye li kuthile po. 

3Heshbon, takuma, oshoka Ai osha hanagulwa po. Aakiintu yomuRabba, lileni oosa. 

Zaleni omahahi ne mu lile. Pwampwaukeni pokati komakulukuma. Kalunga keni 

Milkom ota falwa muupika pamwe naayambi nomalenga ge. 

4Aahasha ne, otamu itangele shike? Oonkondo dheni odha kwisha. Oshike mwi 

inekela oonkondo dheni notamu ti, kaku na ngoka te mu itakeke? 

5Otandi ke mu undulila ehaluko tali zi koombinga adhihe. Amuhe otamu ka ya 

ontuku. Shaa ngoka ota ka holeka omwenyo gwe mwene, nokape na we ngoka ta ka 

gongela ishewe omatanga. 

6“Ihe konakuyiwa otandi ka hepulutha Ammon ishewe. Ongame, Omuwa, nda popi.” 

Omuwa ta pangula Edom 

7Omuwa Omunankondoawike okwa popi Edom ta ti: “Aaedom oya kanitha tuu 

oondunge dhawo? Aagandjindunge yawo itaye ya tsu we omayele mushoka taa ningi? 

Uunongo wawo auhe owa kana? 

8Aadedan, pilukeni mu matuke! Ka holameni! Otandi ka hanagula po oluvalo 

lwaEsau, oshoka ethimbo olya thiki, ndi ya geele. 

9Aatononi yomandjembele ohaa thigi ko omakukila komiviinu, aafuthi uusiku ohaa 

kutha po ashike shoka ye shi hala. 

10Ihe oluvalo lwaEsau otandi ke lu hula thiluthilu noku lu tula pontundulu, noitalu 

vulu we okuholama. Aaedom ayehe otaa ka yonagulwa po. Kape na ngoka ta hupu ko. 

11Thigilii ndje oothigwa dheni, notandi ke dhi tekula; aaselekadhi yeni nayi inekele 

ndje. 

12“Nokuli mboka inaayi ilongela okugeelwa, oye na okunwa moshitenga shegeelo. 

Omolwashike ngoye u kale inoo geelwa? Aawe, nangoye wo ou na okunwa mo. 

13Ongame mwene nda gana kutya oshilando Bozra otashi ka ningwa ehalutho notashi 

mbugala; aantu otaye ke shi nyonkela e taa tumbula edhina lyasho, nge taa tukana. 

Omikunda adhihe dhopopepi otadhi ka yonagulwa po sigo aluhe. Ongame, Omuwa, 

nda popi.” 

14Onda ti: “Edom, onda taamba elaka lya zi kOmuwa. Okwa tumu omutumwa a 

lombwele iigwana, yi gongaleke omatangakwiita gayo, ge ku ponokele. 

15Omuwa ote ke ku yululukitha, nokape na ngoka te ku simaneke. 

16Uuntsa woye owe ku ningilila mo. Kaku na ngoka te ku tila, ngaashi ho shi 

dhiladhila. Owa kala momakololo nokoondungu dhoondundu. Ihe nando u yale 

oshihandhila shoye pombanda wa fa ekodhi, Omuwa ote ke ku undulila pohi. Omuwa 

oye a popi.” 

17Omuwa okwa ti: “Ehanagulo ndyoka tali ka adha Edom, otali ka kala etilithi, noshaa 

ngoka ta piti po, ota ka haluka nokukumwa. 

18Edom ota ka ningilwa, ngaashi sha ningilwa Sodom naGomorra, sho ya hanagulwa 

po nomikunda dhopuushiinda. Nokape na we ngoka ta ka kala mo. Ongame, Omuwa, 

nda popi. 

19Otandi ke ya nda fa onime ya hituluka mongoya yomugulu gwaJordan tayi ya 

melundu lyuunapelo, notandi ka yitha Aaedom ontuku ohaluka, ya thige po oshilongo 

shawo. Nena omupangeli ngoka tandi hogolola, ota ka lela oshigwana. Olye ta 

yelekwa nangame? Olye ti itakeke ndje? Omupangeli lye ta kondjitha ndje? 

20Onkee ano pulakeneni shoka nda dhiladhilile Aaedom, naashoka nda sheya 

okuningila aantu yokoshilando Teman. Nokuli aanona yawo otaa ka kookololwa po, 

noshaa ngoka ota ka haluka. 

21Uuna Edom ta teka po, otaku ka kala endundumo enene tali kakamitha evi alihe, 

nekugagano lyehaluko otali ka uvika sigololo okEkololo lyaAkaba. 

22Tala, omutondi ote ya a fa ekodhi tali yeluka lya yalaleka omawawa galyo tali 

tengele lyu uka kuBozra. Esiku ndyoka aakwiita yaEdom otaa ka sholola ya fa 

omukulukadhi ta thetwa.” 

Omuwa ta pangula Damaskus 

23Omuwa okwa popi Damaskus ta ti: “Aantu yomiilando yaHamat naArpad oya 

piyagana noya timpililwa, oshoka oya kundana onkundana ombwinayi, oya lulilwa ya 

fa efuta lya pindjala, itaa vulu okungungumana. 

24Aadamaskus otaa tyololoka, taa kwatwa kuumbanda e taa yi ontuku. Oye na 

uuwehame wa fa womukulukadhi ta thetwa. 

25Oshilando sha simana nda li nde shi hokwa, otashi hanagulwa po thilu. 

26Esiku ndyoka aagundjuka aamatilela otaa dhipagelwa momapandaanda goshilando, 

naakwiita yasho ayehe otaa kombwa po. 

27Otandi ka tomeka omadhingililokuma gaDamaskus omulilo e tandi fike po uuwa 

womukwaniilwa Benhadad. Ongame, Omuwa Omunankondoawike, nda popi.” 

Omazimo gAayarabia taga hunganekwa 

28Omuwa okwa popi ezimo lyaKedar niikandjo yaHazor, mbyoka ya lalwa 

komukwaniilwa gwaBabilonia Nebukadnezzar, ta ti: “Homoneni Kedar, mu hanagule 

po ezimo ndyoka lyaantu yokuuzilo! 

29Kuthii po omatsali gawo niigunda yoonzi dhawo, omalapi gootenda dhawo naayihe 

yi li mootenda dhawo. Kuthii po oongamelo dhawo ne mu lombwele aantu mu tye: 

‘Iihuna oyi li koombinga adhihe!’ 

30“Aantu ne yomuHazor, ongame, Omuwa, otandi mu londodha, mu ye ontuku mu ka 

holame. Nebukadnezzar, omukwaniilwa gwaBabilon, okwa tsu ondumbo nane nokwa 

ti: 

31‘Ileni! Tu ponokeleni aantu mboka, manga ya thuwa! Oshilando shawo kashi na 

iiyelo nenge omakumba, ano kashi na eshigo lyasha.’ 

32“Kwatii po oongamelo dhawo niimuna yawo ayihe! Otandi ka halakanithila 

koombinga adhihe aantu mboka haa ikulula omapalu. Otandi ya tumine oshiponga 

tashi zi koombinga adhihe. 

33Hazor otashi ka mbugala sigo aluhe. Otashi ka ninga ehala lyoombandje. Kaku na 

we omuntu ta ka kala mo. Ongame, Omuwa, nda popi.” 

Omuwa ta pangula Elam 

34Pethimbo Sedekia a ningi omukwaniilwa gwaJuda, Omuwa Omunankondoawike, 

okwa lombwele ndje ehunganeko tali popi oshilongo Elam. 

35Okwa ti: “Otandi ka dhipaga po oondjumbeta dhomuElam adhihe ndhoka dhe mu 

kingika. 

36Otandi ka pepitha ombepo yi pepele Elam tayi ziilile koombinga adhihe, naantu 

yasho otandi ya halakanithile akuhe, sigo kaku na we oshilongo hoka taa ka holama 

ko. 

37Otandi ka tilitha Aaelam, ya tile aatondi yawo mboka ya hala oku ya dhipaga. 

Mondjahi yandje ya hwama otandi ka hanagula po Aaelam e tandi ya tumine iita, sigo 

nde ya kombo po thilu. 

38Otandi ka hanagula po aakwaniilwa naawiliki yawo e tandi tula ko 

oshipangelapundi shandje. 

39Ihe konakuyiwa otandi ka hepulutha Aaelam ishewe. Ongame, Omuwa, nda popi.” 

JEREMIA 50 

Babilon tashi teka po 

1Ndika olyo elaka ndyoka Omuwa e li pe ndje tali popi oshilando Babilon naantu 

yasho. 

2“Hokololeleni iigwana onkundana! Yi uvitheni! Yelutheni ombaaneli, mu tomone 

onkundana! Inamu yi holeka nando! Babilon osha teka po! Kalunga kasho Merodak 

okwa nyankulwa po! Iimenka yaBabilon oya sithwa ohoni, iiyelekela yasho 

iinyanyalithi ya singulwa po! 

3“Oshigwana tashi zi kuumbangalantu, otashi ya okuponokela Babilonia notashi shi 

ningi ombuga. Aantu niinamwenyo otayi yi ontuku, nokape na ngoka ta kala mo.” 

Egaluko lyaIsrael 

4Omuwa ota ti: “Ethimbo otali ya, uuna Aaisraeli nAajuda ayehe taa ke ya taa lili, taa 

kongo ndje, Kalunga kawo. 

5Otaa ka pula ondjila yu uka kuSion notaye yi landula. Otaa ka hangana nangame 

ehangano lyaaluhe noitaye li yono we. 

6“Aantu yandje oya fa oonzi ndhoka omusita e dhi kanithile moondundu. Oye 

endaenda ya fa oonzi tadhi londakana oondundu, noya dhimbwa kaandjawo. 

7Oya ponokelwa kwaayehe ye ya mono. Aatondi yawo otaa ti: ‘Oya yono kOmuwa, 

onkee shoka twa ningi, oshi li mondjila. Oohekulu oyi inekele Omuwa, nayo yene oya 

li ye na oku mu inekela.’ 

8“Aaisraeli ne, zii mo muBabilonia! Shi thigii po! Ningeni shanamutango oku shi 

thiga po! 

9Otandi ka sikumudha engathithi lyiigwana muumbangalantu noku yi ponokelitha 

Babilonia. Otaa ka tsa ompola molugodhi, ya kondjithe oshilongo noku shi lala. Oyo 

oondjumbeta oonkulungu, aashoneki yiikuti ihaayi palutha. 

10Babilonia otashi ka luwa po, naamboka taye shi lu po, otaa ka kagunyuna po ashihe 

ye shi hala. Ongame, Omuwa, nda popi.” 

Etekopo lyaBabilon 

11Omuwa ota ti: “Aababilonia ne, omwa yugu oshigwana shandje. Omu na elago mwa 

nyanyukwa mwa fa ondema tayi yungula olupale, tamu hehema mwa fa okakambe 

okatsezi, 

12ihe oshilando sheni oshinene otashi ka fupipikwa nokusithwa ohoni. Babilonia 

otashi ka ninga oshishona shi vulike kiigwana ayihe; otashi ka notelwa nokumbugala. 

13Molwondjahi yandje kape na ngoka ta ka kala mo muBabilon; otashi ka kumuka po, 

naamboka taa ka pita pusho, otaa ka haluka nokukumwa. 

14“Ondjumbeta, tseni ompola, mu kondeke Babilon. Hwanunineni iikuti yeni ayihe 

kuBabilon, oshoka osha yono kungame, Omuwa. 

15Tseni onkalu koombinga adhihe dhoshilando! Babilon otashi igandja. 

Omadhingililokuma gasho otaga kumunwa po. Otandi polithile ondjahi yandje 

mAababilonia. Onkee polithileni ondjahi yeni muyo, mu ya ninge, ngaashi ya ningile 

aantu ooyakwawo. 

16Inamu etha ombuto yi kunwe moshilongo shoka nenge eteyo li teywe. 

Omukwiilongo kehe a kala mo, ota ka haluka kehomono lyaahanaguli e ta ka shuna 

koshilongo shaandjawo.” 

Egaluko lyaIsrael 

17Omuwa ota ti: “Aaisraeli oya fa oonzi dha kukuma nodha halakanithwa koonime. 

Tango oya ponokelwa komupangeli gwaAssur. Opo ihe Nebukadnezzar, 

omukwaniilwa gwaBabilon, okwa kunya omasipa gawo. 

18Molwashika ngame, Omuwa Omunankondoawike, otandi ka geela omukwaniilwa 

Nebukadnezzar noshilongo she, naanaa ngaashi nda geelele omupangeli gwaAssur. 

19Otandi ka galulila Aaisraeli kevi lyawo. Otaa ka lya iikulya ya mena kondundu 

Karmel nomoshikandjo Baasha notaa ka kutitha ondjala yawo niilikolwa tayi zi 

miikandjo yaEfraim naGilead. 

20Ethimbo nge lya thikana, muIsrael itamu ka monika we ombedhi nuukolokoshi 

muJuda, oshoka otandi ka dhimina po aantu mboka nde ya hupitha ko. Ongame, 

Omuwa, nda popi.” 

Kalunga ta geele Babilonia 

21Omuwa ota ti: “Ponokeleni aantu muMeratajim nomuPekod. Ya yapulileni Omuwa 

nokugana, mu ya dhipage noku ya hanagula po sheke. Gwanitheni ashihe tandi mu 

lombwele. Ongame, Omuwa, nda popi. 

22Oshihomo sholugodhi otashi uvika moshilongo, noku na ehanagulo enene. 

23Babilonia osha nyankagula po uuyuni auhe, ngashingeyi osilwa ndjoka oya 

nyanyagulwa po! Iigwana ayihe oya haluka kushoka sha ningilwa oshilongo shoka. 

24Babilonia, owa kondjitha ndje, nowa kwatwa komwigo ngoka nde ku tegele, nando 

ino shi tseya. 

25Onde egulula ompungulilo yandje yomatati nomondjahi yandje onde ga kutha mo, 

oshoka ngame, Omupangeliawike, Omuwa Omunankondoawike, ondi na iilonga tandi 

yi longo muBabilon. 

26Shi matukileni tamu ziilile koombinga adhihe. Matuleni iigandhi yasho. Iihakanwa 

yi ndumbileni ondumba ya fa ondumba yiilya. Hanagulii po oshilongo. Inamu thiga 

po nando oluthipa. 

27Dhipagii po aakwiita ayehe. Ya faleni konakupila. Yaye Aababilonia! Ethimbo olya 

thikana, ya geelwe.” 

28(Oontauki ndhoka dha zi muBabilonia nodhe ya kuJerusalem, odha hokolola, nkene 

Omuwa Kalunga ketu a polithile ondjahi ye mAababilonia, mboka ya hanagula po 

otempeli ye.) 

29“Lombweleni oondjumbeta, ya ponokele Babilon. Tumii ko mboka ye shi 

okushoneka nawa iikuti. Kondekeni oshilando, inamu etha mu ze nando omuntu. Shi 

peni ondjambi ndjoka she yi ilongele; shi ningeni ngaashi sha ningi yakwawo, oshoka 

osha shongo ndje, ongame, Omuyapuki gwaIsrael. 

30Onkee ano aagundjuka yasho otaa ka sila momapandaanda goshilando, naakwiita 

yasho ayehe otaa ka kombwa po esiku ndyoka. Ongame, Omuwa, nda popi. 

31“Babilonia, owa kinga unene, onkee ngame, Omuwa Omunankondoawike, onda tsa 

ondumbo nangoye. Ethimbo olya thiki, ndi ku geele. 

32Shigwana ngoye ho inomo, oto ka punduka; oto gwile po, nokaku na ngoka te ku 

kwatha. Iilando yoye otandi ke yi tomeka omulilo, noshaa shoka she ku kunduka, 

otashi ka hanagulwa po.” 

33Omuwa Omunankondoawike ota ti: “Aaisraeli nAajuda oya hepekwa. Ayehe mboka 

ye ya kwata po, oye ya thitikinine mo noinaye ya etha we. 

34Ihe omumangululi gwawo oye omunankondo — edhina lye oye Omuwa 

Omunankondoawike. Oye mwenemwene ti ikwatele ko nota ka eta ombili kombanda 

yevi, ihe kAababilonia omalwa.” 

35Omuwa ota ti: “Nakusa oBabilon! Oonakusa aantu yasho, aaleli yasho naanongo 

yasho. 

36Oonakusa aahunganeki yasho yiifundja — oya goyapala ngiini! Oonakusa aakwiita 

yasho — oya haluka ngiini! 

37Hanagulii po uukambe nomatembakwiita gasho. Oonakusa aakwiita yasho 

aahehelwa — oyo aambanda ngiini! Hanagulii po omaliko gasho;  hakaneni 

iihakanwa. 

38Oluteni nalu kalaganye, omilonga dhi pwine. Babilonia evi lyiimenka iitilithi, 

mbyoka ya thethepaleke aantu. 

39“Babilon otashi ka kalwa koombidhi, komambungu nokoondhila dha nyata. Itamu 

ka kala we aantu, sigo aluhe. 

40Babilon otashi ka ningwa ngaashi Sodom naGomorra, sho nde ya hanagula 

nomikunda dhopuushiinda wayo. Kaku na we ngoka na ka kala mo. Ongame, 

Omuwa, nda popi. 

41“Oku na aantu taa ziilile koshilongo shokuumbangalantu, oshigwana oshinankondo 

otashi zi kokule;  aakwaniilwa oyendji otaa ilongekidhile iita. 

42Oya homata omatati nomagonga;  oyo aananyanya, kaa na nando onge. Oshihomo 

shawo osha fa efuta tali pupu, sho ya kayila uukambe wawo. Oyi ilongekidhila 

okuhomona Babilonia. 

43Omukwaniilwa gwaBabilonia sho tu uvu onkundana, omaako ge otaga gonwa. Ye 

mwene ota kwatwa komahwilili a fa omukiintu ta thetwa. 

44“Otandi ke ya nda fa onime ya hituluka mongoya yomugulu gwaJordan tayi ya 

melundu lyuunapelo, nohaluka otandi ka yitha Aababilonia ontuku, ya thige po 

oshilando shawo. Nena omupangeli ngoka tandi hogolola, ota ka lela oshigwana. Olye 

ta yelekwa nangame? Olye ti itakeke ndje? Omupangeli lye ta kondjitha ndje? 

45Onkee ano pulakeneni shoka nda dhiladhilile oshilando Babilon, naashoka nda 

sheya okuningila aantu yasho. Nokuli naanona yawo otaa ka kookololwa po, noshaa 

ngoka ota ka haluka. 

46Uuna Babilon tashi teka po, otaku ka kala endundumo enene tali kakamitha evi 

alihe, nekugagano lyehaluko otali ka uvika kiigwana.” 

JEREMIA 51 

Epangulo lyaBabilonia 

1Omuwa ota ti: “Otandi ka tukulutha ombepo yehanagulo, yi kondjithe Babilonia 

naLeb-Kamai. 

2Otandi ka tuma aakwiilongo ya hanagule po Babilonia ya fa ombepo tayi pepe po 

etutu. Esiku ndyoka lyehanagulo uuna nali thiki, otaye ke shi homona taa ziilile 

koombinga adhihe notaa mbugaleke oshilongo. 

3Inamu pa oondjumbeta dhasho ompito okulukila omatati gadho nenge dhi homate 

omahwahwa gadho. Inamu hupitha ko aagundjuka. Etangakwiita alihe okomupeshe! 

4Otaa ka ninga oomwahe nokusila momapandaanda giilando yawo. 

5Ngame, Omuwa, Kalunga Omunankondoawike, inandi etha Israel naJuda, nando oya 

yono kungame, Omuyapuki gwaIsrael. 

6Tembukii mo muBabilonia! Ka holekeni okafudho keni! Inamu dhipagelwa uulunde 

wAababilonia! Ongame mwene tandi ikwatele ko noku shi geela ngaashi shi ilongele. 

7Babilonia osha li sha fa oshitenga shoshingoli miikaha yandje; osha kolitha uuyuni 

auhe. Iigwana oya kolwa komaviinu gasho noya pwidhuka moondunge dhayo. 

8Babilonia osha teka po ohaluka nosha hanagulwa po. Shi lileni! Shi gwayekeni omuti 

piilalo yasho, pamwe tashi vulu okwaaludhwa. 

9Aakwiilongo mboka ya kala mo, oya ti: ‘Otwa kambadhala okukwatha Babilonia, ihe 

ethimbo olya pu po. Tu tembukii mo, tu shune kaandjetu. Kalunga okwa geela 

Babilonia noonkondo dhe adhihe nokwe shi hanagula po thiluthilu.’ ” 

10Omuwa ota ti: “Aantu yandje taa kugu taa ti: ‘Omuwa okwa holola kutya otu li 

mondjila. Tu yeni tu ka lombwele aantu muJerusalem shoka Omuwa Kalunga ketu a 

ningi.’ ” 

11Omuwa okwa sikumudha aakwaniilwa yaMedia, oshoka okwa dhiladhila a hanagule 

po Babilonia. Ota ka polithila ondjahi ye musho omolwehanagulo lyotempeli ye. 

Oondjayi dhiita otadhi igidha: “Upikeni iikuti yeni, kutheni omahuuyanza! 

12Yelutheni epandela lyokuponokela omadhingililokuma gaBabilon! Indjipalekeni 

aatonateli! Langekeni aapekapeki! Tuleni aantu miilangela!” Omuwa ota gwanitha 

shoka a tile, ote shi ningile Aababilonia. 

13Oshilongo shoka oshi na omilonga odhindji nomaliko ogendji, ihe ethimbo lyasho 

lya pu po, nongodhi yasho yomwenyo ya tokoka. 

14Omuwa Omunankondoawike okwa gana momwenyo gwe kutya ote eta aantu 

oyendji, ya ponokele Babilonia ya fa oshiluku shoombahu, oyo notaa kugilile 

kenyanyu lyekandanga. 

Ondjimbo yokuhambelela 

15Omuwa okwa shiti evi koonkondo dhe;  nokuunongo we okwa umbu uuyuni nokwa 

alele omagulu. 

16Okoohapu dhe omeya gomeyalelo taga ndunduma;  ote eta iikogo okuza kooha 

dhevi. Ota shelitha oombadhi miikogo, nota tumu ombepo tayi zi moompungulo dhe. 

17Omuntu kehe omugoya noke na ontseyo;  mboka haa hongo iimenka, oya 

thethelekwa, oshoka iimenka mbyoka ya hambula, oyiifundja nokayi na omwenyo. 

18Oyo iinima yowala noyi na okudhinika;  otayi ka hanagulwa po, Omuwa ngele te ya 

e yi pangule. 

19Kalunga kaJakob ine yi fa;  oye ngoka a shiti ayihe, nokwa hogolola Israel a ninge 

oshigwana she mwene. Omuwa Omunankondoawike olyo edhina lye. 

Osilwa yOmuwa 

20Omuwa ota ti: “Babilonia, ngoye osilwa yandje, omatati gandje miita. Onde ku 

teyitha po iigwana niilongo, 

21u tunte uukambe naakayili yawo, u tunte omatembakwiita naahingi yago, 

22u dhipage aasamane naakulukadhi, u tsele aakuluntu naanona, u kombe po aamati 

naakadhona, 

23u kutule aasita niimuna yawo ominino, u ndande aapululi noonani dhawo, u 

mbandule omalenga naambala.” 

Babilonia tashi geelwa 

24Omuwa ota ti: “Otamu ka mona ndje tandi galulile Babilonia naantu yasho 

uuwinayi mboka ye u ningile Jerusalem. 

25Babilonia, owa fa ondundu tayi hanagula po uuyuni auhe, ihe ngame, Omuwa, 

ongame omutondi gwoye. Otandi ke ku kwata, noku ku yelekanitha nevi e tandi ku 

thigi momutoko. 

26Mungoye itamu kuthwa we emanya tali longithwa metungo. Oto ka mbugala sigo 

aluhe. Ongame, Omuwa, nda popi. 

27“Yelutheni epandela, mu homone! Hikeni enkuma, opo iigwana yi uve ko! 

Dheulileni iigwana iita yokukondjitha Babilonia! Lombweleni aakwaniilwa yaArarat, 

Minni naAshkenas, ya homone. Langekeni ondjayi yokuwilika eponokelo. Eteni po 

uukambe wa fa oshiluku shoombahu. 

28Dheulileni iigwana iita yokukondjitha Babilonia. Tumeni mu hiye aakwaniilwa 

yaMedia, aawiliki nomalenga gawo nomatangakwiita giilongo ayihe mbyoka taye yi 

pangele. 

29Evi otali kakama notali imanana, oshoka Omuwa ota gwanitha omadhiladhilo ge, a 

mbugaleke Babilonia, kaamu kale we nando omuntu. 

30Aakwiita Aababilonia oye etha okukondja, otaa kala momapopilongulu gawo. Oya 

kanitha omukumo; oya fa aakulukadhi. Omiyelo dhoshilando odha teywa po, 

nomagumbo ga tomekwa omulilo. 

31Aatumwa ya tsatsakana otaa matukile komukwaniilwa gwaBabilonia, ye mu 

lombwele kutya omiyelo dhoshilando odha teywa po koombinga adhihe. 

32Aatondi oya kwata po onkondo yomulonga noya tomeke omapopilongulu omulilo. 

Aakwiita Aababilonia oya haluka. 

33Ohaluka aatondi taye ya hata pevi e taye ya lyatagula ya fa iilya polupale. Ongame, 

Omuwa Omunankondoawike, Kalunga kaIsrael, nda popi.” 

34Omukwaniilwa gwaBabilonia okwa keke po Jerusalem e te shi li po. Okwa koona 

oshilando sha fa ombiga;  okwe shi ndhilagula po a fa evukule. Okwa yugu po shoka a 

hala e te ekelehi iihupe. 

35Aasioni naa tye: “Babilonia nashi geelwe molwiikolokosha she yi tu ningile.” 

Aajerusalem naa tye: “Babilonia nashi geelwe molwashoka she tu hepeke.” 

Omuwa ota kwatha Israel 

36Omuwa okwa lombwele Aajerusalem ta ti: “Otandi ke mu popila moontamanana 

dheni e tandi ka galulila aatondi yeni shoka ye mu ningile. Otandi ka pwinika oonza 

dhomeya gaBabilonia, omilonga dhasho otadhi ka kukuta. 

37Oshilongo shoka otashi ka ninga ondumba yomakulukuma, moka tamu kala 

iithitukuti. Otashi ka ninga ehaluthitho; kamu na omuntu ta ka kala mo, noshaa ngoka 

te shi mono, ota ka haluka. 

38Aababilonia ayehe otaa ndunduma ya fa oonime notaa gono ya fa uunkoshigona. 

39Aafukedhi ano? Otandi ke ya hangela oshituthi e tandi ya kolitha ya nyanyukwe. 

Otaa ka kotha e taa kothelele. 

40Otandi ke ya fala koshidhipagelo, ya ka kutulwe ominino ya fa oonzigona, iikombo 

noonzi. Ongame, Omuwa, nda popi.” 

Oshiponga shaBabilon 

41Omuwa ota popi Babilon ta ti: “Oshilando shoka sha li hashi tangwa kuuyuni, otashi 

kwatwa po! Babilon otashi ningi emoniko lyehalutho momeho giigwana. 

42Efuta otali kungulukile Babilon e tali shi siikile nomakuthikuthi taga pupu. 

43Iilando otayi ningi ontale, ombuga ya kalanda yaa na omeya. Kaku na we aantu taa 

kala mo nenge taa pitile mo. 

44Otandi ka pangula Bel muBabilonia noku mu ethitha iinima e yi yugu po; iigwana 

itayi ke mu longela we. “Omadhingililokuma gaBabilon oga kumuka po. 

45Aaisraeli, zii mo musho. Fadhukii po, mu ka holeke oomwenyo dheni kuupyundjahi 

wandje. 

46Inamu tyololoka nenge mu tile molwomitoto ndhoka tamu kundana. Omumvo kehe 

omutoto ogwi ili tagu taandelithwa — omitoto dhiikolokosha moshilongo, 

aakwaniilwa sho taa kondjithathana. 

47Onkee ano tandi ti, ethimbo otali ya, uuna tandi ka geela iimenka yaBabilonia. 

Oshilongo ashihe otashi ka sithwa ohoni, naantu yasho ayehe otaa ka dhipagwa. 

48Shaa shoka kombanda yevi nomegulu otashi ka ligola, uuna Babilonia tashi 

hanagulwa po kaantu mboka taa ziilile kuumbangalantu. 

49Babilonia osha dhipagitha aantu akuhe muuyuni. Ngashingeyi Babilonia otashi teka 

po, oshoka osha dhipagitha Aaisraeli oyendji. Ongame, Omuwa, nda popi.” 

Elaka lyOmuwa kAaisraeli muBabilonia 

50Omuwa ota lombwele aantu ye muBabilonia ta ti: “Omwa hunuka meso! Indeni! 

Inamu dhikala! Nando omu li kokule negumbo, dhimbulukwii ndje, Omuwa gweni, 

ne mu tedhe Jerusalem. 

51Otamu ti: ‘Otwa sithwa ohoni notwa gugwa; otu uvite twaa na omwago, oshoka 

aakwiilongo oya kwata po omahala omayapuki motempeli.’ 

52Onkee ano tandi ti, ethimbo otali ya, uuna tandi ka geela iimenka yaBabilon, 

noomwahe otadhi ka tongagana noshilongo ashihe. 

53Babilon nando oshi vule okulonda kegulu e tashi itungile ko epopilongulu, otandi ka 

tuma ko aantu ye shi hanagule po. Ongame, Omuwa, nda popi.” 

Babilon ta yonwa po 

54Omuwa ota ti: “Pulakena, oku na onkugo tayi zi muBabilon, elilagano 

omolwehanagulo moshilongo. 

55Otandi hanagula po Babilon, otandi shi mweneke thiluthilu. Omatangakwiita otage 

shi ulumine ga fa omakuthikuthi taga pupu, notage shi nukile noshihomo sheigidho. 

56Oye ya okuhanagula po Babilon;  aakwiita yasho otaa kwatwa po, nomatati gawo 

taga teywa po. Ongame Kalunga tandi geele uuwinayi, notandi ningi Babilon, ngaashi 

shi ilongele. 

57Aaleli yasho otandi ya kolitha — aanongo, aawiliki naakwiita. Otaa ka kotha e taa 

kothelele. Ngame, omukwaniilwa, nde shi popi, ongame Omuwa 

Omunankondoawike. 

58Omadhingililokuma gaBabilon oshinankondo otaga ka kumunwa po, nomiyelo 

dhasho dhoondungululu tadhi ka fikwa po. Iigwana otayi ivulitha miilonga yaa na 

omupondo;  oonkambadhala dhayo otadhi yi momulilo. Ongame, Omuwa, 

Omunankondoawike, nda popi.” 

Elaka lyaJeremia tali tumwa kuBabilon 

59Seraia yaNerija, omutekulu gwaMakseja, okwa li elenga lyomekolo 

lyomukwaniilwa Sedekia. Momumvo omutine Sedekia sho a li omukwaniilwa 

gwaJuda, Seraia okwa yi kuBabilonia pamwe naye, nonde mu pe omakumagidho 

gamwe. 

60Onda nyolele membo ehokololo alihe tali ka adha Babilonia naayihe ya pamba 

Babilonia. 

61Onda lombwele Seraia nda ti: “Nge wa thiki kuBabilon, dhimbulukwa okuleshela 

aantu mokule ashihe nde shi nyola. 

62Galikana ihe u tye: ‘Omuwa, owa ti, oto yono po ehala ndika, opo mulyo mwaa kale 

nando oshishitwa, omuntu nenge oshinamwenyo, notali ningi ombuga sigo aluhe.’ 

63Seraia, nge wa hulitha okuleshela aantu embo ndika, li mangela kemanya e to li 

umbile momulonga Eufrat 

64e to ti: ‘Babilonia osho tashi ka ningwa ngeyi — otashi ka kopita noitashi anduka ko 

we, omolwehanagulo ndyoka Omuwa te li shi undulile.’ ” Oohapu dhaJeremia odha 

hulile mpaka ihe. 

JEREMIA 52 

Etekopo lyaJerusalem 

(2 Aak. 24:18—25:7) 

1Sedekia okwa li e na omimvo omilongo mbali nagumwe, sho a ningi omukwaniilwa 

gwaJuda, nokwa lele muJerusalem omimvo omulongo nagumwe. Yina oHamutal 

yaJeremia gwokuLibna. 

2Omukwaniilwa Sedekia okwa yono kOmuwa, naanaa ngaashi Jehoiakim a ningile. 

3Shika osha geyitha Omuwa noonkondo, sigo a kandula ko Aajerusalem nAajuda 

koshipala she. Sedekia sho a tsu ondumbo nomukwaniilwa gwaBabilonia 

Nebukadnezzar, 

4Nebukadnezzar okwe ya nomatangakwiita ge agehe e ta ponokele Jerusalem mesiku 

etimulongo lyomwedhi omutimulongo gwomumvo omutimugoyi gwepangelo 

lyaSedekia. Oya yungu ontanda yawo pondje yoshilando e taa tungu omituni 

dhekondekela. 

5Oshilando osha kala mekondekela sigo omumvo omutimulongo nogwotango 

gwepangelo lyaSedekia. 

6Mesiku etimugoyi lyomwedhi omutine gwomumvo tuu ngoka ondjala yekomba sho 

ya li ya geya, naantu kaa na sho taa li, 

7omakuma goshilando oga kumunwa po. Aababilonia nando oya li ya kondeka 

oshilando, aakwiita ayehe oyi iyaka mo uusiku. Oya pitile momukala gwosheelo 

pokati komadhingililokuma gaali kombinga yeyana lyuuwa e taa fadhuka po yu uka 

kolusilu lwaJordan. 

8Ihe aakwiita Aababilonia oya landula omukwaniilwa Sedekia e taye mu kwatele 

molushandja popepi naJeriko, naakwiita ye ayehe oye mu halakana. 

9Sedekia okwa falwa a yi komukwaniilwa Nebukadnezzar, ngoka a li muRibla 

moshikandjo shaHamat, naamoka Nebukadnezzar okwe mu pangula. 

10MuRibla okwa dhipagitha aana yaSedekia aamati montaneho ye, nomalenga gaJuda 

okwe ga dhipagitha po. 

11Opo ihe okwa tsipulitha mo omeho gaSedekia e te mu tula momalyenge nokwe mu 

fala kuBabilon. Sedekia okwa kala mondjedhililo muBabilon sigo okeso lye. 

Ehanagulopo lyotempeli 

(2 Aak. 25:8-17) 

12Mesiku etiheyali lyomwedhi omutitano gwomumvo omutimulongo nomutimugoyi 

gwepangelo lyaNebukadnezzar, omukwaniilwa gwaBabilon, Nebusaradan, 

omugandjindunge gwomukwaniilwa nondjayi yiita ye, okwe ya muJerusalem. 

13Okwa fike po otempeli, ombala nomagumbo gaanamadhina agehe muJerusalem, 

14naakwiita ye oya kumuna po omadhingililokuma goshilando. 

15Nena Nebusaradan okwa fala kuBabilonia aantu mboka ya thigalele moshilongo, 

oshihupe shomangomba naamboka yi igandjele kAababilonia. 

16MuJuda okwa thigile mo oohepele, mboka yaa na sho taa likola, e te ya tula 

miilonga yiitsambe yomiviinu nomomapya. 

17Aababilonia oya tatula po oongudhi dhiikushu nuutemba mboka wa li motempeli, 

osho wo ondama yoshikushu, e taa fala iikushu ayihe kuBabilon. 

18Oya fala ko wo iihupulo, iikangwa yokuyuka omutoko gwokoshiyambelo, iikonde 

yokutetitha uulapi woolamba, iiyaha yokukutha ombinzi moontselelandjambo, 

iitsininitho niikwaniipangitho yiikushu ayihe ya li hayi longithwa motempeli 

melongelokalunga. 

19Oya fala shaa shoka sha ningwa moshingoli nenge moshisiliveli, iiyaha iishona, 

iikangwa yomakala ga hanya, iiyaha yokukala ombinzi yoontselelandjambo, 

iikwatelwa yomutoko, iihukikwanyeka, iiyaha yiitsinino nuuyo wokutilila oondjambo 

dhomaviinu. 

20Iinima yoshikushu yotempeli mbyoka Salomo a li e yi hambulitha — oongudhi 

mbali, uutemba, ondama noongombe omulongo nambali ndhoka ondama ya li ya 

tentekwa kudho — oya li iidhigu okuvihwa. 

21-22Oongudhi mbali odha li dha faathana: Shaa ndjoka oya li yi na omuthika 

gwoondya omulongo nahetatu nolumbumbu lwoondya omulongo nambali. Odha li 

dhi na omitutu noombati dhi thike pomutamo gweke. Kombanda yongudhi kehe okwa 

li oshipaka shoshikushu shoondya ntano momuthika. Molumbumbu lwoshipaka kehe 

omwa li uulenga woshikushu wa tatakanithwa. Muulenga mbuka omwa li oondunga 

dhoshikushu dhomuti omugranati. 

23Metatakanitho kehe omwa li oondunga dhomugranati ethele, mwaandhoka 

omilongo omugoyi nahamano dha monika okuza pevi. 

Aajuda taa falwa kuBabilonia 

(2 Aak. 25:18-21, 27-30) 

24Nebusaradan, ondjayi yiita, okwa kwata po omuyambimukuluntu Seraia, omuyambi 

omutiyali Sefania naayambi aalangeli yatatu yoposheelo shotempeli. 

25Moshilando okwa kutha mo omumbala ngoka a li omutaleli gwetangakwiita, 

aagandjimayele yaheyali yomukwaniilwa mboka ya kalele natango moshilando, 

amushanga gwondjayi yiita, ngoka a li ha kutu aakwiita, naanamadhina yalwe 

omilongo hamano. 

26Nebusaradan okwe ya fala komukwaniilwa gwaBabilonia moshilando Ribla, 

27shoka shi li moshikandjo shaHamat. Oko nkoka omukwaniilwa e ya dhengitha e te 

ya dhipagitha. Osho ngaaka Aajuda ya falwa muupika kokule nevi lyawo. 

28Ndika olyo ehokololo lyaantu mboka Nebukadnezzar e ya kwata po e te ya fala 

muupongekwa: Momumvo gwe omutiheyali muukwaniilwa okwa fala ko aantu 3 023;  

29momumvo gwe omutimulongo nomutihetatu aantu 832 yomuJerusalem;  

30nomomumvo gwe omutimilongombali nomutitatu aantu 745 ya kwatwa mo 

kuNebusaradan. Ayehe kumwe aantu 4 600 oya falwa. 

31Momumvo ngoka Evilmerodak a ningi omukwaniilwa gwaBabilon, okwa sile 

omukwaniilwa gwaJuda Jehoiakin ohenda e te mu pititha mo mondjedhililo. Shika 

osha ningwa mesiku etimilongombali netiheyali lyomwedhi omutimulongo 

nomutiyali gwomumvo omutimilongondatu nomutiheyali, sho Jehoiakin a falwa 

muupika. 

32Evilmerodak okwe mu ningi nawa e te mu yele nesimano e vule aakwaniilwa 

aakwawo a li nayo muupika muBabilonia. 

33Jehoiakin okwa li a pitikwa, a hule mo oonguwo dhe dhomondjedhililo e ta li 

poshitaafula shomukwaniilwa omasiku ge agehe, manga a li e na omwenyo. 

34Esiku kehe manga a li e na omwenyo, okwa li a gwanithilwa oompumbwe dhe 

adhihe. 

OONTAKUMANDJIMBO 

OONTAKUMANDJIMBO 1 

Oluhodhi lwaJerusalem 

1Oshilando shoka sha li shu udha aantu, osha si uuwike ngiini! Shoka sha li 

oshinankondo mokati kiigwana, osha ningi sha fa omuselekadhi. Shoka sha li 

omunyekadhi mokati kiilongo, osha ningi omupika gwowala. 

2Ota lili omahodhi omapyu uusiku auhe, omahodhi otaga pononoka koompanda dhe. 

Kaku na nando ogumwe gwomaaholike ye a hupu ko te mu talaleke. Ookuume ke 

ayehe oye mu kotokele noya ningi aatondi ye. 

3Juda okwa falwa muupongekwa, oku li muupika nomoluhepo. Oku li mokati 

kiigwana, ye ita mono evululuko. Aatidhagani ye oye mu kondeke, okwa thitikininwa 

pokakololo. 

4Omapola gu uka kuSion, otaga lili oosa;  kaku na we ngoka te ya kiituthi ye. 

Omiyelo dhoshilando odha teywa po, naayambi otaa tsu omazima. Aakadhona ye oya 

yemata;  Sion mwene okwa lulilwa. 

5Aathiminiki ye oya sindana, aatondi ye otaa nyanyukwa. Omuwa mwene okwe mu 

sitha oluhodhi omolwomayono ge ogendjigendji. Uunona we owa kwatwa po 

komutondi nowa falwa muupongekwa. 

6Esimano lyomukadhona Sion olye mu thigi po. Aawiliki ye oya fa oomenye dhaa na 

omaunapelo. Muunkundi wawo oya nduungile komeho gaakwatipo yawo. 

7Momasiku guukweyi muupongekwa Jerusalem ota dhimbulukwa uuyamba we auhe 

wonale, uuna aantu ye ya gwile komeho gaatondi, nokakwa li ngoka e ya e mu 

kwathe. Aathiminiki ye oye mu tongolola yo taa yolo okutekapo kwe. 

8Jerusalem okwa yono nokuyonenena, okwi inyateke nayilela. Ayehe mboka ya li 

haye mu simaneke, otaye mu dhini ngashingeyi; oya mono eshunduko lye. Jerusalem 

ota hekumuna a pungulula oshipala she. 

9Onyata ye oya kakatela koohulukweya dhe. Ina yaguma nando ehulilo lya fa ndika. 

Okutekapo kwe okwa li okukumithi;  ke na ngoka te mu talaleke. “Omuwa, tala 

efupipiko lyandje;  aatondi yandje otaa imbi ekandanga.” 

10Omuthininiki okwa ganeke iikaha ye, a kwate po omaliko ge agehe. Okwa mono 

aapagani taa hiti motempeli ye, aantu mboka wi indike okuya megongalo lyoye. 

11Aantu ayehe otaa keme, sho taa kongo oshikwiila. Eliko lyawo lyondilo otaye li tula 

miilya, opo ya kwatele mo omwenyo. “Shi tala, Omuwa, u shi ndhindhilike, nkene 

tandi dhinwa.” 

12Kamu uvite ondjaalela, amuhe mboka tamu pitilile po? Lengalengeni mu tale: oku 

na tuu uuwehame u thike puuwehame wandje, mboka Omuwa a dhenge ndje nawo 

mesiku lyehwamo lyondjahi ye? 

13Okwa tumu omulilo gwa koloka muule nogwe ya momasipa gandje. Okwa lukile 

omwigo kohi yoompadhi dhandje nokwa kulukithile ndje mo. Okwa mbugalekitha 

ndje nokwa alukitha ndje omasiku agehe. 

14Oshikaha she osha kutile ndje ondjoko yomayono gandje. Okwe yi tsike kothingo 

yandje nokwa pegeyitha oonkondo dhandje. Omuwa okwa tula ndje miikaha yaatondi 

yandje, nonda nyengwa okwiipopila. 

15Omuwa okwe ekelehi aakwiita yandje ayehe oofule. Okwa hiyile ndje aakwiita, opo 

ya hanagule po aagundjuka yandje. Metemba lye lyokukolela, Omuwa okwa lyatele 

mo omukadhona Juda. 

16Omolwashoka tandi lili;  omeho gandje otaga pononoka omahodhi. Ngoka ta vulu 

okutalaleka ndje, oku li kokule. Aamwandje oya halakanithwa po, oshoka omutondi a 

lundalala. 

17Sion ota yelutha omaako ge: kaku na ngoka te mu hekeleke. Omuwa okwa 

tukulukithile Jakob aatondi koombinga adhihe. Oya tala Jerusalem onyata ayike. 

18Omuwa ota pongolola nawa, oshoka onda pingathana neutho lye. Pulakeneni, ne 

iigwana ayihe, ne mu mone uuwehame wandje. Aakadhona yandje naamati yandje 

oya falwa muupongekwa. 

19Onda kugile ookuume kandje ekwatho, ihe oye etha ndje. Aayambi naawiliki yandje 

oya sile moshilando kondjala, sho ya li taa kongo okulya, ya kwatele mo omwenyo. 

20Omuwa, tala, uuwehame wandje uunene ngiini! Omandjandja gandje otaga 

nyulukuta kuugelele. Omutima gwandje otagu pilukile meni lyandje. Akutukutu ko! 

Nda ningi omutangalali — pondje egongamwele olya yugu ndje aanona, ndele 

nomeni omu na elega. 

21Pulakeneni omakemo gandje. Kaku na ngoka ta hekeleke ndje. Aatondi yandje 

ayehe oyu uvu omupya gwandje;  otaa ligolele shoka wa ningi. Thikitha esiku we li ya 

hunganekele, opo ya fe ndje. 

22Ya pangulila uukolokoshi wawo;  ya ninga ngaashi wa ningile ndje molwoondjo 

dhandje. Omakemo gandje ogendji, nomutima gwandje otagu alukwa. 

OONTAKUMANDJIMBO 2 

Omuwa ta geele Jerusalem 

1Akwetse! Omuwa mondjahi ye okwa tula omukadhona Sion momilema. Okwe 

ekelehi esimano lyaIsrael lyomegulu, e li umbile pevi. Ina dhimbulukwa we 

oshilyatelelo shokoompadhi dhe mesiku lyondjahi ye. 

2Omuwa okwa hanagula po omagumbo gaJakob pwaa na ohenda. Mondjahi ye okwa 

nyanyagula omapopilongulu gaJuda, okwe ga kumunine pevi. Okwa sitha oshilongo 

naawiliki yasho ohoni. 

3Omuupyundjahi we, a teyagula oonkondo dhaIsrael. Okwa tindi okukwatha 

pokuhomona kwomutondi nokwa hwameke muJakob omulilo tagu lungunike ayihe 

yopopepi. 

4Okwa lukile uutati we ongomutondi, a yelutha olulyo lwe i ilongekidha. Ngaashi 

omutondi, okwa hanagula po ashihe sho opala momeho;  momatsali gomukadhona 

Sion, a poolele mo ondjahi ye ya fa omulilo. 

5Omuwa okwa fa omutondi;  okwa hanagula po Israel. Okwa kombo po oombala dhe 

adhihe;  a silukitha omapopilongulu ge. Okwi indjipalitha oluhodhi nelilagano 

lyomukadhona 

6Okwa hwagununa po enkolo lye a fa ta yonagula po oshikunino;  a halakanitha po 

ehala lye lyoshigongi. Omuwa okwe ekelehi edhimbulukwo lyiituthi nOmasabati 

muSion. Muupyundjahi we okwi inaga omukwaniilwa nomuyambi. 

7Omuwa okwe ekelehi oshiyambelo she e ta thigi po otempeli ye. Omakuma guuwa 

we e ga gandja kaatondi. Oya kugu onkugo motempeli yOmuwa ya fa yomesiku 

lyoshituthi. 

8Omuwa okwa li a tokola a kumune po omadhingililokuma gaSion;  okwa tama 

oshiyelekithongodhi ye ina yelutha we oshikaha she, sigo a hanagula po ayihe thilu. 

Omapopilongulu nomadhingililokuma ogo ongotele pevi nokuyemata. 

9Iiyelo yaJerusalem oya ningine mevi, okwa teyagula po iiyedhilitho yayo. 

Omukwaniilwa naanamadhina yasho oye li muupongekwa. Ompango ihayi longwa 

we, naahunganeki ihaa mono we omamoniko taga zi kOmuwa. 

10Aawiliki yomukadhona Sion, oya mbwata mevi ya tya thilu. Oyi igunda ontsi 

momitse dhawo yo ya zala omahahi. Aafuko Aajerusalem, omitse dhawo odha 

nyongama. 

11Omeho gandje oga dhimeya kokulila, omandjandja gandje otaga nyulukuta, ehuli 

lyandje olya hililwa pevi, oshoka oshigwana shandje osha gonwa, aanona nuuhanona 

otau gundile momapandaanda goshilando. 

12Otaa pula ooyina taa ti: “Oshithima oshi li peni?” Otaa galangata ya fa oomwahe 

momapandaanda goshilando e taa fudha mo oomwenyo dhawo ye li komagundji 

gooyina. 

13Omukadhona Jerusalem, nandi ku hokololele shike, nandi ku yeleke nashike? Olye 

ngoka ndi mu tule pungoye, e ku hekeleke, omukadhona Sion? Omupya gwoye 

omunene ngefuta, olye ta vulu oku ku aludha? 

14Omamoniko gaahunganeki yoye oga li giilombo gaa na omwago;  inaa yanuna 

nando uulunde woye, oga ningi ondjambi yokupongekwa kwoye. Oye ku lombwele 

omahunganeko giifundja nogomapukitho. 

15Aapitipo ayehe otaye ku hakelele omake. Otaa hiki omwiilwa taa pukapukile 

omukadhona Jerusalem komitse e taa ti: “Oshilando osho tuu shoka kwa tiwa 

osheopalo lyo lyene nenyanyu lyuuyuni auhe?” 

16Aatondi yoye ayehe otaye ku nyonkele. Otaa hiki omwiilwa yo tayi ikokota 

komayego. Otaa ti: “Twe mu dhilagula po. Ndika olyo esiku twa kala twa tegelela. 

Ngashingeyi otwa thiki mulyo, twe li mono.” 

17Omuwa a tsakanitha shoka a popile, okwa gwanitha oohapu dhe dha popilwe 

momasiku gonale. Okwa hanagula pwaa na ohenda, a pe omutondi gwoye ompito 

yoku ku nyonkela nokuholola oonkondo dhe. 

18Omukadhona Sion, kuga muule, kugila Omuwa. Omahodhi goye naga pononoke 

omutenya nuusiku ga fa efundja. Ino ipa nando evululuko, ino thithikila omeho goye. 

19Yambuka po, lilagana uusiku auhe nokomutakushi. Omwenyo gwoye gu tilahi 

ongomeya koshipala shOmuwa. Yeluthila omaako goye kuye omolwoomwenyo 

dhaamwoye, mboka taa sile pookolonela dhomapandaanda kondjala. 

20Omuwa, tala u shi dhiladhile: Olye we mu ningile ngeyi? Omolwashike aakiintu taa 

li po uuhanona wawo, oomputu ye dhi yamutha, ye dhi ukata? Omolwashike 

omuyambi nomuhunganeki taa dhipagelwa motempeli yOmuwa? 

21Aanona naakuluntu, oya kangawala pevi momapandaanda. Aafuko yandje naamati, 

oya gwila po ya sa kegongamwele. Owe ya dhipaga mesiku lyondjahi yoye, owe ya 

tsele waa na ohenda. 

22Owa hiya aahaluthi yandje koombinga adhihe, ye ye koshituthi shomatilitho. 

Mesiku lyondjahi yoye kakwa li ngoka a fadhuka po. Ayehe mboka nda tekula nonde 

ya palutha, omutondi a tula kothingo. 

OONTAKUMANDJIMBO 3 

Egeelo, eitedhululo netegameno 

1Ngame omuntu nda talithwa omalwa koshivugati shondjahi ye. 

2Ondu undagulwa nda thiminikilwa momilema pwaa na uuyelele washa. 

3Esiku alihe ota pilukile ndje noshikaha she, a kondjithe ndje. 

4Okwa yugu ndje oshipa e ta kunya onyama yandje komasipa e ga teya. 

5Okwa hongele ndje ondjoko, a kondeke ndje nuudhigu nuuwehame. 

6Okwa thiminike ndje, ndi pukile momilema pamwe noonakusa yonalenale. 

7Okwa tungile ndje ekondeka, ite vulu okuhunuka mo. A tula ndje momalyenge ga 

kola. 

8Nando otandi kugagana tandi igidha, ita pulakene omagalikano gandje. 

9Okwa thitike ondjila yandje nomamanya, omapola gandje okwe ga golipaleke. 

10Okwa langele ndje a fa emwanka, a fa onime tayi tegelele ndje moshiholameno 

shayo. 

11Okwa tidha ndje mo mondjila yandje nokwa tuulagula ndje;  okwa thigi ndje po. 

12Okwa lukile uutati we e ta shoneke ndje niikuti ye. 

13Okwa ndjike iikuti ye molutu lwandje. 

14Onda ningi ondjolwi yoshigwana shandje ashihe, otaa sheke ndje miiyimbo yawo 

aluhe. 

15Okwa kolitha ndje kuululu wonyango. 

16Omayego gandje okwe ga teyagulitha omawe nokwa tsu oshipala shandje mevi. 

17Omwenyo gwandje okwe gu yugu ombili;  onda dhimbwa elago nenyanyu. 

18Ngashingeyi otandi ti: “Oonkondo dhandje odha pwine, kandi na we etegameno 

lyasha tali zi kOmuwa.” 

19Dhimbulukwa omalwa gandje nokwaalaala kwandje, onyango ondulundulu. 

20Otandi yi dhimbulukwa nawa, omwenyo gwandje ogwa thindililwa mo nayo. 

21Shimwe otandi shi lombwele omwenyo gwandje, note mono etegameno. 

22Okesilohenda lyOmuwa, sho inaatu yonwa po thilu, ontalanteni ye inayi hula po. 

23Esilohenda lye olyo epe kehe ongula;  uudhiginini we kau na ondjele. 

24Omwenyo gwandje otagu ti: “Omuwa oye oshitendelwa shandje;  ongame nonde 

mu inekela.” 

25Omuwa oye omwaanawa kwaamboka ye mu inekela, komwenyo ngoka tagu mu 

kongo. 

26Osho opala okutegelela ehupitho lyOmuwa meimweneneno. 

27Osho opala omulumentu a humbate ondjoko okuza kuugundjuka we. 

28Na kuutumbe muuwike nokumwena, uuna Omuwa te yi mu tsike. 

29Na lale montsi — pamwe oku na natango etegameno. 

30Na gandje olupanda kungoka te mu dhenge, na mone omasheko ga gwana. 

31Oshoka Omuwa ite ekelehi omuntu sigo aluhe. 

32Ngele ota geye, oku na ohenda, esilohenda lye enenenene. 

33Nokuli iha nyanyukilwa okuhepeka aana yaantu nenge oku ya nikitha oluhodhi. 

34Oonkwatwa adhihe moshilongo uuna tadhi vunyagulwa notadhi lyatagulwa 

noompadhi, 

35uuna uuthemba womuntu tau thininikwa koshipala shaanguka 

gwokombandambanda, 

36uuna omuntu ta kuthwa uuyuuki — Omuwa ke shi wete? 

37Olye a popi, iinima noye ya po? Olye e shi ningi, ngele ke shi Omuwa? 

38Openi nduno, ngele kamu shi mokana kwaanguka gwokombandambanda, hamu zi 

uuwinayi nuuwanawa? 

39Omuntu oshike ta tamananene? Oshipu okukala ta keme moluulunde we. 

40Tu konakoneni oondjila dhetu, tu dhi simonone, tu galukile kOmuwa. 

41Tu yelutheni oomwenyo nomaako getu kuKalunga megulu tu tye: 

42Otwa yono notwa kolokosha, ongoye noino tu dhimina po. 

43Ongoye wi idhingile ondjahi nowe tu tidhagana, owe tu dhipaga waa na ohenda. 

44Owi idhingile moshikogo itamu piti omagalikano. 

45Owe tu ningi etutu niifakufaku mokati kiigwana. 

46Aatondi yetu ye tu makulile omakana, taye tu nyana miiyimbo. 

47Omahalutho nomakolombongo ogo oshitopolelwa shetu, ekano nehanagulo. 

48Omeho gandje oga togala momulonga gwomahodhi okulila ehanagulo lya adha 

oshigwana shandje. 

49Omeho gandje otaga lili gaa na evululuko, 

50sigo Omuwa to ontamene pevi, e tu taalele megulu. 

51Omeho gandje oga pushuka iilalo kokulila aakadhona ayehe yomoshilando shandje. 

52Oya yewe ndje, ya tidha ndje ngondhila, oyo mboka ye tonde ndje owala. 

53Oyu undulile omwenyo gwandje monyombo, noyu umbile mo omamanya. 

54Omeya oga pitilile omutse gwandje;  onda ti: “Nda kana.” 

55Omuwa, onde ku ithana muuleelee wonyombo. 

56Ou uvite onkugo yandje tayi ti: “Ino thitika okutsi kwoye, kwaa uve omagalikano 

gandje.” 

57Owa hedha popepi, uuna ndoka nde ku ithana;  owa ti: “Ino tila.” 

58Ongoye, Omuwa, owa popile ndje miihokolola, owa hupitha omwenyo gwandje. 

59Omuwa, ou wete omathiminiko tandi ga thiminikwa. Uthila ndje. 

60Owa mono omafudhagano gawo agehe, iineya yawo ayihe taa dhiladhilile ndje. 

61Omuwa, owu uvu okusheka kwawo, niiponga ayihe taye yi dhiladhilile ndje. 

62Aatondi yandje otaa piyaganeke ndje nomanongono gawo omasiku agehe. 

63Nando oya kuutumbe nenge ya thikame, tala, ongame oshiimbo shawo. 

64Omuwa, shi ya futila, ngaashi ye shi ilongele. 

65Kukutika oomwenyo dhawo, etulomutima lyoye nali ya lambele. 

66Ya tidha mondjahi, ya nakula mo kohi yegulu lyoye. 

OONTAKUMANDJIMBO 4 

Okulila oshigwana shaJuda 

1Akwetse, oshingoli osha ninga iikogo, oshingoli oshiyelele osha dhimeya. 

Omamanya omayapuki oga halakanithwa ga napakana momapandaanda. 

2Aana yaSion, mboka ya li ye na ondilo ya fa yoshingoli sha hogololwa, oya talwa 

ngashingeyi ya fa iiyuma yeloya, oshilonga shomuhongi gwiiyuma. 

3Nuululunga wo hau gandja omagundji nohau yamutha uunimona wawo, ihe aakiintu 

yoshigwana shandje oye na olungwenye ya fa oompo dhomombuga. 

4Elaka lyokahanona otali kakatele kondaathelo omolwenota. Uunona tau indile 

oshikwiila, ihe kaku na ngoka te shi u pambulile. 

5Mboka ya li haa li nawa, ngashingeyi oya kangawala momapandaanda;  mboka ya li 

haa ithele moonguwo oombwilili, ngashingeyi otaa lala pelunda lyomutoko. 

6Uukolokoshi woshigwana shandje owa lundu pombanda u vule uulunde waSodom, 

shoka sha hanagulwa po mepathimo, pwaa na omuntu e shi gumithe iikaha ye. 

7Nale aawagona yaSion oya li taa tayima ya fa oompawe, aatotototo ye vule omahini. 

Omalutu gawo oga li ge vule oonyoka dha kwehulwa, neopalo lyawo olya li li vule 

eadhimo lyosafire. 

8Ngashingeyi oye na iipala ya fa ombiga yomudhilo, itaa dhimbululwa we 

momapandaanda. Oshipa shawo osha kakatela komasipa, oya kukuta ya fa oshikuni. 

9Aanelago oyo mboka ya si kegongamwele, oyo aahwepo ye vule mboka ya si 

kondjala, oomboka ya gunda taa thithonoka kompumbwe yiilya yomomapya. 

10Niikaha yawo yene, aakiintu aanahenda oya paka po oyana, mboka ya ningi iikulya 

yawo momupya ngoka gwa adha oshigwana shandje. 

11Omuwa okwe etha uupyundjahi we u hwame;  okwa tilehi mo ongeyo ye. Okwa 

hwameke eziko lyomulilo muSion, ndyoka lya lungunike po omakankameno ge. 

12Aakwaniilwa yokombanda yevi inaye shi itaala nenge wo aakali ayehe muuyuni 

kutya omuthininiki omutondi ona ka vula a hite miiyelo yaJerusalem. 

13Oshe ya adha moluulunde waahunganeki nomoluumbudhi waayambi, mboka ya 

tilehi ombinzi yaayuuki mokatilela koshilando. 

14Otaa pwampwauka momapandaanda ya fa aaposi. Oya hipa ombinzi nokaku na 

ngoka e na omukumo okuguma oonguwo dhawo. 

15Aantu oyi igidha ya ti: “Kandukii po, hedhii ko, inamu tu guma!” Sho ya tauka mo 

ya yi kiigwana yilwe, inaa ziminwa nando, ya kale mokati kayo. 

16Omuwa oye mwene e ya halakanitha, ite ya tonatele we nohokwe. Aantu itaa 

simaneke we aayambi noitaa pulakene aawiliki. 

17Otwa lolodha owala omeho getu tatu tegelele ekwatho — osima yowala! 

Kooshungo dhetu otwa pekapeka twa tegelela oshigwana shoka inaashi vula oku tu 

hupitha. 

18Aatondi yetu oya tala oonkatu dhetu noye edhile omagumbo getu. Ehulilo lyetu olya 

thikana, omasiku getu oga hulu. 

19Aatidhagani yetu oya li oontondoki, oye vule omakodhi mewangandjo. Oya landula 

oshinkoti shetu moondundu, oye tu langele mombuga. 

20Omukwaniilwa gwetu, omugwayekwa gwOmuwa, okwa gwile momakelo gawo. 

Okwa li omufudho gwomomayulu getu, ngoka twa popile tatu ti: “Meni lyomuzile 

gwe otatu ka kala mokati kiigwana.” 

21Nyanyukwa nokuligola, ngoye oshigwana shaEdom, ngoka wa kala moshilongo Uz! 

Molufo lwoye oshitenga otashi ke ku adha: Otashi ke ku kolitha, e to mbugalekwa. 

22Omukadhona Sion, ongunga yuulunde woye ya futwa;  Omuwa ite ke ku konda mo 

we. Omukadhona Edom, uulunde woye otau ka geelwa;  Omuwa ota ka holola oondjo 

dhoye puuyelele. 

OONTAKUMANDJIMBO 5 

Okuhehela esilohenda 

1Omuwa, dhimbulukwa shoka twa ningilwa;  tu tala u mone ehutuko lyetu. 

2Uuthiga wetu owa yi kaayeni. Omagumbo getu oga yi kaatyakala. 

3Otwa ningi oothigwa, katu na ootate;  oomeme oya fa aaselekadhi. 

4Omeya tatu ga nu, otatu ga futile;  iikuni tatu yi pumbwa, otayi tu pula ondando. 

5Ondjoko oyi li moothingo dhetu, otatu haulwa. Otatu longo sigo eso, pwaa na 

oluthuwo. 

6Otwa yeluthile omaako getu kuEgipiti nenge kuAssur, aniwa tu pewe iikulya ya 

gwana. 

7Ootate oya yono, ihe kaye po we. Otse tatu si uudhigu woondjo dhawo. 

8Otatu lelwa kaapika ihe kaku na ngoka te tu mangulula miikaha yawo. 

9Puupatekedhi woomwenyo dhetu tatu mono iikulya yetu mokuhenuka egongamwele 

mombuga. 

10Oshipa shetu sha hanya sha fa eziko, osha luudhikwa kepupyu lyondjala. 

11Oya gugitha aakulukadhi muSion, aakadhona momikunda dhaJuda. 

12Oya tula aawagona kohake, yo inaa simaneka aakuluntu yoomvi. 

13Aalumentu aagundjuka oya humbata iikweyithilomanya, aamati otaa tonwa kiipandi 

yiikuni. 

14Aasamane kaye mo we momiyelo, naagundjuka oye etha iiketala. 

15Enyanyu olya kana mo moomwenyo dhetu, okutanta kwetu okwa shituka oondila. 

16Oshishani shesimano osha gu komitse dhetu. Yaye tse, sho twa yono! 

17Molwashika oomwenyo dhetu dha ziyalala, nomolwashika omeho getu ga siilila. 

18Molwashoka ondundu Sion ya mbugala, noombandje tadhi yi lyatagula. 

19Ihe Omuwa, ongoye to kala po sigo aluhe, oshipangelapundi shoye otashi kala 

okuza komapipi nomapipi. 

20Oshike to tu dhimbwa sigo aluhe? Oshike to tu etha sigo osigo? 

21Tu galulila kungoye, Omuwa, notatu galukile ko. Pepaleka omasiku getu ngashika 

muushitonale. 

22Nenge owe tu ekelehi mondjahi yaa na ondjele? 

HESEKIEL 

HESEKIEL 1 

Emoniko lyotango lyaHesekiel ta mono Kalunga 

(1:1-7:27) 
Iinamwenyo neadhimo lyOmuwa 

1Mesiku etitano lyomwedhi omutine gwomumvo omutimulongo nomutitatu, ngame, 

omuyambi Hesekiel yaBusi, sho nda kala pamwe naapongekwa Aajuda pomulonga 

Kebar muBabilon, egulu olye eguluka nonda mono emoniko lyaKalunga. 

2(Ogwa li omumvo omutitano, sho omukwaniilwa Jehoiakin a li a falwa 

muupongekwa.) 

3Mwiyaka muBabilonia pomulonga Kebar ondu uvu Omuwa ta popitha ndje, 

noshikaha she osha thinda ndje. 

4Onda ligamene nonda mono okambiya taka zi kuumbangalantu, ka fa oshikogo 

oshinene sha geta omulilo, newangandjo lye shi kunduka olya li lya hanya. Mokati 

kasho omwa li eadhimo tali tayima, lya fa oshikushu sha hanya. 

5Mokati kokambiya onda ndhindhilike mo iinamwenyo ine molupe lwomuntu, 

6ihe kehe shimwe shomuyo osha li shi na iipala ine nomawawa gane. 

7Omagulu gayo oga li gu ukilila, noya li yi na omakondo ga fa gongombe. Taga 

adhima ga fa oshikushu sha kwehulwa. 

8Kakele kiipala ine nomawawa gane, kehe shimwe oshi na iikaha ine, oshikaha 

shimwe kohi yewawa kehe. 

9Omawawa gaali goshinamwenyo kehe oga li ga yalalekwa taga gumathana 

nogoshikwawo. Mokweenda oyu ukilila owala, inayi punguluka. 

10Oshinamwenyo kehe osha li shi na iipala ine: komeho oshipala shomuntu, kolulyo 

oshipala shonime, kolumoho oshipala shongombe nokonima oshipala shekodhi. 

11Omawawa gaali goshinamwenyo kehe oga li ga yeluka ga gumathana noondungu 

dhomawawa goshinamwenyo kehe she shi egama, nomawawa gaali oga li ga 

lambalala olutu lwasho. 

12Oshinamwenyo kehe osha li sha tala koombinga adhihe ne, onkee ongundu ya vulu 

okuya shaa hoka ya hala, pwaa na epunguluko lyasha. 

13Mokati kiinamwenyo omwa li sha sha geta sha fa onyeka, tashi inyenganyenga 

aluhe. Omulilo ogwa li gwa yaka gu na omalaka taga igandjana. 

14Iinamwenyo oya telagana nokuuka huka naahwiyaka ngeshelo lyolwaadhi. 

15Sho nda tongolola iinamwenyo, onda mono omagulutemba gane ga guma pevi; 

okugulu kumwe okwa li kombinga yoshinamwenyo kehe. 

16Omagulutemba agehe gane oga li ga faathana, shaa nkoka otaku adhima kwa fa 

emanya li na ondilo, noshaa hoka okwa li ku na okugulutemba okukwawo kwe ku 

shigakana mokati, 

17opo okugulutemba kehe otaku ngoongola mokati koombinga adhihe ne. 

18Omigoyo dhomagulutemba odha li dhu udha omeho. 

19Shaa hoka iinamwenyo tayi uka, nomagulutemba oko taga uka pamwe nayo; 

niinamwenyo nge tayi yeluka po pevi, nomagulutemba osho taga ningi wo. 

20Iinamwenyo otayi yi shaa nkoka ya hala, nomagulutemba otaga ningi naanaa, 

ngaashi iinamwenyo tayi ningi, oshoka iinamwenyo otayi ga utha. 

21Onkee shaa tuu iinamwenyo tayi yi nenge tayi thikama nenge tayi uka mombanda, 

nomagulutemba osho naanaa taga ningi wo. 

22Kombanda yomitse dhiinamwenyo okwa li ondunda ya tungwa momamanya 

gokristali taga adhima. 

23Iinamwenyo oya li meni lyondunda, shaa shoka sha yalaleka omawawa gaali gu uka 

pushoka shi li pusho, noshi isiikile nomawawa gaali. 

24Ondu uvu oshihomo shomawawa gayo, sho tayi papama mokutuka. Oshihomo 

shoka osha fa shefuta, sha fa oshihomo shetangakwiita enene, sha fa oshihomo 

shaKalunga Omunankondoawike. Nge ya lambele, otayi gonyo omawawa gayo, 

25ihe natango oshihomo otashi pupu pombanda yondunda komitse dhayo. 

26Kombanda yondunda yayo okwa li sha sha fa oshipangelapundi sha ningwa 

mosafire, nokoshipangelapundi kwa kuutumba nakukala a fa omuntu. 

27Olupe lwe olwa fa eadhimo lyoshikushu shi li meziko lya hanya. Koombinga adhihe 

ota tayima uuyelele wo wene. 

28Meadhimo omwa li omalwaala agehe guutamvula. Osho sha li olupe lweadhimo 

lyOmuwa. 

HESEKIEL 2 

Kalunga ti ithana Hesekiel a ninge omuhunganeki 

1Sho nde shi mono, onda tsu oshipala mevi. Ongame nondu uvu ewi tali ti: “Muna 

gwomuntu, thikama. Onda hala ndi popye nangoye.” 

2Ewi manga tali popi, yo ombepo yaKalunga oye ya mungame e tayi yambula ndje 

po, nonatango ondu uvu ewi tali ti: 

3“Muna gwomuntu, otandi ku tumu kAaisraeli. Oya tsa ondumbo notaa kondjitha ndje 

sigo onena ndjika, naanaa ngaashi oohekulu ye shi ningi. 

4Oyo aatangalali noihaa simaneke ndje nando, onkee tandi ku tumu kuyo, u ya 

tseyithile shoka ngame, Omuwa Omupangeliawike, tandi ya lombwele. 

5Kashi na nee mbudhi, aatangalali mboka ngele otaye ku pulakene nenge itaye ku 

pulakene, otaa ka tseya kutya omuhunganeki okwa kala mokati kawo. 

6“Ihe ngoye, muna gwomuntu, ino ya tila nenge u tile oohapu dhawo. Otaye ke ku 

nyema noku ku dhina. Oto ka kala wa fa u li mokati koondje. Ihe nando ongeyi, ino 

tila aanandumbo mboka nenge shaa shoka taa popi. 

7Ya lombwela oohapu dhandje, ngele otaa pulakene nenge itaa pulakene. 

Dhimbulukwa kutya oyo aatangalali. 

8“Muna gwomuntu, pulakena shoka tandi ku lombwele. Ino tsa ondumbo u ya fe. 

Makula okana koye u lye shoka tandi ke ku pa.” 

9Onda mono oshikaha sha ganekwa shu ukithwa kungame, nosha li sha yelutha 

ondhinga yembo. 

10Oshikaha osha dhingulula ondhinga yembo, nonda dhimbulula kutya oya li ya 

nyolwa meni nokombanda. Omwa li mwa nyolelwa oontakumandjimbo, 

omahekumuno nomayemato. Kalunga okwa ti: 

HESEKIEL 3 

1“Muna gwomuntu, lya po ondhinga yembo ndjika, opo u ye u ka hunganekele 

Aaisraeli.” 

2Onda makula okana kandje, nokwa pe ndje ondhinga yembo, ndi yi lye po. 

3Okwa ti: “Muna gwomuntu, lya po ondhinga yembo ndjika tandi yi ku pe, kutitha 

nayo ela lyoye.” Onde yi li po, noya li yi na omulyo gwa fa omagadhi goonyushi. 

4Kalunga okwa ti: “Muna gwomuntu, inda kAaisraeli, u ya lombwele shoka tandi shi 

ku lombwele. 

5Itandi ku tumu koshigwana shoka hashi popi elaka lyaatakumi, ihe okAaisraeli. 

6Ngele otandi ku tumu kiigwana mbyoka hayi popi elaka waa li uvite ko, otaye ke ku 

pulakena. 

7Ihe kape na nando ogumwe gwomAaisraeli ta ka hala a pulakene; nokuli itaa ka 

pulakena ndje nando. Ayehe oyo aatangalali ye na omanganga. 

8Ngashingeyi otandi ku ningi omukukutu wa kindja we ya fa. 

9Otandi ke ku ninga omukukutu wa fa emanya nongaashi ondiamande; ino tila 

aatangalali mboka.” 

10Kalunga okwa tsikile a ti: “Muna gwomuntu, taamba oohapu dhandje adhihe tandi 

dhi ku lombwele. Dhi dhimbulukwa nawa. 

11Inda ihe kaapongekwa aakweni, u ya lombwele shoka ngame, Omuwa 

Omupangeliawike, tandi ya lombwele, ngele otaye ku pulakene nenge aawe.” 

12Ombepo yaKalunga oya yambula ndje po, nondu uvu konima yandje ewi enene tali 

ndunduma tali ti: “Hambeleleni esimano lyOmuwa megulu pombanda!” 

13Ondu uvu oshihomo shomawawa giinamwenyo, sho tagi idhenge kumwe 

mewangandjo, nekolokoto lyomagulu lya fa epupo lyekakamo lyevi. 

14Oonkondo dhOmuwa odha kwata ndje, nOmbepo ye oye enditha ndje, nonda adhika 

koshinyenu nda geya. 

15Onde ya kuTel Abib pomulonga Kebar, nkoka kwa kala aapongekwa, nonda kala ko 

omasiku gaheyali nda kwatwa kushoka nda monene nonde shi uvile. 

Omuwa ta langeke Hesekiel a ninge omulangeli 

16Omasiku gaheyali sho ga piti po, Omuwa okwa lombwele ndje a ti: 

17“Muna gwomuntu, otandi ku ningi omulangeli gwoshigwana Israel. Ou na oku ya 

londodha nomalondodho tandi ge ku lombwele. 

18Ngele otandi tomona kutya omulunde ota ka sa, ihe ngoye ito mu londodha, i 

itedhulule nokweetha oondjila dhe oombwinayi, ota ka sila muulunde we, ihe ombinzi 

ye otandi yi ku pula. 

19Ngele oto londodha omulunde, a ethe uulunde we, ihe ye ite shi ningi, nena ota ka 

sila muulunde we, ihe ngoye owa hupitha omwenyo gwoye. 

20“Omuyuuki ngele ote etha uuyuuki we nokuyona, notandi mu tula moshiponga, ota 

ka sa, ngele ino mu londodha. Ota sile muulunde we, nuuyuuki we itau dhimbulukiwa 

we, ihe ombinzi ye otandi yi ku pula. 

21Ngele oto londodha omuyuuki, opo kaa yone, oye note ku pulakene noita yono, ota 

kala e na omwenyo, nangoye wa hupitha omwenyo gwoye.” 

Hesekiel ta nyengwa okupopya 

22Oshikaha shOmuwa osha li kombanda yandje, oye nokwa lombwele ndje a ti: 

“Thikama, u ye molusilu. Omo tandi ka popya nangoye.” 

23Onda yi ihe molusilu, nonda mono eadhimo lyaKalunga, naanaa ngaashi nde li 

mwene pomulonga Kebar. Onda tsu oshipala shandje mevi, 

24ihe Ombepo yaKalunga oya lambele ndje e tayi thikameke ndje. Omuwa okwa 

lombwele ndje a ti: “Inda megumbo, u ki iyedhilile mo. 

25Muna gwomuntu, otaye ke ku manga noongodhi, opo kuu pite mo u ye mokati 

kaantu. 

26Otandi ka lemaneka elaka lyoye, opo waa vule okulondodha aantu mbaka 

aapandala. 

27Ngele tandi ke ku popitha ishewe notandi ka makula okana koye, nena oto ke ya 

lombwela shoka ngame, Omuwa Omupangeliawike, tandi ti. Yamwe yomuyo otaa ka 

pulakena, ihe yamwe itaye ke ku pulakena, oshoka oyo aantu ye na iityani.” 

HESEKIEL 4 

Okunyanda ekondeko lyaJerusalem 

1Kalunga okwa popi a ti: “Muna gwomuntu, kutha ondhopi, yi tula komeho goye, e to 

thaneke kombanda yayo oshilando Jerusalem. 

2Shi tula ekondeka: shi fulila omukanka, shi ndumbilila omutuni, shi yungila 

oontanda noku shi kundukidha niikumunithi yekuma. 

3Kutha oshikangwa shosheela e to shi dhike sha fa ekuma pokati keni noshilando. 

Taalela koshilando. Oshi li mekondeka lyoye. Shika otashi ningi endhindhiliko 

koshigwana Israel. 

4-5“Langela kolumoho lwoye, ngame notandi ke ku tsika oondjo dhoshigwana Israel. 

Oto ka kala omasiku 390 to hepekwa omolwoondjo dhawo. Onde ku geelele esiku 

limwe omolwomumvo gumwe gwepangulo lyaIsrael. 

6Ngele wa vulilwa ko, galukila kolulyo lwoye, u hepekelwe oondjo dhaJuda omasiku 

omilongo ne — esiku limwe omolwomumvo gumwe gwepangulo lyawo. 

7“Omeho goye ga nzanena mo ekondeka lyaJerusalem. Shi takela omunwe, u shi 

hunganekele. 

8Otandi ke ku manga, opo waa wape okugalukila kolupati olukwawo, sigo ekondeka 

lya piti. 

9“Kutha osiima, iishokelya, omakunde, oofukwa, omahangu nosiima yoombo ndatu. 

Yi ninga oshikwiila shohwangalahwahwa. Shika osho to ka lya omasiku 390, sho wa 

langela kolumoho. 

10Oto ka pitikilwa uusila wekopi limwe mesiku, u ninge oshikwiila, notashi kala sigo 

esiku lya landula ko. 

11Oto ka kala wo u na ondjele yomeya gokunwa, oompamba mbali mesiku. 

12Ou na okutema omulilo gwomapumba gaantu omakukutu, e to yothele ko 

oshikwiila montaneho yawo e to shi li po.” 

13Omuwa okwa popi a ti: “Shika otashi hungunine Aaisraeli kutya oye na okulya 

iikulya mbyoka yi indikwa kompango, uuna tandi ya halakanithile niilongo 

yaapagani.” 

14Onda yamukula nda ti: “Aawe, Omuwa Omupangeliawike! Kandi na okwiinyateka. 

Okuza kuunona wandje inandi lya onyama yoshinamwenyo shi isila nenge sha lika 

kiilikama. Inandi lya nando iikulya ya talika ya nyata.” 

15Kalunga okwa ti: “Onawa nduno, otandi ku pitika u longithe omapumba 

goongombe, opo u yothele ko oshikwiila shoye.” 

16Okwa tsikile ko a ti: “Muna gwomuntu, otandi ka hulitha po okugandja oshikwiila 

muJerusalem. Aantu yamo otaa ka lulilwa nokusa oshimpwiyu, ngele taa hawalekwa 

iikulya mbyoka taa li nomeya ngoka taa nu. 

17Otaa ka sa olunagela molwompumbwe yiikulya nomeya; otaa ki ihupula notaa ka 

thithonoka po omoluulunde wawo.” 

HESEKIEL 5 

Hesekiel ti ikulula 

1Omuwa okwa ti: “Muna gwomuntu, kutha egongamwele lya tsa, u ikulule. Viha 

omafufu agehe e to ga topola iitopolwa itatu. 

2Oshititatu shago shi lungunithila moshilando, ekondeka nge lya piti. Kutha ishewe 

oshititatu, shi tetagula po negongamwele lyoye e to shi halakanithile pondje 

yoshilando. Oshihupe shi halakanithila mombepo, ongame notandi shi landulitha 

egongamwele lya pweywa mo. 

3Thiga po omafufu omashona, u ga dhingile momigoyo dhoonguwo dhoye. 

4Kutha ishewe gamwe e to ga umbile meziko, u ga lungunithe po. Okuza kugo 

omulilo otagu yaka sigo okoshigwana shaIsrael ashihe.” 

5Omuwa Omupangeliawike ota ti: “Tala kuJerusalem. Onde mu tula pondingandinga 

yuuyuni, a kundukwa kiilongo. 

6Ihe Jerusalem okwa tsu ondumbo niipango yandje e ti igalaleke uulunde we e vule 

iigwana yilwe, e vule okwaavulika kwiilongo ye mu kunduka. Jerusalem okwe 

ekelehi iipango yandje nokwa tindi okudhiginina omautho gandje. 

7Jerusalem, pulakena ngashingeyi shoka ngame, Omuwa Omupangeliawike, tandi ti. 

Omolwashoka inoo vulika koompango dhandje noino dhiginina omautho gandje, owa 

yono nokuyonenena, u vule iigwana ye ku kunduka. Owa lambalala ontshingo. 

8Onkee ano ngame, Omuwa Omupangeliawike, tandi ku lombwele kutya ngame 

omutondi gwoye. Otandi ke ku pangula epangulo montaneho yiigwana. 

9Molwiinima mbyoka wa ningi handi yi tondo, otandi ka geela Jerusalem egeelo 

inaandi li mu geela nale noitandi ke shi ninga we. 

10Molwashika aavali muJerusalem otaa ka lya po oyana, naanona otaa ka lya po 

aakuluntu yawo. Otandi ke mu geela nokuhalakanithila koombinga adhihe mboka ya 

hupu ko ye na omwenyo. 

11“Onkee ano ngame, ngaashi ndi na omwenyo — ndhika oohapu dhOmuwa 

Omupangeliawike — oshoka owa nyateke otempeli yandje nuulunde owindji niihuna 

mbyoka wa ningi, otandi ke ku teta po pwaa na ohenda. 

12Oshititatu shimwe shaantu yoye otashi ka sa po kelega moshilando; oshititatu 

oshikwawo otashi ka dhipagwa po komagongamwele pondje yoshilando; noshititatu 

shahugunina otandi ke shi halakanithila mombepo noku ya landula negongamwele. 

13“Oto ka kala u uvite uupyundjahi wandje wa pupyala, sigo tandi geyuluka. Uuna 

ayihe mbika tayi ningwa, oto ka hempulula kutya ongame Omuwa nde shi ku 

lombwela, sho nda geyithwa kuukolokoshi woye. 

14Omupitipo kehe gwomiigwana ye ku kunduka, ote ke ku sheka a thikama kokule. 

15“Uuna tandi geye muupyundjahi ndi ku pangule, iigwana ayihe ye ku kunduka, 

otayi ka haluka. Otayi ke ku tala nuunyanyali e tayi ku nyenkele. 

16Otandi ka hulitha po eloolo lyeni notamu ka sa po kondjala. Otamu ka hepekwa 

kondjala ya fa iikuti ya upikwa tayi mu hanagula po. 

17Otandi ka tuma ondjala niilikama yi lye po aana yeni. Otamu ka sa kuuvu 

nokokutilwahi kwombinzi. Otandi mu undulile iita, yi mu dhipage po. Ongame, 

Omuwa, nda popi.” 

HESEKIEL 6 

Omuwa ta pangula iimenka 

1Omuwa okwa lombwele ndje a ti: 

2“Muna gwomuntu, taalela lwokoondundu dhaIsrael, u dhi lombwele oohapu dhandje. 

3Lombwela oondundu dhaIsrael, dhi pulakene oohapu dhOmuwa — dhi uve shoka 

ngame, Omuwa Omupangeliawike, tandi shi lombwele oondundu niikulundundu, 

omakolombongo nomasilu. Otandi ka tuma egongamwele, li hanagule po omahala 

mpoka aantu haa saagelele iimenka. 

4Iiyambelo otayi ka kumunwa po, niiyambelo yiitsinino otayi ka teywa po. Aantu 

ayehe otaa ka dhipagelwa koshipala shiimenka yawo. 

5Otandi ka halakanitha omidhimba dhAaisraeli; iipongo yawo otandi ke yi 

halakanithila piiyambelo yawo. 

6Iilando ayihe yaIsrael otayi ka hanagulwa po, opo iiyambelo yawo ayihe niimenka 

yawo yi ka nyanyagulwe po; iiyambelo yawo yiitsinino otayi ka teyagulwa po, 

naayihe mbyoka ya ninga, otayi ka hula po. 

7Aantu otaa ka dhipagelwa apehe, naamboka taa ka hupa ko, otaa ka tseya kutya 

ongame Omuwa. 

8“Otandi ka hupitha yamwe, ya hunuke edhipago notaa ka halakanithilwa mokati 

kiigwana, 

9moka taa ka kala aapongekwa. Otaa ka dhimbulukwa ndje nokutseya kutya onde ya 

geele noinandi ya sila ohenda, oshoka oomwenyo dhawo kadhi na uudhiginini, odhi 

iteka ndje noya hokwa iimenka peha lyandje. Oyo notaa ka mbilingwa kuuwinayi 

wawo nokiihuna mbyoka ye yi longo. 

10Otaa ka tseya kutya ongame Omuwa, nomakumagidho gandje kage shi owala 

omagandagulo.” 

11Omuwa Omupangeliawike ota ti: “Hakela omake goye, tutulitha oompadhi dhoye. 

Kuga onkugo omolwiihuna ayihe niilonga yuupwidhi ya longwa kuIsrael. Otaa ka sa 

kiita, kondjala nokelega. 

12Mboka yokokule otaa kwatwa kuuvu e taa si; mboka yopopepi otaa ka dhipagelwa 

molugodhi; mboka taa hupu ko, otaa ka sa po kondjala. Otaa ka uva uupyundjahi 

wandje. 

13Omidhimba otadhi halakanene mokati kiimenka, dha kunduka iiyambelo, dha 

halakanena koshikulundundu kehe oshile, koondungu dhoondundu, momuzile 

gwomuti kehe omutalala nomomwandi kehe omunene — opehala kehe mpoka ya li 

haa yambele iimenka iitsinino. Nena shaa ngoka ota ka tseya kutya ongame Omuwa. 

14Eeno, otandi ka tagananeka oshikaha shandje notandi hanagula po oshilongo shawo. 

Otandi ke shi mbugaleka okuza kombuga yokuumbugantu sigo okoshilando Ribla 

muumbangalantu. Itandi ka hupitha nando ehala limwe lya kalwa kAaisraeli. Otaa ka 

tseya kutya ongame Omuwa.” 

HESEKIEL 7 

Ehulilo lyaIsrael lya hedha ko 

1Omuwa okwa lombwele ndje a ti: 

2“Muna gwomuntu, shika osho shoka ngame, Omuwa Omupangeliawike, tandi shi 

lombwele oshilongo Israel: Ndika olyo ehulilo lyoshilongo ashihe! 

3“Israel, ehulilo olya hedha ko. Oto ka mona ondjahi yandje, oshoka otandi ke ku 

pangulila shoka wa longo. Otandi ke ku futila iilonga yiihuna ayihe we yi longo. 

4Itandi ku hunutha nenge ndi ku sile ohenda. Otandi ke ku geelela iilonga yiihuna we 

yi longo, opo u ka tseye kutya ongame Omuwa.” 

5Omuwa Omupangeliawike ota ti: “Iiponga otayi ke ku adha ya hukilathana. 

6Opuwo ihe. Ehulilo olye ya. Olya thikana. 

7Ehulilo otali adha aantu yoye mboka ya kala moshilongo. Ethimbo olya thikana, 

uuna itaaku ka kala we iituthi pomahala giinonoma koondundu, evundakano ashike. 

8“Nziyanziya oto ka uva uupyundjahi wandje. Otandi ke ku pangulila shoka wa longo. 

Otandi ke ku futila iilonga yiihuna ayihe we yi longo. 

9Itandi ku katutha nenge ndi ku sile ohenda. Otandi ke ku geelela iilonga yiihuna 

mbyoka we yi longo, opo u ka tseye kutya ongame Omuwa, nongame tandi ku geele.” 

10Esiku lyoshiponga olya adha Israel. Iikolokosha oya vuka unene. Einenepeko olya 

tumbalala. 

11Iikolokosha oya ningi ondhimbo yokudhengitha aakaanakalunga. Muyo itamu ka 

hupa nando olye, noitaa thigilwa sha shomuuyamba wawo, omutumbo nenge esimano 

lyawo. 

12Esiku otali ya. Esiku oli li popepi, uuna okulanda sha nokulanditha po sha itaku ti 

we sha, oshoka egeelo lyaKalunga otali ka hwamena oshigwana ashihe. 

13Kape na omuhalithi ta ka kala e na olweedhe, a ka shune kushoka a landitha po nale, 

oshoka ondjahi yaKalunga otayi ka lambela ayehe. Aakolokoshi itaa ka hupa ko. 

14Omankuma taga lili, noshaa ngoka oti ilongekidha. Ihe kape na ngoka ta yi kiita, 

oshoka ondjahi yaKalunga otayi lambele ayehe oshita. 

Israel ta geelelwa uulunde we 

15Omalugodhi oge li momapandaanda, uuvu nondjala oyi li momagumbo. Shaa ngoka 

ta zi moshilando, ota ka sila molugodhi, noshaa ngoka ta kala moshilando, ota ningi 

omulape gwondjala nuuvu. 

16Yamwe otaa ka fadhukila koondundu ya fa oonguti dha haluthwa tadhi zi mo 

mesilu. Ayehe yomuyo otaa ka kemena uulunde wawo. 

17Iikaha yaayehe otayi yululuka, noongolo dhawo otadhi ka kakama. 

18Otaa ka zala omahahi yo taa kakama kuumbanda. Omitse dhawo otadhi ka kululwa, 

noyo ayehe otaa ka sithwa ohoni. 

19Otaa ka ekelahi iingoli yawo niisiliveli momapandaanda ngaashi iinyakwi, oshoka 

oshingoli noshisiliveli itashi ya hupitha, uuna Omuwa te ya poolele ondjahi ye. Itaye 

shi longitha ya kutithe oomwenyo dhawo nenge ya udhithe omala gawo. Oshingoli 

noshisiliveli oshe ya fala muulunde. 

20Nale oya li yi itangele iipako yawo yoshingoli, oye yi hambula iimenka 

iinyanyalithi. Omolwashoka Omuwa a etha uuyamba wawo u ya kunkute. 

21Omuwa ota ti: “Otandi pitika aakwiilongo ye ya yuge, naakolokoshi otaa ka kutha 

po uuyamba wawo auhe noku u nyateka. 

22Itandi ka keelela nande otempeli yandje ondjapuki yi shundulwe, uuna aayugi taa 

gwayele mo noku yi nyateka. 

23“Shaa shoka osha vundakana — oshilongo oshu udha aadhipagi, niilando oyu 

udhilila uukolokoshi. 

24Otandi eta po aantu aadhudhu, notaa lala omagumbo geni. Aalumentu yeni 

aanankondolela otaa ka kanitha uuntsa wawo, uuna tandi ka etha iigwana yi shundule 

omahala geni gomalongelokalunga. 

25Eihupulo otali ya. Otamu ka konga ombili, ihe itamu yi mono. 

26Iiponga otayi ya ya hukilathana nomukungu gwoonkundana oombwinayi otagu 

iyetelele mo. Otamu ka pula aahunganeki, ye mu hololele shoka ya mono shokomeho. 

Aayambi itaa ka kala ye na sha ye shi longe aantu, naawiliki itaa ka kala ye na 

omayele gasha ye ga gandje. 

27Omukwaniilwa ota ka lila, elenga otali kanitha etegameno, noshigwana otashi ka 

kakama kuumbanda. Otandi ke ku pangulila ayihe mbyoka wa longo, notandi ke ku 

tokolela, ngaashi wa longele yakweni. Shika otashi ke ku ulukila kutya ongame 

Omuwa.” 

HESEKIEL 8 

Emoniko etiyali lyaHesekiel ta mono Kalunga 

(8:1-10:22) 
Iimenka muJerusalem 

1Mesiku etitano lyomwedhi omutihamano gwomumvo omutihamano guupongekwa, 

aawiliki yaapongekwa Aajuda oya li ya kuutumba megumbo lyandje pamwe 

nangame. Ohaluka oshikaha shOmuwa Omupangeliawike oshe ya kombanda yandje. 

2Onda keuka nonda mono emoniko lyolupe lwomuntu ta adhima. Okuza 

moombwetelo dhe okuuka pohi olutu olwa fa omulilo, okuza moombwetelo okuuka 

pombanda ota tayima a fa oshikushu sha kwehulwa. 

3Okwa ganeke sha sha fa oshikaha e ta kwata ndje komafufu. Ombepo yaKalunga oya 

yambula ndje po noya fala ndje pombanda meyalelo e tayi fala ndje kuJerusalem. Oya 

fala ndje mosheelo shokuumbangalantu shehale lyaayambi lyomotempeli, moka mwa 

li oshimenka shokutukula ondjahi yaKalunga. 

4Onda mono mo eadhimo lyaKalunga naanaa ngaashi nde li mwene pomulonga 

Kebar. 

5Kalunga okwa lombwele ndje a ti: “Muna gwomuntu, taalela lwokuumbangalantu.” 

Onda tala, lwokuumbangalantu wosheelo shoshiyambelo onda mono oshimenka 

shokutukula ondjahi yaKalunga. 

6Kalunga okwa lombwele ndje a ti: “Muna gwomuntu, ou wete tuu shoka tashi 

ningwa? Tala kiilonga yiihuna tayi longwa kAaisraeli mpaka, tayi tidhile ndje kokule 

nehala lyandje eyapuki. Natango oto ka mona iilonga yiihuna yi vule mbika.” 

7Okwa fala ndje posheelo shehale enene e tu ulukile ndje ombululu mekuma. 

8Okwa ti: “Muna gwomuntu, gwaya mekuma.” Onda gwaya mulyo e te mono 

omweelo. 

9Okwa lombwele ndje a ti: “Inda mo, u tale iilonga yiihuna iinene mbyoka taa longo.” 

10Onda yi mo nonda tala. Omakuma oga li ga thanekwa omayoka niinamwenyo 

yoshidhila niimenka ayihe mbyoka hayi longelwa kAaisraeli. 

11Okwa li aawiliki yaIsrael omilongo heyali, pamwe naJaazania yaShafan. Shaa 

ngoka okwa li a yelutha oshitsininitho, nolwithi olwa li talu tsinagala talu zi 

moshitsininitho. 

12Kalunga okwa pula ndje a ti: “Muna gwomuntu, ou wete tuu shoka aawiliki 

yAaisraeli taa longo meholamo? Otaa ningi elongelokalunga mongulu yu udha 

omathano giimenka. Otaa dhiladhila: ‘Omuwa ke tu wete. Omuwa okwa thigi po nale 

oshilongo shika.’ ” 

13Omuwa okwa lombwele ndje a ti: “Oto ke ya mona, sho taa longo iihuna yi vulithe 

mpoka.” 

14Okwa fala ndje komweelo gwotempeli gwokuumbangalantu e tu ulukile ndje 

aakulukadhi taa lili oosa dhoshikalunga Tammuz. 

15Okwa pula ndje a ti: “Muna gwomuntu, ou shi wete tuu? Oto ka mona iihuna yi 

vulithe mpoka.” 

16Oye nokwa fala ndje kehale lyaayambi motempeli. Hwiyaka, popepi neelo 

lyotempeli, pokati koshiyambelo nomukala, opwa li aasamane ye thike ando 

pomilongo mbali nayatano. Oya li ya pilamena otempeli, ya nyongama ya taalela 

lwokuuzilo, taa simaneke etango sho tali piti. 

17Omuwa okwa lombwele ndje a ti: “Muna gwomuntu, ou shi wete tuu? Aajuda 

mbaka inashi ya gwanena, sho taa longo iihuna mbyoka to mono mpaka notaa 

taandelitha uukolokoshi noshilongo ashihe. Aawe, otaye ya notaye yi longo 

motempeli yo yene notaa geyitha ndje unene. Tala, nkene taa hindi pamukalo gu 

kenyeneka. 

18Otaa ka uva uupyundjahi wandje. Itandi ke ya hututha nenge ndi ya sile ohenda. 

Otaa ka galikana ndje nokukuga ngaashi taa vulu, ihe itandi ke ya pulakena.” 

HESEKIEL 9 

Jerusalem tashi geelwa 

1Ondu uvu Kalunga ti igidha ta ti: “Ileni huka, one tuu mboka tamu geele oshilando 

shika. Eteleleni omatati geni.” 

2Ohaluka aalumentu yahamano oya ziilile pondje kosheelo shotempeli 

shokuumbangalantu, shaa ngoka oku na uutati. Puyo opwa li omulumentu a zala 

oonguwo dholiina nepaya li na okakende kohinga. Oye ya e taa thikama 

poshiyambelo shoshikushu. 

3Eadhimo lyaKalunga kaIsrael olya yeluka kombanda yaakerubi nolyu uka keelo 

lyotempeli. Omuwa okwi ithana omulumentu ngoka a zala oonguwo dholiina e ta ti: 

4“Enda Jerusalem ashihe, u ndhindhilike endhindhiliko moshipala shashaa ngoka ta 

keme nokwa lulilwa molwiihuna ayihe mbyoka tayi longwa moshilando.” 

5Ondu uvu sho Kalunga ta lombwele aalumentu yalwe ta ti: “Mu landulileni 

moshilando, mu ka dhipage. Inamu hunutha nando ogumwe; inamu sila nando 

ogumwe ohenda. 

6Dhipageni aasamane, aamati, aafuko, aakulukadhi oonzinzi naanona. Ihe mboka ye 

na endhindhiliko, inamu ya guma. Tamekeni potempeli yandje.” Osho ngaaka ya 

tameke paawiliki mboka ya li ya thikama potempeli. 

7Kalunga okwe ya lombwele a ti: “Nyatekeni otempeli. Omahale gayo gu udhitheni 

omidhimba. Ka longeni!” Osho ngaaka ya tameke okudhipaga aantu moshilando. 

8Manga ya li taa dhipaga, ngame onda thigwa po awike. Ondi ihata po nda tsa 

oshipala shandje mevi nondi igidha nda ti: “Omuwa Omupangeliawike, oto geele 

Jerusalem e to dhipaga po ayehe muIsrael?” 

9Kalunga okwa yamukula a ti: “Aaisraeli nAajuda oye na ondjo yuulunde uunene. 

Oya dhipaga po ayehe moshilongo noyu udhitha Jerusalem uukolokoshi. Otaa ti 

ngame Omuwa onda thigi po oshilongo shawo nokandi ya wete we. 

10Ihe itandi ya sile nando ohenda, otandi ya ningile shoka ye shi ningile yakwawo.” 

11Omulumentu ngoka a zala oonguwo dholiina, okwa shuna nokwe shi hokololele 

Omuwa a ti: “Onda gwanitha oohapu dhoye.” 

HESEKIEL 10 

Eadhimo lyOmuwa tali thigi po otempeli 

1Onda tala kondunda komitse dhiinamwenyo yomawawa nokombanda yayo okwa li 

sha sha fa oshipangelapundi sha ningwa memanya lyosafire. 

2Kalunga okwa lombwele omulumentu ngoka a zala oonguwo dholiina a ti: “Inda 

pokati komagulutemba kohi yiinamwenyo e to udhitha omake goye nomakala ga 

hanya. Ga halakanithila noshilando.” Onde mu tongolola, sho ta yi. 

3Iinamwenyo yomawawa oya li ya thikama kuumbugantu wotempeli, sho a yi mo, 

oshikogo oshu udha ehale lyaayambi. 

4Eadhimo lyOmuwa olya yeluka kombanda yaakerubi lyu uka kosheelo shotempeli, 

nomehale omwa li mwa udha uuyelele. 

5Oshihomo shomawawa gaakerubi osha li shu uvika sigo okehale enene. Osha li tashi 

pupu sha fa ewi lyaKalunga Omunankondoawike. 

6Omuwa sho a lombwele omulumentu ngoka a zala oonguwo dholiina, a kuthe 

omakala gamwe mokati komagulutemba ngoka ga li kohi yaakerubi, omulumentu 

okwa yi mo e ta thikama pokugulu kumwe. 

7Omukerubi gumwe okwa tula oshikaha she momulilo ngoka gwa li mokati kawo, a 

kutha mo omakala gamwe e te ga tula miikaha yomulumentu ngoka a zala oonguwo 

dholiina. Omulumentu okwa taamba omakala gomulilo e ta yi. 

8Kohi yewawa kehe lyomukerubi okwa monika sha sha fa oshikaha shomuntu. 

9-10Onda mono wo kutya okwa li ku na omagulutemba gane ga faathana, kumwe 

okombinga yomukerubi kehe. Omagulutemba otaga adhima ga fa emanya lyokrisoliti, 

noshaa hoka okwa li ku na okugulutemba okukwawo hoka kwe ku shigakana mokati. 

11Aakerubi nge taa yi, otaa vulu okuuka shaa hoka inaa punguluka. Otaa uka 

kombinga ndjoka ya hala okuya pwaa na epunguluko lyasha. 

12Omalutu gawo, oombunda, omaako, omawawa nomagulutemba ogu udha omeho. 

13Omagulutemba ngaka oga li ga faathana naangeyaka nda mwene memoniko 

lyotango. 

14Omukerubi kehe okwa li e na iipala ine, shimwe oshongombe, shimwe oshomuntu, 

shimwe oshonime nashimwe oshekodhi. 

15(Aakerubi mbaka oyo ngaa mbeyaka nda mwene pomulonga Kebar.) Aakerubi 

ngele taa yelukile mewangandjo 

16notaa yi, omagulutemba otage ende pamwe nayo. Uuna taa yalaleke omawawa 

gawo taa tuka, omagulutemba inaga thigala po. 

17Uuna aakerubi taa kankama, omagulutemba otaga kankama wo; uuna aakerubi taa 

tuka, omagulutemba otaga yi pamwe nayo, oshoka aakerubi taye ga utha. 

18Eadhimo lyOmuwa nolya zi po posheelo shotempeli nolya yi kombanda yaakerubi. 

19Oya yalaleke omawawa gawo e taa tuka po pevi, manga nde ya tongolola, 

nomagulutemba oga yi pamwe nayo. Oya kankama pomweelo gwotempeli 

gwokuuzilo, neadhimo olya li kombanda yawo. 

20Onde ya dhimbulula kutya oyo aakerubi mbeyaka nda mwene kohi yaKalunga 

kaIsrael pomulonga Kebar. 

21Shaa ngoka okwa li e na iipala ine nomawawa gane, nokewawa kehe okwa li ku na 

sha sha fa oshikaha shomuntu. 

22Iipala yawo oya li ya fa naanaa iipala mbiyaka nda mwene pomulonga Kebar. Shaa 

ngoka okwe ende u ukilila komeho. 

HESEKIEL 11 

Jerusalem tashi pangulwa 

1Ombepo yOmuwa oya yelutha ndje po, noya fala ndje komweelo gwotempeli 

gwokuuzilo. Pomweelo onda mono po aalumentu omilongo mbali nayatano ye li 

pamwe naJaazania yaAssur naPelatia yaBenaia, aawiliki yoshigwana yaali. 

2Kalunga okwa lombwele ndje a ti: “Muna gwomuntu, aalumentu mbaka otaa 

dhiladhila omadhiladhilo omawinayi e taa gandja omayele omawinayi moshilando 

shika. 

3Otaa ti: ‘Otatu ka tunga po omagumbo ishewe mbala. Oshilando osha fa ombiga tayi 

yaya, notse otwa fa onyama yi li muyo.’ 

4Ngashingeyi ya hunganekela, ngoye omuna gwomuntu.” 

5Ombepo yOmuwa oya lambele ndje nokwa lombwele ndje ndi faalele aantu elaka 

tali ti: “Aaisraeli ne, ondi shi shi shoka tamu popi naashoka tamu dhiladhila. 

6Omwa dhipaga aantu oyendji moshilando, sigo omapandaanda gu udha omidhimba. 

7“Onkee ano ngame, Omuwa Omupangeliawike, tandi lombwele oshilando shika 

kutya osho naanaa ombiga ndjoka tayi yaya, ihe onyama oshike? Oyo omidhimba 

dhaamboka mwe ya dhipaga! Itamu ka kala po mpaka — otandi ke mu umbila pondje 

yoshilando! 

8Omwa tila egongamwele, ihe otandi ka eta mboka taye mu ponokele ye na 

omagongamwele. 

9Otandi ke mu fala pondje yoshilando noku mu gandja kaakwiilongo. Onde mu 

tokolela eso, 

10notamu ka dhipagelwa molugodhi moshilongo sheni yene. Shaa ngoka ota ka tseya 

kutya ongame Omuwa. 

11Oshilando shika itashi ke mu gamena, ngaashi ombiga tayi gamene onyama yi li 

muyo. Otandi ke mu geela shaa mpoka mu li moshilongo Israel. 

12Otamu ka tseya kutya ongame Omuwa — one mboka mwa yono oompango dhandje 

noinamu vulika komautho gandje, ihe omwa dhiginine oohedhi dhiigwana ye mu 

kunduka.” 

13Manga nda li tandi hunganeke, ye Pelatia yaBenaia okwi ihata pevi omukukutu. 

Ondi ihata po nda tsu oshipala mevi e tandi igidha te ti: “Aawe, Omuwa 

Omupangeliawike! Oto ka dhipaga po shaa ngoka a hupu muIsrael?” 

Ehangano epe tali uvanekelwa aapongekwa 

14Omuwa okwa lombwele ndje a ti: 

15“Muna gwomuntu, aantu mboka ye li muJerusalem, otaye ku popi nAaisraeli 

ooyakweni mboka mwa kala nayo muupongekwa. Otaa ti: ‘Aapongekwa oye li kokule 

unene okulongela Omuwa. Omuwa okwe tu pe evi ndika, li kale eliko lyetu.’ 

16“Ngashingeyi lombwela aapongekwa ooyakweni shoka tandi popi. Ongame mwene 

nde ya tumu, ya ka kale kokule mokati kiigwana noku ya halakanithila miilongo 

yilwe. Onkene tuu ethimbo ndyoka taa kala ko, otandi ka kala pamwe nayo momavi 

moka ya kala mo. 

17“Onkee ya lombwela shoka ngame, Omuwa Omupangeliawike, tandi ti. Otandi ya 

kongolola ko kiilongo ayihe hoka nde ya halakanithile ko, notandi ke ya galulila kevi 

lyaIsrael. 

18Uuna taa shuna, otaa ka kanyutuka ko kiimenka ayihe yi sitha ohoni noyi 

nyanyalitha. 

19Otandi ke ya pa omwenyo omupe nombepo ompe. Otandi ke ya kutha 

omutimamanya notandi ya pe omwenyo hagu vulika. 

20Otaa ka vulika koompango dhandje nokudhiginina omautho gandje agehe. Otaa ka 

ninga aantu yandje, ongame note kala Kalunga kawo. 

21Ihe otandi ka geela aantu mboka ye hole okusimaneka iimenka iisithahoni 

niinyanyalithi. Otandi ke ya geelela shoka ya longo.” Omuwa Omupangeliawike a 

popi. 

Eadhimo lyOmuwa otali thigi po Jerusalem 

22Aakerubi oya tuka po, nomagulutemba oga yi wo pamwe nayo. Eadhimo 

lyaKalunga kaIsrael olya li lye ya siikila. 

23Eadhimo lyaKalunga nolya thigi po oshilando e tali yi kondundu yokuuzilo washo. 

24Memoniko Ombepo yaKalunga oya yambula ndje po e tayi eta ndje kaapongekwa 

muBabilon. Opo ihe emoniko olye etha ndje, 

25nonda hokololele aapongekwa ayihe mbyoka Omuwa a ulukile ndje. 

HESEKIEL 12 

Omuhunganeki ta ningi ontauki 

1Omuwa okwa lombwele ndje a ti: 

2“Muna gwomuntu, owa kala mokati kaantu aanandumbo. Oye na omeho, ihe kaye 

wete ko; oye na omakutsi, ihe kayu uvite ko, oshoka oyo aatangalali. 

3“Muna gwomuntu, manga ngashingeyi omutenge wa fa ontauki e to piti mo 

komatango. Monika kwaayehe, sho to yi kehala lilwe. Otashi vulika aatangalali taye 

ku koneke. 

4Manga inaaku wiwila, manga omutenge gwoye okuya muupongekwa, opo ya wape 

ye ku mone. Ongulohi naye ku tongolole ihe, sho to yi wa fa to yi muupongekwa. 

5Manga ye ku tongolola, tsa ombululu mekuma lyongulu yoye e to pitile mo wa 

humbata omutenge gwoye. 

6Naye ku tongolole, sho to itsike omutenge noto zi mo wa uka momilema wi isiikila 

komeho, opo kuu mone ho wa uka. Shoka to ningi, otashi kala elondodho kAaisraeli.” 

7Onda ningi shoka Omuwa a lombwele ndje ndi shi ninge. Esiku ndyoka onda manga 

omutenge, ngaashi ontauki hayi ningi, nongulohi ndjoka sho taku luudha, onda tsu 

ombululu mekuma niikaha yandje e te piti mo. Manga ayehe ye shi tongolola, ondi 

itsike omutenge e te yi. 

8Ongula yanakwasha Omuwa okwa lombwele ndje a ti: 

9“Muna gwomuntu, ngashingeyi sho Aaisraeli mbaka aanandumbo taye ku pula shoka 

to ningi, 

10ya lombwela shoka tandi ya lombwele, ngame, Omuwa Omupangeliawike. Elaka 

ndika nali lombwelwe elenga ndyoka tali lele muJerusalem naantu ayehe ye li mo. 

11Ya lombwela kutya shoka wa ningi, osho ehunganeko lyaashoka taa ka ningilwa — 

otaa ka ninga oontauki noonkwatwa. 

12Omupangeli ngoka te ya lele, ote ki itsika omutenge gwe momilema e ta fadhuka po 

ta pitile mombululu ndjoka ye yi mu hokele mekuma. Ota ka siikila omeho ge noita 

mono hoka ta yi. 

13Ihe otandi ka tega omwigo, notagu mu yulu. Otandi ke mu fala koshilando Babilon, 

nkoka ta ka sila inee shi mona. 

14Aambala naalangeli ye ayehe otandi ke ya halakanithila koombinga adhihe, naantu 

otaye ke ya konga, ye ya dhipage. 

15“Uuna tandi ya halakanithile mokati kiigwana yilwe, nomiilongo yaakwiilongo, otaa 

ka tseya kutya ongame Omuwa. 

16Aashona yomuyo otandi ke ya hupitha ko kiita, kondjala nokoshivu, opo ya ka 

hokolole mokati kiigwana, nkene ya longo iihuna yi nyanyalitha, notaa ka tseya kutya 

ongame Omuwa.” 

Endhindhiliko lyomuhunganeki ta ningi omahwilili 

17Omuwa okwa lombwele ndje a ti: 

18“Muna gwomuntu, nge to li, kakama, nou dhekwete kuumbanda, uuna to nu. 

19Lombwela oshigwana ashihe kutya elaka ndika Omuwa Omupangeliawike ote li 

lombwele Aajerusalem mboka ye li natango moshilongo shawo: Otaa ka kakama, nge 

taa li notaa dhekweta kuumbanda, nge taa nu. Oshilongo shawo otashi ka mbugala, 

oshoka ayehe ye li mo, otaa kolokosha 

20Iilando mbyoka yu udha aantu ngashingeyi, otayi ka hanagulwa po, noshilongo 

otashi ka ninga eputu. Nena otaa ka tseya kutya ongame Omuwa.” 

Eyeletumbulo li holike, nelaka lyaa holike 

21Omuwa okwa lombwele ndje a ti: 

22“Muna gwomuntu, omolwashike Aaisraeli haa ifola meyeletumbulo ndika: 

‘Omasiku otaga ka pita, nomamoniko itaga eta sha?’ 

23Ngashingeyi ya lombwela shoka ngame, Omuwa Omupangeliawike, ndi na oku shi 

popya. Otandi hulitha po eyeletumbulo ndyoka. Itali ki ifolwa we muIsrael. Peha 

lyalyo ya lombwela: ‘Omasiku otage ya, uuna emoniko kehe tali ka gwanithwa.’ 

24“Mokati kAaisraeli itamu ka holoka we omamoniko giifundja nenge omahunganeko 

taga pukitha. 

25Ongame, Omuwa Omupangeliawike, tandi ke ya lombwela, naashoka tandi ti, 

otashi ka gwanithwa. Itaku ka kala we eshelelelwo. Aatangalali ne, mokukalamwenyo 

kweni otandi ka gwanitha ashihe shoka nda popi.” Omuwa osho ta ti. 

26Omuwa okwa lombwele ndje a ti: 

27“Muna gwomuntu, Aaisraeli otaa dhiladhila kutya omamoniko goye 

nomahunganeko goye oge li monakuyiwa. 

28Onkee ano ya lombwela kutya ngame, Omuwa Omupangeliawike, ote ti: ‘Kaku na 

nando ohapu yandje tayi gwile pevi. Shoka nda popi, otashi ka gwanithwa.’ Ongame, 

Omuwa Omupangeliawike nda popi.” 

HESEKIEL 13 

Aahunganeki yiifundja aalumentu 

1Omuwa okwa lombwele ndje a ti: 

2“Muna gwomuntu, hunganekela aahunganeki yaIsrael mboka haa hunganeke 

momitse dhawo yene. Ya lombwela ya pulakene oohapu dhOmuwa.” 

3Omuwa Omupangeliawike ota popi ta ti: “Yaye aahunganeki mbaka aagoya! Otayi 

inwetha mo yo yene e taa landula omamoniko gawo yene. 

4Aaisraeli ne, aahunganeki yeni oyowala, ya fa uululunga wa kala momakulukuma 

goshilando. 

5Inamu langela omakulukuma ne inamu ga tungulula. Osho ngaaka Israel ita vulu 

okwiipopila, uuna iita tayi ya mesiku lyOmuwa. 

6Omamoniko gawo ogiifundja, nomahunganeko gawo oganakalindi. Otaa uvitha taa 

ti, otaa popi etumwalaka lyandje, ihe ngame inandi ya tuma nando. Natango otaa 

tegelele, oohapu dhawo dhi tse. 

7Ya lombwela kutya omamoniko ngoka taa mono, ogiifundja, nomahunganeko gawo 

oganakalindi. Otaa uvitha taa ti oohapu odhOmuwa, ihe ngame inandi ya lombwela 

nando osha.” 

8Onkee ano Omuwa Omupangeliawike ote ya lombwele ngeyi: “Oohapu dheni 

odhiifundja, nomamoniko geni oganakalindi. Onda tsa ondumbo nane. 

9Otandi ka geela aahunganeki yeni mboka ya mono omamoniko giifundja notaa 

hunganeke omahunganeko ganakalindi. Itaa ka kala megongalo lyaantu yandje, 

omadhina gawo itaga ka kala membo lyaakwashilongo yaIsrael noitaa ka galukila we 

koshilongo shawo. Nena otamu ka tseya kutya ongame Omuwa Omupangeliawike. 

10“Aahunganeki otaa pukitha oshigwana shandje, sho taa ti, ayihe oyi li nawa. 

Nonando ayihe kayi li onawa! Aantu yandje oya tungu ekuma inaali kola, 

naahunganeki oye ya e taye li kolongitha okaalaka. 

11Lombwela aahunganeki kutya ekuma lyawo otali ka gwa po. Otandi ka lokitha 

omvula yepoola. Oompawe otadhi ke li loka, nombepo yepukutula otayi ke li pepa po. 

12Ekuma otali ka teka po, noshaa ngoka ote ke ku pula: ‘Okukolongitha okaalaka 

okwa kwatha shike?’ ” 

13Onkee ano Omuwa Omupangeliawike ota ti: “Mondjahi yandje otandi ka tuma 

ombepo yoshikungulu, omvula yepoola noompawe dhi hanagule po ekuma ndyoka. 

14Onda hala okukumuna po ekuma ndyoka lya kolongwa nokaalaka, oku li teya po 

nokuthiga po omakankameno ge li puuyelele. Ekuma otali ka ongotela pevi notali mu 

dhipaga po amuhe. Nena shaa ngoka ota ka tseya kutya ongame Omuwa. 

15“Ekuma naamboka ye li kolongitha okaalaka, otaa ka uva uupyundjahi wandje. 

Otandi ke mu lombwela kutya ekuma kali po we nosho wo mboka ye li kolongele 

nokaalaka — 

16aahunganeki yaIsrael mboka ya hunganekele Jerusalem kutya oku na ombili, nando 

kape na nando ombili.” Omuwa Omupangeliawike a popi. 

Aahunganeki yiifundja aakiintu 

17Omuwa okwa ti: “Muna gwomuntu, ngashingeyi tala aakiintu mokati kaantu yoye 

mboka taa hunganeke. Ya hunganekela, 

18u ya lombwele shoka Omuwa Omupangeliawike te ya lombwele ta ti: “Yaye 

aakiintu ne! Otamu zaleke aantu iigegeti piikesho, notamu tungile aantu omawiiwili 

gokomitse, opo ya kale ya pula. Omwa hala mu kale mwa lya omayuku, opo mu 

kaleke aantu nomwenyo nenge mu ya lye po, nomu shi ningile uuwanawa weni yene. 

19One otamu sheke ndje montaneho yaantu yandje, opo mu mone eshambekela 

lyiishokelya nuupambu woshikwiila. Otamu dhipaga aantu mboka inaa ilongela eso, 

notamu hupitha aantu mboka inaa gwana okukala ye na omwenyo. Otamu lombwele 

aantu yandje iifundja notaye mu itaale.” 

20Omuwa Omupangeliawike ota popi ta ti: “Otandi tondo iigegeti mbyoka mwa zala 

moonkambadhala mu uthe omwenyo neso. Otandi ke yi tokagula ko komaako geni 

nokumangulula aantu mboka tamu hehelele. 

21Otandi ka tuula omawiiwili geni e tandi etha aantu yandje ya hunuke miikaha yeni 

noitaa ka shuna mo we sigo aluhe. Nena otamu ka tseya kutya ongame Omuwa. 

22“Iifundja yeni oya tyololokitha aantu aawanawa, mboka inaandi dhiladhila ndi ya 

ninge sha. Otamu keelele aawinayi ye ethe uuwinayi, opo oomwenyo dhawo dhi 

hupithwe. 

23Ngashingeyi omamoniko geni giifundja nomahunganeko geni gomapukitho ga hulu 

po. Otandi hupitha aantu yandje miikaha yeni, opo mu tseye kutya ongame Omuwa.” 

HESEKIEL 14 

Kalunga ta pangula iimenka 

1Aawiliki yamwe yaIsrael oye ya kungame, ya pule ehalo lyOmuwa. 

2Nena Omuwa okwa lombwele ndje a ti: 

3“Muna gwomuntu, aantu mbaka oya gandja oomwenyo dhawo kiimenka yi ya fale 

muulunde. Otaa dhiladhila, ndi ya yamukule? 

4“Ya lombwela shoka ngame, Omuwa Omupangeliawike, tandi ya lombwele: 

Omuisraeli kehe ngoka i igandjela iimenka noye mu falitha muulunde, ngele ote ya a 

pule omuhunganeki, ota ka mona eyamukulo lya za kungame — eyamukulo olyo 

ndyoka iimenka ye ye li ilongele! 

5Iimenka ayihe mbyoka oya pukitha Aaisraeli, ihe keyamukulo lyandje otandi ka 

sinda einekelo lyawo. 

6“Onkee ano ngashingeyi lombwela Aaisraeli shoka ngame, Omuwa 

Omupangeliawike, tandi ti: Galukeni nomu ethe iimenka yeni yi nyanyalitha. 

7“Kashi na nee ombudhi, na kale oye Omuisraeli nenge oye omukwiilongo ngoka a 

kala megongalo lyaIsrael nokwa pilamene ndje e ta simaneke iimenka nota yi a ka 

pule omuhunganeki, ongame, Omuwa, tandi mu pe eyamukulo! 

8Otandi ke mu kondjitha. Otandi ke mu ninga elondodhitho. Otandi mu kondo 

megongalo lyaantu yandje, opo mu tseye kutya ongame Omuwa. 

9“Omuhunganeki ngele ota kotokelwa a yamukule eyamukulo lyiifundja, osha 

ningwa, oshoka ongame mwene, Omuwa, nde mu pukitha. Otandi mu kondo mo 

mAaisraeli, 

10Ayehe yaali, omuhunganeki naangoka ta pula omayele, otaa geelwa sha faathana. 

11Shika otandi shi ningi, opo ndi keelele Aaisraeli yaa ethe ndje noyi inyatekele 

muulunde wawo. Oye na okukala aantu yandje, nangame ote kala Kalunga kawo.” 

Omuwa Omupangeliawike oye a popi. 

Noa, Daniel naJob 

12Omuwa okwa lombwele ndje a ti: 

13“Muna gwomuntu, ngele oku na oshilongo tashi yono noitashi inekele ndje, otandi 

ka taganeka okwooko kwandje nokuhanagula po olunza lwasho lwiikulya. Otandi 

tumu ondjala, yi lye po aantu niimuna. 

14Nonando mu kale aalumentu mbaka yatatu, Noa, Daniel naJob, uuyuuki wawo otau 

hupitha oomwenyo dhawo adhike.” Omuwa Omupangeliawike oye a popi. 

15“Nenge ondi na okutuma iilikama, yi lye po aantu, notayi etele oshilongo 

oshiponga, opo pwaa kale ngoka te shi taakana, 

16nonando mu kale aalumentu mboka yatatu — oshili ngaashi ngame Omuwa 

Omupangeliawike, Kalunga omunamwenyo — itaa vulu okuhupitha nando oyana. 

Otaa hupitha ashike oomwenyo dhawo yene, noshilongo otashi ka ninga eputu. 

17“Nenge ondi na okutuma iita moshilongo shoka nokugandja omatati ga dhipage po 

aantu niimuna, 

18nonando aalumentu mboka yatatu ya kale mo — oshili ngaashi ngame Omuwa 

Omupangeliawike, Kalunga omunamwenyo — itaa vulu okuhupitha nando oyana, 

oomwenyo dhawo adhike. 

19“Ngele oshilongo shoka tandi shi tumine elega, nomondjahi yandje te kutha po 

oomwenyo odhindji, te dhipaga aantu niimuna, 

20nonando mu kale Noa, Daniel naJob — oshili ngaashi ngame Omuwa 

Omupangeliawike, Kalunga omunamwenyo — itaa vulu okuhupitha nando oyana. 

Uuyuuki wawo otau hupitha ashike oomwenyo dhawo.” 

21Omuwa Omupangeliawike ota popi ta ti: “Jerusalem otandi shi tumine omageelo 

gandje gane omadhigulela: iita, ondjala, iilikama nelega, ga hanagwe po aantu 

niimuna. 

22Ngele oku na ngoka ta hupu ko e ta hupitha oyana, ya koneka sho taa ya kungoye. 

Tala, nkene oyo aalunde, opo u dhimbulule kutya egeelo ndyoka tandi geele nalyo 

Jerusalem, olyopauyuuki, 

23noto ka koneka kutya nani ashihe shoka nda longo, osho opala.” Omuwa 

Omupangeliawike oye a popi. 

HESEKIEL 15 

Eyele lyomuviinu 

1Omuwa okwa lombwele ndje a ti: 

2“Muna gwomuntu, omuviinu otagu yelekwa ngiini nomuti? Oshimpona shomuviinu 

oshi na shike shi vulithe omuti gwomomugulu? 

3Oto vulu oku shi longitha? Oto vulu oku shi ninga nando oshilekitho, u tsilike ko 

sha? 

4Otashi opalele owala meziko. Ngele oondungu dhasho dha pi po nosha lunguna 

pokati, oto vulu we oku shi longitha sha? 

5Osha li shaa na oshilonga, manga inaashi lunguna po. Ngashingeyi sho sha lunguna 

po, kashi na we oshilonga shasha.” 

6Ngashingeyi Omuwa Omupangeliawike ota popi ta ti: “Naanaa ngaashi omuviinu 

tagu kuthwa momugulu e tagu lungunithwa po, osho tandi ka ninga aantu mboka ye li 

muJerusalem, 

7e tandi ya geele. Oya hunuka momulilo, ihe ngashingeyi omulilo otagu ke ya 

lungunitha po. Nge tandi ya geele, otamu ka tseya kutya ongame Omuwa. 

8Inaa inekela ndje, nomolwashoka oshilongo tandi shi shitukitha eputu.” Omuwa 

Omupangeliawike a popi. 

HESEKIEL 16 

Jerusalem omuhasha 

1Omuwa okwa lombwele ndje ishewe a ti: 

2“Muna gwomuntu, hololela Jerusalem iilonga ye yiihuna. 

3Lombwela Jerusalem shoka Omuwa Omupangeliawike te mu lombwele ta ti: “Owa 

valelwa mevi lyaKaanan. Ho Omuamori, nyoko Omuheti. 

4Uuna wa pulumuthwa, ino tetwa okaankoga nenge u yogwe ombango nenge u 

dhingilwe moshiteta. 

5Kakwa li ngoka e ku sile ohenda, e ku ningile iinima mbika. Sho wa valwa, kakwa li 

ngoka e ku hole. Owe ekelwahi meputa. 

6“Onda li tandi piti po nonde ku mono to pinauka mombinzi yoye. Owa li metente 

lyomangwili, ihe inandi ku etha u se. 

7Onde ku kokitha ngomuti tagu lelema. Owa koko wa kola, omuleeleka e to fukala. 

Omagundji goye oga shitika, nomafufu goye ga fufuka nawa, ihe owa li omudhu. 

8“Ihe sho nda piti po ishewe, onda mono kutya ethimbo lyoku ku endela olya thiki. 

Onde ku gondo ondjatha u zale, nonde ku uvanekele kutya onde ku yaleke. Eeno, 

onde ku hokana, nowa ningi gwandje.” Shika osho shoka Omuwa Omupangeliawike 

ta ti. 

9“Onda kutha omeya e tandi ku yogo ombinzi nonde ku gwayeke omagadhi gooholivi 

kolutu lwoye. 

10Onde ku zaleke ohema yuulenga e tandi ku pe oongaku dhoshipa sho opala 

noshikayiwa sholiina ombwanawa noshiyata shofeyi. 

11Onde ku zaleke iipako — uugondo wopiikesho nokalyenge komothingo. 

12Onde ku gondo okalinga kokomayulu nuutenda wokomakutsi noshishani sho opala. 

13Owa kala nuulenga woshingoli nowoshisiliveli, nowa zala oonguwo dha tungika 

dholiina noofeyi. Owa li oshithima shuusila womunziya nomagadhi goonyushi 

nomahoka ga dhoga. Owa mbweshukila e to ningi omunyekadhi. 

14Omolwembweshukilo lyoye lyuushekesheke owa tseyika moshigwana kehe, oshoka 

ongame nde ku ningi u holike.” Shika osho shoka Omuwa Omupangeliawike ta popi. 

15“Owi itula embweshukilo lyoye e to lala nashaa ngoka e ya ko. 

16Iiyata yoye yimwe owe yi opalekitha omahala giinonoma; owa fa naanaa ohonda 

nowi igandja komulumentu kehe. 

17Owa kutha oshisiliveli noshingoli shoka nde ku gondo nowe shi ningi iiyelekela 

yaalumentu, e to hondelwa puyo. 

18Owa kutha oonguwo dhuulenga e to zaleke nadho iiyelekela mbyoka nowe yi 

yambele omagadhi gooholivi niitsinino nde yi ku pe. 

19Onde ku pe iikulya — uusila womunziya, omagadhi gooholivi nogoonyushi — ihe 

owe ga yamba po, opo u opalele iimenka.” Shika osha popiwa kOmuwa 

Omupangeliawike. 

20“Owa kutha aamati naakadhona mboka wa valele ndje e to ya yambele iimenka. 

Okuhondela kwoye inaku ku gwanena nani, 

21sho wa dhipaga aamwandje e to ya fikile iikalunga? 

22Miihuna yoye mbika, sho wa li muuhonda, ino dhimbulukwa we nando ethimbo 

lyuugundjuka woye, sho wa li olutu lwowala to pinauka mombinzi yoye.” 

Oluhondelo lwaJerusalem 

23Omuwa Omupangeliawike okwa popi a ti: “Yaye ngoye! Yayee! Owa longo iihuna 

yi thike mpoka, 

24nopooha dhoondjila adhihe owa tungu omahala giinonoma gokusaagela iimenka 

nokulalwa nangoye. 

25Owa lyatele eopalo lyoye montopo. Owi igandjele shaa ngoka ta piti po, nowa kala 

esiku kehe moluhondelo. 

26Owa nyanyudha aashiinda shoye Aayegipiti, sho to lala nayo, noluhondelo lwoye 

olwa geyitha ndje. 

27“Ngashingeyi onda yelutha okwooko kwandje, ndi ku geele, noku ku kutha 

oshipewa shoye sheyambeko lyandje. Onde ku gandja kAafilisti, mboka ye ku tonde 

noya sa ohoni omolwoohedhi dhoye oonyanyalithi. 

28“Mbeyaka sho inaaye ku kutha omwamwa, owa yi kAayassur. Owa hondelwa kuyo, 

ihe inaye ku ulula. 

29Owa ka hondelwa kAababilonia, oshigwana shaahalithi, ihe inaye ku kutitha.” 

30Omuwa Omupangeliawike ota ti: “Ayihe mbika owe yi ningi wa fa ohonda yaa na 

ohoni. 

31Momapandaanda agehe owa tungile mo omahala giinonoma nogokuhondelelwa. Ihe 

owa hokwa oluhondelo ngaashi ohonda. 

32Owa fa omukulukadhi ta lalwa naye kaakwiilongo peha lyomulume. 

33Aahondelwa ohaa futwa, ihe ngoye owa gondo aahondeli yoye, nowe ya pe 

oombumbo, opo ya kongomoke akuhe, ye ye ya lale nangoye. 

34Mokuhondela kwoye owa pilike omikalo dhaakiintu. Kape na ngoka e ku thiminike, 

u shi ninge. Ino gondwa, ongoye wa gondo! Eeno, owi ili shili!” 

Kalunga ta pangula Jerusalem 

35Jerusalem, nakuhondelwa ngoye, uva ngashingeyi shoka Omuwa ta popi. 

36Omuwa Omupangeliawike ota popi ta ti: “Owi iyanuna oonguwo nowi igandja 

kaasamane aaholi yoye nokiimenka yoye yi nyanyalitha. Owa dhipaga aamwoye e to 

ya saagelele iimenka. 

37Molwiinima mbika otandi ka gongela aaholi yoye — mboka u hole naamboka u 

tonde. Otandi ke ya eta ye ku tule mekondeka, e tandi ku hula iiteta e taa tala epenge 

lyoye. 

38Otandi ke ku pangulila oluhondelo nedhipago, nomuupyundjahi wandje otandi ke 

ku geela neso. 

39Otandi ke ku gandja miikaha yawo, notaa ka hanagula po omahala mpoka wa 

hondelelwa nokusaagela iimenka. Otaa ka kutha omizalo niipako yoye notaye ku thigi 

u li omudhu. 

40“Otaa sikumudha ongundu yaantu ye ku dhenge nomamanya e taye ku tetagula 

iintimbu nomagongamwele gawo. 

41Otaa ka fika po omagumbo goye, noongundu dhaakiintu otadhi tala egeelo lyoye. 

Otandi hulitha po okuhondelwa kwoye notandi ku keelele, waa gandje we iigonda 

kaahondeli yoye. 

42Ondjahi yandje otayi ka lota ihe, e tandi ngungumana. Itandi ka geya we nenge ndi 

se uukodhi. 

43Owa dhimbwa sho nde ku ningile, sho wa li omugundjuka, nowa geyitha ndje 

mokulonga iilonga ya tya ngaaka. Omolwashoka nde yi ku futile. Omolwashike wa 

gwedha ko iihuna yoluhondelo kiilonga yilwe iinyanyalithi mbyoka wa ningi?” 

Omuwa Omupangeliawike oye a popi. 

Ngaashi yina, osho wo omwanakadhona 

44Omuwa okwa ti: “Aantu otaye ku popile momayeletumbulo taa ti: 

‘Omwanakadhona okwa fekwa kuyina.’ 

45Ngoye owa fa nyoko shili. Okwa kunyukwa omulume noyana. Owa fa aamwanyoko 

aakiintu, mboka ya kunyukwa aasamane yawo noyana. Ngoye niilando iimwanyoko 

omu na nyoko Omuheti naho Omuamori. 

46“Omumwanyokokadhona omukuluntu oSamaria muumbangalantu pamwe 

nomikunda dhe. Omumwanyoko ondenge pamwe nomikunda dhe oSodom 

muumbugantu. 

47Inashi ku gwanena okulandula onshingo yawo nokuholela iilonga yawo 

iinyanyalithi. Aawe, mokathimbo okashona owa vuka u ya vule mumbyoka wa 

longo.” 

48Omuwa Omupangeliawike ota ti: “Oshili, ngaashi ngame Kalunga omunamwenyo, 

omumwanyokokadhona Sodom pamwe nomikunda dhe ina longa iihuna yi thike 

pumbyoka to ningi. 

49Oye pamwe noyana aakadhona oya li aanuuntsa, oshoka oya li ye na iikulya ya ha 

noya kala nombili nengungumano, ihe inaa sila oohepele naakwanaluhepo 

oshimpwiyu. 

50Oyi itanga noya tangalala e taa ningi shoka ndi tonde, onkee onde ya hanagula po, 

ngaashi u shi shi nawa. 

51“Samaria mokuyona kwe ina thika nando oketata lyoye. Ngoye owa vuka unene 

miihuna mbyoka wa ningi u mu vule. Eolelo lyoye otali ku ningi omwiinayi u vule 

aamwanyoko yaa na ondjo mokuyelekanitha. 

52Ngashingeyi oto ka humbata ohoni yoye. Uulunde woye owa lundu pombanda u 

vule waamwanyoko aakadhona. Ponto yoye oya li nokuli aayelele. Ngashingeyi sa 

ohoni, u kale wa gugwa, oshoka omumwanyoko oto mu ningi omukeenandjo.” 

Sodom naSamaria otayi tungululwa 

53Omuwa okwa lombwele Jerusalem ta ti: “Otandi ke ya ninga aanelago ishewe — 

Sodom pamwe nomikunda dhasho naSamaria pamwe nomikunda dhasho. Eeno, 

otandi ke ku pa wo elago. 

54Oto ki isa ohoni ngoye mwene, nohoni yoye otayi ka holola kutya 

aamwanyokokadhona oyo opala. 

55Otaa ka ninga aanelago ishewe, ngoye nomikunda dhoye otadhi ka hepuluka wo. 

56Momasiku gesimano lyoye ngoye owa ningi Sodom iileva, 

57manga uukolokoshi woye mwene owa li inaau igalala. Ngashingeyi owe mu fa — 

Aaedom, Aafilisti naashiinda shoye yalwe mboka ye ku tonde, otaye ku ningi iileva. 

58Ou na okuhepekelwa uuholume woye niilonga yoye iinyanyalithi.” 

Ehangano lyaaluhe 

59Omuwa Omupangeliawike ota ti: “Otandi ku ningi ngaashi wi ilongela, oshoka ku 

na ko na sha nomauvaneko goye nowa yono ehangano. 

60Ihe ngame otandi dhiginine ehangano nde li hangana nangoye, manga wa li 

omugundjuka, notandi ka hangana nangoye ehangano lyaaluhe. 

61Oto ka dhimbulukwa, nkene wa ningi, e to si ohoni, sho to mono 

mumwanyokokadhona omukuluntu namumwanyokokadhona ondenge to ya galulilwa. 

Otandi ke ya eta kungoye aamwoyekadhona, nando kashi shi ehangano lyandje 

pamwe nangoye. 

62Otandi ka pepaleka ehangano lyandje pamwe nangoye, noto ka tseya kutya ongame 

Omuwa. 

63Otandi ka dhima po omapuko goye agehe we ga ningi, ihe ngoye oto ke ga 

dhimbulukwa e to si ohoni okumakula okana koye.” Omuwa Omupangeliawike oye a 

popi. 

HESEKIEL 17 

Eyele lyekodhi nomuviinu 

1Omuwa okwa lombwele ndje a ti: 

2“Muna gwomuntu, lombwela Aaisraeli eyele ndika, 

3li ya tseyithile shoka ngame, Omuwa Omupangeliawike, tandi ya lombwele: Okwa li 

ku na ekodhi enenenene li na omalwenya go opala nomawawa omanene ga pakalala. 

Olya tuka kombanda yoondundu dhaLibanon e tali teya ko ondungu yomusendeli 

4nolye yi fala koshilongo shokuhalitha e tali yi tula moshilando shaanangeshefa. 

5Olya kutha ihe oshimeno oshishona moshilongo Israel e tali shi tsike mevi lyo 

ondoka, mpoka hapu tondoka omeya goku shi kokitha. 

6Oshimeno osha tsapuka oshihupihupi nosha ningi omuviinu gwa yalalala. Iitayi 

yagwo oya koko yu uka lwokekodhi, nomidhi odha yi muule. Omuviinu ogwi 

igandjana nogwa ziza nawa. 

7“Okwa li ishewe ekodhi ekwawo li na omawawa omanene nomalwenya ga thita. 

Omuviinu ogwa taandeleke iitayi yagwo lwokulyo, nomafo gagwo oga taalela kulyo, 

opo li gu tekele nawa shi vule omeya gomoshikunino. 

8Ihe omuviinu ogwa tsikwa nale mevi lyo ondoka nolya tuta nawa, opo gu zize omafo 

nogu ime omandjembele, gu ninge omuviinu gwo opala. 

9Ngame, Omuwa Omupangeliawike, otandi pula ngashingeyi: Omuviinu nguka otagu 

kala tuu gu na omwenyo gu koke? Ekodhi lyotango itali tudha mo omidhi dhagwo 

nokutona ko omahila nokuteya iitayi noku yi kukutika? Itashi pula oonkondo odhindji 

nenge oshigwana oshinankondo oku gu tudha po. 

10Eeno, ogwa tsikwa, ihe otagu kala tuu gu na omwenyo notagu koko? Itagu kukuta, 

ombepo yokuuzilo nge ye gu pepele? Itagu kukutile mpoka gwa kokele?” 

Eyele tali fatululwa 

11Omuwa okwa lombwele ndje a ti: 

12“Pula aatangalali mbaka, ngele oyu uvite ko tuu eyele shoka tali ti. Ya lombwela 

kutya omukwaniilwa gwaBabilonia okwe ya kuJerusalem e ta kutha mo 

omukwaniilwa nomalenga ge e te ya fala kuBabilon. 

13Okwa kutha gumwe gwomezimo ekwaniilwa, a hangana naye e te mu ganitha egano 

lyokuvulika. Aanamadhina okwe ya ningi oonkwatwa. 

14Ina hala oshigwana shi penduke po ishewe nokutonatela ehangano lyawo li 

dhigininwe. 

15Ihe omukwaniilwa gwaJuda okwa tsu ondumbo e ta tumu aatumwa kuEgipiti, ya ka 

tale ko uukambe nomatanga omanene giita. Ote shi vulu tuu? Ota hunuka mo ngaa? 

Ita vulu okuyona ehangano lyawo e ta kala inaa geelwa! 

16“Oshili ngaashi ngame Kalunga omunamwenyo,” Omuwa Omupangeliawike ta 

popi, “omukwaniilwa nguka ota ka sila muBabilon, oshoka okwa yono egano lye 

nehangano ndyoka a hangana nomukwaniilwa gwaBabilonia, ngoka e mu tula 

koshipundi. 

17Etangakwiita enankondo lyaEgipiti itali vulu oku mu popila, uuna Aababilonia taa 

tungu omutuni gwekondekela notaa fulu omikanka, opo ya dhipage aantu oyendji. 

18Okwa yono egano lye nehangano e li hangana. Ayihe mbika okwe yi ningi, noita ka 

hunuka we.” 

19Omuwa Omupangeliawike ota ti: “Oshili ngaashi ngame Kalunga omunamwenyo, 

otandi ke mu geela, sho a yono ehangano ndyoka a ganene medhina lyandje, e li 

dhiginine. 

20Otandi ka lukila omwigo gu mu yule. Otandi ke mu fala kuBabilonia noku mu 

geelela hoka, oshoka ina inekela ndje. 

21Aakwiita ye ya pyokoka otaa ka dhipagelwa molugodhi, naamboka taa hupu ko, 

otaa ka halakanithilwa koombinga adhihe. Otamu ka tseya kutya ongame, Omuwa, 

nda popi.” 

Euvaneko lyaKalunga lyetegameno 

22Omuwa Omupangeliawike ota popi ta ti: “Otandi ka kutha ondungu yomusendeli, 

okatayi opo ka tsapuka tandi ke ka teya;  otandi ka tsike kondundu onde, 

23okondundu ondeendeka yaIsrael. Otaka ka tsapuka iitayi e taka imi e taka ningi 

omusendeli gwo opala. Oondhila dhomaludhi agehe otadhi gongalele mo, tadhi kala 

momuzile gwagwo. 

24Omiti adhihe moshilongo otadhi ka tseya kutya ongame Omuwa. Otandi ke po omiti 

omile notandi kokitha omiti omifupi. Otandi kukutike omiti dha ziza notandi zizike 

omiti dha kukuta. Ongame Omuwa nda popi. Otandi ningi shoka nda ti, otandi shi 

ningi.” 

HESEKIEL 18 

1Omuwa okwa lombwele ndje 

2e ta ti: “Eyeletumbulo ndika olyashike, aantu taye li tumbululula moshilongo Israel? 

‘Oohekulu oya lile omagongwa gomandjembele, nomayego goyana oga ningi uuge.’ 

3“Oshili ngaashi ngame Kalunga omunamwenyo,” Omuwa Omupangeliawike ta ti, 

“itamu ka tumbululula we eyeletumbulo ndika muIsrael. 

4Omwenyo gwomuntu kehe ogwandje, omwenyo gwahe nomwenyo gwomwanamati 

ogwandje. Omuntu ngoka ta yono, oku na okusa. 

5“Natu tye oku na omuntu omwaanawa, omuyuuki nomunashili. 

6Iha simaneke iimenka yAaisraeli noiha li oohula dha saagelelwa pomahala 

giinonoma yuupagani. Iha nyateke omukiintu gwamushiinda she nenge a lale 

nomukiintu e li komwedhi. 

7Iha kotokele nenge a yuge mukwawo. Oha shunitha shoka a pelwe ombambyona; 

noha palutha aasindjala nokuzaleka aanankayi. 

8Iha pula ontanitho yiimaliwa ya liwa ongunga. Oha tindi okulonga uuwinayi e ta 

tokola etokolo lyu uka moontamanana. 

9Omuntu a tya ngaaka oha vulika kiipango yandje noha dhiginine omautho gandje. 

Oye omuyuuki nota kala e na omwenyo,” Omuwa Omupangeliawike osho ta popi. 

10“Natu tye ihe, omuntu a tya ngaaka oku na omwanamati ha yugu ye ha dhipaga, ha 

ningi iinima mbyoka 

11inaayi ningwa kuhe. Oha li oohula dha saagelelwa pomahala giinonoma yuupagani 

noha hondele aakulukadhi yaantu. 

12Oha kotokele oohepele, oha yugu, ye ha tindile shoka a pelwe ombambyona. Oha yi 

komahala giinonoma yuupagani, oha simaneke iimenka yi nyanyalitha, 

13oha li ongunga yiimaliwa, a mone ontanitho. Ota kala ngaa e na omwenyo? Aawoo! 

Ite gu mono! Okwa longo iihuna ayihe mbika, onkee ota ka sa. Ota ka kala e na 

uusama weso lye mwene. 

14“Natu tye natango, omuntu nguka omutiyali oku na omwanamati, ngoka e wete 

iihuna ayihe tayi longwa kuhe, ihe ye ita landula oshiholelwa shahe. 

15Iha simaneke iimenka yAaisraeli noiha li oohula dha saagelelwa pomahala 

giinonoma yuupagani. Iha hondele omukiintu gwamukwawo 

16nenge a hepeke omuntu nenge e mu yuge. Oha shunitha shoka a pelwe 

ombambyona. Oha palutha aasindjala noha zaleke aanankayi. 

17Oha tindi okulonga uuwinayi noiha li oongunga dhiimaliwa, a mone ontanitho. Oha 

dhiginine omautho gandje e ta vulika kiipango yandje. Oye ita si moluulunde wahe, 

ihe ota kala shili e na omwenyo. 

18Ihe he, ngoka a kotokele, a yugu nokwa longele aantu uuwinayi, okwa si 

moluulunde we mwene mboka a ningi. 

19“Ihe ne otamu pula tamu ti: ‘Omolwashike omwana inaa hepekwa omoluulunde 

wahe?’ Eyamukulo olyo ndika kutya omwana okwa ningi shoka shu uka nosho opala. 

Okwa vulika kiipango yandje ayihe e te yi dhiginine nawa. Onkee ta kala shili e na 

omwenyo. 

20Ngoka ta yono, oye e na okusa. Omwana ita hepekelwa uulunde wahe, nahe ita 

geelelwa uulunde womwana. Omuyuuki ota galulilwa uuwanawa molwiilonga ye 

iiwanawa, ihe omukeenakalunga ota geelelwa uuwinayi e u ningi. 

21“Omukeenakalunga ngele ote etha uulunde we e ta dhiginine iipango yandje, ngele 

ota longo shoka shu uka nosho opala, ita ka sa; ota kala e na omwenyo. 

22Uulunde we otau dhimwa po; nota kala e na omwenyo, oshoka okwa ningi shoka 

shu uka. 

23Ondi nyanyukilwe ando eso lyomukeenakalunga?” Osho Omuwa Omupangeliawike 

ta pula. “Aawe, ihe onda hala, i itedhulule, opo a kale e na omwenyo. 

24“Ihe omuyuuki ngele ote etha uuyuuki we e ta tameke okulonga uuwinayi, iilonga 

yiihuna ayihe mbyoka hayi longwa kaakaanakalunga, ota kala tuu e na omwenyo? 

Aawe! Kape na nando uuyuuki mboka a ningile tau dhimbulukiwa we. Ota ka sa 

moluukolokoshi nuulunde we. 

25“Ihe ne natango otamu ti: ‘Omuwa ita ningi nawa nando.’ Pulakenii ndje, ne 

Aaisraeli! Otamu dhiladhila kutya omukalo gwandje gwokuninga iinima mbika kagu 

li mondjila. Ne one kaamu li mondjila. 

26Omuyuuki ngele te etha okulonga uuyuuki nota tameke okuyona e ta si, ota si 

moluuwinayi mboka a longo. 

27Omukeenakalunga ngele te etha uulunde we e ta ningi shoka shu uka noshiwanawa, 

ota hupitha omwenyo gwe. 

28Okwa dhimbulula shoka ta ningi e te etha okuyona, onkee ano ita si shili, ihe ota 

kala e na omwenyo. 

29Ne Aaisraeli otamu ti: ‘Shoka Omuwa ta ningi, inashi uka nando.’ Otamu dhiladhila 

kutya omukalo gwandje inagu uka? Ndishi ne one kaamu li mondjila. 

30“Ngashingeyi ngame, Omuwa Omupangeliawike, otandi mu lombwele ne Aaisraeli 

kutya otandi ka pangula kehe gumwe gwomune pailonga ye. Etheni uulunde mboka 

tamu ningi, inamu etha uulunde u mu hanagule po. 

31Etheni iilonga ayihe yuulunde mwe yi longo ne mu kale mu na ombepo ompe 

nomwenyo omupe. Omolwashike mwa hala okusa, ne Aaisraeli?” 

32Omuwa Omupangeliawike ota ti: “Ngame itandi nyanyukilwa eso lyomuntu. 

Itedhululeni, opo mu kale mu na omwenyo.” 

HESEKIEL 19 

Ontakumandjimbo yoluhodhi 

1Izizima u imbe ontakumandjimbo yaawa yaIsrael 

2u tye: “Nyoko okwa li a fa onkoshi onkiintu! Oya putudhile uunkoshona wayo 

mokati koonkulunkoshi. 

3Okankoshona kamwe oye ka longo okuyewa;  oka ningi onkoshi hayi kwata aantu. 

4Iigwana oye yi kundana noye yi tula mekelo. Onolugoololo ye yi kokele kuEgipiti. 

5Yina ya tegelele, sigo etegameno lya hulu. Oya tekula okankoshona kayo kalwe. Oka 

koko noka ningi onkulunkoshi. 

6Sho ya koko lela, oyi inyowo pamwe noonkwawo. Nayo wo oyi ilongo okuyewa 

nohayi kwata aantu. 

7Oya teyagula po oohote, oya kumuna po iilando. Aanashilongo oya haluka 

kendundumo lyayo. 

8Iigwana oya gongala yi yi kondjithe;  aantu oya zi akuhe. Oya tege omatavu gawo e 

taye yi tula mekelo. 

9Oye yi tula molugumbo e taye yi fala komukwaniilwa gwaBabilon. Oye yi tula 

melangelo, opo endundumo lyayo lyaa uvike we koondundu dhaIsrael. 

10“Nyoko okwa li a fa omuviinu gwa tsikwa pomulonga. Sho kwa li omeya ogendji, 

omuviinu ogwa zizi gwi imi oomviinu. 

11Iitayi yagwo oya kolo noya koko, yi hongwe oondhimbo dhuukwaniilwa. Omuviinu 

ogwa koko sigo okiikogo;  shaa ngoka okwe gu mono gwa ziza omuleeleka. 

12Iikaha yomugeyentu oye gu dhakula mo e tayi gu umbile pevi. Ombepo yokuuzilo 

oya kukutike iiyimati yagwo. Iitayi yagwo oya pomponwa ko;  oya kukuta noya fikwa 

po. 

13Ngashingeyi ogu li po gwa tsikwa mombuga, montale, mevi lyaa na omeya. 

14Ekota lyomuviinu olya hwama omulilo, ngoka gwa lungunitha iitayi niiyimati. Iitayi 

itayi ka kola we, yi hongwe oodhimbo dhuukwaniilwa.” Ontakumandjimbo ndjika 

oyoluhodhi; oya ningi eimbilokemo. 

HESEKIEL 20 

Ehalo lyaKalunga netangalalo lyomuntu 

1Esiku etimulongo lyomwedhi omutitano gwomumvo omutiheyali 

gwomuupongekwa, aawiliki yaIsrael yamwe oye ya kungame, ya pule ndje ehalo 

lyaKalunga, oyo noya kuutumba komeho gandje. 

2Omuwa okwa lombwele ndje a ti: 

3“Muna gwomuntu, lombwela aantu mboka noku ya hokololela shoka ngame, Omuwa 

Omupangeliawike, tandi popi te ti: Omwe ya okupula ehalo lyandje, ndishi? Oshili 

ngaashi ngame Kalunga omunamwenyo, itandi pitika, mu pule ndje sha. Ngame, 

Omuwa Omupangeliawike, nda popi. 

4“Muna gwomuntu, owa hala oku ya pangula? Shi ninga ano. Ya dhimbulutha iinima 

iinyanyalithi ya ningwa koohekulu. 

5Ya lombwela shoka tandi ti. Sho nda hogolola Israel, onde ya uvanekele euvaneko. 

Onde ya ihololele muEgipiti e tandi ya lombwele: ongame Omuwa Kalunga keni. 

6Onde ya uvanekele, ndi ya tembudhe mo muEgipiti, ndi ya fale kevi nde li ya 

hogololela lya tondoka omahini nomagadhi goonyushi, evi ewanawalela. 

7Onde ya lombwele, ya ekelehi iimenka mbyoka yi nyanyalitha ye yi hole, opo yaa 

inyateke niikalunga yiifundja yaEgipiti, oshoka ongame Omuwa Kalunga kawo. 

8Ihe oya tsu ondumbo nangame noya tindi okupulakena. Inaa ekelahi iimenka yawo yi 

nyanyalitha nenge ya ethe iikalunga yaEgipiti. Onda dhiladhila oku ya hwamena 

nondjahi yandje muEgipiti. 

9Ihe inandi shi ninga, opo ndaa sithe edhina lyandje ohoni montaneho yaantu mboka 

ya kala mokati kawo, sho nda li nda lombwele Israel kutya otandi ya tembudha mo 

muEgipiti. 

10“Onde ya tembudha mo nonde ya eta mombuga, 

11moka nde ya pe iipango yandje noku ya longa omautho gandje ngoka taga gandja 

omwenyo kushaa ngoka ta vulika kugo. 

12Onda ningi eyapulo lyEsabati endhindhiliko pokati ketu nayo, opo li ya 

dhimbuluthe kutya ongame, Omuwa, tandi ya yapula. 

13Ihe omombuga nokuli ya tsu ondumbo nangame. Oya yono iipango yandje e taye 

ekelehi omautho gandje ngoka taga gandja omwenyo kushaa ngoka ta vulika kugo. 

Oya shekitha Esabati. Onda li nda hala ndi ya geelele mombuga noku ya hanagula po. 

14Ihe inandi shi ninga, opo ndaa shekithe edhina lyandje mokati kiigwana mbyoka ya 

mono ndje tandi tembudha mo Israel muEgipiti. 

15Onkee ndu uvaneke mombuga kutya itandi ya fala we kevi nde li ya uvanekele, evi 

lya tondoka omahini nomagadhi goonyushi, evi ewanawalela. 

16Onde shi uvaneke, oshoka oye ekelehi omautho gandje, ya yono iipango yandje 

noya shekitha Esabati — oya hokwa okusimaneka iimenka. 

17“Ihe onde ya etele olukeno. Onda tokola, ndaaye ya dhipagele mombuga. 

18Onda lombwele oyana mombuga nda ti: Inamu lambalala oshinkoti shoohokulu 

nenge mu inyateke niimenka yawo. 

19Ongame Omuwa Kalunga keni. Vulikeni kiipango yandje, dhiginineni omautho 

gandje. 

20Yapuleni esiku lyEsabati, opo li ninge endhindhiliko lyehangano twe li hanganeni, 

notali ke mu dhimbulutha kutya ongame Omuwa Kalunga keni. 

21“Ihe nepipi ndyoka wo olya tsu ondumbo nangame. Olya yono iipango yandje 

noinali dhiginina omautho gandje, ngoka taga gandja omwenyo kukehe ngoka ta 

vulika kugo. Olya shekitha Esabati. Onda li nda hala oku li geelela mombuga noku li 

dhipagela mo alihe. 

22Ihe inandi shi ninga, opo ndaa shekithe edhina lyandje mokati kiigwana mbyoka ya 

mono ndje, sho tandi tembudha mo Israel muEgipiti. 

23Onkee onda ningi euvaneko lilwe mombuga. Onda gana kutya otandi ya 

halakanithile nuuyuni. 

24Onde shi ningi, oshoka oye ekelehi omautho gandje, ya yono iipango yandje, ya 

shekitha Esabati noya simaneke iimenka tuu mbyoka oohekulu ye yi simaneke. 

25“Onde ya pe omalombwelo gaa shi omawanawa nomautho itaage ya etele 

omwenyo. 

26Onde ya etha yi inyateke nomayambo gawo yene, ya yambe aatango yawo aamati. 

Osha li egeelo kuyo noku ya ulukila kutya ongame Omuwa. 

27“Muna gwomuntu, ngashingeyi lombwela Aaisraeli shoka ngame, Omuwa 

Omupangeliawike, tandi ya lombwele. Nguka ogwo omukalo gulwe oohekulu ya pula 

ndje muuhasha wawo. 

28Onde ya eta mevi ndyoka ndu uvaneke kutya otandi li ya pe. Ihe shaa mpoka ya 

mono ondundu onde nomuti gwa ziza, oya yambele po omayambo gawo. Oya geyitha 

ndje nomafikilondjambo niinuwandjambo yawo. 

29Onde ya pula: Omahala ngaka gokoondundu ogashike, nkoka tamu yi? 

Omolwashoka haga ithanwa omahala gokoondundu sigo onena. 

30Lombwela Aaisraeli shoka ngame, Omuwa Omupangeliawike, tandi ti: 

Omolwashike tamu yono omayono ngoka ga ningwa koohokulu, sho tamu landula 

iimenka yawo iinyanyalithi? 

31Sigo onena otamu saagele omayambo tuu ngoka notamu inyateke niimenka, sho 

tamu yamba aana yeni kuyo momulilo. Ihe nando ongeyi, ne Aaisraeli otamu pula 

kutya ehalo lyandje olini! Oshili ngaashi ngame Omuwa Omupangeliawike, Kalunga 

omunamwenyo, itandi mu pitikile mu pule ndje sha. 

32Otamu ti: Tse otwa hala tu kale twa fa iigwana yilwe, twa fa aantu yomiilongo 

yilwe haa simaneke omiti nomamanya. Ihe shika itashi ka ningwa.” 

Kalunga ta geele e ta dhimine po 

33“Oshili ngaashi ngame, Omuwa Omupangeliawike, Kalunga omunamwenyo, otandi 

mu londodha kutya mondjahi yandje otandi ke mu lelitha oshikaha shoonkondo, 

okwooko kwa taganana nondjahi onenenene. 

34Otandi ke mu ulukila oonkondo dhandje nondjahi yandje, uuna tandi ke mu gongela 

notandi ke mu kongolola kiilongo ayihe nde mu halakanithile ko. 

35Otandi ke mu fala mombuga yiigwana, notandi ke mu pangulila koshipala 

noshipala. 

36Otandi ke mu pangula, ngaashi nda pangula oohokulu mombuga Sinai,” Omuwa 

Omupangeliawike osho ta ti. 

37“Otandi ke mu pangela noku mu vulikitha kehangano lyandje. 

38Otandi ka kutha mokati keni aatangalali naalunde. Otandi ya kutha mo miilongo 

moka ya kala ngashingeyi, ihe itandi ke ya pitikila we, ya galukile kevi lyaIsrael. 

Otamu ka tseya kutya ongame Omuwa.” 

39Omuwa Omupangeliawike okwa ti: “Ngashingeyi ne Aaisraeli amuhe otamu 

iyopalele ne yene! Indeni ashike, mu ka simaneke iimenka yeni! Ihe otandi mu 

londodha kutya konima yaambika otamu ka vulika kungame e tamu etha okushekitha 

edhina lyandje mokuyambela iikalunga omayambo. 

40Moshilongo kondundu yandje ondjapuki, ondundu onde yaIsrael, ne Aaisraeli 

amuhe otamu ka longela ndje. Otandi ka kala ndi na ombili nane notandi ke mu 

tegelela, mu yambele ndje omafikilondjambo geni, omayambo geni omawanawa 

nomagano omayapuki. 

41Uuna tandi mu tembudha mo miilongo moka mwa halakanithilwa mo e tandi mu 

gongele, otandi ka taamba omafikilondjambo geni, niigwana otayi ka mona kutya 

ngame omuyapuki. 

42Uuna tandi ke mu galulila kuIsrael, kevi ndyoka ndu uvaneke kutya otandi li pe 

oohokulu, nena otamu ka tseya kutya ongame Omuwa. 

43Nena otamu ka dhimbulukwa iinima iinyanyalithi mwe yi ningi nonkene mwi 

inyateke. Otamu ki inyanyala moluuwinayi auhe mwe u ningi. 

44Ngele tandi ikwatele ko, ndi gamene esimano lyandje, ne Aaisraeli otamu ka tseya 

kutya ongame Omuwa, oshoka ngame inandi mu ningila, ngaashi uukolokoshi weni 

niilonga yeni iiwinayi ye shi ilongela.” Omuwa oye a popi. 

Omulilo muumbugantu 

45Omuwa okwa lombwele ndje a ti: 

46“Muna gwomuntu, taalela kuumbugantu. Uvithila uumbugantu, hunganekela 

omugulu gwokuumbugantu. 

47Lombwela omugulu gwokuumbugantu, gu uve shoka ngame, Omuwa 

Omupangeliawike, tandi ti: Tala! Otandi tomeke omulilo mungoye, notagu yaka 

komuti kehe, omutalala nenge omukukutu. Kapu na shoka tashi gu dhimi. Otagu ka 

taandela okuza kuumbugantu sigo okuumbangalantu, noshaa ngoka otu uvu uupyu 

womalaka gomulilo. 

48Otaa ka mona kutya ngame, Omuwa, onda tomeke omulilo, nokaku na ngoka te gu 

dhimi po.” 

49Ngame onda ti: “Akwetse, Omuwa Omupangeliawike! Otaa popi ndje taa ti: ‘Ota 

popi ashike ootumbutumbu.’ ” 

HESEKIEL 21 

Egongamwele lyOmuwa 

1Omuwa okwa lombwele ndje a ti: 

2“Muna gwomuntu, lombwela Jerusalem. Hunganekela omahala agehe moka aantu 

haa gongala komambo. Londodha oshilongo Israel 

3kutya ongame, Omuwa, tandi ti: Ngame omutondi gwoye. Otandi pweya mo 

egongamwele lyandje e tandi mu dhipaga po amuhe, aawanawa naawinayi sha 

faathana. 

4Otandi ka ukitha egongamwele lyandje kushaa ngoka gwokuumbangalantu sigo 

okuumbugantu. 

5Shaa ngoka ota ka tseya kutya ongame, Omuwa, nda pweya mo egongamwele 

lyandje noitandi li shuna mo we. 

6“Muna gwomuntu, yematela montaneho yawo u na omutima gwa nyanyagulwa 

nogwa sa oluhodhi olunene. 

7Ngele taye ku pula omolwashike wa yemata, ya lombwela kutya omolwonkundana 

ndjoka tayi ya. Uuna tayi thiki, omitima dhawo otadhi ka haluka kuumbanda, iikaha 

yawo otayi ka endjelela komvulwe, omukumo gwawo gwa tyololoka, noongolo 

dhawo tadhi kakama. Esiku lya thiki; lye ya.” Omuwa Omupangeliawike a popi. 

8Omuwa okwa lombwele ndje a ti: 

9“Muna gwomuntu, hunganeka. Lombwela aantu shoka ngame, Omuwa, tandi popi. 

Egongamwele, egongamwele olya tsa nolya yagwa. 

10Olyu upikwa lya tsa li dhipage, lya yagwa li tayime ngolwaadhi. Itaku kala we 

enyanyu. Oshigwana shandje osha dhina elondodho negeelo. 

11Egongamwele olya yagwa, olyu upikilwa iilonga. Olya tsa lya yagwa, li kale meke 

lyomudhipagi. 

12Muna gwomuntu, kololoka, u yemate. Egongamwele ndika lyu uka aantu yandje 

naawiliki ayehe yaIsrael. Ayehe otaa ka dhipagwa po pamwe noshihupe ashihe 

shaantu yandje. Ikwata ombandamutse meihupulo! 

13Otandi yeleke aantu yandje. Ngele taa tindi okwiitedhulula, mbika ayihe otayi ke ya 

ningilwa. 

14“Muna gwomuntu, hunganeka ngashingeyi. Hakela nomake goye, negongamwele 

otali ka hahala lwaali, lutatu. Egongamwele otali dhipaga, egongamwele tali halutha 

notali ulula. 

15Otali tyololokitha aantu yandje noku ya lontaukitha. Otandi tilitha oshilando shawo 

negongamwele tali tayima lya fa olwaadhi nolya hala okudhipaga. 

16Gongamwele lya tsa, fegula ko olulyo nolumoho! Keka mpoka to thikile. 

17Nangame wo otandi ka hakela nomake gandje, nondjahi yandje otayi ka pola. 

Ongame, Omuwa, nda popi.” 

Egongamwele lyomukwaniilwa gwaBabilonia 

18Omuwa okwa lombwele ndje a ti: 

19“Muna gwomuntu, ndhindhilika oondjila mbali moka omukwaniilwa gwaBabilonia 

ta vulu okweenda negongamwele lye. Adhihe mbali otadhi zi moshilongo shimwe. 

Tula po omandhindhiliko mpoka oondjila tadhi topokele. 

20Endhindhiliko limwe otali ulukile omukwaniilwa ondjila yu uka koshilando 

shAayammoni Rabba, nekwawo oondjoka yu uka kuJuda, koshilandohote Jerusalem. 

21Omukwaniilwa gwaBabilonia ota thikama pendhindhiliko poompagiila dhoondjila. 

Opo a mone ondjila ndjoka ta yi nayo, ota shikashika iikuti; ota pula omayele 

kiimenka ye; ota simonona ehuli lyoshimuna sha yambwa. 

22Ngashingeyi! Olulyo lwe olwa yelutha endhindhiliko lyoshikuti ‘Jerusalem’. Otashi 

mu lombwele, a ye aka dhike iikumunithi yekuma, a kuge onkugo, a tule iikumunithi 

pomiyelo, a tunge omutuni gwekondekela ye a fule omikanka. 

23Aajerusalem inaye shi itaala, molwaashoka oye na euvathano nayo. Ihe eanekelo 

ndika otali ya dhimbulutha uulunde wawo, li ya londodhe kutya otaa ka kwatwa po. 

24Shika osho shoka ngame, Omuwa Omupangeliawike, tandi popi. Uulunde weni we 

ya puuyelele. Shaa ngoka okwa tseya, nkene ne aalunde. Otamu holola uulunde weni 

miilonga yeni ayihe. Omwa pangulwa, notandi ke mu gandja kaatondi yeni. 

25“Muleli ngoye omukeenakalunga gwaIsrael, ngoka wi inyateka, esiku lyegeelo 

lyoye lyahugunina olya thikana. 

26Ongame, Omuwa Omupangeliawike, nda popi. Ihula oshishani, kutha ko egala. 

Itashi ka kala we ngaaka. Omufupi ota nenepekwa, nomunene ota fupipikwa. 

27Omakulukuma, omakulukuma! Otandi ningi oshilando omakulukuma. Ihe shika 

itashi ningwa, sigo ngoka tandi hogolola a geele oshilando, a thiki. Nena otandi shi 

mu pe.” 

Egongamwele nAayammoni 

28“Muna gwomuntu, hunganeka. Tumbula shoka ngame, Omuwa Omupangeliawike, 

tandi lombwele Aayammoni, mboka taa tuku Israel. Ya lombwela to ti: 

‘Egongamwele otali ka hanagula;  olya yagelwa okutsela, tali adhima lya fa olwaadhi. 

29Omamoniko tamu mono, iifundja; omahunganeko tamu hunganeke, odhanakalindi. 

One aakolokoshi naalunde, esiku lyeni olya thikana, esiku lyokugeelwa kweni 

kwahugunina. Egongamwele otali ke mu keka koothingo. 

30“ ‘Shuna mo egongamwele! Otandi ke mu pangulila mehala moka mwa shitilwa, 

mevi moka mwa valelwa. 

31Otandi ke mu poolela ondjahi yandje ya fa omulilo gwa hwama. Otandi ke mu 

gandja kaantu aapwidhi, oonkulungu dhokuhanagula. 

32Otamu ka lunguna po komulilo. Ombinzi yeni otayi ka tikila mevi lyeni yene, 

nopwaa na we ngoka te ke mu dhimbulukwa.’ ” Omuwa oye a popi. 

HESEKIEL 22 

Uulunde waJerusalem 

1Omuwa okwa lombwele ndje a ti: 

2“Muna gwomuntu, owi ilongekidha okupangula oshilando shoka shu udha 

aadhipagi? Shi yelithila iinima ayihe iinyanyalithi mbyoka sha ningi. 

3Lombwela oshilando shoka ngame, Omuwa Omupangeliawike, tandi ti: Molwashoka 

wa dhipaga aantu yoye oyendji nowi inyateke mokusimaneka iimenka, ethimbo lyoye 

olya thikana. 

4Ou na uutoni wedhipago nowa nyatekwa kiimenka mbyoka wa ningi, onkee ethimbo 

lyoye lya thiki, lya pu po! Omolwashoka nda zimine, iigwana yi ku ningile iihelele, 

niilongo ayihe otayi ku sheke. 

5Iilongo yopopepi naambyoka yokokule otayi ku sheke, ngoye oshilando sha nyata 

noshaa na elandulathano. 

6Aawiliki yaIsrael ayehe oyi itula oonkondo dhawo yene notaa dhipaga. 

7Moshilando kamu na ngoka ta simaneke he nayina. Otamu kotokele aakwiilongo e 

tamu yugu aaselekadhi noothigwa. 

8Itamu simaneke omahala omayapuki noitamu yapula Esabati. 

9Yamwe yomune otaa fundju ooyakwawo, opo ye ya dhipage po. Yamwe yomune 

otaa li oohula dha saagelelwa iimenka. Yamwe otaa kutitha uuhalu wawo. 

10Yamwe yomune otaa lala naakulukadhi yoohe. Yamwe otaa thiminike aakiintu ye li 

komwedhi, ya lale nayo. 

11Yamwe otaa hondele notaa pukitha iitenya yawo iikiintu nenge aamwahe aakiintu. 

12Yamwe otaa pula Aaisraeli ooyakwawo ontanitho kongunga notaa likola moku ya 

yuga. Oya dhimbwa ndje.” Ongame Omuwa Omupangeliawike, nda popi. 

13“Otandi dhenge omake gandje kumwe omolwomayugo nomadhipago muJerusalem. 

14Oto dhiladhila kutya oto kala u na omukumo nenge oonkondo u yeluthe omaako 

goye, uuna nda mana oku ku ningila shoka tandi ningi? Ongame, Omuwa, nda popi 

notandi dhiginine oohapu dhandje. 

15Otandi ka halakanitha aantu yoye niilongo ayihe nomiigwana ayihe e tandi ka 

hulitha po iilonga yoye iiwinayi. 

16Iigwana yilwe otayi ke ku dhina, ihe oto ka tseya kutya ongame Omuwa.” 

Ezikoyelitho lyaKalunga 

17Omuwa okwa lombwele ndje a ti: 

18“Muna gwomuntu, Aaisraeli oya shunduka. Oya ningi omange; oyo oshikushu, 

otina, oshiyela oshiluudhe noshumbu sha thigala meziko lyomupepo, oshisiliveli sho 

sha yelithwa. 

19Onkee ngashingeyi ngame, Omuwa Omupangeliawike, otandi ya tseyithile kutya 

oya fa omange, kaye na we oshilonga. Otandi ke ya gongela ayehe muJerusalem, 

20ngaashi oshisiliveli, oshikushu, oshiyela oshiluudhe, oshumbu notina tayi tulwa 

meziko lyeyelitho. Ondjahi yandje nuupyundjahi otau ke ya hemukitha, ngaashi eziko 

tali hemuna uutale. 

21Eeno, otandi ke ya gongela muJerusalem e tandi ya temene omulilo notandi ya 

hemuna nondjahi yandje. 

22Otaa ka hemuninwa muJerusalem, naanaa ngaashi oshisiliveli tashi hemunwa 

meziko, oyo notaa ka tseya kutya Omuwa okwe ya poolele ondjahi ye.” 

Uulunde waawiliki yaIsrael 

23Omuwa okwa lombwele ndje ishewe a ti: 

24“Muna gwomuntu, lombwela Aaisraeli kutya evi lyawo inali yela, onkee tandi ke li 

geela mondjahi yandje. 

25Aawiliki oya fa oonime tadhi gonene onyama yiiyamakuti dhe yi dhipaga. Otaa 

dhipaga aantu, taa yugu po iimaliwa ayihe neliko alihe taa mono, notaa indjipalekele 

mo aaselekadhi. 

26Aayambi otaa taaguluka ompango yandje noitaa simaneke uuyapuki. Itaa yoolola 

pokati koshinima oshiyapuki naashoka shaa shi oshiyapuki. Itaa nongele eyooloko 

pokati kiinima ya yogoka naambyoka ya nyata, nokaye na ko nasha nEsabati. 

Molwaashika Aaisraeli itaa simaneke ndje we. 

27Omalenga oga fa omambungu taga hwagununa po iimuna mbyoka ge yi dhipaga. 

Otaga dhipaga, opo ga ninge omayamba. 

28Aahunganeki oya holeke uulunde mbuka ya fa aantu taa kolonga ekuma nokaalaka. 

Otaa mono omamoniko giifundja e taa hunganeke dhanakalindi. Otaa uvitha oohapu 

dhOmuwa Omupangeliawike, ihe ngame, Omuwa, inandi dhi ya lombwela. 

29Aantu yoshilongo shika ohaa hepeke yo taa yugu. Otaa hepeke oohepele notaa kutha 

ombambyona kaakwiilongo. 

30Onda lengalenga, ndi konge muyo ngoka ta vulu okutunga omakuma, a thikame 

peha mpoka omakuma ga mwahuka, ye a popile oshilongo, uuna ondjahi yandje ya 

hala oku shi yona po, ihe inandi mona nando ogumwe. 

31Onkee ano otandi ya tilile ondjahi yandje ya hwama ya fa omulilo, otandi ya 

hanagulile po iilonga mbyoka ye yi ningi.” Omuwa Omupangeliawike a popi. 

HESEKIEL 23 

Jerusalem naSamaria taa hondele naapagani 

1Omuwa okwa lombwele ndje a ti: 

2“Muna gwomuntu, okwa li ku na aakiintu yaali aamwayinathana. 

3Sho ya li aakadhona, oya li muEgipiti, oya miti e taa ningi oohonda. 

4Edhina lyosheeli oOhola (tashi ti Samaria) nonkelo oOholiba (tashi ti Jerusalem). 

Onde ya hokana ayehe noya valele ndje aanona. 

5Ohola nando okwa li omukiintu gwandje, okwa kala moluhondelo nokwa lalwa naye 

kaaholi Aayassur. 

6Oya li aakwiita ya zala oonguwo oombwilili, oya li aanenentu nomalenga oondjayi; 

ayehe oya li aanashihako aagundjuka ya shitika aakayili yuukambe. 

7Okwa li omukiintu gwomalenga agehe gaAssur, nuuhalu we owe mu fala 

meinyateko lyokusimaneka iimenka yAayassur. 

8Okwa tsikile moluhondelo lwe ndoka a tamekele muEgipiti, moka a mitile. Okuza 

kuukadhona we oha lala naalumentu noye mu hondele. 

9Onkee onde mu gandja kaaholi ye Aayassur mboka e ya hole unene. 

10Oye mu hula iiteta e taa kwata po oyana aamati naakadhona e taye mu dhipaga po 

negongamwele. Okwa ningi elondodho kaakiintu yalwe, mboka ye mu pangula 

moohapu dhawo. 

11“Omumwayina Oholiba nando e shi mono, okwa ningi owala ombwanda, ohonda e 

vule Ohola. 

12Naye wo okwa li a halelela aanenentu naanashihako Aayassur — aakwiita ya zala 

yo opala — naakayili yuukambe, aamati ayehe ya shitika. 

13Onde shi mono kutya okwa mwamwelwa thilu, ayehe yaali oya faathana. 

14-15“Okwa ningine muuleeleka wuuhalu we. Okwa hilwa komathano gaanashihako 

aanenentu yaBabilonia ya fanekelwa kekuma nondomo ontiligane ye na omakwamo 

moombunda nomatsilu go opala komitse dhawo. 

16Sho a mono omathano gawo, mbalambala okwe ya haluka e ta tumu aatumwa kuyo 

muBabilonia. 

17Aababilonia oye ya, ya lale naye. Oye mu nyateke noluhondelo, sigo e ya nyanyala. 

18Okwi isuukulula montaneho, noshaa ngoka okwa tseya kutya ye omuniihulo. Onde 

mu nyanyala, ngaashi nda nyanyalele omumwayina. 

19Okwa pwile moluhondelo, ta lalwa naye, ngaashi a li he shi ningi kuukadhona, sho a 

li ohonda muEgipiti. 

20Okwa li a halelela aalumentu yuulumentu wuusino nomasita ga fa guukambe 

uutsezi.” 

21(Oholiba, owa halele iipala yokuukadhona woye, sho wa li muEgipiti, moka ye ku 

papatele montulo e taa pampadhala omagundji goye, nowa kanitha uukadhona woye.) 

Kalunga ta pangula omukadhona onkelo 

22“Oholiba, ngame, Omuwa Omupangeliawike, otandi ku lombwele te ti: Owa 

kunyukwa oohonda dhoye, ihe ngame otandi ke dhi sikumudha, dhi ku geele, notadhi 

ku homona koombinga adhihe. 

23Otandi ka eta Aababilonia ayehe nAakaldea, aantu yokuPekod, Shoa naKoa, 

nAayassur ayehe. Otandi gongele aalumentu mboka ayehe aagundjuka aanenentu 

naanashihako, omalenga agehe ga simana naakayilinkambe ayehe oondjayi. 

24Otaye ke ku ponokela taa zi kuumbangalantu taa etelele etangakwiita enene ye na 

omatembakwiita nomatemba gu udha taa gamenwa komahuuyanza nomagala giiyela. 

Otaye ku kunduka. Otandi ke ku gandja miikaha yawo, notaye ku pangula pampango 

yawo. 

25Molwaashoka onde ku geela, otandi ya etha ye ku geele. Otaa ka teta eyulu lyoye 

nomakutsi goye notaa dhipaga aamwoye aamati naakadhona. Eeno, otaa ka kwata po 

aamwoye aamati naakadhona e taye ya fike po ye na omwenyo. 

26Otaa togonyona oonguwo dhoye e taa kutha po iipako yoye. 

27Uuhalu woye otandi u hulitha po nokuhola aalumentu kwoye hoka wa li u hole 

muEgipiti. Ito ka simaneka we nando oshimenka shimwe nenge u dhiladhile we 

Egipiti.” 

28Omuwa Omupangeliawike ota ti: “Otandi ke ku gandja miikaha yaantu u ya tonde 

noku ya nyanyala. 

29Molwaashoka ye ku tonde, otaa ka yuga po ashihe shoka wa longele notaye ku thigi 

olutu lwowala, owa yanunwa wa fa ohonda. Uuhalu woye nokuhondelwa kwoye 

30okwo kwe ku etele mbika. Owa li ohonda yiigwana nowi inyateke niimenka yayo. 

31Owa landula oshinkoti shomumwanyoko, notandi ke ku pa oshitenga she shegeelo, 

u nwe mo.” 

32Omuwa Omupangeliawike ota ti: “Oto ka nwa mo moshitenga shomumwanyoko, 

osho oshinene shi na omutima. Shaa ngoka ote ke ku nyonkela noku ku dhina, 

oshitenga oshu udha. 

33Otashi ke ku kolitha noto ka udha oluhodhi. Osho oshitenga shuumbanda 

noshokuyona, oshitenga shomumwanyoko Samaria. 

34Oto ke shi nwa noku shi dhindolola, niitandu yasho oto nkwanuna omagundji goye. 

Ongame, Omuwa Omupangeliawike, nda popi.” 

35Ngashingeyi Omuwa Omupangeliawike ota popi ta ti: “Molwaashoka wa dhimbwa 

ndje nowa pilamene ndje, oto ka tala omalwa omoluuhalu nokuhola iipala kwoye.” 

Kalunga ta pangula aamwayinathana ayehe yaali 

36Omuwa okwa lombwele ndje a ti: “Muna gwomuntu, owi ilongekidha tuu 

okupangula Ohola naOholiba? Ya tamaneka molwiinima iinyanyalithi ye yi ningi. 

37Oya hondele noya dhipaga — ya hondele niimenka noya dhipaga po aamati mboka 

ye ya valele ndje. Aamwandje oye ya yambele iimenka. 

38Inaa ninga shika ashike. Oya nyateke otempeli yandje e taa yono Esabati, ndyoka 

nda tula po. 

39Esiku tuu ndyoka ya dhipaga po aamwandje e taye ya yambele iimenka, oye ya 

kotempeli yandje e taye yi nyateke. 

40“Oya tumu nokutumununa aahiyi, ya ka hiye aantu ye ye taa zi kokule, noye ya. 

Aakiintu oyi iyogo noya gwayeke iikulugumbo yawo e taa zala iipako yawo. 

41Oya kuutumba koombete dho opala, komeho gawo oku na oshitaafula sha tulwa 

iitsinino nomagadhi gooholivi ngoka nde ya pe. 

42Ombuyagano yongundu yaalumentu ya shambukwa otayi uvika. Mokati kaalumentu 

yaamakaha omwa li wo aanwi ya zi kombuga. Oya zaleke aakiintu uugondo komaako 

niikayiwa yuulenga komitse. 

43Onda popi nda ti: ‘Oh, otaa hondele nomukiintu a kulupila moluhondelo!’ 

44Oya li haa shuna koohonda ndhika ishewe niishewe. Oya galukile kuOhola 

naOholiba, aakiintu mboka ye hole aalumentu. 

45Aalumentu aayuuki otaye ke ya pangula molwoluhondelo nedhipago, oshoka otaa 

hondele, niikaha yawo oya nika ombinzi.” 

46Omuwa Omupangeliawike ota popi ta ti: “Ya hiyileni ongundu, yi ya haluthe yo yi 

ya yuge. 

47Ongundu nayi ya dhenge nomamanya noyi ya ponokele nomagongamwele. Nayi 

dhipage oyana aamati naakadhona nokufika po omagumbo gawo. 

48Moshilongo ashihe otandi ka hulitha mo oluhondelo, shi ninge elondodho 

komukiintu kehe, kaa hondele we, ngaashi mbeyaka yaali ya ningi. 

49Ne aamwayinathana, otandi mu geelele oluhondelo lweni nuulunde weni 

wokusimaneka iimenka. Notamu ka tseya kutya ongame Omuwa Omupangeliawike.” 

HESEKIEL 24 

Ombiga tayi lunguna 

1Mesiku etimulongo lyomwedhi omutimulongo gwomumvo omutimugoyi 

guupongekwa wetu, Omuwa okwa lombwele ndje a ti: 

2“Muna gwomuntu, nyola esiku lyonena, oshoka esiku ndika olyo esiku ndyoka 

omukwaniilwa gwaBabilonia ta tameke ekondeko lyaJerusalem. 

3Lombwela aantu yandje aatangalali eyele ndika ngame, Omuwa Omupangeliawike 

tandi ti kuyo: Tula ombiga peziko, yu udhitha omeya. 

4Tula mo oontumba dhonyama, iiyoko niilama, udha mo omapandwa. 

5Kutha onyama yonzi;  tula iikuni kohi yombiga. Tema ombiga yi pye, omasipa 

noontumba.” 

6Omuwa Omupangeliawike ota ti: “Akwetse, oshilando shaadhipagi! Osha fa ombiga 

ya kakatela iikogo, ya tinda okuyela. Ontumba nontumba tayi kuthwa mo, noinamu 

kala we sha. 

7Moshilando omwa dhipagelwa mo, ihe ombinzi inayi tikila pevi, mpoka ontsi tayi yi 

siikile. Oya tikile kemanya. 

8Onda thigile ombinzi mpoka; itayi vulu okusiikilwa notayi pula ofuto.” 

9Omuwa Omupangeliawike ota popi ta ti: “Yaye oshilando shaadhipagi! Ongame 

mwene tandi gongele iikuni. 

10Eteni utale iikuni! Pepeleni omulilo! Tulii po onyama! Telekeni omuhoka! 

Lungunitheni omasipa! 

11Ngashingeyi tuleni ombiga yi li owala pomakala, yi lungune ya geta. Nena ombiga 

otayi ka yelithwa ishewe, sho iikogo ya pi ko, 

12nando iikogo ayihe itayi zi ko komulilo. 

13Jerusalem, iihuna yoye yoluhondelo oye ku nyateke. Nando nda kambadhala oku ku 

yelitha, owa kala wa nyata. Ito ka yela we, sigo wa lambelwa kondjahi yandje. 

14Ongame, Omuwa Omupangeliawike, nda popi. Ethimbo lya thikana, ndi ikwatele 

ko. Kandi na ohenda nuulunde woye nenge ndi ku uvitile olukeno. Oto geelelwa 

shoka wa yono.” Omuwa Omupangeliawike okwa popi. 

Eso lyomukiintu gwaHesekiel 

15Omuwa okwa lombwele ndje 

16a ti: “Muna gwomuntu, mepathimo limwe otandi ka kutha po omuntu u mu hole 

unene. Ino yemata nenge u lile nenge u pitithe omahodhi. 

17Ino uvika to hekumuna. Ino ikulula epalu nenge u kale oompadhi dhowala, u holole 

oluhodhi. Oshipala shoye ino shi siikila nenge u lye iikulya yoosa.” 

18Onda li tandi popi naantu ongula onene. Ongulohi omukiintu gwandje okwa si, 

nongula yanakwasha onda ningi, ngaashi nda lombwelwa. 

19Aantu oya pula ndje ya ti: “Oshike to ningi ngaaka?” 

20Onde ya lombwele nda ti: “Omuwa okwa lombwele ndje, 

21ndi lombwele Aaisraeli elaka ndika: Otamu itangele otempeli. Omu hole oku yi tala 

nokuya kuyo, ihe Omuwa ote ke yi nyatekitha. Aana yeni aamati naakadhona mboka 

ya kala muJerusalem, otaa dhipagelwa molugodhi. 

22Nena otamu ka ninga, ngaashi nda ningi. Itamu ka siikila iipala yeni nenge mu lye 

iikulya yoosa. 

23Itamu ki ikulula omapalu nenge mu kale poompadhi dhowala, mu yemate nenge mu 

lile oosa. Otamu ka kombwa po moluulunde weni notamu ka kemenathana. 

24Nena otandi ka ninga endhindhiliko kune; otamu ka ninga ayihe mbyoka nda ningi. 

Omuwa ota ti, uuna shika tashi ningwa, otamu ka tseya kutya oye Omuwa 

Omupangeliawike.” 

25Omuwa okwa ti: “Muna gwomuntu, ngashingeyi otandi ke ya kutha otempeli 

ndjoka haye yi inomene noku yi nyanyukilwa noye hole oku yi tala nokuya kuyo. 

Otandi ka kutha po oyana aamati naakadhona. 

26Esiku ndyoka tandi shi ningi, ontauki otayi ke ku hokololela ehanagulo ndika. 

27Esiku tuu ndyoka oto ka galulilwa omukumo gwokupopya, ngoka wa kanitha, e to 

ka popya naye. Pahedhi ndjika oto ka ninga endhindhiliko kaantu, noyo taa ka tseya 

kutya ongame Omuwa.” 

HESEKIEL 25 

Ammon ta hunganekwa 

1Omuwa okwa lombwele ndje a ti: 

2“Muna gwomuntu, hunganekela oshilongo Ammon. 

3Ya lombwela ya pulakene shoka ngame, Omuwa Omupangeliawike, tandi ti: Owa li 

wa nyanyukilwa okumona otempeli yandje ya nyatekwa, okutala evi lyaIsrael lya 

mbugalekwa nokumona Aajuda taa yi muupongekwa. 

4Owa li wa nyanyukwa, ihe otandi etha omazimo gomombuga yokuuzilo ge ku sinde. 

Otaa ka yunga oontanda dhawo moshilongo shoye e taa kala mo. Otaa ka lya iiyimati 

notaa ka nwa omahini goye. 

5Oshilando Rabba otandi shi shitukitha uunapelo woongamelo, noshilongo ashihe 

Ammon eputu lyokunapa oonzi, opo u tseye kutya ongame Omuwa.” 

6Omuwa Omupangeliawike ota ti: “Owa hakele nomake nokunuka kenyanyu. Owa 

dhini oshilongo Israel. 

7Molwaashoka we shi ningi, otandi ke ku gandja miikaha yiigwana yilwe mbyoka tayi 

ke ku yuga. Otandi ke ku hanagula po thiluthilu noito ka ninga we oshigwana nenge u 

kale noshilongo shoye mwene. Nena oto ka tseya kutya ongame Omuwa.” 

Moab ta hunganekwa 

8Omuwa Omupangeliawike okwa ti: “Molwaashoka Moab a popi ta ti: ‘Juda okwa fa 

iigwana yilwe,’ 

9otandi ka ponokelitha iilando mbyoka ya shiga ongamba yaMoab, mwa kwatelelwa 

iilando yo opala — Bet Jeshimot, Baal Meon naKiriataim. 

10Otandi ka sinditha Moab komazimo gomombuga yokuuzilo pamwe naAmmon, opo 

Moab kaa ninge we oshigwana. 

11Otandi ka geela Moab, notaa ka tseya kutya ongame Omuwa.” 

Edom ta hunganekwa 

12Omuwa Omupangeliawike okwa ti: “Aaedom oya galulile Juda ondjahi yonyanya, 

nondjahi ndjoka ye etele Edom ondjo. 

13Ngashingeyi otandi tseyitha kutya otandi ka geela Edom notandi dhipaga aalumentu 

ayehe niimuna. Otashi ka ninga eputu okuza koshilando Teman sigo okoshilando 

Dedan, aantu notaa ka dhipagelwa molugodhi. 

14Oshigwana shandje Israel otashi ka galulila Edom ondjahi omolwandje, notashi ka 

ninga Edom a tililwe ondjahi yandje ondhigu. Edom ota ka tseya kutya oku mu 

galulila ondjahi yandje otaku ti ngiini.” Omuwa Omupangeliawike oye a popi. 

Filistia ta hunganekwa 

15Omuwa Omupangeliawike okwa ti: “Aafilisti oya galulile aatondi yawo ondjahi 

ondhigu e taye ya hanagula po muutondwe. 

16Omolwashoka tandi tseyitha kutya otandi ka ponokela Aafilisti noku ya komba po. 

Otandi ka yonagula po ayehe mboka ya kala kooha dhefuta. 

17Otandi ke ya geela noonkondo e tandi ya galulile ondjahi. Otandi ya poolele ondjahi 

yandje. Nena otaa ka tseya kutya ongame Omuwa.” 

HESEKIEL 26 

Tiro ta hunganekwa 

1Mesiku lyotango lyomwedhi gwomumvo omutimulongo nogwotango guupongekwa 

wetu, Omuwa okwa lombwele ndje a ti: 

2“Muna gwomuntu, shika osho sha nyanyudha aantu yomuTiro. Otaa igidha taa ti: 

‘Jerusalem osha teyagulwa po! Aahalithi yasho oya kana! Itashi ka hakana we 

omaliko getu!’ 

3“Ngashingeyi ngame, Omuwa Omupangeliawike, otandi ti: Shilando Tiro, ngame 

omutondi gwoye. Otandi ka eta iigwana oyindji, yi ku ponokele; otayi ya ya fa 

omakuthikuthi gefuta. 

4Otaa ka kumuna po omakuma goshilando shoye notaa hanagula po ooshungo dhoye. 

Opo ihe tandi ka komba po ontsi ayihe e tandi thigi po omamanya ga kwehuka. 

5Aayuli yoohi otaa ka aneka po iiyulitho yawo pontuntu mpoka wa li. Ongame, 

Omuwa Omupangeliawike, nda popi. Iigwana otayi ka yuga Tiro, 

6naamboka ya kala momikunda dhasho kooha dhefuta, otayi ke ya dhipaga po 

nomagongamwele gayo. Nena Tiro ota ka tseya kutya ongame Omuwa.” 

7Omuwa Omupangeliawike ota ti: “Otandi ka tala omukwaniilwa omunene kwaayehe 

— omukwaniilwa gwaBabilonia Nebukadnezzar — a homone Tiro. Ote ya ziilile 

kuumbangalantu netangakwiita enene li na aakayilinkambe. 

8Oomboka ya kala momikunda dhokooha dhefuta, otaa ka dhipagelwa molugodhi. 

Aatondi otaa fulu omikanka, otaa tungu omutuni gwekondekela e taye ku yeluthile 

omahuuyanza ye ku kondjithe. 

9Otaa ka nyanyula omakuma goye niikumunithi yomakuma notaa hanagula po 

ooshungo dhoye niitago yiiyela. 

10Oshikogo shontsi ya tukulwa kuukambe wawo, otashi ku kwidhidhike. Oshihomo 

shuukambe wawo tau hili omatemba nomatembakwiita, otashi ka kakamitha 

omakuma goye, nge taa pitile miiyelo yomakulukuma goshilando shoye. 

11Aakayilinkambe yawo otaa mbolokotele momapandaanda goye, taa dhipaga aantu 

yoye nomagongamwele. Oongudhi dhoye oonene otadhi ka undulilwa pevi. 

12Aatondi yoye otaye ki ikutha ko nuuyamba woye niipindikwa yoye. Otaa ka 

undulila omakuma goye pevi e taa mbonyona po omagumbo goye guuyamba. Otaa ka 

kutha po oondhopi, iipilangi niitandu ayihe noku yi ninginitha mefuta. 

13Otandi ka hulitha po omaimbilo goye agehe notandi ka mweneka ewi lyuuharpa 

woye. 

14Otandi thigi po ashike emanya ethenu, mpoka aayuli yoohi taa aneke iiyulitho yawo 

yoohi. Oshilando itashi ka tungululwa we. Ongame, Omuwa Omupangeliawike, nda 

popi.” 

15Omuwa Omupangeliawike ota lombwele oshilando Tiro ta ti: “Nge wa sindika, 

aantu mboka ya kunkula nomunkulo gwefuta, otaa ka haluka keuyagano lyaamboka 

taa dhipagwa. 

16Aakwaniilwa ayehe yiigwana yaayendifuta otaa ka kuluka ko kiipangelapundi 

yawo. Otaa ka hula mo oonguwo nomalwaakani gawo guulenga yo taa kuutumba 

mevi taa kakama. Otaa ka haluka keadhiko lyoye, notaa ka nyengwa okwiidhidhimika 

mokukakama kwawo. 

17Otaye ke ku imbila eimbilo ndika lyoosa taa ti: Shilando wa simana, owa kumunwa 

po! Oosikepa dhoye odha kombwa mo mefuta. Aanashilando yoye oya pangelele 

omafuta noya halutha ayehe pomunkulofuta. 

18Nena, omesiku ndika wa teka po, oontuntu otadhi kakama, aakalimo noya kunkwa 

kehanagulo ndika.” 

19Omuwa Omupangeliawike ota ti: “Otandi ku ningi oshilando sha mbugala shaa na 

aantu. Otandi ku siikile nuulemeya wefuta. 

20Otandi ke ku fala mwi, muuyuni wokuusi, u ka tsakanene naakulu yonale. Otandi ke 

ku kaleka muuyuni womohi mokati komakulukuma gaaluhe, u ka hangane 

naambeyaka yomuusi. Otashi ti nduno, ito ka kala we oshilando shi na aantu, u kale 

ando mokati kiilando yaanamwenyo. 

21Otandi ke ku ninga oshiholelwa shehalutho, notali ka eta ehulilo lyoye. Aantu otaye 

ke ku konga, ihe ito ka monika we.” Omuwa Omupangeliawike oye a popi. 

HESEKIEL 27 

Eimbilo lyoosa dhaTiro 

1Omuwa okwa lombwele ndje a ti: 

2“Muna gwomuntu, imbila Tiro eimbilo lyoosa, 

3oshilando shoka shi li polungenge lwefuta notashi pindike niigwana yi li 

komunkulofuta. Shi lombwela shoka Omuwa Omupangeliawike ta ti: Tiro, oto 

itangele eopalo lyoye. 

4Egumbo lyoye efuta. Aatungi yoye oye ku ningi wa fa osikepa yo opala. 

5Iipilangi yoye ayihe oyomikiperesi dha za kondundu Hermon, olwoondje lwoye 

olwomusendeli gwokuLibanon. 

6Oomwandi dhokuBaasha omo mwa hongwa iidhugithoti yoye, noontala dhoye odha 

pangelwa niipilangi yomikiperesi dhokuKipro, ya takelwa uulenga womasipa 

goondjamba. 

7Oothayila dhoye odholiina yokuEgipiti dha hondjelwa uulenga. Otadhi dhimbululwa 

nuupu kokule. Oondunda dhoye dhokugamena kuupyu wetango odha ningwa 

nomalapi ga tungika omatiliganembwilili gokontuntu Kipro. 

8Aadhugi yoye oya zi kiilando Sidon naArvad. Oonkulungulela dhoye mwene odha li 

aathayili. 

9Omangomba ga pyokoka gokuBiblos oga pangele shoka sha teka mungoye. Aathayili 

ya za akuhe ku na oosikepa, oya halitha moositola dhoye. 

10“Aakwiita ya za kuPersia, Lidia naLibia, oya yakula metangakwiita lyoye. Oya 

tsilike omahuuyanza nomagala gawo giiyela moongulu dhaakwiita yoye. Oyo aantu 

ye ku etele esimano. 

11Aakwiita ya za kuArvad, oya tonatele omadhingililokuma goye, naantu ya za 

kuGamad, oya langele ooshungo dhoye. Oya tsilike omahuuyanza gawo 

komadhingililokuma goye. Oyo aantu mboka ye ku pe eopalo. 

12“Owa halitha muSpania nowa landitha iinima yoye yomaludhi ogendji oshisiliveli, 

osheela oshiluudhe, otina noshumbu. 

13Owa halitha muGreka, Tubal naMeshek nowa landitha iinima yoye, aapika 

niikwaniipangitho yoshikushu. 

14MuBet-Togarma iinima yoye owe yi pingakanitha noonani, uukambe wolugodhi 

nomamulutiya. 

15Aarodos oya pindike nangoye; aantu yokomavi ogendji komunkulofuta oye ku pe 

omayego goondjamba noshiti oshiluudhe mokupingakanitha iinima yoye. 

16Aasiria oya landa nangoye. Oye ku etele omamanya goturkoisi, iiyata 

iitiliganembwilili, iiyata ya hondjelwa uulenga, ooliina dha tungika, oomba 

nomamanya gojaspes, ya lande iipindi yoye oyindjiyindji. 

17Juda naIsrael oya futu iipindi yoye niilya, nomagadhi goonyushi, nomagadhi 

gooholivi noniitoyithi. 

18-19Aadamaskus oya pindike nangoye, niilandithomwa yoye oye yi futu nomaviinu 

gokuHelbon nomafufu goonzi gokuZahar. Oya pingakanitha iinima yoye nosheela 

oshiluudhe niitoyithi. 

20Aadedan oya pingakanitha iinima yoye noombanza nomakumbatha gokomitumba 

dhuukambe. 

21Aayarabia naapangeli yoshilongo Kedar oya futu iipindi yoye noonzigona, noonzi 

noniikombo. 

22Iipindi yoye aahalithi Aasheba nAarama oya pingakanitha niizimba iitoye, 

nomamanya ge na ondilo nonoshingoli. 

23Iilando Haran, Kanne naEden, aahalithi yaSheba, iilando yaAssur naKilmad ayihe 

oya pindike nangoye. 

24Oye ku landitha oonguwo dhuufuuli, iiyata iitiliganembwilili naambyoka ya 

hondjelwa uulenga, oombanza dhoombapa dha yela noongodhi dha yogohekeka. 

25Iipindi yoye oya humbatwa moosikepa oonene dhoofulaha. Ongoye owa li wa fa 

osikepa mefuta ya longelwa ofulaha ondhigu. 

26Aadhugi yoye sho ye ku fala kefuta, ombepo yokuuzilo oye ku etele oshiponga u li 

kokule nevi. 

27Uuyamba woye auhe wiipindi, aathayili yoye ayehe naadhugi, omangomba 

mokupangela osikepa naahalithi yoye, aakwiita ayehe mosikepa — ayeheyehe oya 

kanene mefuta, osikepa yoye sho ya teka. 

28Onkugo yaathayili taa si omeya, oya tukulutha ewi komunkulo. 

29Osikepa kehe oya thigwa po, nomuthayili kehe a yi komunkulo. 

30Ayehe otaye ku lili omahodhi omapyu. Otayi igundu ontsi momitse yo taa galangata 

momutoko. 

31Otaye ku ikululile omitse dhawo, notaa zala omahahi. Oomwenyo dhawo odha 

lulilwa e taa lili. 

32Otaye ku izizimine eimbilo lyoosa: 

‘Itatu vulu okuyeleka Tiro, Tiro ngoka ngashingeyi a mwena mefuta. 

33Uuna iipindi yoye ya kondo omafuta, owa mana po oompumbwe dhoshigwana 

kehe. Aakwaniilwa oya ningi aayamba okuuyamba womaliko goye. 

34Ngashingeyi owa tekela mefuta;  ou li wa ningina muule wefuta. Omaliko goye 

naalongeli yoye oya ningine mefuta pamwe nangoye.’ 

35“Ayehe ya kala komunkulofuta, oya tilithwa koshiponga shoye. Naakwaniilwa 

yawo otaa haluka, neshololo olya nyolelwa miipala yawo. 

36Wa kana, wa kana sigo aluhe. Aahalithi muuyuni auhe oya haluka, ya tila pamwe 

oshiponga shoye otashi ya adha wo.” 

HESEKIEL 28 

Omukwaniilwa gwaTiro ta hunganekwa 

1Omuwa okwa lombwele ndje a ti: 

2“Muna gwomuntu, lombwela omupangeli gwaTiro shoka ngame, Omuwa 

Omupangeliawike, tandi mu lombwele: Muuntsa woye oto inomo kutya ongoye 

kalunga. Oto ti owa kuutumba koshipangelapundi wa fa kalunga, wa kundukwa 

komafuta. Oto ifethitha kalunga, ihe hasho, ngoye omusi, ku shi kalunga. 

3Oto dhiladhila ngoye omunandunge u vule Daniel nokape na oshiholekwa tashi ku 

holekwa. 

4Uunongo woye nomakoto goye oge ku ningi omuyamba gwomaliko goshingoli 

noshisiliveli. 

5Owa pindike noondunge e to mono iihohela. Oto itangele uuyamba woye! 

6“Ngashingeyi ngame, Omuwa Omupangeliawike otandi ti: Molwaashoka to 

dhiladhila kutya ngoye ou na oondunge ngaashi kalunga, 

7Otandi ka eta aatondi yaa na ohenda, ye ku ponokele. Otaa ka hanagula po iinima 

yoye ayihe iiwanawa mbyoka wa likola kuunkulungu nokuunongo woye. 

8Otaye ke ku dhipaga po e taye ku undulile mefuta, omo u fumvikwe. 

9Nge taye ya ye ku dhipage po, oto ki inoma natango tuu kutya ongoye kalunga? 

Koshipala shaadhipagi yoye oto ka ninga omusi, ku shi kalunga nande. 

10Oto ka sa wa fa ombwa miikaha yaakwiilongo aakaanakalunga. Ongame, Omuwa 

Omupangeliawike, nda gandja oshipango shika.” 

Okutekapo kwomukwaniilwa gwaTiro 

11Omuwa okwa lombwele ndje ishewe a ti: 

12“Muna gwomuntu, lilila oshiponga shoka sha tegelela omukwaniilwa gwaTiro. Mu 

lombwela shoka ngame, Omuwa Omupangeliawike, tandi ti: Tango owa li 

oshiholelwa sheopalo. Owa li omunandunge nomuntuuntuu! 

13Owa kala muEden, oshikunino shaKalunga, nowa zala omamanya ge na ondilo 

gomaludhi ogendji: oorubini, ootopasi, oojaspes, ookrisoliti, okarenelia, oohoniks, 

oosafire, ooturkoisi noosmaragdi. Owa li u na uulenga woshingoli. Owe u ningilwa, 

uuna wa shitwa. 

14Onda langeke ko omukerubi, e ku langele. Owa kala kondundu yandje ondjapuki 

nowa lyanga mokati komamanya taga adhima. 

15Okuza uuna wa shitwa, owi ihumbata nawa, sigo wa tameke okulonga uuwinayi. 

16Owa li wi ipyakidhila niipindi nokulanditha, noshe ku fala muukolokoshi 

nomuulunde. Omolwashoka nde ku thiminike, u ze ko kondundu yandje ondjapuki, 

nomukerubi ngoka e ku langele, okwe ku tidha mo momamanya taga adhima. 

17Owi itangele eopalo lyoye, nesimano lyoye lye ku ningi egoya. Molwaashika onde 

ku hata pevi nonde ku thigi po, u ninge elondodho kaakwaniilwa yalwe. 

18Nuuwinayi woye owindji nomakotokelo goye mokulanda owa nyateke omahala 

goye omayapuki. Onkee onda tomeke oshilando shoye omulilo, nogwe ku lungunitha 

po. Ayehe mboka taye ku tala ngashingeyi, otaa ku mono wa fupipikwa momutoko. 

19Owa kana, wa kana sigo aluhe, niigwana ayihe mbyoka ya li ye ku tseya, oya 

haluka, ya tila kutya otayi ka adhika koshiponga shoye.” 

Sidon ta hunganekwa 

20Omuwa okwa lombwele ndje a ti: 

21“Muna gwomuntu, hunganeka oshilando Sidon. 

22Lombwela aantu yamo shoka ngame, Omuwa Omupangeliawike, tandi ya 

lombwele: Ngame omutondi gwoye, Sidon; otandi ke ku hololela uuyapuki wandje. 

Aantu otaa ka tseya kutya ongame Omuwa, sho tandi geele mboka ya kala mungoye. 

23Otandi ke ya tumina elega nokukungululitha ombinzi momapandaanda goye. Oto ka 

homonwa koombinga adhihe, naantu yoye otaa ka dhipagwa po. Nena oto ka tseya 

kutya ongame Omuwa.” 

Israel ta yambekwa 

24Omuwa okwa ti: “Kaku na nando oshimwe shomiigwana mbyoka ya kunduka 

Israel, tashi mu sheke, tashi ka ninga we omakwega noondjoho, shi ehameke Israel. 

Oyo notayi ka tseya kutya ongame Omuwa Omupangeliawike.” 

25Omuwa Omupangeliawike ota ti: “Otandi ka kongolola Aaisraeli miigwana moka 

nde ya halakanithile, ndele niigwana ayihe tayi ka tseya kutya ongame omuyapuki. 

Aaisraeli otaa ka kala mevi lyawo yene, evi tuu ndyoka nde li pe omuntu gwandje 

Jakob. 

26Otaa ka kala mo nombili. Otaa ka tunga omagumbo e taa tsike iitsambe yomiviinu. 

Otandi ka geela aashiinda yawo ayehe mboka taye ya dhini, Israel nota ka kala 

megameno. Notaa ka tseya kutya ongame Omuwa Kalunga kawo.” 

HESEKIEL 29 

Egipiti tali hunganekwa 

1Mesiku etimulongo netiyali lyomwedhi omutimulongo gwomumvo omutimulongo 

guupongekwa, Omuwa okwa lombwele ndje a ti: 

2“Muna gwomuntu, hunganekela omukwaniilwa gwaEgipiti. Mu lombwela, nkene ta 

geelwa pamwe naayehe mboka ye li muEgipiti. 

3Popya to ti, Omuwa Omupangeliawike ota lombwele omukwaniilwa gwaEgipiti ta ti: 

Ngame omutondi gwoye, ngandu ngoye omuhaluthi u li momulonga Niili. Oto ti, Niili 

ogwoye nowe gu shiti. 

4Otandi ke ku tula ondjolo moondjego, noohi dhomomulonga gwoye otandi ke dhi 

kanyatelitha kungoye. Opo ihe otandi ke ku hila mo muNiili, noohi adhihe dha 

kanyatela kungoye. 

5Otandi ke ku umbila mombuga pamwe noohi adhihe ndhoka. Oto ka gwila 

puukukutu, nomudhimba gwoye itagu ka fumvikwa. Otandi ke gu pa oondhila 

niilikama, yi gu lye po. 

6Nena Egipiti alihe otali ka tseya kutya ongame Omuwa.” Omuwa ota ti: “Egipiti, 

Aaisraeli oye ku inekela, u ya kwathe, ihe ku vulathane noshihenguti shenenge. 

7Nge ye ku itsile, oto teka po, e to ya tsu moonkwapa noku ya thingonona oombunda. 

8Ngashingeyi ngame, Omuwa Omupangeliawike, otandi ku lombwele kutya otandi ka 

eta aantu ye ku ponokele ye na omagongamwele, notaa dhipaga po aantu yoye 

niimuna yoye. 

9Egipiti otali ka ninga eputu lyowala. Notaa ka tseya kutya ongame Omuwa. “Oshoka 

oto ti Niili ogwoye nowe gu shita, 

10ngame omutondi gwoye nogwaNiili. Otandi mbugaleke Egipiti alihe, okuza 

koshilando Migdol muumbangalantu sigo okoshilando Aswan muumbugantu sigololo 

oongamba dhaEtiopia. 

11Kaku na nando ompadhi yomuntu nenge ekondo lyoshimuna tali li taakana. 

Methimbo lyoomvula omilongo ne kaku na sha tashi kala mo. 

12Egipiti otandi ke li ninga eputu mokati kiilongo yilwe ya mbugalekwa muuyuni. 

Iilando yaEgipiti otayi ka kala monkalo yomakulukuma omimvo omilongo ne. 

Omakulukuma omanene ge vule goshilando kehe. Aayegipiti otandi ke ya ninga 

oontauki. Otaa ka taukila koshilongo kehe e taa ka kala mokati kiigwana yilwe.” 

13Omuwa Omupangeliawike ota ti: “Konima yomimvo omilongo ne otandi ka 

kongolola Aayegipiti miigwana moka nde ya halakanithile, 

14notandi ke ya eta, ya kale muumbugantu waEgipiti, oshilongo shawo shonale. Otaa 

ka ninga oshilongo shaa na oonkondo, 

15oshilongo oshinkundinkundi shi vulike kwaayihe, noitashi ka sinda we iigwana 

yilwe. Otandi shi shundula, opo shaa pangele iigwana. 

16Israel ite ke shi inekela we, shi mu kwathe. Oshiponga shaEgipiti otashi ka 

dhimbulutha Israel kutya nani epuko, sho e shi inekele. Nena Israel ota ka tseya kutya 

ongame Omuwa Omupangeliawike.” 

Omukwaniilwa Nebukadnezzar ta ka sinda Egipiti 

17Mesiku lyotango lyomwedhi gwotango gwomumvo omutimilongombali 

nomutiheyali guupongekwa wetu, Omuwa okwa lombwele ndje a ti: 

18“Muna gwomuntu, nuudhigu uunene omukwaniilwa gwaBabilonia Nebukadnezzar 

okwa ponokelitha aakwiita ye Tiro. Okwe ya humbatitha omitenge omidhigu, onkee 

omitse dhawo dha thuka nomapepe ga pushuka, ihe omukwaniilwa naakwiita ye inaa 

likola sha muupyakadhi wawo.” 

19Onkee ano Omuwa Omupangeliawike ota ti: “Otandi gandja Egipiti miikaha 

yomukwaniilwa Nebukadnezzar. Ote ke li yuga noku li hakana po e ta kutha po 

uuyamba waEgipiti auhe e te u futu etangakwiita lye. 

20Otandi mu pe Egipiti ondjambi yiilonga ye, oshoka etangakwiita lye olya longele 

ndje. Ongame, Omuwa Omupangeliawike, nda popi. 

21“Uuna shika tashi ningwa, otandi ka nkondopaleka Aaisraeli e tandi ka makula 

okana koye, Hesekiel, opo u ya popithe, noya tseye kutya ongame Omuwa.” 

HESEKIEL 30 

Omuwa ta geele Egipiti 

1Omuwa okwa popi ishewe a ti: 

2“Muna gwomuntu, hunganeka, u popye shoka ngame, Omuwa Omupangeliawike, 

tandi ti. Kololoka oohapu ndhika: Esiku etilithi otali ya! 

3Esiku olya thikana, uuna Omuwa ti ikwatele ko, esiku lyomuzimbi nolyomalwa 

kiigwana. 

4MuEgipiti otamu ka kala iita nuuwehame uunene muSudan. Oyendji otaa ka 

dhipagwa muEgipiti;  oshilongo otashi ka yugwa, otashi ka ninga omakulukuma. 

5“Iita mbyoka otayi ka dhipaga aakwiita ya hehelwa ya za kuSudan, Lidia, Libia, 

Arabia, Kub, nokuli mboka ya za koshigwana shandje.” 

6Omuwa Omupangeliawike ota ti: “Okuza kuMigdol muumbangalantu sigo 

okuAswan muumbugantu, aapopili yaEgipiti ayehe otaa ka dhipagelwa molugodhi. 

Etangakwiita lya kinga otali ka halakanithwa. Ongame, Omuwa Omupangeliawike, 

nda popi. 

7Oshilongo otashi ka mbugala lela mokati kiilongo ya mbugala yomuuyuni, niilando 

yasho otayi ka kumunwa po thilu. 

8Nge tandi tomeke Egipiti naapopili yasho taa dhipagwa po, otaa ka tseya kutya 

ongame Omuwa. 

9“Uuna esiku ndyoka tali thiki, naEgipiti lya hanagulwa po, otandi ka tuma aatumwa 

moosikepa, ya ka haluthe Aasudani mombili yawo. Otaa ka kakama kuuwehame. 

Esiku ndyoka olya thikana!” 

10Omuwa Omupangeliawike ota ti: “Otandi ka longitha Nebukadnezzar, 

omukwaniilwa gwaBabilon, a hulithe po uuyamba waEgipiti. 

11Oye pamwe netangakwiita lye lyaa na ohenda, ote ya a mbugaleke evi. Otaa 

ponokele Egipiti nomagongamwele, nevi otali ka udha omidhimba. 

12Otandi ka kukutika Niili nokugandja Egipiti miikaha yaantu aapwidhi. Aakwiilongo 

otaa ka mbugaleka oshilongo ashihe. Ongame, Omuwa, nda popi.” 

13Omuwa Omupangeliawike ota ti: “Otandi ka hanagula po iimenka niikalunga 

yiifundja muMemfis. Itamu ka kala we ngoka ta lele Egipiti, notandi ka tilitha aantu 

ayehe. 

14Otandi mbugaleke Egipiti muumbugantu nokutomeka Zoan omulilo 

muumbangalantu. Otandi ka pangula oshilandopangelo Thebes. 

15Otandi ka polithila ondjahi yandje moshilando Pelusium, oshilandohote sha kola 

shaEgipiti. Otandi ka hanagula po uuyamba waThebes. 

16Egipiti otandi li tomeke omulilo, naPelusium otashi ka kala muuwehame uunene. 

Omakuma gaThebes otaga kumunwa po, noshilando otashi ka kungululwa po 

kefundja. 

17Aagundjuka yomiilando Heliopolis naPi-Beset otaa ka sila molugodhi, naantu yalwe 

otaa ka kwatwa po oonkwatwa. 

18Omilema otadhi ka kwidhidhika Takpanhes, uuna tandi teya po oonkondo 

dhaEgipiti nokuhulitha po omwiityo gwasho guuntsa. Oshikogo otashi ka 

kwidhidhika Egipiti, naantu yomiilando yasho otaa ka kwatwa po oonkwatwa. 

19Uuna tandi geele Egipiti ngeyi, otaa ka tseya kutya ongame Omuwa.” 

Etekopo lyoonkondo dhomukwaniilwa gwaEgipiti 

20Mesiku etiheyali lyomwedhi gwotango lyomumvo omutimulongo nogwotango 

guupongekwa wetu, Omuwa okwa lombwele ndje a ti: 

21“Muna gwomuntu, onda teya okwooko kwomukwaniilwa gwaEgipiti. Kape na 

ngoka e ku manga nenge e ku tule melapi, opo ku aluke kwo ku ka kwate ishewe 

egongamwele. 

22Ngame, Omuwa Omupangeliawike, otandi ti ngashingeyi: Ngame omutondi 

gwomukwaniilwa gwaEgipiti. Otandi ka teya po omaako ge agehe gaali, okwooko 

okundjolowele nokukwawo hoka kwa teka nale, negongamwele otali ka gwila pevi. 

23Aayegipiti otandi ke ya halakanithila nuuyuni auhe. 

24Omaako gomukwaniilwa gwaBabilonia otandi ke ga koleka e tandi tula 

egongamwele lyandje moshikaha she. Ihe omaako gomukwaniilwa gwaEgipiti otandi 

ga teya, nota ka kema e ta si montaneho yaatondi ye. 

25Eeno, otandi ke mu nkundipaleka nokukoleka omukwaniilwa gwaBabilon. Uuna 

tandi mu pe egongamwele lyandje, oye note li taganekele lwokuEgipiti, shaa ngoka 

ota ka tseya kutya ongame Omuwa. 

26Aayegipiti otandi ke ya halakanithila nuuyuni. Notaa ka tseya kutya ongame 

Omuwa.” 

HESEKIEL 31 

Omuti gwomusendeli 

1Mesiku lyotango lyomwedhi omutitatu gwomumvo omutimulongo nogwotango 

guupongekwa wetu, Omuwa okwa lombwela ndje a ti: 

2“Muna gwomuntu, lombwela omukwaniilwa gwaEgipiti naantu ayehe to ti: Ngoye 

omunankondo ngiini! Otandi ku yeleke nalye? 

3Owa fa omusendeli muLibanon, gwiitayi yomuzile gwaalofu, omuti gwa tsa 

miikogo. 

4Ogwa kokithwa komeya, omilonga dhokohi odhe gu palutha. Odha tutike ehala 

lyomuti mpoka gwa mena. Dha tondokitha omeya komiti adhihe dhomomugulu. 

5Sho pwa li pwa tuta nawa, ogwa koko omule gu vule adhihe. Iitayi yagwo oya kola 

niile. 

6Miitayi yagwo oondhila dhi ili nodhi ili odha tungile mo iihandhila yadho. 

Iiyamakuti oya valele momuzile gwagwo. Iigwana yomuuyuni oya gondjo momuzile 

gwagwo. 

7Omuti ogwa li gwo opala ngiini — omule gu na iitayi iile. Omidhi dhagwo odha tsa 

mevi muule, moonza dhomilongameya. 

8Moshikunino shaKalunga kamu na omusendeli tagu yelekwa nagwo. Kaku na 

omukiperesi gu thike piitayi yagwo, nenge omukwiyu tagu yelekwa niimpona yagwo. 

Meopalo lyagwo ogu vule omiti adhihe moshikunino shaKalunga. 

9Onde gu opaleke, niitayi ya yalalala. Ogwa li gwa silwa efupa komiti adhihe 

muEden, moshikunino shaKalunga. 

10Ngashingeyi ngame, Omuwa Omupangeliawike, otandi mu lombwele shoka tashi ka 

ningiwa omuti nguka gwa koko, sigo gwa tsu kiikogo. Sho gwa ningi omule, ogwi 

itanga unene. 

11Onkee onde gu ekelehi nokweetha omupangeli omukwiilongo e gu kwate po. Ota ka 

ninga nagwo, ngaashi gwi ilongele nuukolokoshi wagwo. 

12Aakwiilongo yaa na ohenda otaye gu ke po e taye gu etha. Iitayi niimpona yagwo ya 

teka otayi ka gwila kondundu nomesilu kehe moshilongo. Iigwana ayihe mbyoka ya li 

momuzile gwagwo, otayi zi po e tayi yi. 

13Oondhila otadhi ke ya notadhi lambele komuti gwa gwila pevi, niithitukuti otayi ka 

taaguluka iitayi yagwo. 

14Ano okuza nena ndjika kaku na we omuti tagu ka koka gu ninge omule gwe gu fa 

nenge gu mbunyuke iitayi yi tse miikogo, nando gu tutikwe ngiini. Adhihe odha 

uthilwa eso dha fa omuntu nakukasa, dhi ye kumboka taa kulukile muuyuni wokuusi.” 

15Omuwa Omupangeliawike ota popi ta ti: “Esiku ndyoka omuti nguka tagu yi 

muuyuni wokuusi, otandi ke gu siikilitha oonza dhomeya endhindhiliko lyokulila 

oosa. Otandi ka keelela omilonga noitandi pitika, oonza dhi kunguluke omeya. 

Molwaashoka omuti gwa si, otandi ka undulila oondundu dhaLibanon omilema 

notandi ka ganyitha omiti adhihe dhomomugulu. 

16Uuna tandi gu tumine muuyuni wokuusi, ewalakato lyokugwapo kwagwo otali 

kakameke iigwana. Omiti adhihe muEden nomanyakwa agehe gomiti dha tekelwa 

nawa dhaLibanon ndhoka dha kulukile muuyuni womohi, otadhi ka hupuluthwa 

kekulukilomo lyagwo. 

17Otadhi ka ya pamwe nagwo muuyuni wokuusi, dhi ka tsakanene naandhoka dha 

tetekele nale. Naayehe mboka ye li momuzile gwagwo, otaa ka halakanithilwa mokati 

kiigwana ayihe. 

18“Omuti nguka ogwo omukwaniilwa gwaEgipiti pamwe naantu ye ayehe. Nomiti 

dhomuEden kadha li omile nomisimani. Ihe ngashingeyi ogwa fa omiti dhaEden, 

otagu ka kulukila muuyuni wokuusi gu tsakanene naakaanakalunga naamboka ya 

dhipagelwa molugodhi. Ongame nda popi.” Omuwa Omupangeliawike osho ta ti. 

HESEKIEL 32 

Omukwaniilwa gwaEgipiti oye ongandu 

1Mesiku lyotango lyomwedhi omutimulongo nomutiyali gwomumvo guupongekwa 

wetu, Omuwa okwa lombwele ndje a ti: 

2“Muna gwomuntu, tangumuna oondjimbo dhoosa dhomukwaniilwa gwaEgipiti. Mu 

lombwela etumwalaka lyandje tali ti: Owa fa onkoshi mokati kiigwana, ihe owa fa 

ongandu tayi wilola momulonga. Oto vongola omeya noompadhi dhoye e to nyateke 

omilonga. 

3Iigwana oyindji nge ya gongala, otandi ke ku yula moshiyulitho shandje, notayi shi 

kookololele komunkulo. 

4Otandi ke ku umbila pevi e tandi gongele oondhila adhihe niithitukuti yomuuyuni, yi 

ku lye po yo yi paluke. 

5Oondundu nomasilu otandi ke ga udhitha nonyama yoye yo ola. 

6Otandi ka tilahi ombinzi yoye, sigo ya kunguluka koondundu nokuudha omilonga. 

7Uuna tandi ku hanagula po, otandi ka siikila ewangandjo nokudhima po oonyothi. 

Etango otali ka holama handiyaka yiikogo, nomwedhi itagu minikile we. 

8Otandi ka dhima omaminikilo agehe gokegulu nokuundulila uuyuni woye 

momilema. Ongame, Omuwa Omupangeliawike, nda popi. 

9“Iigwana oyindji otayi ka lulilwa, uuna tandi taandelitha onkundana 

yokuhanagulwapo kwoye miilongo inoo yi tseya. 

10Shoka tandi ku ningile, otashi ka kakameka iigwana oyindji. Uuna tandi fungafunga 

egongamwele lyandje, aakwaniilwa yayo otaa ka kakama ye na ehaluko. Esiku 

ndyoka to teka po, ayehe otaa dhekweta kuumbanda woomwenyo dhawo.” 

11Omuwa Omupangeliawike ota lombwele omukwaniilwa gwaEgipiti ta ti: “Oto ka 

taalela egongamwele lyomukwaniilwa gwaBabilon. 

12Omagongamwele gaakwiita yiigwana iidhudhu otaga ka dhipaga po aantu yoye 

ayehe. Aantu yoye ayehe noshaa shoka shilwe ho shi itangele, otashi ka yonagulwa 

po. 

13Otandi ka tselitha po iimuna yoye poshipemba kehe. Itaku ka kala we aantu nenge 

iimuna, yi vongole omeya. 

14Otandi ka kaleka omeya goye ga mwena e taga yengala, nomilonga dhoye tadhi 

tondoka mengungilo. Ongame, Omuwa Omupangeliawike, nda popi. 

15Uuna tandi mbugaleke Egipiti nokuyonagula po ayehe mboka ye li mo, otaa ka 

tseya kutya ongame Omuwa. 

16Ndjika ondjimbo yoosa. Aakulukadhi yomiigwana otaye ke yi imba, ya lile oosa 

dhaEgipiti naantu yasho ayehe. Ongame, Omuwa Omupangeliawike, nda popi.” 

Egipiti muuyuni wokuusi 

17Mesiku etimulongo netitano lyomwedhi gwotango gwomumvo omutimulongo 

nomutiyali guupongekwa wetu Omuwa okwa lombwele ndje a ti: 

18“Muna gwomuntu, lila oosa dhaantu ayehe yomuEgipiti. Ya kulukithila mo pamwe 

niigwana iinankondo sigo omuuyuni wokuusi. 

19Ya lombwela u tye: 

‘Oto dhiladhila, owo opala u vule yalwe? Oto ka kulukila muuyuni wokuusi noto ka 

lala pamwe naafukolume.’ 

20“Aayegipiti otaa ka gwila pamwe naamboka taa ka dhipagelwa molugodhi. 

Egongamwele olya longekidhwa, li ya dhipage po ayehe. 

21Omapendafule omanene naayehe mboka ya kondjele kombinga yaEgipiti, otaa 

kundu Aayegipiti muuyuni wokuusi. Otayi igidha taa ti: ‘Aafukolume mboka ya 

dhipagelwa molugodhi, ya kulukile huka, oyo mbaka ya lala mpaka!’ 

22“Assur oye nguka, a kundukwa koombila dhaakwiita ye. Ayehe oya dhipagelwa 

molugodhi. 

23Oombila dhawo odhi li mohi muule womuuyuni wokuusi. Aakwiita ye ayehe oya 

sile molugodhi, noombila dhawo odha kunduka ombila ye. Nale oya li haa halutha evi 

lyaanamwenyo. 

24“Elam oye nguka a kundukwa koombila dhaakwiita ye. Ayehe oya dhipagelwa 

molugodhi noya kulukile mo, sigo okuuyuni wokuusi inaa fukalekwa. Sho ya li ye na 

omwenyo, oya tilitha, ihe ngashingeyi oya lala ya sa ye na ohoni. 

25Elam a lala mokati kaadhipagwa mboka ya sile miita, noombila dhaakwiita ye odhe 

mu kunduka. Ayehe aafukolume, ayehe ya dhipagelwa molugodhi. Sho ya li ye na 

omwenyo, oya li haa tilitha, ihe ngashingeyi oyo mba ya lala ya sa ya sithwa ohoni. 

Oshipewa shawo oshaamboka ya sile molugodhi. 

26“Meshek naTubal omo ye li ya kundukwa koombila dhaakwiita yawo. Ayehe 

aafukolume, ayehe oya dhipagelwa molugodhi. Nale oya haluthile aanamwenyo. 

27Inaa mona efumviko lya simana ya fa omapenda gomuuyuni wonale, mboka ya 

kulukile muuyuni wokuusi, omagongamwele gawo oga tulwa kohi yomitse dhawo 

nomahuuyanza gawo ga siikile omidhimba dhawo. Omapenda ngoka oga li ge na 

oonkondo dha tilitha aanamwenyo. 

28“Osho Aayegipiti taa ka lala ya nyanyagulwa mokati kaafukolume mboka ya 

dhipagelwa molugodhi. 

29“Edom oye nguka pamwe naakwaniilwa ye nomalenga. Oya li aakwiita 

aanankondo, ihe ngashingeyi oya lala muuyuni wokuusi pamwe naafukolume mboka 

ya dhipagelwa molugodhi. 

30“Aapangeli ayehe yokuumbangalantu oyo mbaka nosho wo Aasidoni. Oya li ya 

tilitha, ihe ya yi mohi mesithahoni pamwe naamboka ya dhipagelwa molugodhi, noya 

lala taa vululukwa inaa fukalekwa. Oya mono esithahoni lyaamboka taa kulukile 

muuyuni wokuusi. 

31“Omukwaniilwa gwaEgipiti naakwiita ye otaa ka tala ayehe mbaka ya dhipagelwa 

molugodhi e taa hekelekwa kusho.” Omuwa Omupangeliawike osho ta ti. 

32“Omukwaniilwa gwaEgipiti onde mu tilithitha aanamwenyo, ihe oye netangakwiita 

lye alihe ota ka dhipagwa e ta ka lala a vululukwe pamwe naafukolume mboka taa sile 

molugodhi.” Omuwa Omupangeliawike a popi. 

HESEKIEL 33 

Kalunga ta langeke Hesekiel muulangeli 

(Hes. 3:16-20) 

1Omuwa okwa lombwele ndje a ti: 

2“Muna gwomuntu, lombwela aantu shoka tashi ningwa, uuna tandi eta iita 

moshilongo. Aantu yoshilongo shoka otaa hogolola gumwe gwomongundu yawo, a 

ninge omulangeli. 

3Uuna ta mono aatondi taa hedha ko, ota hiki ohiya, a londodhe shaa ngoka. 

4Ngele oku na ngoka te yi uvu, ihe ita pupu ko, naatondi oye ya e taye mu dhipaga, 

nena oye e na ondjo yeso lye mwene. 

5Eso lye olyo ondjo ye mwene, oshoka ina vulika kelondodho. Ando okwa 

pulakenene, ando a fadhuka po. 

6Omulangeli ngele ota mono omutondi te ya, ye ita hiki ohiya, omutondi ote ya nota 

dhipaga aayoni mboka, ihe ombinzi yawo otandi yi pula miikaha yomulangeli. 

7“Muna gwomuntu, ngashingeyi otandi ku langeke omulangeli gwoshigwana Israel. 

Ou na oku ya lombwela omalondodho ngoka nde ku pe. 

8Ngele otandi ku lombwele te ti, omulunde ota ka sa, ihe ngoye ito mu londodha, a 

ethe oondjila dhe oombwinayi, opo a hupithe omwenyo gwe, nena ota ka sa shili 

moluulunde, nombinzi ye otandi yi pula miikaha yoye. 

9Ngele oto londodha omulunde, ihe ite etha uulunde, ota ka sa omoluulunde we, ihe 

ngoye wa hupitha omwenyo gwoye.” 

Shaa ngoka polwe mwene 

10Omuwa okwa lombwele ndje a ti: “Muna gwomuntu, tumbululila Aaisraeli sho haa 

popi taa ti: ‘Otwa tsikwa uulunde wetu nomapuko ngoka twa ningi. Otatu kombwa po. 

Otatu kala, ngiini tu na omwenyo?’ 

11Ya lombwela kutya oshili, ngaashi ngame, Omuwa Omupangeliawike, Kalunga 

omunamwenyo, itandi nyanyukilwa omulunde ta si. Onda hala, i itedhulule ye a kale e 

na omwenyo. Israel, etha uulunde to u ningi. Omolwashike wa hala okusa? 

12“Muna gwomuntu, lombwela ngashingeyi Aaisraeli kutya omuyuuki ngele ta yono, 

uuyuuki mboka a longele itau mu hupitha. Omulunde ngele ote etha uulunde, ita ka 

pangulwa, nomuyuuki ngele ota tameke okuyona, omwenyo gwe itagu hupithwa. 

13Ngele otandi lombwele omuyuuki kutya oku na omwenyo, ihe ota yono ta 

dhiladhila kutya uuyuuki we wonale owa gwana oku mu hupitha, itandi dhimbulukwa 

we uuyuuki we wonale. Ota ka sa moluulunde we. 

14Ngele otandi londodha omulunde kutya ota ka sa, ye ote etha okuyona e ta kala 

omuyuuki — 

15ngaashi ando, ngele ota galula shoka e shi pelwe ombambyona nota shunitha shoka 

a yakele — ngele ote etha okuyona e ta landula oompango ndhoka tadhi gandja 

omwenyo, ita ka sa, ihe ota kala e na omwenyo. 

16Otandi ka dhima po uulunde e u longo nota kala e na omwenyo, oshoka okwa longa 

shoka shu uka noshiwanawa. 

17“Aantu yoye ohaa ti, kandi li mondjila! Ihe otandi ti, yo oyo yaa li mondjila! 

18Uuna omuyuuki te etha okulonga uuyuuki, e ta tameke okuyona, ota ka sa 

molwasho. 

19Uuna omukeenakalunga te etha okuyona e ta longo uuyuuki nuuwanawa, okwa 

hupitha omwenyo gwe. 

20Ihe Israel ngoye, oto ti shoka tandi ningi inashi uka. Otandi ke ku pangula pailonga 

yoye.” 

Onkundana yetekopo lyaJerusalem 

21Mesiku etitano lyomwedhi omutimulongo gwomumvo omutimulongo nomutiyali 

guupongekwa wetu, kungame okwe ya omuntu a zi ondapo kuJerusalem e ta 

lombwele ndje kutya oshilando osha teka po. 

22Ongulohi ndjoka ya tetekele eyo lye, oshikaha shOmuwa osha kwata ndje. Omuntu 

sho a thiki ongula sho kwa shi, Omuwa okwa makula okana kandje ndi popye. 

Oondjo dhaantu 

23Omuwa okwa lombwele ndje a ti: 

24“Muna gwomuntu, aantu mboka ye li momakulukuma giilando yaIsrael, otaa ti: 

‘Abraham okwa li oye awike, sho a pewa evi alihe. Ngashingeyi tse oyendji, onkee 

evi lya ningi uuthiga wetu.’ 

25“Ya lombwela shoka ngame, Omuwa Omupangeliawike, tandi popi te ti: Ohamu li 

onyama yi na ombinzi. Ohamu simaneke iimenka. Ohamu dhipaga. Oshike tashi mu 

dhiladhilitha kutya evi olyeni? 

26Omwi inekela omagongamwele geni. Iilonga yeni oyi nyanyalitha. Shaa ngoka ota 

hondele. Oshike tashi mu dhiladhilitha kutya evi olyeni? 

27“Ya lombwela kutya ngame, Omuwa Omupangeliawike, otandi ya londodha kutya 

oshili ngaashi ngame Kalunga omunamwenyo, aantu mboka ye li momakulukuma 

giilando, otaa ka dhipagwa po. Mboka ya kala moshilongo, otaa ka lika po kiilikama. 

Mboka taa holama moondundu nomomakololo, otaa ka sa koshivu. 

28Otandi ka mbugaleka oshilongo, nomanganga gawo guuntsa otaga hulu po. 

Noondundu dhaIsrael otadhi ka mbugala, nokaku na ngoka te ke dhi taakana. 

29Uuna tandi geelele aantu oondjo dhawo nokumbugaleka oshilongo, nena otaa ka 

tseya kutya ongame Omuwa.” 

Uunzapo wetumwalaka lyomuhunganeki 

30Omuwa okwa popi a ti: “Muna gwomuntu, aantu yoye otaye ku popi, nge taa 

tsakanene pomakuma goshilando nenge piiyelo yomagumbo gawo. Otaa 

lombwelathana taa ti: ‘Tu yeni tu ka pulakene oohapu ndhoka dha zi kOmuwa 

ngashingeyi.’ 

31Aantu yandje otaa gongala oongundu, ya uve shoka to popi, ihe itaa gwanitha shoka 

to ti. Otaa pulakene oohapu dhoye tadhi shata, ihe omitima dhawo otadhi lalakanene 

omaliko giifundja. 

32Kuyo ku shi sha shilwe shaa shi omuholi gwokwiimba omaimbilo taga nyanyudha 

nenge okuhika okaharpa. Otaa pulakene oohapu dhoye adhihe, ihe itaa vulika nando 

okuyimwe yomudho. 

33Ihe uuna oohapu dhoye nadhi ka tsa — odho notadhi ka tsa — nena otaa ka tseya 

kutya omuhunganeki okwa kala mokati kawo.” 

HESEKIEL 34 

Aasita yaIsrael 

1Omuwa okwa lombwele ndje a ti: 

2“Muna gwomuntu, hunganekela aaleli yaIsrael. Hunganeka u ya lombwele shoka 

ngame, Omuwa Omupangeliawike, tandi ya lombwele. Ote ti: Yaye ne aasita 

yaIsrael! Ohamu ilitha ne yene, itamu hungu oonzi. 

3Otamu suulula omahini, tamu zala oonguwo dhomafufu goonzi notamu dhipaga tamu 

li po oonzi dho ondoka. Ihe ne itamu litha oonzi. 

4Ndhoka dha nama inamu dhi sila oshimpwiyu, mu mange ndhoka dha teka ne mu 

pange ndhoka tadhi ehama, mu galule ndhoka dha puka nenge mu konge ndhoka dha 

kana. Ihe omwe dhi ningi onyanya. 

5Molwaashoka oonzi dhaa na omusita, odha halakana, niilikama oye dhi dhipaga noku 

dhi lya po. 

6Onkee oonzi dhandje odha pukila koondundu nokiikulundundu. Odha halakanene 

kombanda yevi alihe, nokape na ngoka te dhi kongo nenge a kambadhale e dhi 

pulidhe. 

7“Ne aasita, pulakeneni ano shoka ngame, Omuwa, tandi mu lombwele. 

8Oshili, ngaashi ngame Kalunga omunamwenyo, pulakenii ndje nawa. Oonzi dhandje 

odha hakanwa kiilikama, mbyoka ye dhi dhipaga noku dhi lya po, oshoka kakwa li 

omusita. Aasita oya li kaaye na ko nasha noonzi. Oyi ilitha yo yene yo inaa litha 

oonzi. 

9Onkee ano pulakenii ndje, ne aasita. 

10Ongame, Omuwa Omupangeliawike, te popi te ti, ngame omutondi gweni. Otandi 

ke mu kutha oonzi dhandje noitandi pitika we, mu ninge aasita yokwiilitha ne yene. 

Otandi ka yugulula oonzi dhandje miikaha yeni noitandi pitika we, mu dhi lye po.” 

Omusita omwaanawa 

11“Ongame, Omuwa Omupangeliawike tandi mu lombwele kutya ongame mwene 

tandi ka konga oonzi dhandje noku dhi sila oshimpwiyu, 

12ngaashi omusita ta gongele oonzi dhe ndhoka dha halakanithwa e te dhi eta pamwe 

ishewe. Otandi ke dhi kongolola ko komahala agehe hoka dha halakanithilwa ko esiku 

lyomuzimbi nolyiikogo yoonzigi. 

13Otandi ke dhi kutha kiilongo yaakwiilongo, tandi dhi gongele pamwe e tandi dhi eta 

mevi lyadho dhene. Otandi ke dhi fala koondundu nokoothithiya dhaIsrael e tandi dhi 

napitha momaunapelo gomwiidhi omutalala. 

14Otandi ke dhi napitha nombili moondundu nomomasilu gomwiidhi gweleshuleshu. 

Otadhi ka napa komahala agehe ga ziza gaIsrael. 

15Ongame mwene tandi ka ninga omusita gwoonzi dhandje notandi ke dhi gondjitha 

nawa. Ongame, Omuwa Omupangeliawike, nda popi. 

16“Otandi ka konga ndhoka dha kana nokugalula ndhoka dha puka, otandi ka manga 

ndhoka dha teka nokupanga ndhoka tadhi alukwa. Ihe ndhoka dho ondoka nodhi na 

oonkondo, otandi ke dhi yonagula po, oshoka ngame omusita tandi ningi shoka shu 

uka. 

17“Ne oonzi dhandje, ngame, Omuwa Omupangeliawike, otandi mu lombwele kutya 

otandi mu pangula ne amuhe notandi yoolola oonzi oombwanawa moonzi 

oombwinayi, ote kutha oonzi miikombo. 

18Ihe inashi mu gwanena nani okulya ashike omwiidhi gweleshuleshu, sho tamu 

lyatagula ngoka inaamu gu lya! Omwa nu omeya omayelele nomwa vongola ngoka 

inaamu ga nwa! 

19Oonzi dhandje dhilwe odhi na okulya omwiidhi ngoka mwa lyatagula nokunwa 

omeya ngoka mwa vongola. 

20“Onkee ano ngashingeyi, ngame, Omuwa Omupangeliawike, tandi mu lombwele 

kutya mokupangula otandi ka yoolola oonzi ndhoka dho ondoka naandhoka dha 

nanga. 

21Omwa undula ndhoka tadhi alukwa dhi ye pooha noku dhi tidha dhi ze mo 

moshigunda. 

22Ihe ngame otandi ka hupitha oonzi dhandje noitandi pitika dhi tsuwe. Otandi ka utha 

onzi kehe nokuyoolola oombwanawa moombwinayi. 

23Otandi ke dhi pa omukwaniilwa a fa omuntu gwandje David, a ninge omusita 

gwadho, oye note ke dhi litha. 

24Ongame, Omuwa, tandi ka ninga Kalunga kadho, nomukwaniilwa a fa omuntu 

gwandje David ota ka ninga omuleli gwadho. Ongame nda popi. 

25Otandi ka hangana nadho ehangano ndyoka tali dhi gamene. Otandi ka mana mo 

iilikama ayihe iigeyi moshilongo, opo oonzi dhandje dhi kale dhaa na ombudhi 

momalundu notadhi ka lala nokukothela momigulu. 

26“Otandi ke dhi yambeka noku dhi kaleka dha kunduka ondundu yandje ondjapuki. 

Oko hoka tandi ke dhi yambeka niihomo yomvula, uuna dhe yi pumbwa. 

27Omiti otadhi ka ima iiyimati, omapya otaga ka vala iilya, noshaa ngoka ota ka kala 

nombili moshilongo shawo yene. Uuna tandi tokola omalyenge gaantu yandje noku ya 

mangulula miikaha yaapiki yawo, nena otaa ka tseya kutya ongame Omuwa. 

28Iigwana yaapagani itayi ke ya yuga we, niilikama itayi ke ya dhipaga we noku ya 

lya po. Otaa ka kala ye na ombili, nokaku na ngoka te ya halutha we. 

29Otandi ke ya pa omatathapya e tandi hulitha po ondjala moshilongo. Iigwana yilwe 

itayi ke ya sheka we. 

30Shaa ngoka ota ka tseya kutya otandi gamene Israel, noyo aantu yandje. Ongame, 

Omuwa Omupangeliawike, nda popi. 

31“Ne oonzi dhandje, oshigunda shoka tandi palutha, one aantu yandje, nangame 

oKalunga keni,” Omuwa Omupangeliawike osho ta ti. 

HESEKIEL 35 

Kalunga ta geele Edom 

1Omuwa okwa lombwele ndje a ti: 

2“Muna gwomuntu, hunganekela oshilongo Edom. 

3Lombwela aantu shoka ngame, Omuwa Omupangeliawike, tandi popi: Evi 

lyokoondundu dhaEdom, ngame omutondi gwoye! 

4Otandi ka kumuna po iilando yoye, evi lyoye notali mbugala. Nena oto ka tseya 

kutya ongame Omuwa. 

5“Owa li lela omutondi gwaIsrael nowe mu dhipagitha methimbo lyomupya gwe, 

ethimbo lyegeelo lyahugunina lyoondjo dhe. 

6Onkee ano — oshili ngaashi ngame, Omuwa Omupangeliawike, Kalunga 

omunamwenyo — ehulilo lyoye eso, noito li henuka nando. Ou na ondjo yedhipago, 

nedhipago otali ku landula. 

7Otandi ka mbugaleka evi lyokoondundu dhaEdom notandi ka dhipaga shaa ngoka te 

dhi taakana. 

8Oondundu dhalyo otandi ke dhi siikila nomidhimba dhaantu mboka taa dhipagelwa 

molugodhi, otadhi siikile iikulundundu nomasilu. 

9Otandi ku shitukitha ombuga sigo aluhe, nokape na we ngoka ta ka kala miilando 

yoye. Nena oto ka tseya kutya ongame Omuwa. 

10“Owa popi wa ti, iilongo mbika iyali, Juda naIsrael, pamwe nomapya gayo oyoye, 

noto ke yi lala, nando ongame mwene, Omuwa, nda li Kalunga kawo. 

11Onkee ano — oshili ngaashi ngame, Omuwa Omupangeliawike, Kalunga 

omunamwenyo otandi ku galulile ondjahi yoye, efupa lyoye nuutondwe woye 

wokutonda oshigwana shandje. Otaa ka tseya kutya otandi ku geelele shoka we ya 

ningile. 

12Nena oto ka tseya kutya ongame, Omuwa, ndu uvu shoka wa popi nondhino kutya 

oondundu dhaIsrael odha mbugalekwa nodhe ku pewa u dhi lale. 

13Ondu uvu, nkene wi itangele ndje to kondjitha ndje to popi waa na efudho.” 

14Omuwa Omupangeliawike ota ti: “Otandi ke ku mbugaleka, nuuyuni auhe otau ka 

nyanyukilwa etekopo lyoye, 

15naanaa ngaashi wa li wa nyanyukilwa ehanagulo lyaIsrael, eliko lyandje mwene. 

Oondundu dhaSeir, eeno, evi alihe lyaEdom otali ka ninga eputu. Shaa ngoka ota ka 

tseya kutya ongame Omuwa.” 

HESEKIEL 36 

Kalunga ta yambeke Israel 

1Omuwa okwa popi a ti: “Muna gwomuntu, hunganekela oondundu dhaIsrael u dhi 

lombwele, dhi pulakene elaka ndyoka ngame, 

2Omuwa Omupangeliawike, tandi dhi lombwele: aatondi yaIsrael oya nyekele ya ti: 

‘Ngashingeyi oonkulundundu ndhoka odha ningi dhetu!’ 

3“Hunganeka, u popye shoka ngame, Omuwa Omupangeliawike, tandi popi. Uuna 

iigwana yopuushiinda ya kwata po nokuyuga oondundu dhaIsrael, ayihe oya sheke 

Israel. 

4Onkee ano pulakeneni shoka ngame, Omuwa Omupangeliawike, tandi mu lombwele, 

ne oondundu niikulundundu, ne omilonga nomasilu, ne omahala mwa kumunwa po 

nane iilando ya mbugala mbyoka mwa yugwa nomwa nyekelwa kiigwana ayihe ye 

mu kunduka. 

5“Ongame, Omuwa Omupangeliawike, nda popi muupyundjahi wandje te kondjitha 

iigwana yopuushiinda, unene Edom. Oshilongo shandje oye shi kwata po nenyanyu 

nondhino e taa lala omaunapelo gasho. 

6“Hunganekela oshilongo Israel, u lombwele oondundu niikulundundu, omilonga 

nomasilu shoka ngame, Omuwa Omupangeliawike, tandi popi muulaadhindjahi, sho 

mwa shekwa nokufupipikwa kiigwana. 

7Ongame, Omuwa Omupangeliawike, tandi uvaneke nokugana kutya iigwana 

yopuushiinda otayi ka fupipikwa. 

8Ihe koondundu dhaIsrael omiti otadhi ka ziza noku mu imina iiyimati, ne aantu 

yandje Aaisraeli. Otamu ka galukila mbala kaandjeni. 

9Onda gama kune notandi si oshimpwiyu, omapya geni ga pululwe ishewe noga 

kunwe oombuto. 

10Otandi ka indjipalitha oshigwana sheni. Otamu kala miilando notamu ka tungulula 

ayihe ya kumunwa po. 

11Otandi ka indjipalitha aantu niimuna. Otamu ka ninga oyendji mu vule shito, 

notamu ka kala mu na okakwiyu. Otandi ke mu kaleka mu kale ngaashi mwa kala, 

notandi ke mu hepulutha mu vule nale. Notamu ka tseya kutya ongame Omuwa. 

12Aantu yandje Aaisraeli, otandi ke mu galulila ishewe kevi lyeni, mu kale ko. Otali 

ka ninga eliko lyeni, noitali ka sitha aana yeni ondjala. 

13“Ngame, Omuwa Omupangeliawike, otandi ti: Odhoshili, sho aantu ya luku evi 

omuli gwaantu notaa ti otali yugu oshigwana oyana. 

14Ihe okuza ngashingeyi itali ka ninga we omuli gwaantu ngo ta yugu po aana yeni. 

Ongame, Omuwa Omupangeliawike, nda popi. 

15Evi itali ka pulakena we kiigwana tayi li sheke nenge li tale aantu taye li nyonkele. 

Evi itali ka yuga oshigwana aana yasho. Ongame Omuwa Omupangeliawike, nda 

popi.” 



1326 

 

Ombiimbeli Ondjapuki 
@ 2008, Bible Society in Namibia. 

 

 

 

 

Omwenyo omupe gwaIsrael 

16Omuwa okwa lombwele ndje a ti: 

17“Muna gwomuntu, Aaisraeli sho ya li mevi lyawo, oye li nyateke pahedhi ndjoka ya 

kala noya longo. Onda tala epumpo lyawo lya fa okukala kwonyata yoshidhila 

ngaashi omukiintu momasiku ge gokomwedhi. 

18Onde ya tilile ondjahi yandje omolwomadhipago ye ga ningi moshilongo 

nomolwiimenka ye yi nyatekithitha oshilongo. 

19Onde ya pangulile mokukala kwa tya ngaaka niilonga ya tya ngaaka, nonde ya 

halakanithile niilongo yaapagani. 

20Shaa hoka ya yi, oya sitha edhina lyandje ohoni, oshoka aantu oya ti: ‘Oshigwana 

shika osha li shi na okuthiga po evi lyasho shene Kalunga kasho e li shi pele.’ 

21Onda li ndu uvitile edhina lyandje eyapuki oluhodhi, oshoka Aaisraeli oye li 

dhinitha akuhe hoka ya yi. 

22“Ngashingeyi lombwela Aaisraeli elaka ndyoka ngame, Omuwa Omupangeliawike, 

tandi ya pe: Shoka tandi ka ninga, itandi shi ningi omolweni Aaisraeli, ihe 

omolwedhina lyandje eyapuki, ndyoka mwa shekitha moshilongo kehe moka mwa li 

mo. 

23Uuna tandi ulukile iigwana uuyapuki wedhina lyandje enene — edhina tuu ndyoka 

mwa shekitha mokati kawo — nena otayi ka tseya kutya ongame Omuwa. Ongame, 

Omuwa Omupangeliawike, nda popi. Otandi mu longitha, ndi ulukile iigwana kutya 

ngame omuyapuki. 

24Otandi ke mu kutha mo moshigwana kehe nomoshilongo kehe noku mu eta kevi 

lyeni. 

25Otandi ke mu shashamina nomeya omayelele noku mu yelitha kiimenka yeni 

nokonyata kehe. 

26Otandi ke mu pa omwenyo omupe nombepo ompe. Otandi ke mu kutha omutima 

gwemanya e tandi mu pe omutima gwontumba. 

27Otandi ke mu pa ombepo yandje meni lyeni notandi ke mu tonatela, mu dhiginine 

oompango dhandje niipango yandje ayihe mbyoka nde yi mu pe. 

28Otamu ka kala mevi ndyoka nde li pe oohokulu. Otamu ka kala aantu yandje, 

nangame otandi ka ninga Kalunga keni. 

29Otandi mu hupitha kukehe shoka tashi mu nyateke. Otandi ka kokitha iilya yi vale 

nawa, opo mwaa kale we mu na ondjala. 

30Otandi ke mu pa eloolo lyiiyimati yomiti nolyiilya momapya geni, opo kwaa kale 

we ondjala, yi mu sithe ohoni mokati kiigwana. 

31Otamu ka dhimbulukwa omikalo dheni omiwinayi nomapuko ngoka mwa ningi, 

notamu ka sa ohoni moluulunde nuumbudhi weni. 

32Israel, onda hala mu tseye kutya iinima mbika ayihe itandi yi mu ningile molweni, 

onda hala mu se ohoni nomu gugilwe shoka mwa ningi. Ongame, Omuwa 

Omupangeliawike, nda popi.” 

33Omuwa Omupangeliawike ota ti: “Uuna tandi mu yogo kuulunde weni auhe, otandi 

ke mu kaleka miilando yeni ishewe nokutungulula omakulukuma gayo. 

34Shaa ngoka a li ha tokola pomapya geni, okwa li e wete, nkene ga putupala, ihe 

otaga ka longwa ishewe. 

35Otaa ka tya: ‘Evi ndika lya li lya mbugala, olya ningi lya fa oshikunino shaEden. 

Iilando mbyoka ya li omakulukuma, omaputu, ya hanagulwa po, oyi na ngashingeyi 

omapopilongulu naakalimo.’ 

36Nena iigwana yomuushiinda mbyoka ya hupile ko, otayi ka tseya kutya ongame 

Omuwa nda tungulula iilando ya kumuka po nonda tsike omapya ga mbugala. 

Ongame, Omuwa, ndu uvaneke kutya otandi shi ningi — notandi ke shi gwanitha.” 

37Omuwa Omupangeliawike ota ti: “Otandi ka etha Aaisraeli ya kugile ndje ekwatho 

ishewe, notandi ke ya indjipalitha oyendji ya fa oshigunda shoonzi. 

38Iilando mbyoka yi li momakulukuma ngashingeyi, otayi ka kala yu udha aantu, 

ngaashi Jerusalem sha li shu udha oonzi ndhoka dha li hadhi yambwa 

omafikilondjambo miituthi. Nena otaa ka tseya kutya ongame Omuwa.” 

HESEKIEL 37 

Esilu lyomasipa omakukutu 

1Oshikaha shOmuwa osha kwata ndje, Ombepo ye noya kutha ndje po e tayi fala ndje 

mesilu lyu udha omasipa. 

2Omuwa okwe enditha ndje koombinga noombinga dhesilu, nonda mono omasipa 

ogendji omakukutu. 

3Okwa lombwele ndje a ti: “Muna gwomuntu, omasipa ngano otaga vulu tuu 

okuninga omwenyo?” Onda yamukula nda ti: “Omuwa Omupangeliawike, ongoye 

awike u shi shi!” 

4Omuwa okwa ti: “Hunganekela omasipa. Lombwela omasipa ngaka omakukutu ga 

pulakene oohapu dhOmuwa. 

5Ga lombwela kutya ngame, Omuwa Omupangeliawike, otandi ga lombwele te ti: 

Otandi ka tula omufudho mune e tandi mu yumudha. 

6Otandi mu tula oothipa noontumba e tandi mu pe oshipa. Otandi mu fudhile 

omufudho notandi mu yumudha. Nena otamu ka tseya kutya ongame Omuwa.” 

7Onda hunganeke, ngaashi nda lombwelwa. Manga nda li tandi uvitha, ondu uvu 

ekolokoto, nomasipa ga tameke okuhedhathana. 

8Manga nde shi tongolola, omasipa oga mene oothipa noontumba noshipa. Ihe kamwa 

li omufudho momalutu. 

9Kalunga okwa lombwele ndje a ti: “Muna gwomuntu, hunganeka ombepo. 

Lombwela ombepo kutya Omuwa Omupangeliawike ote yi lombwele, yi ze 

koombinga noombinga, yi pepele omalutu ngaka ga sa, yi ga yumudhe.” 

10Onda hunganeke, ngaashi nda lombwelwa. Omufudho ogwa hiti momalutu, ogo 

noga yumuka e taga thikama po. Oya li ongundu onenenene. 

11Kalunga okwa lombwele ndje a ti: “Muna gwomuntu, Aaisraeli oya fa omasipa 

ngaka. Otaa ti yo oya kukuta, yaa na etegameno lyokonakuyiwa. 

12Hunganekela ano aantu yandje Aaisraeli u ya lombwele kutya ngame, Omuwa 

Omupangeliawike, otandi ka makula oombila dhawo. Otandi ke ya hitulula mo noku 

ya galulila kevi lyaIsrael. 

13Uuna tandi makula oombila moka mwa fumvikwa aantu yandje e tandi ya pititha 

mo, otaa ka tseya kutya ongame Omuwa. 

14Otandi ka fudhila muyo omufudho gwandje e tandi ya yumudha, e tandi ya kaleke 

mevi lyaandjawo. Nena otaa ka tseya kutya ongame Omuwa. Ondu uvaneke kutya 

otandi shi ningi — notandi ke shi tsakanitha. Ongame, Omuwa, nda popi.” 

Juda naIsrael moshilongo shimwe 

15Omuwa okwa lombwele ndje ishewe a ti: 

16“Muna gwomuntu, kutha oshipilangi u nyolele mo oohapu ndhika: ‘Oshilongo 

Juda’. Kutha ishewe oshipilangi oshikwawo u nyolele mo oohapu ndhika: ‘Oshilongo 

Israel’. 

17Iipilangi mbika iyali yi kwatela kumwe miikaha yoye yi kale ya fa oshipilangi 

shimwe. 

18Uuna aantu yoye taye ku pula, u ya lombwele kutya shika otashi ti ngiini, 

19ya lombwela kutya ongame, Omuwa Omupangeliawike, tandi ka kutha oshipilangi 

sha kalela po Israel noku shi tula kumwe naashoka sha kalela po Juda. Ayihe iyali 

otandi yi kankeke kumwe e tandi yi ningi oshipilangi shimwe e tandi yi humbata 

miikaha yandje. 

20“Yelutha iipilangi ayihe iyali momake goye e to yi ulukile aantu ye yi mone. 

21Ya lombwela kutya ngame, Omuwa Omupangeliawike, otandi ka kongolola aantu 

yandje miigwana moka ye li mo, tandi ya gongele e tandi ya galulile kaandjawo. 

22Otandi ke ya hanganitha oshigwana shimwe moshilongo, okoondundu dhaIsrael. 

Otaa ka kala ye na omukwaniilwa gumwe te ya lele, noitaa ka topolwa we miigwana 

iyali nenge ya ninge iilongo iyali. 

23Itaa ki inyateka we niimenka iinyanyalithi nenge yi iluudhike nuulunde. Otandi ke 

ya kanyutulula komikalo adhihe ndhoka dhe ya yonitha noya kengelele ndje. Otandi 

ke ya yelitha; otaa ka ninga aantu yandje, notandi ka ninga Kalunga kawo. 

24Otaa ka kala ye na omukwaniilwa a fa omuntu gwandje David. Otaa ka hangana 

mepangelo lyomuleli gumwe notaa ka gwanitha oompango dhandje nuudhiginini. 

25Otaa ka kala mevi ndyoka nde li pe omuntu gwandje Jakob, omevi moka mwa kala 

oohekulu. Omo taa kala sigo aluhe, osho wo oyana nomaluvalo gawo. Omukwaniilwa 

a fa omuntu gwandje David ote ke ya lela sigo aluhe. 

26Otandi ka hangana nayo ehangano ndyoka tali ya gamene sigo aluhe. Otandi ya 

taandeleke nokwiindjipalitha oshigwana shawo nokutunga otempeli yandje mevi 

lyawo, moka tayi kala sigo aluhe. 

27Otandi ka kala pamwe nayo; otandi ningi Kalunga kawo, noyo taa ningi aantu 

yandje. 

28Uuna tandi tungile ko otempeli yandje yi kale mokati kawo sigo aluhe, iigwana 

otayi ka koneka kutya ongame, Omuwa, nda hogolola Israel a ninge oshigwana 

shandje mwene.” 

HESEKIEL 38 

Gog, oshilongitho shaKalunga 

1Omuwa okwa lombwele ndje a ti: 

2“Muna gwomuntu, hunganekela Gog, omukwaniilwa omukuluntu gwiigwana 

yaMeshek naTubal mevi lyaMagog. Mu kondjitha 

3u mu lombwele kutya ngame, Omuwa Omupangeliawike, omutondi gwe. 

4Otandi ke mu galukila, tandi mu tula ondjolo moondjego e tandi mu kookolola po 

pamwe naakwiita ye ayehe. Etangakwiita lye olyo enenenene li na uukambe naakayili 

yawo ye na iikeleketi. Omukwiita kehe a humbata ehuuyanza ye a homata 

egongamwele. 

5Aantu ya za kuPersia, Kush naLibia, oye li pamwe nayo, naayehe oye na 

omahuuyanza nomagala giiyela. 

6Aakwiita ayehe yomavi Gomer naBet Togarma muumbangalantu oye li pamwe nayo, 

naantu oyendji yomiigwana yilwe. 

7Mu lombwela, i ilongekidhe nomatanga ge agehe ga langele komauta. 

8Nge pwa piti omimvo odhindji, otandi ke mu lombwela a matukile oshilongo moka 

mwa gongelwa aantu yomiigwana oyindji noye li po yaa na uumbanda wiita. Ota ka 

homona oondundu dhaIsrael, ndhoka dha li dha mbugala nodha ningi eputu ethimbo 

ele, ihe ngashingeyi omu na aantu ye li mombili. 

9Oye pamwe netangakwiita lye niigwana oyindji pamwe naye otaa ka homona ya fa 

oshikungulu nongiikogo tayi kwidhidhike evi.” 

10Omuwa Omupangeliawike ota lombwele Gog ta ti: “Esiku uuna tali ya, oto ka 

pangela ompangela ombwinayi. 

11Oto ka tokola, u homone oshilongo sha weya nokuponokela aantu aanambili ya kala 

miilando yaa na eshigo lyedhingililokuma moka mu na omiyelo nomakumba. 

12Oto ka hakana nokuyuga aantu mboka ya kala miilando mbyoka ya li ya kumuka po 

nale. Oya gongelwa ya kongololwa miigwana, nongashingeyi oye na iimuna 

nuuyamba noye li poompagiila dhuuyuni. 

13Aasheba nAadedan naahalithi yokiilando yokuSpania otaye ku pula: ‘Owa hiya tuu 

etangakwiita lyoye, opo u homone u hakane nokuyugulula iihakanwa? Owa hala tuu 

okulikola oshisiliveli noshingoli, iimuna nomaliko, u ye niihakanwa mbyoka ayihe?’ ” 

14Omuwa Omupangeliawike okwa tumu ndje, ndi hunganekele Gog shoka Omuwa te 

mu lombwele: “Ngashingeyi manga aantu yandje Aaisraeli ye li megameno, oto ka 

pita mo 

15mehala lyoye lyokokule kuumbangalantu, to wilike etanga enene lyaakwiita ya za 

miigwana oyindji, ayehe ya kayila uukambe. 

16Oto ka ponokela aantu yandje Aaisraeli wa fa oshikungulu tashi taakana oshilongo. 

Esiku otali ya, uuna tandi ke ku tuma, u homone evi lyandje, opo ndi ulukile iigwana, 

nkene ndi li, ndi holole uuyapuki wandje mushoka tandi longo mungoye. 

17Ongoye tuu nda li tandi popi nale, sho nda popitha aapiya yandje, aahunganeki 

yaIsrael, kutya momasiku tage ya otandi ka pendutha omuntu a ponokele Israel.” 

Omuwa Omupangeliawika oye a popi. 

Kalunga ta geele Gog 

18Omuwa Omupangeliawike ota ti: “Mesiku ndyoka Gog ta homona Israel, ondjahi 

yandje otayi tukuluka. 

19Otandi popi muupyundjahi wandje kutya esiku ndyoka otaku kala ekakamo edhigu 

mevi lyaIsrael. 

20Oohi noondhila adhihe, iinamwenyo ayihe iinene niishona naantu ayehe kombanda 

yevi otaa ka kakama molwokutila ndje. Oondundu otadhi ka gwila po, omatayimanya 

otaga ka mwahuka, nekuma kehe otali ka ihunyina mumwe. 

21Otandi ka tilitha Gog niiponga oyindji. Ongame, Omuwa Omupangeliawike, nda 

popi. Aantu ye otaa ka taganekelathana omagongamwele. 

22Otandi ke mu geela nelega netiko lyombinzi. Omvula yepoola noompawe mumwe 

noombadhi, omulilo nosulufuli otandi yi mu lokithile pamwe netangakwiita lye 

niigwana oyindji mbyoka ya gama kuye. 

23Pahedhi ndjika otandi ka ulukila iigwana ayihe kutya ngame omunene nomuyapuki. 

Otaa ka tseya kutya ongame Omuwa.” 

HESEKIEL 39 

Gog ta sindika 

1Omuwa Omupangeliawike okwa popi ta ti: “Muna gwomuntu, hunganeka to 

kondjitha Gog, omuleli omukuluntu gwiigwana yaMeshek naTubal, u mu lombwele 

kutya ngame omutondi gwe. 

2Otandi ke mu endithila nondjila ompe tandi mu pititha mo a za kokule 

kuumbangalantu, sigo te ya koondundu dhaIsrael. 

3Nena otandi ka nakula mo uutati we moshikaha she shokolumoho niikuti ye 

moshikaha she shokolulyo. 

4Gog netangakwiita lye niigwana ayihe ya gama kuye, otaa ka sila koondundu 

dhaIsrael, notandi ka pitika omidhimba dhawo dhi paluthe oondhila niithitukuti. 

5Otaa ka sila momalundu. Ongame, Omuwa Omupangeliawike, nda popi. 

6Otandi hwameke omulilo mevi lyaMagog nokominkulofuta adhihe nkoka kwa kala 

aantu yaa na mbudhi, noshaa ngoka ota ka tseya kutya ongame Omuwa. 

7Otandi ka tseyithila aantu yandje Aaisraeli edhina lyandje eyapuki, noitandi ka etha 

edhina lyandje li sithwe we ohoni. Iigwana notayi ka tseya kutya ongame, Omuwa, 

Kalunga kaIsrael omuyapuki.” 

8Omuwa Omupangeliawike ota ti: “Esiku ndyoka nde li popi, otali ke ya shili. 

9Aantu mboka ya kala miilando yaIsrael, otaa ka pita mo notaa gongele iikondjitho ye 

ekelwahi. Omahuuyanza, omatati, iikuti, oondhimbo nomagonga otaga ningi iikuni, 

notaa ke ga tema omimvo heyali. 

10Itaa ka tyaya we iikuni momalundu nenge ya ka komangele omiti momugulu, 

oshoka otaa ka kala ye na iikondjitho ya thigwa po ye yi teme. Otaa ka hakana 

nokuyuga iihakanwa yaamboka ye ya yugile nale.” Omuwa Omupangeliawike oye a 

popi. 

Efumviko lyaGog 

11Omuwa okwa popi a ti: “Uuna ayihe mbika tayi ningwa, otandi ka pa Gog 

omayendo muIsrael, mEsilu lyaayendaguli, kuuzilo wEfuta lya sa. Gog netangakwiita 

lye alihe omo taa ka fumvikwa moka, nesilu ndyoka otali ka lukwa Esilu lyaHamon 

Gog. 

12Otashi ka pula Aaisraeli oomwedhi heyali, opo ya fumvike omidhimba adhihe 

nokwoopaleka ishewe oshilongo. 

13Shaa ngoka moshilongo ota ka yakula mefumviko lyawo, notaye ke shi 

simanekelwa mesiku ndyoka lyesindano lyandje. Ngame, Omuwa Omupangeliawike, 

onda popi. 

14Oomwedhi heyali nge dha piti po, aantu otaa ka hogololwa ye endaende noshilongo 

nokukonga nokufumvika omidhimba ndhoka dha hupu ko dhi li pevi, opo oshilongo 

shi yele noshi opale. 

15Nge taa endaenda noshilongo e taa mono iipongo yomuntu, otaye yi tula 

endhindhiliko, opo aafuli yoombila nge taa ya, ye yi fumvike mEsilu lyaHamon Gog. 

16(Oku na nokuli oshilando sha lukwa Hamona.) Osho ngaaka oshilongo tashi 

opalekwa ishewe.” 

17Omuwa Omupangeliawike okwa lombwele ndje a ti: “Muna gwomuntu, hiya 

oondhila niithitukuti ayihe yi ze akuhe yi ye yi lye kondjambo ndjoka nde yi yi 

telekele. Otashi ka ninga oshituthi oshinene koondundu dhaIsrael, nkoka tayi vulu 

okulya onyama nokunwa ombinzi. 

18Oyi na okulya omidhimba dhaakwiita nokunwa ombinzi yaapangeli yevi, ayehe 

mboka otaa ka dhipagwa ya fa oonzi oondumentu nenge oonzigona, iikombo nenge 

oongombe. 

19Uuna tandi dhipaga aantu mbaka ya fa oontselelandjambo, oondhila niithitukuti oyi 

na okulya oofu adhihe yi kute nokunwa ombinzi sigo ya kolwa. 

20Otayi ka lya koshililo shandje yi kute uukambe, aakayili yawo, aakwiita noofule. 

Ongame, Omuwa Omupangeliawike, nda popi.” 

Okutungululwa kwaIsrael 

21Omuwa okwa popi a ti: “Otandi ka talitha iigwana eadhimo lyandje noku yi ulukila 

oonkondo dhandje dhokugwanitha omautho gandje gu uka. 

22Okuza mpoka Aaisraeli otaa ka tseya kutya ongame Omuwa Kalunga kawo. 

23Niigwana otayi ka koneka kutya Aaisraeli oya yi muupongekwa moluulunde, sho ya 

yono kungame. Onde ya pilamene e tandi ya sinditha kaatondi yawo noku ya 

dhipagela molugodhi. 

24Onde ya pe shoka yi ilongele omolwonyata nuukolokoshi wawo, nonde ya 

pilamene.” 

25Omuwa Omupangeliawike okwa popi a ti: “Ngashingeyi otandi ka sila oluvalo 

lwaJakob ohenda lu ze muupongekwa, nAaisraeli otandi ya ningi aanelago ishewe. 

Otandi gamene edhina lyandje eyapuki. 

26Ngele taa kala mevi lyawo ye na ombili nopwaa na ngoka te ya hindi, otaa ka 

dhimbwa, nkene ya sitha ndje ohoni noya gwaaleke ndje. 

27Opo ndi hololele iigwana oyindji kutya ngame omuyapuki, otandi ka kongolola 

aantu yandje miilongo ayihe moka mu na aatondi yawo. 

28Nena aantu yandje otaa ka tseya kutya ongame Omuwa Kalunga kawo. Otaa ke shi 

tseya, oshoka onde ya tula muupongekwa, nongashingeyi otandi ya gongele e tandi ya 

galulile kevi lyawo noitandi thigi ko we nando ogumwegumwe. 

29Otandi ka tilila Ombepo yandje kombanda yAaisraeli noitandi ke ya pilamena we. 

Ongame, Omuwa Omupangeliawike, nda popi.” 

HESEKIEL 40 

Emoniko lyaHesekiel ta mono otempeli ompe 

(40:1—48:35) 
Hesekiel ta falwa kuJerusalem 

1Olya li esiku etimulongo lyomumvo omupe, ngoka gwa li omutimilongombali 

nomutitano guupongekwa wetu nenge omutimulongo nomutine okuza ketekopo 

lyaJerusalem. Esiku tuu ndyoka oshikaha shOmuwa osha adha ndje nosha fala ndje 

hwiyaka. 

2Kalunga okwa kutha ndje po memoniko e ta fala ndje kevi lyaIsrael e ta londeke ndje 

kondundu ondeendeka. Komeho gandje onda mono oongulu odhindji dha fa 

dhoshilando. 

3Okwa fala ndje popepi, nonda mono omulumentu ta adhima a fa oshiyela oshikushu. 

Okwa li e na okapayametithi koliina noshiyelekithoshiti miikaha ye nokwa thikama 

muuyanda. 

4Okwa lombwele ndje a ti: “Muna gwomuntu, tongolola nawa! Pulakena utale ngoye 

u ndhindhilike nawa shaa shoka tandi ku ulukile, oshoka shika osho she ku etitha 

huka. Ou na okulombwela Aaisraeli ayihe to tala.” 

Omweelo gwokuuzilo 

5Onda mono ekuma lya kundukidha otempeli. Omulumentu okwa kutha 

oshiyelekithoshiti, shoka shi na uule woometa ndatu nokwa yeleke ekuma. Olya li li 

na omuthika gwoometa ndatu, nuunene woometa ndatu. 

6Okwa yi ihe kuuyanda mboka wa taalela kuuzilo. Okwa londo kiilyatelelo, 

nopombanda okwa yeleke osheelo, oometa ndatu muule. 

7Konima yasho okwa li omukala, ngoka gu na omala gomatonatelelo gatatu kombinga 

kehe. Ela kehe olya li ombine yoometa ndatu lutatu, nomakuma pokati kago oga li ge 

na uunene woometa mbali netata. Konima yomala gomatonatelelo omwa li omukala 

gwoometa ndatu muule gu uka kela enene ndyoka lya taalela otempeli. 

8-9Okwa yeleke ela ndika, nokwa mono kutya oli na uule woometa ne. Olya li 

pehulilo lyuuyanda u li popepi notempeli, nopehulilo lyawo omakuma oga li ometa 

yimwe muunene. 

10(Omala gomatonatelelo kombinga kehe yomukala oga li ge thike pamwe, 

nomakuma gopokati kago oga li ge na uunene u thike pamwe.) 

11Omulumentu okwa yeleke ihe omutamo gwomukala muuyanda. Ogwa li oometa 

hamano netata, noshinano pokati kiiyelo osha li oometa ntano. 

12Komeho gomala gomatonatelelo okwa li ekuma efupi lyetatameta momuthika 

netatameta muunene. (Omala oga li oombine dhoometa ndatu lutatu.) 

13Okwa yeleke oshinano okuza kekuma lyokosindo yela limwe sigo okekuma 

lyokosindo yela ekwawo lyokombinga onkwawo yomukala, nosha li oometa 

omulongo nambali netata. 

14Ela lyahugunina olya gama kehale. Okwa yeleke ela ndyoka nokwa dhimbulula 

kutya oli na oometa omulongo momutamo. 

15Omukokomoko aguhe guuyanda okuza kekuma lyokondje yomweelo sigo okosindo 

yela lyahugunina olya li oometa omilongo mbali nantano. 

16Momakuma gopondje gomala agehe omwa li uumbululu uushona nosho wo 

momakuma gomeni pokati komala. Momakuma gomeni kombinga yomukala omwa li 

mwa takelwa omathano gomilunga. 

Ehale enene 

17Omulumentu okwa fala ndje kehale enene. Okwa li kwa tungwa omala omilongo 

ndatu ge egamena kekuma lyokombanda, nokomeho gago okwa li olupale lwa 

kolongwa nomamanya, 

18ngoka ga taakana ehale alihe. Ehale ndika enene olya li pevi li vulike kehale 

lyaayambi. 

19Okwa li ku na uuyanda pehala lyopombanda, mboka u uka kehale lyaayambi. 

Omulumentu okwa yeleke oshinano pokati komauyanda ngoka gaali, nosha li oometa 

omilongo ntano. 

Omweelo gwokuumbangalantu 

20Omulumentu okwa yeleke uuyanda wokuumbangalantu, mboka u uka kehale enene. 

21Omala gatatu kombinga kehe yomukala, omakuma pokati kago nela enene, agehe 

oge thike pamwe naangeyaka gomuuyanda wokuuzilo. Omukokomoko aguhe 

guuyanda ogwa li oometa omilongo mbali nantano, nomutamo oometa omulongo 

nambali netata. 

22Ela enene, omakende nomathano gomilunga ga takelwa mo oga li ga fa ngoka 

gomomweelo gwokuuzilo. Iilyatelelo iheyali tayi fala pombanda pomweelo, nela 

enene lyopehulilo lyawo olya taalela kehale. 

23Kombinga onkwawo yehale okwa li ku na uuyanda uukwawo tau fala kehale 

lyaayambi, wa taalelathana naamboka wokuumbangalantu, naanaa ngaashi kuuzilo. 

Omulumentu okwa yeleke oshinano pokati komauyanda ngaka gaali, nosha li oometa 

omilongo ntano. 

Omweelo gwokuumbugantu 

24Opo ihe omulumentu a fala ndje kombinga yokuumbugantu, nonda mono ko 

uuyanda ulwe. Okwe u yeleke, nowa li wa faathana nuukwawo. 

25Momala gomuuyanda mbuka omwa li omakende naanaa ngaashi momakwawo. 

Omukokomoko guuyanda ogwa li oometa omilongo mbali nantano, nomutamo 

oometa omulongo nambali netata. 

26Iilyatelelo iheyali tayi uka kuwo, nela lyawo enene olya li pehulilo lyawo lya taalela 

kehale. Momakuma gomeni kombinga yomukala omwa li mwa takelwa omathano 

gomilunga. 

27Naampaka wo opwa li uuyanda tau fala kehale lyaayambi. Omulumentu okwa 

yeleke oshinano sigo okuuyanda mbuka uutiyali, nosha li oometa omilongo ntano. 

Ehale lyaayambi: Omweelo gwokuumbugantu 

28Omulumentu okwa endithile ndje muuyanda wokuumbugantu sigo okehale 

lyaayambi. Okwa yeleke uuyanda, nowa li u thike puukwawo mekuma lyokombanda. 

29-30Omala gawo gokutonatelela, ela lyawo enene nomakuma gawo gomeni oga li ge 

thike pamwe naangoka gomomauyanda omakwawo. Omwa li wo omakende momala 

gomuuyanda mbuka. Omukokomoko ogwa li oometa omilongo mbali nantano, 

nomutamo oometa omulongo nambali netata. 

31Ela enene olya taalela kehale, nomathano gomilunga oga li ga takelwa momakuma 

gomukala. Pomweelo nguka opwa li pe na iilyatelelo ihetatu. 

Ehale lyaayambi: Omweelo gwokuuzilo 

32Omulumentu okwe endithile ndje muuyanda wokuuzilo sigo okehale lyaayambi. 

Okwa yeleke uuyanda, nowa li u thike pamwe nuukwawo. 

33Omala gawo gokutonatelela, ela lyawo enene nomakuma gawo gomeni oga li ge 

thike pamwe naangoka gomauyanda omakwawo. Okwa li ku na omakende akuhe, 

nomela wo enene. Omukokomoko aguhe ogwa li oometa omilongo mbali nantano, 

nomutamo oometa omulongo nambali netata. 

34Ela enene olya taalela kehale enene. Omafano gomilunga oga li ga takelwa 

momakuma gomukala. Pomweelo nguka opwa li pe na iilyatelelo ihetatu. 

Ehale lyaayambi: Omweelo gwokuumbangalantu 

35Omulumentu okwa fala ndje kuuyanda wokuumbangalantu. Okwe u yeleke, nowa li 

u thike puukwawo. 

36Nawo wo owa li u na omala gomatonatelelo, omakuma gomeni ge na uulenga, ela 

enene nomakende akuhe. Omukokomoko ogwa li oometa omilongo mbali nantano, 

nomutamo oometa omulongo nambali netata. 

37Ela enene olya taalela kehale enene. Omafano gomilunga oga li momakuma 

gomukala. Pomweelo nguka opwa li pu na iilyatelelo ihetatu. 

Omatungo popepi nomweelo gwokuumbangalantu 

38Kehale enene okwa li etungo lyopooha lya gama kuuyanda womeni 

kuumbangalantu. Olya li lye ekamena kela enene ndyoka lya taalela kehale, nomo 

moka haa yogo oontselelandjambo. 

39Metungo ndika omwa li iitaafula ine, iyali kombinga kehe. Kombanda yiitaafula 

mbika oya li ye na okudhipagela ko omafikilondjambo, omayonondjambo 

noondjondjambo. 

40Pondje yetungo opwa li uutaafula une, uyali kombinga kehe yosheelo 

shokuumbangalantu. 

41Iitaafula ayihe kumwe oya li ihetatu, hoka iimuna yomagandjelondjambo ya 

dhipagelwa ko: ine meni lyetungo niine pondje yalyo. 

42Iitaafula ine metungo lyopooha, hoka haku dhipagelwa omafikilondjambo 

noontselelandjambo, oya tungwa nomamanya ga hongwa. Oya li yomuthika 

gwoosendimeta omilongo ntano, nomitse dhayo odha li dhoosendimeta omilongo 

heyali nantano lwomilongo heyali nantano. Iilongitho ayihe hayi dhipagithwa iimuna, 

ohayi tulwa kiitaafula mbyoka. 

43Oongenge dhoshitaafula kehe odha li dha kundukwa kepaya li na omutamo gweke. 

Onyama ayihe tayi yambwa, ohayi tentekwa kiitaafula mbyoka. 

44Omulumentu okwa fala ndje ihe kehale lyaayambi. Oko kwa li ku na omala gaali ge 

ekamena kehale lyaayambi, limwe kombinga yuuyanda wokuumbangalantu lya 

taalela kuumbugantu nekwawo kombinga yuuyanda wokuumbugantu lya taalela 

kuumbangalantu. 

45Omulumentu okwa lombwele ndje kutya ela ndyoka lya taalela kuumbugantu, 

olyaayambi mboka haa yakula motempeli, 

46nekwawo ndyoka lya taalela kuumbangalantu, olyaayambi mboka haa yakula 

poshiyambelo. Aayambi ayehe oyo oluvalo lwaSadok; mezimo lyaLevi aayambi 

mbaka Aakwazadok oyo ayeke ya ziminwa ya ka yakule koshipala shOmuwa. 

Ehale lyaayambi netungo lyotempeli 

47Omulumentu okwa yeleke ehale lyaayambi, nolya li ombine yoometa omilongo 

ntano koombinga adhihe. Otempeli oya li kombinga yokuuninginino, nokomeho gayo 

okwa li oshiyambelo. 

48Okwa fala ndje ihe mela lyethikilo lyotempeli. Okwa yeleke osheelo. Osha li 

oometa mbali netata muule noometa heyali momutamo. Omakuma koombinga adhihe 

mbali oga li ometa yimwe netata muunene. 

49Iilyatelelo oya fala mela lyethikilo, ndyoka lya li oometa omulongo momutamo 

noometa hamano muule. Okwa li oongudhi mbali, yimwe kombinga kehe yosheelo. 



1337 

 

Ombiimbeli Ondjapuki 
@ 2008, Bible Society in Namibia. 

 

 

 

 

HESEKIEL 41 

1Natango omulumentu okwa fala ndje mEhala lyUuyapuki. Okwa yeleke omukala 

ngoka gu uka mo, ogwa li guule woometa ntano. 

2Omakuma koombinga adhihe mbali dhagwo oga li oometa mbali netata muunene. 

Okwa yeleke Ehala lyUuyapuki lyo lyene: olya li lyomukokomoko gwoometa 

omilongo mbali nolyomutamo gwoometa omulongo. 

3Okwa yi mela lyomenilela. Okwa yeleke omukala gu uka mo: ogwa li guule wometa 

yimwe nogwomutamo gwoometa ndatu. Omakuma gagwo oga li oometa ndatu netata 

muunene. 

4Okwa yeleke ela lyo lyene, nolya li oometa omulongo koombinga adhihe. Okwa 

lombwele ndje a ti: “Ela ndika olyo Ehala lyUuyapukielela.” 

Omatungo ga gama kotempeli 

5Omulumentu okwa yeleke uunene wekuma lyomeni lyetungo lyotempeli, nowa li 

oometa ndatu. Otempeli oya li ya kundukwa komala omashona goometa mbali 

momutamo ga gama kekuma lyayo. 

6Omala ngoka oga li moontala ndatu, omala omilongo ndatu montala kehe. Ekuma 

lyotempeli montala kehe olya li li na epepe, opo oontala dhi kankame kekuma dhaa na 

omiti dha tungilwa mo. 

7Onkee omakuma gotempeli, nge taga monika kombinga yokondje, oga fa ge thike 

pamwe muunene sigo okombanda. Iikolo ya gama kekuma lyokombanda lyotempeli, 

oya li tayi fala montala ontiyali nontintatu. 

8-11Ekuma lyokombanda lyomala ngaka olya li lyoometa mbali netata muunene; okwa 

li ku na omweelo gumwe tagu fala momala gokombinga yokuumbangalantu 

wotempeli, nomukwawo tagu fala mungoka gwokombinga yokuumbugantu. Onda 

mono kutya okwa li ku na omutuni gwoometa mbali netata pombanda gwa kunkula 

otempeli. Omutumbo gwagwo ogwa li oometa ndatu nogwa adha kekankameno 

lyomala ngoka ga gama kekuma lyotempeli. Pokati komutuni nomatungo gaayambi 

opwa li ehala lyomwaka lyoometa omulongo momutamo lya kunkula otempeli. 

Etungo kuuninginino 

12Pehulilo lyehala lyomwaka kuuninginino wotempeli opwa li etungo lyoometa 

omilongo ne nantano momutaandelelo noometa omilongo ndatu nantano momutamo. 

Omakuma galyo oguunene woometa mbali netata. 

Otempeli ayihe 

13Omulumentu okwa yeleke otempeli kondje, noya li yomutaandelelo gwoometa 

omilongo ntano. Okuza konima yotempeli, to taakana ehala lyomwaka sigo 

okombinga yetungo yokuuninginino, oshinano osha li wo shoometa omilongo ntano. 

14Oshinano sha taakana komeho gotempeli, mwa kwatelelwa ehala lyomwaka 

koombinga adhihe mbali, osha li oometa omilongo ntano. 

15Okwa yeleke omutaandelelo gwetungo sigo okuuninginino, mwa kwatelelwa 

omikala koombinga adhihe mbali, nogwa li wo oometa omilongo ntano. 

Okutongonona otempeli 

Ela lyethikilo lyotempeli, Ehala lyUuyapuki nEhala lyUuyapukielela 

16oga li ga ambekwa niipilangi okuza kolupanda sigo okomakende. Omakende ngaka 

ohaga vulu okusiikilwa. 

17Meni lyotempeli komakuma agehe, sigo opombanda yomiyelo, okwa li kwa takelwa 

18omathano gomilunga naakerubi. Omilunga odha li dha togathana naakerubi. 

Omukerubi kehe okwa li e na iipala iyali: 

19oshipala shimwe sha fa shomuntu osha li sha taalela kethano lyomulunga kombinga 

yimwe, naashoka sha fa shonime okethano ekwawo lyomulunga kombinga onkwawo. 

Ekuma alihe osho lya li lya tya ngaaka 

20okuza kolupanda sigo opombanda yomiyelo. 

21Iikulo yEhala lyUuyapuki oya li yi na oombi ne. 

Oshiyambelo shiipilangi 

Momweelo gwEhala lyUuyapukielela omwa li sha sha fa 

22oshiyambelo shiipilangi. Osha li shi na omuthika gwometa yimwe netata nomutamo 

gwometa yimwe. Omakuvu gasho, oshitako shasho noombinga dhasho odha li dha 

tungwa miipilangi. Omulumentu okwa lombwele ndje a ti: “Shika osho oshitaafula 

tashi kala koshipala shOmuwa.” 

Omiyelo 

23Pehulilo lyomukala gu uka kEhala lyUuyapuki opwa li omweelo, nomukwawo 

pehulilo lyomukala gu uka kEhala lyUuyapukielela. 

24Odha li omiyelo dhomawawa gaali haga pingoshoka pokati. 

25Komiyelo dhEhala lyUuyapuki okwa li kwa takelwa omathano gomilunga 

nogaakerubi ngaashi ngeyaka gokomakuma. Pomweelo gwela lyethikilo opwa li 

oshipamba sha tungwa miiti. 

26Momakuma gela lyethikilo koombinga adhihe mbali omwa li omakende, nomakuma 

ga li ge na uulenga womilunga. 

HESEKIEL 42 

Omatungo popepi notempeli 

1Omulumentu okwa fala ndje kehale enene e tu ukitha ndje metungo 

lyokuumbangalantu wotempeli, popepi netungo lyokuuninginino wotempeli. 

2Etungo ndika olya li oometa omilongo ntano momutaandelelo noometa omilongo 

mbali nantano momutamo. 

3Kombinga yimwe olya taalela kehala lyomwaka lyoometa omulongo momutamo lya 

kunkula otempeli, nokombinga onkwawo olya taalela kolupanda lwehale enene. Olya 

li lya tungwa moontala ndatu dha londathana, shaa ndjoka oyi vulike konkwawo. 

4Kombinga yokuumbangalantu wetungo ndika okwa li omukala gwoometa ntano 

momutamo noometa ntano momukokomoko, niiyelo oya taalela kuumbangalantu. 

5Omala gopombanda yetungo oga li omashona momutamo ge vulike kungoka 

gopokati nogopevi, oshoka omikala odhe ga kutha ehala. 

6Etungo ndika lyoontala ndatu olya li lyaa na oongudhi ngaashi ngoka gokehale, 

onkee omala galyo gopombanda oga li omashona momutamo ge vulike kungoka 

gomontala yopokati, naangoka oge vulike komala gopevi. 

7-8Pevi momukokomoko gwoometa omilongo mbali nantano mekuma kamwa li nando 

omala, momukokomoko omukwawo gwoometa omilongo mbali nantano omwa li 

omala. Montala yopombanda omala oga li momukokomoko aguhe gwetungo. 

9-10Kohi yomala gaali gopombanda kuuzilo, mpoka ekuma lya tameka, okwa li 

osheelo shu uka kehale enene. Kombinga yuumbugantu wotempeli, popepi netungo 

lyokuuninginino wayo okwa li etungo lya faathana naandyoka lyokuumbangalantu. 

11Komeho gomala getungo okwa li omukala gwa fa ngoka gwokuumbangalantu. 

Moku dhi yeleka odhi thike pamwe, dhi na omufanekelo gumwe nomiyelo dha 

faathana. 

12Kohi yomala gokombinga yokuumbangalantu wetungo kuuzilo, mpoka ekuma lya 

tameka, okwa li osheelo. 

13Omulumentu okwa lombwele ndje a ti: “Omatungo ngoka agehe gaali omayapuki. 

Aayambi mboka haa holoka koshipala shOmuwa, otaa lile mo omayambo 

omayapukilela. Oshoka oongulu ndhika oondjapuki, aayambi ohaa tula omayambo 

omayapukilela muka: oondjambo dhiikulya, omayonondjambo noondjondjambo. 

14Uuna aayambi taa zi motempeli noya hala okuya kehale enene, oye na okuthiga 

moongulu ndhika oonguwo oondjapuki ndhoka ya li ya zala, sho ya li meyakulo 

lyOmuwa. Oye na okuzala oonguwo dhilwe, nge taa piti mo ya ye kehale hoka haku 

gongala aantu.” 

Okuyeleka eha lyotempeli 

15Omulumentu sho a mana okuyeleka meni lyotempeli, okwa pititha ndje mo twa 

pitile momweelo gwokuuzilo, nokwa yeleke eha lyotempeli. 

16Okwa kutha oshiyelekithoshiti e ta yeleke ombinga yokuuzilo, noya li oometa 250. 

17-19Opo ihe okwa yeleke ombinga yokuumbangalantu, ombinga yokuumbugantu 

nombinga yokuuninginino; ombinga kehe oya li yi na omukoka gu thike pamwe, 

oometa 250. 

20Ekuma oli thike poometa 250 koombinga adhihe. Ekuma olya yoolola shoka 

oshiyapuki kwaashoka shaa shi oshiyapuki. 

HESEKIEL 43 

Omuwa ta shuna kotempeli 

1Omulumentu okwa fala ndje komweelo gwa taalela kuuzilo, 

2nonda mono ko eadhimo lyaKalunga kaIsrael tali zi kuuzilo. Ewi lyaKalunga otali 

ndunduma lya fa epopilo lyefuta, evi nolya adhima kesimano lye. 

3Emoniko ndika olya li lya fa ndyoka nda mwene, sho Kalunga i ile a hanagule po 

Jerusalem, naandyoka nda mwene pomulonga Kebar. Ngame nonda tsu oshipala pevi. 

4Eadhimo olya pitile mosheelo shokuuzilo e tali yi motempeli. 

5Ombepo yOmuwa oya yambula ndje po e tayi fala ndje kehale lyaayambi, moka nda 

mono kutya otempeli oyu udha eadhimo lyOmuwa. 

6Omulumentu okwa thikama ponto yandje, nondu uvu Omuwa ta lombwele ndje e li 

motempeli ta ti: 

7“Muna gwomuntu, oshipangelapundi shandje opo shi li mpaka. Otandi ka kala 

mpaka mokati kAaisraeli notandi ya lele aluhe sigo aluhe. Aaisraeli nenge 

aakwiilongo yawo itaa ka sitha we edhina lyandje eyapuki ohoni mokusimaneka 

iikalunga nenge ya fumvike omidhimba dhaakwaniilwa yawo mehala ndika. 

8Aakwaniilwa oya tungu omishigo niikulo yomiyelo dhuuwa wawo ontega nomishigo 

niikulo yotempeli yandje; pokati ketu nayo opwa li owala ekuma. Oya dhinitha edhina 

lyandje eyapuki niilonga ayihe iinyanyalithi ye yi ningi, nomolwashoka nde ya yono 

po mondjahi yandje. 

9Ngashingeyi oye na okweetha okusimaneka iikalunga nokukutha po omidhimba 

dhaakwaniilwa yawo. Ngele taye shi ningi, otandi ka kala mokati kawo sigo aluhe.” 

10Omuwa okwa tsikile a ti: “Muna gwomuntu, lombwela Aaisraeli kombinga 

yotempeli, ya koneke omufanekelo gwayo. Ya sitha ohoni niilonga yawo yuulunde ye 

yi ningi. 

11Ngele oya si ohoni molwaambyoka ya ningi, ya fatululila omufanekelo gwotempeli, 

meni lyayo nkene mwa tya, iiyelo yayo yokuya mo noyokupita mo, olupe lwayo, 

omalongekidho agehe, elelo lyayo nomautho gayo agehe. Mbika ayihe yi ya nyolela, 

opo ya dhimbulule nkene ayihe ya landulathanithwa, yo ya gwanithe omautho agehe. 

12Ndjika ompango yotempeli: Ehala alihe lye yi kunkula kondungu yondundu, olyo 

eyelele neyapuki.” 

Oshiyambelo 

13Oondjeleko dhoshiyambelo odho ndhika, nge to yeleke noshiyelekitho shoka wa 

yeleke nasho otempeli. Oshitako shoshiyambelo osha kunkulwa komukanka gu na 

uule wopohi woosendimeta omilongo ntano nomutamo gwoosendimeta omilongo 

ntano. Koongenge dhomukanka oku na omugoyo gu na omutumbo gwoosendimeta 

omilongo mbali nantano. 

14Oshitopolwa shopevi shoshiyambelo, okuza pombanda yoshitako, oshi na omuthika 

gwometa yimwe. Oshitopolwa oshitiyali shomutumbo gwoometa mbali osha tentekwa 

kushoka shopevi pokati ku na oosendimeta omilongo ntano kombinga kehe okuza 

koongenge dhoshitopolwa shotango. Oshitopolwa oshititatu osha tulwa kushoka 

oshitiyali, pokati ku na wo oosendimeta omilongo ntano kombinga kehe okuza 

koongenge dhoshitopolwa oshitiyali. 

15Omutumbo gwoshitopolwa shoka shopombanda, mpoka hapu fikilwa 

omafikilondjambo, ogwo oometa mbali. Uunguku pomakuvu gane owa li wa 

lontomana kombanda yoshiyambelo. 

16Omutse gwoshiyambelo ogwa li ombine yoometa hamano luhamano. 

17Oshitopolwa shopokati osha li wo ombine yoometa heyali luheyali, shi na omugoyo 

gwomutumbo gwoosendimeta omilongo mbali nantano kolungenge lwokondje. 

(Omukanka ogwomutamo gwoosendimeta omilongo ntano.) Iilyatelelo yu uka 

pombanda koshiyambelo, oya li kombinga yokuuzilo. 

Eyapulo lyoshiyambelo 

18Omuwa Omupangeliawike okwa lombwele ndje a ti: “Muna gwomuntu, pulakena 

shoka tandi ku lombwele. Oshiyambelo nge sha tungwa, shi yapula nokufikila kusho 

omafikilondjambo noku shi shashamina nombinzi yiimuna mbyoka tayi yambwa. 

19Aayambi yezimo lyaLevi ya za moluvalo lwaSadok oyo ayeke taa vulu okuya 

koshipala shandje ya yakule ndje. Ongame Omuwa Omupangeliawike nde shi popi. 

Ou na oku ya pa ongombe ondumentu yomutanda yi yambelwe oondjo. 

20Ou na okukutha mo ombinzi yayo e to yi gogo kuunguku une woshiyambelo, 

nokomakuvu goshitopolwa shopokati shoshiyambelo nokoongenge adhihe. Pahedhi 

ndjika oto yapula oshiyambelo noku shi yelitha. 

21Ou na okukutha ongombe ndjoka ya yambelwa oondjo e to yi lungunitha po peha 

lyi ikalela pondje yehala lyotempeli. 

22Esiku lyanofu ou na okukutha oshikombo oshilumentu shaa na oshipo, u shi 

yambele oondjo. Yelitha oshiyambelo nombinzi yasho pahedhi ndjoka ngaashi wa 

ningile nombinzi yongombe. 

23Nge wa mana, kutha ongombe ondumentu yomutanda nonzigona ondumentu, 

adhihe dhaa na oshipo, 

24ngoye u dhi etele ndje. Aayambi otaye dhi gundu omongwa e taye dhi fikile ndje 

omayambo. 

25Esiku kehe lyomomasiku gaheyali ou na okuyamba oshikombo, ongombe 

ondumentu yomutanda nonzigona ondumentu, yi ninge omayonondjambo. Ayihe nayi 

kale yaa na oshipo. 

26Omasiku gaheyali aayambi oye na okuyapula oshiyambelo, ye shi longekidhile 

okulongithwa. 

27Oshiwike nge sha piti, aayambi oye na okutameka okuyamba omafikilondjambo 

nomakwatathanondjambo gaantu koshiyambelo. Nangame otandi ka kala ndi na 

ombili nane amuhe. Ongame, Omuwa Omupangeliawike, nda popi.” 

HESEKIEL 44 

Omweelo gwokuuzilo 

1Omulumentu okwa fala ndje komweelo gwopondje kombinga yokuuzilo wehala 

lyotempeli. Omweelo ogwa li gwa patwa, 

2Omuwa nokwa lombwele ndje a ti: “Omweelo nguka otagu kala gwa patwa noitagu 

egululwa nando. Kape na omuntu ta ziminwa e gu egulule, oshoka ongame, Omuwa 

Kalunga kaIsrael, nda pitile mo. Otagu kala gwa patwa. 

3Omuleli ota vulu okuya ko, a ka lye uulalelo uuyapuki koshipala shandje. Oku na 

okuya mo nokuza mo te ende mela enene kombinga yomeni.” 

Omautho gepitikilo okuya motempeli 

4Omulumentu okwa pititha ndje mosheelo shokuumbangalantu sigo okomeho 

gotempeli. Sho nda tala, onda mono kutya otempeli yOmuwa oya li yu udha eadhimo 

lye. Ondi iyumbile pevi nda tsa oshipala pevi. 

5Omuwa nokwa lombwele ndje a ti: “Muna gwomuntu, ndhindhilika ashihe shoka to 

tala noto uvu. Otandi ke ku lombwela omautho noompango dhotempeli. Ndhindhilika 

nawa, oolye mboka taa ziminwa okuya mo nokuza mo motempeli, noolye mboka itaa 

ziminwa. 

6“Lombwela Aaisraeli mboka aatangalali kutya ongame, Omuwa Omupangeliawike, 

itandi ki idhidhimikila we iinima iinyanyalithi mbyoka ya ningi. 

7Oya nyateke otempeli yandje, sho ya pitikile mo aafukolume aakwiilongo, aantu 

mboka ihaa vulika kungame, ya yi motempeli, uuna oofu nombinzi 

yiinamwenyondjambo tayi yambelwa ndje. Aantu yandje oya teya ehangano lyandje 

molwiinima iinyanyalithi ye yi ningi. 

8Inaa tonatela nando omisindilo omiyapuki motempeli yandje, ihe oya tula po 

aakwiilongo ye dhi tonatele. 

9“Ongame, Omuwa Omupangeliawike, tandi fatulula kutya kape na omukwiilongo 

omufukolume, ngoka ihaa vulika kungame, te ya motempeli yandje, nando na kale 

mokati kAaisraeli.” 

Aalevi taa kuthwa uuyambi 

10Omuwa okwa lombwele ndje a ti: “Otandi geele Aalevi ayehe mboka yi iteka ndje 

pamwe nAaisraeli noya simaneke iimenka. 

11Oye na ompito okulongela ndje motempeli taa tonatele omiyelo notaa tsakanitha 

iilonga yotempeli. Naa dhipagele aantu iimuna mbyoka taye yi eta 

omolwomafikilondjambo noontselelandjambo, noye ya yakule. 

12Ihe molwaashoka ya simaneke iimenka noya pukitha Aaisraeli, ongame, Omuwa 

Omupangeliawike, tandi uvaneke nokugana kutya oye na okugeelwa. 

13Kaye na okulongela ndje muuyambi nenge ya ka hedhe kusha shoka sha yapulilwa 

ndje, nenge ya hite mEhala lyUuyapukielela. Ndika olyo egeelo molwiinima 

iinyanyalithi ye yi ningi. 

14Otandi gandja kuyo iilonga yeyakulo mbyoka tayi pumbiwa motempeli.” 

Aayambi 

15Omuwa Omupangeliawike okwa ti: “Mezimo lyaLevi oluvalo lwaSadok aluke olwa 

tsikile okuyakula nuudhiginini motempeli, nando Aaisraeli oya pilamene ndje. Onkee 

oyo ayeke mboka ye na okulongela ndje nokuholoka koshipala shandje ya yambele 

ndje oofu nombinzi yiinamwenyondjambo. 

16Oyo ayeke taa yi motempeli yandje, taa yakula koshiyambelo shandje notaa wilike 

elongelokalunga motempeli. 

17Uuna taa yi mosheelo shehale lyaayambi, oye na okuzala oonguwo dholiina. Inaa 

zala oonguwo dhomafufu goonzi, uuna ye li miilonga kehale lyaayambi nenge 

motempeli. 

18Opo yaa pushe omazigudhe, oye na okuzala etsilu lyoliina nombulukweya yoliina, 

ihe hakwamo nando. 

19Manga inaa pita mo ya ye kehale enene, nkoka ku na aantu, naa hule mo tango 

oonguwo ya li ye dhi zala, sho ya li meyakulo motempeli, e taye dhi thigi moondjugo 

oondjapuki. Oye na okuzala oonguwo dhilwe, opo oonguwo dhawo oondjapuki dhaa 

etele aantu omupya. 

20“Aayambi inaa kululitha omitse dhawo nenge ya ethe omafufu gawo ga ninge 

omaleeleka. Naga kale haga fugulwa. 

21Aayambi inaa nwa nando omaviinu, nge taa yi kehale lyaayambi. 

22Kape na omuyambi ta hokana omukulukadhi a hengwa; oku na ashike okuhokana 

omukadhona Omuisraeli nenge omuselekadhi a silwa omuyambi. 

23“Aayambi oye na okunongeka aantu yandje eyooloko pokati kaambyoka iiyapuki 

naambyoka yaa shi iiyapuki, pokati kaambyoka ya yogoka pamisindilo naambyoka 

inaayi yogoka pamisindilo. 

24Uuna oontamanana dha ziminwa tadhi tukuka, aayambi oye na okutokola pamukalo 

gwompango. Oye na okudhiginina iituthi yomalongelokalunga pamautho noompango 

dhandje, noye na okuyapula Esabati. 

25“Omuyambi ina inyateka pamisindilo a gume omudhimba, ngele kagu shi gwahe 

nenge gwayina, gwomwanamati nenge gwomwanakadhona, gwomumwayinamati 

nenge gwomumwayinakadhona. 

26Ngele i iyogo a ningi omuyelele, oku na okutegelela omasiku gaheyali, 

27nota yi ihe kehale lyaayambi motempeli, a yambele eiyelitho lye eyonondjambo, 

opo a wape okuyakula ishewe motempeli. Ongame, Omuwa Omupangeliawike, nda 

popi. 

28“Uuyambi owo uuthiga waayambi. Mokati kAaisraeli kaye na uuthiga ulwe. 

Ongame uuthiga wawo. 

29Iikulya yaayambi oyo iikulyandjambo, omayonondjambo noondjondjambo, noye na 

okutaamba muIsrael ashihe shoka sha yoololelwa ndje. 

30Aayambi oye na okupewa iilya yoshipe iiwanawa naayihe mbyoka tayi yambelwa 

ndje. Ethimbo kehe aantu taa ningi iikwiila, oye na okupa aayambi ondjambo 

yoshipambu shotango, eyambeko lyandje notali ka kala maandjawo. 

31Aayambi inaa lya ondhila nenge oshimuna shi isila nenge sha lika koshilikama.” 

HESEKIEL 45 

Oshitopolwa shoshilongo shOmuwa 

1Uuna evi tali topolelwa omazimo, oshitopolwa shimwe nashi yapulilwe Omuwa. 

Oshi na okukala shookilometa omulongo nambali netata momukoka nookilometa 

omulongo momutamo. Ehala ndyoka alihe oli na okukala eyapuki. 

2Mehala ndika omu na okukala eyana lyotempeli molupe lwombine yoometa 250 

kombinga kehe, lya kundukwa kehala lyomwaka lyomutamo gwoometa omilongo 

mbali nantano. 

3Yeleka etata lyoshitopolwa oshiyapuki, ehala lyookilometa omulongo nambali netata 

lwookilometa ntano; omo tamu kala otempeli, ehala ndyoka eyapukielela kwaagehe. 

4Otashi ningi oshitopolwa oshiyapuki moshilongo, sha yoololelwa aayambi mboka 

haa longele Omuwa motempeli ye. Otashi kwatelele mo omagumbo gawo neyana 

lyotempeli. 

5Etata ekwawo lyoshitopolwa oshiyapuki otali yoololelwa Aalevi mboka haa longo 

motempeli. Omo tamu kala omikunda dhawo dhokukala mo. 

6Ontega noshitopolwa oshiyapuki oku na oshitopolwa shimwe shookilometa 

omulongo nambali netata momukoka nookilometa mbali netata momutamo. Otashi 

yoololelwa oshilando moka tamu kala Omuisraeli kehe. 

Oshitopolwa shomuleli 

7Omuleli gwoshilongo oku na okuyoololelwa oshitopolwa. Otashi ka taandela okuza 

kuuninginino woshitopolwa oshiyapuki sigo okEfuta lyopokati kuuninginino; nokuza 

kuuzilo washo sigo okongamba yoshilongo yokuuzilo. Omukoka gwasho nagu kale 

gu thike pomukoka gwoshitopolwa sha pewa ezimo limwe lyAaisraeli. 

8Oshitopolwa shika osho shoka omuleli ta kala nasho mevi lyaIsrael, opo kaa 

thiminike we oshigwana, ihe a zimine oshihupe shoshilongo shi kale shomazimo 

gaIsrael. 

Omautho kaaleli 

9Omuwa Omupangeliawike okwa ti: “Aaleli ne yaIsrael, omwa yono unene! Hulitheni 

po uukolokoshi nomahepeko! Utheni eutho lyu uka nolyoshili. Inamu tidha we aantu 

yandje momapya gawo. Ongame, Omuwa Omupangeliawike, tandi shi mu lombwele. 

10“Shaa ngoka na longithe iiviha niiyelekitho yi shi okwiinekelwa. 

11“Oshiyelekitho efa, shoka hashi yeleke iipindomwa (iilya nuusila), nashi kale shi 

thike poshiyelekitho obat mokuyeleka iikunguluki. Ondjele yiiyelekitho oyo ohomer. 

Mohomer yimwe namu kale ooefa omulongo, osho wo oobat omulongo. 

12“Iiviha yeni nayi kale ngeyi: oogera omilongo mbali otadhi ningi osekeli yimwe, 

noosekeli omilongo hamano otadhi ningi omina yimwe. 

13“Omayambo geni naga ningwe pamuthika nguka: oshitihamano shimwe sheteyo 

kehe lyiilya yosiima noshitihamano shimwe sheteyo kehe lyiishokelya. 

14“Mokor kehe yomagadhi gooholivi gandjeni oshitimulongo shimwe shobat. Obat 

osho oshiyelekitho shomagadhi; oobat omulongo otadhi ningi ohomer yimwe nenge 

okor yimwe. 

15“Moshigunda kehe shoonzi omathele gaali dhi li momaunapelo gaIsrael 

omawanawa, namu ze onzi yimwe. Eteni oondjambo dhiikulya niimuna 

omolwomafikilondjambo nomakwatathanondjambo, opo oondjo dheni dhi dhimwe 

po. Ongame, Omuwa Omupangeliawike, nde shi utha. 

16“Aantu ayehe yomoshilongo oye na okugandja omayambo ngaka komuleli 

gwaIsrael. 

17Omuleli oku na oshimpwiyu omolwokufika omidhidhindjambo nomolwoondjambo 

dhiikulya nomaviinu miituthi yomwedhi omupe, mOmasabati nomiituthi ayihe 

yaIsrael. Ota gandja omayonondjambo, oondjambo dhiikulya, omafikilondjambo 

nomakwatathanondjambo gokudhima po oondjo dhAaisraeli.” 

Iituthi 

(Eks. 12:1-20; Lev. 23:33-43) 

18Omuwa Omupangeliawike okwa ti: “Mesiku lyotango lyomwedhi gwotango omu na 

okuyamba ongombe ondumentu yaa na oshipo, mu yapule otempeli. 

19Omuyambi na kuthe ombinzi yeyonondjambo ndika e te yi gwayeke piikulo 

yotempeli, komakuvu gane goshiyambelo nopiikulo yomiyelo dhokuya kehale 

lyaayambi. 

20Mesiku etiheyali lyomwedhi omu na okuninga oshinima tuu shoka 

omolwashaangoka inaa yonena owina nenge e shi ningi mokwaashi wo. Pahedhi 

ndjika otamu yapula otempeli yi kale ondjapuki. 

21“Mesiku etimulongo netine lyomwedhi gwotango otamu tameke okudhana oshituthi 

shOpaasa. Omasiku gaheyali amuhe otamu li iikwiila inaayi tulwa efulika. 

22Mesiku lyotango lyoshituthi omuleli ota yamba ongombe yi ninge eyonondjambo 

omolwoondjo dhe nodhaantu ayehe. 

23Esiku kehe lyomomasiku gaheyali goshituthi ota yambele Omuwa oongombe 

oondumentu heyali noonzi oondumentu heyali dhaa na oshipo noku dhi lungunitha po 

omudhidhi. Ota yamba wo oshikombo oshilumentu esiku kehe shi ninge 

eyonondjambo. 

24Omolwongombe kehe nonzi kehe ndjoka tayi yambwa, otapu kala ondjambo yiilya 

yoolata omulongo naheyali netata nomagadhi gooholivi oolita ndatu. 

25“Omolwoshituthi shomatsali giihwa iitalala, shoka tashi tameke mesiku etimulongo 

netitano lyomwedhi omutiheyali, omuleli ota yamba esiku kehe lyomomasiku 

gaheyali eyonondjambo, omafikilondjambo noondjambo dhiikulya nomagadhi 

gooholivi, ngaashi ha ningi moshituthi shOpaasa.” 

HESEKIEL 46 

Omuleli niituthi 

1Omuwa Omupangeliawike ota ti: “Omweelo gwokuuzilo okuya mehale lyaayambi 

ogu na okweedhilwa momasiku gahamano giilonga, ihe ogu na okweegululwa 

mEsabati nomOshituthi shomwedhi omupe. 

2Omuleli ota zi mehale enene ta yi mela enene mosheelo e ta thikama ontega niikulo 

yomweelo, manga aayambi taa lungunitha omidhidhindjambo dhe notaa yamba 

omakwatathanondjambo ge. Ota ningi elongelokalunga e li posheelo e ta piti mo 

ishewe. Omweelo inagu edhilwa tuu sigo ongulohi. 

3Esabati kehe nOshituthi shomwedhi omupe kehe aantu ayehe oye na 

okwiinyongamena pevi e taa simaneke Omuwa pomweelo. 

4“MEsabati omuleli ota yambele Omuwa oonzigona hamano nonzi ondumentu 

yimwe, adhihe dhaa na oshipo, opo dhi lungunithwe omudhidhi. 

5Pamwe nonzi ondumentu kehe ote eta ondjambo yiilya yoolita omulongo naheyali 

netata nopamwe nonzigona kehe oku na okweeta shaa shoka a hala okugandja. 

Molwondjambo kehe yiikulya, oku na okweeta omagadhi ooholivi goolita ndatu. 

6MOshituthi shomwedhi omupe ota yamba ongombe yomutanda, oonzigona hamano 

nonzi ondumentu, adhihe dhaa na oshipo. 

7Pamwe nongombe kehe nonzi kehe opu na okukala ondjambo yiilya yoolata 

omulongo naheyali netata nopamwe nonzigona kehe ope na okuyambwa shaa shoka 

omuleli a hala okugandja. Oolita ndatu dhomagadhi gooholivi odhi na okuyambwa 

pamwe nondjambo kehe yiilya. 

8Omuleli oku na okupita mela enene lyomosheelo e ta yi pondje nondjila tuu ndjoka e 

ende, sho e ya mo. 

9“Uuna aantu taa ya okulongela Omuwa moshituthi kehe, mboka taa yi mo taa pitile 

momweelo gwokuumbangalantu, naa ze mo taa pitile momweelo gwokuumbugantu, 

sho ya zimbuka, naamboka taa yi mo taa pitile momweelo gwokuumbugantu, naa ze 

mo taa pitile momweelo gwokuumbangalantu. Kape na ngoka ta zi mo ta pitile 

momweelo ngoka a pitile, sho e ya mo, ihe oku na okupitila momweelo gwa 

taalelathana naangoka a pitile, sho e ya mo. 

10Omuleli oku na okuya mo, aantu sho taa gongala, nokupita mo, sho taa piti mo. 

11Momasiku gokudhana oshituthi nomiituthi yilwe ondjambo yiikulya oyi na okukala 

oolita omulongo naheyali netata kongombe nenge konzi kehe, noshaa shoka omuntu a 

hala okugandja konzigona kehe. Oolita ndatu dhomagadhi gooholivi odhi na 

okuyambwa pamwe nondjambo kehe yiikulya. 

12“Uuna omuleli a hala okuyambela Omuwa, ngaashi omwenyo gwe tagu mu 

lombwele, ongele efikilondjambo nenge ekwatathanondjambo, ne egululilwe 

omweelo gwokuuzilo. Oku na okuyamba pahedhi yimwe, ngaashi he shi ningi 

mEsabati, nomweelo otagu edhilwa, nge a piti mo ishewe.” 

Omayambo gesiku kehe 

13Omuwa ota ti: “Ongula kehe onzigona yomumvo gumwe yaa na oshipo, oyi na 

okuyambelwa Omuwa efikilondjambo. Ondjambo ndjika oyi na okudhigininwa kehe 

esiku. 

14Ongula kehe oku na okuyambwa wo uusila womunziya ookilograma ne pamwe 

nomagadhi gooholivi olita yimwe ga pilulilwa muusila. Eutho lyondjambo ndjika 

yOmuwa olyaaluhe. 

15Onzigona, uusila womunziya nomagadhi gooholivi oge na okuyambelwa Omuwa 

ongula kehe sigo aluhe.” 

Omuleli noshilongo 

16Omuwa Omupangeliawike ota ti: “Ngele ope na omuleli ta gandja oshitopolwa 

shevi lye mwene kugumwe gwomoyanamati, otashi kala uuthiga womwanamati 

ngoka. 

17Ihe omuleli ngele ota gandja oshitopolwa shasha shevi lye komupiya gwe, otashi 

galukile komuleli, uuna omumvo gweligolo gwa thiki. Oshe mwene, oye awike 

noyanamati taa kala nasho aluhe. 

18Omuleli kee na okuyuga nando ogumwe gwomaantu uuthiga we. Oshitopolwa kehe 

ta gandja koyanamati, oshi na okuza mevi ndyoka a pewa, opo kaa hepeke nando 

aantu moku ya yuga evi lyawo.” 

Omalugo gotempeli 

19Omulumentu okwa fala ndje posheelo shomala ngoka ga taalela kuumbangalantu 

popepi nosheelo shokombinga yokuumbugantu wehale lyaayambi. Omala ngaka 

omayapuki kaayambi. Okwa ulike ehala lyokombinga yokuuninginino womala 

20e ta ti: “Ehala ndika olyo eha mpoka aayambi taa telekele onyama 

yomayonondjambo nomakwatathanondjambo notaa yotha iikwiila yomayambo, opo 

iinima iiyapuki yaa falwe mehale enene, yi etele aantu omupya.” 

21-22Okwa fala ndje mehale enene e ta ulukile ndje kutya mokolonela kehe yalyo 

omwa li okakololo komukoka gwoometa omilongo mbali nomutamo gwoometa 

omulongo nantano. 

23Okakololo kehe oka kundukwa kekuma lyomamanya, nopomakuma opwa li 

omaziko gomulilo koombinga adhihe. 

24Omulumentu okwa lombwele ndje a ti: “Ngaka ogo omalugo moka aanatempeli taa 

teleke omayambo taga yambwa kaantu.” 

HESEKIEL 47 

Omulonga tagu kunguluka okuza motempeli 

1Omulumentu okwa shuna ndje muuyanda wotempeli. Omeya oga li taga zi kohi 

yuuyanda taga kungulukile lwokuuzilo, okombinga ndjoka otempeli ya taalela. Otaga 

zi kohi yombinga yuumbugantu wotempeli taga piti oshiyambelo kuumbugantu. 

2Omulumentu okwa kutha ndje mo mehala lyotempeli twa pitile mosheelo 

shokuumbangalantu e ta fala ndje tatu kunkula otempeli pondje sigo okosheelo shoka 

sha taalela kuuzilo. Okalonga okashona oka li taka kunguluka mo kombinga 

yuumbugantu wosheelo. 

3Omulumentu okwa yeleke noshiyelekithoshiti she oometa omathele gatano u uka 

lwokuuzilo, hoka omeya taga tondokele. Okwa lombwele ndje, ndi taaguluke 

okalonga. Omeya oga li ga tsa ndje poompando. 

4Opo ihe a yeleke oometa dhilwe omathele gatano, omeya noga tsu ndje poongolo. 

Okwa yeleke ishewe oometa omathele gatano, omeya noga tsu ndje moshiya. 

5Okwa yeleke ishewe oometa omathele gatano, omeya noga li omale, itandi vulu we 

oku ga taaguluka. Oga li omale oku ga tokola, shila onontente. 

6Okwa lombwele ndje a ti: “Muna gwomuntu, ayihe mbika yi ndhindhilika nawa.” 

Omulumentu okwa fala ndje ihe komunkulo gwomulonga. 

7Sho nde ya ko, onda mono kutya okwa li ku na omiti odhindji kominkulo adhihe 

mbali. 

8Okwa lombwele ndje a ti: “Omeya ngaka otaga tondoka moshilongo taga uka 

kuuzilo sigo okesilu lyaJordan nokEfuta lya sa. Omeya ngaka omayelele otaga 

lugulula omeya goshimongwa mEfuta lya sa. 

9Shaa mpoka omulonga tagu tondoka, otapu ka kala omaludhi agehe giinamwenyo 

noohi. Omulonga otagu lugulula omeya gEfuta lya sa, noshaa mpoka taga tondoka, 

otaga fala po omwenyo. 

10Okuza koothithiya dhaEn-gedi ondjila ayihe sigo oothithiya dhaEneglaim otaku ka 

kala aayuli yoohi komunkulo gwefuta, oyo notaa ka lukila iiyulitho yawo. Otaku ka 

kala oohi dhomaludhi ogendji ngaashi mEfuta lyopokati. 

11Ihe omeya momatapa nomoondombe okukunkula nomunkulo itaga lugululwa. 

Otaga ka kala olunza lwomongwa. 

12Komunkulo kehe gwomulonga otaku kala omiti dhomaludhi gi ili nogi ili tadhi imi 

iiyimati. Omafo gadho ihaga ganya, dho itadhi kuka. Otadhi imi iiyimati iipe 

omwedhi kehe, oshoka odha tosipalekwa komulonga ngoka tagu kunguluka okuza 

motempeli. Omiti otadhi gandja iikulya, nomafo gadho otaga aludha aantu.” 

Oongamba dhoshilongo 

13Omuwa Omupangeliawike okwa ti: “Oku na oongamba dhoshilongo shoka shi na 

okutopolelwa omazimo omulongo nagaali gaIsrael. Ezimo lyaJosef nali pewe 

iitopolwa iyali. 

14Onda uvanekele oohokulu nokugana kutya otandi ya pe uuthiga wevi ndika; li 

topolelathaneni ngashingeyi. 

15“Ongamba yokuumbangalantu otayi uka lwokuuzilo okuza kEfuta lyopokati sigo 

okoshilando Hetlon, ketaulilo lyaHamat, sigo oshilando Zedad, 

16tayi yi kiilando Berota naSibrajim (oyi li pokati koshikandjo shoshilongo 

shaDamaskus noshikandjo shoshilongo shaHamat), sigo okoshilando Tikon (shi li 

pongamba yoshilongo Hauran). 

17Ongamba yokuumbangalantu otayi zi ano kEfuta lyopokati yu uka lwokuuzilo 

koshilando Enon, manga iikandjo yopooha yaDamaskus naHamat yi li 

kuumbangalantu wayo. 

18“Ongamba yokuuzilo otayi uka kuumbugantu ya za pokati koshikandjo 

shaDamaskus noshaHauran. Omulonga Jordan ogwo ongamba pokati kaIsrael 

naGilead, sigo oTamar kEfuta lya sa. 

19“Ongamba yokuumbugantu otayi uka kuuningininombugantu okuza kuTamar sigo 

okomatope gaMeriba muKadesh. Okuza mpoka otayi uka kuuningininombangalantu 

ya kunkula nongamba yaEgipiti sigo kEfuta lyopokati. 

20“Ongamba yokuuninginino oyo Efuta lyopokati sigo okehala ndyoka li li 

kuuninginino waHamat. 

21“Topolelathaneni evi ndika ezimo nezimo;  

22otali ningi uuthiga weni waaluhe. Aakwiilongo mboka ya kala mokati keni noye na 

aanona ya valelwa mo, naa mone wo oshitopolwa shawo shevi, uuna tamu li topola. 

Otaa ningwa ya fa Aaisraeli; otaa umbilwa iihogololitho omolwiitopolwa yevi pamwe 

nomazimo gaIsrael. 

23Omukalimo kehe omukwiilongo ota mono oshitopolwa she pamwe naantu yezimo 

ndyoka a kala nalyo. Ongame, Omuwa Omupangeliawike, nda popi.” 

HESEKIEL 48 

Evi tali topolelwa omazimo 

1-7Ongamba yokuumbangalantu woshilongo otayi uka lwokuuzilo okuza kEfuta 

lyopokati sigo okoshilando Hetlon noketaulilo lyaHamat, sigo okoshilando Enon 

nokongamba pokati koshilongo Damaskus naHamat. Ezimo kehe oli na okutaamba 

oshitopolwa shevi sha taandela okuza kongamba yokuuzilo sigo okEfuta lyopokati 

kuuninginino. Elandulathano okuza kuumbangalantu sigo okuumbugantu olyo ndika: 

Dan, Aser, Naftali, Manasse, Efraim, Ruben, Juda. 

Oshitopolwa shi ikalekelwa pondingandinga yoshilongo 

8Oshitopolwa tashi landula ko shoshilongo otashi ikalekelwa. Oshi na okukala 

shookilometa omulongo nambali netata momutamo okuza kuumbangalantu sigo 

okuumbugantu, nuule okuza kuuzilo sigo okuuninginino u thike pamwe niitopolwa 

mbyoka ya pewa omazimo. Otempeli otayi kala moshitopolwa shika. 

9Pokati koshitopolwa shika ehala lyi ikalekelwa lyookilometa omulongo nambali 

netata lwookilometa omulongo otali yapulilwa Omuwa. 

10Aayambi oye na okukala ye na oshitopolwa shehala ndika eyapuki. Okuza kuuzilo 

sigo okuuninginino oshitopolwa shawo otashi yelekwa ookilometa omulongo nambali 

netata, nokuza kuumbangalantu sigo okuumbugantu ookilometa ntano. Otempeli 

yOmuwa oyi na okukala pondingandinga yehala ndika. 

11Ehala ndika eyapuki oli na okukala lyaayambi mboka ya za moluvalo lwaSadok. 

Oya longele ndje nuudhiginini, yo inaa landula Aaisraeli momapuko, ngaashi Aalevi 

yalwe ya ningi. 

12Oye na okukala ye na ehala lyi ikalekelwa lya tegama nehala lyAalevi, notali ka 

ninga eyapukilela. 

13Aalevi oye na okukala ye na ehala lyi ikalekelwa kuumbugantu waandyoka 

lyaayambi. Oli na okukala lyookilometa omulongo nambali netata okuza kuuzilo 

okuuka kuuninginino, nookilometa ntano okuza kuumbangalantu okuuka 

kuumbugantu. 

14Ehala lya yoololelwa Omuwa, olyo ewanawalela kwaagehe moshilongo nokali na 

okulandithwa po nenge li pingakanithwe nenge li lundululwe. Olyo eyapuki 

nolyOmuwa. 

15Oshitopolwa shehala lyi ikalekelwa shoka sha hupu ko, ookilometa omulongo 

nambali netata lwookilometa mbali netata, kashi shi oshiyapuki, ihe otashi longithwa 

kaantu. Otaa kala mo ye shi longithe. Oshilando oshi na okukala mokati kasho, 

16notashi kala ombine yoometa 2 250 koombinga adhihe. 

17Okukunduka oshilando ashihe kombinga kehe otaku kala ehala lyomwaka lyoometa 

125 momutamo. 

18Evi ndyoka tali hupu ko, oshilando sho sha tungwa mbala mehala ndyoka lya 

tegama nehala eyapuki kuumbugantu, ookilometa ntano lwookilometa mbali netata 

kuuzilo nookilometa mbali netata kuuninginino, otali ningi lyuunamapya nuuniimuna 

kaanashilando. 

19Shaa ngoka a kala moshilando, kape na mbudhi ogwezimo lini, ota vulu oku li 

longitha. 

20Oshitopolwa ashihe pondingandinga yoshitopolwa shoka sha yoololwa, nashi kale 

ombine yookilometa omulongo nambali netata koombinga adhihe, mwa kwatelelwa 

ehala lyoshilando. 

21-22Kuuzilo nokuuninginino wehala ndika li na otempeli, evi lyaayambi, evi lyAalevi 

noshilando; evi lya hupu ko, olyomuleli. Otali taandele lyu uka kuuzilo sigo 

okongamba yokuuzilo nokuuninginino sigo okEfuta lyopokati. Kuumbangalantu olya 

gama koshitopolwa shaJuda nokuumbugantu koshitopolwa shaBenjamin. 

Iitopolwa yevi lyomazimo galwe 

23-27Kuumbugantu woshitopolwa shika shi ikalekelwa, ezimo kehe lya hupu ko oli na 

okutaamba oshitopolwa shevi shoka sha taandela okuza kongamba yokuuzilo sigo 

okuuninginino kEfuta lyopokati. Elandulathano okuza kuumbangalantu sigo 

okuumbugantu olyo ndika: Benjamin, Simeon, Issaskar, Sebulon, Gad. 

28Kombinga yokuumbugantu woshitopolwa sha pewa ezimo lyaGad, ongamba otayi 

uka kuuningininombugantu okuza kuTamar sigo okomatope gaMeriba muKadesh. 

Okuza mpoka otayi uka kuuningininombangalantu ya kunkula nongamba yaEgipiti 

sigo Efuta lyopokati. 

29Omuwa Omupangeliawike okwa ti: “Evi olyo ndika li na okutopolwa iitendelwa 

yomazimo gaIsrael, li ninge eliko lyawo.” 

Omiyelo dhaJerusalem 

30-34Oshilando Jerusalem oshi na omiyelo omulongo nambali. Ekuma kehe lyoometa 

2 250 lyomomakuma gane oli na omiyelo ndatu, shaa ngoka gwa lukilwa ezimo 

limwe. Omiyelo dhomekuma lyokuumbangalantu odha lukilwa Ruben, Juda naLevi; 

ndhoka dhomekuma lyokuuzilo Josef, Benjamin naDan; ndhoka dhomekuma 

lyokuumbugantu Simeon, Issaskar naSebulon; naandhoka dhomekuma 

lyokuuninginino Gad, Aser naNaftali. 

35Omukoka gwekuma alihe koombinga adhihe ne dhoshilando ogwo oometa omayuvi 

omugoyi. Edhina lyoshilando okuza kongashingeyi otali ka kala “Omuwa-oku-li-

mpaka”. 

DANIEL 

DANIEL 1 

Ehokololo lyaDaniel nookuume ke 

(1:1-6:28) 
Aagundjuka mombala yaNebukadnezzar 

1Momumvo omutitatu sho Jehoiakim a li omukwaniilwa gwaJuda, omukwaniilwa 

gwaBabilon, edhina lye Nebukadnezzar, okwa matukile Jerusalem e te shi kondeke. 

2Omuwa Kalunga okwe mu kwatitha omukwaniilwa Jehoiakim niikwaniipangitho 

yimwe yomotempeli. Okwa fala oonkwatwa dhimwe kotempeli yiikalunga ye 

kuBabilon, e ta tula iikwaniipangitho moompungulilo dhomotempeli yiikalunga ye. 

3Omukwaniilwa okwa lombwele elenga ekuluntu Aspenas, a hogolole mokati 

kAaisraeli aapika aagundjuka yamwe yomaawagona noomvalekele. 

4Oyo ye na okukala ya shitika, ye na oondunge, ya longekeka noye na omitse omipu 

mokwiilonga yo yaa na shipo, opo ya longwe okuyakula muuwa. Aspenas okwa li e 

na oku ya nongeka okulesha nokunyola elaka lyoshilongo. 

5Omukwaniilwa okwa gandja ishewe elaka kutya esiku kehe naa pewe iikulya 

nomaviinu ngaashi aambala ayehe. Konima yoomvula ndatu otaa ka holoka koshipala 

shomukwaniilwa. 

6Mumboka ya hogololwa omwa li Daniel, Hanania, Mishael naAzaria, ayehe mbaka 

oyomezimo lyaJuda. 

7Elenga ekuluntu olye ya lukulula omadhina omape: Beltshazzar, Shadrak, Meshak 

naAbednego. 

8Daniel okwa tokola, ki inyateke a lye iikulya nokunwa omaviinu gambala, onkee 

okwi indile Aspenas, e mu kwathe. 

9Kalunga oku uvitithitha Aspenas ohenda, a yaalele Daniel. 

10Aspenas sho a li a tila omukwaniilwa, okwa ti kuDaniel: “Omukwaniilwa oku utha 

shoka tamu li notamu nu, nongele itamu ondoka mwa fa aagundjuka ooyakweni, nena 

ota ka dhipaga ndje.” 

11Onkee Daniel okwa yi komutonateli ngoka a tulwa po kuAspenas, e ya tonatele 

nokwa ti kuye: 

12“Tu yelekela omasiku omulongo. Tu pa, tu lye omboga tse tu nwe omeya. 

13Nena tu yeleka naamati mboka taa li iikulya yambala, opo ihe etokolo lyoye li 

uthwe kuukwatya wetu.” 

14Aspenas okwe ya pitika, ya kambadhale omasiku omulongo. 



1354 

 

Ombiimbeli Ondjapuki 
@ 2008, Bible Society in Namibia. 

 

 

 

 

15Sho ethimbo ndyoka lya thiki, oya li ya kola noye na oonkondo ye vule ayehe 

mboka haa li iikulya yambala. 

16Okuza mpoka omutonateli okwe ya etha, ya tsikile okulya oomboga peha lyaashoka 

omukwaniilwa e shi ya longekidhila. 

17Kalunga okwa pe aagundjuka mbaka yane oondunge nuunongo mokutseya 

omanyolo agehe. Daniel okwa pewa omagano gokufatulula wo omamoniko 

noondjodhi. 

18Konima yomimvo ndhoka ndatu Aspenas okwe ya fala kuNebukadnezzar. 

19Omukwaniilwa okwa kundathana nayo ayehe, ndele Daniel, Hanania, Mishael 

naAzaria oye mu kumitha ye vule yalwe. Osho ya ningi aayakuli yomukwaniilwa. 

20Omukwaniilwa aluhe sho e ya pula kombinga yiinima tayi pula oondunge 

nuunongo, okwe ya dhimbulula kutya oye vule lwomulongo oonganga noompulile 

adhihe moshilongo she ashihe. 

21Daniel okwa hugunine mombala, sigo omukwaniilwa Kores gwaPersia a lala 

Babilon. 

DANIEL 2 

Ondjodhi yaNebukadnezzar 

1Momumvo omutiyali Nebukadnezzar sho a li omukwaniilwa, okwa lala ondjodhi. 

Oye mu piyaganeke unene e ta londokwa koomposi. 

2Nena okwi ithana aayanekeli, oonganga, oompulile noonkulungu, ye ye noye mu 

fatululile ondjodhi. Sho ye ya noya thikama koshipala shomukwaniilwa, 

3okwa ti kuyo: “Onda piyaganekwa kondjodhi nde yi yaguma. Onda hala ndi tseye 

shoka tayi ti.” 

4Oya yamukula omukwaniilwa mOshiaramea ya ti: “Nkeyama, kulupa nomeho, 

mayego otatu ku taasinine. Tu hokololela ondjodhi yoye notatu yi ku fatululile.” 

5Omukwaniilwa okwa ti kuyo: “Onda tokola kutya one mu na okuhokololela ndje 

ondjodhi e tamu fatululile ndje shoka tayi ti. Ngele itamu shi vulu, otandi ke mu 

ndembagulitha miintimbu nomagumbo geni otandi ke ga halakanitha po, ga ninge 

ondumba yomakulukuma. 

6Ihe ngele otamu vulu okuhokololela ndje ayihe iyali, otandi ke mu pa omagano e 

tandi mu simaneke noonkondo. Ngashingeyi hokololelii ndje nduno, ondjodhi 

oyashike notayi ti ngiini.” 

7Oya yamukula ishewe omukwaniilwa: “Nkeyama, ngele oto tu hokololele owala 

kutya ondjodhi oyashike, otatu ke yi fatulula.” 

8Nena omukwaniilwa okwi igidha: “Osho naanaa, ngaashi nda dhiladhila kutya ne 

otamu mana po owala ethimbo, oshoka mu shi shi kutya onda tokola, 

9ndi mu geele ne amuhe, ngele itamu hokololele ndje ondjodhi. Ne omwa uvanene 

ndje monanguwi, mu lombwele ndje iifundja, oshoka omwa tegamena kutya iinima 

otayi ka lunduluka. Hokololelii ndje ondjodhi kutya oyashike, opo te vulu 

okwiinekela kutya otamu vulu okulombwela ndje wo shoka tayi ti.” 

10Aanongo oya yamukula: “Noshitonale inaku kala omuntu kombanda yevi ta vulu 

okuhokololela Nkeyama shoka wa hala okutseya. Kakwa li omukwaniilwa omunene 

nenge omunankondo a pulile aayanekeli ye, oonganga dhe nenge oompulile dhe 

oshinima sha fa shika. 

11Nkeyama, shoka to pula, oshidhigu nokape na ngoka ta vulu oku shi ku lombwela, 

shila ookalunga, ihe kaye li putse mpaka.” 

12Shika osha geyitha omukwaniilwa nayi e ta gandja elaka, aanongo ayehe muBabilon 

ya dhipagwe. 

13Elaka sho lya gandjwa, aanongo ayehe ya dhipagwe, naDaniel wo nayakwawo oya 

kongwa, ya dhipagwe. 

Kalunga ta hololele Daniel shoka ondjodhi tayi ti 

14Nena Daniel okwa yi kuArjok, ondjayi yetanga lyaalangeli yomukwaniilwa, ngoka 

a li a lombwelwa, a ka dhipage aanongo yomuBabilon. Okwa popi ti itegelele nawa. 

15Okwa pula Arjok kutya omolwashike omukwaniilwa a gandja elaka lya tya ngaaka 

ekukutu. Nena Arjok okwa hokololele Daniel shoka sha ningwa po. 

16Daniel okwa yi komukwaniilwa nokwe mu indile, a pewe ethimbo lya gwana, opo a 

vule okufatulula ondjodhi. 

17Nena Daniel okwa yi kaandjawo e ta hokololele yakwawo Hanania, Mishael 

naAzaria shoka sha ningwa po. 

18Okwe ya lombwele, ya galikane Kalunga komegulu, e ya sile ohenda noku mu pula, 

e ya hololele oshiholekwa shika, opo yaa dhipagelwe pamwe naanongo yalwe 

muBabilon. 

19Nena uusiku tuu mboka oshiholekwa shoka osha hololelwa Daniel memoniko. Oye 

nokwa hambelele Kalunga komegulu a ti: 

20“Edhina lyaKalunga nali hambelelwe aluhe sigo aluhe, oye e na uunongo 

noonkondo. 

21Omathimbo nomimvo ote dhi lundulula;  ota kwaniileke aakwaniilwa noku ya 

shundula;  aanongo ote ya pe uunongo naanandunge omayele. 

22Ota holola iinima yomuule noya holekwa;  ota tseya mbyoka ya holekwa momilema 

noye mwene okwa kundukidhwa kuuyelele. 

23Otandi ku tanga e tandi ku simaneke, Kalunga kootate. Ongoye wa pe ndje uunongo 

noonkondo;  ongoye wa yamukula omagalikano gandje nowe tu ulukile shoka to 

lombwele omukwaniilwa.” 

Daniel ta hokololele omukwaniilwa ondjodhi e te yi fatula 

24Daniel okwa yi kuArjok, ngoka a li a lombwelwa komukwaniilwa, a ka dhipage 

aanongo Aababiloni. Daniel okwa ti kuye: “lno ya dhipaga. Fala ndje 

komukwaniilwa, notandi ke mu fatululila ondjodhi ye.” 

25Nanziya Arjok okwa fala Daniel komukwaniilwa Nebukadnezzar e ta lombwele 

omukwaniilwa ta ti: “Onda mono gumwe gwomaapongekwa Aajuda, ngoka ta vulu 

oku ku fatululila ondjodhi yoye.” 

26Omukwaniilwa okwa ti kuDaniel (okwa li hi ithanwa Beltshazzar): “Oto vulu 

okuhokololela ndje shoka nda yaguma, nondjodhi shoka tayi ti?” 

27Daniel okwa yamukula a ti: “Tatekulu Nkeyama, muuyuni kamu na omunongo, 

onganga, omwaanekeli nenge omukonekinyothi ta vulu oku ku hokololela shika. 

28Ihe oku na Kalunga megulu, ngoka ta holola iiholekwa. Oye e ku hololele, tatekulu 

Nkeyama, shoka tashi ka ningwa konakuyiwa. Ngashingeyi otandi ku hokololele 

ondjodhi yoye, emoniko ndyoka wa mono, sho wa li wa kotha. 

29“Nkeyama, manga wa li wa kotha, owa yaguma shoka tashi ka ningwa konakuyiwa; 

naKalunga ngoka ta holola iiholekwa, okwe ku hololele shoka tashi ka ningwa 

komeho. 

30Ngashingeyi oshiholekwa shika osha hololelwa ndje, hamolwaashoka ando ngame 

omunandunge ndi vule yalwe, aawe, ihe opo ngoye, Nkeyama, u vule okunongela 

ondjodhi shoka tayi ti, ngoye u uve ko omatedho ngoka ge ya kungoye. 

31“Nkeyama, memoniko lyoye owa mono oshiyelekela oshinenenene sha thikama 

komeho goye, tashi wema notashi adhima, nomoku shi tala owa ningi uugelele. 

32Omutse gwasho ogwoshingolielela; ontulo nomaako gasho oshisiliveli; oshiya 

noombwetelo dhasho oshikushu; 

33Omagulu gasho osheela oshiluudhe noompadhi dhasho iiyela ya kwatakanithwa 

mumwe neloya. 

34Manga wa li we shi tongolola, emanya enene olya pambuka kondundu kulyo lyene e 

tali dhenge oshiyelekela koompadhi dhiiyela neloya nolye dhi nyanyagula. 

35Nanziya iiyela, eloya, oshikushu, oshisiliveli noshingoli oya tatagulwa e tayi ningi 

ya fa etutu polupale. Ombepo oye yi pepe po ayihe, noinapa kala we nando osha. Ihe 

emanya olya koko lya ningi ondundu ya siikile evi alihe. 

36“Ondjodhi oyo ndjika. Nena otandi ku hokololele nduno shoka tayi ti, tatekulu. 

37Nkeyama, ongoye shime shaakwaniilwa ayehe. Kalunga komegulu okwe ku ningi 

omupangeli e te ku pe oonkondo, oonkondopangelo nesimano. 

38Okwe ku ningi omuleli gwaakali kombanda yevi alihe, e to pangele iinamwenyo 

ayihe noondhila. Ongoye omutse gwoshingoli. 

39Oto landulwa komupangeli gulwe, ihe ke thike pungoye muunene, oye nota 

landulwa komutitatu, omupangeli gwoshikushu, ngoka ta ka lela uuyuni auhe. 

40Nena otaku ka landula omupangeli omutine a kola a fa osheela, ngoka ta 

nyanyagula nokuteyagula shaa shoka. Ongosheela tashi nyanyagula, oshilongo she 

otashi ka nyanyagula shaa shoka. Otashi ka nyanyagula nokuyonagula po iilongo 

ayihe ya tetekela. 

41Owa mono wo kutya oompadhi nominwe odha li dha kwatakanithwa neloya. Shika 

otashi ti kutya oshilongo otashi ka kala sha andjagana. Otashi ka kala shi na sha 

shoonkondo dhosheela, oshoka osheela osha vundakanithwa neloya. 

42Mominwe dhokoompadhi omwa li osheela neloya ya tulwa mumwe. Shika otashi ti 

kutya ombinga yimwe yoshilongo shika otayi ka kala ya kola, nonkwawo inayi kola. 

43Owa mono ishewe kutya osheela osha vundakanithwa neloya. Otashi ti, aaleli 

yoshilongo otaa ka kambadhala okuhanganitha omazimo gawo mokuhokanathana, ihe 

itashi kwatha sha, ngaashi osheela itashi kwatathana neloya. 

44Pomasiku gaaleli mboka Kalunga komegulu ota ka dhika po oshilongo shoka shaa 

na hulilo. Itashi ka sindika nando, ihe otashi ka yonagula po iilongo mbyoka ayihe, 

nosho shene otashi kala sigo aluhe. 

45Owa mono, nkene emanya lya koloka ko lya zi kondundu inaali gumwa nonkene lya 

nyanyagula efano lyosheela, oshikushu, eloya, oshisiliveli noshingoli. Nkeyama, 

Kalunga omunene ote ku lombwele shoka tashi ka ningwa konakuyiwa. Onde ku 

hokololele naanaa ondjodhi yoye nonde yi ku fatululile shoka tayi ti.” 

Omukwaniilwa ta futu Daniel 

46Nena omukwaniilwa Nebukadnezzar okwa tsu oshipala pevi nokwa ti, Daniel na 

fikilwe oondjambo netsininondjambo. 

47Omukwaniilwa okwa ti: “Oshili, Kalunga keni oye omunene e vule ookalunga 

ayehe, Omuwa ta lele aakwaniilwa ayehe noye awike ta holola iiholekwa. Ondi shi 

shi, oshoka owa vulu okufatulula oshiholekwa shika.” 

48Nena omukwaniilwa okwa lenge Daniel, a ninge elenga ekuluntu, okwe mu pe 

omagano ogendji omanene nokwe mu ningi omuleli gwoshikandjo shaBabilon 

nomukuluntu gwaanongo ayehe musho. 

49Paindilo lyaDaniel omukwaniilwa okwa lenge Meshak, Shadrak naAbednego ya 

ninge aakuluntu yoshikandjo shaBabilon. Daniel okwa kala mombala. 

DANIEL 3 

Nebukadnezzar ta lombwele ayehe, ya simaneke oshiyelekela shoshingoli 

1Omukwaniilwa Nebukadnezzar okwa hongitha oshiyelekela shoshingoli shi na uule 

woometa omilongo mbali naheyali nomutamo gwasho oometa ndatu konyala, e te shi 

dhikithile molushandja lwaDura moshikandjo shaBabilon. 

2Nena omukwaniilwa okwa lombwele oongoloneya, aaleli, ookomufala, 

aagandjimayele, aadhiginini yeliko, aatokolihapu, oomangestalata naakwanepangelo 

ayehe yalwe yomiitopolwa, ye ye keyapulo lyoshiyelekela shoka sha dhikwa 

komukwaniilwa Nebukadnezzar. 

3Aakwanepangelo mbaka ayehe sho ya gongala keyapulo noya thikama komeho 

goshiyelekela, 

4omunashipundi okwa popi newi lyopombanda a ti: “Aantu yiigwana ayihe, 

yomaludhi noyomalaka! 

5Otamu ku uva ewi lyoombenda lya landulwa kehiko lyoohiya, iiketala, uuharpa 

nuushandja, nonena iihikomwa yi ili noyi ili otayi itula mo. Opo tuu mpoka sho 

iihikomwa ya tameke, omu na okwiinyongamena pevi, mu simaneke oshiyelekela 

shoshingoli shoka sha dhikwa po komukwaniilwa Nebukadnezzar. 

6Shaa ngoka itee shi inyongamene, e shi simaneke, ote ku umbilwa mbalambala 

meziko lya hanya.” 

7Nopo tuu mpoka sho yu uvu oshihomo shiihikomwa, aantu yomiigwana ayihe, 

yomaludhi agehe noyomalaka agehe, oya nyongama e taa simaneke oshiyelekela 

shoshingoli shoka sha dhikwa po komukwaniilwa Nebukadnezzar. 

Ookuume kaDaniel yatatu taa pewa ondjo yokwaavulika 

8Aababiloni yamwe oya mono ompito yokutamaneka Aajuda. 

9Oya ti komukwaniilwa Nebukadnezzar: “Omukwaniilwa na kale e na omwenyo sigo 

aluhe! 

10Nkeyama, owa gandja oshipango kutya nanziya ngele iihikomwa ya tameke, shaa 

ngoka na nyongame, a simaneke oshiyelekela shoshingoli, 

11nokutya shaa ngoka itaa nyongama, e shi simaneke, otu umbilwa meziko lya hanya. 

12Oku na Aajuda yamwe mboka we ya ningi aakuluntu yoshikandjo shaBabilon — 

Shadrak, Meshak naAbednego — mboka inaa vulika kelombwelo lyoye, Nkeyama. 

Itaa simaneke kalunga koye nenge yi inyongamene koshiyelekela we shi dhike.” 

13Nena omukwaniilwa okwa kala a thita po kondjahi e ta gandja elombwelo, 

aalumentu yatatu ye etwe koshipala she. 

14Okwa ti kuyo: “Shadrak, Meshak naAbednego, odhoshili tuu kutya ne omwa tinda 

okusimaneka kalunga kandje nokwiinyongamena koshiyelekela shoshingoli shoka nda 

dhike? 

15Eewa, shampa tuu mu uvu ewi lyoombenda, oohiya, iiketala, uuharpa nuushandja 

nolyiihikomwa ayihe yi ili noyi ili, nyongameni ne mu simaneke oshiyelekela. Ngele 

itamu shi ningi, nena otamu umbilwa mbala meziko lya hanya. Otamu dhiladhila 

kutya oku na kalunga ta vulu oku mu hupitha?” 

16Shadrak, Meshak naAbednego oya yamukula: “Tatekulu, itatu kambadhala 

okwiipopila tse yene. 

17Kalunga ngoka hatu mu longele okwa gwana oku tu hupitha meziko lya hanya 

nomiikaha yoye; ote ke shi ninga. 

18Ihe ngele ite shi ningi, Nkeyama, kala u shi shi, tse itatu ka simaneka kalunga koye 

noitatu inyongamene koshiyelekela shoshingoli shoka wa dhika.” 

Ookuume kaDaniel yatatu taa pangulilwa eso 

19Nena Nebukadnezzar okwa kanitha eidhidhimiko lye, nomeho ge ga tiliganene 

Shadrak, Meshak naAbednego. Onkee okwa lombwele aantu ye, ya hanyeke eziko li 

pupyale li vule shito luheyali. 

20Nokwa lombwele aalumentu aanankondo yomaakwiita ye, ya mange aalumentu 

mboka yatatu noye yu umbile meziko lya hanya. 

21Mbaka oye ya manga — oya li ya zala oohema, oondjatha, omagala noonguwo 

dhawo adhihe dhilwe — noye ya umbile meziko lya hanya. 

22Ngashingeyi, molwaashoka omukwaniilwa a gandja elaka lya kola, eziko li 

pupyalekwe lela, omalaka gomulilo oga fike aalumentu mboka ye ya fala meziko. 

23Nena Shadrak, Meshak naAbednego, manga ya li ya mangwa, oya gwile menilela 

lyeziko lya hanya. 

24Ohaluka Nebukadnezzar okwa haluka a kunkwa. Okwa pula aambala ye: “Inatu 

manga nani aalumentu yatatu noku ya umbila meziko lya hanya?” Oya yamukula ya 

ti: “Eeno, osho twa ningi, Nkeyama.” 

25Omukwaniilwa okwa pula a ti: “Ihe ongiini ano ndi wete aantu yane taa ende 

momulilo? Inaa mangwa yo kaye na endhindhiliko lyuuwehame — nomutine okwa fa 

omuna gwaKalunga.” 

Aalumentu yatatu taye ethiwa e taa yelwa 

26Osho ngeyi Nebukadnezzar okwa thikama po e ta yi komweelo gweziko lya hanya 

nokwi ithana a ti: “Shadrak! Meshak! Abednego! Aamati yaKalunga 

gwokombandambanda! Zii mo.” Oyo noya zi mo nziya. 

27Oongoloneya, aaleli, ookomufala naakwanepangelo ayehe yalwe yomukwaniilwa 

oya gongala, ya tale aalumentu yatatu mbaka inaa lungunithwa komulilo. Omafufu 

gawo oga li inaaga yayuka, oonguwo dhawo inadhi pya nokaya li ya nika othungu. 

28Omukwaniilwa okwa ti: “Tangeni Kalunga kaShadrak, Meshak naAbednego! Okwa 

tumu omuyengeli gwe nokwa hupitha aalumentu mbaka haye mu longele noye mu 

inekela. Oyo inaa vulika kiipango yandje noya hupula oomwenyo dhawo shi vulithe 

okwiinyongamena nokusimaneka kalunga kalwe, kakele Kalunga kawo yene. 

29“Ngashingeyi otandi gandja elombwelo kutya ngele oku na ngoka gwomoshigwana 

kehe, moludhi kehe nenge melaka kehe ta popi ta shundula Kalunga kaShadrak, 

Meshak naAbednego, oku na okundembagulwa miintimbu, negumbo lye otali ka 

halakanithwa po, li ninge ondumba yomakulukuma. Kaku na kalunga kalwe ta vulu 

okuhupitha, ngaashi twe shi mono nena.” 

30Omukwaniilwa nokwa lenge Shadrak, Meshak naAbednego omalenga omanene 

moshikandjo shaBabilon. 

DANIEL 4 

Ondjodhi ontiyali yaNebukadnezzar 

1Omukwaniilwa Nebukadnezzar okwa tumu elaka kaantu yomiigwana ayihe, 

momaludhi nomomalaka agehe muuyuni tali ti: “Otandi mu kundu! 

2Pulakeneni ehokololo lyandje lyiilongakumithi niilongandhindhiliko mbyoka 

Kalunga gwokombandambanda e yi ulukile ndje. 

3“Iilongankumwe iinene ngiini Kalunga e yi tu ulukile! Iilongandhindhiliko 

oyoonkondo ngiini mbyoka e yi longo! Kalunga ota kala omukwaniilwa sigo aluhe;  

oye ta ka lela aluheluhe. 

4“Onda li ndi li nawa muuwa wandje, te nyanyukilwa elago enene. 

5Ihe onda yaguma ondjodhi ontilithi nonda mono omamoniko guugelele, manga nda li 

nda kotha. 

6Onda gandja elombwelo, aanongo ayehe yomuBabilon ye etwe kungame, opo ya 

fatululile ndje ondjodhi yandje. 

7Nena aayanekeli ayehe, oonganga, oompulile naakonekinyothi oye ya mo, nonde ya 

hokololele ondjodhi yandje, ihe inaa vula oku yi fatululila ndje. 

8Nena Daniel okwe ya mo. (Ohi ithanwa Beltshazzar, a lukilwa kalunga kandje.) 

Ombepo yookalunga aayapuki oyi li muye, onkee nde mu hokololele shoka nda 

yaguma. Onda ti kuye: 

9Beltshazzar, omukuluntu gwaayanekeli, onda tseya kutya ombepo yookalunga 

aayapuki oyi li mungoye nou shi iiholekwa ayihe. Ondjodhi yandje oyo ndjika. 

Lombwela ndje shoka tayi ti. 

10“Manga nda li nda kotha, onda mono emoniko lyomuti omuleeleka gu li pokati 

kuuyuni. 

11Ogwa koko omunene, sigo gwa adha mewangandjo nogwa monika kaantu ayehe ya 

kala muuyuni. 

12Omafo gagwo ogo opala nogwa kakata iiyimati — ya gwanena okuliwa kuuyuni 

auhe. Iiyamakuti ohayi gondjo momuzile gwagwo, oondhila otadhi tungile iihandhila 

yadho miitayi yagwo, niinamwenyo ayihe otayi li iiyimati yagwo. 

13“Manga nda li tandi dhiladhila emoniko ndyoka, onda mono omuyengeli ta kuluka 

megulu a pya ondjungu. 

14Okwa popi newi lyomokule a ti: ‘Kii po omuti, pomponeni iitayi yagwo, kweyii ko 

omafo gagwo, halakanitheni iiyimati yagwo. Tidhii mo iiyamakuti mugwo noondhila 

kiitayi yagwo. 

15Ihe oshithindi shi thigii mo mevi sha mangwa nomalyenge giiyela iiluudhe 

niikushu. Nashi kale melundu mokati komwiidhi. “ ‘Ngashingeyi etheni, omume yi 

gwile komulumentu nguka, mu kalekeni mokati kiiyamakuti nokiimeno mokuti. 

16Omimvo heyali ota kala kee na we uuntu meni lye, ihe uuthitukuti. 

17Ndika olyo etokolo lyaayengeli mbeyaka ya pya ondjungu. Tseyithila ano aantu 

ayehe shaa mpoka kutya Kalunga gwokombandambanda oku na oonkondo 

okupangela uukwaniilwa auhe wopantu kombanda yevi note u pe ngoka ye mwene e 

mu hogolola — nando na kale omufupi gwomaantu.’ ” 

18Omukwaniilwa Nebukadnezzar okwa ti: “Ondjodhi oyo ndjika nda yaguma. 

Ngashingeyi, Beltshazzar, lombwela ndje shoka tayi ti. Kape na gumwe 

gwomaanongo moshilongo shandje ta vulu okulombwela ndje, ihe ngoye oto vulu, 

oshoka ombepo yookalunga aayapuki oyi li mungoye.” 

Daniel ta fatulula ondjodhi 

19Daniel, ngu haku tiwa Beltshazzar, okwa li a kankwa noina vula okutya sha. 

Omukwaniilwa okwa ti kuye: “Beltshazzar, ondjodhi nelaka lyayo inayi ku kunka.” 

Beltshazzar okwa yamukula: “Nkeyama, ando ondjodhi nefatululo lyayo li kale li na 

sha naatondi yoye nohangoye mwene! 

20Omuti ngoka omule gwa adha ewangandjo, ogwa vulu okumonika kushaa ngoka 

muuyuni. 

21Omafo gagwo oga li go opala, nogu na iiyimati ya gwana okupalutha uuyuni auhe. 

Iiyamakuti oya gondjo momuzile gwagwo, noondhila odha tungile iihandhila yadho 

miitayi yagwo. 

22“Nkeyama, ongoye omuti ngoka omule nomunankondo. Owa koko unene, sigo wa 

tsu mewangandjo, noonkondo dhoye odha taandele nuuyuni auhe. 

23Nkeyama, manga wa li we shi tongolola, omuyengeli okwa kuluka a zi megulu 

nokwa ti: ‘Kii po omuti nguka noku gu hanagula po, ihe oshithindi shagwo shi 

thigileni mevi. Shi mangeni nomalyenge giiyela iiluudhe niikushu, nomu shi thigile 

melundu lyomwiidhi, gwithileni omume kombanda yomulumentu nguka, ne mu mu 

kalithe mumwe niiyamakuti omimvo heyali.’ 

24“Nkeyama, efatululo lyondjodhi yoye netokolo lyaKalunga gwokombandambanda 

mushoka tashi ke ku adha, olyo ndika: 

25Oto ka tidhwa mo mokati kaantu e to ka kala mokati kiiyamakuti. Omimvo heyali 

oto ka lya omwiidhi wa fa ondumetana, e to lala polweela, mpoka to gwilwa komume. 

Nena oto ka zimina kutya Kalunga gwokombandambanda oha pangele iilongo ayihe 

yaantu nota vulu oku yi pa shaa ngoka ye mwene e mu hogolola. 

26Aayengeli oya lombwele, oshithindi shi kale mevi. Shika otashi ti kutya ngoye oto 

ka kala omukwaniilwa ishewe, shaa wa tseya kutya Kalunga ota lele uuyuni auhe. 

27Nkeyama, taamba ano omayele gandje. Etha okuyona, longa shoka shu uka, sila 

ohenda oohepele. Nena oto kala u na elago.” 

28Ayihe mbika oya ka ningilwa omukwaniilwa Nebukadnezzar. 

29Konima yoomwedhi omulongo nambali manga a li ta lyanga pombanda 

yongulumbala ye muBabilon, 

30okwa ti: “Taleni, Babilon nkene oshinene! Ngame ongame nde shi tungu, shi ninge 

oshilandopangelo shandje, shi holole oonkondo noonkondopangelo dhandje, eadhimo 

lyandje nuunenepangelo wandje.” 

31Manga tuu inaa mana okupopya, lyo ewi otali popi megulu tali ti: “Mukwaniilwa 

Nebukadnezzar, pulakena shoka tandi ti. Uukwaniilwa woye owe u kuthwa 

ngashingeyi. 

32Oto ka tidhwa mo mokati kaantu e to ka kala mokati kiiyamakuti e to li omwiidhi 

wa fa ondumetana omimvo heyali. Nena oto ki ilonga okutseya kutya Kalunga 

gwokombandambanda oha pangele iilongo yaantu nota vulu oku yi pa shaa ngoka ye 

mwene e mu hogolola.” 

33Oohapu ndhika odha ka tsa mbalambala. Nebukadnezzar okwa tidhwa mo mokati 

kaantu e ta napa omwiidhi a fa ondumetana. Omume oya gwile kolutu lwe, nomafufu 

ge oga koko omale ga fa omalwenya gontsa, noonyala dhe dha homonoka mo dha fa 

oonyala dhoondhila. 

Nebukadnezzar ta tanga Kalunga 

34Omimvo heyali sho dha piti po, omukwaniilwa okwa ti: “Onda ligamene kegulu, 

noondunge dhandje odha galukile ndje. Onda hambelele Kalunga 

gwokombandambanda e te simaneke nokutumbaleka ngoka ta kala e na omwenyo 

aluhe sigo aluhe. “Ye ota ka lela aluhe sigo aluhe, nuukwaniilwa we otau ka kala ko 

sigo aluhe. 

35Oye ta tala aakali kombanda yevi aanima yowala;  aayengeli megulu naantu 

kombanda yevi, oye li mepangelo lye. Kape na ngoka ta vulu okukondjitha ehalo lye 

nenge okupula shoka ta ningi. 

36“Oondunge dhandje sho dha galukile ndje, esimano lyandje, uunenepangelo lyandje 

neadhimo lyuukwaniilwa wandje oya galulilwa ndje wo. Aambala yandje nomalenga 

gandje oga kundu ndje nombili, nonda shunithilwa oonkondo dhuukwaniilwa 

nesimano enene li vule lyonale. 

37“Nongashingeyi, ngame Nebukadnezzar, ote tanga, te hambelele note simaneke 

Omukwaniilwa gwomegulu. Shaa shoka ta longo, otashi kala sho opala noshu uka, 

nota shonopeke shaa ngoka ti inenepeke.” 

DANIEL 5 

Omatelekela gaBelshazzar 

1Ongulohi yimwe omukwaniilwa Belshazzar okwa hiya oomvalekele dha simana 

dheyuvi komatelekela, oyo noya nwine omaviinu pamwe. 

2Manga ya li taa nu, Belshazzar okwe etitha mo iitenga yoshingoli noyoshisiliveli 

niiyuma mbyoka he Nebukadnezzar e yi kutha motempeli yaJerusalem. 

Omukwaniilwa okwe yi tumu, opo a nwine mo pamwe noomvalekele dhe naakadhi 

noohonda dhe. 

3Iitenga niiyuma yoshingoli oye etwa mo mbala, noyo ayehe oya nwine mo omaviinu 

4noya tanga iikalunga ya hambulwa moshingoli, moshisiliveli, moshikushu, mosheela 

oshiluudhe noya hongwa miiti nomomamanya. 

5Ohaluka oshikaha shomuntu osha holoka nosha tameke okunyola kekuma lyuuwa lya 

gwayekwa okaalaka, mpoka pwa li pwa minikilwa kuuyelele woolamba. 

Omukwaniilwa nokwa mono oshikaha sho sha li tashi nyola. 

6Okwa shituka a pemba kuumbanda ye a tyololoka, ndele noongolo dhe odha li tadhi 

kakama. 

7Okwi igidha mokule nokwa gandja elaka, mu etwe oonganga, oompulile 

naakonekinyothi. Sho ye ya mo, omukwaniilwa okwa ti kuyo: “Shaa ngoka ta vulu 

okulesha enyolo ndika nota lombwele ndje shoka tali ti, ota ka zalekwa elwaakani 

etiliganembwilili lyopaukwaniilwa, elyenge lyoshingoli lyesimano mothingo ye, nota 

lengwa elenga etitatu moshilongo.” 

8Aanongo yambala oye ya mo, ihe kape na gumwe gwawo a li ta vulu okulesha 

enyolo nenge a lombwele omukwaniilwa shoka tali ti. 

9Nena omukwaniilwa Belshazzar okwa haluka noonkondo, oshipala she osha pembe 

shi vule shito, noomvalekele dhe odha li dha kunkwa. 

10Yina yomukwaniilwa oku uvu ombuya yomukwaniilwa noomvalekele dhe e te ya 

moshinyanga shoshituthi. Okwa ti: “Omukwaniilwa na kale e na omwenyo sigo 

aluhe! Ikolelela, ino tyololoka, u kale wa pemba. 

11Moshilongo shoye omu na omulumentu ngoka e na ombepo yookalunga aayapuki. 

Ho sho a li omukwaniilwa, omulumentu ngoka okwa holola oondunge oombwanawa, 

owino nuunongo wa fa wookalunga. Ho, omukwaniilwa Nebukadnezzar, okwe mu 

lenge omukuluntu gwaayanekeli, oonganga, oompulile naakonekinyothi. 

12Oku na omayele, uunongo nuunkulungu mokufatulula oondjodhi, mokuyelitha 

ootumbutumbu nomokuholola iiholekwa. Tuma ko ano, u ithane omulumentu ngoka 

Daniel — omukwaniilwa okwe mu luka Beltshazzar — note ke ku lombwela ayihe 

mbika shoka tayi ti.” 

Daniel ta fatulula enyolo 

13Daniel okwe etwa mbala koshipala shomukwaniilwa. Omukwaniilwa okwa ti kuye: 

“Ongoye tuu Daniel, gumwe gwomaapika Aajuda mboka tate e ya kwata muJuda? 

14Ondu uvu kutya ombepo yookalunga aayapuki oyi li mungoye, onkee ongoye 

onkulungu nou na ontseyo nuunongo. 

15Aanongo noonganga oya li ye etwa mpaka, ya leshe enyolo ndika noya lombwele 

ndje shoka tali ti, ihe inaa vula nando okuholola shoka tali ti. 

16Ngashingeyi ondu uvu kutya ngoye oto vulu okumona iiholekwa nokufatulula shoka 

tayi ti. Ngele oto vulu okulesha enyolo ndika noto lombwele ndje shoka tali ti, nena 

oto zalekwa elwaakani etiliganembwilili lyopaukwaniilwa, elyenge lyoshingoli 

mothingo yoye noto lengwa elenga etitatu moshilongo.” 

17Daniel okwa yamukula: “Kala nomagano goye nenge u ga pe gulwe. Ihe enyolo 

otandi li ku leshele, Nkeyama, notii ku lombwele shoka tali ti. 

18“Kalunga gwokombandambanda okwa kwaniileke ho Nebukadnezzar e mu ningi 

omukwaniilwa omunene nokwe mu pe esimano nuunenepangelo. 

19Okwa li omunenenene nomutilithi; aantu yomiigwana ayihe, yomomaludhi agehe 

noyomomalaka agehe oya kakama koshipala she. Ngele okwa li a hala okudhipaga 

ntumba, ina nyengwa oku shi ninga; ngele okwa li a hala okugamena ngandi, a kale e 

na omwenyo, ina nyengwa oku shi ninga. Okwa yele nguka nenge a shundula 

ngwiyaka, ngaashi a hala. 

20Ihe molwaashoka a ningi omunuuntsa, omwiinenepeki nomudhudhu, okwa nakulwa 

mo moshipangelapundi she e ta kanitha esimano lye. 

21Okwa tidhwa mo mokati kaantu, noondunge dhe odha fe dhiiyamakuti. Okwa kala 

pamwe nuusinokuti ta li omwiidhi a fa ondumetana nota lala melundu a hipa 

komume. Hugunina okwa zimine kutya Kalunga gwokombandambanda ota lele 

uukwaniilwa auhe note u pe shaa ngoka ye mwene e mu hogolola. 

22“Ihe ngoye, omwana, ino ifupipika, nando owa tseya ayihe mbika. 

23Owa kondjitha Omuwa gwomegulu e to eta mo iitenga niiyuma ya kuthwa 

motempeli ye. Ongoye, oomvalekele dhoye, aakiintu yoye noohonda dhoye mwa 

nwine mo omaviinu e tamu tanga iikalunga ya hambulwa moshingoli, moshisiliveli, 

moshikushu, mosheela oshiluudhe noya hongwa miiti nomomamanya — iikalunga 

mbyoka itaayi vulu nando okumona ko nenge okuuva ko noitayi vulu okutseya sha. 

Ihe ngoye ino simaneka nando Kalunga ngoka tu utha ongele okukalamwenyo kwoye 

nenge okusa, naangoka ta lele ayihe to yi ningi. 

24Omolwaashoka Kalunga a tumu oshikaha shika, shi nyole oohapu ndhika. 

25“Shika sha nyolwa, osho shika: ‘Sha yalulwa, sha yalulwa, sha vihwa, sha topolwa.’ 

26Notashi ti nduno: sha yalulwa, Kalunga okwa yalula omasiku guukwaniilwa woye 

nokwe u hulitha po;  

27sha vihwa, owa tulwa koshiviha nowa monika omupu;  

28sha topolwa, oshilongo shoye osha topolelwa Aamedia nAapersia.” 

29Mbalambala Belshazzar okwa lombwele aapiya ye, ya zaleke Daniel elwaakani 

etiliganembwilili lyopaukwaniilwa nelyenge lyoshingoli mothingo. Nokwe mu lenge 

elenga etitatu moshilongo. 

30Uusiku tuu mboka Belshazzar, omukwaniilwa gwaBabilon, okwa dhipagwa, 

31naDarius, Omumedia gwomimvo omilongo hamano nambali, okwa lala oshilongo. 

DANIEL 6 

Daniel mekololo lyoonime 

1Darius okwa tokola, a langeke oongoloneya ethele nomilongo mbali ya andjagana 

noshilongo she ashihe. 

2Daniel naantu yalwe yaali oya li aatonateli yawo, opo eliko lyomukwaniilwa lyaa 

hepe. 

3Daniel okwe shi holola mbala kutya ota longo nawa e vule aatonateli yalwe nenge 

oongoloneya. Oshoka okwa li a pita ooyakwawo miilonga, omukwaniilwa okwe mu 

tala a gwana okulengwa elenga lyoshilongo ashihe. 

4Nena aatonateli yalwe noongoloneya oya kambadhala, ya monene Daniel ombedhi 

yepuko melelo lyoshilongo, ihe inaa shi vula, oshoka Daniel okwa li omwiinekelwa 

noina longa sha shuusama nenge sha puka. 

5Oya lombwelathana ya ti: “Itatu ka mona epuko lyasha okugandja oombedhi, 

okulopota Daniel, shila otatu li mono melongelokalunga lye.” 

6Nena oya yi komukwaniilwa noya ti: “Omukwaniilwa Darius, kala u na omwenyo 

sigo aluhe! 

7Atuhe mba hatu lele oshilongo shoye — aatonateli, aaleli, oongoloneya, 

aagandjimayele nookomufala — otu uvathana kutya Nkeyama na gandje oshipango 

shi na oonkondo tadhi dhengele. Lombwela ano aantu ayehe kutya momasiku 

omilongo ndatu itaa pitikwa, yi indile sha kukalunga kalwe nenge komuntu gulwe, 

shila okungoye awike, omukwaniilwa. Shaa ngoka ta taaguluka elaka ndika, oku na 

okuumbilwa melambo lyu udha oonime. 

8Nkeyama, gandja ano oshipango noku shi shainina, opo shi kale sha kola pampango 

yokwaalunduluka yAamedia nAapersia.” 

9Osho ngaaka omukwaniilwa Darius okwa shaina oshipango shoka. 

10Daniel sho a koneke kutya oshipango osha shainwa, okwa yi kaandjawo. Mondunda 

yopombanda mongulu ye omwa li omakende ga taalela lwokuJerusalem. Omo moka a 

tsu oongolo pomakende ge eguluka nokwa galikana Kalunga lutatu mesiku, ngaashi a 

li ha ningi shito. 

11Aatondi yaDaniel sho ye mu dhimbulula ta galikana Kalunga, 

12ayehe oya yi komukwaniilwa oku ka lya ko Daniel. Oya ti: “Nkeyama, ndishi owa 

shaina oshipango kutya momasiku omilongo ndatu taga landula shaa ngoka ti indile 

sha kukalunga kalwe nenge komuntu gulwe kee shi kungoye, nu umbilwe melambo 

lyu udha oonime?” Omukwaniilwa okwa yamukula a ti: “Eeno, oshipango sha kola 

pampango yokwaalunduluka yAamedia nAapersia.” 

13Nena oya ti komukwaniilwa: “Daniel, gumwe gwomaapongekwa Aajuda, ine ku 

simaneka, Nkeyama, nenge a vulike koshipango we shi gandja. Oha galikana lutatu 

mesiku.” 

14Omukwaniilwa sho e shi uvu, okwa li u uvite uudhigu nokwa kambadhala 

okuhupitha Daniel. Okwi ipyakidhile nasho, sigo etango lya toko. 

15Nena aalumentu oya galukile komukwaniilwa e taa ti kuye: “Nkeyama, oto tseya 

ndishi kutya pampango yAamedia nAapersia kape na shipango sha gandjwa 

komukwaniilwa tashi vulu okulundululwa.” 

16Omukwaniilwa sho kwa li kee na sho ta vulu, okwa gandja elaka, Daniel a kwatwe 

noku umbilwe melambo lyu udha oonime. Okwa ti kuDaniel: “Kalunga koye ho mu 

longele nuudhiginini, ne ku hupithe.” 

17Emanya olya li lya galangatithilwa kokana kwelambo, nomukwaniilwa okwa tula ko 

oshihako she, osho wo oshihako shoomvalekele dhe, opo Daniel kaa hupithwe nando 

okulye. 

18Nena omukwaniilwa okwa shuna kuuwa, i idhilike iikulya nokwa londokwa 

koomposi uusiku auhe. 

19Petendo lyeluwa omukwaniilwa okwa meneka nokwa yi nokweendelela kelambo. 

20Sho a thiki ko, okwi ithana noluhodhi ta ti: “Daniel, mumati gwaKalunga 

omunamwenyo! Kalunga ngoka ho mu longele nuudhiginini, okwa vulu tuu oku ku 

hupitha koonime?” 

21Daniel okwa yamukula a ti: “Nkeyama, kala u na omwenyo sigo aluhe! 

22Kalunga okwa tumu omuyengeli gwe, a mutike omakana goonime, opo dhaa lye 

ndje po. Okwe shi ningi, oshoka oku shi shi kutya ngame kandi na mbedhi noinandi 

yona kungoye, Nkeyama.” 

23Omukwaniilwa okwa tuntua kenyanyu nokwa gandja elaka, Daniel a hilwe mo 

melambo. Oyo noye mu hili mo noya mono, ina lumatwa nando okuli, oshoka okwi 

inekela Kalunga. 

24Nena omukwaniilwa okwa gandja elaka lyokukwatitha aantu ayehe mbeyaka ya lile 

ko Daniel, noyu umbilwa melambo lyu udha oonime pamwe naakadhi noyana. Manga 

inaa thika kondaandelo yelambo, oonime odhe ya ndjombokele e tadhi mokotola po 

omasipa gawo agehe. 

25Omukwaniilwa Darius okwa nyolele aantu yomiigwana ayihe, yomomaludhi agehe 

noyomomalaka agehe kombanda yevi elaka tali ti: “Kundweni! 

26Otandi popi te ti, moshilongo shandje ashihe shaa ngoka na tile ye a simaneke 

Kalunga kaDaniel. Oye Kalunga omunamwenyo, oye nota lele aluhe sigo aluhe. 

Oshilongo she kashi na mpo nashi ka teka po, noonkondo dhe kadhi na mpoka nadhi 

hulu po. 

27Oye ta hupitha e ta kanyutulula;  ota longo iilongakumithi niilongandhindhiliko 

megulu nokombanda yevi. Okwa hupitha Daniel moshiponga shokuliwa po koonime.” 

28Daniel okwa kala e na esimano mepangelo lyaDarius nosigo omuuyuni waKores, 

omukwaniilwa gwaPersia. 

Daniel ta hokolola omamoniko ge 

(7:1—12:13) 

DANIEL 7 

Emoniko lyaDaniel lyiilikama ine 

1Momumvo gwotango Belshazzar sho a li omukwaniilwa gwaBabilon, ongame 

Daniel nda lala ondjodhi e te mono emoniko uusiku. Ondjodhi onde yi nyola, 

nehokololo lyemoniko olyo ndika, 

2ndyoka nda monene uusiku mboka. Oombepo odha li tadhi pepe koombinga adhihe 

nodha tukulutha omakuthikuthi gefuta enene. 

3Iilikama iinene ine oya anduka mefuta, shaa shoka sha yooloka kiikwawo. 

4Oshilikama shotango osha li sha fa onkoshi, ihe oshi na omawawa ga fa gekodhi. 

Manga nda li nde shi tongolola, omawawa gasho oga dhakulwa ko. Oshilikama osha 

thikamithwa sha fa omuntu. Nopo tuu mpoka osha pewa omayele gopantu. 

5Oshilikama oshitiyali osha li sha fa emwanka sha thikama nomagulu gasho 

gokonima, sha yedha oombati ndatu komulungu pokati komayego gasho, nosha 

lombwelwa kwa tiwa: “Tsikila, lya onyama oyindji, ngaashi to vulu!” 

6Manga nda li nda nzananeka mo omeho, oshilikama oshikwawo osha holoka. Osha li 

sha fa ongwe, ihe kombunda yasho okwa li ku na omawawa gane, ga fa omawawa 

gondhila, nosha li shi na omitse ne. Osha pewa oonkondo dhuupangeli. 

7Manga nda li nda tongolola, oshilikama oshitine osha holoka. Osha li oshinankondo, 

shi etitha uugelele, oshitilithi. Osha nyankagula po iihakanwa yasho nomayego gasho 

giiyela noshe yi lyatagula. Inashi fa iikwawo, osha li shi na ooniga omulongo. 

8Manga nda li nda tala kooniga, onda mono oluniga olushona talu tsapuka mokati 

koonkwawo. Olwa tudha mo ooniga ndatu ndhoka dha li ko. Oluniga olwa li lu na 

omeho ga fa gomuntu nokana ka popi iipolopolo nokwiinenepeka. 

Emoniko lyaangoka ta kala e na omwenyo aluhe sigo aluhe 

9Manga nda li nda tala, iipangelapundi oya tulwa peha lyayo. Ngoka ta kala e na 

omwenyo aluhe sigo aluhe okwa kuutumba kushimwe shomiipangelapundi. Oonguwo 

dhe odha li oontokele totototo dha fa omahegele gomongwa, nomafufu ge oga li go 

opala ga fa omafufu goonzi. Oshipangelapundi she osha li sha londekwa komagulu 

getemba ga tema omulilo tagu tyotyoma, 

10nomukungu gwomulilo ogwa li tagu zi musho. Okwa li ku na aantu omayuvi 

ogendji taye mu yakula, naantu oomiliyona ya thikama koshipala she. Epangulo nolya 

tameke iihokolola yalyo, nomambo oga li ga pandjwa. 

11Manga nda li te tala, ondu uvu oluniga olushona talu kudhile nokupopya iipolopolo. 

Onda mono oshilikama oshitine osha dhipagwa, nolutu lwasho olu umbilwa momulilo 

gwa getukila e talu lungunine mo. 

12Iilikama iikwawo oya kuthwa oonkondo dhayo, ihe oya pitikwa okukala nomwenyo 

ethimbo lyu uthwa. 

13Memoniko ndika uusiku onda mono gumwe a fa omuntu. Okwe ya a kundukwa 

kiikogo nokwa yi kungoka ta kala e na omwenyo aluhe sigo aluhe, nokwe mu 

tseyithilwa. 

14Okwa li a pewa epangelo, esimano noonkondo dhuukwaniilwa, opo aantu 

yomiigwana ayihe, yomomaludhi agehe noyomomalaka agehe ye mu longele. 

Epangelo lye otali ka kala sigo aluhe, nuukwaniilwa we kau na mpoka tau hulu po 

sigo aluhe. 

Omamoniko taga fatululwa 

15Omamoniko ngoka nda mono, oga halutha ndje nonda li nda lulilwa. 

16Ondi ikokele kugumwe gwomwaamboka ya li ya thikama nkoka nonde mu pula, a 

fatulule ayihe, nokwa hokololele ndje ayihe. 

17Okwa ti: “Iilikama mbika ine iinene oyo iilongo mbyoka tayi ka anduka mevi. 

18Naantu yaKalunga gwokombandambanda otaa ka taamba oonkondo dhuukwaniilwa 

e taa kala nadho ndongo aluhe.” 

19Nena onda li nda hala okutseya oshindji unene koshilikama oshitine, shoka sha li 

inaashi fa iikwawo — oshilikama oshitilithi shoka sha nyankagula po iihakanwa 

yasho nomayego gasho giiyela noonyala dhoshikushu e tashi yi lyatagula. 

20Onda li nda hala okutseya kombinga yooniga omulongo komutse gwasho noluniga 

ndoka lwa tsapuka konima yooniga oonkwawo nolwa gwitha ko ooniga oonkwawo 

ndatu. Olwa li lu na omeho nokana nolwa li lwa popi iipolopolo neinenepeko. Olwa li 

olutilithi unene lu vule oonkwawo. 

21Manga nee nda li nda tala, oluniga ndoka olwa hingile aantu yaKalunga iita nolwe 

ya sindi. 

22Nena ngoka ta kala e na omwenyo aluhe sigo aluhe okwe ya e ti igidha epangulo 

nokuhepulutha aantu yaKalunga gwokombandambanda. Ethimbo lya thikana aantu 

yaKalunga, ya taambe oonkondo dhopaukwaniilwa. 

23Efatululo ndyoka nda pewa, olyo ndika: “Oshilikama oshitine osho oshilongo 

oshitine shoka tashi ka kala kombanda yevi notashi ka kala sha yooloka kiilongo 

iikwawo. Otashi ka nyanyagula evi alihe noku li lyatagula. 

24Ooniga omulongo odho aakwaniilwa mboka omulongo taa ka lela oshilongo shoka. 

Nena omukwaniilwa gulwe ota ka holoka; ota ka kala a yooloka kuyakwawo mboka 

ye mu tetekelele, e ta ka sinda aakwaniilwa yatatu. 

25Ota ka popya ta sheke Kalunga gwokombandambanda e ta thindile aantu yaKalunga 

kongundhi. Ota ka kambadhala okulundulula omisindilo dhawo niituthi yawo, naantu 

yaKalunga otaa ka kala kohi yepangelo lye omimvo ndatu netata. 

26Nena epangulo lyomegulu otali ka tokola e tali kutha po oonkondo dhe notali mu 

hanagula po thiluthilu. 

27Oonkondo nuunene wiilongo ayihe kombanda yevi otayi ka pewa aantu yaKalunga 

gwokombandambanda. Oonkondo dhawo dhuukwaniilwa kadhi na mpoka tadhi ka 

hula po, naapangeli ayehe kombanda yevi otaye ke ya longela nokuvulika kuyo.” 

28Efatululo olya hulu. Onda li nda tililila, oshipala shandje osha pembe kuumbanda, 

noohapu ndhoka onde dhi pungula momwenyo gwandje. 

DANIEL 8 

Emoniko lyaDaniel lyontsezi yonzi noyoshikombo 

1Momumvo omutitatu sho Belshazzar a li omukwaniilwa, onda mono emoniko etiyali. 

2Memoniko ndika ondi imono owala ohaluka ndi li moshilandohote Susa shi li 

moshikandjo shaElam. Okwa li nda thikama pomulonga Ulai. 

3Pomulonga onda mono ontsezi yonzi yi na ooniga mbali oondeendeka. Oluniga 

lumwe olwa li olule nolupeepeka lu vule olukwawo. 

4Onda tongolola ontsezi yonzi tayi umpile nooniga dhayo kuuninginino, 

kuumbangalantu nokuumbugantu. Kakwa li oshinamwenyo tashi vulu oku yi keelela 

nenge okuhunuka mo mepangelo lyayo. Oya ningi naanaa ngaashi ya hala noyu ulike 

oonkondo dhayo. 

5Manga nda li nda kuminwa kutya shika otashi ti ngiini, oshikombo oshitsezi oshu 

uluka ko sha zi kuuninginino tashi tondoka sha fa shaa li pevi, noluniga lumwe 

lwoshuuluko lu li pokati komeho gasho. 

6Osha yi shu ukilila komeho gontsezi yonzi ndjoka nda monene ya thikama 

pomulonga, noshe yi ponokele noonkondo dhasho. 

7Onde shi tongolola, sho tashi ponokele ontsezi yonzi. Osha li sha geya noshe yi 

mbothagula nokuteyagula po ooniga dhonzi adhihe mbali. Ontsezi yonzi kaya li tayi 

vulu okwiigamena. Oya finyuninwa pevi noya lyatagulwa, nokakwa li ngoka ta vulu 

oku yi hupitha. 

8Oshikombo oshitsezi osha koko tashi ningi oshinenenene, ihe manga sha li metifa 

lyoonkondo dhasho, oluniga lwasho olwa teka po. Peha lyalwo opwa tsapuka ooniga 

ne dhi na oshuuluko, shaandoka lwa tagananena kombinga yi ili. 

9Koluniga lumwe lwaandhika okwa tsapuka oluniga olushona, ndoka lwa tagananena 

lwokuumbugantu nolwokuuzilo nolwokEvi lyeuvaneko. 

10Olwa koko, sigo lwa gwana okumatukila aakwiita yomegulu, noonyothi dhodhene 

nokuli, nolwa yagumunine dhimwe dhomudho pevi noku dhi lyatagula. 

11Olwa shongo nokuli ondjayi yaakwiita yomegulu, lwa keelele oku mu yambela 

oondjambo dhesiku kehe nolwa nyateke otempeli. 

12Aantu oya yonene mo peha lyokuyambela mo esiku kehe, nelongelokalunga lyashili 

olya li lya lyatelwa pevi. Oluniga olwa li lu na ompolo miilonga yalwo ayihe. 

13Nena ondu uvu omuyengeli gumwe ta pula mukwawo ta ti: “Iinima mbika tayi 

monika memoniko ndika, otayi tsikile sigo uunake? Sigo uunake uulunde wiihuna tau 

ka pingena oondjambo dhesiku kehe? Sigo uunake aakwiita yomegulu taa matukilwa 

notempeli tayi lyatagulwa?” 

14Ondu uvu omuyengeli omukwawo ta yamukula ta ti: “Otashi ka tsikilwa, sigo pwa 

piti oongula noongulohi 2 300. Methimbo ndika oondjambo dhongulohi nodhongula 

itadhi yambwa we. Nena otempeli otayi ka opalekululwa.” 

Omuyengeli Gabriel ta fatulula emoniko 

15Onda li tandi kambadhala ndi tseye emoniko shoka tali ti, ohaluka yowala gumwe a 

thikama komeho gandje. 

16Ondu uvu ewi tali igidha handiyaka yomulonga Ulai tali ti: “Gabriel, mu fatululila 

shoka a mono kutya otashi ti ngiini.” 

17Gabriel okwe ya e ta thikama ontega nangame. Onda li nda tililila e tandi ihata pevi. 

Gabriel okwa ti kungame: “Muntu gwomuntu, tseya shoka emoniko tali ti. Emoniko 

otali hunganeke ehulilo lyuuyuni.” 

18Manga a li ta popi, onda gwile pevi nda kukuta kuumbanda. Ihe okwa yambula ndje, 

a yelutha ndje nda thikama 

19nokwa ti: “Otandi ku ulukile uukwatya wondjahi yaKalunga kutya otau kala wa tya 

ngiini. Emoniko otali holola omathimbo gahugunina. 

20“Onzi ontsezi we yi mono, ndjoka yi na ooniga mbali, otayi ti oshilongo shaMedia 

noshaPersia. 

21Oshikombo oshitsezi otashi ti oshilongo shaGreka noluniga lwa simana pokati 

komeho gasho olwo omukwaniilwa gwotango. 

22Ooniga ne ndhoka dha tsapuka, sho oluniga lwotango lwa teka po, otadhi 

hunganeke iilongo ine moka oshilongo shotango tashi ka topolwa noitayi ka kala 

iinankondo ya fa oshilongo shotango. 

23“Uuna ehulilo lyiilongo mbika tali thiki popepi, notayi ilongele egeelo 

omoluuwinayi wayo, otaku ka holoka omukwaniilwa omwiinayi nomunamakoto. 

24Ota ka nenepala moonkondo, ihe hakoonkondo dhe mwene. Ote ke eta ehanagulo li 

kenyaneka nota ka pondola ayihe mbyoka te ke yi ninga. Ota ka yonagula po aantu 

aanankondo noyaKalunga mwene wo. 

25Molwaashoka oku li po e na uunkulungu, ota ka tompola omakotokelo ge. Ote ki 

itanga nota hanagula po aantu oyendji ontukuluka. Ote ki inenepekela 

nOmukwaniilwa gwaakwaniilwa, ihe nena ota ka hanagulwa po pwaa na elongitho 

lyoonkondo dhomuntu ngandi. 

26Emoniko ndika tali popi oondjambo dhongulohi nongula, ndyoka lye ku fatululilwa, 

otali ka ninga lyoshili. Ihe pungula nawa oshiholekwa shika ngashingeyi, oshoka 

otashi ka kala ethimbo ele, manga inaashi tsakanithwa, shi ninge shoshili.” 

27Onda li nda tyololoka nonda gomboka omasiku ogendji. Nena onda yambuka po e 

te shuna kiilonga mbyoka nda pewa komukwaniilwa, ihe onda li nda piyaganekwa 

kemoniko noine vula nando oku li uva ko. 

DANIEL 9 

Daniel ta galikanene oshigwana she 

1Darius Omumedia, ngoka omuna gwaKserkses, okwa lele oshilongo shaBabilon. 

2Momumvo gwotango gwepangelo lye onda koneke momanyolo omayapuki omwaalu 

gwoomvula omilongo heyali, uuna ndoka Jerusalem shi na okukala sha hanagulwa po 

pahapu yOmuwa, ngaashi e yi hololele omuhunganeki Jeremia. 

3Nonda galikana Kalunga nda mana mo, nde mu indile ndi idhilika iikulya, nda zala 

omahahi, nda kuutumba momutoko. 

4Onda galikana Omuwa Kalunga kandje nonda hempulula oondjo dhoshigwana 

shandje. Onda ti: “Omuwa Kalunga, ongoye omunene, otse notatu ku simaneke. 

Ongoye omudhiginini gwehangano lyoye nou na esilohenda naamboka ye ku hole 

nohaa gwanitha iipango yoye. 

5“Otse twa yono, twa longo iihuna notwa kolokosha. Otwa tindi shoka we tu 

lombwele, tu shi ninge, notwa pilamene shoka we tu ulukile shu uka. 

6Inatu pulakena aamati yoye aahunganeki, mboka yu uvitha medhina lyoye, ya 

lombwele aakwaniilwa yetu, aaleli yetu, ootatekulu noshigwana ashihe. 

7Ongoye, Omuwa, aluhe oho ningi shoka shu uka, ihe otse hatu iyetele aluhe omupya 

tse yeneyene. Shika oshoshili kutse atuhe mboka twa kala muJudea nomuJerusalem 

nokAaisraeli ayehe mboka wa halakanithila niilongo popepi nokokule, oshoka oya li 

inaaye ku dhiginina, ye ku inekele. 

8Aakwaniilwa yetu, aaleli yetu nootatekulu ya ningi iisithahoni noya yono kungoye, 

Omuwa. 

9Ongoye omunamutimahenda nomudhimipo gwoondjo, nando tse twe ku tukulile 

oshipotha. 

10Inatu ku pulakena nando, Omuwa Kalunga ketu, sho we tu lombwele okudhiginina 

oompango ndhoka we dhi tu pa maapiya yoye aahunganeki. 

11Aaisraeli ayehe oya yono iipango yoye noya tindi okupulakena shoka we ya 

lombwele. Otwa yono kungoye, nosho ngeyi we tu ethele ethingano ndyoka lya 

nyolwa mompango yaMoses, omuntu gwoye. 

12Owa longo shoka wa ti, oto tu ningile naaleli yetu. Owa geele Jerusalem unene shi 

vule iilando ayihe kombanda yevi. 

13We tu undulile omageelo agehe ga nyolwa mompango yaMoses. Ihe tse inatu 

kambadhala nando okuli oku ku geyulukitha, Omuwa Kalunga ketu, tu ethe uulunde 

wetu nenge tu taambe oshili. 

14Ongoye, Omuwa Kalunga ketu, owa li wi ilongekidha oku tu geela nowe shi ningi, 

oshoka oho longo aluhe shoka shu uka, natse inatu ku pulakena. 

15“Omuwa Kalunga ketu, owa holola oonkondo dhoye, sho wa tembudha mo aantu 

yoye muEgipiti, noonkondo dhoye otadhi dhimbululwa natango. Otwa yono; otwa 

kolokosha. 

16Ongoye we tu popile shitonale, onkee ino geela we Jerusalem. Osho oshilando 

shoye, ondundu yoye ondjapuki. Iigwana ayihe miilongo yopuushiinda otayi ligamene 

Jerusalem naantu yoye omoluulunde wetu nuukolokoshi mboka wa ningwa 

kootatekulu. 

17Kalunga, uva omagalikano gandje nomaindilo gandje. Tungulula otempeli yoye 

ndjoka ya kumunwa po; yi tungulula, opo shaa ngoka a tseye kutya ongoye Kalunga. 

18Tu pulakena, Kalunga; tu tala, u mone omalwa ngoka tu li mugo nokuhepekwa 

kwoshilando shoka tashi kala edhina lyoye. Otatu ku galikana, oshoka ngoye 

omunamutimahenda, hamolwaashoka twa ningi nawa. 

19Omuwa, tu uva. Omuwa, tu dhimina po. Omuwa, tu pulakena, u shi ninge. Ino 

shelelelwa, opo shaa ngoka e shi tseye kutya ongoye Kalunga. Oshilando shika naantu 

mbaka oyoye.” 

Gabriel ta fatulula ehunganeko 

20Onda tsikile okugalikana tandi hempulula oondjo dhandje noondjo dhoshigwana 

shandje Israel. Ondi indile Omuwa Kalunga kandje, a tungulule otempeli ye 

ondjapuki. 

21Manga nda li te galikana, Gabriel, ngoka nda mwene memoniko lyonale, okwe ya ta 

tuka u uka kungame. Olya li ethimbo lyeyambo lyokomatango. 

22Okwa fatulula a ti: “Daniel, onde ya ndi ku kwathe, u uve ko omahunganeko. 

23Uuna wa tameke okwiindila Kalunga, okwe ku yamukula. Oku ku hole, nonkee nde 

ya ndi ku lombwele eyamukulo. Ngashingeyi pulakena nawa, manga tandi fatulula 

emoniko. 

24“Iiwike omilongo heyali oyo uule wethimbo ndyoka Kalunga u uthile oshigwana 

shoye noshilando shoye oshiyapuki. Nena uukolokoshi otau hulu, oondjo otadhi 

dhimwa po nomayono otaga kuthwa po; uuyuuki waaluhe otau ka tulwa po, emoniko 

nehunganeko otali kolekwa, notempeli ondjapuki otayi ka yapulululwa. 

25Ndhindhilika shika noku shi uva ko: Okuza pethimbo ndyoka elombwelo tali 

gandjwa lyokutungulula Jerusalem sigo omuwiliki omuhogololwa gwaKalunga te ke 

ya, otaku piti iiwike iheyali. Jerusalem otashi ka tungululwa nomapandaanda gasho 

nomapopilokanka gasho, notashi ka kala po iiwike omilongo hamano niiyali, ihe 

ethimbo ndika otali ka kala ndyoka lyomalwa. 

26Pehulilo lyethimbo ndika omuwiliki omuhogololwa gwaKalunga ota ka dhipagwa 

iipundjamenye yowala. Oshilando notempeli otayi ka hanagulwa po kematukilo 

lyaakwiita yomupangeli omunankondo. Ehulilo otali ke ya lya fa efundja tali eta iita 

nehanagulo ndyoka lya longekidhwa kuKalunga. 

27Omupangeli ota ka koleka ehangano noyendji oshiwike shimwe; etata lyethimbo 

ndika sho lya piti po, ota ka hulitha po oontselelandjambo niikulyandjambo. 

Oshiyelekela shiitonditha otashi ka tulwa peha lya yeluka lyotempeli e tashi kala 

mpoka, sigo ngoka e shi tula po, ta adha ehulilo ndyoka Kalunga e li mu 

longekidhila.” 

DANIEL 10 

Emoniko lyaDaniel pomulonga Tigris 

1Momumvo omutitatu sho Kores a li omukwaniilwa gwaPersia, elaka olya hololelwa 

Daniel, ngoka haku tiwa Beltshazzar; Elaka olya li lyoshili, ihe edhigu unene 

okuuvika ko. Olye mu fatululilwa memoniko. 

2Pethimbo ndyoka onda li nda sa oluhodhi iiwike itatu. 

3Inandi lya iithima yomagadhi nenge onyama, inandi nwa omaviinu, nenge ndi 

igwayeke nomagadhi, sigo iiwike itatu ya piti po. 

4Mesiku etimilongombali netine lyomwedhi gwotango gwomumvo, onda li nda 

thikama pomunkulo gwomulonga omunene Tigris. 

5Onda ligamene pombanda nonda mono omulumentu a zala oonguwo dholiina nepaya 

lyoshingoli oshiyelele. 

6Olutu lwe olwa li talu wema lwa fa emanya lyondilo. Oshipala she osha li tashi 

adhima sha fa okushela kwolwaadhi, nomeho ge oga hwama ga fa omulilo. Omaako 

ge nomagulu ge oga li taga taima ga fa oshikushu sha yelithwa, newi lye olya li tali 

popi lya fa omupopyo gwongundu onene. 

7Ongame awike nda mono emoniko ndika. Aantu mboka ya li nangame, inaa mona 

sha, ihe oya li ya haluka e taa fadhuka po noya holama. 

8Onda thigwa po awike nda tongolola emoniko ndika ekumithi. Oonkondo dhandje 

odha thigi ndje po, noshipala shandje osha shituka, kape na muntu ta dhimbulula ndje. 

9Sho ndu uvu ewi lye, onda gwile pevi nda kankwa nonda lala nda tsa oshipala mevi. 

10Nena oshikaha osha yelutha ndje po nonda tsu oongolo ndi ikwatelela pevi niikaha, 

ngame te kakama natango. 

11Omuyengeli okwa ti kungame: “Daniel, Kalunga oku ku hole. Thikama, ngoye u 

pulakene nawa shoka tandi ke ku lombwela. Onda tumwa, ndi ye kungoye.” Sho a 

popi oohapu ndhika, onda kakama natango. 

12Nena okwa ti: “Daniel, ino tila, Kalunga oku uvu omagalikano goye okuza kesiku 

ndyoka lyotango wa tokola, u ifupipike koshipala she, opo u ninge omunandunge. 

Onde ya, ndi ku etele eyamukulo lyomagalikano goye. 

13Omuyengelindjayi gwoshilongo shaPersia okwa kondjitha ndje omasiku omilongo 

mbali nalimwe. Nena Mikael, gumwe gwomaayengeli aakuluntu, okwe ya okukwatha 

ndje, oshoka ongame awike nda kalele mo muPersia. 

14Onde ya, ndi ku uvitithe ko shoka tashi ka ningilwa oshigwana shoye konakuyiwa. 

Emoniko ndika olyiinima yokomeho.” 

15Sho a popi ndhika, onda thikama nokupugalala. 

16Nena omuyengeli, ngoka a fa omuntu, okwa ganeke oshikaha she e ta gumu 

omilungu dhandje. Onda ti kuye: “Tatekulu, emoniko ndika olya tyololokitha ndje 

thilu, noite vulu sha. 

17Onda fa omupika a thikama koshipala shamwene gwe. Otandi vulu okutya ngiini 

kungoye? Kandi na nkondo nenge omufudho gwa kala mungame.” 

18Nena okwa gumu ndje ishewe e ta kolekulula ndje. 

19Okwa ti: “Kalunga oku ku hole, onkee ino tila, ino piyaganekwa kusha.” Sho a popi 

ndhika, onda mono oonkondo nonda ti: “Tatekulu, lombwela ndje shoka u na 

okulombwela ndje. Ongoye wa nkondopaleke ndje.” 

20-21Okwa ti: “Ou shi shi tuu kutya omolwashike nde ya kungoye? Onde ya, ndi ku 

hololele shoka sha nyolelwa membo lyoshili. Ngashingeyi otandi shuna notii ka 

kondja nomuyengelindjayi gwaPersia. Konima yaambika omuyengelindjayi 

gwaGreka ota ka holoka. Kape na ngoka ta kwatha ndje kakele kaMikael, 

omuyengelindjayi gwaIsrael. 

DANIEL 11 

1Momumvo gwotango gwaDarius Omumedia onda kala pooha dhe nde mu kwatha 

noku mu gamena. 

2Shika tandi ke ku lombwela ngashingeyi, oshoshili.” 

Egipiti naSiria 

Omuyengeli okwa ti: “Aakwaniilwa yatatu otaa ka pangela natango Persia, taa 

landulwa komutine, ngoka ta ka kala omuyambelela e vule yalwe. Metifa lyoonkondo 

dhe nuuyamba we ota ka hongakanitha oshilongo shaGreka. 

3“Nena otaku ka holoka omukwaniilwa ofule. Ota ka lela oshilongo oshinene e ta 

longo shoka a hala. 

4Ihe metifa lyoonkondo dhe oshilongo she otashi ka teka po e tashi ningi iilongo ine. 

Aakwaniilwa yaa shi yomezimo lye, otaa ka pangela peha lye, ihe itaa ka kala ye na 

oonkondo ndhoka a li e na. 

5“Omukwaniilwa gwaEgipiti ota ka kala e na oonkondo. Gumwe gwomoondjayi 

dhiita ye ota ka kala omunankondo e mu vule e ta pangele oshilongo oshinene. 

6Konima yomimvo odhindji omukwaniilwa gwaEgipiti ota ka hangana 

nomukwaniilwa gwaSiria note mu pe omwana omukadhona, a ninge omufuko gwe. 

Ihe ehangano itali kalelele, nomufuko nomulume nomwana naapiya mboka yi ile 

pamwe nayo, otaa ka dhipagwa. 

7Nanziya otaku landula omukwanezimo lyomufuko e ta ningi omukwaniilwa. Oye ta 

ka homona etangakwiita lyomukwaniilwa gwaSiria, ta ningine mepopilongulu lyawo 

e te ya sindi. 

8Ota ka fala kuEgipiti iiyelekela yiikalunga yawo niiyuma yoshingoli noshisiliveli 

mbyoka ya yoololelwa iikalunga mbyoka. Konima yomimvo odhindji dhombili 

9omukwaniilwa gwaSiria ota ka matukila Egipiti, ihe ota ka thiminikwa, a shune ko. 

10“Oyanamati yomukwaniilwa gwaSiria otaa ki ilongekidhila iita e taa hiya omatanga 

omanene. Gumwe gwomuyo ota ka kunguluka a fa efundja e ta ponokele 

epopilongulu lyaatondi. 

11Omukwaniilwa gwaEgipiti ota ka pindjala e ta yi kelondo lyiita yokukondjitha 

omukwaniilwa gwaSiria e ta dhenge omatanga ge omanene. 

12Ota ka kwatwa kuuntsa omolwesindano lye, sho a dhipaga aakwiita oyendji, ihe ita 

ka kala aluhe omusindani. 

13“Omukwaniilwa gwaSiria ota ka shuna e ta ka hiya etangakwiita enene li vule 

lyonale. Pompito yo opala ota ka galuka e na etangakwiita lya homatekeka. 

14Nena aantu oyendji otaa tukulile omukwaniilwa gwaEgipiti oshipotha. Naalumentu 

yamwe yekuni otaa zi moshigwana shoye, Daniel, notaa ka tamanana molwemoniko 

ndyoka ye li mono, ihe otaa ka sindika. 

15Omukwaniilwa gwaSiria ota ka kondekitha oshilandohote e te shi kutha ko. 

Aakwiita yaEgipiti itaa ka tsikila we okukondja; naamboka ngaa oofulelela itaa ka 

kala ye na omukumo gwa gwana. 

16Omuhomoni Omusiria ota ka ninga ashihe a hala, nopwaa na ngoka te mu imbi. Ota 

ka kala mEvi lyeuvaneko notali ka kala miikaha ye naanaa. 

17“Omukwaniilwa gwaSiria ota ka dhiladhila okuhomona ta longitha etangakwiita lye 

alihe. Nena opo a hanagule po oshilongo shomutondi gwe, ota hangana naye e te mu 

yambele omwana omukadhona, e mu hokane, ihe ondunge ye itayi tompola sha. 

18Konima yaambika ota ka ponokela iigwana yopefuta noyindji yomuyo ote ke yi 

sinda. Ihe omuwiliki omukwiilongo ote mu sindi e ta hulitha po eitumbo lye; osho 

ngaaka ta ka galulila omukwaniilwa gwaSiria eitumbo lye. 

19Omukwaniilwa ota ka galukila komapopilongulu gokoshilongo she mwene, ihe ota 

ka sindika; ndika olyo ehulilo lye. 

20“Ota ka landulwa komukwaniilwa omukwawo, ngoka ta ka tuma omumbala, a 

thindile aantu kongudhi nomafendelo, opo i indjipaleke uuyamba woshilongo she. 

Methimbo efupifupi omukwaniilwa nguka ota ka dhipagwa, ihe hamondjahi nenge 

molugodhi.” 

Omukwaniilwa omwiinayi gwaSiria 

21Omuyengeli okwa tsikile okufatulula ta ti: “Omukwaniilwa gwaSiria ta landula ko, 

ota ka kala omulumentu omwiinayi, ino opala nando okuninga omukwaniilwa. Ota ka 

holoka ombaadhilila noti iningi omukwaniilwa miineya. 

22Omatangakwiita omanene ote ke ga nyanyagula e te ga thekeke po, osho wo 

Omuyambimukuluntu gwaKalunga. 

23Mokuninga oondjuvaneno ota kotokele iigwana yilwe. Ota ka ninga omunankondo, 

nando oye omupangeli gwoshigwana oshishona ashike. 

24Ohaluka yowala ota ka matukila oshikandjo shuuyamba e ta ningi iinima inaayi 

ningwa nando okoohekulu. Nena ota ka topolela aantu ye iinima mbyoka nuuyamba e 

u yugu miita. Ota ka dhiladhila okumatukila omapopilongulu, ihe ethimbo lye otali ka 

hula po mbala. 

25“Ota ka hiya etangakwiita enene, a ponokele omukwaniilwa gwaEgipiti, ngoka ti 

ilongekidha oku mu kondjitha netangakwiita enene li na oonkondo. Ihe 

omukwaniilwa gwaEgipiti ota ka kotokelwa noita vulu sha. 

26Aagandjindunge ye aainekelwalela otaye ke mu teya po. Aakwiita ye oyendji otaa 

ka dhipagwa, netangakwiita lye otali thekulwa po. 

27Nena aakwaniilwa ayehe yaali otaa ka kuutumba, ya lye poshitaafula shimwe, ihe 

oye ninathane uuwinayi notaa fundjathana. Itaa ka tompola sha, oshoka ethimbo 

lyasho inali thikana manga. 

28Omukwaniilwa gwaSiria ota ka shuna koshilongo she e na iihakanwa mbyoka a 

yugu, a tokola okudhima po eitaalo lyaantu yaKalunga. Ota ka ninga shoka a tokola e 

ta shuna nduno kevi lyaandjawo. 

29“Pethimbo lyu uthwa ota ka homona ishewe Egipiti, ihe pethimbo ndika iinima 

otayi ka lunduluka. 

30Aaroma otaye ke ya ye li moosikepa e taye mu kondjitha nota ka haluthwa. “Nena 

ota shuna a pindjala nota kambadhala okuhanagula po eitaalo lyaantu yaKalunga. Ota 

ka landula oondunge dhaamboka ye ekelahi eitaalo ndyoka. 

31Aakwiita ye yamwe otaa ka nyateka otempeli. Otaa ka hulitha po oondjambo 

dhesiku kehe e taa tula po oshiyelekela shiitonditha. 

32Omukwaniilwa ota hongolola aantu noku ya hekaheka okweetha eitaalo lyawo, ihe 

mboka haa landula Kalunga, otaye mu kondjitha. 

33Aawiliki yoshigwana aanandunge otaa ka nongeka aantu yalwe oyendji, ihe 

pethimbo limwe yamwe yomuyo otaa ka dhipagelwa molugodhi nenge ya fikwe po ya 

se, yamwe otaa ka yugwa e taa tulwa mondholongo. 

34Metifa lyomatyakaleko aantu yaKalunga otaa ka fudha po kashona, nando oyendji 

mboka tayi igameke kuyo, otayi iningitha ashike. 

35Yamwe yomaawiliki aanandunge otaa ka dhipagwa po, opo ongundu yawo yi 

yelekwe, yi thithwe noyi yelithwe. Shika otashi ka kala, sigo ehulilo tali ya, ethimbo 

ndyoka Kalunga e li utha. 

36“Omukwaniilwa gwaSiria ota ka longa shoka a hala. Ote ki inoma ta ti, oye 

omunene e vule ookalunga ayehe nonaKalunga gwokombandambanda wo. Ota ka 

kala ta vulu okuninga ngeyi, sigo ethimbo ndyoka Kalunga te ke mu geela. Kalunga 

ota ka gwanitha shoka a dhiladhila. 

37Omukwaniilwa ota ka kala inaa pupa ko kookalunga ya longelwa koohekulu nosho 

wo kukalunga e holike kaakiintu. Sho shene ota ka thithimanena kalunga kehe, 

oshoka oti idhiladhila ye omunene e ya vule ayehe. 

38Ihe ota simaneke kalunga ngoka ta gamene omapopilongulu. Ota ka yambela 

kalunga ngoka oohekulu inaaye mu simaneka, te mu yambele oshingoli, oshisiliveli, 

uuwe nomagano galwe guuyamba. 

39Opo a gamene omapopilongulu ge, ota ka longitha aantu mboka haa simaneke 

kalunga kokiilongo. Ota ka simaneka aantu mboka taye mu taamba omuleli gwawo, 

ote ya lenge aambala aanene note ya pe evi, li ninge ondjambi yawo. 

40“Shampa ehulilo lyethimbo lyomukwaniilwa gwaSiria li li pokuthika, nena 

omukwaniilwa gwaEgipiti ote ke mu matukila, nomukwaniilwa gwaSiria ote ke mu 

kondjitha noonkondo dhe adhihe, ta longitha omatembakwiita, uukambe noosikepa 

odhindji. Ota ka homona iilongo oyindji a fa omeya gefundja. 

41Ota ka homona nokuli Evi lyeuvaneko e ta dhipaga omayuvi omilongo, ihe iilongo 

Edom, Moab noshihupe shaAmmon otayi hunuka mo. 

42Sho ta homona iilongo ayihe mbika, naEgipiti wo itashi hupu ko. 

43Ota ka kwata po omaliko gaEgipiti goshingoli nogoshisiliveli nomauyamba 

omakwawo ge na ondilo. Ota ka lala Libia naSudan. 

44Nena oonkundana dhokuuzilo nodhokuumbangalantu otadhi mu halutha nota ka 

kondja a sa ondjahi e ta dhipaga aantu oyendji. 

45Oye nota ka dhika ootenda dhe oonene dhuuwa pokati kefuta nondundu ndjoka 

hoka kwa tungilwa otempeli. Ihe ota ka sa pwaa na ngoka te mu gongele.” 

DANIEL 12 

Omasiku gahugunina 

1“Pomasiku ngoka omuyengeli omukuluntu Mikael, ngoka ha popile oshigwana 

shoye, ota ka holoka. Nena otaku ka kala ethimbo edhigu, omalwa omanene inaaga 

kala ko nale kombanda yevi, hela aantu ya shitilwe. Uuna ethimbo ndyoka tali ya, 

aantu ayehe yoshigwana shoye mboka omadhina gawo ga nyolelwa membo 

lyaKalunga, otaa ka hupithwa. 

2Oyendji yomwaamboka ya sa nale nokuli, otaa ka yumuka; yamwe otaa ka 

nyanyukilwa omwenyo gwaaluhe, nayamwe otaa ke ehamekwa kekano lyaaluhe. 

3Aawiliki aanandunge otaa ka adhima ya fa uuyelele wokegulu. Naamboka ya 

nongeka aantu oyendji okuninga shoka shu uka, otaa ka adhima ya fa oonyothi aluhe 

sigo aluhe. 

4“Daniel, ngashingeyi siikila embo ndika noshihako, shi kale sigo ehulilo lyuuyuni. 

Aantu oyendji otaa ke li konakona, nontseyo otayi indjipala.” 

5Nena onda mono aalumentu yaali ya thikama pomulonga, gumwe e li handika 

nomukwawo e li handiyaka. 

6Gumwe gwomuyo okwa pula omuyengeli ngoka a li a thikama mpeya kombanda 

yomeya a ti: “Iilongankumwe mbika otayi ka kala sigo uunake, manga ehulilo lyayo 

inaali ya?” 

7Omuyengeli okwa yelutha omaako ge agehe gaali kegulu e ta gana medhina 

lyaKalunga kaaluhe. Onde mu uvu ta ti: “Otayi ka kala omimvo ndatu netata. 

Okutidhagana aantu yaKalunga shampa kwa hulu, iinima ayihe mbika otayi ka 

ningwa.” 

8Ondu uvu shoka a ti, ihe kanda li ndi uvite ko. Omolwaasho onda pula nda ti: 

“Tatekulu, ayihe mbino otayi ka hula ano ngiini?” 

9Okwa yamukula a ti: “Daniel, inda ngashingeyi, molwaashoka oohapu ndhika odhi 

na okukala ooholekwa dha pungulwa, sigo ehulilo tali ya. 

10Aantu oyendji otaa ka yogolwa, taa ka yelithwa notaa ka opalekwa. Aakolokoshi 

itaa ka pukuluka nando, yu uve ko, ihe otaa ka tsikila iikolokosha yawo; aanandunge 

ayeke taa ka pukuluka nokuuva ko. 



1379 

 

Ombiimbeli Ondjapuki 
@ 2008, Bible Society in Namibia. 

 

 

 

 

11“Okuza kethimbo ndyoka oondjambo dhesiku kehe tadhi hulithwa po, noshiyelekela 

shiitonditha tashi tulwa po, otapu piti omasiku 1 290. 

12Aanelago oomboka taa kala aadhiginini, sigo omasiku 1 335 ga piti po! 

13“Nangoye, Daniel, kala omudhiginini sigo ehulilo. Oto ka sa, ihe oto ka yumukila 

okutaamba oshipewa shoye pehulilo lyomasiku.” 

HOSEA 

HOSEA 1 

1Ndika olyo elaka ndyoka Omuwa e li pe Hosea yaBeeri pomasiku gaakwaniilwa 

yaJuda Usia, Jotam, Ahas naHiskia nomanga Jeroboam yaJehoas a li omukwaniilwa 

gwaIsrael. 

MukadhaHosea noyana 

2Uuna Omuwa a popitha Israel muHosea, okwa ti: “Inda, wu ka hokane; mukadhoye 

ota ka kala kee shi kwiinekelwa naanona yoye otaa ka kala ye mu fa. Osho ngaaka 

aantu yandje oya thigi ndje po nokaye shi kwiinekelwa.” 

3Hosea okwa hokana omukulukadhi edhina lye Gomer yaDiblajim. Nguka okwe mu 

valele osheeli shomumati. 

4Omuwa okwa ti kuHosea: “Mu luka Jesreel, oshoka itapu piti ethimbo ele inaandi 

geela omukwaniilwa gwaIsrael molwomadhipago ngoka ga ningwa kuhekulu Jehu 

puJesreel. Otandi ka hulitha po ezimopangeli lyaJehu. 

5Nopethimbo ndyoka otandi ka hanagula po omatangakwiita gaIsrael mesilu 

lyaJesreel.” 

6Gomer okwa vala okanona okatiyali; haka oka li okakadhona. Omuwa okwa ti 

kuHosea: “Ka luka ‘Kiimuhole’, oshoka itandi kala we ndi hole oshigwana shaIsrael 

nenge oku shi dhimina po. 

7Ihe oshigwana shaJuda otandi kala ndi shi hole. Ngame, Omuwa Kalunga kawo, 

otandi ya hupitha, ihe itandi shi ningi niita — negongamwele nenge nuutati nenge 

nuukambe naakawilinkambe.” 

8Gomer sho a toyitha okakadhona ke, okwa ningi ishewe omusimba e ta vala okamati. 

9Omuwa okwa ti kuHosea: “Ka luka ‘Kamushiyandje’, oshoka oshigwana shaIsrael 

kashi shi oshigwana shandje, nangame kandi shi Kalunga kawo.” 

Israel tashi ka shituluka 

10Oshigwana shaIsrael otashi ka fa evi lyokefuta, oshindji tashi nyenge okuyalulwa 

nenge okuudhikwa. Ngashingeyi Kalunga ota ti: “Kamu shi aantu yandje,” ihe esiku 

otali ke ya, uuna ta ka tya: “One aana yaKalunga omunamwenyo.” 

11Oshigwana shaJuda noshigwana shaIsrael otayi ka hangana ishewe. Otaa ki 

ihogololela yo yene omuwiliki gumwe, nopolumwe otaa ki indjipala notaa ka kala ye 

na elago mevi lyawo. Eeno, esiku lyaJesreel otali ka kala esiku enene. 

HOSEA 2 

1Osho ngeyi ithaneni Aaisraeli ooyakweni “Oshigwana shaKalunga” na “Aaholike 

yOmuwa”. 

Gomer ke shi kwiinekelwa — Israel ke shi kwiinekelwa 

2Aana yandje, tamanekeni nyoko — nando ke shi we mukadhandje, nangame kandi 

shi we omulume. Mu tamanekeni, a hulithe uuholume noluhondelo lwe. 

3Ngele ite shi ningi, otandi ke mu hula, a kale omudhu ongesiku ndiyaka a valwa. 

Otandi ke mu ninga, a kale a fa evi ekukutu lya mbugala e ta ka sa kenota. 

4-5Oyana itandi ya sile ohenda; oyo aana yohonda kaayi na honi. Oyo tayi ti: “Otandi 

yi kaaholi yandje — otaa pe ndje iikulya nomeya, omafufu goonzi niilugu, omagadhi 

nomaviinu.” 

6Onkee ano, tala, ondjila yayo tandi yi thitikitha omano, tandi gumbile enkolo 

komeho gayo yaa mone omapola gayo. 

7Otayi ka matukila kaaholi yayo, ihe itayi ke ya adha. Otayi ke ya konga, ihe itayi ke 

ya mona. Nena otayi ka tya: “Ote shuna komusamane gwandje — puye onda li 

omuhwepo ndi vule sho ndi li ngashingeyi.” 

8Ina tseya nande kutya ongame handi mu pe iilya, omaviinu nomagadhi niisiliveli 

ayihe noshingoli mbyoka ha yambele Baal. 

9Pethimbo lyeteyo otii ka kutha po omagano gandje giilya nogomaviinu notii ka kutha 

po omafufu goonzi niilugu mbyoka nde mu pele, a mone omizalo. 

10Otandi ke mu hula montaneho yaaholi ye, nokape na ngoka ta vulu oku mu kutha 

miikaha yandje. 

11Iituthi ye ayihe otandi yi hulitha po — iituthi ye yokomumvo noyokomwedhi 

nokudhana Esabati — omalongelokalunga ge agehe. 

12Otandi ka hanagula po omiviinu dhe nomikwiyu dhe ndhoka ta ti, okwe dhi pewa 

kaaholi ye, e ya yakule. Iitsambe ye yoomviinu noyiiyimati otandi ke yi mbugaleka; 

iithitukuti otayi ke yi thekeka po. 

13Otandi ke mu geelela omathimbo ngoka a dhimbwa ndje, sho a lungunithile Baal 

omatsininondjambo nokwiizaleka uuwe, a ka lambalale aaholi ye. Omuwa osho ta ti. 

Ohole yOmuwa okuhola oshigwana she 

14Onkee otandi ke mu shunitha natango kombuga; nkwiyaka otandi ke mu sinda 

noohapu dhomaheko gohole. 

15Otandi ke mu shunina iitsambe ye yomiviinu mbyo a li nayo nale, nEsilu lyomalwa 

otali ningi osheelo shetegameno. Nkwiyaka ota ka vulika, ngashi a li sho a li 

omugundjuka, sho a tembuka muEgipiti. 

16Nena ota ka tya ndje ongame omulume — ite ki ithana ndje we Baal gwe. 

17Itandi ke mu etha we, a tumbule edhina lyaBaal. 

18Pethimbo ndyoka otandi ka dhika ehangano niithitukuti ayihe noondhila adhihe, opo 

yaa ehameke aantu yandje. Otandi ka kutha po omauta giita moshilongo, omagonga 

agehe nomatati e te kaleke aantu yandje mombili nomegameno. 

19Israel, otandi ke ku hokana;  ote kala omunashili nomwiinekelwa;  otandi ke ku 

hololela ohole yokolela nesilohenda;  oto ka hokanekeka ndongo aluhe. 

20Ote dhiginine euvaneko lyandje e tii ku ningi gwandjelela, nangoye oto ka tseya 

kutya ngame Omuwa. 

21-22Pethimbo ndyoka otandi ka yamukula omagalikano goshigwana shandje Israel. 

Evi otandi ke li lokithila omvula, nevi otali ka menitha iilya nomandjembele 

nooholivi. 

23Otandi ki indjipaleka aantu yandje moshilongo e tandi ya lagopaleke. Otandi ka 

holola ohole yandje kumboka nda li nda ti “Kiimuhole”, nokumboka ya li haa ithanwa 

“Kamushiyandje”. Otandi ka tya: “One aantu yandje,” nayo otaa ka yamukula: 

“Ongoye Kalunga ketu.” 

HOSEA 3 

Hosea nomukulukadhi kee shi kwiinekelwa 

1Omuwa okwa ti kungame: “Inda natango e to kala ishewe u hole omukiintu e li 

moluhondelo nomuholi gwe. Kala wu mu hole, ngaashi ngame ndi hole natango 

oshigwana shaIsrael, nando oya yi kiikalunga noye hole okuyambela iimenka 

omayambo giiyimati.” 

2Opo ihe nda futu iimaliwa iisiliveli omulongo niitano nooshako ne dhiishokelya, ndi 

mu kulile. 

3Onde mu lombwele: “Kala ethimbo ele nangame; ino ya moluhondelo naalumentu 

yalwe. Osho nangame wo ote ningi nangoye.” 

4Osho ngeyi Aaisraeli otaa ka kala ethimbo ele yaa na aakwaniilwa nenge aawiliki, 

yaa na omayambo nenge oongudhimanya dhiidhila, yaa na iikalunga nenge 

iihongwamenka. 

5Ihe ethimbo otali ya, uuna oshigwana shaIsrael tashi ka galukila natango kOmuwa 

Kalunga kawo nokomuna gwaDavid, omukwaniilwa gwawo. Nena otaa ka tila 

Omuwa notaa ka taamba omagano omawanawa kuye. 

HOSEA 4 

Omuwa ta nyenyetele Israel 

1Omuwa ota gandja uusama koshigwana shoka sha kala mevi ndika. Israel, pulakena 

shoka ta ti: “Kaku na omwiinekelwa nenge ohole moshilongo, naantu inaa tseya ndje 

kutya ongame Kalunga. 

2Otaa ningi omauvaneko e taye ga yono, otaa dhipaga, taa yaka e taa hondele. Oya 

vuka muudhudhu nomomadhipagathano. 

3Onkee evi otali si oluteni noshaashoka shi na omwenyo, otashi ka sa. Iithitukuti 

ayihe noondhila adhihe noohi wo otayi ka sa.” 

Omuwa ta nyenyetele aayambi 

4Omuwa ota ti: “Inaku kala ngoka ta nyenyetele aantu nenge te ya pukulula — 

omagando ogu uka kaayambi. 

5One tamu tantagala uusiku nomutenya, naahunganeki ongashikwawo. Ngame otandi 

ka hanagula po nyoko Israel. 

6Aantu yandje oya pangulwa, oshoka inaa tseya ndje. Ne aayambi omwa tinda 

okutseya ndje nomwe ekelahi omalongo gandje. Onkee otandi ekelehi aana yeni. 

7“Ne aayambi sho mwa ningi oyendji, okuyona kweni okwa ningi wo okwindji. 

Esimano lyeni otandi ke li ukitha meshunduko. 

8Otamu yambapala molwomayono gaantu yandje notamu hala, ya yone nena nangula. 

9Otamu ka geelwa egeelo limwe noshigwana. Otandi mu geele e tandi mu galulile 

uuwinayi mbuka tamu longo. 

10Nando otamu li oontumba dhoondjambo, itamu ka kuta. Otamu simaneke iikalunga 

yokugandja oluvalo, ihe natango otamu ka kala mwaa na aanona, oshoka omwa 

pilamene ndje e tamu landula iikalunga.” 

Omuwa ta geele esimaneko lyoshipagani 

11Omuwa ota ti: “Omaviinu omalulu nomatoye otaga kutha aantu yandje oondunge. 

12Otaa kongo omamoniko methindi lyomuti. Oshiti tashi ya lombwele shoka ya hala 

okutseya. Oye etha ndje. Oya fa omukiintu a ningi ohonda. Oyi igandja yo yene 

kiikalunga. 

13Otaa yamba oondjambo pomahala giimenka koondungu dhoondundu. 

Kiikulundundu otaa lungunithile etsininondjambo momiti ominene dha gumbakana, 

omolwomizile omiwanawa. “Omolwaashoka aakadhona yeni otaa ningi oohonda 

niitenyakadhona yeni otaa hondele. 

14Ihe itandi ke ya geelela shika, one yene ohamu kala noohonda dhomootempeli 

notamu gandja pamwe nadho oondjambo dhopashipagani. Ngaashi eyeletumbulo tali 

ti: ‘Aantu aagoya otaa ka mbolokotela meolelo.’ 

15“Nando ngoye oshigwana shaIsrael, ino inekela ndje, Juda na kale inee shi pelwa 

uusama. Inamu galikanena puGilgal nenge puBetaven nenge mu ningile po euvaneko 

medhina lyaKalunga omunamwenyo. 

16Oshigwana shaIsrael osha pwidhuka sha fa omamulutiya. Ote vulu oku ya napitha 

ngiini ngaashi oonzi komanapelo? 

17Oshigwana shaIsrael oshi li mehangano niimenka. Shi etheni, shi ye noondjila 

dhasho shene. 

18Ngele ya kolwa komaviinu, nena otaa hokwa muuholume wawo, taa hogolola 

esithahoni komeho gesimaneko. 

19Otaa ka pepwa po kombepo notaa ka sa ohoni yoondjambo dhawo dhoshipagani. 

HOSEA 5 

1“Aayambi, pulakeneni! Pakalekeni omakutsi, one Aaisraeli! Pulakeneni ne 

yomezimo lyaapangeli! Omwa tegelelwa, mu tokole pauyuuki. Epangulo otali mu 

adha! Omwa ningi omwigo gwaMispa noshiliya kondundu Tabor, 

2ekelo ele puShittim, notandi ka geela ayehe yomuyo. 

3Israel ondi mu shi, nkene a tya — ita vulu okuholama ndje. Okwa ningi kee shi we 

kwiinekelwa, naantu ye inaa gwana we okulongela ndje.” 

Hosea ta kondjitha esimaneko lyiimenka 

4Uuwinayi mboka oshigwana shaIsrael sha ningi, owe shi keelele okugalukila 

kuKalunga kasho. Okusimaneka iimenka okwe ya tsikitha, yaa vule we 

okudhimbulula Omuwa. 

5Eitumbo lyoshigwana shaIsrael otali shi tamaneke. Ondjo yuulunde wawo otayi ya 

pundukitha, naantu yaJuda otaa pundukile mumwe nayo. 

6Otaa kutha oonzi niimuna yawo, ye yi yambele Omuwa oondjambo, ihe itashi 

kwatha sha. Itaa vulu oku mu mona, oshoka okwe ya thigi po. 

7Oyo inaa inekela Omuwa; aana yawo kaa shi yOmuwa. Onkee otaa ka hanagulwa po 

mbala pamwe nomapya gawo. 

Iita pokati kaJuda naIsrael 

8Hikeni oombenda dhiita muGibea! Kugeni onkugo muRama! Tseyitheni iita 

muBetaven! Yamati yaBenjamin, indeni kiita! 

9Esiku lyegeelo otali ya, naIsrael ota ka ya meyonuko. Oshigwana shaIsrael, shika 

otashi ka ningwa shili! 

10Omuwa ota ti: “Onda geya, oshoka aawiliki yaJuda oya matukile Israel noya yugu 

po evi lye. Onkee otandi ya tilehile egeelo tali kunguluka lya fa efundja. 

11Israel ota thiminikwa; okwa kanitha evi ndyoka lya li lye lela, oshoka oya ka pula 

ekwatho kumboka yaa na sha okugandja. 

12Otandi eta eyonuko muIsrael nehanagulopo moshigwana shaJuda. 

13“Israel sho a mono uuvu we, naJuda sho a mono iilalo ye, nena Israel okwa yi 

kuAssur, a pule omupangeli omunene ekwatho, ihe ina vula oku ya aludha nenge 

okupanga iilalo yawo. 

14Otandi ka ponokela oshigwana shaIsrael naJuda ngaashi onime. Ongame mwene 

tandi ke ya tuulagula notandi ya thigi po. Uuna tandi ke ya kookolola, kape na ngoka 

te ya hupitha. 

15“Otandi ke ethela aantu yandje momahepeko, sigo oondjo dhawo dhe ya hepekitha 

sha gwana notaa ka konga ndje. Ngiika muudhigu wawo otaa ka kambadhala, ya 

mone ndje.” 

HOSEA 6 

Oshigwana shi na eitedhululo lyiihelele 

1Aantu otaa ti: “Tu galukileni kOmuwa. Okwe tu dhenge, ihe ote tu aludha; ote tu 

ningi iilalo, ihe ota manga wo iilalo yetu. 

2Momasiku gaali nenge gatatu ote tu tululula omwenyo, notatu ka kala tu na 

omwenyo montaneho ye. 

3Natu tseyeni Omuwa. Ote ke ya kutse a fa eluwa tali tende; eeno shili, okwa fa 

omvula tayi tutike evi, sho tayi nyaganya.” 

4Ihe Omuwa ota ti: “Israel naJuda, otandi mu ningi ngiini? Ohole yeni yokuhola ndje, 

otayi pwine mbala ya fa osheentsi shongula; oya fa omume ndjoka tayi kaha 

ongulangula. 

5Omolwaashika onde mu tumine aahunganeki yandje nelaka lyepangulo 

nolyehanagulo. Shoka nda hala kune, osha yela noshi li puuyelele: 

6osho ohole ya kola, handjambo dhiimuna yeni. Onda hala, aantu yandje ya tseye ndje 

shi vule okulungunithila ndje omayambo. 

7“Ihe sho ye ya mevi puAdam, oya yono ehangano ndyoka nda hangana nayo. 

8Gilead osho oshilando shu udha aantu aawinayi naadhipagi. 

9Aayambi oya fa ongundu yaayugi mboka ya langela omuntu. Nomondjila yu uka 

keha eyapuki kuShekem, otaa dhipaga. Notaa longo uuwinayi mbuka ya manguluka 

nokuli! 

10Onda mono iihuna muIsrael; aantu yandje otayi inyateke pesimanekelo lyiimenka. 

11“Nomolwoye wo, oshigwana shaJuda, ondu utha ethimbo lyoku ku pangula 

omolwiilonga yoye.” 

HOSEA 7 

1“Nando nee nda hala okupanga aantu yandje Aaisraeli noku ya ninga aanelago 

ishewe, ondi wete ashike uuwinayi wawo niihuna mbyoka taa ningi. Otaa 

kotokelathana; otaa fulu omagumbo notaa yaka; otaa yugu aantu momapandaanda. 

2Itashi ya mo nando momitse dhawo kutya ote dhimbulukwa uuwinayi auhe mbuka; 

ihe omayono gawo oge ya kondeka noge li aluhe momeho gandje.” 

Ekotokelo mombala 

3Omuwa ota ti: “Aantu otaa kotokele omukwaniilwa naambala ye nomaendathano 

gomevi omawinayi. 

4Ayehe aaniineya nokaa shi kwiinekelwa. Ondjahi yawo tayi mukuta ngaashi omulilo 

mesiga, ngoka inaagu yokwa komuyothi, sigo ondombo tayi tumbu. 

5Mesiku lyelalo lyomukwaniilwa oya simaneke omukwaniilwa naambala ye niikunwa 

yopashimbala e taye ya goyapeke nomaviinu. 

6Omakoto gawo oge ya hanyeke ngaashi eziko. Uusiku auhe ondjahi yawo oya li tayi 

mukuta, nongula oya ndwafuka. 

7“Muupyundjahi wawo oya dhipaga aaleli yawo. Aakwaniilwa yawo oya dhipagwa 

miineya gumwe nagumwe, ihe kape na ngoka ti indile ndje ekwatho.” 

Israel niigwana yilwe 

8Omuwa ota ti: “Oshigwana shaIsrael osha fa oshikwiila inaashi pya nawa. Oya 

vundakana niigwana ye ya kunduka 

9noinaa dhimbulula kutya okukwatathana kwawo naakwiilongo okwe ya kutha 

oonkondo. Omasiku gawo oga yalulwa, ihe yo inaa shi tseya. 

10Eitumbo lyoshigwana shaIsrael otali ya tamaneke. Nonando mbika oya ningwa, inaa 

galukila kungame, Omuwa Kalunga kawo. 

11Israel ota fadhuka po a fa onguti ya thethelekwa. Tango otaa pula ekwatho 

kuEgipiti, nena otaa matukile kuAssur. 

12Ihe otandi ke ya tegela omwigo, gu ya yule ngaashi oondhila, sho yu uka ko. Otandi 

ya geelele uuwinayi ye u ninga. 

13“Oya geelwa! Oye etha ndje e taa tsu ondumbo nangame. Otaa ka hanagulwa po. 

Onda halele, ndi ya hupithe, ihe elongelo lyawo okulongela ndje olyiifundja. 

14Oyo inaa galikana ndje shili, ihe peha lyasho oyi iyekelehi yo yene e taa lilagana ya 

fa aapagani. Uuna taa pula iilya nomaviinu, otaa ishatagula ya fa aapagani. Aadhudhu 

oya tya ngiini mbano, ee! 

15Nando ngame onde ya putudha nonde ya koleke, oya li taa kondjitha ndje. 

16Oya pilamene ndje e taa taalele kiikalunga yaa na mwago. Oyo kaye shi 

kwiinekelwa, ya fa uutati wenkowatata. Oshoka aawiliki yawo otaa inomo, otaa ka sa 

iisa yaa na mutse nandungu, nAayegipiti otaa ka yola.” 

HOSEA 8 

Omuwa ta geelele Israel esimaneko lyiimenka 

1Omuwa ota ti: “Kugeni onkugo! Aatondi otaa fegula po evi lyandje ya fa omakodhi. 

Aantu yandje oya yono ehangano lyetu nayo noya tsa ondumbo nompango yandje. 

2Nonando nee yi ithane ndje Kalunga kawo noya tye, oyo aantu yandje noya tseya 

ndje, 

3oye ekelehi shoka oshiwanawa. Onkee aatondi yawo otaa ke ya tidhagana. 

4“Aantu yandje oyi ihogololele aakwaniilwa, ihe oye shi ningi muyo yene. Oya 

langeke aawiliki, ihe ngame inandi shi zimina. Oya kutha oshisiliveli shawo 

noshingoli e taa hambula iimenka. Shika otashi ya fala meyonuko. 

5Otandi tondo ontsezi yoshingoli tayi simanekwa kaantu yomoshilando Samaria. 

Otandi ya geele. Sigo uunake taa kala ngeyi inaaye etha iikalunga yawo? 

6Omuhambudhi Omuisraeli okwa hambula oshimenka, ihe kashi shi Kalunga. Ontsezi 

yoshingoli hayi simanekwa muSamaria, otayi ka tatulwa po. 

7Otaa kunu ombepo, ihe otaa ka teya oshikungulu! Epya lyiilya mbyoka inaayi 

tiligana itayi vulu okugandja oshithima. Nonando nee nali shi ninge, aakwiilongo 

otaye shi li po. 

8Israel a faathana niigwana yilwe noke na we oshilonga mokati kayo, a fa ombiga ya 

tatuka. 

9Ngaashi uusino uupwidhi aantu yaIsrael otaa lambalala oondjila dhawo yene. Oya yi, 

ya ka konge ekwatho kuAssur noya futu iigwana yilwe, opo yi ya gamene. 

10Ihe nena otandi ke ya gongela e tandi ya geele. Mbala otaa ka thinonwa 

kuuwehame, omukwaniilwa gwaAssur sho te ya hepeke. 

11“Oshigwana shaIsrael sho sha tungu iiyambelo oyindji okukutha po oondjo, oshi na 

muyo omahala ogendji gokuyonena. 

12Nando ndi kale nde ya nyolela iipango yaa shi kuyalulwa, oye yi tindi noye yi tala 

iinima iikwiilongo. 

13Otaa yambele ndje oondjambo notaa li onyama yadho, ihe ngame Omuwa kandi na 

mbili nayo. Otandi dhimbulukwa oondjo dhawo e tandi dhi ya geelele. Otandi ke ya 

shuna kuEgipiti. 

14“Oshigwana shaIsrael osha tungu oombala dhaakwaniilwa, ihe osha dhimbwa 

omushiti gwasho. Oshigwana shaJuda osha tungu iilandohote, ihe otandi ka tuma 

omulilo, gu lungunithe po oombala dhawo dhaakwaniilwa niilando yawo.” 

HOSEA 9 

Hosea tu uvitha okugeelwa kwaIsrael 

1Shigwana shaIsrael, hulithii po iituthi yeni ya fa yaapagani. One mwa pilamene 

Kalunga keni noinamu mu inekela. Moshilongo ashihe omwi ilanditha po 

koshikalunga Baal ngaashi oohonda nomu hole iilya mbyoka tamu ti, okwe yi mu 

futile! 

2Ihe mbala ito ka kala niilya ya gwana nomagadhi nosho wo omaviinu. 

3Oshigwana shaIsrael itashi ka kala we mevi lyOmuwa, ihe otashi ka shuna kuEgipiti 

e tashi kala tashi li muAssur iikulya yi indikwa. 

4Momavi omakwiilongo itashi ka vula okuyambela Omuwa omayambo gomaviinu 

nenge oku mu etela oondjambo. Iikulya yasho otayi nyateke shaa ngoka te yi li ya fa 

iikulya tayi lilwa pomawendo. Otayi ka liwa ashike oku ya kutitha; itamu kuthwa 

nando osha, shi yambelwe motempeli yOmuwa. 

5Nuuna ethimbo tali ya lyokudhana iituthi yokusimaneka Omuwa, otaa ka ninga 

shike? 

6Uuna oshiponga tashi ya, naantu taa halakanithwa, Aayegipiti otaa ke ya gongela — 

taye ya gongelele efumviko puMemfis! Uuyamba wawo woshisiliveli nomahala 

mpoka omagumbo gawo ga li ga dhikilwa po, otaga ka kala ga sa omwiidhi nomano. 

7Ethimbo lyepangulo olya thikana, uuna aantu taa pewa shoka yi ilongela. Uuna tashi 

ningwa, Israel ote shi tseya. Otamu ti: “Omuhunganeki nguka omugoya. 

Omukwambepo nguka ota alukwa.” Ne aantu otamu tondo ndje unene, oshoka oondjo 

dheni odhindji unene. 

8Ngame omuhunganeki nda tumwa kuKalunga okulondodha oshigwana shaIsrael. Ihe 

aluhe shaa mpoka tandi yi, otamu tegele ndje omwigo ngaashi ondhila. Aantu oya 

ningi aatondi yomuhunganeki mevi lyaKalunga mwene. 

9Oyo aawinayi noonkondo miilonga yawo, naanaa ngaashi ya li puGibea. Kalunga ota 

dhimbulukwa oondjo dhawo e te dhi ya geelele. 

Uulunde waIsrael niilanduliko 

10Omuwa ota ti: “Israel onde mu adhele a fa omandjembele ga kokela mombuga. 

Oohokulu oya li ya fa oonkwiyu dhoondhiye. Ihe sho ye ya kondundu Peor, oya 

tameke okulongela Baal, mbalambala oya ningi iikungitha ngaashi iikalunga mbyoka 

ye yi hole. 

11Esimano lyaIsrael otali ka tuka po lya fa ondhila, noitaa ka valelwa we aanona, kape 

na mukiintu ta ka ninga omusimba, kape na we mukiintu ta ka ya metegelelo. 

12Ihe nando naa vale aanona, otandi ke ya kutha po noite thigi po nando ogumwe e na 

omwenyo. Uuna tandi etha aantu mbano, otaa ka adhika kiihuna.” 

13Memoniko ondi wete oyana taa tidhwa notaa dhipagwa. 

14Omuwa, otandi ku indile shike, u shi ningile aantu mbaka? Ninga aakiintu yawo 

kaaya vale! Nomagundji gawo ga thipuka kage shi kuyamutha we uunona. 

Epangulo lyOmuwa kuIsrael 

15Omuwa ota ti: “Iilonga yawo ayihe iiwinayi oya tameke muGilgal. Oko nkoka nda 

tameke oku ya tonda. Nomoluuwinayi mboka ye u ningi, otandi ke ya tidha mo mevi 

lyandje. Itandi ka kala we ndi ya hole; aawiliki yawo oya tsa ondumbo nangame. 

16Oshigwana shaIsrael osha fa oshimeno shi na omidhi dha kukuta noitashi imi we 

iiyimati. Itaa ka kala we ye na aanona, ihe nando ya kale nayo, otandi ka dhipaga po 

aanona yawo ye ya hole.” 

Omuhunganeki ta popitha Israel 

17Kalunga nguka he longele, ote ke ekelahi aantu ye, oshoka inaye mu pulakena. Otaa 

ka kala aatembauki mokati kiigwana. 

HOSEA 10 

1Oshigwana shaIsrael osha li sha fa omuviinu gwa kanyata omandjembele. Sho sha 

likola iiyimati oyindji, oshi indjipalitha omwaalu gwiiyambelo yasho. Evi lyasho sho 

lya vala nawa, osho opaleke shi vule shito oongudhimanya dhiimenka shi dhi longele. 

2Aantu yomitima omikotokeli otaa ka sa uudhigu molwoondjo dhawo. Kalunga ota ka 

kumuna po iiyambelo yawo e ta yonagula po oongudhi dhawo dhiimenka. 

3Aantu mbaka otaa ka tya: “Katu na omukwaniilwa, oshoka inatu tila Omuwa. Ihe 

omukwaniilwa ote tu kwatha shike?” 

4Otaa popi oohapu dhaa na shilonga notaa ningi omauvaneko giifundja nomauvaneno 

gowala. Uuyuuki wa shituka uukeenuuyuuki tau koko wa fa iigwanga yuuzigo mepya 

lya pululwa. 

5Aantu mboka taa kala moshilando Samaria, otaa ka tila e taa si oluhodhi 

omolwoshikalunga shoshingoli puBetaven. Oyo naayambi mboka ya longele 

oshimenka shika, otaye ke shi lilila. Otaa ka kugagana, sho tashi hulwa eadhimo 

lyasho lyoshingoli. 

6Oshimenka otashi ka falwa kuAssur, shi ninge ombalagelo komupangeli omunene. 

Israel ota ka kuthwa esimano, ota ka sithwa ohoni molwaashoka ye shi ningi. 

7Omukwaniilwa gwe ota ka falwa ngoshipipili kombanda yomeya. 

8Iimenka yokoondungu dhoondundu dhaBetaven, nkoka oshigwana shaIsrael hashi yi 

simanekele, otayi ka yonagulwa po. Omano noongwena otayi ka mena piiyambelo 

yayo. Aantu otaa ki ithana oondundu taa ti: “Tu holekeni!” niikulundundu: “Tu 

siikileni!” 

Omuwa tu uvitha epangulo kuIsrael 

9Omuwa ota ti: “Oshigwana shaIsrael inashi etha nando okuyona kungame, ngaashi 

ya li ya yono puGibea. Onkee iita otayi ke ya adha puGibea. 

10Otandi ka ponokela aantu mbaka aalunde notandi ya geele. Iigwana otayi ke ya 

hangena, noyo otaa ka geelelwa oondjo dhawo odhindji. 

11Israel nale okwa li a fa ondema ya dheuka nawa, yi ilongekidha noya hala 

okuyungula iilya. Ihe onda tokola oku mu tula ondjoko kothingo ye yo opala nonde 

mu tula miilonga iidhigu. Juda onde mu hilitha oshipululo naIsrael onde mu 

kookololitha oshihelelitho. 

12Nda ti: ‘Ipululila eputa epe, tsika uuyuuki noto teya omayambeko ngoka taga 

pendutha okwiigameka kwoye kungame. Ndika olyo ethimbo lyokugalukila kungame, 

Omuwa gwoye, nangame otandi ya notandi mu pe omayambeko.’ 

13Ihe ne omwa kunu uukolokoshi nokuteya iiyimati yawo. Omwa li iiyimati ya zi 

miifundja yeni. “Oshoka omwi inekela omatembakwiita geni naakwiita yeni oyendji, 

14iita otayi ka adha aantu yeni, noohote dheni otadhi ka kumunwa po. Esiku ndyoka 

otali ka kala lya fa uuna omukwaniilwa Shalman a hanagula po oshilando Betabel 

molugodhi, naakulukadhi naanona oya sile mo. 

15Shika osho tamu ka ningilwa, ne aantu yokuBetel omolwiihuna mbyoka mwa longo. 

Omukwaniilwa gwaIsrael ota ka sa, shampa tuu olugodhi lwa tameke.” 

HOSEA 11 

Ohole yaKalunga okuhola aanandumbo naye 

1Omuwa ota ti: “Israel sho a li omunona, onda li ndi mu hole. Omumwandjemati onde 

mu ithana muEgipiti. 

2Ihe mpoka pa thika nde mu ithana, opo pe thika a pilamene ndje. Aantu yandje oya 

yambele Baal;  oya lungunithile iimenka omidhidhindjambo 

3Ongame nda longo Israel okweenda. Ondu ukata aantu yandje momaako, ihe inaa 

zimina nande kutya ongame omusilishimpwiyu gwawo. 

4Onde ya hilile kungame nolukeno nohole. Onde ya yambulile komapepe gandje;  

onda kuutumba e tandi ya palutha niikulya. 

5“Oya tindi okugalukila kungame, onkee taa shuna kuEgipiti, naAssur ote ke ya 

pangela. 

6Iita otayi ka mbolokotela miilando yawo e tayi teyagula po omiyelo dhiilando. Otayi 

ka yonagula po aantu yandje, oshoka shoka taa longo, oye shi tala oshiwanawa. 

7Otaa tsikile okupilamena ndje. Otaa ka lilagana omolwondjoko ndjoka yi li 

komapepe gawo, ihe kaku na ngoka te ke yi kutha ko kuyo. 

8“Israel, otandi vulu ngiini, ndi ku ethe? Otandi vulu ngiini, ndi ku gandje po? Ondi 

ku hanagule po, ngashi nda hanagula po Adma, nenge ndi ku ninge, ngashi nda ningi 

Zebojim? Omwenyo gwandje itagu pitika, ndi shi ninge! Ohole yandje yoku ku hola 

onene unene. 

9Itandi ku geele nda sa ondjahi;  Israel, itandi ku yonagula po we. Oshoka ngame 

oKalunga, kandi shi muntu. Ngame, Omuyapuki, ondi ku na. Ngame itandi ya 

kungoye nda sa ondjahi. 

10“Aantu yandje otaa ka landula ndje, sho tandi pumbile aatondi yawo ngaashi 

onkoshi. Otaa ka matuka taa ya kungame taa zi kuuninginino. 

11Otaa ka za kuEgipiti ya fa uundigilili, nokuAssur ya fa oonguti. Otandi ke ya fala 

ishewe komagumbo gawo. Ongame Omuwa nda popi.” 

Israel naJuda otaa pangulwa 

12Omuwa ota ti: “Oshigwana shaIsrael osha kunduka ndje niifundja nonomakoto, 

noshigwana shaJuda osha tsa ondumbo nangame, Kalunga omuyapuki e shi 

kwiinekelwa.” 

HOSEA 12 

1“Shaa shoka oshigwana shaIsrael tashi longo okuza ongula sigo ongulohi, kashi na 

shilonga notashi fala meyonuuko. Ekotokelo nuukolokoshi otayi indjipala mokati 

kawo. Otaa uvanene naAssur e taa pindike naEgipiti.” 

2Omuwa ota tamaneke oshigwana shaJuda, ota ka geela wo Israel molwiilonga 

mbyoka ta longo. Ote ya galulile shoka yi ilongele. 

3Hekulu Jakob okwa kondjele nomumwayina omukwanambwiyu, manga ya li 

natango mela lyayina. Jakob sho a koko, okwa kondjo naKalunga — 

4okwa kondjo nomuyengeli e ta sindana. Okwa lili e ti indile eyambeko. PuBetel 

Kalunga okwe ya kutatekulu Jakob e te mu popitha. 

5Nguka oye Omuwa Kalunga Omunankondoawike — Omuwa olyo edhina ndyoka ha 

simanekwa nalyo. 

6Onkee ngashingeyi, luvalo lwaJakob, inekeleni Kalunga keni nokugalukila kuye. 

Kaleni aainekelwa naayuuki, nokutegelela neidhidhimiko ekwatho lyaKalunga keni. 

Natango oohapu dhegeelo 

7Omuwa ota ti: “Oshigwana shaIsrael osha fa Aakaanana, kashi shi kwiinekelwa. 

Oshi hole okukotokela aalandi yasho nondjele ya puka. 

8Aaisraeli ohaa ti: ‘Tse aayamba notu na omaliko. Kape na ngoka te tu nyenyetele, 

sho tu na uuyamba wa za mokukotokela.’ 

9Ihe ngame, Omuwa Kalunga keni nde mu tembudha muEgipiti, otandi ke mu kaleka 

ishewe mootenda, ngashi mwa li nale, sho nde ya kune mombuga. 

10“Onda lombwele aahunganeki nonde ya talitha omamoniko ogendji, 

nomaahunganeki onda londodha olwindji aantu yandje. 

11Natango iimenka otayi longelwa muGilead, naayehe mboka taa yi longele, otaa ka 

sa. Oontsezi otadhi yambwa muGilgal, niiyambelo otayi ka ninga omakulukuma 

momalundu.” 

12Tatekulu Jakob okwa fadhukile kuMesopotamia, hoka a lithile omusamane Laban 

iimuna ye yoonzi, opo a mone omukiintu. 

13Omuwa okwa tumu omuhunganeki, a mangulule Israel muupika waEgipiti noku ya 

sila oshimpwiyu. 

14Oshigwana shaIsrael osha geyitha Omuwa; oshi ilongele okusa molwokuyona 

kwasho. Omuwa ote ke shi geela, sho inaashi mu simaneka. 

HOSEA 13 

Israel ta tokolwa 

1Nale shampa tuu ezimo lyaEfraim lya popi, omazimo omakwawo gaIsrael oga tila; 

oga tala kuEfraim. Ihe aantu oya yono molwokusimaneka Baal, onkee otaa ka sa. 

2Otaa tsikile natango okuyona, sho taa hambula iikalunga yoshisiliveli ye etwa po 

komadhiladhilo gomuntu nokiikaha yomuntu. Nena otaa ti: “Yi yambeleni 

oondjambo.” Aantu otaa vulu ngiini okuthipa iimenka komilungu — iikalunga 

molupe lwoontsezi! 

3Ano aantu mbaka otaa ka kana ngetsitsiya lyongula ya fa omume ndjoka tayi kaha po 

ongulangula. Otaa ka kala ya fa etutu tali pepwa kombepo molupale, ya fa olwithi talu 

zi moluungu. 

4Omuwa ota ti: “Ongame Omuwa Kalunga koye nde ku tembudha muEgipiti. Ngoye 

ku na Kalunga gulwe, ongame awike. Ongame awike omukulili gwoye. 

5Onde ku sile oshimpwiyu mevi lyombuga. 

6Ihe sho we ya moshilongo oshiwanawa, owa kuta e to kala u na ombili, nena owi 

inenepeke e to dhimbwa ndje. 

7Nena otandi ke ku langela pondjila ndjoka ho ende. 

8Otandi ke ku nukila nda fa emwanka ndyoka lya kanitha uunimona walyo, notandi 

ku vutula. Ongonime otandi ke ku hutagula po notandi ke ku tuulagula nda fa 

oshilikama. 

9“Otandi ke ku hanagula po, ngoye oshigwana shaIsrael! Olye te ku popile? 

10Owi indile, u pewe omukwaniilwa naawiliki, ihe otaa vulu ngiini okuhupitha 

oshigwana? 

11Mondjahi onde ku pe aakwaniilwa, nomongeyo onde ya kutha po. 

12“Uulunde nomayono gaIsrael oga nyolwa membo noga pungulwa nawalela. 

13Israel oku na ompito yokukala nomwenyo, ihe ina hala okwiitaala — okwa fa 

omunona e li pokuvalwa, ihe ota tindile moshivalelo. 

14Onda li nda hala oku ya hupitha, yaa ye mehala lyaasi, onda li nda hala oku ya kutha 

moonyala dheso. Eso, etelela oshiyelakondjitho shoye! Shaasi, etelela egonga lyoye! 

Oshigwana shika itandi shi sile we olukeno. 

15Israel nando a kokelele a fa iigwanga, otii ka pepitha ombepo ompyu yokuuzilo tayi 

zi kombuga, e tayi kukutike oothithiya nomithima dhe. Otayi ka kutha po ashihe shi 

na ondjundo. 

16Samaria ota geelwa omolwokutsa ondumbo nangame. Aantu ye otaa ka sila miita; 

uuhanona otau ka nyanyagulwa, naakulukadhi aasimba otaa ka vutulwa.” 

HOSEA 14 

Hosea ti igameke kuIsrael 

1Israel, shuna kOmuwa Kalunga koye. Omayono goye oge ku pundukitha. 

2Shuneni kOmuwa meitedhululo, mu mu galikane mu tye: “Dhima po omayono getu 

agehe, taamba omagalikano getu notatu ke ku hambelela, ngashi tu uvaneke. 

3Assur ita vulu oku tu hupitha nando, nuukambe wiita itau vulu oku tu gamena. Itatu 

lombwele we iikalunga, tu tye oyo Kalunga ketu. Omuwa, ongoye to sile ohenda 

mboka taa galukile kungoye.” 

Omuwa tu uvanekele Israel okukala okupe 

4Omuwa ota ti: “Otandi ka galulila aantu yandje kungame. Otandi kala ndi ya hole 

nomwenyo gwandje aguhe;  itandi ya geele we. 

5Ote kala noshigwana shaIsrael ngaashi omvula mevi lyoluteni. Otaa ka tsapuka ya fa 

oongala;  otaa ka mena omidhi dha ya muule, ya fa omiti dhokuLibanon. 

6Otaa ka kala mokukoka okupe, yo opala ya fa omiti dhooholivi. Otaa ka taandelitha 

ezimba ewanawa. ngaashi omisendeli dhaLibanon. 

7Esiku limwe otaa ka kala ishewe megameno lyandje. Otaa ko opala ya fa oshikunino 

noyu udha iiyimati ya fa oshitsambe shomiviinu. Otaa ka simana ya fa omaviinu 

gaLibanon. 

8Oshigwana shaIsrael itashi kala we shi na sha niimenka;  otandi yamukula 

omagalikano gawo e tandi ya sile oshimpwiyu. Ongomuti gwokwaziza tandi ke ya 

shiga;  ongame othithiya yomayambeko agehe.” 

Ehulitho 

9Mboka ye na oondunge, naa uve shoka sha nyolwa mpaka, opo ye shi taambe 

komitima. Oondjila dhOmuwa odhu uka, naantu aayuuki otaa kala noku dhi lamba, 

ihe aalunde otaa pundukile po, oshoka inaa hala oku dhi tseya. 

JOEL 

JOEL 1 

1Ndika olyo elaka lyOmuwa, e li pe Joel yaPetuel. 

Aantu taa lilile ethekekopo lyiimeno 

2Uvii ko, ne aakuluntu;  shaa ngoka muJuda na pulakene. Osha ningilwe tuu nale sha 

fa shika, muuyuni weni nenge momauyuni goohokulu? 

3Shi hokololeleni aana yeni;  oyo naye shi hokololele oyana, noyana naye ke shi 

hokololele oluvalo talu ya. 

4Oshipupu shoombahu tashi landula oshikwawo, osha lambela kiimeno;  shoka sha 

thigwa po koonakapipi, osha liwa po komakamuti. 

5Ne oonkolwi, tonateni ne mu lile;  takumeni, ne aanwi yomaviinu;  omandjembele 

gokukolwa omaviinu omape oga yonwa po. 

6Oshipupu shoombahu osha ponokele evi lyetu;  odhi na oonkondo nodhindji tadhi 

nyengana okuyalulwa;  omayego gadho oga tsa ga fa gonime. 

7Odha yonagula po omiviinu dhetu nodha li po omikwiyu dhetu. Odha huula ko 

omihuya, sigo iitayi ya ningi iitokele to. 

8Yantu ne, lileni ngaashi omukadhona ta lili oosa dhomulumentu ngoka a li e na oku 

mu hokana. 

9Kaku na we iilya nenge omaviinu okuyambelwa motempeli;  aayambi otaa lili, 

oshoka kaye na omayambo okuyambela Omuwa. 

10Omapya oge li owala;  evi otali lili, oshoka iilya oya yonagulwa po, omahila 

goomviinu oga kukuta, nomiolivi odha ganya. 

11Aanamapya, seni oluhodhi;  lileni ne mboka hamu dhiginine iitsambe yomiviinu, 

oshoka osiima niishokelya, eeno, iimeno ayihe oya yonagulwa po. 

12Omiviinu nomikwiyu odha ganya;  omiti adhihe dhiiyimati odha kukuta. Enyanyu 

lyoshigwana olya kana. 

13Zaleni omahahi, mu lile, ne aayambi mboka hamu yakula poshiyambelo! Indeni 

motempeli, mu lile uusiku auhe! Kape na iilya nenge omaviinu okuyambela Kalunga 

keni. 

14Gandjeni elombwelo lyeidhiliko; hiyeni oshigongi! Gongeleni aawiliki noshigwana 

ashihe shaJuda motempeli yOmuwa Kalunga keni, mu mu galikane. 

15Esiku lyOmuwa oli li popepi;  esiku uuna Omunankondoawike te eta ehanagulo. 

Esiku ndyoka otali eta uumbanda u thike peni! 

16Otwa kanitha etegameno, oshoka iimeno yetu oya lika po. Motempeli yaKalunga 

ketu kamu na nando enyanyu. 

17Oombuto otadhi sile mevi ekukutu. Kape na iilya yokupungulwa, niigandhi oyi li 

owala ya hohoka. 

18Iimuna otayi lilagana kuulumbu, oshoka kayi na oshinapelo;  iigunda yoonzi otayi 

tala omalwa. 

19Omuwa, otandi ku galikana omolwomanapelo nomiti dha kukuta, ongodha lunguna 

komulilo. 

20Nokuli iithitukuti otayi ku lilile, molwashoka omilonga odha pwine. 

JOEL 2 

Oombahu odho elondodho lyesiku lyOmuwa 

1Hikeni ombenda; hikeni enkuma muSion, kondundu yaKalunga ondjapuki. 

Kakameni, ne aantu yomuJuda! 

2Otali ka kala esiku eluudhe noli na oonzigi, esiku ethokothoko nolyiikogo iiluudhe. 

Oshipupu oshinene shoombahu otashi taandele, ngaashi omilema tadhi siikile 

oondundu. Inaku kala nale oshinima sha fa shika, noitashi ka kala ko we. 

3Oombahu otadhi li po iimeno dha fa epeya. Komeho gadho oshilongo osha fa 

oshikunino shaEden, ihe konima yadho osho ombuga ya hekuka. Kape na shoka tashi 

hunuka kudho. 

4Odha fa uukambe;  otadhi matuka dha fa oonkawilwankambe. 

5Nge tadhi nyantuka koondundu, otadhi kolokota dha fa omatembakwiita;  otadhi 

tyotyoma dha fa omwiidhi omukukutu mepeya. Odha fa etangakwiita tali 

ilongekidhile olugodhi. 

6Ngele tadhi hedha ko, shaa ngoka ota haluka;  oshipala kehe otashi pembe. 

7Otadhi pononoka ko dha fa aakwiita;  otadhi londo omakuma ngaakwiita. Adhihe 

otadhi katuka dhu ukilila komeho noitadhi penge nando, dhi ye mooha 

8nenge dhi pumathane. Otadhi pandakana mokati komagonga, nokaku na sha shoka 

tashi dhi keelele. 

9Otadhi matukile oshilando;  otadhi kondo omakuma;  otadhi londo omagumbo 

notadhi yi mo tadhi pitile momakende ngaafuthi. 

10Evi otali kakama, nge tadhi humu ko;  ewangandjo otali tengauka. Etango 

nomwedhi otayi luudha, noonyothi itadhi minikile we. 

11Omuwa ota kaluluka, sho ta lombwele etangakwiita lye. Oongundu ndhoka hadhi 

vulika kuye odhindji noonankondo. Esiku lyOmuwa etilithi ngiini! Olye ta ka 

hupithwa kulyo? 

Eigidho lyeitedhululo 

12Omuwa ota ti: “Itedhululeni shili ngashingeyi, mu galukile kungame nokwiidhilika 

iikulya, nokulila nonokunika uuthigwa. 

13Tuuleni omitima dheni, mu holole oluhodhi;  okutuula oonguwo dheni inaku 

gwana.” Galukileni kOmuwa Kalunga keni. Oye omunambili nomunesilohenda;  oye 

omunalukeno nota dhiginine omauvaneko ge. 

14Pamwe Omuwa ota lundulula omadhiladhilo ge note mu yambeke neloolo lyiimeno. 

Nena otamu mu yambele iilya nomaviinu. 

15Hikeni ombenda kondundu Sion;  gandjeni elombwelo lyeidhiliko, hiyeni 

oshigongi! 

16Gongeleni aantu ayehe;  ya longekidhileni oshigongi oshiyapuki;  eteni aantu 

aakuluntu;  gongeleni aanona nuuhanona wo. Nokuli ombushiki na ze mondunda ye 

nomufuko mondjugo ye, opo ye ye koshigongi. 

17Aayambi mboka taa longele Omuwa pokati koshiyambelo nomweelo gwotempeli, 

naa lile nokugalikana: “Omuwa, sila aantu yoye ohenda. Ino etha iigwana yilwe, yi tu 

sithe ohoni noyi tu sheke yi tye: ‘Kalunga keni oku li peni?’ ” 

Omuwa ta yambeke evi, li kale noluza 

18Nena Omuwa okwa holola oshimpwiyu nevi lye;  okwa li e na ohenda naantu ye. 

19Okwe ya yamukula: “Ngashingeyi otandi ke mu pa iilya nomaviinu nomagadhi 

gooholivi, notamu ka kuta. Iigwana yilwe itayi ke mu sheka we, 

20Otandi ka tidha po oombahu ndhoka dhe ya dha ziilile kuumbangalantu note tidhile 

dhimwe dhomudho kombuga. Ombinga yokomeho otandi yi tidhile mEfuta lya sa, 

naandjoka yokonima omEfuta lyopokati. Ndhoka dha sa, otadhi ka nika keolelo. 

Otandi dhi yonagula po molwaayihe mbyoka dhe mu ningile. 

21“Malundu, inamu tila, ihe ligoleni nokunyanyukwa omolwaayihe Omuwa e yi mu 

ningile. 

22Iinamwenyo, inamu tila. Omanapelo oga ziza;  omiti odhi ima iiyimati yadho, noku 

na eloolo lyoonkwiyu nomandjembele. 

23“Yantu yaSion, nyanyukweni. Tundulukilweni mbyoka Omuwa Kalunga keni e yi 

mu ningile. Okwe mu pe omagano go opala gomvula yokomusheko;  okwe mu 

lokithile omvula yopokufu nomvula yontemuna ngoshitonale. 

24Omalupale otaga ka ndumbala iilya;  iilambo yomatemba gokukolela otaga ka 

hunga omaviinu nomagadhi gooholivi. 

25Otandi ke mu galulila shoka mwa kanitha momimvo ndhiyaka, sho oombahu dha li 

po iimeno yeni. Ongame nda tumine oombahu ndhika, dhi mu kondjithe. 

26Ngashingeyi otamu ka kala mu na eloolo lyiikulya notamu ka kuta. Otamu ka 

hambelela Omuwa Kalunga keni, ngoka e mu ningile iikumitha. Aantu yandje itaa ka 

shekwa we. 

27Nena, Israel, oto ka tseya kutya ondi li mokati keni, nokutya ongame Omuwa 

Kalunga keni nokaku na gulwe. Aantu yandje itaa ka sithwa we ohoni.” 

Esiku lyOmuwa 

28“Konima yomasiku otandi ka tilila ombepo yandje kushaa ngoka: aana yeni aamati 

naakadhona otaa ku uvitha oohapu dhandje;  aasamane yeni otaa ka yaguma, 

naagundjuka yeni otaa ka mona omamoniko. 

29Pethimbo ndyoka otandi ka tilila ombepo yandje kombanda yaayakuli ayehe, 

aalumentu naakiintu. 

30“Otandi ka gandja omalondodho omolwesiku ndyoka mewangandjo nokombanda 

yevi;  otaku ka kala etikombinzi, omulilo niikogo yolwithi. 

31Etango otali ka luudha, omwedhi otagu tiligana ngombinzi, manga esiku enene 

netilithi lyOmuwa inaali thikana. 

32Ihe ayehe mboka taa indile ekwatho kOmuwa, otaa hupithwa. Ngaashi Omuwa a ti: 

‘Yamwe muJerusalem otaa ka fadhuka po;  oomboka nde ya hogolola, otaa ka hupa 

ko.’ ” 

JOEL 3 

Kalunga ta ka tokola iigwana 

1Omuwa ota ti: “Pethimbo ndyoka otandi ka galulila Juda naJerusalem elago lyawo. 

2Otandi ka gongela iigwana ayihe e tandi yi eta kOlusilu lwaJehosafat. Nkwiyaka 

otandi ke yi pangulila ayihe mbyoka ye yi ningile aantu yandje. Oya halakanithile 

Aaisraeli miilongo yaapagani noya topola evi lyandje Israel. 

3Oyu umbu oshihogololitho, yu uthile ngoka ta ka pewa oonkwatwa. Oya landitha po 

aamati naakadhona muupika, opo ya fute oohonda noya mone omaviinu. 

4“Otamu kambadhala okuningila ndje shike, Tiro, Sidon nomikunda adhihe 

dhAafilisti? Otamu kambadhala, mu futile ndje sha? Ngele osho, otandi ke mu futila 

mbala. 

5Omwa kutha po oshisiliveli noshingoli shandje nomwa fala uuyamba wandje 

mootempeli dheni. 

6Omwa fala aantu yaJuda naJerusalem kokule nevi lyawo yene nomwe ya landitha po 

kAagreka. 

7Ngashingeyi otandi ke ya kutha mo momahala ngoka mwe ya landitha po. Otandi ke 

mu ninga shoka mwe ya ningile. 

8Otandi ka landitha po aana yeni aamati naakadhona koshigwana shaJuda; otaye ke ya 

landitha po kokule kAasaba. Ongame Omuwa nde dhi tya. 

9“Tseyithileni shika mokati kiigwana: 

‘Ilongekidhileni iita;  hiyeni omatanga geni;  gongeleni aakwiita ayehe, mu katuke! 

10Hambululeni omatemo giipululo yeni, ga ninge omagongamwele niimwitho yeni, yi 

ninge omagonga. Nokuli omukatalume oku na okuya molugodhi. 

11Ne iigwana ayihe yopuushiinda, endeleleni, mu ye mu gongale molusilu.’ ” Omuwa, 

tuma etangakwiita lyoye, li yi ponokele. 

12“Iigwana oyi na okwiilongekidhila okuya kOlusilu lwaJehosafat. Nkwiyaka ngame, 

Omuwa, otandi ka kuutumba, ndi tokole iigwana ayihe yopuushiinda. 

13Oyo iiwinayi unene;  yi teyeni ya fa iilya pethimbo lyeteyo. Yi hopoleni, ngaashi 

omandjembele taga hopolelwa metemba lyokukolela mo oomviinu, sigo omaviinu 

taga hunga.” 

14Omayuvi nomayuvi oye li mOlusilu lwetokolelo. Omo moka esiku lyOmuwa tali ya 

mbala. 

15Etango nomwedhi otayi luudha, noonyothi itadhi minikile we. 

Kalunga ta ka yambeka aantu ye 

16Omuwa ota pumbu kondundu Sion;  ewi lye otali ndunduma muJerusalem;  evi 

newangandjo otayi kakama. Ihe ota ka popila aantu ye. 

17“Nena, Israel, oto ka tseya kutya ongame Omuwa Kalunga keni. Onda kala kuSion, 

ondundu yandje ondjapuki. Jerusalem otashi ka ninga oshilando oshiyapuki;  

aakwiilongo itaa ke shi lala we. 

18Pethimbo ndyoka oondundu otadhi ka siikilwa komiviinu, niimuna otayi ka monika 

kiikulundundu ayihe;  otaku ka kala omeya gefundja momilonga adhihe dhaJuda. 

Motempeli yOmuwa otamu zi omulonga tagu tutike Esilu lyomano. 

19“Egipiti ota ka ninga ombuga, naEdom eputu alike, oshoka oya ponokele evi 

lyaJuda noya dhipaga aantu yalyo yaa na ndjo. 

20-21Otandi ka geya molwaamboka ya dhipagwa;  mbo ya yona, itandi ke ya hupitha. 

Ihe Juda naJerusalem otayi ka kalwa sigo aluhe, nangame Omuwa otandi ka kala 

kondundu Sion.” 

AMOS 

AMOS 1 

1Ndhika oohapu dhaAmos, omusita gwoonzi gwokomukunda Tekoa. Omimvo mbali 

manga evi inaali kakama, Usia sho a li omukwaniilwa muJuda naJeroboam yaJehoas 

okwa li omukwaniilwa muIsrael, Kalunga a hololele Amos iinima mbika kombinga 

yaIsrael. 

2Amos ota ti: “Omuwa ota pumbu okuza kondundu Sion;  ewi lye otali ndunduma 

okuza kuJerusalem. Omanapelo taga lembe, nomwiidhi kondundu Karmel tagu 

pembe.” 

Epangulo lyaKalunga okugeela aashiinda yaIsrael 

3Omuwa ota ti: “Aadamaskus oya yono nokuyonagula ishewe, nomolwashika otandi 

ya geele. Oya dhenge Aagilead nayi. 

4Onkee otandi ka tuma omulilo kongulumbala yomukwaniilwa Hasael e tagu ka 

lungunitha po omapopilongulu gomukwaniilwa Ben Hadad. 

5Omiyelo dhaDamaskus otandi ke dhi teyagula po e tandi ka tembudha aakali 

molusilu lwaBikat Aven nomuleli gwaBet Eden. Aasiria otaa ka kwatwa po 

oonkwatwa, ya falwe kevi lyaKir.” 

Filistea 

6Omuwa ota ti: “Aagaza oya yono nokuyonagula ishewe, nomolwashika itandi ya 

etha inaandi ya geela shili. Oya kutha po oshigwana ashihe e taye shi landitha po 

aapika kAaedom. 

7Onkee otandi ka tuma omulilo komankolo gaGaza e tagu lungunitha po 

omapopilongulu gasho. 

8Otandi ka tembudha aaleli yiilando Ashdod naAshkelon. Otii ka geela oshilando 

Ekron, ndele nAafilisti ayehe mboka ya kala po, otaa ka sa.” 

Tiro 

9Omuwa ota ti: “Aatiro oya yono nokuyonagula ishewe, nomolwashika otandi ya 

geele shili. Oya kutha po oshigwana ashihe noye shi fala muupika mevi lyaEdom 

noinaa dhiginina euvaneno lyuukuume ndyoka ya panga nayo. 

10Omolwaasho otandi ka tuma omulilo komankolo gaTiro e tagu lungunitha po 

omapopilongulu gasho.” 

Edom 

11Omuwa ota ti: “Aaedom oya yono nokuyonagula ishewe, nomolwashika otandi ke 

ya geela shili. Oya yewe aamwayina Aaisraeli noinaye ya sila ohenda. Ondjahi yawo 

oya li yaa na hulilo noyaa na mpo naye yi lotitha. 

12Onkee otandi ka tuma omulilo kombanda yoshilando Teman e tagu ka lungunitha 

po oongulumbala dhaBozra.” 

Ammon 

13Omuwa ota ti: “Aayammoni oya yono nokuyonagula ishewe, nomolwashika otandi 

ke ya geela shili. Miita mokutaandelitha oshilongo shawo oya vutula nokuli aakiintu 

aasimba muGilead. 

14Omolwashika otandi ka tuma omulilo kombanda yomankolo gaRabba e tagu 

lungunitha po omapopilongulu gasho. Nena otaku ka kala oonkugo mesiku 

lyolugodhi, nekondjo otali ka lundalala ngoshikungulu. 

15Omukwaniilwa gwawo naambala ye otaa ka ya muupika.” 

AMOS 2 

Moab 

1Omuwa ota ti: “Aamoabi oya yono nokuyonagula ishewe, nomolwashika otandi ya 

geele shili. Oya dhini iipongo yomukwaniilwa gwaEdom, sho ye yi lungunitha 

omutoko. 

2Otandi ka tuma omulilo kombanda yoshilongo shaMoab, notagu lungunitha po 

omapopilongulu gokuKerijot. Aamoabi otaa ka sila mekolokoto lyolugodhi, manga 

aakwiita taa kolomoka, noohiya tadhi lili. 

3Otandi ka dhipaga omuleli gwaMoab naakuluntu ayehe yoshilongo.” 

Juda 

4Omuwa ota ti: “Aajuda oya yono nokuyonagula ishewe, nomolwashika otandi ke ya 

geela shili. Oya dhini omalongo gandje noinaa dhiginina iipango yandje. Oya 

pukithwa kiikalunga yiifundja mbyoka oohekulu ye yi longele. 

5Onkee otandi ka tuma omulilo kombanda yaJuda e tagu lungunitha po 

omapopilongulu gaJerusalem.” 

Kalunga ta pangula Israel 

6Omuwa ota ti: “Aaisraeli oya yono nokuyonagula ishewe, nomolwashika otandi ya 

geele shili. Aayuuki mboka ya nyengwa okufuta oongunga dhawo, ohaye ya landitha 

po aapika, oohepele mboka itaa vulu okufuta, ohaye ya landakanitha po epando 

lyoongaku. 

7Otaa lyatagula aankundi niizage notaa pagula mo oohepele mepola. Omumati nahe 

otaa hondele omufukopika gumwe, nosho ngeyi taa shundula edhina lyandje eyapuki. 

8Pehala kehe lyelongelokalunga aantu otaa kotha yi isiikila omakumbatha ngoka ye ga 

kutha koohepele, ga ninge esiikilo lyoongunga. Motempeli yaKalunga kawo otaa nu 

omaviinu ngoka ye ga kutha kumboka ye na oongunga dhawo dhiimaliwa. 



1401 

 

Ombiimbeli Ondjapuki 
@ 2008, Bible Society in Namibia. 

 

 

 

 

9“Aantu yandje, ngame ongame ngoka nde mu hanagulile po thilu Aayamori, aantu 

mboka ya li aaleeleka ya fa omisendeli noya kola ya fa omithiya. 

10Onde mu tembudha mo muEgipiti nde mu enditha mombuga omimvo omilongo ne 

nonde mu pe evi lyAayamori, li ninge lyeni yene. 

11Onda hogolola mo aana yeni aamati yamwe, ya ninge aahunganeki, nayamwe 

yomaagundjukamati yeni, ya ninge aanasiri. Aaisraeli ne, kashi shi oshili shino? 

Ongame Omuwa nde dhi popya. 

12Ihe ne otamu nwetha aanasiri omaviinu notamu ganda aahunganeki, yaa popye 

oohapu dhandje. 

13Nongashingeyi otandi ke mu ndangula pevi notamu ka lila othenyenge mwa fa 

okatemba ka londekwa ofulaha yiilya. 

14Aanandapo itaa ka fadhuka po. Aalumentu aanankondo otaa ka yululuka, naakwiita 

itaa ka vula okuhupitha oomwenyo dhawo. 

15Aanamatati itaa ka vula okuthikama, aanandapo itaa ka hunuka po, naakayili 

yuukambe itaa ka fadhuka po, ya hupithe oomwenyo dhawo. 

16Mesiku ndyoka naakwiita omapendafule otaa ka ekelahi omatati gawo e taa fadhuka 

po.” Oohapu ndhika odha popiwa kOmuwa. 

AMOS 3 

1Shigwana shaIsrael, ne mboka Omuwa e mu tembudha muEgipiti, pulakeneni kelaka 

ndika te li mu lombwele: 

2“Miigwana ayihe yokombanda yevi one amuke nda tseya nonde mu sile oshimpwiyu. 

Omolwashoka uulunde weni owo uunene, notandi ke mu geela.” 

Oshilonga shomuhunganeki 

3Aalumentu yaali otaye ende ngaa pamwe inaaye shi uvathana? 

4Onkoshi otayi pumbu ngaa mokuti inaayi mona oshihakanwa? Okankoshona otaka 

gonene ngaa mekololo lyako inaaka kwata sha? 

5Ondhila otayi yi tuu momwigo, ngele inagu tegwa naasho hayi shi li? Omwigo otagu 

fatuka tuu, ngele inagu komonwa? 

6Enkuma otali hikwa tuu moshilando kaakwiita, ndele itali halutha aantu? Oshiponga 

otashi kolokele tuu oshilando, Omuwa ngele ine shi tuma? 

7Omuwa Omupangeliawike iha longo sha, manga inaa hololela aapiya ye aahunganeki 

shoka ta ka ninga. 

8Ngele onkoshi tayi pumbu, olye ta vulu okukala inaa tila? Ngele Omuwa 

Omupangeliawike ta popi, olye ta vulu okukala itaa hunganeke? 

Epangulo lyaSamaria 

9Uvithileni mboka ya kala muuwa waAshdod nomuuwa waEgipiti mu tye: 

“Gongaleni pamwe koondundu dha dhingilila oshilando Samaria, mu tale epiyagano 

enene musho niihuna mbyoka tayi pangele mo.” 

10Omuwa ota ti: “Aayamba otaa udhitha omagumbo gawo niinima ya yugwa ya za 

miikolokosha. Inaa tseya nokuli kutya okukala muuyuuki oshike. 

11Omolwashoka omutondi ota ka kondeka evi lyawo, ota hanagula po 

omapopilongulu gawo e ta yugu omagumbo gawo uuyamba.” 

12Omuwa ota ti: “Ngaashi omusita gwoonzi ngele ta yugulula iilama iyali konime, 

nenge oshintoko shokutsi, osho mAaisraeli muSamaria tamu ka hupa aashona ayeke 

mwaamboka taye egamene kiipundi yuuyamba. 

13Ngashingeyi pulakeneni ne mu londodhe oluvalo lwaJakob,” Omuwa 

Omupangeliawike nOmunankondoawike osho ta ti. 

14“Mesiku ndyoka tandi geele Aaisraeli omolwomayono gawo, omo tandi ka hanagula 

po iiyambelo yokuBetel. Omakuvu goshiyambelo kehe otaga ka kumunwa po notaga 

gwile pevi. 

15Otandi ka hanagula po omagumbo gopokufu naangoka gopothinge. Omagumbo ga 

tulwa uulenga womasipa goondjamba, otaga ka ninga omakulukuma; egumbo enene 

kehe otali ka hanagulwa po.” 

AMOS 4 

1One aakiintu Aasamaria, pulakeneni oohapu ndhika, ne mboka mwo ondoka mwa fa 

oonzinzi dhaBaasha dha paluthikika, ne mboka tamu thiminike aafupi notamu thindile 

oohepele kongudhi notamu pula aashungu yeni, ya kale haye mu kongele iikolitha! 

2Omuwa Omupangeliawike omuyapuki oku uvaneka ngeyi: “Omasiku otage ya, uuna 

taye ke mu kookolola po noongoololo; shaa ngoka gwomune ota ka fa ohi yi li 

kondjolo. 

3Otamu ka kookololelwa momusa gu li mekuma notamu ka umbilwa pondje.” 

Oluhepo lwaIsrael lwokwiilonga 

4Omuwa Omupangeliawike ota ti: “Aaisraeli ne, ngele tamu yi keha eyapuki kuBetel, 

otamu ka yona, nongele tamu yi kuGilgal, otamu yono unene shi vule kuBetel. Eteni 

kehe ongula ontselelandjambo yeni ne mu ete wo iitimulongo yeni mesiku kehe 

etitatu. 

5Tsikileni nokuyamba iikwiila yeni mokuhambelela Kalunga nokwiitangela 

omayambo ga sheywa ngoka tamu ga eta! Oshoka osho mwa hala oku shi ninga. 

6“Nando onde etele iilando yeni ondjala, ne inamu galukila kungame. 

7Onda pegula ko omvula, uuna ya li ya pumbiwa unene kiilya yeni. Omvula onde yi 

lokithile oshilando shimwe nohashikwawo. Omvula ya loko epya limwe, manga 

ekwawo lya kukuta. 

8Aantu ya kangala kenota, oya zi miilando yimwe taa yi koshilando nkoka ya li yi 

inekela taa ka mona ko omeya, ihe inaa za nando enota. Natango inamu pungulukila 

kungame. 

9“Onda tumu ombepo ompyu, yi kukutike iimeno yeni. Oombahu odha li po iitsambe 

yeni ayihe, oomviinu, omikwiyu nooholivi dheni. Ihe natango inamu itedhulula, mu 

ye kungame. 

10“Onde mu tumine elega lya fa ndyoka nda tumine Egipiti. Onda dhipagele 

aagundjuka yeni molugodhi nonda kutha po uukambe weni. Ondu udhitha omayulu 

geni ezimba ewinayi lyomidhimba moontanda dheni. Ihe inamu galukila kungame. 

11“Onda hanagula po yamwe yomune, ngaashi nda hanagula po Sodom naGomorra. 

Oomboka yomune ya hupu ko, oya li ya fa iidhimakuni ya nakulwa momulilo. Ihe 

natango inamu galukila kungame,” Omuwa osho ta ti. 

12“Ano, ne Aaisraeli, otandi ke mu geela. Nomolwashoka tandi ka ninga ngeyi, 

ilongekidhileni okutsakaneka epangulo lyandje.” 

13Kalunga oye omuumbi gwoondundu nomushiti gwoombepo. Omadhiladhilo ge ohe 

ga tseyithile aantu;  ota lundululile omutenya muusiku. Ota lyanga mookathele mwii. 

Edhina lye olyo ndika: Omuwa Kalunga Omunankondoawike. 

AMOS 5 

Eigidho lyeitedhululo 

1Pulakeneni, ne Aaisraeli, kelilo lyoosa tandi li mu hekumununine: 

2Omukadhona Israel a pundukila po, ita penduka tuu we! Okwa lala i iyekelahi pevi, 

nokape na ngo te mu yambula po. 

3Omuwa Omupangeliawike ota ti: “Oshilando shoka shomuIsrael tashi tumu aakwiita 

eyuvi, ethele alike tali galuka ko; noshikwawo shoka tashi tumu ethele, omulongo 

ayeke taa ka galuka ko.” 

4Omuwa ota lombwele Aaisraeli ta ti: “Ileni kungame, notamu ka kala mu na 

omwenyo. 

5Inamu ya ko kuBeersheba, mu ka ninge elongelokalunga. Inamu kambadhala 

okumona ndje kuBetel, oshoka Betel otashi ka hanagulwa po. Inamu ya kuGilgal, 

oshoka aantu yasho otaa ka pangulilwa muupika.” 

6Kongeni Omuwa, notamu ka kala mu na omwenyo. Ngele itamu shi ningi, ota ka 

koloka ko a hwama a fa omulilo ta lambele Aaisraeli. Omulilo otagu ka lungunitha po 

Aabetel, nokape na ngoka ta vulu oku gu dhima. 

7Yaye ne mboka hamu goyokitha ompango nohamu lyatele pevi uuyuuki! 

8Omuwa okwa mbumbinga oonyothi, Oshothi nOkalimbanombwa. Omilema ote dhi 

shitukitha uuyelele, nomutenya uusiku. Ota gongaleke omeya gomefuta note ga 

wayulile kombanda yevi. Edhina lye oye Omuwa. 

9Ota hanagula po aanankondo nomapopilongulu gawo. 

10Ne aantu ohamu tondo ngoka ta popile uuyuuki nohamu hugu ngoka ta hokolola 

oshili mompangu. 

11Ne omwa thindile oohepele kongudhi nomwe ya yugu iilya yawo. Osho nduno 

itamu ka kalelela mo momagumbo goondhopi ga tungika nenge mu nwe omaviinu ga 

za miitsambe yeni yo opala. 

12Ngame ondi shi oondjo dheni odhindji nomayono geni omadhigu. Ohamu tidhagana 

aantu aawanawa, ohamu taamba oombumbo nohamu thininike aafupi, yaa tokolelwe 

eutho lyu uka miihokolola. 

13Onkee omunandunge oha mwena pethimbo ndika ewinayi. 

14Lalakaneneni okulonga uuyuuki, haashoka sha goyoka, opo mu kale mu na 

omwenyo. Nena Omuwa Kalunga Omunankondoawike ota kala shili nane, ngaashi 

mwa hala a kale. 

15Tondeni uuwinayi, holeni uuyuuki nokutala kutya uuyuuki otau pangele 

miihokolola. Pamwe Omuwa ota sile ohenda aantu yoshigwana shika mboka ya hupu 

ko ye na omwenyo. 

16Omuwa Kalunga Omunankondoawike ota ti ngeyi: “Otaku kala etakumo nelilagano 

lyoluhodhi momapandaanda goshilando. Naanamapya otaa ki ithanwa, ye ye ya lile 

oosa ya tegama naalilasa aafutwa. 

17Otaku ka kala etakumo miitsambe ayihe yomiviinu. Ayihe mbika otayi ka ningwa, 

oshoka otandi ya, ndi mu geele.” Ndhika odha popiwa kOmuwa. 

18Uudhigu ou thike peni tau ke mu adha mboka mwa yuulukwa esiku lyOmuwa! 

Esiku ndyoka otali mu etele uuwanawa washike? Esiku ndyoka otali ke mu ningila 

esiku lyomilema nohalyuuyelele. 

19Otali ka kala ngomuntu ta fadhuka po onkoshi e ta tsakaneke emwanka. Nenge 

ngomuntu ngoka te ya kegumbo nosho ta kwatelele kekuma, ota lika keyoka! 

20Esiku lyOmuwa otali ke etelela omilema nohauyelele; otali ka kala esiku eluudhe 

lyaa na eminikilo. 

21Omuwa ota ti: “Otandi tondo iituthi yeni yomalongelokalunga; itandi vulu oku yi 

idhidhimikila! 

22Sho tamu etele ndje omafikilondjambo niikulyandjambo, itandi yi taamba nando; 

itandi taamba iimuna mbyoka mwo ondodha notamu yi etele ndje omayambo. 

23Mwenekeni embolongondjo lyoondjimbo dheni; inandi hala okupulakena uuharpa 

weni. 

24Peha lyasho, tondokitheni eutho lya fa efundja nuuyuuki wa fa omulonga itaagu 

pwine. 

25“Aaisraeli ne, inandi mu pula nando oontselelandjambo niikulyandjambo momimvo 

ndhiyaka omilongo ne, sho nde mu enditha mombuga. 

26Ihe ngashingeyi, molwashoka mwa simaneke oshiyelekela shaSakkut, 

oshikalungakwaniilwa sheni, naKewan, oshikalunganyothi sheni, otamu ka humbata 

iiyelekela mbyoka, 

27sho tandi mu fala muupika handiyaka yaDamaskus,” Omuwa osho ta ti, oongoka e 

na edhina lye Kalunga Omunankondoawike. 

AMOS 6 

Okuhanagulwapo kwaIsrael 

1Otashi ka kala oshitilithi ngiini kune mboka mu li nawa muSion nokune mboka mu 

uvite kaamu na mbudhi muSamaria — ne aanenentu yoshigwana shika oshinene 

shaIsrael, ne mboka aantu taa ya kune, ya konge ekwatho! 

2Indeni, mu tale oshilando Kalne. Nena tsikileni, sigo okoshilando oshinene Hamat 

nomu kulukile koshilando shAafilisti Gat. Iilongo mbyoka iiwanawa andola yi vule 

iilongo Juda naIsrael? Iilongo yawo iinene ngaa yi vule yeni? 

3Otamu tindi okuzimina kutya esiku lyomupya otali ya, ihe otamu panda uukolokoshi 

mokati keni. 

4Otashi ke mu lulila ngiini molwokwiiyalela iipundi yomafulafula go opala, mu kale 

ko tamu li onyama yomitanda noyoonzi! 

5Omu hole okutota omaimbilo, ngaashi David a ningile, notamu ga hiki nuuharpa. 

6Ohamu nwine omaviinu miitenga iinene nohamu longitha iizimba ya nika nawa, ihe 

ihamu lili nando etekepo lyaIsrael, 

7onkee otamu ka ya tango muupika. Iituthi yeni noonshingo dheni odha tya ko nee. 

8Omupangeliawike Omuwa Omunankondoawike okwa gandja elondodho ndika 

nokugana tali ti: “Ondi tonde okwiitanga kwaIsrael; otandi dhini omagumbo gawo 

guuyamba ga tungikika. Otandi ka gandja kaatondi oshilandopangelo shawo noshaa 

shoka shi li mo.” 

9Megumbo ngele tamu hupu aalumentu omulongo, otaa ka sa. 

10Omukwanezimo lyanakusa, ngoka ta ka paka mukwawo, ota kutha mo omudhimba 

megumbo. Ota ka pula ngoka a kuutumba kosindo yegumbo ta ti: “Pungoye ope na 

tuu natango gumwe?” Ewi otali yamukula: “Aawe!” Nena mukwawo ota ti: “Mwena 

thilu! Natu kotoke nokuli, inatu tumbula edhina lyOmuwa.” 

11Omuwa shampa a popi, omagumbo omanene nomashona otaga ka teka po 

iihanuhanu. 

12Uukambe otau pwapwata tuu komamanya? Aantu otaa pulula tuu efuta noonani? 

Onkene tuu ne omwa shitukitha uuyuuki uuzigo nomwa goyokitha omautho. 

13Otamu itangele okukwata po omukunda Debir. Otamu itanga tamu ti: “Otwa li 

aanankondo twa gwana okukutha po Karnajim.” 

14Omuwa Kalunga Omunankondoawike oye mwene ta ti: “Aaisraeli, otandi ka tuma 

etangakwiita lyaakwiilongo, li lwe po oshilongo sheni. Otali ke mu laminina po okuza 

ketaulilo lyaHamat muumbangalantu, sigo okolusilu lwaArab muumbugantu.” 

AMOS 7 

Emoniko lyoombahu 

1Onda mono emoniko lya zi kOmuwa Omupangeliawike. Mulyo oku ulukile ndje, 

nkene e etitha po oshiluku shoombahu naanaa konima yokumuwa kwomwiidhi 

guuwa, sho gwa ningi ishewe ohuluhulu. 

2Memoniko lyandje onda mono, oombahu sho dha thekeke po shaa shoka sha ziza 

moshilongo, nonda ti: “Omuwa Omupangeliawike, dhimina po aantu yoye! Otaa vulu 

okuhupa ngiini? Oyo aashona naankundi.” 

3Nena Omuwa okwa si olukeno e ta ti: “Shoka wa mono, itashi ka ningwa we.” 

Emoniko lyomulilo 

4Onda mono emoniko ekwawo lya zi kOmuwa Omupangeliawike. Mulyo onde mu 

mono ti ilongekidha okugeela aantu ye nomulilo. Omulilo ogwa latha po efuta kohi 

yevi e tagu tameke okulungunitha po evi. 

5Nena onda ti: “Omuwa Kalunga, mwena! Aantu yoye otaa vulu okuhupa ngiini? Oyo 

aashona naankundi.” 

6Omuwa okwa si olukeno ishewe e ta ti: “Shika itashi ka ningwa we.” 

Emoniko lyongodhi yoshumbu 

7Onda mono ishewe emoniko ekwawo lya zi kOmuwa. Mulyo onde mu mono a 

thikama ontega nekuma ndyoka lya li lya tungwa kekwatho lyongodhi yoshumbu, 

nomoshikaha she okwa li e na ongodhi yoshumbu. 

8Okwa pula ndje a ti: “Amos, owa tala shike?” Onda yamukula: “Ongodhi 

yoshumbu.” Nena okwa ti: “Otandi yi longitha okuholola kutya aantu yandje oya fa 

ekuma lyongulu lya tungwa lya goyoka. Itandi ke ya sila we ohenda. 

9Omahala mpoka oluvalo lwaIsak halu ningi omalongelokalunga, otaga ka hanagulwa 

po. Omahala omayapuki gaIsrael otaga ka ninga omakulukuma. Otandi ka hulitha po 

ezimo lyaJerobeam muukwaniilwa.” 

Amos naAmazia 

10Nena Amazia, omuyambi gwokuBetel, okwa tumu elaka komukwaniilwa gwaIsrael 

Jerobeam tali ti: “Amos ote ku tukulile oshipotha mokati kaantu. Omauvitho ge otaga 

ka hanagula po oshilongo. 

11Ota ti: ‘Jerobeam ota ka sila miita, nAaisraeli otaa ka kwatwa mo mevi lyawo, ya 

falwe muupika.’ ” 

12Nena Amazia okwa ti kuAmos: “Muhunganeki ngoye, sha gwana ihe! Shuna 

kuJuda, u ku uvithile nkoka. Yo ye ku fute ihe ondjambi yoye. 

13Ino uvitha we muka muBetel. Ndika olyo ehala lyomukwaniilwa lyelongelokalunga, 

ehala eyapuki notempeli yoshilongo.” 

14Amos okwa yamukula: “Ngame kandi shi omuhunganeki komukalo gwondjambi, 

ndi futilwe sho tandi uvitha. Ngame omunahambo nohandi tsike omikwiyu. 

15Ihe Omuwa okwa kutha ndje kiilonga yandje yuusita woonzi nokwa lombwele ndje, 

ndi ye ndi hunganekele aantu ye Aaisraeli. 

16Ano ngashingeyi, pulakena oohapu dhOmuwa. Oto ganda ndje, ndi hulithe 

okuhunganeka, ndi tule po okukudhila Aaisraeli. 

17Omolwashoka, Amazia, Omuwa te ku lombwele ta ti: ‘Mukadhoye ota ka ninga 

omuhulwakadhi momapandaanda, naanona yoye otaa ka sila miita. Evi lyoye otali ka 

topagulwa notali ka gandjwa po kuyalwe, ngoye mwene oto ka sila moshilongo 

shaapagani. Aaisraeli otaa ka kwatwa mo shili mevi lyawo, ya falwe muupika.’ ” 

AMOS 8 

Emoniko lyontungwa yiiyimati 

1Onda mono emoniko ekwawo lya zi kOmuwa Omupangeliawike. Mulyo onda mono 

ontungwa yiiyimati. 

2Omuwa okwa pula: “Amos, owa tala shike?” Onda yamukula: “Ontungwa 

yiiyimati.” Omuwa okwa ti kungame: “Ehulilo lyoshigwana shandje Israel, olya 

hedha ko. Itandi ke ya sila we ohenda. 

3Esiku ndyoka omaimbilo gomuuwa otaga ka shituka oosa. Omidhimba otadhi ka kala 

akuhe. Otadhi ke ekelwahi pwa tya tuu thilu.” 

Epangulo lyaIsrael 

4Pulakeneni shika, ne mboka hamu lyatagula oohepele notamu kambadhala okuhutula 

aafupi moshilongo. 

5Otamu lombwelathana ne yene tamu ti: “Oshituthi shomwedhi omupe otashi hulu po 

uunake, tu matule iigandhi, opo tu landithe po iilya yetu? Esabati otali hulu po 

uunake, opo tu tameke okulanditha ishewe? Nena otatu vulu okushonopeka 

iiyelekitho, okuyelutha oondando nokukengelela niiviha yomakoto. 

6Otatu vulu okulanditha iilya yomako nondando yopombanda. Otatu ka mona ohepele 

ngoka ta ka nyengwa okufuta oongunga dhe, ta nyengwa okufuta nokuli epando 

lyoongaku, nena otatu mu landa po, a ninge omupika.” 

7Omuwa, Kalunga kaIsrael okwa gana a ti: “Kandi na mpoka ne dhimbwa iilonga 

yawo iiwinayi. 

8Omolwashoka evi otali ka kakama, naantu ayehe moshilongo otaa ka yemata. 

Oshilongo ashihe otashi ka ndjingandjingwa; otashi ki itumba nokuthootela sha fa 

omulonga Niili. 

9Esiku otali ya, uuna tandi ka ninginitha etango moshanga shomutenya, nuusiku tau 

kwidhidhike evi, manga omutenya. Ongame, Omuwa Omupangeliawike, nda popi. 

10Iituthi yeni otandi ke yi shitukitha oosa nomaimbilo geni okulila oosa. Otandi ke mu 

ikululitha omitse dheni noku mu izalekitha omahahi, notamu ka fa aavali taa lili 

omwanamati epona. Esiku ndyoka otali ka ninga elulu, sigo opehulilo. 

11“Esiku otali ya, uuna tandi ka tumina oshilongo ondjala. Aantu otaa ka sa ondjala, 

ihe hayoshikwiila; otaa ka sa enota, ihe halyomeya. Otaa ka sa ondjala nenota lyohapu 

yOmuwa. Ongame, Omuwa Omupangeliawike, nda popi. 

12Aantu otaa ka matuka okuza kuumbangalantu sigo okuumbugantu nokuza kuuzilo 

sigo okuuninginino. Otaa ka konga shaa mpoka ohapu yOmuwa, ihe itaye yi mono. 

13Pomasiku ngoka aakadhona aawawawawa, naamatyelela oondjolowele ayehe otaa 

ki ihunya mumwe kenota. 

14Ayehe mboka haa gana kuAshima, oshikalungakiintu shaSamaria, mboka taa ti: 

‘Oshikalunga shokuDan’ nenge: ‘Oshikalunga shokuBeersheba’ — aantu mboka 

ayehe otaa ka pundukila po yo itaa ka yambuka po we.” 

AMOS 9 

Omapangulo gOmuwa 

1Onda mono Omuwa a thikama poshiyambelo. Okwa ti: “Ligagula po oondungu 

dhoongudhi dhotempeli nomungunda, opo oshipamba ashihe shi ndjingandjingwe. 

Dhi nyanyagulila kombanda yomitse dhaantu. Oshihupe shomuyo otandi ke shi 

dhipagela miita. Kape na ngoka ta ka hunuka po, kape na ngoka ta ka fadhuka po. 

2Nokuli nando nayi ihupile omakwena okuya muuyuni wokuusi, otandi ke ya kwata. 

Nonando naa londe kegulu, otandi ya mbolokotitha ko. 

3Ngele taa ka holama kondungu yondundu Karmel, otandi ke ya shilila e tandi ke ya 

kwata ko. Ngele otaa holama ndje kondaandelo yefuta, otandi ka lombwela evovo 

lyomefuta, li ya lye po. 

4Ngele aatondi otaye ya fala muupika, otandi ke ya lombwela, ye ya dhipage. Onda 

tokola oku ya yonagula po, haku ya kwatha.” 

5Omupangeliawike Omuwa Omunankondoawike ota gumu evi, olyo notali kakama, 

naayehe ya kala mo, otaa lilagana. Uuyuni auhe otau itumbu notau thootele wa fa 

omulonga Niili. 

6Omuwa ota tungu egumbo lye mookathele, nokombanda yevi ota yaleleke ko 

eyalelo. Oti ithana omeya gefuta e te ga wayulile kombanda yevi. Edhina lye oye 

Omuwa. 

7Omuwa ota ti: “Aaisraeli ne, momeho gandje omu thike pamwe nAasudani. Onda 

tembudha Aafilisti muKreta nAasiria muKir, naanaa ngaashi nde mu tembudha 

muEgipiti. 

8Ngame Omuwa Omupangeliawike otandi tongolola oshilongo shaIsrael sha yonana 

notandi ke shi hanagula po kombanda yevi. Ihe itandi ka yona po oluvalo aluhe 

lwaJakob. 

9“Otandi ka gandja elombwelo notii ka yela Aaisraeli ngaashi iilya metutu. Otandi ke 

ya yela mokati kiigwana, ndi yoolole mo mboka yaa na mwago. 

10Aayoni yomaantu yandje otaa ka dhipagelwa miita — ayehe mboka haa ti: ‘Kalunga 

ita ka pitika, omupya gu tu adhe.’ ” 

Ehepulutho lyaIsrael konakuyiwa 

11Omuwa ota ti: “Esiku otali ya, uuna tandi ka pendula po uukwaniilwa waDavid, 

mboka wa fa egumbo lyo ongotela po. Otandi ka thitika omisa dhomakuma galyo 

nokutungulula shoka sha kumuka po. Otandi ke li tungulula, li kale ngaashi lya li 

shito. 

12Nena Aaisraeli otaa ka pangela oshihupe shevi lyaEdom niigwana ayihe mbyoka ya 

li yandje.” Omuwa osho ta ti, ngoka te etitha mbika yi ningwe. 

13Omuwa ota ti: “Omasiku otage ya, uuna omuteyi ta hokele omukuni, omukoli 

gwomandjembele ti ikokele komutsiki gwomiviinu. Nena oondundu otadhi vivile 

omaviinu, niikulundundu otayi ka hunga. 

14Otandi ka kongolola aantu yandje, ya shune kevi lyawo. Otaa ka tungulula iilando 

yawo ya kumuka po notaa kala mo;  otaa ka tsika iitsambe yomiviinu e taa nu 

omaviinu;  otaa ningi iikunino e taa li iiyimati mbyoka yi ima mo. 

15Otandi ka tsika aantu yandje mevi ndjoka nde li ya pe, oyo noitaa ka nakulwa mo 

we.” Omuwa Kalunga keni oye e dhi popi. 

OBADJA 

OBADJA 1 

1Ndika ehunganeko lyaObadja: Omuwa Omupangeliawike ota lombwele oshigwana 

shaEdom. 

Omuwa ota ka geela Edom 

Omuwa okwa tumu omutumwa gwe kiigwana, otse notu uvu oohapu dhe tadhi ti: 

“Thikameni! Tu yeni, tu ka hingileni Edom iita!” 

2Omuwa ota ti kuEdom: “Otandi ke ku ninga oshimbembe, noshaa ngoka ote ku 

dhini. 

3Einomo lyoye otali ku ningilile mo. Ngoye owa kala mohote yokondundu;  egumbo 

lyoye oli li kokule mokati koondundu;  onkee oto ilombwele e to ti: 

‘Olye ando ta vulu okuhata ndje pevi?’ 

4Nonando wi itungile egumbo puule ongoshihandhila shekodhi, shi fe ando shi li 

mokati koonyothi, natango otandi ke ku hata pevi. 

5“Aafuthi nge taa ya uusiku, otaa yangata po owala ayihe mbyoka ya hala. Aantu nge 

taa toonona ko omandjembele, aluhe ohaa thigi ko omakukila. Ihe aatondi yoye otaye 

ku kombo po thiluthilu. 

6Oluvalo lwaEsau, omaliko geni oga yiwa nago. 

7Aahangani nangoye oye ku kotokele;  oye ku tidha moshilongo shoye. Aantu wa kala 

nombili nayo, oye ku sinda. Ookuume mboka mwa li iikulya pamwe nayo, oye ku 

tegele omwigo;  otaye ku popi taa ti: ‘Oondunge dhe odhi li nee peni?’ 

8“Esiku tandi geele Edom, otandi ka yona po aanandunge yawo notandi ka thekeka po 

uunongo wawo. 

9Oofule yokuTeman otaa ka kala yu uvite uugelele, nomukwiita kehe muEdom ota ka 

dhipagwa. 

Omatompelo okugeela Edom 

10“Oshoka owa yugu nowa dhipaga aamwanyoko, oluvalo lwaJakob, ngoye oto 

yonwa po nowa dhinika sigo aluhe. 

11Oko wa li wa thikama pooha esiku ndyoka, aatondi sho ya teyagula po omiyelo 

dhawo. Owa li omwiinayi wa fa aakwiilongo mbeyaka ya yugu po uuyamba 

waJerusalem noye u topolelathana yo yene. 

12Ino kala u uvite enyanyu omolwomupya gwaamwanyoko muJuda! Ino nyanyukwa 

mesiku lyeyonuko lyawo! Ngoye ino keula omoluudhigu wawo! 

13Ando kwa li inoo gwayela moshilando shaantu yandje, u nyanyukilwe okuhepekwa 

kwawo nokuyuga po uuyamba wawo mesiku lyuudhigu wawo! 



1411 

 

Ombiimbeli Ondjapuki 
@ 2008, Bible Society in Namibia. 

 

 

 

 

14Ando kwa li inoo thikama poompagiila, u kwate mboka taa yi ontuku! Ando inoo ya 

gandja kaatondi mesiku lyuudhigu wawo! 

Kalunga ota ka pangula iigwana 

15“Esiku oli li popepi, uuna ngame, Omuwa, tandi ka pangula iigwana. Edom, shoka 

wa ningi, oto ke shi ningilwa. Oto ka shunithilwa uuwinayi mboka wa ningi. 

16Aantu yandje oya nu oshitenga oshilulu shegeelo kondundu yandje ondjapuki. Ihe 

osho iigwana ayihe puushiinda, otayi ka nwa oshitenga shegeelo shi vule sheni 

muululu;  otayi ke shi nwiilila e tayi ka kana po. 

Esindano lyaIsrael 

17“Ihe okondundu Sion yamwe taa ka hupa, oyo notayi ka kala eha eyapuki. Ezimo 

lyaJakob otali ka lala oshilongo, shoka oshawo pautho. 

18Ezimo lyaJakob nolyaJosef otaga ka kala ngomulilo;  otaga hanagula po ezimo 

lyaEsau, ngaashi omulilo tagu fike po etutu. Kape na nando oluvalo lwaEsau talu 

hupu ko. Ongame Omuwa onde dhi ti. 

19“Aantu taa zi kuumbugantu waJuda, otaa ka kwata po Edom;  mboka taa zi 

kiikulundundu yokuuninginino, otaa ka kwata po evi lyAafilisti;  Aaisraeli otaa ka lala 

oshitopolwa shaEfraim naSamaria;  Aabenjamin otaa ka kutha po Gilead. 

20Aapongekwa ya zi kuumbangalantu waIsrael, otaa ka galuka nokulala Foinikia, sigo 

oSarefat. Aapongekwa Aajerusalem mboka ye li muSarefat, otaa ka kwata po iilando 

yomuNegeb. 

21Aasindani yokuJerusalem otaa ka matukila Edom notaye shi pangele. Omuwa oye 

mwenemwene ta ka kala omukwaniilwa.” 

JONA 

JONA 1 

Jona inaa vulika kOmuwa 

1Esiku limwe Omuwa okwa lombwele Jona yaAmittai. 

2Okwa ti: “Inda kuNinive, oshilando shiyaka oshinene, u shi uvithile egeelo; ondi shi 

shi kutya aantu yasho aakaanakalunga.” 

3Ihe Jona okwa thikama, a ye Omuwa ontuku. Okwa yi kuJoppa e ta mono osikepa yu 

uka kuSpania. Okwa landa otekete nokwa yi noonakulonga mosikepa, opo ya thayile 

yu uka kuSpania, nkoka ta ka kala kokule nOmuwa. 

4Ihe Omuwa okwa tumu ombepo ondhigu mefuta, nomwa tukuluka oshikungulu 

oshinene sha hala okuteya po osikepa. 

5Aathayili oya li ya tila nokehe ngoka okwa kugile kalunga ke ekwatho. Nena oyu 

umbu mo ofulaha okukeelela oshiponga. Manga taye shi ningi, Jona okwa yi e ta lala 

meniinii lyosikepa nokwa li mokati koomposi. 

6Kapitiya gwosikepa okwe mu mono e ta ti kuye: “Oshike to kotha ashike? Penduka, 

u kugile kalunga koye ekwatho. Pamwe ote tu sile ohenda nota hupitha oomwenyo 

dhetu.” 

7Aathayili oya lombwelathana ya ti: “Natu umbeni oshihogololitho, opo tu mone 

ngoka e na ondjo nokwe tu tula momupya nguka.” Sho ye shi ningi, osha kwata Jona. 

8Onkee oya ti kuye: “Tu lombwela, olye e tu etithile omupya nguka. Ngoye oto ningi 

shike mpano? Oto zi peni? Ngoye omukwashike koshigwana?” 

9Jona okwa yamukula: “Ongame Omuhebeli. Ohandi simaneke Omuwa, Kalunga 

komegulu, ngoka a shiti evi nefuta.” 

10Jona okwe ya hokololele wo kutya ota fadhuka po Omuwa. Aathayili oya li ya sa 

uumbanda noye mu pula: “Omolwashike to pumbwa okufadhuka po ngeyi?” 

11Oshikungulu osha li sha lundalala ethimbo alihe. Onkee aathayili oye mu pula: 

“Otatu ku ningi ngiini, tu loteke oshikungulu?” 

12Jona okwa yamukula: “Umbilii ndje mefuta, notali loto. Ondi shi shi kutya ombedhi 

oyandje, sho mwa adhika koshikungulu shi thike mpa.” 

13Oonakulongamo oya kambadhala okufala osikepa komunkulo noya dhugu nomatha 

gawo agehe. Ihe oshikungulu osha dhenge noonkondo, noinaa vula okuhuma ko. 

14Onkee oya kugile Omuwa ya ti: “Omuwa, otatu ku galikana, ino tu ethela 

meyonuko omolwomwenyo gwomulumentu nguka. Omuwa, owa longo ngaashi wa 

dhiladhila.” 

15Nena oya kutha Jona e taye mu umbile mefuta, olyo nolya loto nziya. 

16Shika osha halutha aathayili unene okutila Omuwa, noye mu yambele omayambo 

noyu uvaneke oku mu longela. 

17Palombwelo lyOmuwa, ohi onene oya nina po Jona, nokwa kala mela lyayo 

omasiku gatatu, uusiku nomutenya. 

JONA 2 

Egalikano lyaJona 

1Mela lyohi Jona okwa galikana Omuwa a ti: 

2“Muudhigu wandje onde ku ithana, Omuwa, nangoye owa yamukula ndje. Omuule, 

muuyuni wokuusi onda kugile ekwatho, nangoye owu uvu ndje. 

3Ongoye wa dhogele ndje muuleeleka, sigo okondaandelo yefuta, nkoka omeya ga li 

ga kuwike ndje, nomakuthikuthi goye agehe goonkondo oga gwilile ndje pa. 

4Onda dhiladhila kutya onda pegulwa ko koshipala shOmuwa nokandi na we mpo ne 

mono otempeli yoye ondjapuki. 

5Omeya oga siikile ndje taga li ndje oshuunguungu, efuta olya kuwike ndje thiluthilu, 

oombungufuta odha kutunine omutse gwandje. 

6Onda mbolokele sigo okomidhi dhoondundu, eeno, sigo okoshilongo shomiyelo dha 

patwa aluheluhe. Ihe ongoye, Omuwa Kalunga kandje, owa galula omwenyo gwandje 

mombwili. 

7Sho nda li ndu uvite omwenyo gwandje tagu thigi ndje po, onde ku galikana, 

Omuwa, motempeli yoye ondjapuki ngoye nou uvu ndje. 

8Mboka haa simaneke iimenka kaayi na ntumbu, otaa etha okuvulika kungoye. 

9Ihe ngame otandi ku imbile omahambelelo;  otandi ku yambele ondjambo e tandi 

gwanitha shoka ndu uvaneke. Ehupitho otali zi kOmuwa.” 

10Nena Omuwa okwa lombwele ohi, yi kungile Jona komunkulo, noye shi ningi. 

JONA 3 

Jona ta vulika kOmuwa 

1Omuwa okwa lombwele ishewe Jona. 

2Okwa ti: “Inda kuNinive, oshilando shiyaka oshinene, u uvithile aantu yasho elaka 

ndyoka tandi ku pe.” 

3Jona okwa vulika kOmuwa e ta yi kuNinive, oshilando oshinene hashi tokolwa 

momasiku gatatu kolupadhi. 

4Jona okwa tameke oku shi enda nosho e ende esiku limwe, oku uvitha ta ti: “Oku na 

omasiku omilongo ne, nena Ninive otashi hanagulwa po.” 

5Aantu yomuNinive oyi itaale etumwalaka lyaKalunga. Onkee oya tokola 

okwiidhilika iikulya, naantu ayehe, okuza kaakuluntu sigo okaanona, oya zala 

omahahi okuholola ngeyi eitedhululo. 

6Omukwaniilwa gwaNinive sho e shi uvu, okwa zi ko koshipangelapundi she, a hula 

mo oonguwo dhe dhuukwaniilwa e ta zala ehahi nokwa kuutumba momutoko. 

7Okwa tumu etumwalaka kaantu yaNinive tali ti: “Elaka ndika olya zi 

komukwaniilwa nokaambala ye. Otali ti, inapa kala nando ogumwe ta li sha; aantu 

ayehe, iimuna noonzi oyi indikwa okulya nenge okunwa. 

8Aantu ayehe niinamwenyo naa zale omahahi. Ayehe naa galikane Kalunga ya mana 

mo nokweetha omikalo dhawo omiwinayi nuukolokoshi wawo. 

9Pamwe Kalunga ti igaluluka; ngiika ota geyuluka, natse opo twaa se.” 

10Kalunga okwa mono shoka ya ningi; okwa mono kutya oye etha uuwinayi wawo. 

Onkee okwi igaluluka noine ya geela, ngaashi a tile. 

JONA 4 

Ondjahi yaJona nesilohenda lyaKalunga 

1Jona okwa yematele shika nokwa geye. 

2Okwa galikana ngeyi: “Omuwa, inandi shi popya nale nani, manga inaandi za 

paandjetu, kutya oto ningi shino? Omolwashika onda li nda hala okuya ontuku 

kuSpania. Onda li ndi shi shi kutya ongoye Kalunga kohole nokesilohenda, aluhe 

omutalanteni, aluhe omunambili nowi ilongekidha aluhe okwiigaluluka noito geye. 

3Ngashingeyi, Omuwa, etha ndi se. Okusa oku vulile ndje okukala nomwenyo.” 

4Omuwa okwa yamukula: “Okugeya kwoye oku li tuu mondjila?” 

5Jona okwa piti mo a yi kuuzilo woshilando e ta kuutumba. Okwi idhikile etsali e ta 

gondjo momuzile gwalyo a tegelela, a mone Ninive sho tashi ningwa. 

6Nena Omuwa Kalunga okwa menitha olumono lwa koko edhelele nolwa siikile Jona, 

opo a kale u uvite hwepo momuzile gwalwo. Jona okwa li a nyanyukilwa olumono 

nokunyanyukililwa. 

7Ihe pokutenda kweluwa esiku lya landula ko Kalunga okwa tula ko epuka li thekeke 

po olumono nolwa si. 

8Etango sho lya piti, Kalunga okwa pepitha ombepo ompyuumpyuu yokuuzilo. Jona 

okwa li a lulilwa kuupyu woonte dhetango, sho dhe mu yaha momutse. Okwi ihalele 

okusa. Okwa ti: “Eso oli vulile ndje omwenyo.” 

9Kalunga okwa ti kuye: “Oshi li tuu mondjila okugeya omolwolumono?” Jona okwa 

yamukula: “Eeno, oshi li mondjila, ndi kale nda geya nokwiihalela eso.” 

10Omuwa okwa ti kuye: “Olumono nduka olwa koko muusiku umwe nolwa si po 

muukwawo wa landula ko. 

11Ngoye ino lu kuna noino lu kokitha, ndele ngame ote kala ngiini, ndaa uvitile 

Ninive, oshilando oshinene, olukeno? Oshi na aanona ye vule 120 000, osho wo 

iimuna oyindji.” 

MIKA 

MIKA 1 

1Methimbo ndyoka Jotam, Ahas naHiskia ya li aakwaniilwa yaJuda, Omuwa okwa pe 

Mika gwokuMoreshet elaka memoniko kombinga yaSamaria naJerusalem. 

Okuyematela Samaria naJerusalem 

2Uvii ko shika, ne iigwana;  pulakeneni, ne aakwambandayevi amuhe! Omuwa 

Omupangeliawike ote ke shi mu tompela. Pulakeneni! Ote shi popi motempeli ye 

ondjapuki. 

3Omuwa ote ya ta ziilile kehala lye eyapuki;  ota ka kuluka e te ende koondundu. 

4Kohi yoompadhi dhe oondundu otadhi hemuka dha fa ezi momulilo;  otadhi ka 

kungulukila momasilu, ngaashi omeya taga kunguluka kondundu. 

5Ayihe mbika otayi ka ningwa, oshoka oshigwana shaIsrael osha yono nosha tsa 

ondumbo naKalunga. Olye ta pewa uusama molwokwaavulika kwaIsrael? OSamaria, 

oshilandopangelo! Olye e na ondjo yiimenka muJuda? OJerusalem! 

6Omuwa ota ti ngeyi: “Samaria otandi shi ningi ondumba yomakulukuma meyalala, 

ehala lyokutsika omiviinu. Otandi ke ekelahi omamanya gasho molusilu, notandi ka 

holola omukanka gwoshilando puuyelele. 

7Iimenka yasho ayihe ya hambulikika otayi ka tatagulwa miitandu noshaa shoka sha 

pelwe oohonda dhomootempeli dhasho, otashi ka lungunithwa po nomulilo. Iiyelekela 

yasho ayihe otayi ka ninga ondumba ye ekelwahi. Samaria osha pula iinima mbika 

yokweetitha oluvalo, nongashingeyi aatondi yasho otaa yi nayo, yi ka simanekwe 

palwe.” 

8Nena Mika okwa ti: “Shika osho tashi lilitha ndje e te hekumuna. Ote holola 

oluhodhi lwandje mokweenda oompadhi dhowala nokukala omudhu. Ote kugu nda fa 

ombandje note pumbu nda fa ompo. 

9Samaria iilalo ye itayi vulu okwaaludhwa, naJuda ota ka adhika komahepeko tuu 

ngoka; eyonuko olya adha omiyelo dhaJerusalem, moka aantu yandje ya kala.” 

Omunandumbo oti ikokele muJerusalem 

10Aatondi yetu muGat inamu ya hokololela okusindika kwetu; inamu ya talitha 

omayeme geni. Aantu yomuBet Leafra, hololeni etekomukumo lyeni mokugalangata 

montsi! 

11Ne aantu yomuShafir, indeni muupika mu li omudhu nomwa sa ohoni. Mboka ya 

kala muZaanan, itaa yelekele nando okuza mo moshilando shawo. Uuna tamu uvu 

aantu yomuBetezel taa lili, otamu ka tseya kutya kaku na nando egameno. 

12Aantu yomuMarot oya tegelela nehalo enene epupaleko, oshoka Omuwa okwe etele 

Jerusalem oshiponga she mu kundukidha. 

13One mboka mwa kala muLakish, kutileni uukambe komatembakwiita. One mwa 

holele uulunde waIsrael nomwa fala Jerusalem muulunde. 

14Shigwana shaJuda, laleka oshilando Moreshet Gat. Aakwaniilwa yaIsrael itaa ka 

mona nando ekwatho tali zi kuAksib. 

15Aantu yomuMaresha, Omuwa ote mu gandja kaatondi, mboka taa ka kwata po 

oshilando sheni. Aawiliki aasimanekwa yaIsrael otaa ka holama mekololo 

lyaAdullam. 

16Shigwana shaJuda, kulula ko omafufu goye mokulilila aamwoye aaholike. Ningeni 

oongwala mwa fa oontsa, oshoka aamwoye otaa ka falwa muupongekwa. 

MIKA 2 

Uudhigu waamboka taa hepeke oohepele 

1Akutu mboka haa lala ondangala nokudhiladhila okulonga uuwinayi. Uuna ongula 

tayi shi, otaa tsakanitha omadhiladhilo gawo omawinayi pompito ye ya opalela. 

2Nge ya hala omapya, otaye ga kwata; uuna ya hala omagumbo, otaye ga kutha po. 

Kaku na ngoka egumbo lye nenge eliko lye tali hupu. 

3Omuwa ota ti: “Otandi mu dhiladhilile oshiponga, noitamu ka vula oku shi henuka. 

Otamu ki imona owala mu li muudhigu, noitamu ke enda we nokwiithela. 

4Ethimbo ndika nge tali ya, aantu otaye mu sheke nokwiimba eimbilo lyetyololoko 

tali holola shoka she mu adha: Otwa teka po thilu! Omuwa okwa kutha po evi lyetu 

nokwe li pe mboka ye tu fala muupika.” 

5Onkee ano ethimbo nge lya thikana, uuna evi li na okugalukila kaantu yOmuwa, 

mokati keni itamu ka kala nando ogumwe, ta pewa oshitopolwa shasha. 

6Aantu otaa lombwele ndje taa ti: “Ino tu uvithila. Ino uvitha ayihe mbyoka. Kalunga 

ite ke tu geela nando. 

7Oto dhiladhila kutya oshigwana shaIsrael osha thingwa? Omuwa ihi idhidhimike we? 

Ota ningi shili iinima mbyoka? Ita popi ando nombili kumboka haa longo uuyuuki?” 

8Omuwa ota yamukula: “Otamu ponokele aantu yandje ngaatondi. Aalumentu taa 

galuka kolugodhi, otaa dhiladhila kutya otaa ka kala nawa pomagumbo, ihe omwa 

hala, mu ya yuge oondjatha komalutu gawo. 

9Otamu tidha aakulukadhi yaantu yandje momagumbo gawo omaholike noyana omwe 

ya yugu eyambeko lyandje sigo aluhe. 

10Thikameni, mu ye; mpaka kape na we egameno lyasha. Uulunde weni owe etele 

ehala ndika eyonuko. 

11“Aantu mbaka oya hala omuhunganeki u udha iifundja nota kotokele ta ti: ‘Otandi 

mu hunganekele eloolo lyomaviinu niikwakunuwa.’ ” 

12“Ihe otandi ke mu gongela, ne aantu amuhe yaIsrael mboka mwa hupu po. Otandi 

ke mu gongela, ngaashi oonzi tadhi ya koshigunda. Ngaashi omanapelo gu udha 

oonzi, evi lyeni otali ka kala lyu udha ishewe aantu polumwe.” 

13Kalunga ote ke ya palela ondjila e te ya pititha mo muupika. Otaa ka teya omiyelo 

dhoshilando e taa yi yaa na mbudhi. Omukwaniilwa gwawo oye Omuwa mwene. Oye 

te ya wilike. 

MIKA 3 

Mika ta nyenyetele aawiliki yaIsrael 

1Pulakeneni, ne aaleli yaIsrael! One tamu dhiladhila okukondjela uuyuuki, 

2ihe otamu tondo shoka oshiwanawa nomu hole shoka oshiwinayi. Otamu yuyu aantu 

yandje ye na omwenyo e tamu pele ko oontumba komasipa gawo. 

3Otamu li po aantu yandje. Otamu yuyu aantu yandje, tamu teya omasipa gawo, e 

tamu ya tetagula ongonyama mombiga. 

4Esiku otali ya, uuna tamu ka lilila Omuwa, ihe ite ke mu yamukula nando. Ita ka 

pulakena omalilagano geni, oshoka omwa longo uuwinayi. 

5Oshigwana shandje osha pukithwa kaahunganeki mboka taya uvanekele ombili 

mboka taye ya pe iimaliwa, ihe mboka itaaye ya pe sha, otaye ya uvithile epangulo. 

Omuwa ota ti kaahunganeki mbaka: 

6“Yahunganeki, ethimbo lyeni otali hulu po; etango otali mu tokele. Oshoka omwa 

pukitha aantu yandje, itamu ka mona we omamoniko gokuhunganeka noitamu ka vula 

we okuhunganeka nando osha.” 

7Oomboka taa uvitha onakuyiwa, otaa ka adhika kohoni. Otaa ka shonopekwa, oshoka 

Kalunga ite ya yamukula nando. 

8Ihe ngame Omuwa otu udha ndje nombepo ye noonkondo, e ta pe ndje eiuvito 

lyuuyuuki nomukumo okulombwela oshigwana shaIsrael uulunde washo mpoka u 

thike. 

9Pulakenii ndje, ne aaleli yaIsrael, ne mboka mu tonde uuyuuki notamu u shunine 

muugoyoki. 

10One tamu tungu oshilando shaKalunga, Jerusalem, nomadhipago nuukolokoshi. 

11Aaleli yoshilando ohaa pangele molwoombumbo, aayambi ohaa fatulula ompango 

molwofuto, aahunganeki ohaa hunganeke molwiimaliwa — yo ayehe otaa ti kutya 

Omuwa oku li pamwe nayo. Otaa ti: “Itatu ka adhika koshiponga. Omuwa oku li 

natse.” 

12Onkee molweni Sion otashi ka pululwa ngepya, Jerusalem otashi ka shituka 

ondumba yomakulukuma, nondundu ho ku na otempeli, otaku ka shituka okuti. 

MIKA 4 

Epangelo lyOmuwa lyaaluhe lyombili 

(Jes 2:1-4) 

1Momasiku tage ke ya ondundu hoka kwa tungilwa otempeli, otayi ka ninga 

ondeendeka yi vule adhihe, otayi ki itumba kombanda yoondundu adhihe. Iigwana 

oyindji otayi ka matukila kuyo, 

2naantu yayo otaa ka tya: “Natu londeni kondundu yOmuwa, tu ye kotempeli 

yaKalunga kaIsrael. Ote ke tu nongeka shoka a hala tu longe;  otatu ke enda 

momapola e ga hogolola. Oshoka elongo lyOmuwa otali zi muJerusalem;  okuza 

muSion ota popitha aantu ye.” 

3Oye ta loteke oontamanana mokati kiigwana, mokati kiigwana iinankondo popepi 

nokokule. Otaa ka hambula omagonga gawo omatemo nomagongamwele gawo 

iimwitho. Iigwana itayi ka ya we kiita, itayi ilongekidhile we olugodhi. 

4Kehe gumwe ota ka kala nombili mokati komiviinu nomikwiyu dhe, nokape na 

ngoka te mu halutha we. Omuwa Omunankondoawike oku uvaneke shika. 

5Oshigwana kehe otashi simaneke nokuvulika kuKalunga kasho shene, ihe tse otatu 

ka longela nokuvulika kOmuwa Kalunga ketu aluhe sigo aluhe. 

Israel ota galuka muupika 

6Omuwa ota ti: “Esiku otali ya, uuna tandi ka gongela aantu mboka nde ya geele, 

oomboka ya hepela muupika. 

7Oya lemana noya kala kokule noyaandjawo, ihe otii ka ninga etameko epe 

kwaamboka ya thigala po, oyo notaa ka ninga oshigwana oshinene. Okuza kesiku 

ndyoka otandi ka ninga omukwaniilwa gwawo kondundu Sion sigo aluhe.” 

8Nangoye, Jerusalem, moka Kalunga ha tonatele aantu ye ngaashi omusita, oto ka 

ninga oshilandopangelo shuukwaniilwa, ngaashi wa li nale. 

9Omolwashike to kugu mokulekule? Omolwashike to hepekwa ongomukulukadhi ta 

thetwa? Ku na we omukwaniilwa? Omugandjindunge gwoye a mana oondjenda? 

10Igonyeni e tamu tongo, ne aantu yaJerusalem, mwa fa omukulukadhi ta thetwa, 

oshoka ngashingeyi omu na okuthiga po oshilando, mu kale mombuga. Omu na oku 

ka ya kuBabilon, ihe Omuwa ote ke mu hupitha miikaha yaatondi yeni. 

11Iigwana oyindji oya gongala, yi mu ponokele. Otayi ti: “Jerusalem oshi na 

okuyonagulwa po! Otwa hala okumona oshilando shika sha kumunwa po.” 

12Ihe iigwana mbika inayi tseya shoka shi li momadhiladhilo gOmuwa. Kayi uvite ko 

nokutya oya gongelwa, opo yi geelwe ngaashi iilya ye etwa kolupale, opo yi 

yungulwe. 

13Omuwa ota ti: “Aantu yaJerusalem, indeni, mu ka geele aatondi yeni! Otandi mu pe 

oonkondo mwa fa ontsezi yooniga dhiiyela nomakondo goshikushu. Otamu ka 

tatagula iigwana oyindji, nomauyamba ye ga yuga, otamu ke ga etela ndje, ngame 

Omuwa guuyuni auhe.” 

MIKA 5 

1Aantu yaJerusalem, gongeleni omatanga geni. Otwa kondekwa! Otaa ponokele 

omuwiliki gwaIsrael. 

Kalunga tu uvaneke omuleli ta zi muBetlehem 

2Omuwa ota ti: “Betlehem Efrata, ongoye gumwe gwomomikunda omishona muJuda, 

ihe omungoye tamu ka za omuleli gwaIsrael, oongoka gwomezimo lya za 

koohekulululwa yomuuyuni wonale.” 

3Osho ngeyi Omuwa te ethele aantu ye miikaha yaatondi yawo, sigo esiku ndyoka 

omuvali ta vala omwanamati. Nena aakwashilongo shaandjawo mboka ye li muupika, 

otaa ka hanganithwa naangandjawo. 

4Sho te ya, ota ka lela aantu ye noonkondo ndhoka dha za kOmuwa nonesimano 

lyOmuwa Kalunga mwene. Aantu ye otaa ka kala megameno, oshoka aantu ayehe 

yokombanda yevi otaa ka zimina uunene we, 

5note ke eta ombili. 

Ehupitho negeelo 

Aayassur ngele taa matukile oshilongo shetu e taa hanagula po omagameneno getu, 

otatu ke ya tumina aawiliki yetu aanankondo, ye ke ya kondjithe. 

6Noonkondo dhomatati otaa ka sinda Assur, oshilando shaNimrod, notaye tu hupitha 

miikaha yAayassur, ngele taa totele oshilongo shetu. 

7Aantu yomuIsrael mboka taa ka hupa ko mokati kiigwana oyindji, otaa ka kala ya fa 

omata gomume ga tumwa kOmuwa noya fa iihomo yomvula kiimeno iitalala. Otashi 

uthwa kOmuwa, hakomuntu. 

8Mboka taa ka hupa ko mokati kiigwana, otaa ka kala ya fa onime tayi weye yi 

ikongele iikulya mokuti nenge melundu; otayi itsu oshigunda shoonzi, tayi dhi nukile 

e tayi dhi tuulagula — nokape na etegameno lyehupitho. 

9Israel ota ka sinda aatondi ye e te ya hanagula po ayehe. 

10Omuwa ota ti: “Pomasiku ngoka otandi ka kutha po uukambe woye notandi ka 

yonagula po omatembakwiita goye. 

11Otandi ka hanagula po iilando yomoshilongo shoye e tandi kumuna po 

omagameneno goye. 

12Otandi ka hanagula po oonkondo dhuumpulile woye e to ka kala waa na we 

aayanekeli. 

13Otandi ka yonagula po iimenka yoye noongudhimanya dhoye oondjapuki; ito ka 

simaneka we iinima we yi ningi ngoye mwene. 

14Otandi ka kumuna po iiyelekela yoshikalunga Asheera moshilongo e tandi yonagula 

po iilando yoye. 

15Nomuupyundjahi wandje otandi ka galulila iigwana ayihe shoka ye shi ilongela, sho 

inaayi vulika kungame.” 

MIKA 6 

Omuwa ta tamaneke Israel 

1Pulakeneni iihokolola, Omuwa sho ta tamaneke Israel. Omuwa, thikama, u popye; 

oondundu niikulundundu nayi uve shoka to ti. 

2Ne oondundu, ne omakankameno gaaluhe gevi, pulakeneni kiihokolola yOmuwa! 

Omuwa oku na iihokolola naantu ye. Ota ka tamaneka Israel. 

3Omuwa ota ti: “Yantu yandje, onde mu ningile shike? Onde mu dhigupalele ngiini? 

Yamukulii ndje. 

4Onde mu tembudha muEgipiti; onde mu mangulula muupika; onda tumu Moses, 

Aaron naMiriam, ye mu wilike. 

5Yantu yandje, dhimbulukweni sho Balak, omukwaniilwa gwaMoab, e mu 

dhiladhilile, nonkene Bileam yaBeor e mu yamukula. Dhimbulukweni iinima ya 

ningwa mondjila okuza kontanda puAkasia sigo oGilgal. Dhimbulukweni shoka nda 

ningi, opo ndi mu hupithe.” 

Shoka Omuwa ta pula 

6Otandi ka fala shike kOmuwa, Kalunga komegulu, uuna tandi ke mu simaneka? Ondi 

fale oompunya dho ondodhwa oku dhi mu fikila omidhidhindjambo? 

7Omuwa ota ka nyanyukwa, ngele tandi mu faalele oonzi omayuvi, nenge omilonga 

dhomagadhi gooholivi? Ondi mu yambele omumwandje osheeli, ndi fute omayono 

gandje? 

8Aawe, Omuwa okwe tu lombwela shoka shu uka. Shoka te tu pula, osho okulonga 

shoka shu uka, oku mu ulukila ohole yashili nokukala muukumwe nomeifupipiko 

naKalunga ketu. 

9Osho opala okutila Omuwa. Oti igidhile oshilando ta ti: “Pulakeneni, ne aantu mboka 

tamu gongala moshilando! 

10Momagumbo gaagoyoki omu na omaliko giifundja. Ohaa longitha iiyelekitho ya 

puka; osho oshinima ndi shi tonde. 

11Otandi vulu ngiini okudhimina po aantu haa longitha iiviha niiyelekitho ya puka? 

12Aayamba yeni otaa ningilile mo oohepele, nane amuhe aafundja. 

13Onda tameke nokuli oku mu yona po noku mu halakanitha po omolwomayono geni. 

14Otamu ka lya, ihe itamu ka kuta — sho shene otamu ka kala nondjala. Otamu ka ya 

mwa humbata iinima, ihe itamu ka vula oku yi dhiginina; shaa shoka tamu hupitha 

otandi ke shi hanagula po miita. 

15Otamu ka kuna iilya, ihe itamu ka teya oondudhi. Otamu ka yenga omagadhi 

mooholivi, ihe itamu vulu oku ga longitha. Otamu ka kola omaviinu, ihe itamu ga nu 

nando. 

16Shika otashi ka ningwa, oshoka omwa landula iilonga iiwinayi yomukwaniilwa 

Omri noyomwana, omukwaniilwa Ahab. Omwa tsikile omikalo dhawo, onkee tandi 

mu yono po, naayehe otaye mu sheke. Aantu shaa mpoka otaye ke mu tala nondhino.” 

MIKA 7 

Eyonuko lyaIsrael 

1Yaye ngame! Onda fa omuntu a sa ondjala ngoka itaa matha nando iiyimati 

yomakukila komiti, nomandjembele komiviinu. Omandjembele agehe noonkwiyu 

dhoondhiye adhihe odha toononwa ko. 

2Moshilongo kamu nomwiinekelwa, kamu na nando omuvuliki kuKalunga. Shaa 

ngoka ota kongo ompito, opo a dhipage. Shaa ngoka ota langele mukwawo, e mu nene 

ko. 

3Ayehe otaa kongo okulonga uuwinayi. Aambala naatokolihapu otaa pula oombumbo. 

Omunenentu ote ya hokololele shoka a hala, nosho ngeyi taa pangele kumwe. 

4Nokuli ngoka omwaanawa nomwiinekelwa gwomokati kawo ke na shilonga. Esiku 

olye ya, uuna Kalunga ta geele aantu, ngaashi e ya londodhitha kaahunganeki. 

Ngashingeyi oye li mevundakano. 

5Ino inekela mushiinda shoye, nenge u itule kuume koye. Kotokela oohapu dhoye, 

nando ou kale to lombwele mukadhoye. 

6Momasiku ngaka aamati otaa tala oohe oyo aagoya, aakadhona notaa kondjitha 

ooyina, naafuko otaa tamanana nooyinamweno; aatondi yomusamane oyo 

aangandjawo. 

7Ihe ngame otandi tegelele Omuwa; ondi inekela Kalunga, ngoka ta hupitha ndje. 

Kalunga otu uvu ndje. 

Omuwa ta hupitha 

8Yatondi yandje, inamu kala nokunyanyukilwa ndje. Nando nda punduka, otandi 

yambuka ishewe. Ngashingeyi ondi li momilema, ihe Omuwa ota ka minikila ndje. 

9Onda yono kOmuwa, onkee ondi na okwiidhidhimikila ondjahi ye okathimbo. Ihe 

pehulilo ota popile ndje notu utha uuwinayi mboka wa ningilwa ndje. Ota fala ndje 

puuyelele; otandi kala ndi na omwenyo notandi ka mona ehupitho lye. 

10Nena aatondi yandje otaye ke shi mona e taa sithwa ohoni — oomboka ye tu 

nyenkele ya ti: “Omuwa Kalunga keni oku li peni?” Otandi ke ya mona ya dhengwa 

noya lyatelwa pevi ngaashi uuhoho muuyanda. 

11Yantu yaJerusalem, ethimbo lyokutungulula omakuma goshilando otali ya. 

Pethimbo ndyoka oshilongo sheni otashi ka tamunuka. 

12Oshigwana shoye otashi ka galukila kungoye tashi zi koombinga adhihe — kuAssur 

muuzilo, kuEgipiti muumbugantu, kombinga yaEufrat, komafuta gokokule 

nokoondundu. 

13Ihe evi otali ka ninga ombuga omoluuwinayi waamboka ya kala mo. 

Omuwa u uvitile Israel ohenda 

14Omuwa, kala omusita gwoshigwana shoye, aantu we yi ihogololele. Nando oyi 

ikalela mombuga, oku na evi ewanawa lye ya kunduka. Ya fala, u ya napithe 

momanapelo omanene gaBaasha naGilead, ngaashi ya li haa ningi nale. 

15Tu longela iikumitha, Omuwa, ngaashi wa ningile nale, sho we tu tembudha 

muEgipiti. 

16Iigwana otayi ke shi mona e tayi ka sa uunye, nonando oyo iinankondo. 

Mokutyololoka otaa ka mutika omakana gawo e taa thitike omakutsi gawo. 

17Otaa ki igonyena montsi ya fa omayoka; otaa ka za moohote dhawo taa ningi 

omahwilili e taa kwatwa kuumbanda. Muumbanda wawo otaa ka galukila kOmuwa 

Kalunga kawo. 

18Kaku na kalunga kalwe e ku fa, Omuwa; ongoye to dhimi po omayono gaantu yoye 

mboka ya hupu po. Ngoye ito kala u na ondjahi sigo aluhe, ihe ngoye oto 

nyanyukilwa okuholola ohole yoye yashili. 

19Oto tu sile ohenda ishewe. Oto ka lyatagulila omayono getu kohi yoompadhi dhoye 

e to gu umbile kondaandelo yefuta. 

20Oto ka hololela aantu yoye uudhiginini woye nohole yoye yashili, koluvalo 

lwaAbraham nolwaJakob, ngaashi wu uvanekele ootatekulu monalenale. 

NAHUM 

NAHUM 1 

1Ndika olyo elaka tali popi Ninive, ehokololo lyemoniko lya monika kuNahum 

gwokuElkosh. 

Ondjahi yOmuwa okugeela Ninive 

2Omuwa Kalunga iti idhidhimikile mboka taa iyeleke naye;  ota geele mboka taye mu 

kondjitha. Mondjahi ote shi ya galulile. 

3Omuwa iha geye mbala, ihe oye omunankondo noite etha aanandjo inaa geelwa. 

Mpoka Omuwa te ende, otapu tukuka iikungulu;  iikogo oyo ontsi tayi tukulwa 

koompadhi dhe! 

4Efuta ote li lombwele, e tali pwine! Omilonga ote dhi kukutike. Omapya gokuBaasha 

otaga ganya, ondundu Karmel otayi pembe, noongala dhokuLibanon otadhi lembe. 

5Oondundu otadhi tengatenga montaneho yOmuwa;  iikulundundu otayi hemuka 

koshipala she. Uuna Omuwa ta holoka, evi otali telagana;  uuyuni naantu ayehe otaa 

kakama. 

6Olye ta vulu okuthikama, uuna Omuwa a geya? Olye ta vulu okuhupa, uuna a 

pindjala? Ota lokitha ondjahi ye ngomulilo;  oondundu otadhi nyanyauka koshipala 

she. 

7Omuwa oye omwaanawa;  ota gamene aantu ye methimbo lyuudhigu;  ota sile 

oshimpwiyu ayehe mboka ye mu inekela. 

8Aatondi ye ote ya hanagula po thiluthilu ngefundja tali tondoka;  mboka taye mu 

kondjitha, ote ya unzile meso. 

9Oshike tamu hangana, mu kondjithe Omuwa? Ote ke mu hanagula po. Kape na 

ngoka te shi yelekele ishewe. 

10Otamu ka lunguna po ngethita lyomano nongiiyagaya ya kukuta. 

11Mungoye, Ninive, omwa zi omuntu u udhilila iineya iiwinayi, ngoka a hala 

okukondjitha Omuwa. 

12Omuwa ota lombwele oshigwana she Israel: “Nando Aayassur ya kale aanankondo 

noya nyenga okuyalulwa, otaa ka yonagulwa po e taa kana po. Shigwana shandje, 

onde ku gandja mehepeko, ihe itandi ke shi ninga we. 

13Otandi ka hulitha po oonkondo dhaAssur dhoku ku gwililila po e tandi tokola 

omalyenge ngoka ge ku manga.” 

14Omuwa okwa tokola molwaAssur ta ti: “Itaa ka kala noluvalo lwokukalitha po 

edhina lyawo. Otandi hanagula po iimenka mbyoka yi li mootempeli dhiikalunga 

yawo. Otandi ya longekidhile ombila — inayi ilongela okukala ye na omwenyo.” 

15Taleni, omutumwa ote ya ta zi koondundu nonkundana ombwanawa! Oku li 

mondjila okutseyitha esindano! Shigwana shaJuda, iituthi yeni yi dhaneni nokupa 

Omuwa shoka mwe shi mu uvanekela. Aakolokoshi itaa ka ponokela we evi lyeni. 

Oya hanagulwa po thiluthilu. 

NAHUM 2 

Etekopo lyaNinive 

1Ninive, oto ka ponokelwa! Ehanagulo olye ku adha! Indeni komahala gokwiipopila! 

Langeleni ondjila! Ilongekidhileni olugodhi! 

2(Omuwa okwa hala okugalula esimano lyaIsrael, ngaashi lya li nale, manga aatondi 

ye inaaye li mu yuga.) 

3Aakwiita aatondi oya humbata iikandekitho iitiligane noya zala omizalo dha fa 

ombinzi. Otaa ilongekidhile eponokelo! Omatembakwiita gawo otaga geta ga fa 

omulilo! Uukambe wawo tau nuka omalondo! 

4Omatembakwiita otaga mbolokota momapandaanda, otaga kolokota 

momahalandjandja goshilando. Otaga adhima ngomalaka gomulilo notage ende ga fa 

olwaadhi. 

5Aambala otaa hiywa ya gongale;  otaa tantala, sho taa endelele yu uka komeho. 

Aaponokeli otaa matukile kekuma e taa yelutha oshikandekitho okushiga 

oshikumunithi shekuma. 

6Omiyelo dhopomulonga dha mwakuka;  uuwa wa shoshomekwa kuumbanda. 

7Omunyekadhi ota kwatwa omupika;  aadhike ye taa lili ya fa oonguti notayi ikwata 

pontulo koluhodhi. 

8Aantu otaa gwaya mo muNinive ongomeya taga panuka mondama. Otaku igidhwa: 

“Kankameni! Thikameni!” Ihe kape na ngoka ta galuka. 

9Yugeni oshisiliveli! Hakaneni oshingoli! Oshilando oshu udha omaliko! 

10Ninive otashi hanagulwa po, tashi thigwa po, tashi mbugalekwa! Omitima otadhi 

kukuta kuumbanda;  oongolo otadhi tifauka, oonkondo dha kana;  iipala otayi pembe. 

11Oshilando oshi li peni ngashingeyi, shoka sha li sha fa ekololo lyoonime, ehala 

mpoka oonime oongundjuka dha paluthilwa, mpoka oondumentunime noonyalinime 

dha wapa okweenda nuunimegona wadho wu na okukala megameno? 

12Onime oya dhipaga oshihakanwa shayo noye shi topolele oonkwawo nuunimegona 

wayo;  oyu udhitha ekololo lyayo nonyama ya tudhwagulwa. 

13Omuwa Omupangelinkondoawike ota ti: “Ngame onda ningi omutondi gweni! 

Omatembakwiita geni otandi ga fike po! Aakwiita yeni otaa ka dhipagelwa miita, 

notandi kutha po shaa shoka mwe shi kutha yalwe. Oonkondo dheni itadhi ku uvika 

we muuyuni.” 

NAHUM 3 

1Yayee oshilando oshidhipagi noshiifundja! Oshu udha uuyamba, opo shi yugwe 

nokuhakanwa po! 

2Pulakeneni! Etopo lyongola, ekolokoto lyomatemba, elapato lyuukambe, 

engwandjauko lyomatembakwiita! 

3Aakayili otaa tsitsimike, omagongamwele otaga tayima, omagonga otaga wema! 

Omidhimba odha ndumbala, omituntu dhaa shi kuyalulwa — aantu otaa pundukithwa 

kudho! 

4Ninive oshihondeli otashi geelwa. Oshu udha omahongololo nuumpulile tau fala 

meso. Osha hekaheka iigwana noku yi pika. 

5Omuwa Omunankondoawike ota ti: “Ninive, otandi ke ku geela! Otandi ke ku hula, u 

kale omudhu, e tandi ke ku ulika kiigwana;  otayi ka tala ohoni yoye ayihe. 

6Otandi ke ku tala nondhino e tandi ke ku siikila nondumba yiiyagaya. Aantu otaye ke 

ku kenyanana. 

7Ayehe mboka taye ku mono, otaa kunkwa. Otaa ka tya: ‘Ninive osha ningi 

omakulukuma! Olye e shi uvitile ohenda? Olye a hala e shi hekeleke?’ ” 

8Ninive, u shi ngoye omwaanawa u vule Thebes, oshilandopangelo shomuEgipiti? 

Osha li shi na omulonga gwoku shi gamena ngaashi ekuma Niili ogwa li epopilo 

lyasho. 

9Osha li tashi lele Sudan naEgipiti. Libia osha li mehangano nasho. 

10Onkene tuu aantu yomuThebes oya li ya falwa muupika. Momapandaanda gasho 

aanona yawo omo ya dhengelwa, ya se. Aawiliki yawo oya tulwa momalyenge noya 

topolelwa aakwatipo yawo. 

11Ninive, ngoye wo oto ka kumukila moomposi dhuunkolwi! Nangoye wo oto ka 

kambadhala okufadhuka po aatondi yoye. 

12Oohote dhoye adhihe otadhi ka kala dha fa omikwiyu dha tiligana oondhiye: 

Shikashika omiti, niiyimati otayi gwile naanaa momakana geni! 

13Aakwiita yoye oya fa aakulukadhi, noshilongo shoye kashi na epopilo lyasha 

kaatondi yoye. Omulilo otagu ka yonagula po iipatitho yiiyelo yoye. 

14Popolela mo omeya gokunwa ngoye u koleke oohote dhoye. Lyata omunoko, u 

tholome oondhopi. Iitholomo nayi kale ya longekidhwa! 

15Ihe nando ongawo, oto ka pya po nenge oto ka dhipagelwa molugodhi. Oto ka 

kombwa po, ngaashi iimeno tayi thekekwa po koombahu. Aantu yoye oyi indjipala ya 

fa oombahu! 

16Aapindiki yoye oya ningi oyendjiyendji ye vule oonyothi mewangandjo! Ihe oyo ya 

yi ya fa oombahu tadhi papama e tadhi tuka tadhi yi. 

17Aambala yoye oya fa oshipupu shoombahu dha lambela komakuma mesiku 

lyuutalala. Ihe etango nge lya holoka, otadhi tuka po, nokape na ngoka a tseya mpoka 

dha yi! 

18Omukwaniilwa gwaAssur, aaleli yoye oya dhipagwa, naanenentu yoye oya kotha 

sigo aluhe! Aantu yoye oya halakanithilwa koondundu, nokape na ngoka te ya eta 

ishewe kegumbo. 

19Kape na nando omuti gwokugwayekwa piilalo yoye, niilalo yoye itayi vulu 

okwaaludhwa. Ayehe mboka taa kundana eyonuko lyoye, otaa hakele kenyanyu. Ope 

na tuu ngoka inoo mu monitha iihuna? 

HABAKUK 

HABAKUK 1 

1Ndika olyo elaka ndyoka Omuwa e li hololele omuhunganeki Habakuk. 

Habakuk ta nyenyetele uukolokoshi 

2Omuwa, sigo uunake ndi na oku ku kugila ekwatho ngoye itoo pulakene, ngoye itoo 

tu hupitha mo momathiminiko? 

3Omolwashike to talitha ndje omalwa? Sigo uunake to idhidhimikile iilonga 

yuukolokoshi? Eyonuko nomathiminiko oga kunduka ndje, naapehe ope na 

omalugodhi noontamanana. 

4Ompango kayi na oonkondo, nuuyuuki itau gwanithwa nando. Aakolokoshi oye li 

hwepo ye vule aayuuki, nuuyuuki otau goyokithwa. 

Eyamukulo lyOmuwa 

5Nena Omuwa okwa ti kaantu ye: “Taleni kiigwana ye mu kunduka notamu ka 

kuminwa iinima mbyoka tamu yi mono. Otandi ka ninga po sha shoka itaamu shi 

itaale nuupu, nge tamu shi uvu. 

6Otandi gandja oonkondo kAababilonia, mboka ye li po oshigwana oshidhudhu 

noshipwidhi. Otaa ka taakana uuyuni nokulala omavi giigwana yilwe. 

7Otaa taandelitha uumbanda netilo, nomuuntsa wawo yene oyi ipa uuthemba 

nomuthika gwopombanda. 

8“Uukambe wawo ou na ondapo u vule omatotono, ou na uupwidhi u vule 

omambungu ga sa ondjala. Aakayilinkambe yawo otaa zi komakule; uukambe wawo 

otau tatagula evi. Otau koloka tau gwililile po wa fa omakodhi taga hakana 

oshihakanwa shago. 

9“Omatangakwiita gawo otaga tsikile methiminiko okusindana; ayehe otaa kakama, 

sho taga hedha ko. Oonkwatwa dhawo odhindji dha fa omawe gopehekevi. 

10Ohaa sheke aakwaniilwa nohaa yolo aambala aanene. Kape na ohote tayi ya keelele 

— otaye yi palele omituni e taye yi kwata po. 

11Nena oyo taa pitilile po ya fa ombepo tayi piti po, oshoka oonkondo dhawo odho 

kalunga kawo.” 

Habakuk ta nyenyetele ishewe Omuwa 

12Omuwa, ongoye Kalunga okuza konale. Ongoye Kalunga kandje, omuyapuki 

nomukwaaluhe. Omuwa Kalunga kandje nomugameni gwandje, ongoye wa hogolola 

Aababilonia nowe ya pe oonkondo, ye tu geele. 

13Ihe oto vulu ngiini okwiidhidhimikila aanamakoto mbaka aawinayi? Omeho goye 

omayapuki unene okutala uuwinayi, noito vulu nando okwiidhidhimikila okutala 

aantu taa eta eyonuko. Omolwashike wa mwena, manga yo taa hanagula po aantu 

aayuuki? 

14Aantu yandje oto ya ningi ya fa oohi nenge eimbagano lyuupapuka waa na ngoka te 

u wilike. 

15Aababilonia otaa yulu aantu noondjolo ya fa oohi. Otaye ya kookololele moonete 

notaa ligola ya nyanyukwa, sho ye ya kwata! 

16Oyo haa simaneke oonete dhawo notaye dhi yambele oondjambo, oshoka oonete 

dhawo ohadhi ya kwatele iinima ayihe iiwanawa. 

17Otaa pitikwa okudhipaga nomagongamwele gawo sigo aluhe nokutsikila okuyona 

po iigwana pwaa na henda? 

HABAKUK 2 

Eyamukulo lyOmuwa kuHabakuk 

1Otandi londo koshungo, ndi tegelele shoka Omuwa ta lombwele ndje nonkene ta 

yamukula omanyenyeto gandje. 

2Omuwa okwa yamukula ndje a ti: “Nyola nawa miipelende yeloya uundanda wa 

tonata emoniko ndyoka tandi ku hololele, opo li vule okuleshwa nuupu. 

3Li nyola, oshoka ethimbo lyokutsakanithwa kwemoniko inali thikana manga. Ihe 

ethimbo otali ya mbala, naashoka tandi shi ku ulukile, otashi ka tsakanithwa. Ngele 

sha fa tashi dhikala, shi tegelela ashike; otashi ka ningwa. 

4Elaka olyo ndika: ‘Aalunde itaa ka kala ko we, ihe aayuuki otaa ka kala ko, oshoka 

oyi inekela Kalunga.’ ” 

Okugeela uukolokoshi 

5Uuyamba owo efundjaleko. Aanalwiho oyo aainenepeki yaa na evululuko, oya fa eso 

lyo lyene, ihaa ngungumana. Onkee taa sindi iigwana momusholondondo. 

6Aasindwa otaa ka nyenkela aasindi yawo noku ya hololela, nkene ye ya dhina. Otaa 

ka tya: “Omwa kutha shoka shaa shi sheni, ihe omwa geelwa. Sigo uunake tamu 

likola, sho tamu futitha aanangunga yeni kekuni?” 

7Ihe manga inoo shi tseya, ngoye ngoka ho sindi yalwe, oto ka kala moongunga noto 

ka thiminikwa okufuta ontanitho. Aatondi otaa ke ya notaye ke ku tilitha. Otaa ke ku 

yuga! 

8Owa yugu aantu yomiigwana oyindji, ihe nena mboka ya hupu ko, otaye ku yugu 

molwomadhipago ngoka wa ningile nomolwekuni lyoye lyokuthiminika iigwana 

yomuuyuni niilando yawo. 

9Yaye ngoka ta kongele egumbo lye omaliko ga yugwa nota kambadhala oku li kaleka 

kokule noshiponga nomupya! 

10Ihe edhiladhilo lyoye olye etele egumbo lyoye ohoni; mokuyonagula po iigwana 

owi iyetele owala eyonuko. 

11Nokuli oondhopi dhomekuma otadhi ku tamaneke, nomiti dhomoombuli tadhi ku 

kugile onkugo. 

12Yayee ngoka ta thikameke po oshilando nuukolokoshi note shi tungu nedhipago! 

13Iigwana mbyoka wa sindi, oyi ivulitha miilonga yosima, naashihe shoka ya tungu, 

otashi ka pya po. Omuwa Omunankondoawike okwe shi longo. 

14Ihe evi otali ku udha okutseya esimano lyOmuwa, ngaashi omafuta gu udha omeya. 

15Yayee ngoka ta nwetha omushiinda she oshitenga shongeyo ye e te mu shundula 

nota tameke okutantagala a fa onkolwi! 

16Shika otashi ku etele ohoni peha lyesimano. Nangoye wo oto ka nwa e to tantagala. 

Omuwa ote ku nwetha oshitenga shondjahi, nesimano lyoye otali ka shituka ohoni. 

17Owa keke po omakuti gaLibanon; ngashingeyi ngoye oto ka yonagulwa po. Owa 

dhipaga iinamwenyo yamo; nena iinamwenyo otayi ke ku halutha. Shika otashi ka 

ningwa omolwomadhipago ngoka wa ningi, sho wa kondjitha iigwana yomuuyuni 

niilando yayo. 

18Otashi kwatha shike okusimaneka oshimenka? Osho oshilonga shiikaha yomuntu, 

noitashi ku lombwele nando osha, iifundja yowala. Kashi na shoka tashi ningile 

omuumbi gwasho, opo e shi inekele. Osho oshinima shoka itaashi vulu nando 

okupopya! 

19Yayee ngoka ta lombwele oshiti: “Penduka!” nenge emanya: “Thikama!” 

Oshikalunga otashi vulu oku ku hololela sha? Otashi vulu okukolongwa noshisiliveli 

noshingoli, ihe kashi na mwenyo. 

20Omuwa oku li motempeli ye ondjapuki; ayeheyehe kombanda yevi naa tye thilu 

koshipala she. 

HABAKUK 3 

Egalikano lyaHabakuk 

1Ndika olyo egalikano lyomuhunganeki Habakuk: 

2Omuwa, ondu uvu iilonga yoye nondu udha etilo nesimaneko. Ngashingeyi longa 

ishewe pethimbo lyetu iilonga iinene mbyoka ho longo shito. Kala omunahenda, 

nonando owa geya. 

3Kalunga ote ya ishewe ta ziilile kuEdom;  Kalunga omuyapuki te ya ta ziilile 

kondundu Paran. Eadhimo lye otali kuwike egulu, nombanda yevi oyu udha 

okuhambelelwa kwe. 

4Ote ya mokushela kwolwaadhi;  uuyelele tau gena tau zi miikaha ye, omo oonkondo 

dhe dha holekwa. 

5Ota tetekelwa kelega e ta lombwele eso, li mu landule. 

6Ngele ta thikama, evi otali kakama;  ngele ta tayima, iigwana otayi dhekweta. 

Oondundu dhaaluhe otadhi tandauka, niikulundundu otayi ongotele, oondundu 

ndhoka e endele momathimbo gonale. 

7Onda mono oshigwana shaKushan sha tila noshigwana shaMidian tashi kakama. 

8Omuwa, omilonga odho wa geela? Efuta olyo lye ku hanyeke? Ongoye wa londo 

kiikogo;  oshikogo shoshikungulu osha li etemba lyoye, sho we etele aantu yoye 

esindano. 

9Owi ilongekidha wa lukila uutati, owa pameka okuumba iikuti. Oompadhi dhoye 

otadhi mwakula evi. 

10Oondundu sho dhe ku mono, odha kakama;  omeya oga pooka ga zi 

momawangandjo. Omeya gokohi yevi oga pupu, nomakuthikuthi gago oga lundalala. 

11Keadhimo lyiikuti yoye tayi tooka noketayimo lyegonga lyoye tali wema, etango 

nomwedhi oya kankama. 

12Mondjahi owa taakana evi;  nomuugeyi owa lyatagula iigwana. 

13Owa holoka, u hupithe aantu yoye, u hupithe omukwaniilwa omuhogololwa gwoye. 

Ongoye wa lyatele pevi omuwiliki gwaakolokoshi, naalanduli ye owe ya yonagula po. 

14Iikuti yoye oya yaha ondjayi yiita ye, sho ye ya ongoshikungulu, e tayi tu 

halakanitha, otaa yolo ya fa mboka taa hepeke oohepele meholamo. 

15Ongoye wa lyatagula efuta nuukambe woye, nomeya omanene oga tutumika. 

16Ondu uvu ayihe mbika nonda tila;  omilungu dhandje odha kakama. Olutu lwandje 

olwa thithonoka, oompadhi dhandje otadhi telagana. Otandi mwena nda tegelela, 

ethimbo li ye, uuna Kalunga ta geele mboka taye tu ponokele. 

17Nonando omikwiyu inadhi ima, nomiviinu dhaa na omandjembele, nando omiolivi 

inadhi ima sha, nepya inali vala iilya, nonando oonzi adhihe tadhi si, niigunda 

yiimuna oyi li owala, 

18otandi nyanyukwa natango nonda panda, oshoka Omuwa Kalunga oye Omukulili 

gwandje. 

19Omuwa ota pe ndje oonkondo. Ota koleke oompadhi dhandje, ndi tondoke 

ngompundja;  ota gamene ndje, ngele tandi ende koondundu. 

SEFANIA 

SEFANIA 1 

1Oohapu ndhika Omuwa okwe dhi lombwele Sefania pethimbo lyaJosia yaAmmon, 

omukwaniilwa gwaJuda. (Sefania oyaKushi kwaGedalia yaAmaria gaHiskia.) 

Esiku lyepangulo lyOmuwa 

2Omuwa okwa ti: “Otandi ka hanagula po shaa shoka kombanda yevi, 

3aantu ayehe niinamwenyo noohi. Otandi ka komba po aakolokoshi ayehe. Otandi ka 

yonagula po aantu ayehe noitaku hupu nando ogumwe. Ongame Omuwa nde dhi popi. 

4“Otandi ka geela aantu ayehe yaJerusalem noyaJuda. Otandi ka hanagula po 

omathegela gesimaneko lyaBaal, nokaku na we ngoka ta ka dhimbulukwa aasaageli 

mboka ya li ya longele Baal. 

5Otandi ka hanagula po shaa ngoka ta londo koshihoko nota simaneke etango, 

omwedhi noonyothi. Otandi ka hanagula po wo mboka taa longele ndje nuudhiginini, 

ihe otaa gana medhina lyoshikalunga Molek. 

6Otandi ka hanagula po mboka ya shuna monima noitaa landula ndje we, mboka itaa 

ya we kungame nenge itaa galikana ndje, opo ndi ya endithe.” 

7Mweneni thilu koshipala shOmuwa. Oshoka esiku lyOmuwa oli li popepi, esiku uuna 

Kalunga ta ka ninga po sha Omuwa okwi ilongekidha okudhipaga aantu ye ngaashi 

iimuna. 

8Omuwa ota ti: “Esiku lyetselo otandi geele aambala, aana yokombanda aamati 

naayehe mboka taa holele aakwiilongo. 

9Otandi geele ayehe mboka haa tutula uudhano woshipagani naamboka haa yaka 

nohaa dhipaga, opo ya yambapaleke egumbo lyoshikalunga shawo.” 

10Omuwa ota ti: “Esiku ndyoka otamu ku uva omawi taga kugagana pOsheelo shoohi 

muJerusalem. Otamu ku uva etakumo moshitopolwa oshipe shoshilando nekolokoto 

enene koondundu. 

11Kugeni e tamu lili, ne mbo mu li molusilu lwoshilando, uuna tamu shi uvu, oshoka 

aapindiki ayehe otaa ka sa. 

12“Pethimbo mpoka otandi kutha olamba e tandi shilile Jerusalem. Otandi geele aantu 

mboka taa imbilipaleke noyi inekela yo yene notayi ipopile taa ti: ‘Omuwa ita 

tompola sha, shika nenge shiyaka.’ 

13Uuyamba wawo otau ka yugwa po nomagumbo gawo taga ka hanagulwa po. Itaa ka 

kala momagumbo ngoka taye ga tungu nenge okunwa omaviinu gomiitsambe mbyoka 

taye yi tsike.” 

14Esiku enene lyOmuwa oli li popepi — popepilela notali ya tali endelele. Otali ka 

kala esiku elulululu, oshoka aakwiita oofulelela otaa ka lila kuudhigu! 

15Otali ka kala esiku lyondjahi, esiku lyuuwehame nolyuudhigu, esiku lyeyonuko 

nolyehanagulo, esiku lyomilema nolyondhimeya, esiku lyiikogo nolyomuzimbi, 

16esiku lyelilo lyoombenda dhiita noonkalu dhaakwiita taa ponokele iilandohote 

nooshungo oondeendeka. 

17Omuwa ota ti: “Otandi ka tumina aantu uudhigu tau ya pampadhalitha ya fa aaposi. 

Oya yono kungame, nongashingeyi ombinzi yawo otayi ka tilwahi ya fa omeya, 

nomidhimba dhawo otadhi ka lala dho olela pevi.” 

18Mesiku ndjoka Omuwa ota ka holola ondjahi ye, onkee oshisiliveli noshingoli 

shawo itashi vulu oku ya hupitha. Evi alihe otali ka hanagulwa po komulilo 

gwondjahi ye. Ota ka hulitha po mbala ayehe mboka ya kala kombanda yevi. 

SEFANIA 2 

Ekumagidho lyeitedhululo 

1Shigwana shaa na honi, itedhululeni, 

2manga inaamu ganya e tamu si mwa fa oongala, manga ondjahi yOmuwa inaayi mu 

lambela, manga esiku ndyoka ta holola ondjahi ye, inaali thikana. 

3Galukileni kOmuwa, aayifupipiki amuhe yomoshilongo, mboka hamu vulika 

kiipango ye. Longeni shoka shu uka, ne mu ifupipike koshipala shOmuwa. Pamwe 

otamu ka henuka egeelo mesiku ndyoka, sho Omuwa ta ka holola ondjahi ye. 

Epangulo lyiigwana ya kunduka Israel 

4Moshilando Gaza itamu ka thigala nando ogumwe. Ashkelon otashi ka mbugalekwa. 

Aantu yomuAshdod otaa ka tidhwa mo metatasiku, naantu yomuEkron otaa ka tidhwa 

moshilando shawo. 

5Aafilisti, otamu pangulwa, aantu ne mbo mwa kala komunkulo. Omuwa okwe mu 

tokolele epangulo. Ote ke mu hanagula po amuhe noitapa hupu nando ogumwe. 

6Oshilongo sheni shopefuta otashi ka ninga omaputa pamwe nomatsali gaasita niiti 

yokupandekela oonzi. 

7Oshigwana shaJuda shoka sha hupu ko, otashi ka kwata po oshilongo sheni. Otaa ka 

lithila ko iimuna yawo notaa ka lala momagumbo gomuAshkelon. Omuwa Kalunga 

kawo ota ka kala pamwe nayo, noye te ya ningi aanelago ishewe. 

8Omuwa Omunankondoawike ota ti: “Ondu uvu aantu yaMoab noyaAmmon taa 

sheke notaa nyenkele aantu yandje notaa itanga kutya otaa kwata po oshilongo shawo. 

9Ongame Kalunga kaIsrael omunamwenyo, otandi gana kutya Moab naAmmon otayi 

ka hanagulwa po ngaashi Sodom naGomorra. Otayi ka ninga omakango gomongwa 

nombuga ya mena iigwanga sigo aluhe. Mboka yomaantu yandje mbo ya hupu ko, 

otaa ke ya yuga e taa kutha po oshilongo shawo.” 

10Oshigwana shaMoab noshaAmmon otashi ka geelwa omolweinenepeko lyawo 

nomolwokusheka oshigwana shOmuwa Omunankondoawike. 

11Omuwa ote ya tilitha. Ota shundula iikalunga ayihe yokombanda yevi. Nena 

oshigwana kehe otashi ke mu simaneka mevi lyasho shene. 

12Omuwa ota ka dhipaga po Aasudani. 

13Omuwa ota ka longitha oonkondo dhe, a hanagule po Assur. Oshilando Ninive ote 

shi ningi eputu, ongombuga yaa na omeya. 

14Otashi ka ninga ehala lyokukalwa kiinamwenyo yomaludhi agehe. Omahwiyu otaga 

ka huhuwala momakulukuma gasho nokulilila momakende. Omakola otaga ka lilila 

komayelo. Iipilangi yomisedeli momatungo gasho otayi ka kuthwa mo. 

15Shika otashi ningilwa oshilando shoka hashi isimanekele oonkondo dhasho 

nokukala kwasho kwaa na mbudhi. Aantu yasho otaa dhiladhila kutya oshilando 

shawo osha simana kwaayihe muuyuni. Akutu, nkene tashi ka ninga eputu neha 

lyiiyamakuti! Shaa ngoka ta pitilile po, oti ihunyu mumwe komahwilili. 

SEFANIA 3 

Uulunde waJerusalem nokuhupithwa kwasho 

1Yayee Jerusalem, oshilando sha tangalala nosha shunduka, tashi hepeke aantu yasho! 

2Itashi pulakene Omuwa nenge shi taambe omapukululo ge. Inashi tula einekelo 

lyasho mOmuwa nenge shi mu kugile ekwatho. 

3Aambala yasho oya fa oonime tadhi pumbu; aatokolihapu yasho oya fa omambungu 

ga sa ondjala taga li nuufukedhi esipa gaaha adhe kungula. 

4Aahunganeki oyo aakotokeli aakaanohenda; aayambi otaa nyateke shoka oshiyapuki 

notaa pilike ompango yaKalunga pamayele gawo yene. 

5Ihe Omuwa oku li natango moshilando; ota longo shoka shu uka, iha gama 

kuuwinayi. Ongula kehe otu utha epangulo lye, itali kala inaali ya. Ihe natango 

aakolokoshi otaa tsikile niilonga yawo iiwinayi yo yaa na nando ohoni. 

6Omuwa ota ti: “Onda kombo po iigwana ayihe. Onda yonagula po iilando yawo, 

omakuma gayo nooshungo dhayo odha teka po. Iilando oya mbugala; omapandaanda 

oge li owala — inapa kala nando omuntu. 

7Onda dhiladhila, nena aantu yandje otaa simaneke ndje nokutaamba omageelo 

gandje, yaa dhimbwe nando omalombwelo gandje. Ihe mbalambala oya longo iihuna 

yowala.” 

8Omuwa ota ti: “Tegeleleni! Tegeleleni esiku, uuna tandi thikama okupangula 

iigwana. Onda tokola okugongela iigwana niilongo, opo ndi yi ulukile oonkondo 

dhondjahi yandje. Evi alihe otali ka yonagulwa po komulilo gwondjahi yandje. 

9“Nena otandi ka shitulula aantu yiigwana, notaa ka galikana ndje ngame awike 

nohaikalunga yilwe. Ayehe otaa ka vulika kungame. 

10Nokuli aantu yandje mboka ye li mehalakano muSudan, otaa ke etela ndje 

oondjambo. 

11Pethimbo ndyoka, aantu yandje, itamu ka sa we ohoni, sho mwa li mwa tsa 

ondumbo nangame. Otii ka kutha po kehe ngoka ti itanga noti inomo, noitamu ka tsa 

we ondumbo nangame kondundu yandje ondjapuki. 

12Aantu aaifupipiki naaishonopeki otandi ke ya kaleka po, mboka taa ya kungame 

okukonga ekwatho. 

13Oshigwana shaIsrael shoka sha hupu ko, itashi ka ningila nando ogumwe uuwinayi, 

itashi ka popya iifundja noitashi ka kambadhala okukotokela. Otaa ka kala ye na elago 

negameno, itaa ka tila nando osha.” 

Eimbilo lyenyanyu 

14Imbeni nokuyelutha ewi lyenyanyu, ne Aaisraeli! Nyanyukwa nomutima aguhe, 

Jerusalem! 

15Omuwa a hulitha po oku ku geela;  okwa kutha po aatondi yoye ayehe. Omuwa, 

omukwaniilwa gwaIsrael, oku li pungoye;  onkee ito pumbwa we okutila. 

16Ethimbo otali ya, ya ka tye kuJerusalem: “Ino tila, shilando shaSion! Ino etha, 

omaako goye ga yululuke! 

17Omuwa Kalunga koye oku li pungoye;  oonkondo dhe otadhi ku pe esindano. 

Omuwa okwe ku hokwa, nomohole ye ote ku pe omwenyo omupe. Oti imbi e te ku 

nyanyukilwa, ta nyanyukwa ongaambo ye li moshituthi.” 

18Omuwa ta ti: “Onda hulitha omupya gwoye note kutha po okushekwa kwoye! 

19Ethimbo otali ya! Otandi ka geela aathiminiki yoye;  otandi ka mangulula iilema 

ayihe, naapongekwa otandi ya eta kegumbo. Ohoni yawo otandi yi shitukitha 

esimano, nuuyuni auhe otau ke ya tanga. 

20Ethimbo otali ya! Otandi ka kongololela aantu yeni kegumbo;  otandi mu 

simanekitha nuuyuni auhe, notandi mu ningi aanelago ishewe.” Omuwa oye e dhi 

popi. 

HAGGAI 

HAGGAI 1 

Oshipango shaKalunga okutungulula otempeli 

1Momumvo omutiyali sho Darius a li omukwaniilwa gwaPersia, mesiku lyotango 

lyomwedhi omutihamano, Omuwa okwa popi momuhunganeki Haggai. Elaka olya li 

tali popi omuleli gwaJuda Serubbabel yaShealtiel nomuyambimukuluntu Josua 

yaJehosadak. 

2Omuwa Omunankondoawike ota lombwele Haggai ta ti: “Aantu mbaka otaa ti, 

ethimbo ndika halyo lyo opalela okutungulula otempeli.” 

3Omuwa okwa gandja elaka ndika lye endele momuhunganeki Haggai: 

4“Aantu yandje, omolwashike tamu kala momagumbo ga tungikika, manga otempeli 

yandje omakulukuma? 

5Kamu wete shoka tamu ningilwa? 

6Omwa kunu ombuto oyindji, ihe omwa teya oshishona unene. Iikulya yokulya omu 

yi na, ihe inayi gwana oku mu kutitha. Omu na omaviinu gokunwa, ihe itage mu 

kumitha. Omu na oonguwo, ihe inadhi gwana oku mu pupyaleka. Nomuniilonga oha 

kala moluhepo. 

7Kamu wete shoka tamu ningilwa? 

8Ngashingeyi londeni kiikulundundu, mu ka komangele omiti nomu tungulule 

otempeli. Nena otii ka tundulukwa e tandi ka longelwa, ngaashi shi na okukala. 

9“Omwa tegelela eteyo lyiilya ya vala nawa, ihe otayi ka shonopala. Nuuna tamu eta 

oondudhi kegumbo, otandi dhi pepula po. Omolwashike te ningi ngeyi? 

Omolwashoka otempeli yandje omakulukuma, manga shaa ngoka gwomune i 

ipyakidhila nokutunga egumbo lye mwene. 

10Omolwashika omvula ihayi loko, nevi ihali gandja iilya. 

11Onde eta oluteni moshilongo — kiikulundundu yasho, komapya, kiitsambe 

yomiviinu nokooholivi — kiikwamepya ayihe hayi zi mevi, kaantu nokiinamwenyo 

nokwaashihe shoka hamu kambadhala okukokitha.” 

Aantu taa vulika koshipango shOmuwa 

12Nena Serubbabel naJosua naantu ayehe mboka ya galuka muupika muBabilon, oya 

ningi shoka Omuwa Kalunga kawo e shi ya lombwele. Oya li ya tila noya vulika 

komuhunganeki Haggai, omutumwa gwOmuwa. 

13Nena Haggai okwa gandja elaka lyOmuwa koshigwana tali ti: “Otandi uvaneke 

okukala pamwe nane.” 

14Omuwa okwa ladhipike ayehe okutunga otempeli. Omuleli gwaJuda Serubbabel, 

omuyambimukuluntu Josua naantu ayehe mboka ya galuka muupika, oya tameke 

okutunga otempeli yOmuwa Omunankondoawike, Kalunga kawo. 

15Osha ningwa mesiku etimilongo mbali netine lyomwedhi omutihamano gwomumvo 

omutiyali, sho Darius a li omukwaniilwa. 

HAGGAI 2 

Eopalo lyotempeli ompe 

1Mesiku etimilongo mbali nolyotango lyomwedhi omutiheyali omumvo tuu ngoka, 

Omuwa okwa popi ishewe momuhunganeki Haggai. 

2Okwa lombwele Haggai, a lombwele Serubbabel, omuleli gwaJuda, 

nomuyambimukuluntu Josua naantu yalwe ngeyi: 

3“Ope na tuu gumwe mokati keni ta vulu okudhimbulukwa eopalo lyonale lyotempeli 

ndjika? Oyi li ano ngiini momeho geni ngashingeyi? Oya fa kaayi na omutalelo 

gwasha. 

4Ihe inamu kala mwa tyololoka. Longeni, oshoka ondi li pamwe nane. 

5Sho mwa tembuka muEgipiti, onde mu uvanekele, ndi kale aluhe nane. Ondi li nane 

nokuli, ano inamu tila. 

6“Konima yokathimbo otandi ki inyengitha egulu nevi, uukukutu nefuta. 

7Otandi ka tukulutha iigwana ayihe, nomaliko gayo otage ke etwa nkuka, notempeli 

otayi ku udhithwa omauyamba. 

8Iisiliveli ayihe niingoli yomuuyuni auhe oyandje. 

9Otempeli ompe otayi ka taima unene yi vule yonale. Peha ndika otandi ka pa aantu 

yandje elago nombili.” Omuwa Omunankondoawike okwe dhi popi. 

Omuhunganeki ta tsu aayambi omayele 

10Mesiku etimilongo mbali netine lyomwedhi omutimugoyi gwomumvo omutiyali, 

Darius sho a li omukwaniilwa, Omuwa Omunankondoawike okwa lombwele ishewe 

omuhunganeki Haggai. 

11Okwa ti: “Pula aayambi owino kepulo ndi: 

12‘Tu tye, omuntu ota kutha ontumba yonyama ondjapuki kondjambelo e yi 

humbatela ponguwo ye. Ngele te etha, onguwo yi gume oshikwiila, iikulya ya pya, 

omaviinu, omagadhi nenge sha shilwe hashi liwa, otayi yi ningi wo iiyapuki?’ ” Epulo 

sho lya pulwa, aayambi oya yamukula: “Aawe.” 

13Nena Haggai okwa pula: “Tu tye, omuntu ina yogoka, oshoka okwa gumu 

omudhimba. Ngele ota gumu shimwe shomiikulya mbika, ote shi nyateke?” Aayambi 

oya yamukula: “Eeno.” 

14Nena Haggai okwa ti: “Omuwa ota ti: ‘Osho naanaa tashi ningwa kaantu 

yoshigwana shika nokukehe shoka taye eta po. Shaa shoka taa yamba koshiyambelo, 

osha nyata.’ ” 

Omuwa tu uvaneke eyambeko lye 

15Omuwa ota ti: “Otamu wapa tuu okumona shoka mwa ningilwa? Manga inaamu 

tameka okutungulula otempeli, 

16otamu yi kondumba yiilya yooshako hamano, ihe otamu zi ko owala nooshako 

ndatu. Mongoma ndjoka mwa li mu na okuza oolita ntano dhomaviinu, omwa zi 

owala mbali. 

17Onda tumu ombepo ompyu noompawe, yi yonagule po shaa shoka mwa 

kambadhala okukokitha, ihe ne inamu itedhulula natango. 

18Nena esiku etimilongo mbali netine lyomwedhi omutimugoyi, esiku lyetameko 

lyomukanka gwotempeli. Taleni shoka tashi ka ningwa po okuza ngashingeyi. 

19Nando inapa hupa iilya, nomiviinu, omikwiyu, omigranati nomiolivi inadhi ima 

natango, okuza ngashingeyi otandi ke mu yambeka.” 

Omauvaneko gOmuwa kuSerubbabel 

20Mesiku tuu ndyoka etimilongo mbali netine lyomwedhi Omuwa okwa pe Haggai 

elaka 

21tali popi Serubbabel, omuleli gwaJuda tali ti: “Ngame otandi inyengitha egulu nevi 

22notandi tukulutha omatembakwiita naahingi yago; uukambe otau ka sa, naalondi 

yawo otaa ka dhipagathana. 

23Mesiku ndyoka otandi ke ku taamba, omuntu gwandje Serubbabel, notandi ke ku 

langeka, u lele medhina lyandje. Ongoye ngoka nde ku hogolola.” Omuwa 

Omunankondoawike okwe dhi popi. 

SAKARIA 

SAKARIA 1 

Omuwa ti ithana aantu ye, ya galukile kuye 

1Momwedhi omutihetatu gwomumvo omutiyali Darius sho a li omukwaniilwa 

gwaPersia, Omuwa okwa gandja elaka komuhunganeki Sakaria yaBerekia, omutekulu 

gwaIddo. 

2Omuwa Omunankondoawike okwa lombwele Sakaria, a lombwele iigwana a tye: 

“Ngame, Omuwa, onda li nda geele oohokulu, 

3ihe ngashingeyi otandi mu lombwele: ‘Galukileni kungame, nangame otandi galukile 

kune.’ 

4Inamu fa oohokulu. Aahunganeki oye ya lombwele nale oohapu dhandje, ye ethe 

oondjila dhawo oombwinayi niilonga yawo yaa fele. Ihe inaa pulakena ndje yo inaa 

vulika kungame. 

5Oohokulu naahunganeki mboka kaye ko we. 

6Aamati yandje aahunganeki oya gandja koohokulu omalombwelo nomalondodho 

gandje, ihe oye ga dhini noya monithwa iihuna. Nena oyi itedhulula noya tseya kutya 

ngame, Omuwa Omunankondoawike, onda li nde ya geele, ngaashi yi ilongele nonde 

shi utha, shi tye ngaaka.” 

7Momumvo omutiheyali sho Darius a li omukwaniilwa, mesiku etimilongo mbali 

netine lyomwedhi omutimulongo nogwotango (omwedhi Shebat) Omuwa okwa 

lombwele ndje memoniko uusiku. 

8Onda mono omuyengeli gwOmuwa a londa okakambe okatiligane. Okwa thikama 

mokati komiti omimirte molusilu, nokonima ye kwa li uukambe uukwawo — 

uutiligane, uukanga nuutokele. 

9Onde mu pula: “Tatekulu, uukambe mbuka otau holola shike?” Okwa yamukula a ti: 

“Otandi ku ulukile shoka tau holola. 

10Omuwa okwe u tumu u ye u ka ndaadhe evi.” 

11Uukambe owa hokololele omuyengeli tau ti: “Otwe endagula akuhe notwa 

dhimbulula uuyuni auhe owa mwena nou na ombili.” 

12Nena omuyengeli okwa ti: “Omuwa Omunankondoawike, ongoye wa geele 

Jerusalem niilando yaJuda omimvo omilongo heyali ngashingeyi. Sigo uunake tashi 

kala ngawo inoo yi hololela esilohenda lyoye?” 

13Omuwa okwa hekeleke omuyengeli noohapu dho opala, 

14nomuyengeli okwa lombwele ndje, ndi uvithe shoka Omuwa Omunankondoawike a 

ti: “Ondi na ohole yomuule noshimpwiyu molwaJerusalem, oshilando shandje 

oshiyapuki, 

15nokandi na ombili nande niigwana mbyoka tayi nyanyukwa ya thuwa yi na ombili. 

Oshoka sho nda li nda geele aantu yandje, iigwana mbyoka oya gwedhele ko 

kuuwehame waantu yandje. 

16Onkee onda galukile kuJerusalem, ndi hololele oshilando esilohenda. Otempeli 

yandje otayi ka thikamekululwa, noshilando otashi ka tungululwa?” 

17Omuyengeli okwa lombwele ndje wo, ndi uvithe te ti: “Omuwa 

Omunankondoawike, ota ti kutya iilando ye otayi ka ninga iinelago ishewe noye ta ka 

kwatha natango Jerusalem notashi ka kala oshilando she mwene.” 

Emoniko lyooniga 

18Memoniko ekwawo onda mono ooniga ne dhoondumetana. 

19Onda pula omuyengeli ngoka a li ta popitha ndje: “Ooniga ndhoka otadhi holola 

shike?” 

20Oye a yamukula: “Otadhi holola oonkondo dhuuyuni ndhoka dha halakanitha aantu 

yaJuda, Israel naJerusalem.” 

21Onda pula e te ti: “Aantu mbaka oye ya okuninga shike?” Okwa yamukula a ti: 

“Oye ya okuhalutha nokudhenga iigwana mbyoka ya lyatagula evi lyaJuda noya 

halakanitha aantu yalyo.” 

SAKARIA 2 

Emoniko lyoshiyelekithongodhi 

1Memoniko ekwawo onda mono omuntu e na oshiyelekithongodhi miikaha ye. 

2Onda pula nda ti “Oto yi peni?” Okwa yamukula a ti: “Otandi ka yeleka Jerusalem, 

ndi tale kutya oshi na uule u thike peni noshi na omutamo gu thike peni.” 

3Nena onda mono omuyengeli ngoka a popi nangame, okwa katuka u uka komeho, 

nomuyengeli omukwawo okwe ya, e mu tsakaneke. 

4Gwotango okwa ti kumukwawo: “Matuka, u ka lombwele omugundjuka ngoka e na 

oshiyelekithongodhi kutya muJerusalem otamu ka kala aantu oyendji niimuna oyindji 

notashi ka kala oshinene unene, itashi ka vula okukala nedhingililokuma. 

5Omuwa oku uvaneke kutya oye mwene ta ka kala ekuma lyomulilo lya kunduka 

oshilando e shi gamena noye ta ka kala mo neadhimo lye alihe.” 

Aapongekwa taa ithanwa, ye ye kegumbo 

6-7Omuwa okwa ti kaantu ye: “Onde mu halakanithile koombinga adhihe. Ihe 

ngashingeyi, ne aapongekwa, zii ko kuBabilon, mu shune kuJerusalem. 

8Shaa ngoka te mu umpile, ota gumu keliko lyandje lyondilo.” Onkee Omuwa 

Omunankondoawike okwa tumu ndje nelaka ndika kiigwana mbyoka ya yugu aantu 

ye: 

9“Omuwa ye mwene ote ke mu kondjitha, notamu ka yugwa kaantu mboka ya li 

aapika yeni.” Uuna shika tashi ka ningwa, shaa ngoka ota ka tseya kutya Omuwa 

Omunankondoawike okwa tuma ndje. 

10Omuwa okwa ti: “Yantu yaJerusalem, imbeni kenyanyu! Otandi ya, ndi kale mokati 

keni.” 

11Pethimbo ndyoka iigwana oyindji otayi ke ya kOmuwa notayi ningi aantu ye. Ota 

ka kala mokati keni, notamu ka tseya kutya oye a tumu ndje kune. 

12Lumwe natango, Juda ota ka kala eliko lyOmuwa lya sheywa mevi lye eyapuki, 

naJerusalem otashi ka ninga oshilando shoka e shi hole unene. 

13Mweneni koshipala shOmuwa, oshoka ote ya ta ziilile kehala lyuuyapuki we. 

SAKARIA 3 

Omuhunganeki ta mono memoniko omuyambi omukuluntu 

1Memoniko ekwawo Omuwa oku ulukile ndje omuyambi omukuluntu Josua a 

thikama koshipala shomuyengeli gwOmuwa. Ponto yaJosua opwa thikama Satana i 

ipyakidhila oku mu pa uusama. 

2Omuyengeli gwOmuwa okwa ti kuSatana: “Omuwa ne ku pangule, Satana! Omuwa, 

ngoka e hole Jerusalem, ne ku tokole. Omulumentu nguka okwa fa oshidhimakuni sha 

nakulwa momulilo.” 

3Josua okwa li a thikama mpoka a zala oonguwo dha nyata. 

4Omuyengeli okwa ti kaayakuli ye aakwagulu: “Huleni omulumentu nguka oonguwo 

ndhoka a zala.” Nena okwa ti kuJosua: “Onda kutha po omayono goye notandi ku pe 

oonguwo oompe dhokuzala.” 

5Okwa lombwele aayakuli, ya zaleke egala lya yela komutse gwaJosua. Oye shi ningi 

noye mu zaleke oonguwo oompe manga omuyengeli gwOmuwa a thikama mpoka. 

6Nena omuyengeli okwa hokololele Josua kutya 

7Omuwa Omunankondoawike okwa tile: “Ngele to vulika kiipango yandje noto 

dhiginine iilonga nde yi ku pa, nena oto ka tsikila okukala miilonga yotempeli yandje 

noyiinyanga yayo, notandi ka uva omagalikano goye, naanaa ngaashi handi uvu 

omagalikano gaayengeli mboka ye li koshipala shandje. 

8Josua, pulakena, ngoye ngu omuyambi omukuluntu; pulakeneni ne aayambi yalwe 

wo, one endhindhiliko lyonakuyiwa ombwanawa; otandi ka holokitha po omuntu 

gwandje, ngoka taku tiwa Shitutuma. 

9Otandi tenteke koshipala shaJosua emanya limwe li na oombo heyali. Otandi ka 

takela mo enyolo, nomesiku limwe otandi ka kutha po oondjo dhoshilongo shika. 

10Esiku ndyoka shaa ngoka gwomune ote ki ithana mushiinda she ya kale mombili 

nomegameno momiviinu nomomikwiyu dhe.” 

SAKARIA 4 

Emoniko lyoshihukikwanyeka 

1Omuyengeli ngoka a li ta popi nangame, okwe ya ishewe nokwa pendutha ndje 

ongaangoka nda li nda kotha, 

2e ta pula: “Owu wete shike?” Onda yamukula: “Oshihukikwanyeka shoshingoli 

nokomutse gwasho oku na oshikwatelo shomahooli. Koshihukikwanyeka oku na 

oolamba heyali, kehe yimwe yi na omahala gomitemo heyali. 

3Oku na omiti mbali dhooholivi ontega noshihukikwanyeka, omuti gumwe kombinga 

kehe.” 

4Nena onda pula omuyengeli nda ti: “Shika otashi holola shike, tatekulu?” 

5Okwa pula ndje a ti: “Ku shi shi?” Onda yamukula: “Aawe, tatekulu.” 

10bOmuyengeli okwa ti kungame: “Oolamba heyali odho omeho gaheyali gOmuwa, 

ngoka ga mono ombanda yevi alihe.” 

11Nena onde mu pula: “Omiti mbali dhooholivi koombinga adhihe mbali 

dhoshihukikwanyeka otadhi holola shike? 

12Niitutuma iyali yooholivi yi li pooha dhomiligu mbali dhoshingoli dhokweenda 

omahooli, otayi holola shike?” 

13Okwa pula ndje: “Ku shi shi?” Onda yamukula: “Aawe, tatekulu.” 

14Nena okwa ti: “Mbaka oyo aalumentu yaali mboka Kalunga a hogolola nokwe ya 

gwayeka, ye mu longele, Omuwa gwevi alihe.” 

Omauvaneko gOmuwa kuSerubbabel 

6Omuwa okwa lombwele ndje, ndi pe Serubbabel elaka ndika lya zi kuye tali ti: “Oto 

ke shi vula, ihe hakoonkondo dhuukwiita nenge komatha goye mwene, aawe, 

okombepo yandje. 

7Omikundu ominenenene dhi thike poondundu otadhi ka kana po komeho goye. Oto 

ka tungulula otempeli, nongele wa tula ondhopi yahugunina peha lyayo, oshigwana 

otashi ka kugilila tashi ti: ‘Osho opala sho opalelela!’ ” 

8Elaka ekwawo olye ya lya zi kOmuwa 

9tali ti: “Serubbabel okwa tameka omukanka gwotempeli noye te ke yi mana 

okutunga. Shika sho sha ningwa, nena aantu yandje otaa ka tseya kutya ongame nde 

ku tumu kuyo. 

10aOya nika oluhodhi, oshoka opwa ningwa ehumokomeho eshona lyowala. Ihe otaa 

ka mona Serubbabel ta tsikile okutunga otempeli notaa ka nyanyukwa.” 

SAKARIA 5 

Emoniko lyondhinga yembo tayi tuka 

1Onda ligamene ishewe, nopethimbo ndika onda mono ondhinga yembo tayi tuka 

mewangandjo. 

2Omuyengeli okwa pula ndje: “Ou wete shike?” Ngame onda yamukula: “Ondhinga 

yembo tayi tuka mewangandjo; oyi na uule woometa omugoyi nomutamo gwoometa 

ne netata.” 

3Nena omuyengeli okwa ti kungame: “Muyo omwa nyolwa etulomutima ndyoka tali 

adha evi alihe. Kombinga yimwe yondhinga otaku tiwa kutya omufuthi kehe ota ka 

kuthwa mo moshilongo; nokombinga onkwawo otaku tiwa kutya shaa ngoka ha popi 

iifundja mokugana, ota ka kuthwa mo. 

4Omuwa Omunankondoawike ota ti kutya ota ka tuma etulomutima ndika, notali ka 

adha egumbo lyomufuthi kehe negumbo lyakehe ngoka ha popi iifundja mokugana. 

Otali ka kala momagumbo gawo, notaa ka teka po.” 

Omukiintu e li meshungu 

5Omuyengeli okwa holoka ishewe e ta ti: “Tala! Otaku zi sha!” 

6Onda pula nda ti: “Oshike?” Okwa yamukula: “Osho eshungu tali yeleke oondjo 

dhoshilongo ashihe.” 

7Eshungu olya li li na oshisiikilo sha ningwa moholo. Sho nda tongolola, eshungu 

olya suukululwa, omo nomwa li omukiintu a kuutumba. 

8Omuyengeli okwa ti: “Omukiintu oku lile po aantu aagoyoki.” Nena okwe mu tula 

meshungu nokwe li siikile. 

9Onda ligamene nonda mono aakiintu yaali taa tuka yu uka kungame ye na omawawa 

omanene ga fa gakandoko. Oya kutha po eshungu e taa tuka nalyo. 

10Onda pula omuyengeli: “Otaye li fala peni?” 

11Okwa yamukula: “OkuBabilon, nkoka taa ke li tungila otempeli. Otempeli ngele ya 

pu okutungwa, eshungu otali ka tulwa mo, opo li simanekwe.” 

SAKARIA 6 

Emoniko lyomatembakwiita gane 

1Onda mono emoniko ekwawo. Pethimbo ndika onda mono mo omatembakwiita gane 

tage ya taga zi pokati koondundu mbali dhoshikushu. 

2Etembakwiita lyotango olya li tali hilwa kuukambe uutiligane, etiyali okuukambe 

uuluudhe, 

3etitatu okuukambe uutokele netine okuukambe uukanga. 

4Nena onda pula omuyengeli. “Tatekulu, omatembakwiita ngaka otaga holola shike?” 

5Okwa yamukula: “Ogo oombepo ne; odha zi koshipala shOmuwa gwevi alihe.” 

6Etembakwiita tali hilwa kuukambe uuluudhe, olya li tali yi kuBabilon, uukambe 

uutokele owa li wu uka kuuninginino nuukambe uukanga owa li wu uka koshilongo 

shokuumbugantu. 

7Uukambe uukanga sho wa zi mo, owa li we endelela, u ka ndaadhe evi. Omuyengeli 

okwa ti: “Indeni, mu ka ndaadhe evi!” Owo nowe shi ningi,, 

8Nena omuyengeli okwi igidha ndje. “Uukambe mboka wa yi koshilongo 

shokuumbangalantu, owa loteke ondjahi yOmuwa.” 

Josua ta zalekwa oshishani 

9Omuwa okwa pe ndje elaka ndika 

10a ti: “Kutha omagano ngoka ge etwa kaapongekwa Heldai, Tobia naJedaia e to yi 

kaandjaJosia yaSefani. Aalumentu mbaka ayehe oya zi muupika muBabilon. 

11Hambula oshishani shoshisiliveli noshingoli shoka ye shi eta e to shi zaleke 

komutse gwomuyambi omukuluntu Josua yaJehosadak. 

12Mu lombwela kutya Omuwa Omunankondoawike ota ti: ‘Omulumentu ngoka taku 

tiwa Shitutuma, ota ka tsapuka e ta ka tungulula otempeli yOmuwa. 

13Oye mwene te ke yi tungulula nota taamba esimano lyuukwaniilwa, nota ka lela 

aantu ye. Omuyambi ota ka thikama poshipangelapundi she, oyo notaa ka longela 

kumwe mombili nomeuvathano.’ 

14Oshishani otashi ka kala endhindhiliko motempeli yOmuwa okudhimbulukwa 

Heldai, Tobia, Jedaia naJosia.” 

15Aantu mboka ye li kokule, otaa ke ya e taa kwatha metungululo lyotempeli 

yOmuwa. Nongele ya tungwa, otamu ka tseya kutya Omuwa Omunankondoawike 

okwa tumu ndje kune. Ayihe mbika otayi ka ningwa, ngele tamu vulika shili kiipango 

yOmuwa Kalunga keni. 

SAKARIA 7 

Omuwa ta pangula eidhiliko lyiifundja 

1Momumvo omutine gwaDarius sho a li omukwaniilwa, mesiku etine lyomwedhi 

omutimugoyi (omwedhi Kislev) Omuwa okwa pe ndje elaka. 

2Aantu yokuBetel oya tumu Sharezer naRegemmelek naantu yawo kotempeli 

yOmuwa Omunankondoawike, ya galikane nokwiindila eyambeko lyOmuwa 

3noya pule aayambi naahunganeki epulo ndika: “Otu na okutsikila okulila 

molwekumukopo lyotempeli nokwiidhilika iikulya momwedhi omutitano, ngaashi 

hatu shi ningi momimvo odhindji dha pita?” 

4Omuwa okwa pe ndje elaka ndika 

5a ti: “Lombwela aantu yomoshilongo naayambi kutya sho ya li yi idhilika iikulya 

nokulila momwedhi omutitano nomutiheyali methimbo lyoomvula omilongo heyali, 

kasha li nando omolwokusimaneka ndje. 

6Nuuna ya li noya nu, osha li owala okwiinyanyudha yo yene.” 

7Kamu shi oohapu ndhoka Omuwa a lombwele aahunganeki yonale, manga Jerusalem 

sha li oshilando shi na elago noshi na aantu oyendji, ngaashi wo iilando 

momudhingoloko gwasho, oshitopolwa shokuumbugantu niikulundundu yoponyonga 

yoondundu dhokuuninginino? 

Okwaavulika okwo kwa falitha aantu muupika 

8Omuwa okwa lombwele Sakaria: 

9“Nalenale onda lombwelele aantu yandje: ‘Tsakanitheni uuyuuki ne mu ulukilathane 

uukuume nesilohenda. 

10Aaselekadhi, oothigwa, aakwiilongo noohepele inamu ya hepeka. Inamu dhiladhila 

okweehamekathana.’ 

11“Ihe aantu yandje oya tindi okupulakena. Oya pata omadhiladhilo gawo 

12noya kukutike omitima dhawo ongemanya. Onkee onda geyele noonkondo, oshoka 

oya li inaa hala okupulakena omalongo ngoka nde ya pe maahunganeki. 

13Molwaashoka oya li inaa pulakena oohapu dhandje, inandi ya yamukula, sho ya 

galikana. 

14Onde ya thekeke po ngaashi oshikungulu hashi ningi noya kala muundjendi. 

Oshilongo shika oshiwanawa osha thigwa po sha mbugala, shaa na omuntu.” 

SAKARIA 8 

Omuwa tu uvaneke okutungulula Jerusalem 

1Omuwa Omunankondoawike okwa lombwele Sakaria elaka ndika: 

2“Onda yuulukwa okukwatha Jerusalem, oshoka ondi hole unene aantu yasho. Ohole 

ndjoka oyo ya geyitha ndje, ndi geele aatondi yasho. 

3Otandi ka shuna kuJerusalem, oshilando shandje oshiyapuki, notii ka kala mo. Otashi 

ka kala sha tseyika oshilando oshiinekelwa, nondundu yOmuwa Omunankondoawike 

otayi ki ithanwa ondundu ondjapuki. 

4Aalumentu naakiintu aakulupe, mboka taye ende nokwiitsila koombondje, otaa ka 

kuutumba momahalandjandja gasho. 

5Omapandaanda otage ku udha aamati naakadhona taa dhana. 

6“Shika osha fa itaashi vulika momeho gaamboka ya hupu po ngashingeyi, ihe ngame 

itashi nyenge ndje. 

7Otandi ka kongolola aantu yandje, ya ze kiilongo ayihe nkoka ya falelwe ko, 

8notandi ke ya eta okuza kuuzilo nuuninginino, ya kale muJerusalem. Otaa ka ninga 

aantu yandje notandi ningi Kalunga kawo noku ya lela nuudhiginini nonuuyuuki. 

9“Ikoleleleni! Ngashingeyi otamu uvu oohapu odho tuu ndhoka dha popilwe 

kaahunganeki pethimbo lyefulo lyomukanka gwetungululo lyotempeli yandje. 

10Sigo oompoka kakwa li nando omuntu ta vulu okuthitha omuntu nenge oshimuna 

nokape na ngoka a li a hupu miikaha yaatondi ye. Onde etha aantu, ya pilukilathane. 

11Ihe ngashingeyi mboka ya hupu po yomoshigwana shika, otandi ya ningile 

uuwanawa. 

12Otaa ka kuna oombuto dhawo nombili. Omiviinu dhawo otadhi ki ima 

omandjembele, evi otali ke eta eteyo notaa ka mona omvula ya gwana. Aantu 

yoshigwana shandje mboka taa hupu ko, otandi ke ya pa omayambeko agehe ngaka. 

13Oshigwana shaJuda naIsrael! Nale aakwiilongo oya li haa thingathana taa ti: 

‘Oshiponga sha adhele Juda naIsrael, nashi ku lambele!’ Ihe ngame otandi ku hupitha. 

Nena aakwiilongo mbeyaka otaa ka lombwelathana taa ti: ‘Taamba eyambeko ndyoka 

lya adha Juda naIsrael!’ Onkee ano ikoleleleni ne inamu tila.” 

14Omuwa Omunankondoawike ota ti: “Oohokulu sho ya geyithile ndje, onde ya 

dhiladhilile iiponga noinandi lundulula nando omadhiladhilo gandje, ihe onda 

tsakanitha oompangela dhandje. 

15Ihe nena onda hala okuyambeka aantu yomuJerusalem naJuda. Onkee inamu tila. 

16Tsakanitheni iinima mbika: Hokololelathaneni oshili. Tokoleni pauyuuki nopambili. 

17Inamu dhiladhililathana uuwinayi. Inamu gandja uumbangi wiifundja nokugana. 

Ondi tonde iifundja, uugoyoki nuukolokoshi.” 

18Omuwa Omunankondoawike okwa lombwele Sakaria elaka ndika: 

19“Okwiidhilika iikulya momwedhi omutine, omutitano, omutiheyali nomutimulongo 

otaku ka kala oshituthi shenyanyu noshehambelelo moshigwana shaJuda. Holeni 

oshili nombili.” 

20Omuwa Omunankondoawike ota ti: “Esiku otali ya, uuna aantu taa ka za kiilando 

iinene taye ya kuJerusalem. 

21Mboka taa zi koshilando shika, otaa ka tya kumboka ya zi koshilando shiyaka: 

‘Otatu ka simaneka Omuwa Omunankondoawike noku mu galikana, e tu yambeke. 

Ileni, tu yeni!’ 

22Aantu oyendji niigwana iinankondo otayi ke ya kuJerusalem, yi simaneke Omuwa 

Omunankondoawike noku mu galikana, e ya yambeke. 

23Momasiku ngeyaka aakwiilongo omulongo otaye ya kOmujuda gumwe notaa ti: 

‘Otwa hala okukala pamwe nane, oshoka tse otu uvu kutya Omuwa oku li nane.’ ” 

SAKARIA 9 

Iigwana yopuushiinda tayi pangulwa 

1Ndika olyo elaka lyOmuwa: Oku uthile evi lyaHadrak noshilando Damaskus egeelo. 

Hamazimo gaIsrael ageke, ihe oshilandopangelo shaSiria nasho wo oshOmuwa. 

2Hamat sha palathana naHadrak nasho wo oshOmuwa ngashika iilando Tiro naSidon 

nomaunkulungu gaantu yayo. 

3Tiro okwi itungile omapopilongulu nokwa ndumbile iisiliveli niingoli ongoondumba 

dhiiyagaya! 

4Ihe Omuwa ota ka kutha po shaa shoka shi li mo. Ota ka umbila uuyamba washo 

mefuta, noshilando otashi ka fikwa po sheke. 

5Oshilando Ashkelon otashi ke shi mona e tashi haluka. Oshilando Gaza otashi ke shi 

mona e tashi adhika kuuwehame uunene. Osho wo Ekron, nomategameno gasho otaga 

kana po. Gaza otashi ka kanitha omukwaniilwa gwasho, Ashkelon otashi ka thigwa 

sha mbugalekwa. 

6Aantu yoombinzi mbali otaa ka kala muAshdod. Omuwa ota ti: “Otandi ka fupipika 

Aafilisti ayehe mbaka ye na uuntsa. 

7Itaa ka lya we onyama yi na ombinzi nenge iikulya yilwe yi indikwa. Oonakuhupapo 

ayehe yawo otaa ka ninga ongundu maantu yandje notaa ka ninga oludhi mezimo 

lyaJuda. Ekron ota ka ninga ongundu maantu yandje, ngaashi Aayebusi ya ningi. 

8Otandi ka wilika oshilongo shandje notandi shi gamene kiita, yi shi pitilile. Itandi 

pitika we, aathiminiki ya thindile aantu yandje kongudhi. Onda mono, nkene aantu 

yandje taa hepekwa.” 

Omukwaniilwa te ya 

9Nyanyukweni, nyanyukweni, yantu yaSion! Ligoleni kenyanyu, ne yomuJerusalem, 

Taleni, omukwaniilwa gweni ote ya kune! Ote ya nekandanga omusindani, ihe 

omuneifupipiko a londa okasino, okandoongilona, ontana yokasino. 

10Omuwa ota ti: “Otandi ka kandula po omatembakwiita muIsrael e tandi kutha ko 

uukambe kuJerusalem;  omatati ga longithwa miita, otaga ka teyagulwa po. 

Omukwaniilwa gweni ota ka tunga ombili mokati kiigwana;  ota ka lela okuza kefuta 

sigo okefuta, okuza komulonga Eufrat sigo ehulilo lyuuyuni.” 

Ehepulutho lyoshigwana shOmuwa 

11Omuwa ota ti: “Omolwehangano lyandje nane, ndyoka lya kolekwa nombinzi 

yomayambo, otandi ka mangulula oshigwana sheni — shi ze moshilambo shuupika 

shaa na omeya. 

12Galukeni, ne aapongekwa mboka mu na etegameno, galukileni keha lyeni lyepopilo. 

Otii mu lombwele nena otii ke mu yambeka shili omolwokuhepekwa kweni akuhe. 

13Otandi ningi Juda onguutati womukwiita naIsrael ota fe iikuti. Aalumentu yaSion 

otaa ka kala egongamwele lyandje okukondjitha aalumentu Aagreka.” 

14Omuwa ota ka holoka kombanda yaantu ye;  iikuti ye ote ke yi umba ngoombadhi. 

Omuwa Omupangeliawike ota ka hika ombenda ote ke endela moshikungulu tashi zi 

kuumbugantu. 

15Omuwa Omunankondoawike ota ka gamena aantu ye oyo notaa ka hanagula po 

aatondi yawo. Otaa ki igidha molugodhi ya fa oonkolwi, notaa ka tilahi ombinzi 

yaatondi yawo;  otayi ka kunguluka ngombinzi yomayambo ya tilwa koshiyambelo. 

16Uuna esiku ndyoka tali thiki, Omuwa ota ka hupitha aantu ye, ngaashi omusita ta 

hupitha oshigunda shoonzi moshiponga. Otaa ka adhima moshilongo she onguuwe 

womoshishani. 

17Oshilongo shoka otashi ka kala oshiwanawa nosho opala! Aagundjuka otaa ka koka 

aanankondo kiilya yasho nokomaviinu gasho 

SAKARIA 10 

Omuwa tu uvaneke emanguluko 

1Indileni kOmuwa omvula yontemuna. Omuwa ota tumu iikogo yomvula niihomo 

nota zizitha omapya gaayehe. 

2Aantu otaa pula omayele kiikalunga nokaayanekeli, ihe omayamukulo ngoka taa 

mono, ogiifundja noguugoya. Yamwe otaa fatulula oondjodhi, ihe otaye mu pukitha 

ashike; itaa vulu oku mu kwatha. Onkee aantu taa endagula ya fa oonzi dha kana. Oye 

li muudhigu, oshoka kaye na omuwiliki. 

3Omuwa ota ti: “Onda geela aakwiilongo mboka taa pangele aantu yandje, otandi ke 

ya pangula. Oshigwana shaJuda oshandje, nangame, Omuwa Omunankondoawike, 

otandi ke ya sila oshimpwiyu. Otaa ka ninga uukambe wandje wuukwiita 

uunankondo. 

4Mokati kawo otamu ka za aaleli, aawiliki noondjayi okupangela aantu yandje. 

5Aantu yaJuda otaa ka kala aasindani ya fa aakwiita taa lyatele aatondi yawo 

mondoya yomuuyanda. Otaa ka kondja, oshoka Omuwa oku li pamwe nayo, notaa ka 

sinda aatondi, nonando oya kale haa kayile uukambe. 

6“Otandi koleke Aajuda;  otandi hupitha Aaisraeli. Otandi ya sile ohenda, notandi ya 

eta ayehe kegumbo. Otaa ka kala ya fa inaandi ya ekelahi nande. Ongame Omuwa 

Kalunga kawo;  otandi ka yamukula omaindilo gawo. 

7Aaisraeli otaa ka nkondopala ya fa aakwiita;  taa nyanyukwa ya fa aantu ya nwa 

omaviinu. Oluvalo lwawo otalu ka dhimbulukwa esindano ndika notaa ka 

nyanyukilwa shoka Omuwa a longo. 

8“Otii ki ithana aantu yandje noku ya gongela kumwe Otii ke ya hupitha e tandi ya 

indjipalitha, ngaashi ya li nale. 

9Nonando nde ya halakanithila mokati kiigwana, natango otaa ka dhimbulukwa ndje 

komahala gokokule. Oyo pamwe noyana otaa ka hupa notaa galukile kegumbo ayehe 

kumwe. 

10Otandi ke ya eta kegumbo okuza Egipiti naAssur, e taa kala mevi lyawo yene. Otii 

ke ya tula muGilead naLibanon;  oshilongo ashihe otashi ku udha aantu. 

11Sho taa taguluka efuta lyuudhigu wawo, ongame, Omuwa, tii ka lotitha 

omakuthikuthi, nomeya omale gaNiili otaga ka pwina. Assur shuuntsa otashi ka 

shonopekwa, Egipiti oshinankondo otashi ka tyololoka. 

12Otii ka nkondopaleka aantu yandje;  otaa ka simaneka ndje nokuvulika kungame.” 

Omuwa oye a popi adhihe ndhika. 

SAKARIA 11 

Eshunduko lyaathiminiki 

1Libanon, egulula omiyelo dhoye, opo omulilo gu fike po omiti dhoye omisendeli! 

2Omiti omikiperesi, lileni nokutakuma — omisendeli odha teka po;  omiti ndhoka dha 

simana, odha hanagulwa po! Lileni nokutakuma, oomwandi dhaBaasha — okuti kwa 

thitakana okwa komangelwa po! 

3Aaleli taa lilagana koluhodhi;  esimano lyawo lya hulu! Pulakeneni okupumba 

kwoonime; omakuti gadho puJordan oga hanagulwa po! 

Aasita yaali 

4Omuwa Kalunga kandje okwa ti kungame: “Kala omusita gwoshigunda shoonzi dhu 

uka kokatomeno. 

5Ooyene yadho otaye dhi dhipaga yo itaa geelwa. Otaa hahitha onyama e taa ti: 

‘Hambeleleni Omuwa! Otse aayamba!’ Naasita yadho kaye na henda nadho.” 

6(Omuwa okwa ti: “Itandi sile nando ogumwe ohenda kombanda yevi. Ongame 

mwene tii ka tula aantu ayehe miikaha yaapangeli yawo. Aapangeli mboka otaa ka 

mbugaleka evi, ngame noitii ke li hupitha nando miikaha yawo.”) 

7Mboka ya landa noya landitha po oonzi, oya ningi ndje omusita gwoonzi tadhi ka 

dhipagwa. Onda kutha oondhimbo mbali: Yimwe onde yi luku “Ohokwe” nonkwawo 

“Uukumwe”. Onkee onda li te litha oonzi. 

8Aasita yatatu mboka ye tonde ndje, inandi yi idhidhimikila; onde ya tidha po ayehe 

momwedhi gumwe aguke. 

9Nena onda lombwele oonzi: “Inandi hala we okukala omusita gweni. Ndhoka dhi na 

okusa, nadhi se. Ndhoka dhi na okukana, nadhi kane. Naandhoka tadhi hupu po, nadhi 

lyaathane po.” 

10Nena onda kutha ondhimbo yedhina “Ohokwe” e tandi yi teya po. Shika osha holola 

okuteya ehangano ndyoka Omuwa a hangana niigwana ayihe. 

11Mesiku ndyoka ehangano olya teywa po. Mboka ya landa noya landitha oonzi oya 

tongolola ndje noya tseya kutya Omuwa okwa li ta popi mushoka nda ningi. 

12Onda ti kuyo: “Ngele oshe mu opalela, pii ndje ondjambi yandje. Ihe ngele hasho, 

kaleni nayo.” Onkee oya futu ndje iimaliwa iisiliveli omilongo ndatu, yi ninge 

ondjambi yandje. 

13Omuwa okwa ti kungame: “Yi tula meliko lyotempeli.” Onkee onda kutha iimaliwa 

mbyoka iisiliveli omilongo ndatu — ogwo omwaalu omunene, ngoka taa dhiladhila 

kutya ogwa gwana ndje — nonde yi tula meliko lyotempeli. 

14Nena onda teya po ondhimbo ontiyali yi ithanwa “Uukumwe”. Osho uukumwe 

pokati kaJuda naIsrael owa teka po. 

15Nena Omuwa okwa ti kungame: “Ngashingeyi kala omusita omugoya. 

16Onda tula omusita mokulitha oshigunda shandje, ihe ita kwatha nando oonzi ndhoka 

tadhi yonwa po; ita pukulula oonkani, ita panga ndhoka tadhi alukwa nenge a paluthe 

ndhoka dha hupu po. Peha lyasho ota li onyama yoonzi ndhoka dho ondoka lela e ta 

teya ko omakondo gadho. 

17Yaye omusita omugoya! Okwe ethele oshigunda she miiponga. Iita otayi ke mu 

kutha oonkondo thiluthilu. Okwooko kwe otaku kukuta, neho lye lyokolulyo otali ka 

tsika mo.” 

SAKARIA 12 

Ehupitho lyaJerusalem tali ya 

1Ndika olyo elaka tali popi Israel lya zi kOmuwa, Omuwa ngoka a tula ko 

omawangandjo, a shita evi nokwa mwenyeke omuntu. Ye ota ti: 

2“Otandi ka ninga Jerusalem a fe oshitenga shomaviinu; iigwana ye shi kunduka, 

otayi ke ga nwa e tayi tantagala ya fa oonkolwi. Nuuna taa kondeke Jerusalem, 

oshilando shevululuko lyaJuda, nasho wo otashi ka kondekwa. 

3Ihe ethimbo ngele lya thikana, otandi ka ninga Jerusalem ongemanya lya kola. 

Oshigwana kehe tashi li toola po, otashi gwilwa kulyo. Iigwana ayihe yomuuyuni 

otayi hangana molugodhi, yi shi matukile. 

4Pethimbo ndyoka otandi ka pwidhukitha uukambe wawo auhe naalondi yawo otandi 

ke ya goyapeka. Otandi ka tonatela oshigwana shaJuda, ihe uukambe waatondi yawo 

otandi ke u posipaleka. 

5Nena omaludhi gaantu yaJuda otaga ka lombwelathana taga ti: ‘Omuwa Kalunga 

Omunankondoawike ota gandja oonkondo kaantu ye mboka ye li muJerusalem.’ 

6“Pethimbo ndyoka omaludhi gaJuda otandi ke ga ninga ga fa epeya mokuti nenge 

omulilo mepya lyiilya ya kukuta — otaa ka hanagula po iigwana ayihe ye ya kunduka. 

Aantu yaJerusalem otaa ka hupa e taa kala nawa moshilando. 

7“Ongame, Omuwa, tango ote gandja esindano kuJuda, opo oluvalo lwaDavid naantu 

yaJerusalem yaa kale ye vule oshihupe shaJuda mesimano. 

8Pethimbo ndyoka Omuwa ota ka gamena mboka ye li muJerusalem. Oshimbembe 

mokati kawo otashi ka kala sha fa David moonkondo. Oluvalo lwaDavid otalu ke ya 

wilika ngaashi omuyengeli gwOmuwa, ongaashi Kalunga mwene. 

9Pethimbo ndyoka otandi ka hanagula po oshigwana kehe tashi kambadhala 

okuponokela Jerusalem. 

10“Oluvalo lwaDavid naantu yalwe yaJerusalem otandi ke ya udhitha nombepo 

yesilohenda noyegalikano. Otaa ka tongolola ngoka ye mu dhipaga notaye ke mu lila 

ongaantu taa lili omunona epona. Otaa ka lila omahodhi omapyu ongomuntu a kanitha 

osheeli she shomumati. 

11Pethimbo ndyoka oosa muJerusalem otadhi ka ninga oonene dha fa oosa dhaHadad 

Rimmon mesilu lyaMegiddo. 

12-14“Ezimo kehe moshilongo otali ka lila oosa pulyo lyene: ezimo lya za muDavid, 

ezimo lya za muNatan, ezimo lya za muLevi, ezimo lya za muShimei nomazimo 

agehe galwe. Ezimo kehe otali ka lila oosa pulyo lyene, naalumentu yomezimo kehe 

otaa ka lila ya yooloka maakiintu.” 

SAKARIA 13 

1Omuwa Omunankondoawike ota ti: “Uuna esiku ndyoka nali ya, oluthithiya otalu ka 

thituluka okuyoga oluvalo lwaDavid naantu yaJerusalem koonyata dhawo dhuulunde 

nokiimenka yawo haye yi simaneke. 

2Pethimbo ndyoka otandi ka dhima po omadhina giimenka moshilongo, nokaku na we 

ngoka te ke ga dhimbulukwa. Otandi ka tidha mo shaa ngoka ti iti omuhunganeki notii 

ka kutha po ondjuulukwe yokusimaneka iimenka. 

3Nena shaa ngoka ta dhiginine natango okuhunganeka, he nayina otaa ka tya kutya na 

dhipagwe, oshoka ota ti kutya ota popi oohapu dhOmuwa, ihe ota fundju. Uuna ta 

hunganeke ngeyi, he nayina otaye ke mu dhipaga. 

4Uuna ethimbo ndyoka tali ya, kape na omuhunganeki te ki itangela omamoniko ge, 

nenge ta kala a fa omuhunganeki, nenge ta zala omizalo dhiifufu ongomuhunganeki, 

opo a fundjaleke aantu. 

5Peha lyasho ota ka tya: ‘Ngame kandi shi omuhunganeki, ngame omunepya — 

ngame onda longo omapya nonda litha iimuna mokukala kwandje akuhe.’ 

6Nena ngele gumwe te mu pula ta ti: ‘Iilalo mbyoka yi li molupati lwoye, oyashike?’ 

Ota ka yamukula ta ti: ‘Onde yi monene maandjakuume kandje.’ ” 

Elombwelo lyokudhipaga po omusita 

7Omuwa Omunankondoawike ota ti: “Gongamwele, yeluka, u ukilile omusita ngoka 

ta longele ndje! Mu dhipaga, nena oonzi otadhi ka halakana. Otii ka matukila aantu 

yandje, 

8nomoshilongo ashihe iititatu iyali otayi ka sa. 

9Notandi ke ya yelitha, ngaashi oshisiliveli tashi yelithwa komulilo. Otandi ke ya 

yelitha, ngaashi oshingoli hashi yelithwa. Nena otaa ka galikana ndje, ngame notandi 

ya yamukula. Otandi ke ya lombwela kutya oyo aantu yandje, notaa ka zimina kutya 

ongame Kalunga kawo.” 

SAKARIA 14 

Jerusalem niigwana 

1Esiku uuna Omuwa ta ka pangula iigwana, oli li popepi. Nena Jerusalem otashi ka 

matukilwa, noshihakanwa otashi ka topolwa montaneho yeni. 

2Omuwa ota ka gongela iigwana ayihe, yi hingile Jerusalem iita. Oshilando otashi ka 

lalwa, omagumbo otaga ka yugwa, naakiintu otaa ka lalwa nayo. Etata lyaantu otali ka 

ya muupika, ihe oshihupe shomuyo itashi ka kuthwa mo moshilando. 

3Nena Omuwa ota ka za mo e ta kondjitha iigwana mbyoka, ngaashi a kondjele 

muuyuni wonale. 

4Pethimbo ndyoka ota ka thikama kOndundu yomiolivi kuuzilo waJerusalem. Nena 

Ondundu yomiolivi otayi ka pambuka miitopolwa iyali okuza kuuzilo sigo 

okuuninginino polusilu olunene. Etata lyondundu otali uka lwokuumbangalantu, 

netata ekwawo, olwokuumbugantu. 

5Ne otamu ka fadhuka po tamu piti molusilu nduka talu topola ondundu miitopolwa 

iyali. Otamu ka fadhuka po, ngaashi oohokulu ya ningile, sho evi lya kakamene 

muuyuni womukwaniilwa gwaJuda Usia. Omuwa Kalunga kandje ote ke ya te etelele 

aayengeli ayehe. 

6Uuna ethimbo ndyoka tali ya, itaku ka kala uutalala nenge ombambi 

7nenge omilema. Otaku ka kala omutenya, nando omokati kuusiku. Omuwa oye 

awike a tseya, uuna mbika tayi ka ningwa. 

8Uuna esiku ndyoka tali ya, omeya omayelele otaga ka tondoka okuza muJerusalem; 

etata lyago otali tondokele mEfuta lya sa, netata ekwawo olyu uka kEfuta lyopokati. 

Otaga ka tondoka omumvo aguhe, pokwenye nopothinge. 

9Nena Omuwa ota ka ninga omukwaniilwa gwevi alihe; shaa ngoka ota ka simaneka 

Kalunga note ke mu tseya kedhina tuu ndyoka. 

10Omudhingoloko aguhe okuza kuGeba muumbangalantu sigo oRimmon 

muumbugantu otagu ka yelekana. Jerusalem otashi ka tuntumana kombanda 

yoshilongo she shi kunduka; oshilando otashi ka tsa kOsheelo shaBenjamin sigo 

okOsheelo shokokolonela, mpoka pwa li nale osheelo, nokuza koshungo yaHananel 

sigo okomatemba gokukolela omaviinu guuwa. 

11Aantu otaa ka kala mo yaa na mbudhi; itaa ka lilithwa we kiiponga. 

12Iigwana mbyoka tayi hingile Jerusalem iita, Omuwa ote ke yi tumina uuvu welega 

etilithi. Otaa ka ola, manga ye na omwenyo; omeho gawo nomalaka gawo otaga ka 

ola. 

13Pethimbo ndyoka Omuwa ote ke ya piyaganeka noku ya halutha e taa dhiladhila 

kutya shampa gumwe ota ka kwata kehe omuntu e li puye, e mu dhipage. 

14Aalumentu yaJuda otaa ka kondja, ya popile Jerusalem. Otaa ka kwata uuyamba 

wiigwana ayihe — oshingoli, oshisiliveli nomizalo odhindjidhindji. 

15Uuvu welega uutilithi otau ka kwata wo uukambe, omamulutiya, oongamelo 

nuusino — iinamwenyo ayihe moontanda dhaatondi. 

16Nena ayehe mboka ya hupu po yomiigwana mbyoka ya kondjitha Jerusalem, otaa ka 

ya ko omumvo kehe, ya simaneke Omuwa Omunankondoawike nomukwaniilwa noya 

dhane oshituthi shomatsali giihwa iitalala. 

17Ngele pe na oshigwana tashi tindi okuya ko, shi simaneke Omuwa 

Omunankondoawike nomukwaniilwa, nena omvula itayi ka loka nando moshilongo 

shawo. 

18Aayegipiti ngele otaa tindi okudhana oshituthi shomatsali giihwa iitalala, nena otaa 

ka adhika kelega tuu ndyoka Omuwa e li tumu kiigwana ayihe mbyoka tayi tindi 

okuya ko. 

19Osho Egipiti niigwana ayihe yilwe otayi ka geelwa, ngele itayi dhana oshituthi 

shomatsali giihwa iitalala. 

20Pethimbo ndyoka nokuungendjo wokiikeshele yuukambe otaku ka kala kwa nyolwa 

“Wa yapulilwa Omuwa.” Oombiga dhokuteleka motempeli otadhi ka kala oondjapuki 

ngaashi iiyuma komeho goshiyambelo. 

21Oombiga adhihe dhokuteleka muJerusalem nomuJuda ashihe otadhi ki ikalekelwa 

okusimaneka Omuwa Omunankondoawike. Aantu mboka taa yamba omayambo, 

otaye ke dhi longitha mokuteleka onyama yomayambo. Uuna ethimbo ndyoka tali ya, 

motempeli yOmuwa Omunankondoawike itamu ka kala we omushingithi. 

MALEAKI 

MALEAKI 1 

1Ndika olyo elaka ndyoka Omuwa e li pe Maleaki, opo e li lombwele oshigwana 

shaIsrael. 

Ohole yOmuwa okuhola Israel 

2Omuwa ota ti kaantu ye: “Ondi mu hole aluhe.” Ihe oyo taa yamukula: “Ohole yoye 

owe yi tu ulukile mushike?” Omuwa ta yamukula: “Esau naJakob oya li 

aamwayinathana, ihe ngame onda li ndi hole Jakob noluvalo lwe 

3nonda tondo Esau noluvalo lwe. Onda mbugaleke oondundu dhaEsau nevi lye onde li 

thigile iithitukuti.” 

4Ngele oluvalo lwaEsau, Aaedomi, taa ti: “Iilando yetu oya hanagulwa po, ihe otatu yi 

tungulula,” nena Omuwa ota yamukula: “Yi tungululeni e tandi ke yi kumuna po 

ishewe. Aantu otaa ke yi ithana ‘Oshilongo oshidhudhu’ na ‘Oshigwana shoka sha 

geelwa kOmuwa ndongo aluhe.’ ” 

5Oshigwana shaIsrael otashi ka tala iinima mbika nomeho gawo yene e taa ti: 

“Omuwa oye omunankondo nokiilongo yilwe.” 

Omuwa ta nyenyetele aayambi 

6Omuwa Omunankondoawike ota lombwele aayambi ta ti: “Omumati oha simaneke 

he, nomupiya oha simaneke mwene gwe. Ongame ho — omolwashike itaamu 

simaneke ndje? Ongame mwene gweni, ndele oshike itaamu tundu ndje? Ne otamu 

nyeme ndje, nonando tamu pula: ‘Otwe ku nyeme ngiini?’ 

7Oshoka ohamu yamba poshiyambelo shandje iikulyandjambo inaayi yogoka. Nena 

otamu pula: ‘Otwa nyengwa ngiini oku ku simaneka?’ Oshoka otamu dhiladhila kutya 

otamu vulu okudhina oshiyambelo shandje. 

8Ngele tamu eta oshimuna oshiposi, mu shi yambele ndje, nani kape na epuko mpoka? 

Nongele tamu eta oshimuna oshilema nenge tashi alukwa, kali shi epuko ndyono? 

Yelekela utale, oshimuna sha tya ngaaka u shi faalele omuleli gwoshilongo 

shaandjeni! Ote ku taamba nuukuume nenge ote ku hokwa?” 

9Ngashingeyi ne aayambi, kambadhaleni okupula Kalunga, e tu sile ohenda. Sho itaa 

yamukula nando omagalikano geni, ombedhi oyeni. 

10Omuwa Omunankondoawike ota ti: “Onda hala, gumwe gweni e edhile omiyelo 

dhotempeli, opo e mu keelele, mwaa teme omulilo gwosima koshiyambelo shandje. 

Kandi na ombili nane; itandi taamba omayambo ngoka tamu etele ndje. 

11Okuza kuuzilo sigo okuuninginino aantu otaa simaneke ndje. Akuhe oyo taa fikile 

ndje omatsininondjambo notaa yamba oondjambo dhi shi okutaambwa. Ayeheyehe 

otaa simaneke ndje. 

12Ihe ne otamu shundula ndje, sho tamu ti, oshiyambelo shandje kashi na shilonga 

nasho tamu yambele ko iikulya yaa na omupondo gwasha. 

13Ne otamu ti: ‘Otwa loloka ngiini kwaayihe mbino, ee!’ One nomwa kenyanana 

ndje. Ngele tamu yambele ndje, otamu eta oshimuna sha yakwa nenge oshilema nenge 

tashi ehama. Otamu dhiladhila, otandi shi taamba? 

14Etulomutima nali adhe omukotokeli ngoka ta yambele ndje oshimuna kaashi na 

omwago, manga e na moshigunda she oshimuna oshiwanawa e shi uvanekela ndje. 

Oshoka ngame omukwaniilwa omunene, naantu yiigwana ayihe ohaa tila ndje.” 

MALEAKI 2 

1Omuwa Omunankondoawike ota ti kaayambi: “Otamu pewa oshipango shika. 

2Omu na okusimaneka ndje mushoka tamu longo. Ngele itamu pulakene shoka te ti, 

nena otandi ke mu thinga. Otandi ka thinga iitaambwa yeni ayihe hayi mu kwatha. 

Tashi ti, onde yi thinga nokuli, oshoka inamu taamba iipango yandje nuudhiginini. 

3Otandi ka geela aana yeni e tandi pwikike iipala yeni mehoho lyiimuna yomayambo 

geni — notamu ku umbilwa mondoya. 

4Nena otamu ka tseya kutya onde mu pa oshipango shika, opo ehangano lyandje 

naayambi noluvalo lwaLevi lyaa teke po. 

5“Mehangano lyandje onde ya uvanekele omwenyo nuundjolowele, naashika onde shi 

ya ningile, opo ya simaneke ndje. Momasiku ngeyaka oya li ya longele ndje 

nesimaneko. 

6Oya nongeke shoka shu uka, haashoka sha puka. Oya kala meuvathano nangame; 

inaa longa ashike shoka shu uka yoyene, ihe oya pukulula oyendji yalwe, ye ethe 

okulonga uukolokoshi. 

7Oshilonga shaayambi osho okunongeka okutseya oshili yaKalunga. Aantu oye na 

okuya kuyo, yi ilonge ehalo lyandje, oshoka oyo aatumwa yOmuwa 

Omunankondoawike. 

8“Ihe ngashingeyi, ne aayambi, omwa pilamene ondjila yu uka. Omalongo geni oga 

fala oyendji mokulonga iihuna. Omwa teya ehangano ndyoka twa hangana nane. 

9Osho tuu nangame tandi mu dhinitha koshigwana shaIsrael, oshoka inamu vulika 

kehalo lyandje nomu na ontondo menongeko lyeni.” 

Uunyolowe waantu okudhiginina Kalunga 

10Tse atuheni hatu na Tate gumwe? HaKalunga gumwe e tu shita atuhe? 

Omolwashike nduno itaatu tsakanitha omauvaneko getweni, nomolwashike tatu dhini 

ehangano ndyoka Kalunga a hangana nootate? 

11Aantu yaJuda oya yono euvaneko lyawo naKalunga noya longo iihuna muJerusalem 

nomoshilongo ashihe. Oya nyateke otempeli yi holike kOmuwa. Aalumentu oya 

hokana aakiintu mboka haa simaneke iikalunga. 

12Omuwa na kuthe megwaneno lyaIsrael ngoka te shi ningi, kaa vule we okweetela 

Omuwa Omunankondoawike omayambo pamwe noshigwana shetu. 

13Oshinima oshikwawo hamu shi ningi, osho shika. Ohamu hipike oshiyambelo 

shOmuwa nomahodhi, ohamu lili nokuhekumuna, sho itaa taamba we omayambo 

ngoka tamu mu etele. 

14Otamu pula, oshike itee ga taamba we. Ite ga taamba, oshoka oku shi shi kutya owa 

yono euvaneko kumukadhoye ngoka wa hokana muugundjuka woye. Okwa li kuume 

koye, ongoye nowa yono euvaneko lyoye kuye, nonando owa uvaneke koshipala 

shaKalunga kutya oto ke mu dhiginina. 

15Kalunga nani ine mu ninga olutu lumwe nombepo yimwe naye? Elalakano lye olini 

mpaka? Ndishi ou mone aanona mboka taa kala aantu lela yaKalunga. Shi tseyeni 

ano, pwaa kale nando ogumwe ta henge po omukiintu gwe. 

16Omuwa Kalunga kaIsrael ota ti: “Otandi tondo eteyo lyoondjokana. Ondi tonde 

omuntu ta ningile omukadhi esithahoni li thike mpa. Kala u shi shi, waa yone 

euvaneko lyoye, ihe u dhiginine omukulukadhi gwoye.” 

Esiku lyepangulo oli li popepi 

17Omwa vulitha Omuwa nokupopya kweni. Ihe otamu pula: “Otwe mu vulitha 

ngiini?” Sho tamu ti: “Omuwa Omunankondoawike ota dhiladhila kutya aadhudhu 

oyo aawanawa; aantu ya tya ngaaka okwe ya hokwa.” Nenge sho tamu pula tamu ti: 

“Kalunga kuuyuuki oku li peni?” 

MALEAKI 3 

1Omuwa Omunankondoawike ota yamukula: “Otandi ka tuma omutumwa gwandje 

okulongekidhila ndje ondjila. Nena Omuwa ngoka tamu mu kongo, ote ke ya ohaluka 

kotempeli ye. Omutumwa ngoka mwa yuulukwa, ote ke ya nota popi ehangano 

lyandje.” 

2Ihe olye ta vulu okwiidhidhimikila esiku ndyoka te ya? Olye ta vulu okukala ko, 

uuna ta holoka? Ota ka kala a fa othewa yekoha, a fa omulilo tagu hemuna uutale. 

3Ote ke ya okupangula a fa omuhemuni ta yelitha oshisiliveli noshingoli. Osho 

omutumwa gwOmuwa ta ka yogola aayambi, opo ye etele Omuwa omayambo gu uka. 

4Nena omayambo ngoka oshigwana shaJuda naJerusalem taa etele Omuwa, otage mu 

opalele, ngaashi ga li pomathimbo gonale. 

5Omuwa Omunankondoawike ota ti: “Otii ka holoka mokati keni okupangula. Otii ka 

tompa mbala mboka haa anekele, haa hondele, haa gandja uumbangi wiifundja, haa 

kotokelele aaniilonga oondjambi dhawo naamboka haa nyokoma aaselekadhi, 

oothigwa naakwiilongo — nokuthikamena ayehe mboka ihaa simaneke ndje.” 

Okugandja iitimulongo 

6“Ongame Omuwa, itandi lunduluka. Nane, oluvalo lwaJakob, otamu kala ko natango. 

7Ne omwa fa oohokulu ye mu tetekela, omwa pilamene iipango yandje noinamu yi 

dhiginina. Galukileni kungame, nangame tandi galukile kune. Ihe ne otamu pula: 

‘Otatu galukile ko ngiini kungoye?’ 

8Otandi mu pula: ‘Omuntu ota vulu tuu okukotokela Kalunga? Aawe, ndishi, ihe osho 

hamu ningi.’ Otamu pula: ‘Otatu ku kotokele ngiini?’ Okombinga yiitimulongo 

nomayambo. 

9Ne amuhe aathingwa, oshoka oshigwana ashihe ohashi kotokele ndje. 

10Eteni iitimulongo ya gwana po kotempeli, opo mongulu yandje mu kale iikulya ya 

gwana. Yelekii ndje, notamu ka mona, sho tandi egulula oombende dhokegulu, ndi 

mu lokithile eloolo lyomaliko guuyamba owindji. 

11Itandi ka eta okapuka, ka lye po ompagona yeni, nomahila gomiviinu dheni otaga ka 

kanyata omandjembele. 

12Nena iigwana yilwe otayi ke ku ithana omunelago, oshoka evi lyeni otali ka kala 

ehala lyo opala okukala.” 

Omauvaneko gaKalunga gesilohenda 

13Omuwa ota ti: “Omwa popi ndje nayi, ihe otamu pula: ‘Otwa ti ngiini?’ 

14Omwa ti: ‘Okulongela Kalunga itaku kwatha sha. Otashi kwatha shike okuvulika 

kuye nenge okuulukila Omuwa Omunankondoawike kutya otwa sa oluhodhi 

molwiilonga yetu? 

15Ngaashi tu wete, aanuuntsa oyo aanelago. Aakolokoshi ohaa likola nohaa makele 

Kalunga mokwiidhidhimikila kwe iilonga yawo iiwinayi yo itaa geelwa.’ ” 

16Nena oonakutila Omuwa oya kundathana, nOmuwa okwe ya pulakene nokuuva ko 

shoka ya ti. Membo omwa nyolwa montaneho ye iilonga yaamboka haa tila Omuwa 

nohaye mu simaneke. 

17Omuwa Omunankondoawike ota ti: “Otaa ka kala aantu yandje. Mesiku ndyoka, 

sho tii ka ninga sha, otaa ka kala yandje mwene. Otandi ke ya sila ohenda, ngashika 

ohe ta sile omwana ohenda ngoka he mu longele. 

18Aantu yandje otaa ka koneka ishewe eyooloko pokati komuyuuki nomukolokoshi, 

pokati komuntu ngoka ta longele ndje naangoka itee shi ningi.” 

MALEAKI 4 

Esiku lyOmuwa otali ya 

1Omuwa Omunankondoawike ota ti: “Esiku otali ya, uuna aanuuntsa naadhudhu 

ayehe taa ka hwama ya fa iihenguti. Esiku ndyoka otaa ka lunguna po thilu noitapu ka 

thigala nando osha. 

2Ihe one mboka hamu vulika kungame, otamu ka pitilwa ketango lyuuyuuki tali mu 

aludha noonte dhalyo. Otamu ka manguluka e tamu nyanyukwa ngaashi uutaagona 

tau dhana omalondo. 

3Mesiku ndyoka tandi li gandja, otamu ka sinda aadhudhu, e taa ningi ya fa ontsi kohi 

yoompadhi dheni. 

4“Dhimbulukweni omalongo gomuntu gwandje Moses, oompango nomalombwelo 

ngoka nde mu pe kondundu Sinai, opo oshigwana ashihe shaIsrael shi vulike kugo. 

5“Ihe esiku ndyoka enene netilithi lyOmuwa manga inaali ya, otandi mu tumine 

omuhunganeki Elia. 

6Ota ka hanganitha natango oohe noyana, opo ndaa ye, ndi yone po evi lyeni.” 

MATEUS 

MATEUS 1 

Ezimo lyaJesus Kristus 
(Luk. 3:23-38) 

1Ndika olyo elandulathano lyezimo lyaJesus Kristus, omuna gwaDavid nosho wo 

omuna gwaAbraham. 

2Abraham ohe yaIsak, Isak ohe yaJakob, Jakob ohe yaJuda naamwahe. 

3Juda ohe yaPerez naSera, yina yawo oye Tamar. Perez ohe yaHezron, Hezron ohe 

yaRam. 

4Ram ohe yaAminadab, Aminadab ohe yaNahshon, Nahshon ohe yaSalmon. 

5Salmon ohe yaBoas, yina yaBoas oye Rahab. Boas ohe yaObed, yina yaObed oRut. 

Obed ohe yaIsai. 

6Isai ohe yomukwaniilwa David. David okwa valelwa Salomo komukiintu gwaUria. 

7Salomo ohe yaRehoboam, Rehoboam ohe yaAbia, Abia ohe yaAsa. 

8Asa ohe yaJehosafat, Jehosafat ohe yaJoram, Joram ohe yaUsia. 

9Usia ohe yaJotam, Jotam ohe yaAhas, Ahas ohe yaHiskia. 

10Hiskia ohe yaManasse, Manasse ohe yaAmmon, Ammon ohe yaJosia. 

11Josia ohe yaJehoiakin naamwahe pethimbo lyuupika muBabilon. 

12Konima yuupika muBabilon Jehoiakin okwa vala Shealtiel, Shealtiel ohe 

yaSerubbabel. 

13Serubbabel ohe yaAbiud, Abiud ohe yaEliakim, Eliakim ohe yaAsor. 

14Asor ohe yaSadok, Sadok ohe yaAkim, Akim ohe yaEliud. 

15Eliud ohe yaEleasar, Eleasar ohe yaMattan, Mattan ohe yaJakob. 

16Jakob ohe yaJosef, omulumentu gwaMaria yina yaJesus, ngoka i ithanwa Kristus. 

17Osho ngeyi omapipi agehe okuza kuAbraham sigo oDavid oge li omulongo gumwe 

nomapipi gane, nomokuza muupika waBabilon sigo oKristus oge li omapipi 

omulongo gumwe nagane. 

Okuvalwa kwOmukulili nedhina lye 

(Luk. 2:1-7) 

18Okuvalwa kwaJesus Kristus okwa li ngeyi: Yina Maria okwa li a yalekwa kuJosef, 

ihe manga inaa ya kumwe, Maria okwi idhimbulula, oye omusimba gwOmbepo 

Ondjapuki. 

19Ihe shoka omulumentu gwe Josef okwa li omwiinekelwa, okwa li inaa hala okusitha 

Maria ohoni, onkee okwa dhiladhila oku mu etha po ongumitila. 

20Manga a li ta dhiladhila ngeyi, omuyengeli gwOmuwa okwe mu ihololele 

mondjodhi a ti: “Josef, omuna gwaDavid, ino tila okukutha Maria, a ninge omukiintu 

gwoye, oshoka ela ndyoka e li na, olyOmbepo Ondjapuki. 

21Oye ta ka vala okanona okamati, e to ka luku Jesus, oshoka oye ta hupitha aantu ye 

moondjo dhawo.” 

22Shika ashihe osha ningwa, opo adhihe dhi gwanithwe ndhoka Omuwa e dhi 

lombwele omuhunganeki, sho ta ti: 

23“Omukadhona ota ningi omusimba nota vala okanona okamati, nedhina lyako otali 

lukwa Immanuel; ” otali ti: Kalunga oku li pamwe natse. 

24Josef sho a papudhuka moomposi, okwa ningi ngaashi a lombwelwa komuyengeli 

gwOmuwa nokwa kutha Maria, a ninge omukiintu gwe. 

25Ihe ine mu guma, sigo a vala okanona okamati, e te ka luku Jesus. 

MATEUS 2 

Aakoneki yokuuzilo 

1Jesus sho a valelwa muBetlehem shomuJudea, pethimbo ndyoka Herodes oye a li 

omukwaniilwa, aakoneki yokuuzilo oye ya kuJerusalem taa ti: 

2“Omukwaniilwa gwAajuda a valwa ngashingeyi, oku li peni? Oshoka onyothi ye 

otwe yi mono kuuzilo notwe ya okwiinyongamena kuye.” 

3Omukwaniilwa Herodes sho e shi uvu, okwa haluka, nAajerusalem ayehe oya haluka 

wo. 

4Herodes okwa gongele aayambi aakuluntu ayehe naalongimpango yomoshilongo 

ashihe nokwe ya pulagula mpoka Kristus ta ka valelwa. 

5Yo oya ti kuye: “OmuBetlehem shomuJudea, oshoka okwa nyolwa ngeyi 

komuhunganeki: 

6‘Ongoye Betlehem mevi lyaJuda, hangoye oshishonashona lya mokati kiilando 

yepangelo Juda. Oshoka mungoye otamu zi omuleli ngoka ta ka litha aantu yandje 

Aaisraeli.’ ” 

7Onkee ano Herodes okwi ithana aakoneki meholamo nokwe ya pula shili ethimbo, 

uuna onyothi ya holoka. 

8Oye okwe ya tumu kuBetlehem a ti: “Indeni, mu ka konge nuupenda okanona; ngele 

mwe ka mono, ileni, mu lombwele ndje, nangame ndi ye, ndi ki inyongamene kuko.” 

9Sho yu uvu oohapu dhomukwaniilwa, oya yi. Nena onyothi ndjoka ya monene 

kuuzilo, oye ya kwatele komeho noya thikama kombanda yeha mpoka pwa li 

okanona. 

10Sho ya mono onyothi, oye yi nyanyukilwa noonkondo. 

11Oyo ya yi megumbo, oya mono mo okanona nayina Maria, oya tsu oongolo noye ki 

inyongamene. Oya matula uuyamba wawo noye ka pe omagano: oshingoli, iitsinino 

nomagadhi ga nika nawa. 

12Sho ya kumagidhwa kuKalunga mondjodhi, yaa shune we kuHerodes, oya yi 

nondjila yilwe koshilongo shaandjawo. 

Jesus ta falwa kuEgipiti 

13Aakoneki sho ya yi, omuyengeli gwOmuwa okwa holokele Josef mondjodhi a ti: 

“Thikama, kutha okanona nayina, ngu u tembukile kuEgipiti. Kala hoka, sigo tandi ku 

lombwele, oshoka Herodes ota kongo okanona e ka dhipage.” 

14Josef okwa thikama, a kutha okanona nayina uusiku nokwa yi kuEgipiti. 

15Oko a kala sigo eso lyaHerodes, opo dhi gwanithwe ndhoka dha popiwa kOmuwa 

mokana komuhunganeki, sho ta ti: “Omumwandje onde mu ithana muEgipiti.” 

Uunona tau dhipagwa 

16Herodes sho a dhimbulula kutya, aakoneki oye mu kotokele, okwa geye noonkondo. 

Oye okwa tumu kuBetlehem nopuushiinda washo okudhipagitha uunona auhe 

woomvula mbali naamboka uushona, opathimbo ndyoka e li lombwelwa kaakoneki. 

17Nena odha gwanithwa ndhoka dha popiwa komuhunganeki Jeremia, sho ta ti: 

18“Ekudhilo otali uvika muRama, elilo enene noosa. Rakel ta lilile oyana. Ye ina hala 

okuhekelekwa, oshoka oyo kaye po we.” 

Jesus ta zi kuEgipiti 

19Herodes sho a si, omuyengeli gwOmuwa okwa holokele Josef mondjodhi muEgipiti 

20nokwa ti kuye: “Thikama, kutha okanona nayina, u shune koshilongo shaIsrael, 

oshoka mboka ya li ya hala okudhipaga okanona, ya si.” 

21Josef okwa thikama, a kutha okanona nayina nokwa shuna koshilongo shaIsrael. 

22Ano Josef sho u uvu, Arkelaus a ningi omukwaniilwa gwaJudea peha lyahe 

Herodes, okwa tila okuya ko. Oye sho a londodhwa kuKalunga mondjodhi, okwa ka 

tula moshilongo shaGalilea. 

23Oye okwa yi nokwa kala moshilando, edhina lyasho Nasaret, opo dhi ninge dhoshili 

ndhoka dha lombwelwa kaahunganeki kutya: “Oye te ki ithanwa Omunasareti.” 

MATEUS 3 

Johannes Omushashi 

(Mrk. 1:1-18; Luk. 3:1-18; Joh. 1:19-28) 

1Pomasiku ngeyaka Johannes Omushashi okwa holoka noku uvitha mombuga 

yaJudea 

2a ti: “Itedhululeni, oshoka Oshilongo shegulu she ya popepi.” 

3Johannes oye naanaa ngoka a popiwa komuhunganeki Jesaja, sho ta ti: “Ewi 

lyanakwiigidha mombuga tali ti: 

‘Longekidhileni Omuwa ondjila, yelekanitheni omapola ge.’ ” 

4Johannes okwa li a zala onguwo yiifufu yongamelo nepaya lyoshipa mombunda ye. 

Iikulya ye oya li oombahu nomagadhi goonyushi. 

5Nena aantu ayehe yomuJerusalem noyomuJudea noyomomikunda adhihe dhaJordan 

oye ya kuye. 

6Oye okwe ya shashele momulonga gwaJordan, sho ya hempulula oondjo dhawo. 

7Ihe Johannes sho a mono aafarisayi naasadukayi oyendji taye ya keshasho, okwa ti 

kuyo: “Oluvalo lwomayoka ne, olye e mu londodha okuya ontuku egeelo lyaKalunga 

ndyoka tali ya? 

8Imikeni ano iiyimati mbyoka tayi holola kutya omwi itedhulula. 

9Inamu isimaneka ne yene, mu tye: ‘Tse otu na tate Abraham’, oshoka otandi mu 

lombwele: Kalunga ota vulu okushitila Abraham aanona momamanya ngaka. 

10Ekuya olya egekwa nokuli pekota lyomuti. Okehe tuu omuti itaagu imi iiyimati 

iiwanawa, otagu kewa po e tagu umbilwa momulilo. 

11Ongame tandi mu shasha nomeya, mu itedhulule, ihe nakuya konima yandje ngoka 

e vule ndje oonkondo, oongoka ngame inaandi gwana okuhumbata oongaku dhe, oye 

te mu shasha nOmbepo Ondjapuki nomulilo. 

12Oye e na oshiyelitho miikaha ye. Oye ota kombo olupale lwe e ta yele. Iilya ote yi 

pungula miigandhi ye, ihe etutu ote li fike po nomulilo ihaagu dhimi po.” 

Jesus ta shashwa 

(Mrk. 1:9-11; Luk. 3:21-22) 

13Jesus okwa zi kuGalilea nokwe ya kuJordan, a shashwe kuJohannes. 

14Ihe Johannes okwa kambadhala oku mu tinda e ta ti: “Ongame nda li ndi na 

okushashwa kungoye, ihe ngoye oto ya kungame, ndi ku shashe.” 

15Jesus okwe mu yamukula a ti: “Zimina ashike, opo tu gwanithe ashihe shoka 

Kalunga e shi hala.” Johannes nokwe mu pitika. 

16Jesus sho a shashwa, okwa zi momeya mbalambala. Nena egulu olye eguluka, 

nokwa mono Ombepo yaKalunga ya kuluka ya fa onguti e tayi mu lambele. 

17Megulu nomwa zi ewi lya ti: “Nguka Omumwandje omuholike nde mu hokwa.” 

MATEUS 4 

Jesus ta makelwa 

(Mrk. 1:12-13; Luk. 4:1-13) 

1Nena Ombepo oya fala Jesus kombuga, a ka makelwe komuhindadhi. 

2Ano Jesus sho a ningi omasiku omilongo ne inaa lya sha, okwa li a sa ondjala. 

3Omumakeli okwe ya kuye e ta ti: “Ngele ngoye Omuna gwaKalunga, lombwela 

omamanya ngaka, ga shituke iikwiila.” 

4Ihe Jesus okwa yamukula a ti: “Okwa nyolwa: ‘Omuntu ita kala e na omwenyo 

koshikwiila ashike, ihe okukehe ohapu tayi zi mokana kaKalunga.’ ” 

5Opo ihe omuhindadhi okwe mu fala kOshilando oshiyapuki nokwe mu londeke 

koshihoko shotempeli 

6e ta ti kuye: “Ngele ngoye Omuna gwaKalunga, iyundulila pevi, oshoka okwa 

nyolwa: 

‘Kalunga ote ku tumine aayengeli ye: Otaye ku papatele momaako gawo, opo waa 

pume oompadhi dhoye komamanya.’ ” 

7Jesus okwa ti kuye: “Okwa nyolwa natango. ‘Ino makela Omuwa, Kalunga koye.’ ” 

8Omuhindadhi okwa fala ishewe Jesus kondundu ondeendeka e te mu ulukile 

omapangelo agehe gomuuyuni nomasimano gago 

9e ta ti: “Ayihe mbika otandi yi ku pe, ngele to tsile ndje oongolo e to galikana ndje.” 

10Jesus okwa ti kuye: “Za po, Satana, oshoka okwa nyolwa: ‘Omuwa Kalunga koye 

oye awike u na oku mu galikana noye awike u na oku mu longela.’ ” 

11Ano osho ngaaka omuhindadhi okwa thigi po Jesus; aayengeli noye ya e taye mu 

yakula. 

Etameko lyiilonga yaJesus muGalilea 

(Mrk 1:14-15; Luk. 4:14-15) 

12Jesus sho u uvu, Johannes e edhililwa mondholongo, okwa shuna kuGalilea. 

13Ye ina tula we muNasaret, ihe okwa ka kala muKapernaum, shi li pomunkulo 

gwefuta, omiikandjo yaSebulon naNaftali, 

14opo oohapu dhi gwanithwe ndhoka dha popiwa komuhunganeki Jesaja, sho ta ti: 

15“Evi lyaSebulon nevi lyaNaftali, ombinga yefuta, handiyaka yaJordan, Galilea 

yaapagani! 



1464 

 

Ombiimbeli Ondjapuki 
@ 2008, Bible Society in Namibia. 

 

 

 

 

16“Oshigwana sha kuutumba momilema, otashi mono uuyelele owindji. Naamboka ya 

kuutumba mevi lyomilema nomomuzizimba gweso, uuyelele otau ya yelele.” 

17Okuza mpoka Jesus okwa tameke okuuvitha ta ti: “Itedhululeni, oshoka Oshilongo 

shegulu she ya popepi.” 

Jesus ti ithana aayuli yoohi yane 

(Mrk. 1:16-20; Luk. 5:1-11) 

18Jesus sho a li ta kunkula nefuta lyaGalilea, okwa mono ko aamwayinathana yaali, 

Simon, ngoka i ithanwa Petrus, naAndreas. Oyo ya adhika taa umbile iiyulitho yawo 

mefuta, oshoka oya li aayuli yoohi. 

19Jesus okwa ti kuyo: “Landulii ndje, ngame otandi mu ningi aayuli yaantu.” 

20Mbalambala oye etha iiyulitho yawo, noye mu landula. 

21Sho a humu ko ishewe, okwa mono ko yalwe yaali aamwayinathana, Jakob 

naJohannes yaSebedeus. Oyo ya li mowato pamwe nahe taa andeke iiyulitho yawo. 

Jesus okwe ya ithana. 

22Mbalambala oye etha owato nahe noye mu landula. 

Jesus tu uvitha e ta aludha 

(Luk. 6:17-19) 

23Jesus okwe endagula muGalilea ashihe nokwe ya longo moosinagoga dhawo. Oye 

oku uvitha elaka etoye lyOshilongo nokwa panga uuvu noshigombo kehe maantu. 

24Okupopiwa kwe okwa taandele muSiria ashihe. Aantu oye eta kuye aavu yomikithi 

dhi ili nodhi ili nuuwehame kehe: aanampwidhuli, aanashintona naasilombanda, Jesus 

okwe ya aludha ayehe. 

25Oongundu oonene dhaantu ya zi kuGalilea, Dekapolis, Jerusalem, Judea nokiilongo 

yahandiyaka yaJordan, oye mu landula. 

MATEUS 5 

Euvitho lyokondundu 

1Jesus sho a mono oongundu dhaantu, okwa londo kondundu nokwa kuutumba. 

Aalongwa ye oye ya kuye. 

2Oye a tameke oku ya longa ta ti: 

Aanelago 

(Luk. 6:20-23) 

3“Aanelago oomboka yu uvite oyo oohepele koomwenyo, oshoka Oshilongo shegulu 

oshawo. 

4“Aanelago oomboka ya nika uuthigwa, oshoka oyo taa ka talalekwa. 

5“Aanelago oomboka aayifupipiki, oshoka oyo taa ka thigulula evi. 

6“Aanelago oomboka ya sa ondjala noya sa enota lyuuyuuki, oshoka oyo taa ka 

kutithwa. 

7“Aanelago aanamutimahenda, oshoka oyo taa ka silwa ohenda. 

8“Aanelago oomboka ya yela moomwenyo dhawo, oshoka oyo taa ka mona Kalunga. 

9“Aanelago aakondjeli yombili, oshoka oyo taa ki ithanwa aana yaKalunga. 

10“Aanelago oomboka taa hepekwa molwaashoka taa longo uuwanawa, oshoka 

Oshilongo shegulu oshawo. 

11“One aanelago, aantu ngele taye mu sheke, taye mu tidhagana, taye mu popile 

muuwinayi auhe nokufundja omolwandje. 

12Nyanyukweni, ligoleni pombanda, oshoka ondjambi yeni onene yi li megulu. 

Oshoka osho ngeyi wo ya tidhaganene aahunganeki ye mu tetekela.” 

Omongwa nuuyelele 

(Mrk. 9:50; Luk. 14:34-35) 

13“One omongwa gwevi. Omongwa ngele tagu hahuka, otagu toyalekwa nashike? 

Kagu na we oshilonga, ogu na okweekelwahi nokulyatwa kaantu.” 

14“One uuyelele wuuyuni. Oshilando sha tungilwa kondundu itashi wapa okuholama. 

15Osho wo olamba ihayi temwa e tayi tulwa kohi yontungwa, aawe, okoshihukikwa, 

notayi minikile ayehe ye li megumbo. 

16Osho ano uuyelele weni nau yele montaneho yaantu, ya mone iilonga yeni iiwanawa 

noya hambelele Ho yeni yomegulu.” 

Jesus nompango 

17“Inamu dhiladhila kutya ongame nde ya okudhima po ompango nomahunganeko. 

Inandi ya oku yi dhima po, ihe oku yi gwanitha. 

18Ongame tandi mu lombwele: Manga egulu nevi inaaga hula po, mompango itamu zi 

nando okanyolo kamwe nenge okankwanu kamwe sigo ayihe ya gwanithwa. 

19Onkee ano ngele ku na ngoka ta dhimi mo nando kamwe okashonashona 

komiipango mbika nota longo ngaaka aantu, oye ote ki ithanwa omushuushuka 

mOshilongo shegulu. Ihe ngoka te yi gwanitha note yi longo, oye ota ka kala 

omunene mOshilongo shegulu. 

20Ongame tandi mu lombwele: Ngele okukala kweni akuhe kaku vule hoka 

kwaalongimpango nokwaafarisayi, itamu ka ya mOshilongo shegulu.” 

Kombinga yokugeya 

21“One omu uvu oohokulu yonale ya lombwelwa: ‘Ino dhipaga. Ngoka ta dhipaga, 

oye i ilongela okuya kepangulo.’ 

22Ihe ngame otandi mu lombwele: Kehe ngoka ta geyele mukwawo, oye i ilongela 

epangulo. Ngoka ta ti komuntu omukwawo: ‘Shintu ngoye!’ oye i ilongela okufalwa 

kompangu. Ngoka ta ti komuntu omukwawo: ‘Mugoya ngoye!’ oye i ilongela omulilo 

gwoheli. 

23Ngele to fala omagano goye koshiyambelo, ihe ohaluka wa dhimbulukwa hoka 

kutya ou na omuntu e ku ninga nayi, 

24nena omagano goye ga thiga ko, u ye manga, mu paathane ombili namukweni, opo 

u galuke ihe, u gandje omagano goye kuKalunga.” 

25“Paathaneni ombili nomutamaneki gwoye, manga inaamu thika kompangu, 

omutamaneki gwoye opo kee ku gandje komupanguli, omupanguli e te ku gandja 

komumbala, e to edhililwa mondholongo. 

26Ongame tandi ku lombwele: Ku na mpoka to zi mo, manga inoo mana okufuta 

nokapeni kahugunina.” 

Kombinga yoluhondelo 

27“One omu uvu kwa tiwa: ‘Ino hondela.’ 

28Ihe ngame otandi mu lombwele: Okehe tuu ngoka ta tala omukiintu e mu haluka, 

oye okwe mu hondele momwenyo gwe. 

29Eho lyoye lyokolulyo ngele tali ku hongolola, li tsipula mo, ngu u li ekelehi. Oshoka 

oshe ku opalela okukanitha shimwe shomiilyo yoye, shi vule okukala nolutu 

olundjolowele, e to umbilwa moheli. 

30Oshikaha shoye shokolulyo ngele tashi ku hongolola, shi teta ko, ngu u shi ekelehi. 

Oshoka oshe ku opalela okukanitha shimwe shomiilyo yoye, shi vule okukala nolutu 

olundjolowele, e to yi moheli.” 

Kombinga yehengathano 

(Mat. 19:9; Mrk. 10:11-12; Luk. 16:18) 

31“Okwa tiwa wo: ‘Ngoka ta henge po omukiintu gwe, oku na oku mu pa onzapo 

yehengo.’ 

32Ihe ngame otandi mu lombwele: Kehe ngoka ta hengele po omukiintu gwe ohapu 

yilwe yaa shi oluhondelo, oye ote mu hondelitha. Nosho wo ngoka ta hokana 

omuhengwa, oye ta hondele.” 

Kombinga yokugana 

33“Natango one omu uvu oohokulu ya lombwelwa: ‘Ino gana iifundja, ihe egano 

lyoye li gwanithila Omuwa.’ 

34Ihe ngame otandi mu lombwele: Inamu gana nando okuli. Hakegulu, oshoka olyo 

oshipangelapundi shaKalunga;  

35hakevi, oshoka olyo oshilyatelopundi she; hakuJerusalem, oshoka osho oshilando 

shomukwaniilwa omunene; 

36hakomutse gwoye, oshoka ku vulu okushitukitha efufu lyoye limwe, li ninge etokele 

nenge eluudhe. 

37Onkee oohapu dheni nadhi tye: ‘Eeno, eeno,’ nenge ‘aawe, aawe,’ oondhoka tadhi 

gwedhwa ko, otadhi zi muMwiinayi.” 

Kombinga yeshunithilathano lyuuwinayi 

(Luk. 6:29-30) 

38“One mu uvu kwa tiwa: ‘Ngoka a tsipula mo eho lyamukwawo, naye wo na 

tsipulwe eho; naangoka a teya mo eyego lyamukwawo, naye wo na teywe eyego.’ 

39Ihe ngame otandi mu lombwele: Inamu shunitha uuwinayi kungoka te mu ningile 

uuwinayi. Ngele ku na ngoka te ku dhenge olupi kolupanda lwokolulyo, mu etha, a 

dhenge nolukwawo. 

40Ngele ku na ngoka a hala okutamananena ohema yoye, e yi ku kuthe, mu pa 

nombaikitha yoye wo. 

41Ngele oku na ngoka te ku thiminike, u mu thindikile oshikako shimwe, mu 

thindikila iyali. 

42Pa ngoka te ku indile sha; ino pilamena ngoka a hala, e ku lile oongunga.” 

Hola wo naangoka e ku tonde 

(Luk. 6:27, 28, 32-36) 

43“One mu uvu kwa tiwa: ‘Hola mukweni, tonda omutondi gwoye.’ 

44Ihe ngame otandi mu lombwele: Holeni aatondi yeni, galikaneneni aahepeki yeni, 

45opo mu ninge aana yaHo yeni yomegulu. Oshoka etango lye ohe li pitithile 

aawinayi naawanawa, nomvula ye ohe yi lokithile aayuuki naalunde. 

46Oshoka ngele mu hole owala mboka ye mu hole, otamu ka pewa ondjambi yashike? 

Naafendelithi wo osho haa ningi. 

47Nongele hamu popitha ookuume keni ayeke, mu shi ohamu ningi oshinima 

oshinene? Naapagani wo osho haa ningi. 

48Kaleni ano mwa gwana mwa pwa, ngaashi Ho yeni yomegulu a gwana a pwa.” 

MATEUS 6 

Euvitho lyokondundu: Okugandja 

1“Kotokeleni okuulika okulongela Kalunga kweni montaneho yaantu, mu monike 

kuyo. Ngele tamu ningi ngeyi, kamu na oshipewa puHo yeni yomegulu. 

2Ongoye ngele to gandja omagano goohepele, ino shi ulika nokuhika enkuma, 

ongaashi aafudhime haa ningi moosinagoga nomomapandaanda, opo ya simanekwe 

kaantu. Ongame otandi mu lombwele: Oyo ya pewa ondjambi yawo. 

3Ihe ngoye ngele to pe ohepele sha, oshikaha shoye shokolumoho inashi tseya 

shokolulyo shoka tashi ningi;  

4opo omagano goye ga kale meholamo. Nena Ho ngoka ha mono meholamo, ote ku 

futu.” 

Okugalikana 

(Luk. 11:2-4) 

5“Ngele tamu galikana, inamu kala ngaashi aafudhime! Oshoka oye hole okuthikama 

nokugalikana moosinagoga nopoompagiila dhoondjila, opo ya monike kaantu. 

Ongame otandi mu lombwele: Oyo ya pewa ondjambi yawo. 

6Ihe ngoye ngele to galikana, inda mondunda yoye, edhila po osheelo, u galikane Ho 

ngoka e li meholamo. Nena Ho ngoka ha mono meholamo, ote ku futu. 

7Ngele tamu galikana, inamu popyagana ongaapagani mboka ye shi, ohaa uvilwa 

omolwomapopyagano gawo. 

8Ano inamu ya fa, oshoka Ho yeni oku shi shi nale shoka mwa pumbwa, manga 

inaamu mu indila. 

9One omu na oku galikana ngeyi: 

‘Tate yetu, ngu u li megulu: Edhina lyoye nali yapulwe, 

10Oshilongo shoye nashi ye, Ehalo lyoye nali gwanithwe kombanda yevi wo ngaashi 

megulu. 

11Tu pa wo nena oshithima shetu shesiku kehe. 

12Dhima po oondjo dhetu, ngashika natse wo tatu dhimi po dhaamboka ya yono kutse. 

13Ino tu fala mehongololo, aawe, tu hupitha muuwinayi. Oshoka Oshilongo oshoye, 

oonkondo odhoye, nesimano olyoye, aluhe sigo aluhe. Amen’ 

14“Oshoka ngele hamu dhimine po aantu omayono gawo, nena Ho yeni yomegulu ote 

mu dhimine po wo omayono geni. 

15Ihe ngele ihamu dhimine po aantu omayono gawo, nena Ho yeni yomegulu ite mu 

dhimine po omayono geni.” 

Okwiidhilika iikulya 

16“Ngele tamu idhilike iikulya, inamu lulika iipala yeni, ongaashi aafudhime haa 

ningi. Oshoka ohaa kala noshizimbi miipala yawo, opo ya monike kaantu, oyi idhilika 

iikulya. Ongame tandi mu lombwele: Oyo ya pewa ondjambi yawo. 

17Ihe ngoye ngele to idhilike iikulya, gwayeka omutse gwoye omagadhi, ngu u yoge 

oshipala shoye. 

18Nena ito dhimbululwa kaantu kutya owi idhilika iikulya, ihe okuHo awike ngoka e 

li meholamo; naHo ngoka ha mono meholamo, ote ku futu.” 

Eliko megulu 

(Luk. 12:33-34) 

19“Inamu ilikolela omaliko kombanda yevi, moka haga yonwa po koothithi 

nokoshushi noku na aafuthi yokuteya po nokuyaka po. 

20Ihe ilikoleleni omaliko megulu, moka kaamu na oothithi noshushi yokuyona po, 

nokaamu na aafuthi yokuteya po nokuyaka po. 

21Oshoka kokuma nkoka ku na eliko lyoye, oko ku na nomwenyo gwoye wo.” 

Uuyelele wolutu 

(Luk. 11:34-36) 

22“Omeho ogo olamba yolutu. Ano omeho goye ngele omandjolowele, nena olutu 

lwoye aluhe olu na uuyelele. 

23Ihe omeho goye ngele kage li nawa, nena olutu lwoye aluhe olu li momilema. Ano 

uuyelele mbuka u li mungoye ngele omilema, nena omilema otadhi kala dhi thike 

peni!” 

Kalunga neliko 

(Luk. 16:13; 12:22-31) 

24“Kaku na ngoka ta vulu okulongela aawa yaali; oshoka ota tondo gumwe, ye e ta 

kala e hole mukwawo, nenge ta simaneke nguka, ye ta dhini ngwiyaka. Kamu vulu 

okulongela Kalunga pamwe nemona. 

25“Nomolwashika otandi mu lombwele mwaa se oshimpwiyu shokulya nokunwa, opo 

mu kale mu na omwenyo, nenge omalutu geni mu zale shike. Omwenyo nani kagu 

vule iikulya? Nenge olutu kalu vule oonguwo? 

26Taleni oondhila dhokegulu. Nando ihadhi kunu, dho ihadhi teya, dho ihadhi pungula 

miigandhi, Ho yeni yomegulu ohe dhi palutha. Ano hane mboka mu dhi vule? 

27Olye ando gwomune ta vulu nando okugwedha ko noshimpwiyu she kuule 

womasiku gokukalamwenyo kweand? 

28“Oshike mwa kala mu na oshimpwiyu shoonguwo? Taleni nokundhindhilika 

oongala dhokelundu, nkene hadhi koko. Odho ihadhi longo, dho ihadhi iningile 

oonguwo. 

29Ihe ngame otandi mu lombwele: NaSalomo meopalo lye alihe ina zala a fe yimwe 

yadho. 

30Ano Kalunga ngele ta zaleke omwiidhi gwokelundu ngoka gwa thikama owala 

nena, ihe ngula otagu umbilwa meziko, unene ano ne mboka yeitaalo enkundi ite shi 

mu ningile ando? 

31“Inamu kala mu na oshimpwiyu mu tye: ‘Otatu li shike?’ nenge: ‘Otatu nu shike?’ 

nenge: ‘Otatu zala shike?’ 

32Ayihe mbika otayi lalakanenwa kaapagani. Oshoka Ho yeni yomegulu oku shi shi 

kutya omwa pumbwa mbika ayihe. 

33Tangotango kongeni Oshilongo shaKalunga nuuyuuki we, nena mbika ayihe otamu 

yi gwedhelwa ko. 

34Inamu sila esiku lyanofu oshimpwiyu, oshoka esiku lyanofu otali isile lyo lyene 

oshimpwiyu. Oshoka esiku kehe olya gwana nuudhigu walyo.” 

MATEUS 7 

Euvitho lyokondundu: Okupangulathana 

(Luk. 6:37, 38, 41-42) 

1“Inamu pangula yakweni, opo Kalunga kee mu pangule. 

2Oshoka omukalo ngoka tamu gu pangulitha yakweni, ogwo Kalunga te ke mu 

pangulitha, noshiyelekitho shoka tamu shi yelekitha yakweni, osho Kalunga te ke mu 

yelekitha. 

3Ongiini ano wa tala okahwandu okashona ke li meho lyamukweni, ihe endangalati li 

li meho lyoye ku li wete? 

4Nenge oto vulu ngiini okulombwela mukweni: ‘Andiya, ndi kuthe mo okahwandu ke 

li meho lyoye,’ ihe ngoye ou na endangalati meho lyoye mwene? 

5Mufudhime ngoye, kutha mo tango endangalati meho lyoye mwene, opo ihe u tale, 

ngele oto vulu okukutha mo okahwandu ke li meho lyamukweni.” 

6“Shoka oshiyapuki inamu shi gandja koombwa, opo dhaa ka galuke e tadhi mu 

ponokele. Iimona yeni inamu yi umbila iingulu, opo yaa ke yi lyatagule nomakondo 

gayo.” 

Okugalikana 

(Luk. 11:9-13) 

7“Indileni, e tamu pewa; kongeni, e tamu mono; konkoleni, e tamu egululwa. 

8Oshoka kehe ngoka ti indile, ota pewa; naangoka ta kongo, ota mono; naangoka ta 

konkola, ote egululwa. 

9Nenge mokati keni omu na tuu omuntu, omwana ngele te mu indile oshikwiila, ye te 

mu pe emanya? 

10Nenge te mu indile ohi, ye te mu pe eyoka? 

11Ano one mboka aawinayi ngele omu shi okupa aana yeni omagano omawanawa, 

unene tuu Ho yeni yomegulu ota gandja omagano omawanawa kumboka taye mu 

indile.” 

12“Onkee ano shaa shoka mwa hala aantu ye mu ningile, osho ya ningileni wo. Ndjika 

oyo ompango nomahunganeko.” 

Ondjila yeso noyomwenyo 

(Luk. 13:24) 

13“Indeni mo, mu pitile mosheelo shoka sha patekidha, oshoka osheelo shoka 

oshinene nondjila ndjoka ya mbwalangandja otayi fala mekano, noku na oyendji 

mboka taye yi lamba. 

14Ihe osheelo shoka oshishona nondjila ndjoka ya thinana otayi fala komwenyo, 

naashona yowala mboka taye yi mono.” 

Aahunganeki aafundja 

15“Angaleni aahunganeki aafundja mboka taye ya kune molupe lwoonzi, ihe meni 

lyawo omambungu haga lyana. 

16Otamu ya dhimbulula kiiyimati yawo. Ndishi oomviinu ihadhi likolwa komano 

nenge oonkwiyu komankono? 

17Ano okehe tuu omuti omwaanawa otagu imi iiyimati iiwanawa, ihe omuti 

omwiinayi otagu imi iiyimati iiwinayi. 

18Omuti omwaanawa kagu wapa okwiima iiyimati iiwinayi, nomuti omwiinayi kagu 

wapa okwiima iiyimati iiwanawa. 

19Kehe omuti itaagu imi iiyimati iiwanawa, otagu kewa po e tagu umbilwa momulilo. 

20Onkee ano otamu ya dhimbulula kiilonga yawo.” 

Egwanitho lyehalo lyaKalunga 

21“Hakehe ngoka ti ithana ndje ‘Omuwa, Omuwa’, ta yi mOshilongo shegulu, aawe, 

oye tuu ngoka ta gwanitha ehalo lyaTate yomegulu. 

22Mesiku ndyoka oyendji otaa ka lombwela ndje taa ti: ‘Omuwa, Omuwa! Hatse tuu 

mboka tu uvitha medhina lyoye notwa tidha mo oompwidhuli medhina lyoye notwa 

longo iilongankondo oyindji medhina lyoye?’ 

23Nena ongame tandi ya lombwele: ‘Kandi mu shi noshitonale. Zii po pungame, one 

aakolokoshi!’ ” 

Aatungingulu yaali 

(Luk. 6:47-49) 

24“Oshoka kehe tuu ngoka tu uvu oohapu ndhika dhandje nota vulika kudho, oye ta 

yelekwa nomulumentu omunandunge a tungile ongulu ye kemanya. 

25Omvula oya loko, efundja lye ya, noombepo odha pepe dhi itsu mongulu ndjoka, 

ihe inayi kumuka po, oshoka ekankameno lyayo olya li kemanya.” 

26“Nakehe tuu ngoka tu uvu oohapu ndhika dhandje, ye ita vulika kudho, ota yelekwa 

nomulumentu egoya a tungile ongulu ye pehekevi. 

27Omvula oya loko, efundja lye ya, noombepo odha pepe dhi itsu mongulu ndjoka, e 

tayi kumuka po, nekumuko lyayo olya li enene.” 

28Jesus sho a mana okupopya oohapu ndhoka, aantu oya kuminwa elongo lye. 

29Oshoka okwe ya longo ngaangoka e na oonkondo, haangaashi aalongimpango 

yawo. 

MATEUS 8 

Jesus ta aludha omunashilundu 

(Mrk. 1:40-45; Luk. 5:12-16) 

1Jesus sho a kuluka ko kondundu, oongundu oonene dhaantu odhe mu landula. 

2Nena omunashilundu e ya kuye nokwa tsu oongolo poompadhi dhe a ti: “Omuwa, 

ngele wa hala, oto vulu okwaaludha ndje.” 

3Jesus okwa ganeke oshikaha she nokwe mu kwata e ta ti: “Onda hala, yela!” 

Mbalambala oshilundu oshe mu etha po. 

4Jesus okwa ti kuye: “Pulakena! Ino shi popya nando okulye. Inda owala, u ki iyulike 

komuyambi, u gandje omagano gealuko gu uthwa kuMoses, opo ge ya ningile onzapo, 

kutya owa aluka.” 

Jesus ta aludha omumati gwomukuluntu gwaakwiita 

(Luk. 7:1-10) 

5Jesus sho e ya muKapernaum, omukuluntu gwaakwiita Omuroma okwe ya kuye 

nokwe mu hehela 

6a ti: “Omuwa, omumati gwandje okwa lala kegumbo ta alukwa, e na uuvu 

wombanda nuuwehame owindji.” 

7Jesus okwa ti kuye: “Otandi ya, ndi mu aludhe.” 

8Omukuluntu gwaakwiita okwa yamukula a ti: “Omuwa, ngame inandi opala, u ye 

mondunda yandje. Popya owala ohapu yimwe, omumati gwandje nota aluka. 

9Oshoka nangame wo omuntu omupangelwa, ihe ondi na aakwiita mepangelo lyandje. 

Otandi lombwele nguka: ‘Inda!’ nota yi, nomukwawo: ‘Ila!’ note ya, nomupika 

gwandje: ‘Longa shika!’ note shi longo.” 

10Jesus sho e shi uvu, okwa kumwa nokwa ti kumboka ye mu landula: “Ongame tandi 

mu lombwele, mAaisraeli inandi mona mo nando gumwe e na eitaalo li thike pundika. 

11Natango otandi mu lombwele: Oyendji otaa ka za kuuzilo nokuuninginino notaa ka 

kuutumba koshililo pamwe naAbraham, Isak naJakob mOshilongo shegulu. 

12Ihe aana yOshilongo otaye ku umbilwa momilema dhopondjelela, moka tamu ka 

kala elilagano neikokoto lyomayego.” 

13Opo ihe Jesus okwa lombwele omukuluntu gwaakwiita: “Inda ano! Ngaashi wi 

itaale, osho u ningilwe.” Omumati gwe nokwa aluka ethimbo olyo tuu ndyoka. 

Jesus ta aludha yinamweno yaPetrus naavu yalwe 

(Mrk. 1:29-34; Luk. 4:38-41) 

14Jesus sho e ya megumbo lyaPetrus, okwa adha yinamweno yaPetrus a ala olwiidhi. 

15Oye e mu kwata koshikaha, olwiidhi nolwe mu thigi po. Yinamweno yaPetrus okwa 

thikama e ta yakula Jesus. 

16Ano sho kwa ningi ongulohi, aantu oye eta aanampwidhuli oyendji kuJesus. 

Oombepo dha nyata okwe dhi tidhitha mo ohapu nokwa aludha ayehe mboka ya li taa 

alukwa. 

17Okwe shi ningi, opo dhi gwanithwe ndhoka dha popiwa komuhunganeki Jesaja, 

ngoka ta ti: “Oye okwi itsike uunkundi wetu nomavu getu okwe ga humbata.” 

Jesus ta pukulula mboka ya hala oku mu landula 

(Luk. 9:57-62) 

18Jesus sho a mono ongundu yaantu ye mu kundukidha, okwe ya lombwele, ya 

taagulukile komunkulo gwahandiyaka yefuta. 

19Opo ihe omulongimpango gumwe okwe ya kuye ta ti: “Muhongi, onda hala oku ku 

landula shaa mpoka to yi.” 

20Jesus okwa ti kuye: “Oombandje odhi na omakwena, noondhila odhi na iihandhila, 

ihe Omuna gwOmuntu ke na mpoka ta langeke omutse gwe.” 

21Gumwe ishewe gwomaalongwa ye okwa ti kuye: “Omuwa, pitika ndje manga, ndi 

ye, ndi ka fumvike tate.” 

22Jesus okwa ti kuye: “Landula ndje! Etha aasi, ya fumvike aasi yawo.” 

Jesus ta lotitha oshikungulu 

(Mrk. 4:35-41; Luk. 8:22-25) 

23Jesus okwa yi mowato, naalongwa ye oye mu landulile mo. 

24Ombaadhilila oshikungulu oshidhigu osha tukuluka mefuta. Owato noya kuwikilwa 

komakuthikuthi, ihe Jesus okwa li a kotha. 

25Aalongwa oye ya kuye noye mu pendutha ya ti: “Omuwa, tu hupitha, otatu ningine 

mo!” 

26Jesus okwa ti kuyo: “Ooyitaali ne aankundi, omolwashike mwa tila?” Opo ihe okwa 

thikama nokwa ganda ombepo nomakuthikuthi, e taku ti thilu. 

27Aantu oya kumwa noya ti: “Nguno omuntu a tya ngiini, ombepo nomakuthikuthi 

sho tayi vulika kuye?” 

Jesus ta aludha aanampwidhuli yaali 

(Mrk. 5:1-20; Luk. 8:26-39) 

28Jesus nokwa taagulukile handiyaka yefuta koshilongo shAagadara, oko nkoka 

aanampwidhuli yaali oye mu tsakaneke ya zi moombila dhomomakololo. Oya li ya 

pwidhuka nayi, onkee kakwa li ngoka a wapa okweenda nondjila ndjoka. 

29Oyo yi igidha ya ti: “Owe tu halela shike, Omuna gwaKalunga? Owe ya, u tu 

hepeke, ethimbo manga inaali thika?” 

30Ihe kokule nayo okwa li ku na oshigunda oshinene shiingulu tayi napa. 

31Oompwidhuli nodhe mu helela dha ti: “Ngele to tu tidha mo, tu tuma moshigunda 

shiingulu.” 

32Oye e dhi pitika. Odho nodha yi miingulu. Oshigunda ashihe shiingulu osha nuka 

okuza komutuni, noshi iyumbile mefuta e tashi sile mo. 

33Ihe aasita yiingulu oya fadhuka po noya yi koshilando e taa hokolola ashihe, 

naanampwidhuli nkene ya ningwa. 

34Oshilando ashihe oshe ya, shi tsakaneke Jesus; ano sho ye mu mono, oye mu indile, 

a ze mo moshilongo shawo. 

MATEUS 9 

Jesus ta aludha omusilombanda 

(Mrk. 2:1-12; Luk. 5:17-26) 

1Jesus okwa yi mowato nokwa taakana efuta e ta shuna koshilando shaandjawo. 

2Nena okwe etelwa omulumentu e na uuvu wombanda, a lala kontala. Jesus sho a 

mono eitaalo lyawo, okwa lombwele omusilombanda: “Ikolelela, mumwandje, oondjo 

dhoye odha dhimwa po.” 

3Nena yamwe yomaalongimpango oya lombwelathana ya ti: “Nguno ota sheke 

Kalunga.” 

4Jesus sho a dhimbulula omadhiladhilo gawo, okwa ti: “Omolwashike tamu dhiladhila 

uuwinayi u thike mpano? 

5Oshipu shoshikwawo oshini po andola? Okulombwela: ‘Oondjo dhoye odha dhimwa 

po,’ nenge okulombwela: ‘Thikama, ngu u ende’? 

6Ihe opo mu kale mu shi shi, Omuna gwOmuntu oku na oonkondo kombanda yevi 

okudhima po oondjo,” okwa lombwele omusilombanda: “Thikama, kutha ontala yoye, 

u ye kaandjeni!” 

7Nguka okwa thikama e ta yi kaandjawo. 

8Aantu sho ye shi mono, oya kumwa noya hambelele Kalunga, sho a pe aantu 

oonkondo dhi thike mpa. 

Jesus ti ithana Mateus 

(Mrk. 2:13-17; Luk. 5:27-32) 

9Jesus sho a zi po mpoka, okwa mono omulumentu, edhina lye Mateus, a kuutumba 

pongulu yoompale dhopoongamba. Oye a ti kuye: “Landula ndje!” Mateus okwa 

thikama e te mu landula. 

10Manga Jesus a li koshililo maandjaMateus. Aafendelithi oyendji naalunde oya 

kuutumba poshililo pamwe naJesus naalongwa ye. 

11Aafarisayi sho ye shi mono, oya ti kaalongwa ye: “Omulongi gweni omolwashike ta 

lile pamwe naafendelithi naalunde?” 

12Jesus sho e shi uvu, okwa ti: “Aandjolowele itaa pumbwa omwaaludhi, ihe aavu tuu 

ayeke. 

13Indeni ihe, mu ka konakone enyolo ndika, shoka tali ti: ‘Okusila ohenda oku vulile 

ndje okugandja omayambo.’ Oshoka inandi ya okwiithana mboka yi iwete aayuuki, 

ihe aalunde tuu.” 

Okwiidhilika iikulya 

(Mrk. 2:18-22; Luk. 5:33-39) 

14Opo ihe aalongwa yaJohannes oye ya kuJesus ya ti: “Tse naafarisayi ohatu idhilike 

iikulya olwindji, ihe omolwashike aalongwa yoye ihaa idhilike iikulya?” 

15Jesus okwe ya yamukulula a ti: “Aahiywa yombushiki inashi opala, ya nikithwe 

oluhodhi, manga ombushiki e li puyo. Omasiku tage ya, uuna ombushiki taye mu 

kuthwa, nena otaye ki idhilika ihe iikulya. 

16“Kaku na ngoka ta andeke onguwo onkulu noshaando oshipe, oshoka oshaando sha 

tya ngaaka otashi tuula onguwo, nombululu otayi ningi onene yi vule yonale. 

17Osho wo omaviinu omape itaga zilwa moompunda oonkulu. Ngele tashi ningwa, 

nena oompunda otadhi tuuka, nomaviinu otaga tika mo, oompunda e tadhi yonuka. 

Omaviinu omape oge na okuzilwa moompunda oompe, ayihe iyali notayi gamenwa.” 

Jesus ta aludha omukiintu e ta yumudha omuna gwomukuluntu gwosinagoga 

(Mrk. 5:21-43; Luk. 8:40-56) 

18Ano manga Jesus a li te ya lombwele, omukuluntu gwosinagoga okwe ya nokwa tsu 

oongolo koshipala she a ti: “Omumwandje omukadhona opo a mana oondjenda 

ngashingeyi, ila, u mu tenteke oshikaha shoye, ye nota ningi omwenyo.” 

19Jesus okwa thikama nokwa landula omukuluntu gwosinagoga pamwe naalongwa 

ye. 

20Nomukiintu a ala etiko lyombinzi oomvula omulongo nambali, okwa thikama 

konima yaJesus nokwa gumu oongenge dhonguwo ye. 

21Oye i ipopile a ti: “Shampa tuu tandi gumu konguwo ye, otandi aluka.” 

22Jesus okwa punguluka nokwe mu tala e ta ti: “Ikolelela, mumwandje! Eitaalo lyoye 

lye ku aludha.” Pethimbo tuu ndyoka omukiintu okwa aluka. 

23Jesus sho a yi megumbo lyomukuluntu gwosinagoga, okwa mono mo oonakuhika 

uuhumba molwefumviko nongundu yu uyagana. 

24Oye a ti: “Zii mo amuhe! Omukadhona ina sa, ihe okwa kotha.” Oyo noye mu yolo. 

25Aantu sho ya tidhwa mo, Jesus okwa yi mondunda yomukadhona, okwa kwata 

oshikaha she nokwe mu pendutha. 

26Onkundana ndjika oya taandele noshilongo shiyaka ashihe. 

Jesus ta aludha aaposi yaali nomuthitawi 

27Jesus sho a zi po mpoka, aaposi yaali ye mu landula noyi igidha ya ti: “Omuna 

gwaDavid, tu sila ohenda.” 

28Jesus sho e ya megumbo, aaposi oye ya kuye. Oye okwe ya pula: “Omwi itaala tuu 

kutya otandi vulu oku shi ninga?” Oyo ya ti: “Eeno, Omuwa!” 

29Nena Jesus okwa gumu omeho gawo nokwa ti: “Mu ningilwe shi thike peitaalo 

lyeni!” 

30Omeho gawo noga tonata. Jesus okwe ya kumagidha noonkondo, yaahe shi popye 

nando okulye. 

31Ihe sho ya yi, oya hokolola Jesus moshilongo shiyaka ashihe. 

32Manga mbaka taa yi, Jesus okwe etelwa po omulumentu ihaa popi nokwa li e na 

ombepo ompwidhuli. 

33Ompwidhuli sho ya tidhwa mo, okwa tameke okupopya. Aantu oya kumwa ya ti: 

“Oshinima sha tya ngeyi inatu shi mona nando onale muIsrael.” 

34Ihe aafarisayi oya ti: “Oye ta tidha mo oompwidhuli koonkondo dhomukuluntu 

gwoompwidhuli.” 

Jesus tu uvitha nota aludha 

35Jesus okwe ende miilando ayihe nomomikunda adhihe. Oye okwa longo 

moosinagoga dhawo noku uvitha elaka etoye lyOshilongo. Okwa panga uuvu kehe 

noshigombo kehe. 

36Sho a tala oongundu dhaantu, okwa li e ya uvitile ohenda, oshoka oya li ya hepekwa 

noya loloka ya fa oonzi dhaa na omusita. 

37Oye okwa ti kaalongwa ye: “Iilya oyi li po oyindji, ihe aalongi oyo aashona. 

38Galikaneni ano mwene gwiilya, a tume aalongi keteyo lye.” 

MATEUS 10 

Aayapostoli omulongo nayaali 

(Mrk. 3:13-19; Luk. 6:12-16) 

1Jesus okwi ithana aayapostoli ye omulongo nayaali nokwe ya pe epangelo okutidha 

mo oombepo dha nyata nokwaaludha uuvu kehe noshigombo kehe. 

2Omadhina gaayapostoli omulongo nayaali ogo ngaka: omutango oSimon, i ithanwa 

Petrus, nomumwayina Andreas; Jakob yaSebedeus nomumwayina Johannes;  

3Filippus naBartolomeus; Tomas naMateus, omufendelithi; Jakob yaAlfeus 

naTaddeus;  

4Simon, omulaadhi naJudas Iskariot, ngoka e mu gwaaleke. 

Etumo lyaalongwa 

(Mrk. 6:7-13; Luk. 9:1-6) 

5Jesus okwa tumu mboka omulongo nayaali nokwe ya lombwele a ti: “Inamu ya 

kaapagani ne inamu ya moshilando nando oshimwe shAasamaria. 

6Indeni tango koonzi ndhoka dha kana dhomAaisraeli. 

7Mokweenda kweni uvitheni, mu ya lombwele mu tye: Oshilongo shegulu she ya 

popepi. 

8Aludheni aavu, yumudheni aasi, pangeni aanashilundu, tidhii mo oompwidhuli. One 

mwa pewa oshindji omagano, gandjeni wo omagano. 

9Inamu humbata iimaliwa yoshingoli nenge yoshiliveli nenge yoshikushu moondjato 

dheni;  

10hampunda yokweenda nayo, hahema mbali, hangaku koompadhi nenge ondhimbo. 

Oshoka omulongi okwi ilongela okupewa iipalutha ye. 

11“Ngele tamu yi moshilando shontumba nenge momukunda, puleni, olye e li mo e 

shi kwiinekelwa. Kaleni moka, sigo tamu ka huma ko. 

12Ngele tamu yi megumbo, kundii mo. 

13Egumbo ndyoka ngele oli shi kwiinekelwa, ombili yeni nayi kale mo, ihe ngele kali 

shi kwiinekelwa, ombili yeni nayi mu galukile. 

14Nongele itamu taambwa, noohapu dheni itadhi pulakenwa, zii mo megumbo ndyoka 

nomoshilando shoka, ne mu pupule ko ontsi koompadhi dheni. 

15Ngame otandi mu lombwele: Evi lyaSodom nolyaGomorra otali ningi ihwepo li 

vule oshilando shoka mesiku lyepangulo.” 

Aalongwa taa tidhaganwa 

(Mrk. 13:9-13; Luk. 21:12-17) 

16“Ongame otandi mu tumu ongoonzi mokati komambungu. Kaleni ano mwa kotoka 

ongomayoka nongoonguti mwaa na okantongo. 

17Kotokeni, oshoka aantu otaye ke mu gandja koompangu notaye ke mu dhenga 

noongola moosinagoga dhawo. 

18Otamu ka falwa kiipala yomalenga noyaakwaniilwa omolwandje, shi ninge ompito 

yokuhokolola elaka etoye kuyo nokaapagani. 

19Ihe ngele taye mu gandja ngeyi kaatokoli, inamu kala mu na oshimpwiyu kutya 

otamu ka popya shike, oshoka otamu pewa pethimbo tuu ndyoka shoka mu na oku shi 

popya. 

20Oshoka hane tamu popi, ihe Ombepo yaHo ta popi mune. 

21“Aantu aamwayinathana otaa ka gandjathana mokusa, noohe otaa gandja oyana. 

Aanona ota ka tsa ondumbo naakuluntu yawo notaye ya dhipaga. 

22Otamu ka tondwa kwaayehe omolwandje. Ihe ngoka ti idhidhimike sigo ehulilo, oye 

ta hupithwa. 

23Ngele taye mu tidhagana moshilando shontumba, tembukileni kushilwe. Ongame 

tandi mu lombwele: Itamu ka mana okulonga miilando ayihe yaIsrael, sigo Omuna 

gwOmuntu te ya. 

24“Omulongwa ke vule omulongi gwe, nomupika ke vule mwene gwe. 

25Osho opala, omulongwa ngele ta ningwa ngaashi omulongi gwe nomupika ngaashi 

mwene gwe. Mwene gwegumbo ngele oye mu ithana Belsebul, ano unene tuu 

aanegumbo osho taye ya ithana wo.” 

Olye e na okutilika 

(Luk 12:2-7) 

26“Ano inamu tila aantu, oshoka kaku na shoka sha siikilwa itaashi ka hololwa, 

naashoka sha holama itaashi ka tseyika. 

27Shoka nde shi mu lombwele momilema, shi hokololeni puuyelele. Naashoka tamu 

shi uvu mokunongonenwa momakutsi, shi uvitheni kiihoko yoongulu. 

28Inamu tila mboka taa dhipaga olutu, ihe itaa vulu okudhipaga omwenyo. Unene 

tileni Kalunga ngoka ta vulu okuyonagulila moheli omwenyo nolutu. 

29Omanza gaali itaga landithwa po nani nando okapeni kamwe akeke? Nokuli kapu na 

nando olimwe lyomugo tali gwile pevi, Ho ngele ina hala. 

30Nomafufu geni agehe gokomutse oga yalulwa. 

31Ano inamu tila: one mu vule omanza ogendji.” 

Okuhempulula nokwiidhimbika Kristus 

(Luk. 12:8-9) 

32“Kehe tuu ngoka ta hempulula montaneho kutya ogwandje, nangame wo osho tandi 

ka ninga puTate megulu. 

33Ngoka ti idhimbike ndje paantu, nangame wo otandi mu idhimbike puTate megulu.” 

Hambili, ihe egongamwele 

(Luk. 12:51-53; 14:26-27) 

34“Inamu dhiladhila, ngame onde ya okweeta ombili kombanda yevi. Inandi ya 

okweeta ombili, ihe egongamwele. 

35Ongame nde ya okuhongakanitha omumati nahe, nomukadhona nayina, noshitenya 

shomukiintu nayinamweno. 

36Aanegumbo yomuntu ngoka otaa ningi aatondi ye.” 

37“Ngoka e hole he nenge yina e mu vulile ndje, oye ino opalela ndje. Ngoka e hole 

omwana omumati nenge omukadhona e mu vulile ndje, oye ino opalela ndje. 

38Ngoka itaa humbata omushigakano gwe e ta landula ndje, oye ino opalela ndje. 

39Oongoka ta kambadhala okuhupitha omwenyo gwe, ote gu kanitha, naangoka ta 

kanitha omwenyo gwe omolwandje, ote gu hupitha.” 

Ondjambi 

(Mrk. 9:41) 

40“Ngoka te mu taamba, ota taamba ndje, naangoka ta taamba ndje, ota taamba ngoka 

a tumu ndje. 

41Oongoka ta taamba omutumwa gwaKalunga molwaashoka oye omutumwa, ota 

mono ondjambi yomutumwa. Naangoka ta taamba omuntu omwiinekelwa 

molwaashoka oku shi kwiinekelwa, ota mono ondjambi yomwiinekelwa ngoka. 

42Naangoka ta nwetha gumwe gwaambaka aafupi oshitenga shomeya omatalala 

molwaashoka oye omulongwa gwandje, ongame tandi mu lombwele, oye ita kala inaa 

mona ondjambi ye.” 

MATEUS 11 

Aatumwa ya zi kuJohannes Omushashi 

(Luk. 7:18-35) 

1Jesus sho a mana omalombwelo ngaka kaalongwa ye omulongo nayaali, okwa zi po 

pehala ndyoka. Oye a longo e tu uvithile aantu miilando yawo. 

2Ihe Johannes Omushashi sho a li mondholongo, oku uvu iilonga yaKristus. Okwa 

tumu aalongwa ye kuye 

3oku mu pula: “Ongoye tuu nguka nakuya, nenge otu na okutegelela gulwe?” 

4Jesus okwe ya yamukula a ti: “Indeni, mu ka hokololele Johannes mbyoka tamu yi 

uvu notamu yi mono: 

5aaposi otaa mono ko, iilema otayi ende, aanashilundu otaa yele, oombolo otaa uvu 

ko, aasi otaa yumudhwa noohepele otaa uvithilwa elaka etoye. 

6Ihe omunelago oye tuu ngoka itaa etha ndje.” 

7Ano aalongwa yaJohannes sho ya yi, Jesus okwa tameke okulombwela aantu ta popi 

Johannes ta ti: “Mombuga omwa yile, mu ka tale shike? Enenge tali 

nyenganyengithwa kombepo? 

8Nenge omwa yile, mu ka tale shike? Omuntu a zala oonguwo dho opala? Oomboka 

haa zala oonguwo dho opala, oyo haa kala moombala dhaakwaniilwa. 

9Lombwelii ndje, omwa ka talele tuu shike? Omuhunganeki andola? Ongame tandi 

mu lombwele: Oye e vule omuhunganeki. 

10Johannes oye tuu ngoka a nyolwa kwa tiwa: ‘Ongame tandi tumu omutumwa 

gwandje, e ku tetekele. Oye ngoka te ku opalekele ondjila.’ 

11Ongame tandi mu lombwele: Kaku na nando ogumwe gwomaantu omunene e vule 

Johannes Omushashi. Ihe mOshilongo shegulu ngoka omushuushuka kwaayehe oye e 

mu vule. 

12Okuza komasiku gaJohannes Omushashi sigo onena Oshilongo shegulu otashi 

matukilwa, noofule otaye shi hakana. 

13Oshoka omahunganeko agehe nompango oya hulile muJohannes Omushashi. 

14Nongele mwa hala okwiitaala, Johannes oye Elia ngoka a li e na okuya. 

15Ngoka e na omakutsi, nu uve ko! 

16“Ihe aantu yopethimbo ndika otandi ya yeleke nashike? Oya fa uunona wa 

kuutumba pomalandelo tau igidhile uukwawo 

17e tau ti: ‘Otse twe mu hakelele, ihe ne inamu tutula uudhano. Otse notwi imbi 

omaimbilo goosa, ihe ne inamu lila.’ 

18Johannes okwe ya ti idhilike iikulya ye ita nu omaviinu. Oyo notaa ti: ‘Oye oku na 

oompwidhuli.’ 

19Omuna gwOmuntu okwe ya ta li ye ta nu omaviinu. Oyo notaa ti: ‘Tala 

komufukedhi nonkolwi, kuume kaafendelithi nokaalunde!’ Ihe uunongo waKalunga 

owa hololwa kiilonga ye.” 

Iilando inaayi itedhulula 

(Luk. 10:13-15) 

20Jesus okwa tameke okunyenyetela iilando moka a li a ningile iilongankondo oyindji, 

oshoka oyo inayi itedhulula. 

21“Yayee ngoye, Korasin! Yayee ngoye, Betsaida! Oshoka ando muTiro nomuSidon 

mwa li mwa ningilwa iilongankondo mbyoka ya ningilwa mune, ando oyo oyi 

itedhulula nale mokuzala omahahi nokukuutumba momutoko. 

22Ihe ngame otandi mu lombwele: Tiro naSidon otayi ka ninga ihwepo yi mu vule 

mesiku lyepangulo. 

23Nangoye wo Kapernaum, oto ka lengwa sigo omegulu? Aawe, oto ka kulukithilwa 

sigo omoheli. Oshoka ando muSodom mwa li mwa ningilwa iilongankondo 

ngaambika ya ningilwa mungoye, ando opo shi li sigo onena. 

24Ihe otandi mu lombwele: Evi lyaSodom otali ka ninga ihwepo li mu vule mesiku 

lyepangulo.” 

Jesus ta hambelele He 

(Luk. 10:21-22) 

25Pethimbo olyo tuu ndyoka Jesus okwa tameke okupopya a ti: “Otandi ku hambelele, 

Tate, Omuwa gwegulu nogwevi, oshoka iinima mbika ongoye we yi holeke aanongo 

naanamayele nowe yi hololele mboka ya fa uunona. 

26Eeno, Tate, shika osho she ku opalela.” 

27“Iinima ayihe onde yi pewa kuTate. Kaku na ngoka a tseya Omwana, Tate oye tuu 

awike. Osho wo kaku na ngoka a tseya Tate, Omwana oye tuu awike, naangoka 

Omwana a hala oku mu hololela.” 

Ileni kungame, mu vululukwe 

28“Ileni kungame amuhe mwa vulwa nomwa humbatekwa uudhigu, ongame notandi 

mu pe evululuko. 

29Itsikeni ondjoko yandje, ne mu tseye ndje, oshoka ongame omunambili 

nomomutima ondi ishonopeka; notamu imonene evululuko. 

30Oshoka ondjoko yandje ombwanawa nomutenge gwandje omupu.” 

MATEUS 12 

Jesus oye omuwa gwEsabati 

(Mrk. 2:23-28; Luk. 6:1-5) 

1Inapu pita ethimbo ele, Jesus okwa pitile pokati komapya mesiku lyEsabati. 

Aalongwa ye oya li ya sa ondjala noya tameke okupolola omaha e taa li. 

2Aafarisayi sho ye shi mono, oya ti kuJesus: “Tala, aalongwa yoye otaa ningi shono 

shi indikwa mesiku lyEsabati.” 

3Jesus okwa ti kuyo: “Inamu lesha nani, shoka David e shi ningi, sho a li a sa ondjala, 

oye mwene naantu ye? 

4Oye okwa yi mongulu yaKalunga nokwa li iikwiila mbyoka ya yambelwa Kalunga, 

ya li inaayi pitikwa okuliwa kuye mwene nokaantu ye, ndele, okaayambi ayeke. 

5Nenge inamu lesha mompango, aayambi sho haa yono Esabati motempeli yo kaaye 

na oondjo? 

6Ngame otandi mu lombwele: Nguka e li mpaka, oku vule otempeli. 

7Ando mwa tseya shika shoka tashi ti: ‘Okusila ohenda oku vulile ndje okugandja 

omayambo,’ ando itamu pangula mbaka inaaya yona sha. 

8Oshoka Omuna gwOmuntu oye Omuwa gwEsabati.” 

Omulumentu e na oshikaha sha lemana 

(Mrk. 3:1-6; Luk. 6:6-11) 

9Jesus okwa zi po mpoka e ta yi mosinagoga yawo. 

10Omo omwa li mu na omulumentu e na oshikaha sha lemana. Mboka ya li ya hala 

okutamaneka Jesus, oye mu pula ya ti: “Osha pitikwa tuu okwaaludha mEsabati?” 

11Oye okwa ti kuyo: “Olye andola gwomune e na onzi yimwe ayike e tayi gwile 

moshilambo mEsabati, ite yi kwata, e yi hile mo? 

12Ano omuntu oku vule onzi kokulekule. Onkee ano osho opala okulonga uuwanawa 

mesiku lyEsabati.” 

13Oye nokwa ti komulumentu: “Utha oshikaha shoye!” Oye nokwe shi utha, nosha 

aluka sha ningi sha fa oshikwawo. 

14Aafarisayi oya zi mo noya kundathana, ya dhipage Jesus. 

Omuntu gwOmuwa 

15Jesus sho e shi dhimbulula, okwa zi nkoka, naantu oyendji oye mu landula. Oye 

okwe ya aludha ayehe 

16nokwe ya indike noonkondo, kaaye mu holole. 

17Osho oohapu ndhoka dha popiwa komuhunganeki Jesaja odha gwanithwa, sho ta ti: 

18“Nguka oye omuntu gwandje nde mu hogolola. Oye ngoka ndi mu hole nonde mu 

hokwa. Ngame otandi mu tula Ombepo yandje, oye notu uvithile aantu ayehe 

epangulo. 

19Oye iha tamanana, ye iha igidha, newi lye itali uvika momapandaanda. 

20Oshihenguti sha tanduka ite shi nyanyagula. Onyeka tayi tsina ite yi dhimi po, sigo 

uuyuuki te u thikitha mesindano. 

21Naantu ayehe otaye ki inekela edhina lye.” 

Jesus naBelsebul 

(Mrk. 3:20-30; Luk. 11:4-23) 

22Oyo ye eta kuJesus omulumentu omunampwidhuli, ngoka a li omuposi, ye ihaa 

popi. Jesus okwe mu aludha, oye nokwa popi e ta mono ko. 

23Aantu ayehe oya kumwa ya ti: “Nguka ke shi nani omuna gwaDavid?” 

24Ihe aafarisayi sho ye shi uvu, oya ti: “Hakusha shilwe ta tidha mo oompwidhuli ihe 

okoonkondo dhaBelsebul, omukuluntu gwoompwidhuli.” 

25Jesus sho a dhimbulula omadhiladhilo gawo, okwa ti kuyo: “Okehe tuu oshilongo 

tashi itsile ondumbo, otashi yonuka po. Nakehe oshilando nenge egumbo tali itsile 

ondumbo, itali kala po. 

26Ano Satana ngele ta tidha mo Satana omukwawo, ini itsila tuu ondumbo muye 

mwene, noshilongo she otashi vulu tuu okukala po? 

27Ngele ngame otandi tidha mo oompwidhuli koonkondo dhaBelsebul, aana yeni 

otaye dhi tidha mo noonkondo dhalye? Onkee ano oyo taa ningi aapanguli yeni. 

28Ihe ngele ngame otandi tidha mo oompwidhuli koonkondo dhOmbepo yaKalunga, 

nena Oshilongo shaKalunga oshi li pune. 

29“Kaku na ngoka ta vulu okugwayela megumbo lyomunankondo, e mu yuge eliko 

lye okuninga ta manga tango omunankondo ngoka, opo ihe ta yugu egumbo lye. 

30“Kehe ngoka kee li kombinga yandje, oye okwa tsa ondumbo nangame. Naangoka 

itaa gongele pamwe nangame, oye ota halakanitha po. 

31“Onkee ano tandi mu lombwele: Ondjo kehe nesheko kehe aantu otaye li dhiminwa 

po, ihe esheko lyokusheka Ombepo Ondjapuki itali dhimwa po. 

32Ngele ku na ngoka ta popi ohapu a tsa ondumbo nOmuna gwOmuntu, oye te yi 

dhiminwa po. Ihe ngoka ta popi ohapu a tsa ondumbo nOmbepo Ondjapuki, oye ita 

dhiminwa po nomuuyuni mbuka nomumbwiyaka tau ya.” 

Omuti niiyimati yagwo 

(Luk. 6:43-45) 

33“Ningeni omuti omwaanawa niiyimati yagwo iiwanawa, nenge ningeni omuti 

omwiinayi niiyimati yagwo iiwinayi. Oshoka omuti ohagu dhimbululwa kiiyimati 

yagwo. 

34Oluvalo lwomayoka ne, otamu wapa ngiini okupopya uuwanawa, one sho mu li po 

aawinayi? Oshoka shoka shu udhilila momutima, osho shoka okana take shi popi. 

35Omuntu omwaanawa ota holola mompungulo ye ombwanawa uuwanawa, nomuntu 

omwiinayi ota holola mompungulo ye ombwinayi uuwinayi. 

36“Ngame otandi mu lombwele: Okehe tuu ohapu yowala aantu taye yi tumbula, otaye 

ke yi pulwa mesiku lyepangulo. 

37Oshoka okoohapu dhoye ongoye to uthwa waa na oondjo, nokoohapu dhoye ongoye 

to pewa uusama.” 

Oshikumithalonga shaJona 

(Mrk. 8:11-12; Luk. 11:29-32) 

38Nena yamwe yomaalongimpango noyomaafarisayi oya pula Jesus ya ti: “Muhongi, 

otwa hala, u tu talithe oshikumithalonga.” 

39Oye a yamukula a ti: “Aantu yopethimbo ndika aawinayi naahondeli, omwa hala 

oshikumithalonga, ihe itamu pewa oshikumithalonga shilwe, aawe, osho tuu shoka 

shomuhunganeki Jona. 

40Oshoka ngaashi Jona a li mela lyondjambameya omasiku gatatu, osho tuu nOmuna 

gwOmuntu ota ka kala meni lyevi omasiku gatatu. 

41Aaninive otaa ka holoka mesiku lyepangulo pamwe nane notaye ke mu pa uusama, 

oshoka oyo yi itedhululithwa keuvitho lyaJona; ihe nguka e li mpaka oku vule Jona. 

42Omukwaniilwa omukiintu gwokuumbugantu ota ka holoka mesiku lyepangulo 

pamwe nane note ke mu pa uusama, oshoka oye okwa zile koha yuuyuni, a pulakene 

oondunge dhaSalomo; ihe nguka e li mpaka oku vule Salomo.” 

Okugaluka kwombepo ya nyata 

(Luk. 11:24-26) 

43“Ombepo ya nyata ngele tayi zi momuntu, otayi endagula nomitunda dhaa na 

omeya, tayi kongo evululuko, yo itayi li mono. 

44Otayi ti: ‘Otandi shuna megumbo lyandje moka nda zile.’ Ngele ya galuka, otayi li 

adha li li owala, lya kombwa nolyo opalekwa. 

45Nena otayi yi notayi etelele oombepo oonkwawo heyali dhi yi vule muuwinayi. 

Odho tadhi ya notadhi kala moka. Nena okukala kwahugunina kwomuntu ngoka 

otaku ningi okwiinayi ku vule kwopetameko. Ano aantu mbaka aawinayi osho taa ka 

ningilwa.” 

Aakwawo yaJesus yashili 

(Mrk. 3:31-35; Luk. 8:19-21) 

46Ano manga Jesus a li ta lombwele aantu, yina naamwayina aalumentu oya thikama 

pondje, taye mu kongo, ya hala ya popye naye. 

47Nena gumwe gwomaantu mboka okwa ti kuye: “Tala, nyoko naamwanyoko oya 

thikama pondje, taye ku kongo, ya hala ya popye nangoye.” 

48Jesus okwe mu yamukula a ti: “Meme naamwameme oolye?” 

49Opo okwa ganeke oshikaha she kaalongwa ye e ta ti: “Tala, meme naamwameme 

oyo mbaka! 

50Oshoka kehe tuu ngoka ta gwanitha ehalo lyaTate yomegulu, oye omumwameme 

omulumentu nomumwameme omukiintu nameme.” 

MATEUS 13 

Eyele lyomukuni 

(Mrk. 4:1-10; Luk. 8:4-15) 

1Esiku olyo tuu ndyoka Jesus okwa zi mo megumbo e ta kuutumba pefuta. 

2Aantu oyendji oye mu gongalele, onkee okwa yi mowato e ta kuutumba, manga 

ongundu ayihe yaantu ya thikama komunkulo gwefuta. 

3Oye okwe ya lombwele iinima oyindji momayele a ti: “Omukuni okwa ka kuna. 

4Ano mokukuna kwe oombuto dhimwe odha gwile mondjila, noondhila odhe ya e 

tadhi dhi shomona po. 

5Dhimwe odha gwile poshipale pwaa na evi olindji. Onkee odha mene mbalambala, 

oshoka kapwa li evi ele. 

6Etango sho lya piti, omimeno odha lembe, naasho dha li dhaa na omidhi dha ya 

muule, odha ganya. 

7Dhimwe odha gwile moongwena. Oongwena sho dha koko, odhe dhi thininike. 

8Ihe dhimwe odha gwile mevi ewanawa nodha vala, dhimwe olwethele, dhimwe 

olwomilongo hamano, nadhimwe olwomilongo ndatu.” 

9“Ngoka e na omakutsi, nu uve ko!” 

10Aalongwa oye ya kuJesus noye mu pula ya ti: “Omolwashike to ya lombwele 

momayele?” 

11Oye e ya yamukula a ti: “Ne omwa pewa owino okutseya iiholekwa yOshilongo 

shegulu, ihe yalwe inaye yi pewa. 

12Oshoka ngoka e na, oye ota pewa, opo a kale a gwanenena. Ihe ngoka kee na, oye 

ota kuthwa naashoka e shi na. 

13Otandi ya lombwele momayele, oshoka oye na omeho gokumona, ihe ihaa mono ko, 

nomakutsi gokuuva, ihe ihaa uvu ko. 

14Osho ngaaka ehunganeko lyaJesaja tali ningi lyoshili sho tali ti: 

‘Okuuva ohamu uvu, ihe kamu uvite ko. Okumona ohamu mono, ihe kamu wete ko. 

15Oshoka omitima dhaantu mbaka odha kukuta;  ihaa uvu ko nawa. Omeho gawo oga 

thithikila, opo gaa mone ko, nomakutsi gawo gaa uve ko, omitima dhawo dhaa 

taambe, opo yaa galukile kungame, ngame ndaahe ya aludhe.’ 

16“Ihe omeho geni oge na elago, sho taga monoko, nomakutsi geni, sho tagu uvu ko. 

17Otandi mu lombwele: Aahunganeki naayuuki oyendji oya li ya hala nokuhalelela 

okumona mbyoka tamu yi tala, yo inaye yi mona, nokuuva ndhoka tamu dhi uvu, yo 

inaye dhi uva.” 

18“Pulakeneni ano eyele lyomukuni shoka tali ti. 

19Okehe tuu ngoka ta pulakene oohapu dhOshilongo, kee dhi uvite ko, nena okwa fa 

ndhoka dha kunwa mondjila. Mwiinayi ote ya e ta yugu mo ndhoka dha kunwa 

momwenyo gwe. 

20Ndhoka dha kunwa poshipale, oye ngoka ta pulakene oohapu note dhi taamba nziya 

nenyanyu, 

21ihe itadhi ningine muye. Ota dhiginine okathimbo kowala. Uuna tapu ya uudhigu 

nenge etidhagano omolwoohapu, nena mbalambala ote etha eitaalo. 

22Ndhoka dha kunwa moongwena, oye ngoka ta pulakene oohapu, ihe oshimpwiyu 

shuuyuni mbuka nefundjaleko lyuuyamba otayi thininike oohapu, noita imike 

iiyimati. 

23Ndhoka dha kunwa mevi ewanawa, oye tuu ngoka tu uvu oohapu e te dhi dhiginine. 

Oye te eta iiyimati, gumwe olwethele, gumwe olwomilongo hamano nagumwe 

olwomilongo ndatu.” 

Eyele lyomawu 

24Jesus okwe ya lombwele ishewe eyele ekwawo a ti: “Oshilongo shegulu osha fa 

omuntu a kunu ombuto ombwanawa mepya lye. 

25Ihe manga aantu ya kotha, omutondi okwe ya nokwa kunu omawu mokati kiilya e ta 

yi. 

26Ano omimeno sho dha koko nodha vala, omawu oga holoka wo. 

27Nena aamati ye oye ya kuye noye mu pula ya ti: ‘Omuwa, ino kuna mo nani 

oombuto oombwanawa mepya lyoye? Omawu oga zi peni ano?’ 

28Oye okwa ti kuyo: ‘Omutondi e shi ningi.’ Aamati noya ti kuye: ‘Owa hala, tu ye, tu 

ke ga vudhe mo?’ 

29Oye okwa yamukula a ti: ‘Aawe, opo mwaa vudhile omawu mumwe niilya. 

30Etheni, ga koke mumwe niilya sigo esiku lyeteyo. Mesiku lyeteyo otandi lombwele 

aateyi: Gongeleni tango omawu, ne mu mange iihampi, opo ga fikwe po. Ihe iilya yi 

punguleni miigandhi yandje.’ ” 

Eyele lyomuma yosinapi 

(Mrk. 4:30-32; Luk. 13:18-19) 

31Jesus okwe ya lombwele ishewe eyele a ti: “Oshilongo shegulu osha fa omuma 

yosinapi, omulumentu e yi kutha nokwe yi kunu mepya lye. 

32Oyo okamuma okashuushuka ke vulike koomuma adhihe. Ihe ngele tayi koko, oyi 

vule iihwa ayihe. Oyo tayi ningi omuti, noondhila otadhi ya e tadhi tungile iihandhila 

yadho miitayi yagwo.” 

Eyele lyefulika 

(Luk. 13:20-21) 

33Jesus okwe ya lombwele ishewe eyele ekwawo a ti: “Oshilongo shegulu osha fa 

efulika, omukiintu e li kutha e te li pilulile muusila woontungwa ndatu, sigo auhe wa 

fulu.” 

Elongo lyaJesus pamayele 

(Mrk. 4:33-34) 

34Adhihe ndhoka Jesus okwe dhi lombwele aantu ta popi momayele, ye ine ya 

lombwela sha itaa popi momayele. 

35Opo oohapu ndhoka dha popiwa komuhunganeki, dhi ninge dhoshili, sho ta ti: 

“Ongame tandi popi momayele; tandi popi iinima mbyoka ya li ya holekwa okuza 

ketameko lyuuyuni.” 

Jesus ta fatulula eyele lyomawu 

36Jesus okwa laleke aantu e ta yi megumbo. Aalongwa ye oye ya kuye ya ti: “Tu 

fatululila eyele lyomawu gomepya.” 

37Oye e ya yamukula a ti: “Ngoka a kunu ombuto ombwanawa, oye Omuna 

gwOmuntu. 

38Epya olyo uuyuni. Ombuto ombwanawa oyo aana yOshilongo. Omawu ogo aana 

yaMwiinayi. 

39Omutondi ngoka a kunu omawu, oye omuhindadhi. Eteyo olyo ehulilo lyuuyuni. 

Aateyi oyo aayengeli. 

40Ongaashi omawu haga gongelwa e taga fikwa po momulilo, osho taku ka ningwa 

mesiku lyahugunina. 

41Omuna gwOmuntu ota ka tuma ko aayengeli ye, notaa ka gongolola mOshilongo 

she aahongololi ayehe naayehe mboka haa yono ompango. 

42Oyo taye ke ya umbila meziko lya hanya, moka tamu ka kala elilagano neikokoto 

lyomayego. 

43Nena aayuuki otaa ka adhima ngetango omOshilongo shaHe. Ngoka e na omakutsi, 

nu uve ko!” 

Eyele lyuuyamba wa holekwa nokawe 

44“Oshilongo shegulu osha fa uuyamba wa holekwa mepya. Omulumentu gumwe 

okwe u itsu e te u holeke. Omolwenyanyu okwa yi nokwa landitha po iinima ye ayihe 

e ta landa epya ndiyaka. 

45Osho wo Oshilongo shegulu osha fa omuhalithi ta kongo uuwe wo opala. 

46Oye sho a mono okawe kamwe ke na ondilo, okwa yi nokwa landitha po ayihe e te 

ki ilandele.” 

Eyele lyoshiyulitho 

47“Osho wo Oshilongo shegulu osha fa oshiyulitho shoohi she endithilwa mefuta e 

tashi kwata oohi dhomaludhi agehe. 

48Ano oshiyulitho sho shu udha, aayuli oye shi hilile komunkulo. Oyo ya kuutumba e 

taye dhi yoolola. Oohi oombwanawa oye dhi tula miiyuma yawo, ihe oombwinayi oye 

dhi ekelehi. 

49Ano osho taku ningi pehulilo lyuuyuni. Aayengeli otaa yi notaa yoolola aawinayi 

maawanawa 

50notaye ya umbile meziko lya hanya, moka tamu ka kala elilagano neikokoto 

lyomayego.” 

Iipe niikulu 

51Jesus okwe ya pula a ti: “Omu uvu ko tuu adhihe ndhoka?” Oyo ya ti: “Eeno.” 

52Onkee okwa ti kuyo: “Ano okehe tuu omulongimpango ta ningi omulongwa 

gwOshilongo shegulu, okwa fa mwene gwegumbo ta holola mompungulo ye iinima 

iipe niikulu.” 

Jesus ta dhinwa muNasaret 

(Mrk. 6:1-6; Luk. 4:16-30) 

53Jesus sho a mana okupopya omayele ngaka, okwa zi po mpoka. 

54Okwe ya koshilando shaandjawo nokwa longo aantu moosinagoga dhawo. Oyo ya 

kumwa e taa ti: “Oondunge ndhika niilongankondo okwe yi adha peni? 

55Ke shi nani omuna gwomuhongi gwiipilangi, omuna gwaMaria, omumwayina 

gwaJakob, Josef, Judas naSimon? 

56Aamwayina aakiintu hayo mbaka putse mpano? Mbika ayihe okwe yi adha peni?” 

57Oyo ye mu nyeme. Jesus okwa ti kuyo: “Omuhunganeki iha dhinwa palwe, aawe, 

omoshilando tuu shaandjawo nomegumbo lyaandjawo.” 

58Onkee ano Jesus ina vula we okuningila ko iilongankondo oyindji 

omolwokwaaitaala kwawo. 

MATEUS 14 

Johannes Omushashi ta dhipagwa 

(Mrk. 6:14-29; Luk. 9:7-9) 

1Opethimbo tuu ndyoka Herodes, omuleli gwoshitine shoshilongo, oku uvu epopiwo 

lyaJesus. 

2Herodes okwa ti kaamati ye: “Nguka oJohannes Omushashi a yumuka kuusi, onkee 

oonkondo dha tya ngaaka otadhi longo muye.” 

3Oshoka Herodes okwa li a kwatitha Johannes nokwe mu manga e te mu tula 

mondholongo omolwaHerodias, omukiintu gwamumwayina Filippus. 

4Oshoka Johannes okwa lombwele Herodes: “Itashi vulika, u hokane Herodias.” 

5Herodes okwa li a hala oku mu dhipaga, ihe okwa tila aantu, oshoka oya li ya tala 

Johannes, oye omuhunganeki. 

6Ano mesiku lyoshituthi shokuvalwa kwaHerodes omukadhona gwaHerodias okwa 

tutula uudhano montaneho yaamboka ya li moshituthi. Owo nowo opalele Herodes, 

7onkee oku uvanekele omukadhona nokugana kutya ote ke mu pa kehe tuu shoka a 

hala. 

8Omukadhona sho a adhika a ngongoshekwa kuyina, okwa ti: “Pe ndje omutse 

gwaJohannes Omushashi moshiyaha shika!” 

9Omukwaniilwa okwa nika oluhodhi ihe omolwegano lye nomolwaayenda okwa 

lombwele, e gu pewe. 

10Opo a tumu okutetitha ko omutse gwaJohannes mondholongo. 

11Omutse gwe ogwa etwa gu li moshiyaha nogwa pewa omukadhona e te gu faalele 

yina. 

12Aalongwa yaJohannes oye ya noya kutha po omudhimba e taye gu fumvike. Oyo 

noya yi noya hokololele Jesus. 

Jesus ta kutitha aalumentu omayuvi gatano 

(Mrk. 6:30-44; Luk. 9:10-17; Joh. 6:1-14) 

13Jesus sho e shi uvu, okwa zi po mpoka e li mowato nokwa yi e ki ikalele muuwike. 

Aantu sho ye shi uvu, oye mu landulile ko kolupadhi ya zi kiilando. 

14Ano Jesus sho e ya komunkulo, okwa mono ongundu onene yaantu nokwa li e ya 

uvitile olukeno e ta aludha aavu yawo. 

15Ano sho kwa ningi ongulohi, aalongwa ye oye ya kuye noya ti: “Pokuma mpaka 

omombuga yowala, netango olya toka. Laleka aantu, ya ye komagumbo, opo ye ki 

ilandele iikulya.” 

16Jesus okwa ti kuyo: “Inashi opala, ya ye ngaaka. Ya peni iikulya.” 

17Oyo ya ti kuye: “Mpaka otu na po iikwiila itano ayike noohi mbali.” 

18Jesus okwa ti: “Yi eteni nkuka kungame.” 

19Nokwa lombwele aantu, ya kuutumbe pomwiidhi. Ye okwa kutha ihe iikwiila itano 

noohi mbali, okwa ligamene kegulu e ta hambelele Kalunga, okwe yi pambula e te yi 

pe aalongwa ye, ye yi topolele aantu. 

20Aantu ayehe oya li noya kuta e taa toola iihupe yiipambu, oontungwa omulongo 

nambali dhu udha. 

21Mboka ya lya, aalumentu omayuvi gatano, aakiintu naanona inaa yalulwa. 

Jesus te ende kombanda yomeya 

(Mrk. 6:45-52; Joh. 6:16-21) 

22Jesus oku ulumike aalongwa, ya ye mowato, opo ye mu tetekele komunkulo 

gwahandiyaka yefuta, manga ye ta laleke aantu. 

23Sho e ya laleke, okwa londo kondundu oye awike, opo a galikane. Oye okwa kala 

ko awike sigo ongulohi. 

24Ihe owato oya adhika mefuta kokule nomunkulo noya monithwa iihuna 

komakuthikuthi, oshoka ombepo oye yi dhenge moshipala. 

25Pethimbo lyokoongulasha Jesus okwe ya kuyo te ende kombanda yomeya. 

26Ano aalongwa sho ye mu mono te ende kombanda yomeya, oya haluka e taa kugu 

mokule kuumbanda ya ti: “Oshiluli sho!” 

27Mbalambala Jesus okwe ya popitha e ta ti: “Ikoleleni, inamu tila, ongame.” 

28Petrus okwa ti kuJesus: “Omuwa, ngele ongoye, lombwela ndje, ndi ye kungoye 

tandi ende kombanda yomeya.” 

29Jesus okwa ti kuye: “Ila.” Petrus okwa zi mowato e te ya kuJesus te ende kombanda 

yomeya. 

30Ihe sho a mono ombepo yoshikungulu, okwa haluka nokwa tameke okuningina mo. 

Oye okwi igidha: “Omuwa, hupitha ndje!” 

31Jesus okwa ganeke mbala oshikaha she nokwe mu kwata e ta ti kuye: “Mwiitaali 

ngoye omunkundi, omolwashike wa limbililwa?” 

32Ano sho ya yi mowato, ombepo oya kodha. 

33Ihe mboka ya li mowato, oya tsu oongolo koshipala she e taa ti: “Oshili ngoye 

Omuna gwaKalunga.” 

Jesus ta aludha aavu muGenesaret 

(Mrk. 6:3-56) 

34Oyo ya taagulukile handiyaka yetale noye ya kevi lyaGenesaret. 

35Ano aantu yaankoka sho ye mu dhimbulula, oya tumu elaka muushiinda, aavu 

ayehe noye etwa kuye. 

36Oyo yi indile Jesus, a pitike, aavu ya gume nando okoongenge dhonguwo ye. Ayehe 

mboka ye yi gumu, oya aluka. 

MATEUS 15 

Jesus ta nyenyetele aafudhime 

(Mrk. 7:1-13) 

1Nena aafarisayi naalongimpango ya zi kuJerusalem, oye ya kuJesus ya ti: 

2“Omolwashike aalongwa yoye ihaa dhiginine omithigululwakalo dhaakulu yonale? 

Oshoka ihaa yogo iikaha yawo, ngele taa ka lya.” 

3Jesus okwe ya yamukula a ti: “Omolwashike nane wo hamu yono iipango yaKalunga 

omolwomithigululwakalo dheni? 

4Oshoka Kalunga okwa ti: ‘Simaneka ho nanyoko, naangoka ta tuku he nenge yina, 

oku na okudhipagwa.’ 

5Ihe ne ohamu ti: ‘Oongoka ta ti kuhe nenge kuyina: Iikwatha mbyoka nda li ndi na 

oku ku pa ando, oyo nda gandja kuKalunga.’ 

6Oye ita pumbwa okusimaneka he nenge yina. Ne otamu kutha oohapu dhaKalunga 

oonkondo omolwomithigululwakalo dheni. 

7Aafudhime ne, Jesaja okwe mu hunganekele dha tsa, sho ta ti: 

8‘Aantu mbaka ohaa simaneke ndje owala noohapu dhomokana, ihe omitima dhawo 

odhi li kokule nangame. 

9Okulongela ndje kwawo osima yowala, oshoka otaa longo omalongo gopaipango 

yaantu.’ ” 

Shoka tashi nyateke omuntu 

(Mrk. 7:14-23) 

10Jesus okwi ithana aantu kuye e ta ti kuyo: “Pulakeneni, ne mu ndhindhilike. 

11Haashoka tashi yi mokana, tashi nyateke omuntu, aawe, ooshoka tashi zi mokana, 

osho tashi nyateke omuntu.” 

12Aalongwa oye ya kuye e taa ti: “Ou shi shi tuu kutya aafarisayi sho yu uvu oohapu 

ndhoka, oya ningi omwenyo omwiinayi?” 

13Jesus okwa yamukula: “Okehe tuu ontsika inaayi tsikwa kuTate yomegulu, otayi ka 

vudhwa mo nomidhi dhayo. 

14Ya etheni, oyo aakwatiketi lyaaposi aakwawo. Ngele ku na omuposi ta kwata keti 

lyomuposi omukwawo, nena ayehe yaali otaa gwile moshilambo.” 

15Petrus okwe mu yamukula a ti: “Tu fatululila eyele ndika.” 

16Jesus okwa ti: “Natango onkene mwaa na oondunge? 

17Kamu uvite ko nani kutya kehe tuu shoka tashi yi mokana, otashi yi mela e tashi piti 

mo? 

18Ihe shoka tashi piti mokana, otashi zi momwenyo. Osho shoka tashi nyateke 

omuntu. 

19Oshoka momwenyo ohamu zi omadhiladhilo omawinayi, omadhipago, uuholume, 

oluhondelo, uufuthi, omalundilathano nokusheka. 

20Oyo mbika tayi nyateke omuntu. Ihe okulya niikaha inaayi yogwa itaku nyateke 

omuntu.” 

Eitaalo lyomukiintu Omukaanani 

(Mrk. 7:24-30) 

21Jesus okwa zi nkoka e ta yi popepi niilando yaTiro naSidon. 

22Omukiintu Omukaanani a zi momikunda odho tuu ndhoka, okwi igidha a ti: 

“Omuwa, Omuna gwaDavid, sila ndje ohenda! Omumwandje omukadhona ota 

hepekwa nayi kompwidhuli.” 

23Ihe Jesus ine mu yamukula nando ohapu yimwe. Aalongwa ye oye ya kuye noye mu 

indile ya ti: “Mu utha, oshoka ote tu kudhile konima yetu.” 

24Jesus okwa yamukula a ti: “Ngame inandi tuminwa kaantu yalwe, okoonzi ndhoka 

dha kana dhomAaisraeli odho adhike.” 

25Omukiintu okwe ya nokwa tsu oongolo koshipala she e ta ti: “Omuwa, kwatha 

ndje!” 

26Jesus okwa yamukula: “Inashi opala okukutha oshikwiila shuunona noku shi umbila 

uumbwena.” 

27Omukiintu okwa ti: “Eeno, Omuwa, ihe nuumbwena wo ohau li uundjagumuke 

mboka tau gu koshililo shooyene yawo.” 

28Nena Jesus okwe mu yamukula a ti: “Nekulu, eitaalo lyoye enene. Oto ningilwa 

ngaashi wa hala.” Omwana nokwa aluka pethimbo olyo tuu ndyoka. 

Jesus ta aludha aavu 

29Jesus sho a zi ko nkoka, oku uka kefuta lyaGalilea. Oye okwa londo kondundu e ta 

kuutumba. 

30Aantu oyendjiyendji oye ya kuye ye eta iilema, aaposi, iitiningili, aathitawi 

nooyakwawo oyendji. Oyo ye ya langeke poompadhi dhaJesus. Oye nokwe ya aludha. 

31Aantu sho ye shi mono, oya kumwa, aathitawi sho taa popi, iitiningili ya aluka, 

iilema tayi ende, naaposi ya tonata. Oyo ya hambelele Kalunga kaIsrael. 

Jesus ta kutitha omayuvi gane 

(Mrk. 8:1-10) 

32Jesus okwi ithana aalongwa ye kuye e ta ti kuyo: “Aantu mbaka ondi ya uvitile 

olukeno, oshoka oya menekele pungame omasiku gatatu yo kaye na shoka taa li. 

Ngame inandi hala oku ya laleka nondjala, opo yaa loloke mondjila.” 

33Aalongwa ye oya ti kuye: “Mombuga yowala muka otatu adha peni iikwiila ya 

gwana okukutitha aantu oyendji ye thike mpano?” 

34Jesus okwe ya pula: “Omu na po iikwiila ingapi?” Oyo ya ti: “Iheyali nuuhi 

umweumwe.” 

35Jesus okwa lombwele, aantu ya kuutumbe pevi. 

36Oye a kutha iikwiila iheyali noohi. Ano sho a hambelele, okwe yi pambula e te yi 

gandja kaalongwa ye, ye yi topolele aantu. 

37Ayehe oya li e taa kuta. Oyo ya toola uupambu mboka wa hupu po, oontungwa 

heyali dhu udha. 

38Ihe mboka ya lya, oya li aalumentu omayuvi gane, aakiintu naanona inaa yalulwa. 

39Jesus sho a laleke aantu, okwa yi mowato e ta yi koshilongo shaMagadan. 

MATEUS 16 

Aafarisayi oya hala oshikumithalonga 

(Mrk. 8:11-13; Luk. 12:54-56) 

1Ano aafarisayi naasadukayi oye ya kuJesus ya hala oku mu makela noye mu indile, e 

ya talithe oshikumithalonga shokuulika kutya ota longithwa kuKalunga. 

2Jesus okwe ya yamukula a ti: “Ethimbo lyongulohi ohamu ti: ‘Otaku ka kala ombepo 

ombwanawa, oshoka egulu olya tiligana.’ 

3Ongula onene ohamu ti: ‘Nena otatu ka mona omvula yoshikungulu, oshoka egulu 

olya tiligana nolya luudha.’ Omu shi kundhindhilika oshipala shegulu, ihe 

omandhindhiliko gomathimbo kamu shi ku ga dhimbulula. 

4Aantu yopethimbo ndika aawinayi naahondeli, omwa hala oshikumithalonga, ihe 

itamu pewa oshikumithalonga shilwe, osho tuu shoka shaJona.” Oye nokwe ya thigi 

po e ta yi. 

Efulika lyaafarisayi naasadukayi 

(Mrk. 8:14-21) 

5Ano aalongwa sho ya taagulukile komunkulo gwahandiyaka yefuta, oya dhimbwa 

okweetelela iikwiila. 

6Jesus okwa ti kuyo: “Kotokeleni, ne mu iyageke efulika lyaafarisayi naasadukayi.” 

7Oyo ya lombwelathana ya ti: “Ota popi molwaashoka inaatu za ko niikwiila.” 

8Jesus sho e shi dhimbulula, okwa ti kuyo: “Ooyitaali ne aankundi, omolwashike 

tamu ilombwele kutya omolwashono inaamu za ko niikwiila? 

9Kamu uvite ko natango, ne inamu dhimbulukwa iikwiila mbiyaka itano kaantu 

omayuvi gatano, noontungwa ngapi mwa toola dhiihupe? 

10Osho wo iikwiila mbiyaka iheyali kaantu omayuvi gane, noontungwa ngapi mwa 

toola iihupe? 

11Omolwashike kaamu uvite ko natango kutya ngame inandi popya kombinga 

yiikwiila? Ihe onda popi efulika lyaafarisayi naasadukayi.” 

12Oyo noyu uvu ko ihe kutya ine ya lombwela okwiiyageka efulika lyiikwiila, ihe 

elongo lyaafarisayi naasadukayi. 

Ehempululo lyaPetrus 

(Mrk. 8:27-30; Luk. 9:18-21) 



1494 

 

Ombiimbeli Ondjapuki 
@ 2008, Bible Society in Namibia. 

 

 

 

 

13Jesus sho e ya komikunda dhaKesarea Filippi, okwa pula aalongwa ye e ta ti: 

“Aantu otaa ti ngiini, Omuna gwOmuntu oye lye?” 

14Oyo oya ti: “Aantu yamwe otaa ti oJohannes Omushashi, yamwe otaa ti oElia, 

yamwe otaa ti oJeremia nenge gumwe gwomaahunganeki.” 

15Oye a ti kuyo: “Ne otamu tile ndje ngiini, ongame lye?” 

16Nena Simon Petrus okwe mu yamukula a ti: “Ongoye Kristus, Omuna gwaKalunga 

omunamwenyo.” 

17Jesus okwe mu yamukula a ti: “Ongoye omunelago, Simon yaJona, oshoka kaku na 

nando omuntu gumwe e ku hololele shino, aawe, oTate megulu. 

18Nangame wo otandi ku lombwele: Ongoye emanya, Petrus, nokemanya tuu ndika 

otandi tungile ko egongalo lyandje, lyo itali ka sindwa nando okoonkondo dheso. 

19Ongame tandi ku pe iipatululo yOshilongo shegulu. Shoka to shi manga kombanda 

yevi, otashi kala sha mangwa nomegulu. Ihe shono to shi mangulula kombanda yevi, 

nomegulu wo otashi kala sha mangululwa.” 

20Nena okwi indike aalongwa ye oku shi lombwela nando omuntu kutya oye Kristus. 

Jesus ta popi okuhepekwa kwe nokulandulwa kwe 

(Mrk. 8:31—9:1; Luk. 9:22-27) 

21Okuza mpoka Jesus okwa tameke okuhololela aalongwa ye kutya oku na okuya 

kuJerusalem oku ka hepekwa nomahepeko ogendji kaakuluntu, kaayambi aakuluntu 

nokaalongimpango. Oye ta dhipagwa, ihe esiku etitatu ota yumudhwa. 

22Petrus okwe mu kutha paantu nokwa tameke oku mu ganda a ti: “Omuwa, shi 

valelwe, u ningwe ngaaka!” 

23Ihe Jesus okwa punguluka e ta ti kuPetrus: “Za po pungame, Satana! Ongoye 

omwigo gwandje, oshoka ito dhiladhila shoka shopaKalunga, ihe ooshoka shopantu.” 

24Opo ihe Jesus okwa lombwele aalongwa ye: “Ngele ku na ngoka, a hala okulandula 

ndje, oye ni idhimbwe ye mwene, ni itsike omushigakano gwe, ye na landule ndje. 

25Oshoka oongoka a hala okuhupitha omwenyo gwe, oye te gu kanitha, ihe ngoka ta 

kanitha omwenyo gwe omolwandje, oye te gu ilikolele. 

26Oshoka otashi kwatha shike, omuntu nando ni ilikolele uuyuni auhe, ye e ta kanitha 

omwenyo gwe? Nenge omuntu ota gandja shike, shi ninge ekulilo lyomwenyo gwe? 

27Oshoka Omuna gwOmuntu ote ke ya e li mesimano lyaHe pamwe naayengeli ye 

nota futu kehe gumwe shi thike piilonga ye. 

28Otandi mu lombwele: Opu na yamwe mwaambaka ya thikama mpaka itaa makele 

eso, sigo taa mono okugaluka kwOmuna gwOmuntu, te ya omukwaniilwa.” 

MATEUS 17 

Jesus ta adhimithwa 

(Mrk. 9:2-13; Luk. 9:28-36) 

1Sho pwa piti omasiku gahamano, Jesus okwa kutha Petrus nosho wo 

aamwayinathana Jakob naJohannes e te ya fala kondundu ondeendeka, ye ki ikalele. 

2Oye kwa shituluka montaneho yawo. Oshipala she osha adhima ngetango, noonguwo 

dhe odha yele dha fa uuyelele. 

3Nena Moses naElia oye ya holokele noya kundathana naJesus. 

4Petrus okwa lombwele Jesus e ta ti: “Omuwa, opwe tu opalela mpaka okukala. Ngele 

owa hala, otandi dhikile mpaka omatsali gatatu, limwe olyoye, limwe olyaMoses 

nalimwe olyaElia.” 

5Ano manga ta popi, oshikogo shuuyelele oshe ya siikile. Ewi olya zi moshikogo lya 

ti: “Nguka Omumwandje omuholike nde mu hokwa, mu uveni!” 

6Aalongwa sho ye li uvu, oyi ihata iipala yawo pevi ya tilililila. 

7Jesus okwe ya kuyo nokwe ya gumu ta ti: “Thikameni, inamu tila.” 

8Sho ya yelutha omeho gawo, inaa mona we nando omuntu, Jesus oye awike. 

9Ano sho ya li taa kuluka kondundu, Jesus okwe ya kumagidha a ti: “Emoniko ndika 

inamu li hokololela nando omuntu, manga Omuna gwOmuntu inaa yumudhwa kuusi.” 

10Aalongwa oye mu pula ya ti: “Omolwashike aalongimpango taa ti kutya Elia oye e 

na okuya tango?” 

11Jesus okwe ya yamukula a ti: “Eeno, Elia ote ya nota ku ukitha ishewe ayihe. 

12Ihe otandi mu lombwele: Elia okwi ile nokuli, ihe aantu inaye mu dhimbulula. Oyo 

ye mu ningile shaa shoka ya hala. Ano osho tuu nOmuna gwOmuntu ota hepekwa 

kuyo.” 

13Aalongwa noyu uvu ko ihe kutya ote ya lombwele Johannes Omushashi. 

Jesus ta aludha omunashintona 

(Mrk. 9:14-29; Luk. 9:37-43a) 

14Ano sho ya galukile kongundu yaantu, omulumentu gumwe okwe ya kuJesus e ta 

tsu oongolo koshipala she. 

15Oye a ti: “Omuwa, sila ohenda omumwandje omumati e na oshintona nuuwehame 

owindji, oshoka olwindji ota gwile momulilo nomomeya. 

16Onda li nde mu eta kaalongwa yoye, ihe oya nyengwa oku mu aludha.” 

17Jesus okwa yamukula a ti: “Yayee aantu yopethimbo ndika, sho mwaa na eitaalo 

nomwa pilaala. Osigo uunake ndi kale pune? Osigo uunake ndi na oku mu 

idhidhimikila? Mu eteni nkuka kungame.” 

18Jesus okwa ganda ompwidhuli, oyo noya zi muye. Omumati nokwa aluka pethimbo 

olyo tuu ndyoka. 

19Sho yi ikalele, aalongwa oye ya kuJesus noye mu pula ya ti: “Omolwashike twa 

nyengwa oku yi tidha mo?” 

20Oye a ti kuyo: “Omolweitaalo lyeni enkundi. Otandi mu lombwele: Andola mu na 

eitaalo li thike pomuma yosinapi, ando otamu vulu okulombwela ondundu ndjika: 

‘Itumba po mpaka, u hedhe nkwiyaka!’ Ando tayi itumbu po; nokaku na shoka tashi 

mu nyenge. 

21[“Ihe oludhi nduka ihalu tidhwa mo koshinima shilwe, okegalikano nokeidhiliko 

alike.”] 

Jesus ta popi ishewe okuhepekwa kwe 

(Mrk. 9:30-32; Luk. 9:43b-45) 

22Ano aalongwa ayehe sho ya li ya gongala pamwe muGalilea, Jesus okwa ti kuyo: 

“Omuna gwOmuntu ota ka gandjwa miikaha yaantu. 

23Oyo taye mu dhipaga, ihe esiku etitatu ota yumudhwa.” Aalongwa oya si oluhodhi 

noonkondo. 

Iimaliwa yotempeli 

24Jesus naalongwa ye sho ya thiki kuKapernaum, aagongeli yiimaliwa yotempeli oye 

ya kuPetrus noya ti: “Omuhongi gweni oha futu tuu iimaliwa yotempeli?” 

25Petrus okwa ti: “Oha futu.” Ihe Petrus sho e ya megumbo, Jesus okwa tetekele oku 

mu pula a ti: “Oto ti ngiini, Simon? Aakwaniilwa yokombanda yevi ohaa pula kulye 

oompale nomafendelo, okoyana nenge okaathigona?” 

26Petrus okwa yamukula a ti: “Okaathigona.” Jesus okwa ti kuye: “Ano oyana oya 

manguluka. 

27Ihe opo twaaye ya ningithe oomwenyo oombwinayi, inda kefuta, u umbile mo 

okandjolo. Kutha ohi ndjoka to yulu tango. Ngele wa makula okana kayo, oto mono 

mo oshimaliwa oshisiliveli. Shi kutha mo, u shi ya pe, shi ninge oompale dhetu 

nangoye.” 

MATEUS 18 

Omunene olye 

(Mrk. 9:33-37; Luk. 9:46-48) 

1Pethimbo tuu ndyoka aalongwa oye ya kuJesus ya ti: “Omukuluntu e vule 

ooyakwawo mOshilongo shegulu olye?” 

2Jesus okwi ithana okanona nokwe ka thikameke mokati kawo 

3e ta ti kuyo: “Ongame tandi mu lombwele: Ngele itamu itedhulula e tamu kala mwa 

fa aanona, kamu na mpoka namu ka ya mOshilongo shegulu. 

4Onkee ano ngoka ti ifupipike ngokanona nkaka, oye omukuluntu e vule ooyakwawo 

mOshilongo shegulu. 

5Naangoka ta taamba okanona ka tya ngeyi medhina lyandje, oye ta taamba ndje.” 

Omahongololo 

(Mrk. 9:2-48; Luk. 17:1-2) 

6“Ihe ngoka ta hongolola kamwe komuushona mbuka wi itaala ndje, okwa gwana, a 

mangelwe emanya edhigudhigu mothingo ye, e tu umbilwa muule wefuta. 

7Yayee uuyuni omolwomahongololo! Oshoka omahongololo oge na okuya, ihe yayee 

omuntu ngoka, te ga eta. 

8“Oshikaha shoye nenge ompadhi yoye ngele tayi ku hongolola, yi teta ko, ngoye u yi 

ekelehi. Okuya momwenyo noshindimbukaha nenge noshindimbukugulu okwe ku 

opalela ku vule okukala niikaha iyali noompadhi mbali e to umbilwa momulilo 

gwaaluhe. 

9Eho lyoye ngele tali ku hongolola, li tsipula mo, ngoye u li ekelehi. Okuya 

momwenyo neho limwe okwe ku opalela ku vule okukala nomeho gaali e to umbilwa 

momulilo gwoheli. 

10“Taleni, mwaa dhine nando okamwe kaambuka uushona. Oshoka otandi mu 

lombwele: Aayengeli yawo megulu oye li aluhe koshipala shaTate megulu. [11Oshoka 

Omuna gwOmuntu okwe ya okuhupitha shoka sha kana.]” 

Onzi ya kana 

(Luk. 15:3-7) 

12“Otamu ti ngiini? Ngele omuntu e na oonzi ethele limwe, ihe yimwe yomudho tayi 

kana, ita thigi po ando ndhoka omilongo omugoyi nomugoyi koondundu, a ka konge 

ndjiyaka ya kana? 

13Ihe ngele e yi mono, otandi mu lombwele, oye te yi nyanyukilwa noonkondo shi 

vule ndhoka omilongo omugoyi nomugoyi dha li inaadhi kana. 

14Onkee ano kali shi ehalo lyaHo megulu, ku kane nando okamwe kaambuka 

uushona.” 

Okupukululathana 

(Luk. 17:3) 

15“Mukweni ngele ta yono kungoye, inda, u ke mu pukulule, mu li po amuke yaali. 

Ngele te ku uvu ko, nena owe mu likola. 

16Ihe ngele ite ku uvu ko, ki ithane po gumwe nenge yaali, oohapu adhihe opo dhi 

ukithwe koonzapo yaali nenge yatatu. 

17Nongele ite ya uvu ko, shi lombwela egongalo. Ihe ngele itu uvu ko egongalo wo, 

nena mu tala ongomupagani nenge ongomufendelithi. 

18“Ongame tandi mu lombwele: Shaa shoka tamu shi manga kombanda yevi, otashi 

kala sha mangwa nomegulu. Ihe shono tamu shi mangulula kombanda yevi, otashi 

kala sha mangululwa nomegulu.” 

19“Natango otandi mu lombwele: Ngele yaali yomune kombanda yevi yu uvanene sha 

notaye shi indile, oyo taye shi pewa kuTate megulu. 

20Oshoka mpoka pu na yaali nenge yatatu ya gongala medhina lyandje, ongame wo 

ondi li mokati kawo.” 

Eyele lyomumati kee na ohenda 

21Petrus okwe ya kuJesus e ta ti: “Omuwa, olungapi ndi na okudhimina po mukwetu a 

yono kungame? Luheyali olwa gwana?” 

22Jesus okwa ti kuye: “Otandi ku lombwele kutya haluheyali, ndele, olwomilongo 

heyali luheyali. 

23Onkee ano Oshilongo shegulu osha fa omukwaniilwa a hala okuyalula oongunga 

dhaamati ye. 

24Ano sho a tameke oku dhi yalula, okwe etelwa po gumwe e mu lile oongunga 

dhiimaliwa oomiliyona. 

25Ihe sho a li owala, kee na sho ta futu, omuwa gwe okwa gandja elaka, a landithwe 

po pamwe nomukiintu gwe noyana naashihe shoka e shi na, opo oongunga dhe dhi 

vule okufutwa. 

26Nena omumati nguno okwi ihata pevi nokwa tsu oongolo koshipala she e ta ti: ‘Tala 

ndje onteni, otandi ku futile adhihe.’ 

27Omuwa okwe mu sile ohenda nokwe mu dhimine po oongunga dhe e te mu etha, a 

ye. 

28“Omumati nguno sho a yi pondje, okwi itsu po gumwe gwomaamati ooyakwawo 

ngoka e mu lile oongunga dhiimaliwa yimweyimwe ayike. Nena okwe mu kwata 

nokwe mu pondo e ta ti: ‘Futa oongunga dhandje!’ 

29Omumati ngu omukwawo okwi ihata pevi koompadhi dhe nokwe mu hehela a ti: 

‘Tala ndje onteni, otandi ku futile.’ 

30Ihe okwa tindi ashike nokwa yi e te mu edhililitha mondholongo sigo ta futu 

oongunga dhe. 

31Ihe aamati ooyakwawo sho ya mono shono sha ningwa po, oya si oluhodhi 

noonkondo noya hokololele omuwa gwawo ayihe. 

32Nena omuwa gwe okwe mu ithana, e ye kuye, nokwa ti: ‘Mumati ngoye omwiinayi, 

oongunga dhoye adhihe onde dhi ku dhimine po, sho wa hehela ndje. 

33Nangoye wo owa li u na okusila omumati mukweni ohenda, ngaashi ngame nde ku 

sile ohenda.’ 

34Omuwa okwa geye nokwe mu gandja, e ke edhililwe mondholongo, sigo ta futu 

iinima ayihe, e yi mu lile oongunga. 

35“Tate yomegulu osho te mu ningile wo, ngele itamu dhimine po omuntu kehe 

nomwenyo aguhe.” 

MATEUS 19 

Oondjokana 

(Mrk. 10:1-12) 

1Jesus sho a mana okupopya oohapu ndhoka, okwa zi muGalilea e tu uka komikunda 

dhaJudea handiyaka yaJordan. 

2Oongundu oonene dhaantu odhe mu landula. Oye nokwe ya aludha. 

3Aafarisayi oye ya kuye oku mu makela ya ti: “Oshu uka tuu, omulumentu ngele ta 

henge po omukiintu gwe omolwoshinima kehe?” 

4Jesus okwe ya pula wo a ti: “Inamu lesha nani kutya petameko Omushiti okwe ya 

shiti omulumentu nomukiintu? 

5Onkee ano omulumentu e na okuthiga po he nayina e ti ihanganitha nomukiintu gwe, 

ayehe yaali e taa ningi omuntu gumwe. 

6Kaye li we yaali, aawe, oyo omuntu gumwe. Ano shono Kalunga e shi tula kumwe, 

inashi kuthwa kumwe komuntu.” 

7Aafarisayi oye mu pula ya ti: “Omolwashike Moses a pitika, omulumentu a gandje 

onzapo yehengo komukiintu gwe, e mu ethe po?” 

8Jesus okwe ya yamukula a ti: “Moses okwa pitika, mu henge po aakiintu yeni 

omolwokwaahavulika kweni. Ihe hasho sha li ngaaka petameko. 

9Ihe ngame otandi mu lombwele: Oongoka ta henge po omukiintu gwe 

omolwoshinima shilwe shaa shi oluhondelo e ta hokana gulwe, oye ota hondele. 

Naangoka ta hokana omuhengwa, oye ota hondele.” 

10Aalongwa oya ti kuJesus: “Ano ngele okukala kwomulumentu nomukiintu gwe 

okwa tya ngeyi, nena okuhokana inaku opala.” 

11Jesus okwa ti kuyo: “Haayehe taa uvu ko oohapu ndhika, aawe, oomboka ayeke ye 

shi pewa. 

12Oshoka oku na oonakwiikalela nkene tuu ya valwa, oye li ngaaka okuza mela 

lyayina. Oku na wo mboka ya ningwa oonakwiikalela kaantu. Oku na ishewe mboka 

yi iningi oonakwiikalela yoyene omolwOshilongo shegulu. Oongoka ta vulu oku dhi 

taamba, ne dhi taambe.” 

Jesus ta yambeke uunona 

(Mrk. 10:3-16; Luk. 18:5-17) 

13Aantu yamwe oye eta uunona kuJesus, opo e u tenteke iikaha ye, ye a galikane. 

Aalongwa noya ganda mboka ye u eta. 

14Ihe Jesus okwa ti: “Etheni uunona, u ye kungame, inamu u keelela ko, oshoka 

Oshilongo shegulu oshaamboka ye u fa.” 

15Oye okwe u tenteke iikaha ye, e ta yi. 

Omugundjuka omuyamba 

(Mrk. 10:17-31; Luk. 18:18-30) 

16Nena omulumentu gumwe okwe ya kuJesus e ta ti: “Muhongi, nandi longe 

uuwanawa washike, ndi mone omwenyo gwaaluhe?” 

17Jesus okwa ti kuye: “Omolwashike to pula ndje kutya oshiwanawa oshini po? 

Gumwe awike omwaanawa. Ngele owa hala okuya momwenyo, gwanitha iipango.” 

18Oye okwa pula Jesus a ti: “Oyini po?” Jesus okwe mu yamukula a ti: “Oombika: 

‘Ino dhipaga,’ ‘Ino hondela,’ ‘Ino yaka,’ ‘Ino lundila,’ 

19‘Simaneka ho nanyoko,’ ‘Hola mukweni ngaashi ngoye wi ihole mwene.’ ” 

20Omugundjuka okwa ti kuye: “Ayihe mbika onde yi gwanitha. Oshike nde shi 

pumbwa natango?” 

21Jesus okwe mu yamukula a ti: “Ngele owa hala, u kale wa gwana wa pwa, inda, u 

ka landithe po ayihe mbyoka u na, iimaliwa e to yi pe oohepele, ngoye e to kala u na 

eliko megulu. Ila ihe, u landule ndje.” 

22Omugundjuka sho u uvu oohapu ndhoka, okwa zi po a sa oluhodhi, oshoka okwa li 

e na eliko olindji. 

23Opo Jesus okwa ti kaalongwa ye: “Ongame tandi mu lombwele: Omuyamba oku na 

uudhigu okuya mOshilongo shegulu. 

24Niishewe tandi mu lombwele: Okupitila kwongamelo mombululu yonane ihwepo 

ku vule okuya kwomuyamba mOshilongo shaKalunga.” 

25Aalongwa sho ye shi uvu, oya haluka noonkondo noya pula e taa ti: “Olye ano ta 

vulu okuhupithwa?” 

26Jesus okwe ya tongolola e ta yamukula: “Eeno, aantu ohaa nyengwa, ihe Kalunga 

iha nyengwa kusha.” 

27Nena Petrus okwa ti kuJesus: “Tala, otse twa thigi ko iinima ayihe e tatu ku landula. 

Otatu ka pewa shike?” 

28Jesus okwe ya yamukula a ti: “Ongame tandi mu lombwele: Muuyuni mboka uupe 

Omuna gwOmuntu sho ta ka kuutumba koshipangelapundi shesimano lye, nane wo 

mboka mwa landula ndje, otamu ka kuutumba kiipangelapundi omulongo niiyali, mu 

pangule omazimo gaIsrael omulongo nagaali. 

29Nokehe tuu ngoka a thigile ko egumbo nenge aamwayina aalumentu nenge 

aamwayina aakiintu nenge he nenge yina nenge oyana nenge epya omolwandje, ote ke 

yi mona lwethele yi vule mbika, nomwenyo gwaaluhe ote gu pewa. 

30Ihe aatango oyendji otaa ka ninga aahugunini, naahugunini oyendji otaa ka ninga 

aatango.” 

MATEUS 20 

Aalongi meyana lyomiviinu 

1“Oshilongo shegulu osha fa omusamane a meneka, a ka kongele eyana lye 

lyomiviinu aalongi. 

2Sho yu uvathana naalongi oshimaliwa shesiku, okwe ya tumu keyana lye lyomiviinu. 

3Ano sho a piti mo potundi ontimugoyi, okwa mono ko yamwe ya thikama owala 

pomalandelo. 

4Oye a ti kuyo: ‘Nane wo indeni keyana lyomiviinu, otandi ke mu futa pauyuuki.’ 

5Oyo noya yi. Oye a piti mo ishewe potundi ontimulongo nambali nopontitatu nokwa 

ningi ngaashi a ningile. 

6Oye a piti mo ishewe potundi ontintano nokwa adhele ko ishewe yamwe ya thikama 

e ta ti kuyo: ‘Omolwashike mwa thikama owala mpaka esiku alihe?’ 

7Oyo ya ti kuye: ‘Oshoka katu na ngoka e tu hiya.’ Oye a ti kuyo: ‘Nane wo indeni 

keyana lyandje lyomiviinu.’ 

8“Ano sho kwa ningi ongulohi, mwene gweyana lyomiviinu okwa lombwele elenga 

lye a ti: ‘Ithana aalongi, u ya fute ondjambi yawo. Tameka kumboka yahugunine sigo 

okumboka yotango.’ 

9Mboka ye ya potundi ontintano, oya pewa kehe gumwe oshimaliwa she. 

10Mbeyaka yotango sho ye ya, oya li ye shi, otaa pewa oshindji shi vule shayakwawo, 

ihe nayo wo oya pewa ondjambi oyo tuu ndjoka. 

11Sho ye yi pewa, oya tameke okutamaneka mwene gweyana 

12e taa ti: ‘Aahugunini oya longo otundi yimwe ayike, ihe ngoye owe ya yeleke natse 

mbaka twa longo esiku alihe momutenya omupyu.’ 

13“Nena mwene gweyana okwa yamukula gumwe gwomuyo e ta ti: ‘Kuume kandje, 

inandi ku yuga. Inatu uvathana nani ondjambi oyo tuu ndjono? 

14Kutha po yoye, u ye. Ngame onda hala okupa nguka omuhugunini shi thike pushika 

shoye. 

15Ondi indikwa nani okuninga ngaashi nda hala niimaliwa yandje? Nenge ou na efupa 

molwashoka ngame ndi na ohenda?’ ” 

16Jesus nokwa hulitha a ti: “Osho aahugunini otaa ka ninga aatango, naatango otaa ka 

ninga aahugunina.” 

Jesus ta popi ishewe okuhepekwa kwe 

(Mrk. 10:32-34; Luk. 18:31-34) 

17Jesus sho kwa li ta londo ta yi kuJerusalem, okwa kutha aalongwa mboka omulongo 

nayaali. Manga ya li mondjila, okwe ya lombwele yi ikalela a ti: 

18“Tala, otatu yeni kuJerusalem, hoka Omuna gwOmuntu ta ka gandjwa miikaha 

yaayambi aakuluntu noyaalongimpango, notaye mu pangulile eso. 

19Oyo otaye ke mu gandja ishewe kaapagani, mboka taye mu sheke e taye mu dhenge 

notaye mu alele komushigakano, ihe esiku etitatu ota yumudhwa.” 

Jesus ta pukulula aalanduli ye 

(Mrk. 10:35-45) 

20Nena yina yaana yaSebedeus okwe ya kuJesus pamwe noyana mboka nokwa tsu 

oongolo koshipala she oku mu pula sha. 

21Jesus okwe mu pula a ti: “Owa hala shike?” Oye a yamukula a ti: “Pitika 

aamwandje mbaka yaali, ya ka kuutumbe gumwe okolulyo lwoye nomukwawo 

okolumoho lwoye mOshilongo shoye.” 

22Jesus okwe mu yamukula a ti: “One inamu tseya shoka mwe shi hala. Otamu vulu 

tuu okunwa oshitenga shoka tandi ke shi nwa?” Oyo oya ti kuye: “Otatu shi vulu.” 

23Jesus okwa ti kuyo: “Oshitenga shoka otamu ke shi nwa, ihe okukuutumba kolulyo 

lwandje nenge kolumoho lwandje hangame tandi ku utha, ihe okwaamboka ye ku 

longekidhilwa kuTate.” 

24Aalongwa mbeyaka omulongo sho ye dhi uvu, oya geyele aamwayinathana mboka 

yaali. 

25Jesus okwe ya ithana ayehe e ta ti kuyo: “One omu shi shi, aapangeli ohaa lele 

iigwana, naanenentu ohaye yi pangele pankondo dhawo. 

26Ihe inashi kala ngaaka mokati keni. Ngoka gwomune a hala, a ninge omunene, oye 

na ninge omuyakuli gweni. 

27Naangoka gwomune a hala, a ninge gwotango, oye na kale omupika gweni. 

28Oshoka nOmuna gwOmuntu ine ya okuyakulwa, ihe okuyakula nokugandja 

omwenyo gwe, a hupithe oyendji.” 

Jesus ta aludha aaposi yaali 

(Mrk. 10:46-52; Luk. 18:35-43) 

29Sho ya zi mo muJeriko, aantu oyendjiyendji oya landula Jesus. 

30Aaposi yaali oya kuutumba mooha dhondjila. Sho yu uvu, Jesus te ende po, oyi 

igidha mokule ya ti: “Omuwa, Omuna gwaDavid, tu sila ohenda!” 

31Aantu oye ya ganda, ya mwene. Ihe oya dhiginine okwiigidha mokule ya ti: 

“Omuwa, Omuna gwaDavid, tu sila ohenda!” 

32Jesus okwa thikama nokwe ya ithana e te ya pula: “Omwa hala, ndi mu ningile 

shike?” 

33Oyo oya ti kuye: “Omuwa, otwa hala, omeho getu ga tonatithwe.” 

34Jesus okwe ya sile ohenda nokwa gumu omeho gawo; mbalambala oya tonata e taye 

mu landula. 

MATEUS 21 

Jesus ta kayile ta yi kuJerusalem 

(Mrk. 11:1-11; Luk. 19:28-40; Joh. 12:12-19) 

1Sho yi ihilile kuJerusalem, oya thiki kuBetfage, popepi nOndundu yooholivi. Nena 

Jesus okwa tetekelitha aalongwa ye yaali 

2e ta ti kuyo: “Indeni komukunda ngwiyaka gu li komeho geni. Nziyanziya otamu 

mono okasino okakiintu ka pandekwa nontana yako. U pandukululeni, ne mu u ete 

kungame. 

3Nongele ku na ngoka ta ti sha kune, mu lombweleni mu tye: ‘Omuwa e u pumbwa. 

Oye ote u galula mbala.’ ” 

4Shika osha ningwa, opo oohapu ndhoka dha popiwa komuhunganeki, dhi tse, sho ta 

ti: 

5“Lombweleni oshilando shaSion: 

‘Tala, omukwaniilwa gwoye te ya kungoye. Oye omunambili a kayila okasino. Oye a 

kayila ontana, ona yokasino haka longithwa.’ ” 

6Aalongwa oya yi noya ningi, ngaashi Jesus e ya lombwele. 

7Oyo ye eta okasino okakiintu nontana yako noya yala oonguwo dhawo kuwo, Jesus e 

ta kuutumba ko. 

8Ihe ongundu onene yaantu oya yala oonguwo dhawo mondjila. Yamwe oya tete iitayi 

yomiti e taye yi yala mondjila. 

9Ano oongundu dhaamboka ya kwata komeho naamboka ye mu landula, oyi igidha 

mokule ya ti: “Hosianna, Omuna gwaDavid! Na lalekwe nuuyamba kuKalunga, 

oonguka te ya medhina lyOmuwa! Hosianna, gwokombandambanda!” 

10Ano sho e ya muJerusalem, oshilando ashihe osha piyagana. Aantu oya pula ya ti: 

“Olye nguka?” 

11Oongundu odha yamukula: “Nguka oye Jesus, omuhunganeki gwomuNasaret 

shaGalilea.” 

Jesus to opaleke otempeli 

(Mrk. 11:15-19; Luk. 19:45-48; Joh. 2:13-22) 

12Jesus okwa yi motempeli e ta tidha mo ayehe ya li taa landa notaa landitha 

motempeli. Oye okwa tilehi iitaafula yaapingakanithi yiimaliwa niipundi yaahalithi 

yoonguti 

13nokwa ti: “Okwa nyolwa: ‘Ongulu yandje oyi na okwiithanwa ongulu yegalikano,’ 

ihe ne omwe yi ninga ombogo yaayugi.” 

14Aaposi niilema oye ya kuye motempeli, oye nokwe ya aludha. 

15Ano aayambi aakuluntu naalongimpango oya geye, sho ya mono iikumitha e yi 

longo, naanona mboka yi igidha motempeli ya ti: “Hosianna, Omuna gwaDavid!” 

16Oyo oye mu pula ya ti: “Ou uvite ko mbano shoka taa ti?” Jesus okwa ti kuyo: 

“Eeno. Inamu lesha nani nando lumwe, sho taku tiwa: ‘Momakana guunona 

noguuhanona owa longekidhile mo ehambelelo.’ ” 

17Jesus okwe ya thigi po e ta zi mo moshilando. Oye okwa yi kuBetania nokwa kala 

ko uusiku auhe. 

Omukwiyu tagu geyelwa 

(Mrk. 11:12-14, 20-24) 

18Jesus sho a meneka ongula ta shuna koshilando, okwa li a sa ondjala. 

19Pondjila okwa mono omukwiyu nokwa yi kugwo, ihe ina mona mo sha, omafo 

ageke. Oye a ti kugwo: “Ku imi we iiyimati sigo aluhe.” Omukwiyu nogwa si mbala. 

20Ano aalongwa sho ye shi mono, oya kumwa e taa pula: “Omukwiyu ogwa si ngiini 

nziyanziya?” 

21Jesus okwe ya yamukula a ti: “Ongame tandi mu lombwele: Andola mu na eitaalo, 

ne itamu limbililwa, ando otamu vulu, hashika ashike sha ningilwa omukwiyu, ihe 

otamu vulu wo okulombwela ondundu ndjika: ‘Itumba po mpaka, u iyundulile 

mefuta,’ notashi ningwa. 

22Nongele mwi itaala, otamu pewa kehe tuu shoka tamu shi indile megalikano.” 

Jesus ta pulwa kombinga yepangelonkondo lye 

(Mrk. 11:27-33: Luk. 20:1-8) 

23Jesus sho a yi motempeli, aayambi aakuluntu naakuluntu yoshigwana oye ya kuye, 

manga ta longo aantu, e taye mu pula: “Okoonkondo dhalye ho longo ngeyi? Olye e 

ku pa epitikilo?” 

24Jesus okwe ya yamukula a ti: “Nangame wo otandi mu pula epulo limwe. Ngele 

tamu li yamukula, nena nangame wo otandi mu lombwele, okoonkondo dhalye tandi 

longo. 

25Eshasho ndyoka lya ningwa kuJohannes, olya zi peni: okuKalunga nenge 

omaantu?” Oya tameke okupatathana: “Natu tye ngiini? Ngele otwa yamukula: 

‘OmuKalunga,’ ota ka tya: ‘Omolwashike ano inaamu itaala Johannes?’ 

26Ngele tatu ti ishewe: ‘Omaantu,’ nena otu na okutila aantu, oshoka aantu ayehe oya 

tala Johannes oye omuhunganeki.” 

27Oyo oya yamukula Jesus ya ti: “Katu shi wo.” Nena Jesus okwa ti kuyo: “Ano 

nangame wo itandi mu lombwele, okoonkondo dhalye tandi longo ngeyi. 

Eyele lyaamati yaali 

28“Otamu dhiladhila ngiini? Okwa li ku na omuntu e na oyana aamati yaali. Oye a yi 

komutango e ta ti: ‘Mumwandje, inda, u ka longe nena meyana lyandje lyomiviinu.’ 

29Oye a yamukula: ‘Inandi hala,’ ihe komeho okwi itedhulula e ta yi. 

30He okwa yi ihe komukwawo e te mu lombwele oohapu odho tuu ndhoka. Oye a 

yamukula: ‘Eeno tate,’ ye ina ya. 

31Oguni po gwaambaka yaali a gwanitha ehalo lyahe?” Oyo oya yamukula: “Oonguka 

gwotango.” Jesus okwa ti kuyo: “Otandi mu lombwele: Aafendelithi noohonda otaye 

mu tetekele okuya mOshilongo shaKalunga. 

32Oshoka Johannes okwe ya kune e te mu ulukile ondjila yu uka ndjoka mu na oku 

landula, ne inamu mu itaala, ihe aafendelithi noohonda oye mu itaale. Nokomeho 

nando mwe shi dhimbulula, inamu itedhulula, ne inamu itaala.” 

Aalongi yeyana aawinayi 

(Mrk. 12:12; Luk. 20:9-19) 

33Jesus okwa ti: “Pulakeneni eyele ekwawo. Okwa li ku na omusamane a tsike omiti 

dhomiviinu meyana lye. Oye okwe dhi gumbile enkolo, okwe dhi fulile oshilambo 

shokukolela mo omaviinu, okwa tungile mo ongulushungo nokwa langeke mo aalongi 

yeyana e ta yi kiilongo yokokule. 

34Ano oomviinu sho dha tiligana, mwene gweyana okwa tumu aamati ye kaalongi 

yeyana, ye mu pe iiyimati mbyoka e na oku yi pewa. 

35Aalongi yeyana oya kwata aamati ye, gumwe oye mu dhenge, omukwawo oye mu 

dhipaga nomutitatu oye mu dhipaga nomamanya. 

36Oye a tumununa ko aamati yalwe ye vule mbeyaka yotango, oyo noye ya ningile 

ngaashi yakwawo. 

37Lwahugunina okwa tumu ko omwana nokwa ti: ‘Omumwandje otaye mu tila.’ 

38Ihe aalongi yeyana sho ya mono omwana, oya kundathana ya ti: ‘Nguno 

omuthigululi, tu yeni, tu ke mu dhipageni, tse tu ye neliko lye.’ 

39Oyo oye mu kwata, oye mu umbu mo meyana noye mu dhipaga. 

40“Mwene gweyana ngele a galuka, ota ningi ngiini aalongi mbano?” Jesus okwe ya 

pula. 

41Oyo oya ti kuye: “Aakolokoshi mboka ote ya yonagula po nayi, neyana lyomiviinu 

ote li pe aalongi yalwe, mboka taye mu pe iiyimati pethimbo lyo opala.” 

42Jesus okwa ti kuyo: “Inamu lesha nani nando olumwe mOmanyolo, sho taku tiwa: 

‘Emanya ndyoka aatungi ye li ekelehi, olyo lya ningi emanya li na esimano li vule 

agehe. Osha ningwa kOmuwa, nosha ningi oshikumitha momeho getu.’ 

43“Onkee ano tandi mu lombwele. Otamu ka kuthwa Oshilongo shaKalunga e tashi ka 

pewa aantu haa imike iiyimati mbyoka ya pumbiwa. 

44[Kehe tuu ngoka ta pundukile kemanya ndyoka, oye ota teka; naangoka ta gwilwa 

kemanya ndyoka, oye ota nyanyagulwa.”] 

45Ano aayambi aakuluntu naafarisayi sho yu uvu omayele ngaka gaJesus, oya 

dhimbulula kutya oyo taa popiwa. 

46Oyo oya kambadhala oku mu kwata, ihe oya tila aantu, oshoka oya tala Jesus oye 

omuhunganeki. 

MATEUS 22 

Ohango yomuna gwokombanda 

(Luk. 14:15-24) 

1Jesus okwe ya lombwele ishewe momayele a ti: 

2“Oshilongo shegulu otashi yelekwa nomukwaniilwa a longekidhile omwana 

omumati oshituthi shohango. 

3Oye okwa tumu aamati ye, ye ki ithane aahiywa, ye ye koshituthi, ihe oya li inaa hala 

okuya. 

4Onkee okwa tumununa ko aamati yalwe e ta ti: ‘Lombweleni aahiywa kutya 

ngashingeyi oshituthi shandje onde shi longekidha, oondumetana niimuna yo 

ondodhwa oya tselwa, ashihe osha longekidhwa. Ileni kohango.’ 

5Ihe aahiywa oya li kaaye na ko nasha; oyo ya yi. Gumwe okwa yi kepya lye, 

nomukwawo okwa ka halitha. 

6Ooyakwawo oya kwata aamati ye, oye ya hepeke e taye ya dhipaga. 

7Omukwaniilwa okwa geye ihe, okwa tumu ko aakwiita ye, okwa hanagula po 

aadhipagi mboka nokwa fike po oshilando shawo. 

8Oye a ti kaamati ye: ‘Oshituthi shohango osha pwa okulongekidhwa, ihe aahiywa 

inaye shi opalela. 

9Indeni ano koompagiila dhoondjila, ayehe mboka tamu mono, ya hiyeni kohango.’ 

10Aamati oya yi noondjila noye eta mo ayehe mboka ya mono, aawinayi naawanawa, 

ohango noyu udha aayenda.” 

11“Ano omukwaniilwa sho a yi okutala aayenda, okwa mono mo omuntu gumwe kee 

na onguwo yoshituthi. 

12Oye okwe mu pula: ‘Kuume, owe ya mo ngiini muka waa na onguwo yoshituthi?’ 

Ihe oye okwa mwena. 

13Nena omukwaniilwa okwa ti kaamati ye: ‘Mu mangeni omaako nomagulu, ne mu 

mu umbile momilema dhopondjelela.’ Omo hamu kala elilagano neikokoto 

lyomayego.” 

14“Oshoka oyendji oyi ithanwa, ihe aashona ya hogololwa.” 

Epulo kombinga yokufuta oompale 

(Mrk. 12:3-17; Luk. 20:20-26) 

15Nena aafarisayi oya yi noya kundathana, nkene ye na okuyula Jesus moohapu. 

16Oyo ya tumu kuye aalongwa yawo pamwe naamboka ya gama kuHerodes ya ti: 

“Muhongi, otu ku shi kutya ongoye omunashili, iho ipula nomadhiladhilo gaantu 

noiho tala olupe lwomuntu. 

17Tu lombwela, oto ti ngiini, osho opala okupa omupangeli Omuroma oompale, nenge 

inashi opala?” 

18Jesus sho a dhimbulula uuwinayi wawo, okwa ti: “Aafudhime ne, omolwashike 

tamu makele ndje? 

19Ulukilii ndje oshimaliwa shoshene!” Oyo oye mu pe oshimaliwa oshisiliveli. 

20Jesus okwe ya pula a ti: “Efano ndino nenyolo li li ko, olyalye?” 

21Oyo ya yamukula: “Olyomupangeli Omuroma.” Nena Jesus okwe ya lombwele a ti: 

“Ano shono shomupangeli, shi peni omupangeli, naashoka shaKalunga, shi peni 

Kalunga.” 

22Sho ye shi uvu, oya kumwa noye mu thigi po e taa yi. 

Epulo kombinga yeyumuko 

(Mrk. 12:8-27; Luk. 20:7-40) 

23Esiku tuu ndyoka yamwe yomaasadukayi, mboka haa ti, kaku na eyumuko, oye ya 

kuJesus noye mu pula e taa ti: 

24“Muhongi, Moses okwa tile: ‘Ngele ku na omulumentu inaa mona oluvalo, e ta si, 

nena omukiintu gwe na hokanwe po komumwayina, opo nakusa a monenwe oluvalo.’ 

25Putse mpaka opwa li aalumentu aamwayinathana yaheyali. Omutango okwa hokana 

nokwa si kee na oluvalo, ihe okwa thigile mumwayina omukiintu gwe. 

26Osho omutiyali nomutitatu osigo tuu ayehe yaheyali. 

27Hugunina omukiintu okwa si wo. 

28Ano uuna aasi taa ka yumudhwa, ota ka ninga gwalye mwaambaka yaheyali?” 

29Jesus okwe ya yamukula a ti: “Ne omwa puka, ne inamu tseya Omanyolo 

omayapuki nosho wo oonkondo dhaKalunga. 

30Oshoka uuna aasi taa ka yumudhwa, itaa ka hokana noitaa ka hokanwa, aawe, 

megulu otaa ka kala ngaayengeli yaKalunga. 

31Ihe kombinga yeyumuko lyaasi inamu lesha nani ndhoka mwe dhi lombwelwa 

kuKalunga, sho ta ti: 

32‘Ongame Kalunga kaAbraham, Kalunga kaIsak naKalunga kaJakob.’ Shika tashi ti, 

ke shi Kalunga kaasi, aawe, okaanamwenyo.” 

33Aantu sho ye dhi uvu, oya kuminwa elongo lye. 

Oshipango oshinene 

(Mrk. 12:28-34; Luk. 10:25-28) 

34Aafarisayi sho yu uvu, Jesus a tompo aasadukayi, oya gongala. 

35Gumwe gwomuyo, omunongompango, okwe mu makele ta ti: 

36“Muhongi, oshipango oshinene shomompango oshini po?” 

37Jesus okwa ti kuye: “ ‘Hola Omuwa Kalunga koye komutima gwoye aguhe 

nokomwenyo gwoye aguhe nokomadhiladhilo goye agehe.’ 

38Shika osho oshipango oshinene noshotango. 

39Oshitiyali shi thike pusho osho shika: ‘Hola mukweni ngaashi ngoye wi ihole 

mwene.’ 

40Ompango ayihe nomahunganeko agehe oya kwatelelwa miipango mbika iyali.” 

Kristus omuna gwalye 

(Mrk. 12:5-37; Luk. 20:1-44) 

41Aafarisayi sho ya adhika ya gongala, Jesus okwe ya pula: 

42“Kristus otamu mu dhiladhila ngiini? Oye omuna gwalye?” Oyo ya ti: 

“OgwaDavid.” 

43Jesus okwe ya pula a ti: “Omolwashike ano David te mu ithana mewiliko 

lyOmbepo, Omuwa? Oshoka David okwa ti: 

44‘Omuwa okwa lombwele Omuwa gwandje: Kala omutumba kolulyo lwandje, sigo 

tandi lyatele aatondi yoye kohi yoompadhi dhoye.’ 

45Ano David ngele okwe mu ithana Omuwa, ano Kristus omuna gwaDavid pamukalo 

guni?” 

46Okuza kesiku tuu ndyoka kakwa li we ngoka a wapa oku mu yamukula nando 

ohapu yimwe, nokakwa li ngoka a vulu oku mu pula sha. 

MATEUS 23 

Jesus ta kumagidha aantu, ya angale uufudhime 

(Mrk. 12:8-39; Luk. 11:43, 46; 20:5-46) 

1Nena Jesus okwa lombwele oongundu dhaantu nosho wo aalongwa ye e ta ti: 

2“Aalongimpango naafarisayi oye li koshipundi shaMoses. 

3Onkee ano shaa shoka taye mu lombwele, shi ningeni, ne mu shi dhiginine. Ihe 

inamu holela iilonga yawo, oshoka shoka taya popi, ihaye shi longo. 

4Oyo ohaa manga omitenge omidhigu dhokuhumbatwa e taye dhi tsike komapepe 

gaantu, ihe yo yene inaa hala oku dhi guma nando onomunwe gumwe. 

5Iilonga yawo ayihe ohaye yi longo, opo ya monike kaantu. Iipakolwa yomatumbulo 

gomoohapu dhaKalunga, miipala yawo nokomaako, ohaye yi tende iinene, 

noonyemba dhoonguwo dhawo ohaye dhi ningi oondeendeka. 

6Oyo oye hole pomahala gaakuluntu miituthi nokiipundi ya simana moosinagoga. 

7Oye hole okukundilwa pokuma hapu gongala aantu nokwiithanwa kaantu 

‘omuhongi’. 

8Ne inamu zimina, mu ithanwe omuhongi, oshoka one amuhe aamwayinathana nomu 

na Omuhongi gumwe awike. 

9Inamu ithana nando olye gwokombanda yevi ‘ho’, oshoka one mu na Ho gumwe 

awike, oonguka gwomegulu. 

10Inamu pitika, mu ithanwe ‘omuwiliki’, oshoka omuwiliki gweni gumwe awike 

oKristus. 

11Omunene gwomokati keni na ninge omuyakuli gweni. 

12Oshoka ngoka ti inenepeke, ota shonopekwa, naangoka ti ishonopeke, ota 

nenepekwa.” 

Jesus ti igidhile aafudhime yayee 

(Mrk. 12:40; Luk. 11:39-42; 44-52; 20:47) 

13“Yayee, one aalongimpango naafarisayi, one aafudhime! One tuu mboka tamu 

edhile po osheelo shOshilongo shegulu. Oshoka one yene itamu yi mo notamu keelele 

mboka ya hala okuya mo. 

14[“Yayee, one aalongimpango naafarisayi! One aafudhime, sho hamu li omagumbo 

gaaselekadhi nohamu galikana omagalikano omaleeleka gokumonika kwowala. One 

otamu ka mona epangulo edhigu.] 

15“Yayee, one aalongimpango naafarisayi! One aafudhime, sho hamu tuulagana 

omafuta nomavi, mu likole omulongwa gumwe; nongele sha ningwa, otamu mu ningi 

omuna gwoheli e mu vule ne yene lwaali.” 

16“Yayee, one aakwatiketi aaposi! One ohamu ti: ‘Ngele ku na ngoka ta gana 

kotempeli, egano lye kali na oshilonga; ihe ngoka ta gana koshingoli shotempeli, oku 

na okudhiginina egano lye.’ 

17One aagoya naaposi! Oshinipo shi vule oshikwawo, oshingoli nenge otempeli 

ndjoka tayi ningi oshingoli oshiyapuki? 

18One ohamu ti: ‘Ngele ku na ngoka ta gana koshiyambelo, egano lye kali na 

oshilonga; ihe ngoka ta gana komagano ge li koshiyambelo, oku na okudhiginina 

egano lye.’ 

19Aaposi ne! Oshinipo shi vule oshikwawo, omagano nenge oshiyambelo, shoka tashi 

ningi omagano omayapuki? 

20Onkee ano oongoka ta gana koshiyambelo, oye ta gana kusho nokukehe shoka shi li 

ko. 

21Naangoka ta gana kotempeli, oye ta gana kuyo nokuKalunga, nguka a kala muyo. 

22Naangoka ta gana kegulu, oye ta gana koshipangelapundi shaKalunga nokungoka a 

kuutumba ko.” 

23“Yayee, one aalongimpango naafarisayi! One aafudhime, sho hamu gandja 

kuKalunga oshitimulongo shiigwanga yaa na oshilonga oshinene; ominti, odili 

nokumina, ihe ohamu etha iinenenima yomompango; uuyuuki, esilohenda 

nokwiinekelwa. Mbika oyi na okugwanithwa, ihe naambiyaka kayi shi kweethiwa. 

24One aakwatiketi aaposi! Omwe otamu yi dhindi mo, ihe ongamelo otamu yi nina.” 

25“Yayee, one aalongimpango naafarisayi! One aafudhime, sho hamu yogo oshitenga 

netemba kombanda, ihe meni omu udha eyugo nuukwaaneidhiliko. 

26Omufarisayi ngoye, yoga tango oshitenga meni, opo shi yele nokombanda wo.” 

27“Yayee, one aalongimpango naafarisayi! One aafudhime, sho mwa fa oombila dha 

kolongwa nodho opala okutalwa kombanda, ihe meni lyadho odhu udha omasipa 

gaasi nonyata ayihe. 

28Osho nane wo kombanda paantu omu na eholoko lyuuyuuki, ihe meni omu udha 

uufudhime nuulunde.” 

Epangulo lyaafudhime 

(Luk. 11:47-51) 

29“Yayee, one aalongimpango naafarisayi! One aafudhime, sho hamu tungu oombila 

dhaahunganeki nohamu opaleke oompampa dhaayuuki 

30nohamu ti: ‘Ando twa li ko pomasiku gookuku, ando otse inatu ninga, ngaashi ya 

ningi, sho ya dhipaga aahunganeki.’ 

31Ano otamu iholola kutya one aana yaadhipagi yaahunganeki. 

32Tsikilii ko ano kushoka oohokulu ya adhika ye shi tameke. 

33Oluvalo lwomayoka ne! Otamu wapa ngiini okuya ontuku okupangulilwa moheli? 

34Onkee ano otandi mu tumine aahunganeki, aalumentu aanandunge naalongi 

yoohapu dhaKalunga. Yamwe yomwaamboka otamu ya dhipaga e tamu ya alele 

komushigakano, yamwe otamu ya dhenge noongola moosinagoga dheni e tamu ya 

tidhagana moshilando noshilando oshikwawo. 

35Onkee egeelo otali ya kombanda yeni omolwokudhipaga aantu yaa na oondjo, 

okuza kedhipago lyaAbel, ngoka a li, kee na oondjo, sigo okedhipago lyaSakaria, 

omuna gwaBerekia, mwe mu dhipagela pokati kotempeli noshiyambelo. 

36Ongame tandi mu lombwele: Ayihe mbika otayi ya kombanda yaantu yopethimbo 

ndika.” 

Okwaayitedhulula kwaJerusalem 

(Luk. 13:34-35) 

37“Jerusalem, Jerusalem! Ongoye ho dhipaga aahunganeki noho dhipaga nomamanya 

aatumwa yaKalunga. Olungapi nda li nda hala okugongela aamwoye, ngaashi 

ondjuhwa hayi gongele uuyuhwena wayo meni lyomawawa gayo, ihe inamu hala. 

38Ngashingeyi egumbo lyeni otali thigwa ombuga yowala. 

39Ongame tandi mu lombwele. Okuza mpaka itamu mono ndje we, sigo tamu ka tya: 

‘Na lalekwe nuuyamba, oonguka te ya medhina lyOmuwa!’ ” 

MATEUS 24 

Jesus ta popi ehanagulo lyotempeli 

(Mrk. 13:1-2; Luk. 21:5-6) 

1Jesus okwa zi mo motempeli nokwa yi. Aalongwa ye oye ya kuye noye mu ulukile 

oongulu dhotempeli. 

2Oye a ti kuyo: “Kamu dhi wete adhihe ndhika! Ongame tandi mu lombwele: Itapu 

thigwa mpaka emanya lya tentekwa kekwawo inaali kumunwa po.” 

Omandhindhiliko gehulilo lyuuyuni 

(Mrk. 13:3-13; Luk. 21:7-19) 

3Jesus sho a kuutumba kOndundu yooholivi, aalongwa oye ya kuye, manga ya li yi 

ikalela. Oyo oye mu pula ya ti: “Tu lombwela, uunake ano tashi ka ningwa, 

nendhindhiliko olini tali holola, uuna to ya nehulilo lyuuyuni?” 

4Jesus okwe ya yamukula a ti: “Kotokeni, mwaa pukithwe nando okulye. 

5Aantu oyendji otaa ke ya taa ti: ‘Ongame Mesias!’ notaa pukitha oyendji. 

6Otamu ka uva omalugodhi noonkundana dhomalugodhi, ihe inamu tulwa uumbanda. 

Oshoka mbika oyi na okuningwa, ihe ehulilo inali thikana natango. 

7Iigwana otayi ka thikama okukondjithathana, iilongo otayi ka matukilathana. Otaku 

ke ya oondjala nomakakamo gevi okoombinga noombinga. 



1512 

 

Ombiimbeli Ondjapuki 
@ 2008, Bible Society in Namibia. 

 

 

 

 

8Ayihe mbika otayi ningi ongetameko lyoshitheta, okanona ngele taka valwa. 

9“Aantu otaye ke mu kwata notaye ke mu gandja, mu hepekwe, e taye mu dhipaga. 

One tamu ka tondwa kaantu ayehe omolwandje. 

10Aantu oyendji otaa ka etha eitaalo, otaa ka gandjathana e taa tondathana. 

11Otaku ka za aahunganeki aafundja oyendji e taa pukitha oyendji. 

12Uulunde otau ka lunda pombanda, nohole yoyendji otayi huhwa. 

13Ihe ngoka ti idhidhimike sigo ehulilo, ota hupithwa. 

14Elaka ndika etoye lyOshilongo otali ka uvithilwa aantu ayehe, li ningile iigwana 

ayihe onzapo; notaku ya ihe ehulilo.” 

Ehanagulo lyaJerusalem 

(Mrk. 13:14-23; Luk. 21:20-24) 

15“Ngele tamu mono iihuna yeshunduko, mbyoka ya popiwa komuhunganeki Daniel, 

yi li meha eyapuki” (omuleshi na ndhindhilike nawa), 

16“nena ayehe mboka ye li muJudea, naa tembukile koondundu. 

17Ngoka ta adhika kombanda yongulu ina kuluka ko, a ka pitule iinima ye megumbo. 

18Ngoka ta adhika mepya, ina shuna, a ka tale ko onguwo ye. 

19Yayee aasimba naamwali yopomasiku ngoka! 

20Galikaneni, okufadhuka po kweni kwaa ningwe pokufu nenge mesiku lyEsabati. 

21Oshoka omasiku ngoka otaku kala uudhigu uunene inaau kala ko nale okuza 

ketameko lyuuyuni sigo ongashingeyi, nongaashi itau ya we. 

22Omasiku ngoka ando itaga fupipikwa, ando kaku na nando omuntu ta hupithwa. Ihe 

Kalunga ota fupipike omasiku ngoka omolwaahogololwa ye. 

23“Ano ngele ku na ngoka te mu lombwele: ‘Tala, Kristus oye ngu,’ nenge: ‘Oye 

ngwiyaka,’ inamu mu itaala. 

24Oshoka otaku ka holoka ookristus naahunganeki aafundja notaa holola po 

omandhindhiliko omanene niikumithalonga, opo ya pukithe, ngele tashi vulika, 

naahogololwa yaKalunga wo. 

25Uvii ko, onda tetekele oku shi mu lombwela. 

26Onkee ano, ngele tamu lombwelwa: ‘Tala, omombuga e li,’ inamu ya ko, nenge: 

‘Tala, omondjugo e li,’ inamu itaala. 

27Oshoka ongashika olwaadhi talu adhima kuuzilo notalu monika kuuninginino, osho 

tuu wo tashi ka ningwa, uuna Omuna gwOmuntu te ya. 

28“Kokuma nkoka ku na omudhimba, oko haku gongala oontsa.” 

Uuna Omuna gwOmuntu te ya 

(Mrk. 13:24-27; Luk. 21:25-28) 

29“Uudhigu womasiku ngoka otau landulwa mbala kokuluudha kwetango, omwedhi 

itagu ka yela we, oonyothi otadhi ka gwa megulu, noonkondo dhomewangandjo 

otadhi ka tukuluka. 

30Endhindhiliko lyOmuna gwOmuntu otali ka holoka ihe kegulu. Nena aantu ayehe 

yokombanda yevi otaa ka lilagana, sho taa ka mona Omuna gwOmuntu te ya te ende 

kiikogo yokegulu e na oonkondo odhindji neadhimo. 

31Enkuma enene otali ka hikwa, oye sho ta ka tuma ko aayengeli ye, ya ka gongele 

aahogololwa ye koombinga ne dhevi, okuza kombinga yimwe sigo okonkwawo.” 

Eyele lyomukwiyu 

(Mrk. 13:28-31; Luk. 21:29-33) 

32“Ilongeni omayele komukwiyu. Iitayi yagwo ngele tayi hapuka nomafo taga 

mbunyuka, nena omu shi shi kutya othinge oyi li popepi. 

33Osho nane wo ngele tamu mono ayihe mbika, kaleni mu shi shi, ethimbo olya 

thikana, Omuna gwOmuntu oku li popepi posheelo.” 

34Dhimbulukweni kutya iinima mbika ayihe otayi ka ningwa omanga epipi ndyoka li 

na omwenyo ngashingeyi inaali hula po. 

35Egulu nevi otali hulu po, ihe oohapu dhandje kadhi na mpoka tadhi hulu po. 

Kaku na ngoka a tseya esiku notundi 

(Mrk. 13:32-37; Luk. 26:30; 34-36) 

36“Esiku notundi ndjoka kaku na ngoka e yi shi, nando aayengeli yomegulu nenge 

Omwana, Tate oye awike. 

37Oshoka ngaashi sha li pethimbo lyaNoa, osho tuu taku ka kala, uuna Omuna 

gwOmuntu te ya. 

38Ngaashi aantu ya li pethimbo ndiyaka lya tetekele eyelu, ya kala taa li notaa nu, taa 

hokana notaa hokanitha, sigo esiku ndyoka Noa a yi monguluwato, 

39yo inaye shi tseya, sigo eyelu lye ya nolye ya hanagula po ayehe, osho tuu taku ka 

kala, uuna Omuna gwOmuntu te ya. 

40Pethimbo ndyoka aantu yaali taa longo mepya; gumwe ta kuthwa po, mukwawo ta 

thigwa po. 

41Aakiintu yaali taa tsu poshini: gumwe ta kuthwa po, mukwawo ta thigwa po.” 

42“Ano tonateni, oshoka inamu tseya, esiku olini Omuwa gweni te ya. 

43One omu shi shi, mwene gwegumbo ngele oku na owino kutya opethimbo lini 

omufuthi te ya, nena ota tonatele egumbo lye, opo lyaa gwayelwe. 

44Onkee ano nane wo kaleni mwi ilongekidha, oshoka Omuna gwOmuntu ote ke ya 

pethimbo tuu ndyoka inaamu mu tegelela.” 

Omumati omwiinekelwa 

(Luk. 12:41-48) 

45“Olye ano omumati omwiinekelwa nomunandunge? Oye ngoka, omuwa gwe e mu 

pe, a tonatele aamati ooyakwawo, e ya pe iikulya pethimbo lyayo. 

46Omumati omunelago oye ngoka, omuwa gwe ngele te ya, te mu adha ta ningi 

ngaaka. 

47Oshili tandi mu lombwele: Omuwa gwe ote mu pe etonatelo lyiinima ye ayihe. 

48Ihe omumati ngoka ngele omwiinayi, oti ilombwele ye mwene ta ti: ‘Omuwa 

gwandje ite ya mbala.’ 

49Oye ta tameke ihe okudhenga aamati ooyakwawo, ta li e ta nu pamwe noonkolwi. 

50Nena omuwa gwomumati ngoka ote ya esiku ndyoka inee mu tegelela nethimbo 

ndyoka inee li tseya;  

51omuwa note mu ntimbagula e te mu pe oshipewa she pamwe naafudhime. Omo 

moka tamu ka kala elilagano neikokoto lyomayego.” 

MATEUS 25 

Eyele lyaakadhona omulongo 

1Nena Oshilongo shegulu tashi ka kala sha fa aakadhona omulongo mboka ya kutha 

oolamba dhawo noya ka tsakaneka ombushiki. 

2Yatano yomuyo oya li aagoya nooyakwawo yatano oya li aanandunge. 

3Aagoya oya kutha oolamba dhawo, yo inaa kutha omahooli. 

4Ihe aanandunge oya kutha iiyuma yomahooli noolamba dhawo. 

5Ano ombushiki sho a kala ko, ayehe oya lendenda noya kotha. 

6“Ihe pokati kuusiku okwi igidhwa: ‘Ombushiki oye ngu! Indeni, mu ke mu 

tsakaneke!’ 

7Aakadhona ayehe oya penduka noyo opaleke nawa oolamba dhawo. 

8Aagoya oya lombwele aanandunge: ‘Tu pii mo wo momahooli geni, oshoka oolamba 

dhetu otadhi dhimi.’ 

9Aanandunge oya yamukula ya ti: ‘Itage tu gwaneni, otse nane. Indeni, mu ki ilandele 

kaalandithi.’ 

10Ano sho ya yi, ya ka lande, ombushiki okwe ya. Oye nokwa yi mo pamwe 

naakadhona yatano mboka ya adhika yi ilongekidhila oshituthi shohango, osheelo 

noshe edhilwa po. 

11“Ohugunina aakadhona ooyakwawo oye ya wo noyi igidha ya ti: ‘Omuwa, Omuwa, 

tu egulula!’ 

12Ombushiki okwa yamukula a ti: ‘Ongame tandi mu lombwele: Kandi mu shi.’ 

13“Kaleni ano mwa tonata, oshoka inamu tseya esiku notundi.” 

Eyele lyiimaliwa 

(Luk. 19:11-27) 

14“Oshoka otaku ningi ngashika omulumentu te ke enda kiilongo: Oye okwi ithana 

aamati ye e te ya pe eliko lye. 

15Gumwe okwe mu pe iimaliwa omayuvi gatano, omukwawo omayuvi gaali 

nomutitatu eyuvi limwe. Kehe gumwe okwa pewa shoka sha yeleka uupenda we. Oye 

nokwa yi. 

16Ngoka a pewa iimaliwa omayuvi gatano, okwa yi nziya nokwe yi likolitha iimaliwa 

iikwawo omayuvi gatano. 

17Nosho wo nguka a pewa iimaliwa omayuvi gaali, okwa likolitha iimaliwa iikwawo 

omayuvi gaali. 

18Ihe ngoka a pewa iimaliwa eyuvi limwe, okwa yi e ta fulu oshilambo mevi nokwa 

fumvike mo iimaliwa yomuwa gwe.” 

19“Konima yethimbo ele omuwa gwaamati mbeyaka okwa galuka ihe nokwe ya 

yalulitha. 

20Nena omumati ngoka a li a pewa iimaliwa omayuvi gatano, okwe ya nokwe eta 

iimaliwa iikwawo omayuvi gatano e ta ti: ‘Omuwa, ongoye wa pele ndje iimaliwa 

omayuvi gatano. Tala, nkene nde yi likolitha iimaliwa iikwawo omayuvi gatano.’ 

21Omuwa gwe okwa ti kuye: ‘Iyaloo, mumati ngoye omwaanawa nomwiinekelwa! 

Ongoye wa kala omwiinekelwa miishona, otandi ku pe okupangela oyindji. Inda 

menyanyu lyomuwa gwoye!’ ” 

22“Omumati ngoka a li a pewa iimaliwa omayuvi gaali, okwe ya nokwa ti: ‘Omuwa, 

ongoye wa pele ndje iimaliwa omayuvi gaali. Tala, nkene nde yi likolitha iimaliwa 

iikwawo omayuvi gaali.’ 

23Omuwa gwe okwa ti kuye: ‘Iyaloo, mumati ngoye omwaanawa nomwiinekelwa! 

Ongoye wa kala omwiinekelwa miishona, otandi ke ku pa okupangela oyindji. Inda 

menyanyu lyomuwa gwoye!’ ” 

24“Osho wo ngoka a li a pewa iimaliwa eyuvi limwe, okwe ya nokwa ti: ‘Omuwa, 

ondi ku shi, ongoye omulumentu omukukutu; ho teya mpoka inoo kuna po noho 

gongele mpoka inoo halakanithila po sha. 

25Onkee ano nda li nda tila, onda yi nonda fumvike mevi iimaliwa yoye. Onkee oyo 

mbika.’ ” 

26“Omuwa okwe mu yamukula a ti: ‘Mumati ngoye omwiinayi nomunanyalo! Owa ti, 

ou shi ndje, handi teya mpoka inaandi kuna po nohandi gongele mpoka inaandi 

halakanithila sha. 

27Owa li u na okugandja iimaliwa yandje kaagwedheli mombaanga, opo ando ngame 

mokugaluka kwandje nda galulilwa shoka shandje kwa gwedhelwa ontanitho. 

28Ano ngashingeyi mu kutheni iimaliwa yandje, ne mu yi pe ngoka e na iimaliwa 

omayuvi omulongo. 

29Oshoka ngoka e na oyindji, oye ta pewa, opo a kale a gwanenena. Ihe ngoka kee na, 

oye ta kuthwa noshishona shoka e shi na. 

30Onkee ano omumati ngu omwiinayi mu umbileni momilema dhopondjelela, moka 

tamu kala elilagano neikokoto lyomayego.’ ” 

Epangulo lyahugunina 

31“Ano uuna Omuna gwOmuntu te ya meadhimo lyuukwaniilwa we pamwe 

naayengeli ye ayehe, nena ota ka kuutumba koshipangelapundi shuukwaniilwa we. 

32Aantu ayehe yokombanda yevi otaa ka gongelwa ihe koshipala she, note ke ya 

yoolola mooyakwawo, ongashika omusita ta yoolola oonzi miikombo. 

33Oonzi ote dhi gameke kolulyo lwe, iikombo okolumoho lwe. 

34Nena omukwaniilwa ota lombwele mboka yokolulyo lwe: ‘Ne aalalekwa nuuyamba 

kuTate, ileni, mu ka thigulule oshilongo mwe shi longekidhilwa okuza keshito 

lyuuyuni. 

35Oshoka ongame nda li nda sa ondjala, one omwa pe ndje ndi lye. Ongame nda li nda 

sa enota, one omwa pe ndje ndi nwe. Ongame nda li ondjendi, one omwe edhilile 

ndje. 

36Ongame nda li olutu lwowala, one omwa zaleke ndje; nda li nda ala, omwe ya 

okupendula ndje; nda li mondholongo, omwe ya okutalela ndje po.’ 

37“Nena aayuuki otaye mu yamukula taa ti: ‘Omuwa, uunake twe ku mwene wa sa 

ondjala, e tatu ku pe u lye; nenge wa sa enota, e tatu ku pe u nwe? 

38Uunake twe ku mwene ondjendi, e tatu ku edhilile, nenge u li olutu lwowala, e tatu 

ku zaleke? 

39Uunake twe ku mwene wa ala nenge u li mondholongo, e tatu ya kungoye?’ 

40Nena omukwaniilwa ote ya yamukula ta ti: ‘Ongame tandi mu lombwele: Ayihe 

mbyoka mwe yi ningile gumwe gwaamwatate mbaka aashuushuka, ongame mwe yi 

ningile.’ 

41“Omukwaniilwa ota lombwele ihe mbeyaka yokolumoho lwe: ‘Zii po pungame, ne 

mboka mwa thingwa, mu ye momulilo gwaaluhe ngoka gwa longekidhilwa omutondi 

naayengeli ye. 

42Oshoka ongame nda li nda sa ondjala, ne inamu pa ndje ndi lye. Ongame nda li nda 

sa enota, ne inamu pa ndje ndi nwe. 

43Ongame nda li ondjendi, ne inamu edhilila ndje; olutu lwowala, ne inamu zaleka 

ndje; nda li nda ala nonda li mondholongo, ne inamu ya okutalela ndje po.’ ” 

44“Nena naamboka wo otaye ke mu yamukula taa ti: ‘Omuwa, uunake twe ku mwene 

wa sa ondjala, nenge wa sa enota, nenge ondjendi nenge olutu lwowala, nenge wa ala 

nenge mondholongo, tse inatu ku yakula?’ 

45Omukwaniilwa ote ke ya yamukula ta ti: ‘Ongame tandi mu lombwele: Ayihe 

mbyoka inaamu yi ningila nando ogumwe gwaambaka aashuushuka, ongame mwene 

inaamu yi ningila.’ 

46Oombaka otaa ka ya ihe mokugeyelwa kwaaluhe, ihe aayuuki otaa ka ya 

momwenyo gwaaluhe.” 

MATEUS 26 

Jesus ta kundathanwa 

(Mrk. 14:1-2; Luk. 22:1-2; Joh. 11:45-53) 

1Jesus sho a mana okupopya oohapu ndhoka adhihe, okwa ti kaalongwa ye: 

2“One omu shi shi, ngele pwa piti omasiku gaali, oku na oshituthi shOpaasa. Nena 

Omuna gwOmuntu ota ka gandjwa okwaalelwa komushigakano.” 

3Nena aayambi aakuluntu naakuluntu yoshigwana oya gongalele megumbo 

lyomuyambimukuluntu, edhina lye Kajafas. 

4Oyo oya kundathana, nkene ye na okukwata Jesus nekoto, ye mu dhipage. 

5Ihe oya ti: “Itatu shi ningi pethimbo lyoshituthi, opo evundakano lyaa holoke 

maantu.” 

Jesus ta gwayekwa 

(Mrk. 14:3-9; Joh. 12:1-8) 

6Jesus sho a li muBetania megumbo lyaSimon omunashilundu, 

7omukiintu e na ohanga yu udha omugwayo gwondilo, okwe ya kuye nokwe gu tile 

komutse gwaJesus, manga a kuutumba poshililo. 

8Ihe aalongwa sho ye shi mono, oya geye e taa ti: “Omolwashike omugwayo nguka 

tagu hepithwa owala? 

9Andola gwa landithwa po, ando gwa zi iimaliwa oyindji, yi pewe oohepele.” 

10Jesus okwe shi dhimbulula nokwa ti kuyo: “Omolwashike tamu piyaganeke 

omukiintu? Oye okwa longele ndje oshilonga oshiwanawa. 

11Oohepele omu dhi na aluhe pune, ihe ngame kamu na ndje aluhe. 

12Oshoka sho a tile omugwayo ngu kolutu lwandje, okwa longekidha efumviko 

lyandje. 

13Ngame otandi mu lombwele: Shaa nkoka muuyuni auhe elaka ndika etoye tali ka 

uvithwa, oshilonga wo shika e shi ningi, otashi ka dhimbulukiwa.” 

Jesus ta landithwa po 

(Mrk. 14:10-11; Luk. 22:3-6) 

14Nena gumwe gwaamboka omulongo nayaali, edhina lye Judas Iskariot, okwa yi 

kaayambi aakuluntu 

15e ta ti: “Otamu pe ndje shike, opo ndi gandje Jesus miikaha yeni?” Oyo ye mu futu 

iimaliwa iisiliveli omilongo ndatu. 

16Ano okuza mpoka Judas okwa li ta kongo ashike ethimbo lyo opala okugandja 

Jesus. 

Jesus ta li Opaasa pamwe naalongwa ye 

(Mrk. 14:12-21; Luk. 22:7-13, 21-23; Joh. 13:21-30) 

17Mesiku lyotango lyokulya iikwiila inaayi fulikwa, aalongwa oye ya kuJesus e taa ti: 

“Openi wa hala, tu ke ku longekidhile, u lye uulalelo wOpaasa?” 

18Jesus okwa ti kuyo: “Indeni koshilando komuntu gwontumba, mu ke mu lombwele 

mu tye: ‘Omuhongi ota ti: Ethimbo lyandje olya thikana. Otandi ya, ndi ningile 

oshituthi shOpaasa megumbo lyoye pamwe naalongwa yandje.’ ” 

19Aalongwa oya ningi, ngaashi Jesus e ya lombwele, noya longekidha uulalelo 

wOpaasa. 

20Ongulohi sho ye ya, Jesus okwa kuutumba poshililo pamwe naalongwa ye 

omulongo nayaali. 

21Manga taa li, Jesus okwa ti: “Ngame tandi mu lombwele: Gumwe gwomokati keni 

ota ka gwaaleka ndje.” 

22Aalongwa oya nika uuthigwa noonkondo noye mu pula koogumwe noogumwe ya ti: 

“Omuwa, hangame ndishi?” 

23Jesus okwa yamukula a ti: “Ngoka te elele metemba mumwe nangame, oye ta ka 

gwaaleka ndje. 

24Omuna gwOmuntu ota ka sa, ngaashi kwa nyolwa, ihe yayee omuntu ngoka te ke 

mu gwaaleka! Omuntu ngoka ando a li inaa valwa, ando ihwepo.” 

25NaJudas, ngoka te ke mu gwaaleka, okwa pula a ti: “Muhongi, hangame ndishi?” 

Jesus okwa ti kuye: “Ongoye tuu, ngaashi wa ti.” 

Edhiko lyUulalelo Uuyapuki 

(Mrk. 14:22-26; Luk. 22:15-20; 1 Kor. 11:23-25) 

26Sho ya li taa li, Jesus okwa kutha oshikwiila, okwa hambelele, okwe shi pambula 

nokwe shi pe aalongwa ye e ta ti: “Taambeni, lyeni, shika osho olutu lwandje.” 

27Oye a kutha wo oshitenga, okwa hambelele nokwe shi ya pe e ta ti: “Nweni mo 

amuhe;  

28shika osho ombinzi yandje, ombinzi yehangano, tayi tilwahi omolwoyendji 

oyokudhima po oondjo. 

29Otandi mu lombwele: Okuza nena itandi nu we omaviinu sigo esiku ndyoka tandi ke 

ga nwa omape pamwe nane mOshilongo shaTate.” 

30Ano sho yi imbi eimbilo lyehambelelo, oya yi kOndundu yooholivi. 

Jesus ta londodha aalongwa ye 

(Mrk. 14:27-31; Luk. 22:31-34; Joh. 13:36-38) 

31Nena Jesus okwa ti kuyo: “Uusiku wonena one amuhe otamu yi ontuku e tamu etha 

ndje, oshoka okwa nyolwa taku tiwa: ‘Otandi dhipaga po omusita, noonzi dhuusita 

otadhi halakana.’ 

32Ihe ngame nge nda yumudhwa, otandi ke mu tetekela kuGalilea.” 

33Petrus okwa yamukula Jesus a ti: “Nando ayehe oya ye ontuku, ngame itandi yi 

ontuku.” 

34Jesus okwa ti kuye: “Ongame tandi ku lombwele: Uusiku mbu wonena 

ekondombolo manga inaali iga, ongoye to idhimbike ndje lutatu.” 

35Petrus okwa yamukula: “Nando ondi ka se pamwe nangoye, itandi ku idhimbike.” 

Naalongwa ooyakwawo ayehe osho ya yamukula. 

Jesus ta galikana muGetsemane 

(Mrk. 14:32-42; Luk. 22:39-46) 

36Opo ihe Jesus okwa yi naalongwa ye keyana, edhina lyalyo Getsemane, e ta ti kuyo: 

“Kuutumbeni mpaka, manga tandi yi nkwiyaka, ndi galikane.” 

37Oye okwa kutha Petrus naana yaali yaSebedeus e ta yi nayo. Okwa tameke okusa 

oluhodhi nokuuva uuwehame. 

38Nokwa ti kuyo: “Oluhodhi momwenyo gwandje olunene, konyala talu nyanyagula 

ndje. Kaleni mpaka, mu tonate pamwe nangame.” 

39Oye okwa humu ko kashona, okwi ihata pevi oshipala she nokwa galikana ta ti: 

“Tate, ngele tashi vulika, oshitenga shika nashi pitilile ndje po. Ihe hamolwehalo 

lyandje, ihe ongaashi wa hala.” 

40Oye okwa yi kaalongwa nokwe ya adha ya kotha e ta ti kuPetrus: “Ano osho mwa 

nyengwa okutonata otundi yimwe ayike pamwe nangame? 

41Tonateni, mu galikane, mwaa pwile memakelo. Ombepo yomuntu oya hala, ihe 

onyama onkundi.” 

42Natango Jesus okwa shuna ko lutiyali nokwa galikana e ta ti: “Tate, oshitenga shika 

ngele itashi vulika okupitilila ndje po inaandi shi nwa, ano ehalo lyoye nali 

gwanithwe.” 

43Oye okwa galuka ishewe nokwa adha aalongwa ya kotha, oshoka omeho gawo oga 

li ge niwe koomposi. 

44Natango Jesus okwe ya thigi po e ta shuna ko nokwa galikana olutitatu a popyulula 

oohapu odho tuu ndhoka. 

45Opo ihe okwe ya kaalongwa e ta ti kuyo: “Otamu kotha natango tamu vululukwa? 

Tala, ethimbo olya thikana, uuna Omuna gwOmuntu ta ka gandjwa miikaha yaalunde. 

46Thikameni, tu yeni. Ngoka ta gwaaleke ndje, oku li popepi.” 

Jesus ta kwatwa 

(Mrk. 14:43-50; Luk. 22:47-53; Joh. 18:3-12) 

47Ano manga ta popi, Judas, gumwe gwaamboka omulongo nayaali, okwe ya pamwe 

nongundu onene yi na omagongamwele noondhimbo, ya tumwa kaayambi aakuluntu 

nokaakuluntu yoshigwana. 

48Omugwaaleki okwa li e ya tsu onyala a ti: “Ngoka tandi thipi komilungu, oye ngoka 

mwa hala. Mu kwateni!” 

49Mbalambala okwe ya kuJesus nokwa ti: “Muhongi, wa tokelwa.” Oye nokwe mu 

thipi komilungu. 

50Jesus okwa ti kuye: “Kuume, shoka wa hala, shi ninga mbala!” Nena mbeyaka oya 

hedha kuJesus, ye mu tsu iikaha e taye mu kwata. 

51Ano gumwe gwaamboka ya li pamwe naJesus, okwa ganeke oshikaha she, a pweya 

mo egongamwele lye noku umpile omumati gwomuyambi omukuluntu e te mu fegula 

okutsi. 

52Ihe Jesus okwa ti kuye: “Shuna mo egongamwele lyoye molumpangwa, oshoka 

ayehe mboka taa longitha egongamwele, oyo otaa ka sa kegongamwele. 

53Nenge u shi, kandi vulu okwiindila Tate, a tumine ndje ngashingeyi omatanga 

omanene gaayengeli ge vule omulongo nagaali? 

54Ihe Omanyolo otaga gwanithwa ngiini andola, ngoka taga ti kutya osho shi na 

okuningwa.” 

55Jesus nokwa lombwele ongundu yaantu: “One mwe ya okukwata ndje ongaashi 

omukolokoshi mu na omagongamwele noondhimbo. Kehe esiku onda li handi 

kuutumba motempeli tandi longo aantu, ne inamu kwata ndje. 

56Ihe ayihe mbika oya ningwa, Omanyolo gaahunganeki opo ga gwanithwe.” Nena 

aalongwa ayehe oye mu thigi po e taa yi ontuku. 

Jesus e li kiipala yaatokoli 

(Mrk. 14:53-65; Luk. 22:54-55, 63-71; Joh. 18:13-14, 19-24) 

57Aakwati yaJesus oye mu fala megumbo lyomuyambimukuluntu Kajafas, moka mwa 

li mwa gongala aalongimpango naakuluntu. 

58Petrus okwe mu landula e li konima kokule sigo omolugumbo lwegumbo 

lyomuyambi omukuluntu. Okwa yi mo nokwa kuutumba pamwe naalangeli, a mone 

shoka tashi ka ningwa po. 

59Ano aayambi aakuluntu noshigongi ashihe shaatokoli oya kambadhala okukonga 

omalundilo, ya lundile Jesus, opo ye mu dhipage. 

60Ihe inaye ga mona, nando pwa holoka aalundili oyendji. Hugunina opwe ya 

aalundili yaali 

61e taa ti: “Omuntu nguno okwa tile: ‘Otandi vulu okukumuna po otempeli yaKalunga 

e tandi yi tungulula omasiku gatatu.’ ” 

62Omuyambi omukuluntu okwa thikama nokwa pula Jesus ta ti: “Ito yamukula sha 

komalundilo ngoka taye ku lundile?” 

63Ihe Jesus okwa mwena. Nena omuyambi omukuluntu okwa ti kuye: “Otandi ku 

ganitha kuKalunga omunamwenyo, tu lombwela, ngele ongoye Kristus, Omuna 

gwaKalunga.” 

64Jesus okwa ti kuye: “Eeno, ngaashi wa ti. Ihe otandi mu lombwele: Okuza 

ngashingeyi otamu ka mona Omuna gwOmuntu a kuutumba kolulyo lwoonkondo 

lwaKalunga note ke ya te ende kiikogo yokegulu.” 

65Omuyambi omukuluntu okwa tuula oonguwo dhe mwene e ta ti: “Okwa tuku 

Kalunga! Inatu pumbwa we oonzapo! One mu uvu ngashingeyi etukano lye. 

66Otamu ti ngiini?” Oyo ya yamukula taa ti: “Oye okwi ilongele okusa.” 

67Oyo ye mu hiyile omayeye moshipala noye mu dhenge noongonyo. Naamboka ye 

mu dhenge nomalupi 

68oya ti: “Kristus, tu hunganekela ngoka e ku dhenge.” 

Petrus ti idhimbike Jesus 

(Mrk. 14:66-72; Luk. 22:56-62; Joh. 18:15-18, 25-27) 

69Petrus okwa li a kuutumba pondje molugumbo. Omukadhona gumwe 

gwomaayakuli okwe ya kuye a ti: “Nangoye wo owa li pamwe naJesus, Omugalilea.” 

70Ihe ye okwi idhimbike montaneho yaayehe a ti: “Kandi uvite ko shoka to popi.” 

71Ano manga tu uka lwokomweelo, a pite mo, omuyakuli gulwe omukadhona okwe 

mu mono nokwa lombwele aantu mbeyaka: “Naanguka wo okwa li pamwe naJesus 

Omunasareti.” 

72Petrus okwi idhimbike ishewe nokugana a ti: “Omulumentu ngoka kandi mu shi.” 

73Konima yokathimbo okashona mboka ya li ya thikama, oye ya kuPetrus e taa ti: 

“Kapu na omalimbililo, nangoye wo gumwe gwaambeyaka, oshoka nelaka lyoye olye 

ku holola.” 

74Nena okwa tameke okwiithinga nokugana e ta ti: “Omulumentu ngoka kandi mu 

shi.” Ekondombolo nolyi igi. 

75Opo Petrus okwa dhimbulukwa oohapu dhaJesus, sho a tile kuye: “Ekondombolo 

manga inaali iga, ongoye to idhimbike ndje lutatu.” Oye a yi pondje nokwa lili 

nokulililila. 

MATEUS 27 

Jesus ta gandjwa miikaha yaPilatus 

(Mrk. 15:1; Luk. 23:1-2; Joh. 18:28-32) 

1Ongula sho kwa shi aayambi aakuluntu naakuluntu yoshigwana ayehe oya gongala 

noya kundathana, ya dhipage Jesus. 

2Oyo ye mu manga, ye mu kutha noye mu gandja kuPilatus, omuleli gwaRoma. 

Judas ti idhipaga 

(Iil. 1:18-19) 

3Ano Judas, ngoka e mu gwaaleke, sho a mono, Jesus a tokolwa, okwi itedhulula 

nokwa shunitha iimaliwa iisiliveli mbiyaka omilongo ndatu kaayambi aakuluntu 

nokaakuluntu 

4e ta ti: “Onda yona, sho nda gwaaleke omulumentu kee na oondjo, a ka dhipagwe.” 

Oyo oye mu yamukula ya ti: “Otu na shike nasho? Tala mwene sho to ningi.” 

5Judas okwe ekelehi iimaliwa iisiliveli motempeli, okwa zi mo, a yi e ti imangeleke. 

6Aayambi aakuluntu oya kutha iimaliwa iisiliveli e taa ti: “Mbika itayi wapa okutulwa 

miimaliwa yotempeli, oshoka oyo ofuto yombinzi.” 

7Ano sho ya kundathana, oye yi landa epya lyomuhongi gwiiyuma yeloya, li ninge 

eyendo lyokufumvika aakwiilongo. 

8Epya ohali ithanwa sigo onena Epya lyombinzi. 

9Nena odha gwanithwa ndhoka dha popiwa komuhunganeki Jeremia, ngoka ta ti: 

“Oyo ya taamba iimaliwa iisiliveli omilongo ndatu, ofuto yomulumentu ngoka 

gwomaana yaIsrael. 

10Iimaliwa noye yi landa epya lyomuhongi gwiiyuma yeloya, ngaashi Omuwa a 

lombwele ndje.” 

Jesus ta tamanekwa 

(Mrk. 15:2-5; Luk. 23:3-5; Joh. 18:33-38) 

11Jesus okwa thikama koshipala shomuleli. Omuleli okwe mu pula e ta ti: “Ongoye 

omukwaniilwa gwAajuda?” Jesus okwa ti: “Eeno, ongame tuu, ngaashi to ti.” 

12Ano aayambi aakuluntu naakuluntu sho ye mu tamaneke, oye ina yamukula sha. 

13Nena Pilatus okwa ti kuye: “Ku uvite ko, sho taye ku popi odhindjidhindji?” 

14Ihe Jesus ine mu yamukula nando ohapu yimwe, opo omuleli okwa kumwa unene. 

Jesus ta pangulilwa eso 

(Mrk. 15:6-15; Luk. 23:13-25 Joh. 18:39—19:16) 

15Pethimbo lyoshituthi shOpaasa okwa li ku na omukalo, omuleli ha mangululile 

aantu onkwatwa yimwe, ndjoka yo yene ye yi hala. 

16Pomasiku ngeyaka okwa li ku na onkwatwa ya tseyika nawa, edhina lyayo 

Barabbas. 

17Aantu sho ya gongala, Pilatus okwe ya pula ta ti: “Oguni po mwa hala, ndi mu 

mangululile, oBarabbas nenge oJesus, haku tiwa Kristus?” 

18Oshoka okwa li e shi shi kutya oya gandja Jesus omolwefupa. 

19Ano Pilatus manga a li a kuutumba koshipundi shepangulo, omukiintu gwe okwe 

mu tumine elaka ta ti: “Omulumentu nguka ke na ondjo, onkee ino mu ningila 

uuwinayi, oshoka uusiku wonena onde mu ehamenwa mondjodhi.” 

20Ihe aayambi aakuluntu naakuluntu oya thiminike aantu okwiindila Barabbas 

nokudhipagitha Jesus. 

21Omuleli okwe ya pula e ta ti: “Oguni po mwaamboka yaali mwa hala, ndi mu 

mangululile?” Oyo ya ti: “oBarabbas!” 

22Pilatus okwe ya pula ta ti: “Jesus, nguka haku tiwa Kristus, otandi mu ningi ngiini?” 

Oyo ayehe oya yamukula: “Na alelwe komushigakano!” 

23Omuleli okwa ti: “Okwa yono shike ano?” Ihe oya dhiginine owala okwiigidha 

pombanda taa ti: “Na alelwe komushigakano!” 

24Pilatus sho a mono kee na we sho ta vulu okuninga, nombuyagano ya lundu 

pombanda, okwa kutha omeya nokwi iyogo kiikaha montaneho yaantu e ta ti: “Ngame 

kandi na oondjo dhombinzi yomulumentu nguka. Taleni sho tamu ningi.” 

25Aantu ayehe oya yamukula ya ti: “Ombinzi ye natu yi pulwe, otse naana yetu!” 

26Nena Pilatus okwe ya mangululile Barabbas nokwa dhengitha Jesus e te mu gandja, 

a ka alelwe komushigakano. 

Jesus ta shekwa 

(Mrk. 15:16-20; Joh 19:2-3) 

27Nena aakwiita yomuleli Pilatus oya fala Jesus megumbo. Aakwiita ayehe oya 

gongalele Jesus ye mu kundukidha. 

28Oyo ye mu hula oonguwo dhe noye mu zaleke onguwo onene ontiligane. 

29Opo ihe oya tungu oshishani shomakwega noye shi mu zaleke komutse, oye mu pe 

oshihenguti moshikaha she shokolulyo noye mu tsile oongolo, ongotaye mu 

simaneke. Oyo ye mu nyekelele ya ti: “We ya po, omukwaniilwa gwAajuda!” 

30Oyo ye mu hiyile omayeye, ya kutha oshihenguti noye mu dhenge momutse. 

31Ano sho ye mu nyekelele ngeyi, oye mu hula onguwo ontiligane noye mu zaleke 

oonguwo dhe mwene e taye mu fala, a ka alelwe komushigakano. 

Jesus ta alelwa komushigakano 

(Mrk. 15:21-32; Luk. 23:26-43; Joh. 19:17-27) 

32Mokweenda kwawo oya tsakaneke omulumentu Omukireni, edhina lye Simon 

naakwiita oye mu thiminike a humbate omushigakano gwaJesus. 

33Sho ya thiki kehala lyi ithanwa Golgata, tali ti Oshala sholukwe, 

34oye mu pe omaviinu ga vongakanithwa nonyango. Jesus sho e ga makele, ina hala 

oku ga nwa. 

35Sho ye mu alele komushigakano, oya topolelathana oonguwo dhe pamukalo 

gwokuumba oshihogololitho. 

36Opo ihe oya kuutumba noye mu langele nkoka. 

37Kombanda yomutse gwe oya mbambalele ko ondjo ye ya nyolwa ngeyi: “Nguno 

oJesus, omukwaniilwa gwAajuda.” 

38Aakolokoshi yaali oya alelwa pamwe naJesus komishigakano dhawo, gumwe 

okolulyo lwe nomukwawo okolumoho lwe. 

39Mboka ya piti po, oya sheke Jesus nokupukapuka komitse 

40ya ti: “Ongoye tuu nguka to kumuna po otempeli e to yi tungulula omasiku gatatu? 

Ihupitha ano, ngele ongoye Omuna gwaKalunga, u ze ko komushigakano!” 

41Aayambi aakuluntu, aalongimpango naakuluntu osho tuu wo ye mu sheke ya ti: 

42“Okwa li ha hupitha aantu yalwe, ihe ngashingeyi okwa nyengwa okwiihupitha. 

Ano ngele oye omukwaniilwa gwAaisraeli, na ze ngashingeyi komushigakano, tse 

notatu mu itaale. 

43Oye i inekela Kalunga, Kalunga ne mu hupithe ano ngashingeyi, ngele okwe mu 

hokwa. Oshoka okwa tile, kutya oye Omuna gwaKalunga.” 

44Osho wo aakolokoshi mboka ya alelwa pamwe naye, oye mu sheke. 

Jesus ta si 

(Mrk. 15:33-41; Luk. 23:44-49; Joh. 19:28-30) 

45Pokati komutenya okwa ningi omilema moshilongo ashihe ndhoka dha kwata 

ootundi ndatu. 

46Potundi oyo tuu ndjoka ontintatu Jesus okwi igidha mokule ta ti: “Eli, Eli, lama 

sabaktani?” Otashi ti: Kalunga kandje, Kalunga kandje, omolwashike we ekelehi 

ndje? 

47Nena yamwe yomwaamboka ya thikama mpoka sho ye dhi uvu, oya ti: “Oti ithana 

Elia.” 

48Nena gumwe gwawo okwa matuka nokwa kutha oshiyayo, okwe shi yaya 

momaviinu omalulu nokwe shi tula koshihenguti e te shi tsike komilungu dhe. 

49Ihe ooyakwawo oya ti: “Etha, u tale, Elia ngele ote ya oku mu hupitha.” 

50Jesus okwi igidha ishewe pombanda nokwa si. 

51Etopolitho lyotempeli olya tuuka okuza pombanda sigo opevi. Evi olya kakama, 

nomamanya oga tanduka;  

52oombila odha suukuluka, nomidhimba odhindji dhoonakusa aayapuki odha yumuka. 

53Oya zi mo moombila noye ya kOshilando oshiyapuki, Jesus sho a yumuka noya 

monika koyendji. 

54Ano omukuluntu gwaakwiita naambeyaka ya langele Jesus pamwe naye, sho ya 

mono ekakamo lyevi naayihe mbyoka ya ningwa po, oya tila nokutililila ya ti: “Kapu 

na omalimbililo, nguka okwa li Omuna gwaKalunga.” 

55Kokuma nkoka okwa li ku na aakiintu oyendji ya zile kuGalilea ya landula Jesus 

noye mu yakulile. Oyo ya thikama kokule noye mu tala. 

56Mokati kawo omwa li Maria Magdalena naMaria, yina yaJakob naJosef nayina 

yaana yaSebedeus. 

Jesus ta fumvikwa 

(Mrk. 15:42-47; Luk. 23:50-56; Joh. 19:38-42) 

57Ano sho kwa ningi ongulohi, omulumentu omuyamba a zi kuArimatia, edhina lye 

Josef, okwe ya po. Oye okwa li wo omulongwa gwaJesus. 

58Okwa yi kuPilatus nokwe mu indile omudhimba gwaJesus. Pilatus okwa zimine, e 

gu pewe. 

59Josef okwa kutha omudhimba e te gu dhingile moshiyata oshitokele, 

60e te gu langeke mombila ye mwene ompe, a li e yi ihokela memanya. Okwa 

galangatithile posheelo shombila emanya enene e ta zi po. 

61Maria Magdalena naMaria mukwawo oya kuutumba ya taalela kombila. 

Ombila tayi langelwa 

62Ano mesiku ndyoka lya landula kEtitano, aayambi aakuluntu naafarisayi oya 

gongala puPilatus 

63ya ti: “Tatekulu, otwa dhimbulukwa kutya omukotokeli ngwiyaka manga a li e na 

omwenyo, okwa tile: ‘Ngele pwa piti omasiku gatatu, otandi ka yumuka.’ 

64Lombwela ano aantu, ya langele nawa ombila sigo esiku etitatu, aalongwa ye opo 

kaaye mu yake mo; yo ya lombwele aantu kutya okwa yumudhwa kuusi. Nena 

epukitho lyahungunina otali ningi ewinayi noonkondo li vule lyotango.” 

65Pilatus okwa ti kuyo: “Aalangeli oyo mbaka, indeni, mu ke yi langele nawa, ngaashi 

mu shi shi.” 

66Oyo ya yi noye edhilitha po emanya e taye li hotele po noshihotekitho e taa langeke 

aalangeli pombila. 

MATEUS 28 

Jesus ta yumudhwa 

(Mrk. 16:1-10; Luk. 24:1-12; Joh. 20:1-10) 

1Esabati sho lya piti, meluwa lyesiku lyotango lyoshiwike Maria Magdalena naMaria 

mukwawo oya yi, ya ka tale ko kombila. 

2Ombaadhilila opwa ningi ekakamo enene lyevi, oshoka omuyengeli gwOmuwa okwa 

kuluka a zi megulu, okwa kandula po emanya e te li kuutumba. 

3Okufa kwe okwa li a fa olwaadhi, noonguwo dhe oontokele dha fa omahegele 

gomongwa. 

4Aalangeli yombila oya haluka noya kakama e taa ningi ya fa ya sa. 

5Omuyengeli okwa popitha aakiintu a ti: “Inamu tila, oshoka ondi shi shi, otamu 

kongo Jesus, ngoka a li a alelwa komushigakano. 

6Ke mo muka, okwa yumudhwa kuusi, ngaashi a tile. Ileni, mu tale eha mpoka a li a 

lala. 

7Indeni nokweendelela, mu ka lombwele aalongwa kutya okwa yumudhwa kuusi. Ote 

mu tetekele kuGalilea, oko tamu ke mu mona. Dhimbulukweni, ongame nde shi mu 

lombwele.” 

8Oyo ya zi kombila mbalambala ya tila, yo ya nyanyukwa pombanda noya matuka, ya 

ka faalele aalongwa ye elaka. 

9Ombaadhilila Jesus okwe ya tsakaneke a ti: “Mwa penduka!” Oyo ya hedha kuye, 

oye mu idhingile koompadhi noyi inyongamene kuye. 

10Jesus okwa ti kuyo: “Inamu tila. Indeni, mu ka lombwele aamwatate, ya ye 

kuGalilea, oko taa ka mona ndje.” 

Aalangeli taa pewa iisimpo 

11Ano manga aakiintu ye li mondjila, yamwe yomaalangeli oye ya koshilando noya 

hokololele aayambi aakuluntu ayihe mbyoka ya ningwa ko. 

12Nena aayambi aakuluntu oya ningi oshigongi pamwe naakuluntu noya kundathana e 

taa pe aakwiita iimaliwa oyindji 

13ya ti: “Tyeni, aalongwa ye ye ya uusiku e taye mu yaka mo, manga twa kotha. 

14Pamukalo gwa tya ngeyi otatu loteke mbala omuleli gwoshilongo, opo kaa geye, 

ngele te shi uvu, e tatu mu popile, mu kale mwaa na oombudhi.” 

15Aalangeli oya taamba iimaliwa noya ningi ngaashi ya longwa. Ehokololo ndika olya 

taandelithwa mAajuda, onkee ohali hokololwa sigo onena. 

Oshipango shaJesus shahugunina 

(Mrk. 16:14-18; Luk. 24:36-49; Joh. 20:19-23; Iil. 1:6-8) 

16Aalongwa mboka omulongo nagumwe oya yi kuGalilea okondundu ndjiyaka Jesus 

e yi ya lombwelele. 

17Oyo sho ye mu mono, oye mu inyongamene, ihe yamwe oya limbililwa. 

18Jesus okwe ya kuyo nokwe ya lombwele a ti: “Ongame nda pewa epangelo alihe 

megulu nokombanda yevi. 

19Indeni ano, ka ningeni aantu ayehe aalongwa yandje, mu ya shashele medhina 

lyaHe nolyOmwana nolyOmbepo Ondjapuki. 

20Ne mu ya longe okudhiginina ayihe mbyoka nde yi mu lombwele. Ihe ngame otandi 

kala pamwe nane omasiku agehe sigo ehulilo lyuuyuni.” 

MARKUS 

MARKUS 1 

Euvitho lyaJohannes Omushashi 
(Mat 3:1-12; Luk 3:1-18; Joh 1:18-28) 

1Elaka etoye tali popi Jesus Kristus, Omuna gwaKalunga, otali tameke naanaa, 

2ngaashi kwa nyolwa membo lyomuhunganeki Jesaja: “Onkee ano otandi tumu 

omutumwa gwandje, e ku tetekele, opo e ku opalekele ondjila. 

3Ewi lyanakwiigidha mombuga tali ti: 

‘Longekidhileni Omuwa ondjila, yelekanitheni omapola ge!’ ” 

4Johannes Omushashi okwa holoka mombuga noku uvitha kutya aantu nayi itedhulule 

e taa shashwa, Kalunga nota dhimi po oondjo dhawo. 

5Kehe gumwe muJudea nomoshilando shaJerusalem okwe ya kuJohannes, oye okwe 

ya shashele momulonga gwaJordan, sho ya hempulula oondjo dhawo. 

6Johannes okwa li a zala onguwo yiifufu yongamelo nepaya lyoshipa mombunda ye. 

Iikulya ye oya li oombahu nomagadhi goonyushi. 

7Ye okwa uvitha ta ti: “Ngoka te ya konima yandje, oku vule ndje oonkondo. Ngame 

inandi gwana okunyongama, ndi dhitule omiya dhoongaku dhe. 

8Ngame otandi mu shasha nomeya, ihe ye ote mu shasha nOmbepo Ondjapuki.” 

Jesus ta shashwa e ta makelwa 

(Mat. 3:13—4:11; Luk. 3:21-22; 4:1-13) 

9Pomasiku ngeyaka Jesus okwa zi kuNasaret shomuGalilea nokwa shashwa 

kuJohannes momulonga gwaJordan. 

10Opo tuu mpoka Jesus sho a zi momeya, okwa mono egulu lye eguluka, nOmbepo ya 

fa onguti oye mu lambele. 

11Megulu nomwa zi ewi lya ti: “ongoye Omumwandje omuholike, onde ku hokwa.” 

12Mbalambala Ombepo oya fala Jesus kombuga. 

13Okwa menekele mombuga omasiku omilongo ne, a makelwa kuSatana nokwa kala 

mokati kiilikama; naayengeli oye ya e taye mu yakula. 

Jesus ti ithana aayuli yoohi yane 

(Mat. 4:12-22; Luk. 4:14-15; 5:1-11) 

14Johannes sho e edhililwa mondholongo, Jesus okwa yi kuGalilea nokuuvitha elaka 

ndika etoye lya zi kuKalunga 

15a ti: “Ethimbo lya thiki, Oshilongo shaKalunga she ya popepi. Itedhululeni, mu 

itaale elaka etoye.” 

16Manga Jesus a li ta kunkula nefuta lyaGalilea, okwa mono ko aamwayinathana, 

Simon naAndreas. Oya adhika taa umbile iiyulitho yawo mefuta, oshoka oya li aayuli 

yoohi. 

17Jesus okwa ti kuyo: “Landulii ndje, ngame notandi mu ningi aayuli yaantu.” 

18Mbalambala oye etha iiyulitho yawo e taye mu landula. 

19Sho a humu ko ishewe kashona, okwa mono ko aana yaSebedeus, Jakob 

naJohannes. Oya li mowato taa andeke iiyulitho yawo. 

20Jesus okwe ya ithana, ye mu landule, noya thigi po he Sebedeus mowato pamwe 

naamati yiilonga e taye mu landula. 

Omulumentu e na ombepo ya nyata 

(Luk. 4:31-37) 

21Oyo ye ya moshilando shaKapernaum. Mesiku lyEsabati Jesus okwa yi mosinagoga 

nokwa tameke okulonga aantu. 

22Aantu oya kuminwa elongo lye, oshoka olya li li na oonkondo, hangaashi ndyoka 

lyaalongimpango. 

23Mosinagoga ndjoka omwa li mu na omulumentu e na ombepo ya nyata. Oye a popi 

mokule: 

24“Jesus Omunasareti, owe tu halela shike? Owe ya u tu yone po? Ondi ku shi kutya 

ongoye omuyapuki gwaKalunga.” 

25Jesus okwa ganda ombepo ya nyata a ti: “Mwena thilu, u ze mo muye!” 

26Ombepo ya nyata oye mu mbungambunga noonkondo noyi igidha newi enene e tayi 

zi mo muye. 

27Aantu ayehe oya kumwa noya tameke okupulathana taa ti: “Oshike shino? Elongo 

epe li na oonkondo? Oye ta ganda oombepo dha nyata, notadhi vulika kuye.” 

28Mbalambala oshiningwanima shika osha taandele muGalilea ashihe. 

Jesus ta aludha yinamweno yaPetrus naavu yalwe 

(Mat. 8:14-17; Luk. 4:38-41) 

29Ano sho ya zi mo mosinagoga, oya yi maandjawo yaSimon naAndreas pamwe 

naJakob naJohannes. 

30Ihe yinamweno yaSimon okwa li ta alukwa olwiidhi. Oyo ye mu popi nziya 

kuJesus. 

31Jesus okwe ya nokwe mu kwata koshikaha e te mu kuutumbike. Olwiidhi olwe mu 

etha nokwa tameke oku ya yakula. 

32Pethimbo lyongulohi, etango lya ningina, aantu oye eta kuJesus aavu ayehe 

naanampwidhuli ayehe. 

33Aantu ayehe yomoshilando oya gongalele posheelo shegumbo. 

34Jesus okwa aludha ayehe mboka ya li ye na omavu gi ili nogi ili nokwa tidha mo 

oompwidhuli adhihe. Oompwidhuli ine dhi pitika, dhi popye, oshoka odha li dhi mu 

shi kutya oye olye. 

Jesus ta uvitha muGalilea 

(Luk. 4:42-44) 

35Ongulangula manga inaaku sha, Jesus okwa penduka nokwa yi muuwike, a 

galikane. 

36Simon nosho wo mboka ya li pamwe naye, oya yi, ye ke mu konge. 

37Sho ye mu mono, oya ti: “Ayehe otaye ku kongo.” 

38Jesus okwe ya yamukula a ti: “Tu yeni momikunda dhopuushiinda, opo ndi uvithile 

mo wo, oshoka osho tuu shika nde shi endela.” 

39Onkee okwe ende muGalilea ashihe nokwa uvitha moosinagoga dhawo e ta tidha 

mo oompwidhuli. 

Jesus ta aludha omunashilundu 

(Mat. 8:1-4; Luk. 5:12-16) 

40Omulumentu omunashilundu okwe ya kuJesus, okwa tsu oongolo nokwe mu hehela 

a ti: “Ngele owa hala okwaaludha ndje, oto shi vulu.” 

41Jesus okwe mu uvitile olukeno, okwa ganeke oshikaha she nokwe mu gumu e ta ti: 

“Onda hala, yela!” 

42Mbalambala oshilundu oshe mu etha nokwa yele. 

43Jesus okwe mu kumagidha noonkondo nokwe mu laleke mbala 

44e ta ti kuye: “Pulakena! Ino shi popya nando okulye, inda owala, u ki iyulike 

komuyambi, ngoye u gandje omagano gealuko ngoka gu uthwa kuMoses, opo ge ya 

ningile onzapo kutya owa aluka.” 

45Ihe omunashilundu sho a yi pondje, okwa tameke okuuvitha nokuhokolola oshinima 

shika akuhe. Onkee Jesus ina vula we okweenda puuyelele miilando, okwa yi 

komahala gaa na aantu. Nando ongawo, aantu yokoombinga adhihe oye ya kuye. 

MARKUS 2 

Jesus ta aludha omusilombanda 

(Mat. 9:1-8; Luk. 5:17-26) 

1Ano sho pwa piti omasiku gamwe, Jesus okwe ya ishewe kuKapernaum. Aantu oya 

uvu kutya oku li pegumbo. 

2Aantu oyendji noyu udhilile mondjugo, sigo noposheelo kapwa li we pu na eha. 

Manga Jesus a li te ya uvithile oohapu dhaKalunga, 



1531 

 

Ombiimbeli Ondjapuki 
@ 2008, Bible Society in Namibia. 

 

 

 

 

3aalumentu yane oye mu etele omusilombanda, ye mu inda kontala. 

4Ihe omolwowindji waantu oya nyengwa oku mu thikitha puJesus. Onkee oyu ulula 

ombululu kombanda yondunda, yu ukilila peha mpoka Jesus a li noya kulukitha ontala 

hoka kwa li kwa lala omusilombanda. 

5Jesus sho a mono eitaalo lyawo, okwa lombwele omusilombanda: “Mumwandje, 

oondjo dhoye odha dhimwa po.” 

6Nena yamwe yomaalongimpango mboka ya li mo ya kuutumba, oyi idhiladhilile: 

7“Ota popi ngiini ngawo? Ota sheke Kalunga! Kaku na nando omuntu ta vulu 

okudhima po oondjo, oKalunga awike.” 

8Jesus okwe shi dhimbulula mbala kutya osho ya dhiladhila ngaaka e ta ti kuyo: 

“Omolwashike tamu idhiladhilile ngawo? 

9Oshipu oshini po? Okulombwela omusilombanda: ‘Oondjo dhoye odha dhimwa po,’ 

nenge oku mu lombwela: ‘Thikama, kutha ontala yoye, ngoye u ye’? 

10Ihe opo mu kale mu shi shi kutya Omuna gwOmuntu oku na oonkondo kombanda 

yevi okudhima po oondjo,” okwa ti komusilombanda: 

11“Otandi ku lombwele: thikama, kutha ontala yoye, u ye kaandjeni.” 

12Oye okwa thikama nokwa kutha po mbala ontala ye e ta yi pondje montaneho yawo 

ayehe. Aantu ayehe oya kumwa noya hambelele Kalunga ya ti: “Oshinima sha tya 

ngeyi inatu shi mona nando onale!” 

Jesus ti ithana Levi 

(Mat. 9:9-13; Luk. 5:27-32) 

13Jesus okwa yi ishewe komunkulo gwefuta. Aantu ayehe oye ya kuye nokwe ya 

longo. 

14Ano sho a humu ko, okwa mono ko Levi yaAlfeus, a kuutumba pongulu yoompale 

dhopoongamba. Jesus okwa ti kuye: “Landula ndje!” Levi okwa thikama e te mu 

landula. 

15Konima Jesus okwa yi koshililo megumbo lyaLevi, aafendelithi oyendji naalunde 

oya lile pamwe naye naalongwa ye, oshoka oyendji yomuyo oya li ye mu landula. 

16Ano aalongimpango, mboka ya li wo aafarisayi, sho ye mu mono ta lile pamwe 

naalunde naafendelithi, oya pula aalongwa ye ya ti: “Omolwashike ta lile pamwe 

naafendelithi naalunde?” 

17Jesus sho e shi uvu, okwa ti kuyo: “Aandjolowele inaa pumbwa omwaaludhi, ihe 

aavu tuu ayeke. Oshoka inandi ya okwiithana mboka yi iwete aayuuki, ihe aalunde 

tuu.” 

Okwiidhilika iikulya 

(Mat. 9:14-17; Luk. 5:33-39) 

18Aalongwa yaJohannes nosho wo aafarisayi, oya li haa idhilike iikulya. Aantu 

yamwe oye ya kuJesus e taa ti: “Aalongwa yaJohannes noyaafarisayi ohaa idhilike 

iikulya, ihe omolwashike aalongwa yoye ihaa idhilike iikulya?” 

19Jesus okwe ya yamukula a ti: “Ndishi aahiywa yombushiki inashi pumbiwa, yi 

idhilike iikulya, manga ombushiki e li puyo? Manga ye na ombushiki mokati kawo, 

itaa vulu okwiidhilika iikulya. 

20Omasiku otage ke ya, uuna ombushiki taye mu kuthwa, nena otaye ki idhilika ihe 

iikulya. 

21Kaku na ngoka ta andeke onguwo onkulu noshaando oshipe. Ngele tashi ningwa, 

oshaando oshipe otashi tuula onguwo nombululu otayi ningi onene yi vule yonale. 

22Nosho tuu kaku na ngoka ta zile omaviinu omape moompunda oonkulu, oshoka 

omaviinu otaga tuula oompunda, naayihe iyali otayi yonuka. Omaviinu omape oge na 

okuzilwa moompunda oompe.” 

Jesus oye omuwa gwEsabati 

(Mat. 12:1-18; Luk. 6:1-5) 

23MEsabati lyontumba Jesus okwa piti pokati komapya. Manga taa ende, aalongwa ye 

oya tameke okupolola omaha. 

24Nena aafarisayi oya ti kuJesus: “Mbano otaa ningi shoka shi indikwa okuningwa 

mEsabati?” 

25Jesus okwe ya yamukula a ti: “Inamu lesha nani shoka David a ningi, sho a li a sa 

ondjala, ye mwene naantu ye? 

26Oye okwa yi mongulu yaKalunga nokwa lile iikwiila ya yambelwa Kalunga pamwe 

naamboka ya li puye, mbyoka ya li yi indikwa okuliwa kumboka yaa shi aayambi. 

Pethimbo ndyoka Abiatar oye a li omuyambi omukuluntu.” 

27Jesus okwa ti kuyo: “Esabati olya tulwa po molwomuntu, hamuntu a shitwa 

molwEsabati. 

28Onkee Omuna gwOmuntu oye Omuwa nogwEsabati.” 

MARKUS 3 

Omulumentu e na oshikaha sha lemana 

(Mat. 12:9-14; Luk. 6:6-11) 

1Jesus okwa yi ishewe mosinagoga, moka mwa li mu na omulumentu e na oshikaha 

sha lemana. 

2Aantu mboka ya li mo, oya langele Jesus, ye mu tale, ngele ote mu aludha mEsabati, 

opo ya wape oku mu tamaneka. 

3Jesus okwa lombwele omulumentu ngoka e na oshikaha sha lemana a ti: “Hedha 

huka montaneho.” 

4Opo okwe ya pula a ti “Oshike sha pitikwa okuningwa mEsabati, okulonga 

uuwanawa nenge okulonga uuwinayi, okuhupitha omwenyo gwomuntu nenge oku gu 

yona po?” Ihe oyo ya mwena owala. 

5Jesus okwe ya tala noshipala sha lula ye a nika oluhodhi omolwokwaavulika kwawo. 

Nena okwa lombwele omulumentu ngoka a ti: “Utha oshikaha shoye.” Oye okwe shi 

utha, osho nosha aluka. 

6Aafarisayi oya zi mo mosinagoga noya gongala nziya, ya kundathane naamboka ya 

gama kombinga yaHerodes, opo ya dhipage Jesus. 

Ongundu onene yaantu pomunkulo gwefuta 

7Jesus okwa yi naalongwa ye komunkulo gwefuta lyaGalilea. Aantu oyendji oye mu 

landulile ko, ya zi muGalilea, kuJudea, 

8Jerusalem, Idumea nahandiyaka yaJordan nosho wo popepi naTiro naSidon. Aantu 

oyendji ye thike mpoka oye ya kuJesus, oshoka oyu uvu shoka a li ta longo. 

9Omolwowindji waantu Jesus okwa lombwele aalongwa ye, ye mu kalekele owato 

popepi, opo kaa thininikwe kaantu. 

10Jesus okwa li a aludha aantu oyendji, onkee aavu ayehe oyi ithininikile puye, opo ye 

mu gume. 

11Aantu mboka ye na oombepo dha nyata sho ye mu mono, oya tsu oongolo koshipala 

she noyi igidha mokule ya ti: “Ongoye Omuna gwaKalunga!” 

12Jesus okwa ganda oombepo dha nyata, dhaaye mu popye, kutya oye lye. 

Jesus ta hogolola aayapostoli omulongo nayaali 

(Mat. 10:1-4; Luk. 6:12-16) 

13Jesus okwa londo kondundu nokwi ithana aalumentu mboka ye mwene a hala, ye ye 

kuye. 

14Oye nokwa hogolola aalongwa omulongo nayaali, ya kale puye e te ya luku 

aayapostoli. Okwe ya tumu, ya ka uvithe 

15noya kale ye na oonkondo dhokutidha mo oompwidhuli. 

16Mboka omulongo nayaali e ya hogolola, oyo: Simon, ngoka Jesus e mu luku wo 

Petrus;  

17Jakob yaSebedeus nomumwayina Johannes, mboka Jesus e ya luku Boanerges, otali 

ti: aalumentu yendundumo lyomvula;  

18Andreas, Filippus, Bartolomeus, Mateus, Tomas, Jakob yaAlfeus, Taddeus, Simon 

omulaadhi 

19naJudas Iskariot, ngoka e mu gwaaleke. 

Jesus naBelsebul 

(Mat. 12:22-32; Luk. 11:14-23; 12:10) 

20Jesus okwe ya kaandjawo, naantu oyendji oya gongala ishewe. Onkee Jesus 

naalongwa ye inaa vula we okulya. 

21Ihe aakwanezimo lye sho ye shi uvu, oya yi ko, ye ke mu kwate, oshoka oya ti: “Ota 

yi oonkwengu!” 

22Ihe aalongimpango mboka ya zi kuJerusalem oya ti: “OBelsebul, omukuluntu 

gwoompwidhuli e mu pe oonkondo dhokutidha mo oompwidhuli.” 

23Jesus okwi ithana aantu, ya hedhe kuye nokwe ya lombwele momayele e ta ti: 

“Satana ota vulu tuu okutidha mo Satana mukwawo? 

24Oshilongo ngele tashi itsile ondumbo, nena oshilongo shoka itashi vulu okukala po. 

25Egumbo ngele tali itsile ondumbo, nena egumbo ndyoka itali vulu okukala po. 

26Osho wo Satana ngele ti ikondjitha noti itsile ondumbo, nena ita vulu okukala po, 

ota hulu po. 

27“Ihe kaku na ngoka ta vulu okugwayela megumbo lyomunankondo, e mu yuge eliko 

lye, okuninga ta manga tango omunankondo ngoka, opo ihe ta yugu egumbo lye. 

28“Ngame otandi mu lombwele: Oondjo adhihe nomasheko agehe, nando oga kale ge 

thike peni, aantu otaye ga dhiminwa po. 

29Ihe ngoka ta sheke Ombepo Ondjapuki, ke na mpoka na dhiminwa po oondjo dhe 

sigo aluhe, oshoka ota kala e na oondjo dhaaluhe.” 

30Jesus okwa popi ngeyi, oshoka oya ti kutya oku niwe kombepo ya nyata. 

Aakwawo yaJesus yashili 

(Mat. 12:46-50; Luk. 8:19-21) 

31Yina yaJesus naamwayina aalumentu oye ya noya thikama pondje. Oya tumu kuye 

noye mu ithana, e ye kuyo. 

32Ihe ongundu yaantu oya kuutumba ya ngundumanena Jesus noye mu lombwele ya 

ti: “Tala, nyoko naamwanyoko oye li pondje, taye ku kongo.” 

33Jesus okwe ya yamukula a ti: “Meme naamwameme oolye?” 

34Oye okwa tala kumboka ya kuutumba puye nokwa ti: “Tala, meme naamwameme 

oyo mbaka. 

35Oshoka kehe tuu ngoka ta gwanitha ehalo lyaKalunga, oye omumwameme 

omulumentu nomumwameme omukiintu nameme.” 

MARKUS 4 

Eyele lyomukuni 

(Mat. 13:1-9; Luk. 8:4-8) 

1Jesus okwa tameke ishewe okulonga aantu pomunkulo gwefuta. Ongundu onene 

yaantu oye mu gongalele, onkee okwa li e na okuya mowato e ta kuutumba muyo, 

momeya. Ongundu ayihe yaantu oya li yi li kevi pomunkulo gwefuta. 

2Oye okwe ya longo iinima oyindji momayele. Mokulonga kwe okwa ti kuyo: 

3“Pulakeneni! Omukuni okwa ka kuna. 

4Ano mokukuna kwe oombuto dhimwe odha gwile mondjila, noondhila odhe ya e 

tadhi dhi shomona po. 

5Dhimwe odha gwile poshipale pwaa na evi olindji. Onkee odha mene mbalambala, 

oshoka kapwa li evi ele. 

6Etango sho lya piti, omimeno odha lembe, naasho dha li dhaa na omidhi dha ya 

muule, odha ganya. 

7Dhimwe odha gwile moongwena. Oongwena sho dha koko, odhe dhi thininike, dhaa 

vale. 

8Ihe dhimwe odha gwile mevi ewanawa, naasho dha mene, odha koko e tadhi vala: 

dhimwe olwomilongo ndatu, dhimwe olwomilongo hamano nadhimwe olwethele.” 

9Opo Jesus okwa ti: “Ngoka e na omakutsi gokuuva, nu uve ko!” 

10Ano Jesus manga a li i ikalela, aantu mboka ya li ye mu kundukidha pamwe 

naalongwa omulongo nayaali, oye mu pula kombinga yomayele ngaka. Oye okwe ya 

yamukula a ti: 

11“Ne omwa pewa okuuva ko iiholekwa yOshilongo shaKalunga, ihe yalwe yopondje, 

ashihe otaye shi pewa owala momayele. 

12Onkee: Okumona ohaa mono, ihe kaa wete ko. Okuuva ohaa uvu, ihe kaa uvite ko, 

ando ya galukile kuKalunga, ye e ya dhimine po.” 

13Jesus okwe ya pula a ti: “Ngele kamu uvite ko eyele ndika, otamu vulu ngiini 

okuuva ko omayele omakwawo? 

14Omukuni okwa ka kuna oohapu dhaKalunga. 

15Ndhoka dha gwile mondjila, odha fa aantu mboka taa uvu oohapu dhaKalunga, ihe 

manga taye dhi pulakene, mbalambala Satana ote ya e ta kutha mo oohapu ndhoka 

dha kunwa muyo. 

16Ndhoka dha kunwa poshipale, odha fa aantu mboka taa uvu oohapu dhaKalunga e 

taye dhi taamba mbala nenyanyu, 

17ihe itadhi ningine muyo. Otaa dhiginine okathimbo kowala. Uuna tapu ya uudhigu 

nenge etidhagano molwoohapu, nena otaa etha eitaalo mbala. 

18Ndhoka dha kunwa moongwena, odha fa aantu mboka taa uvu oohapu dhaKalunga, 

19ihe oshimpwiyu shuuyuni mbuka nefundjaleko lyuuyamba nakehe tuu okahalu otayi 

yi muyo e tayi thininike oohapu, yaa imike iiyimati. 

20Ndhoka dha kunwa mevi ewanawa, odha fa aantu mboka taa uvu oohapu 

dhaKalunga e taye dhi taamba notaa imike iiyimati: yamwe olwomilongo ndatu, 

yamwe olwomilongo hamano nayamwe olwethele.” 

Olamba kohi yontungwa 

(Luk. 8:16-18) 

21Jesus okwe ya pula ishewe a ti: “Oku na tuu ngoka te eta mo olamba e te yi tula 

kohi yontungwa nenge kohi yontala? Ndi shi, oku na oku yi tula koshihukikwa? 

22Oshoka kaku na shoka sha holekwa itaashi ka hololwa, nokaku na shoka sha holama 

itaashi ka holoka. 

23Ngoka e na omakutsi gokuuva, nu uve ko!” 

24Jesus okwe ya lombwele ishewe a ti: “Ndhindhilikeni shoka tamu shi pulakene. 

Oshiyelekitho shoka tamu shi yelekitha, nane wo otamu ke shi yelekithwa, mwa 

gwedhelwa ko nokuli. 

25Oshoka ngoka e na, oye ta pewa, ihe ngoka kee na, oye ota kuthwa naashoka e shi 

na.” 

Eyele lyokukoka kwombuto 

26Jesus okwa ti ishewe: “Oshilongo shaKalunga osha fa omuntu a kunu ombuto 

mepya. 

27Uusiku okwa ka lala nokwa penduka ongula. Ombuto oya mene e tayi koko, ye ina 

tseya, nkene sha ningwa, 

28oshoka evi olyo lyene tali kokitha iimeno e tali etithitha oomuma: tango omuno, 

tagu landulwa komutse, nosho wo oomuma tadhi kolo komutse. 

29Iilya ngele ya kukuta, nena omuteyi ota kutha mbala oshiteyitho, a teye, oshoka 

eteyo olya thikana.” 

Eyele lyomuma yosinapi 

(Mat. 13:31-32; Luk. 13:18-19) 

30Jesus okwa pula a ti: “Oshilongo shaKalunga otatu shi faathanitha nashike, notatu 

shi yeleke neyele lini? 

31Osha fa omuma yosinapi. Manga tayi kunwa mevi, oyo okamuma okashuushuka ke 

vulike koomuma adhihe dhokombanda yevi. 

32Ihe ngele ya kunwa, otayi mene e tayi koko yi vule iihwa ayihe notayi ningi iitayi 

iinene, noondhila dhokegulu otadhi tungile iihandhila miitayi yagwo.” 

33Jesus okwa lombwele aantu oohapu nomayele omakwawo ogendji ga fa ngaka 

opankondo dhokuuva kwawo. 

34Ine ya lombwela sha itaa popi momayele. Ihe sho a li naalongwa ye oyo ayeke, 

okwe ya fatululile ayihe. 

Jesus ta lotitha oshikungulu 

(Mat. 8:23-27; Luk. 8:22-25) 

35Ano sho kwa ningi ongulohi yesiku ndyoka, Jesus okwa ti kaalongwa ye: “Tu 

taagulukileni handiyaka yetale.” 

36Aalongwa oya thigi po ongundu yaantu noya landulile Jesus mowato e taa yi pamwe 

naye. Oowato dhilwe wo odhe ende pamwe nayo. 

37Oshikungulu oshidhigu shombepo osha tukuluka, nomakuthikuthi ogi iyundulile 

mowato, sigo tayi hala okuudha omeya. 

38Ihe Jesus ye mwene okwa li kosindo yowato a kothela koshigwilo. Aalongwa oye 

mu pendutha ya ti: “Muhongi, ku na ko nasha nani natse, ngele tatu ningine mo?” 

39Jesus okwa penduka nokwa ganda ombepo e ta ti komakuthikuthi: “Mwena!” 

Ombepo oya kodha e taku ti thilu. 

40Jesus nokwa ti kuyo: “Omolwashike mwa tila? Kamu na natango eitaalo?” 

41Oyo oya kwatwa kehaluko enene noya pulathana e taa ti: “Nguka olye ano, ombepo 

nomakuthikuthi sho tayi vulika kuye?” 

MARKUS 5 

Jesus ta aludha omunampwidhuli 

(Mat. 8:28-34; Luk. 8:26-39) 

1Ano sho ya yi handiyaka yefuta lyaGalilea, koshilongo shAagerasa, 

2Jesus okwa zi mo mowato nokwa tsakanekwa komulumentu e niwe kombepo ya 

nyata, a zi moombila dhomomakololo. 

3Omulumentu nguka okwa kala momakololo moka, nokakwa li nando omuntu a vulu 

oku mu manga we, nando onomalyenge. 

4Oshoka olwindji sho a mangwa nomiya nomalyenge, okwe ga teyagula nomiya okwe 

dhi tokola. Kakwa li nando omuntu a li e na omukumo oku mu vulikitha. 

5Uusiku nomutenya okwa kala aluhe momakololo nomoondundu ti igidha ye ti 

idhenge nomamanya. 

6Ihe sho a mono Jesus e li kokule, okwa matuka nokwa tsu oongolo koshipala she 

7e ti igidha mokule a ti: “Jesus, Omuna gwaKalunga Omukombandambanda! Owa 

halela ndje shike? Otandi ku ganitha koshipala shaKalunga, waa hepeke ndje.” 

8Oshoka Jesus okwa adhika a ti kuye: “Mbepo ngoye ya nyata, za mo momulumentu 

nguka!” 

9Jesus okwe mu pula: “Edhina lyoye olini?” Oye a yamukula: “Edhina lyandje 

ongame Ngundu, oshoka otu li oyendji.” 

10Omulumentu nokwi indile Jesus noonkondo, kaa tidhe mo oombepo dha nyata 

momukunda ngoka. 

11Popepi nondundu opwa li oshigunda oshinene shiingulu tayi napa. 

12Oombepo dha nyata odha hehela Jesus dha ti: “Tu tuma miingulu, tu hite muyo.” 

13Oye okwe dhi pitika. Oombepo dha nyata odha zi momulumentu nodha yi miingulu. 

Oshigunda ashihe shiingulu yi thike lwopomayuvi gaali osha nuka okuza komutuni 

omule noshi iyumbile mefuta e tashi sile mo. 

14Aasita yiingulu oya fadhuka po noya hokolola oshiningwanima shika moshilando 

nomomikunda ndhoka. Aantu noye ya okutala shoka sha ningwa po. 

15Oyo ye ya kuJesus noya mono omulumentu ngoka a li e niwe koompwidhuli 

odhindjidhindji, a kuutumba, a zala nawa noku na oondunge; oyo noya tila. 

16Aantu mboka ye shi mono, oya hokolola shoka sha ningilwa omunampwidhuli 

nosho wo iingulu. 

17Opo tuu mpoka oyi indile Jesus, a ze mo moshilongo shawo. 

18Manga Jesus ta londo mowato, omulumentu ngoka a li e niwe koompwidhuli, okwe 

mu hehela, a pitikwe okukala puye. 

19Ihe Jesus ine mu pitika, okwe mu lombwele ashike a ti: “Inda kegumbo lyaandjeni, 

u ke ya hokololele shoka Omuwa e shi ku ningile, sho e ku sile ohenda.” 

20Omulumentu okwa tameke okuuvithila miilando yaDekapolis ashihe shoka Jesus e 

shi mu ningile; ayehe noya kumwa. 

Jesus ta aludha omukiintu e ta yumudha omuna gwaJairus 

(Mat. 9:18-26; Luk. 8:40-56) 

21Jesus okwa shuna ishewe komunkulo gwahandiyaka yefuta. Aantu oyendji oye mu 

gongalele, sho a li pomunkulo gwefuta. 

22E taku zi gumwe gwomaakuluntu yosinagoga, edhina lye Jairus. Sho a mono Jesus, 

okwa tsu oongolo koompadhi dhe 

23nokwe mu hehela noonkondo a ti: “Okamwandje okakadhona otaka alukililwa. Ila, 

u ka tenteke iikaha yoye, opo ka aluke noka kale ke na omwenyo.” 

24Jesus okwa yi pamwe naye. Aantu oyendji oye mu landula e taye mu uminine. 

25Okwa li ku na omukiintu e na uuvu wetiko lyombinzi oomvula omulongo nambali. 

26Oye okwa mono iihuna noonkondo mokuya koonganga odhindji noku dhi futa 

ashihe shoka a li e na, ihe ina kala nande nawa, uuvu owa geye owala. 

27Oye okwa adhika u uvu sha kombinga yaJesus nokwe ya mongundu e li konima 

yaJesus e ta gumu konguwo ye;  

28oshoka okwa ti: “Shampa tuu tandi gumu koonguwo dhe, nena otandi aluka.” 

29Sho e shi ningi, mbalambala etiko lye olya kodha nokwa li u uvite molutu lwe kutya 

okwa aluka. 

30Opo Jesus okwa dhimbulula oonkondo dha zi muye, onkee okwa tala konima ye 

mongundu yaantu nokwa pula: “Olye a gumu koonguwo dhandje?” 

31Aalongwa ye oye mu yamukula ya ti: “Ou shi wete kutya aantu oye ku uminina, ihe 

oto pula: ‘Olye a gumu ndje?’ ” 

32Jesus okwa lengalenga koombinga adhihe, opo a mone ngoka e shi ningi. 

33Ihe omukiintu sho a dhimbulula shoka a ningilwa, okwa tsu oongolo koshipala 

shaJesus, a tila ta kakama nokwe mu lombwele oshili ayihe. 

34Jesus okwa ti kuye: “Mumwandje, eitaalo lyoye lye ku aludha. Inda nombili, ngoye 

u kale wa aluka kuuvu woye.” 

35Manga Jesus a li ta popi, opwe ya aantu yamwe ya zi kaandjaJairus noya ti: 

“Okamwoye okakadhona ka mana oondjenda. Oto monithile we shike Muhongi 

iihuna?” 

36Jesus okwa dhini oohapu ndhoka ya popi nokwa ti kuJairus: “Ino tila, itaala owala.” 

37Ihe Jesus ina pitika nando omuntu a ye meni pamwe naye, kakele kaPetrus 

naamwayinathana Jakob naJohannes. 

38Jesus sho e ya megumbo lyomukuluntu gwosinagoga, okwa mono evundakano 

lyaantu taa lili mokule notaa hekumuna. 

39Jesus okwa yi meni e ta ti kuyo: “Okanona inaka sa, ihe oka kotha.” 

40Oyo noye mu yolo. Oye okwa tidhile ayehe pondje nokwa kutha he nayina 

yokanona nosho wo mboka ya li naye e ta yi meni moka mwa lala okanona. 

41Jesus okwa kwata koshikaha shokanona nokwa ti kuko: “Talita kuum,” otashi ti: 

Mukadhona, otandi ku lombwele, penduka po! 

42Mbalambala okakadhona oka penduka noka tameke okweenda; oshoka oka li ke na 

oomvula omulongo nambali. Aantu oya kwatwa kehaluko enene. 

43Ihe Jesus okwe ya indike noonkondo, kaaye shi lombwele nando omuntu, e te ya 

lombwele, ya pe okakadhona iikulya. 

MARKUS 6 

Jesus ta dhinwa muNasaret 

(Mat. 13:53-58; Luk. 4:16-30) 

1Jesus okwa zi po mpoka nokwe ya koshilando shaandjawo. Aalongwa ye noye mu 

landula. 

2Mesiku lyEsabati okwa tameke okulonga aantu mosinagoga. Oyendji mboka ye mu 

pulakene, oya kumwa e taa pula: “Ayihe mbika okwe yi adha peni? Oondunge ndhoka 

e na, odha tya ngiini? Iilongankondo mbyoka ta longo, oyi thike peni? 

3Ke shi nani omuhongi gwiipilangi, omuna gwaMaria, omumwayina gwaJakob, Josef, 

Judas naSimon? Aamwayina aakiintu kaye li putse mpano?” Oyo noye mu nyeme. 

4Jesus okwa ti kuyo: “Omuhunganeki iha dhinwa palwe, aawe, omoshilando tuu 

shaandjawo, maakwawo nomegumbo lyaandjawo.” 

5Onkee ano Jesus ina vula we okuningila ko oshilongankondo shasha. Aavu 

yamweyamwe ayeke a tenteke iikaha ye nokwe ya aludha. 

6Oye okwa kuminwa okwaayitaala kwawo. Oye okwa li te endaenda nomikunda 

dhopuushiinda e ta longo aantu. 

Jesus ta tumu aalongwa omulongo nayaali 

(Mat. 10:5-15; Luk. 9:1-6) 

7Jesus okwi ithana aalongwa ye omulongo nayaali nokwa tameke oku ya tuma ooyaali 

nooyaali e te ya pe oonkondo dhokupangela oombepo dha nyata. 

8Okwe ya indike wo, yaa ye nasha mondjila, kakele kolwoondje: hashikwiila, 

hampunda yokweenda nayo, haimaliwa moondjato. 

9“Zaleni oongaku, ihe inamu zala oohema mbali.” 

10Okwe ya lombwele ishewe a ti: “Ngele tamu yi megumbo, kaleni moka, sigo tamu 

ka huma ko. 

11Ngele ope na mpoka itaamu taambwa ne itaamu pulakenwa, zii po, ne mu pupule ko 

ontsi koompadhi dheni, opo shi ninge onzapo yoku ya pa uusama.” 

12Oyo oya yi noyu uvitha kutya aantu naa itedhulule. 

13Oyo oya tidha mo oompwidhuli odhindji noya gwayeke aavu oyendji nomagadhi e 

taye ya aludha. 

Johannes Omushashi ta dhipagwa 

(Mat. 14:1-12; Luk. 9:7-9) 

14Omukwaniilwa Herodes oku uvu ayihe mbika, oshoka edhina lyaJesus olya adhika 

lya tseyika akuhe, naantu yamwe oya ti: “Nguka oJohannes Omushashi a yumuka 

kuusi, onkee oonkondo dha tya ngaaka otadhi longo muye.” 

15Ihe yamwe oya ti, oElia; yamwe ishewe, gumwe gwomaahunganeki yonale. 

16Herodes sho e shi uvu, okwa ti: “Johannes ngoka nda tetitha omutse, oye a 

yumuka.” 

17Oshoka Herodes okwa li a tumu aantu, ya ka kwate Johannes, noye mu manga e 

taye mu tula mondholongo. Shika osha ningwa omolwaHerodias ngoka Herodes a 

adhika a hokana, nonando oye omukiintu gwamumwayina Filippus. 

18Onkee Johannes okwa ti kuHerodes: “Itashi vulika, u hokane omukiintu 

gwamumwanyoko.” 

19Herodias okwa tondo Johannes nokwa li a hala oku mu dhipaga, ihe okwa nyengwa. 

20Herodes wo okwa li a tila Johannes, oshoka okwa li e mu shi kutya ye omulumentu 

omuyuuki nomuyapuki, onkee okwe mu gamene. Okwa li ngaa a hokwa oku mu 

pulakena, nonando sho e mu pulakene, ina tseya shoka e na okuninga. 

21Ihe esiku lyo opala olye ya, uuna Herodes a ningile omalenga ge, aawiliki yiita 

naanenentu yomuGalilea oshituthi shevalo lye. 

22Omukadhona omuna gwaHerodias sho e ya moshituthi, okwa tutula uudhano nowo 

opalele Herodes naayenda. Omukwaniilwa nokwa lombwele omukadhona a ti: “Indila 

ndje kehe shoka wa hala, otandi shi ku pe.” 

23Oye okwe mu uvanekele nokugana e ta ti: “Shaa shoka to indile ndje, otandi shi ku 

pe, nonando owi indile, ndi ku pe etata lyoshilongo shandje.” 

24Omukadhona okwa yi kuyina nokwe mu pula a ti: “Meme, ondi na okupula shike?” 

Yina okwa yamukula: “Omutse gwaJohannes Omushashi.” 

25Omukadhona okwa shuna mbalambala komukwaniilwa nokweendelela nokwe mu 

indile e ta ti: “Onda hala, u pe ndje ngashingeyi omutse gwaJohannes Omushashi 

moshiyaha shika.” 

26Nena omukwaniilwa okwa nika oluhodhi olunene, ihe omolwegano lye 

nomolwaayenda ina vula we oku mu tinda. 

27Omukwaniilwa okwa tumu mbala omukwiita gwomaatonateli yuuwa nokwe mu 

lombwele, e mu etele omutse gwaJohannes. Omukwiita okwa yi kondholongo e ta tete 

Johannes omutse. 

28Oye nokwe gu eta gu li moshiyaha e te gu pe omukadhona, opo e gu fale kuyina. 

29Aalongwa yaJohannes sho ye shi uvu, oye ya noya kutha po omudhimba gwe e taye 

gu tula mombila. 

Jesus ta kutitha aalumentu omayuvi gatano 

(Mat. 14:13-21; Luk. 9:10-17; Joh. 6:1-14) 

30Aayapostoli sho ya galuka, oye ya kuJesus noye mu hokololele ashihe shoka ya 

ningi naashoka ya longo aantu. 

31Okwa li ku na aantu oyendji taye ya notaa yi, onkee kaya li ye na ethimbo lyokulya. 

Jesus okwa lombwele ihe aalongwa ye a ti: “Ileni, tu yeni, tu ki ikalele, opo mu 

vululukwe kashona.” 

32Oyo noya londo mowato e taa yi kokuma kwaa na aantu. 

33Ihe nonando ongaaka, aantu oyendji oye ya mono, sho taa yi, noye ya dhimbulula e 

taa matuka ye li kolupadhi, ya zi miilando ayihe noya thiki ko tango kehala ndyoka 

Jesus naalongwa ye ya li yu uka ko. 

34Ano Jesus sho a thiki komunkulo, okwa zi mo mowato nokwa mono ongundu onene 

yaantu. Oye okwa li e ya uvitile olukeno, oshoka oya li ya fa oonzi dhaa na omusita. 

Oye nokwa tameke oku ya longa iinima oyindji. 

35Ano sho kwa toko, aalongwa ye oye ya kuye noya ti: “Eha ndika ombuga yowala, 

netango olya toka. 

36Laleka aantu, ya ye komagumbo nokomikunda dhopuushiinda, ye ki ilandele 

iikulya.” 

37Jesus okwe ya yamukula a ti; “Ya peni iikulya.” Oyo oya ti kuye: “Natu ye, tu ke ya 

landele iikwiila niimaliwa omathele gaali, tu ya pe, ya lye?” 

38Jesus okwe ya pula a ti: “Omu na po ano iikwiila ingapi? Indeni, mu ke yi tale.” Sho 

ye yi mono, oya ti: “Otu na itano noohi mbali.” 

39Jesus okwa lombwele aalongwa ye, ya lombwele aantu ayehe, ya kuutumbe 

pomwiidhi omutalala, yo ye ya topole moongundu. 

40Aantu oya kuutumba moongundu: dhimwe odha li dhi na aantu ethele nadhimwe 

omilongo ntano. 

41Jesus okwa kutha ihe iikwiila itano noohi mbali, okwa ligamene kegulu nokwa 

hambelele. Ye okwa pambula iikwiila, e te yi pe aalongwa ye, ye yi topolele aantu. 

Osho wo okwa topolele ayehe oohi ndhoka mbali. 

42Oyo ayehe oya li e taa kuta. 

43Aalongwa oya toola iipambu yiikwiila oontungwa omulongo nambali dhu udha 

nosho wo iihupe yoohi. 

44Aantu mboka ya li iikwiila mbiyaka oya li aalumentu omayuvi gatano. 

Jesus te ende kombanda yomeya 

(Mat. 14:22-33; Joh. 6:15-21) 

45Mbalambala Jesus oku ulumike aalongwa ye, ya ka londe mowato, opo ye ke mu 

tetekele komunkulo gwahandiyaka yefuta kuBetsaida, manga ye ta laleke aantu. 

46Sho e ya laleke, okwa londo kondundu, opo a galikane. 

47Ongulohi sho ye ya, owato oya adhika mokati kefuta, naJesus okwa li awike kevi. 

48Nena okwa dhimbulula kutya, aalongwa oye na uudhigu mokudhuga kwawo, 

oshoka ombepo yoshikungulu oya li tayi ya ziilile moshipala. Pethimbo 

lyokoongulasha Jesus okwe ya kuyo te ende kombanda yomeya. Okwa li a hala oku 

ya pitilila. 

49Ihe sho ye mu mono te ende kombanda yomeya, oya li ye shi oshiluli noya kugu 

mokule. 

50Ayehe oya haluka, sho ye mu mono. Ihe mbalambala Jesus okwe ya popitha a ti: 

“Ikoleleni, inamu tila, ongame!” 

51Nena okwa yi kuyo mowato, ombepo noya kodha. Aalongwa oya li ya kumwa noya 

piyagana. 

52Oya nyengwa okuuva ko oshiningwanima shiikwiila shoka tashi ti; omadhiladhilo 

gawo oga li ga simpa. 

Jesus ta aludha aavu muGenesaret 

(Mat. 14:34-36) 

53Oyo ya taagulukile handiyaka yetale noye ya kevi lyaGenesaret e taa tula owato 

komunkulo. 

54Ano sho ya zi mo mowato, mbalambala aantu yaankoka oya dhimbulula Jesus. 

55Oyo oya matuka nomukunda aguhe noye eta aavu, ye ya inda koontala e taye ya fala 

kehala kehe hoka yu uvu Jesus e li ko. 

56Ano shaa tuu mpoka Jesus a yi, momikunda nenge moshilando nenge momagumbo, 

aantu oye eta aavu yawo pomagongalelo gaantu noye mu indile, a pitike, aavu ya 

gume nando okoongenge dhonguwo ye. Ayehe mboka ye yi gumu, oya aluka. 

MARKUS 7 

Jesus ta nyenyetele aafudhime 

(Mat. 15:1-9) 

1Aafarisayi nayamwe yomaalongimpango mboka ya zi kuJerusalem, oya gongala 

noye ya kuJesus. 

2Oyo oya mono, nkene yamwe yomaalongwa yaJesus ya li taa li niikaha inaayi 

yogoka, nokutya inaayi yogwa. 

3Oshoka aafarisayi nAajuda yalwe ayehe ohaa dhiginine omithigululwakalo dhaakulu 

yonale, sho ihaa li, manga inaa yoga iikaha yawo pamukalo. 

4Uuna ya yile komalandelo, ihaa li manga inaa yoga ashihe, shi yele. Osho wo 

omithigululwakalo omikwawo odhindji ohaye dhi dhiginine ngaashi okuyoga iitenga, 

iiyuma niiyaha yoshikushu. 

5Aafarisayi naalongimpango oya pula Jesus ya ti: “Omolwashike ano aalongwa yoye 

ihaa dhiginine omithigululwakalo dhaakulu yonale, sho haa li niikaha inaayi yogwa?” 

6Jesus okwe ya yamukula a ti: “Jesaja okwe mu hunganekele dha tsa omoluufudhime 

weni, ngaashi a nyola: 

‘Aantu mbaka ohaa simaneke ndje owala noohapu dhomokana, ihe omitima dhawo 

odhi li kokule nangame. 

7Okulongela ndje kwawo osima yowala, oshoka otaa longo omalongo gopaipango 

yaantu.’ ” 

8“Otamu etha oshipango shaKalunga e tamu dhiginine omalongo gaantu.” 

9Jesus okwe ya lombwele ishewe a ti: “Osho ngaaka ohamu etha oshipango 

shaKalunga e tamu dhiginine omalongo geni yene. 

10Oshoka Moses okwa tile: ‘Simaneka ho nanyoko, naangoka ta tuku he nenge yina 

oku na okudhipagwa.’ 

11Ihe ne ohamu ti: Omuntu ngoka ta ti kuhe nenge kuyina: ‘Iikwatha mbyoka nda li 

ndi na oku ku pa ando, oyo Korban,’ tashi ti, ooshoka sha pewa Kalunga, 

12nena itamu mu pitikile we, a kwathe he nenge yina. 

13Otamu kutha oohapu dhaKalunga oonkondo nokudhiginina omithigululwakalo 

dheni. Osho tuu iikwawo oyindji ya fa mbika ohamu yi ningi.” 

Shoka tashi nyateke omuntu 

(Mat. 15:10-20) 

14Jesus okwi ithana natango aantu, ye ye kuye, nokwe ya lombwele e ta ti: 

“Pulakeneni, ne mu ndhindhilike. 

15Haashoka tashi zi pondje, tashi yi momuntu, tashi mu nyateke, aawe, ihe ooshoka 

tashi piti mo momuntu, osho tashi mu nyateke. [16Ngoka e na omakutsi ge shi okuuva, 

nu uve ko!]” 

17Jesus sho a topoka nongundu yaantu, okwa yi megumbo lyontumba. Aalongwa ye 

noye mu pula eyele ndyoka shoka tali ti. 

18Oye okwa ti kuyo: “Nane wo kamu na oondunge? Kamu uvite ko nani kutya kehe 

tuu shoka tashi yi momuntu, tashi zi pondje, itashi mu nyateke, 

19oshoka itashi yi momutima gwe, aawe, otashi yi mela e tashi piti mo pamukalo 

gwopanshitwe?” Osho Jesus a fatulula kutya iikulya ayihe oya yogoka. 

20Natango okwa ti: “Ano shoka tashi zi momuntu, osho tashi mu nyateke. 

21Oshoka meni, momutima gwomuntu omo moka hamu zi omadhiladhilo omawinayi, 

uuholume, uufuthi, omadhipago, 

22oluhondelo, olwiho, uudhudhu, ekotokelo, uukeeneidhiliko, efupa, okusheka, 

einenepeko, uulayi. 

23Uuwinayi mbuka auhe ohau zi meni lyomuntu e tau mu nyateke.” 

Eitaalo lyomukiintu 

(Mat. 15:21-28) 

24Jesus okwa zi ko nkoka e ta yi komikunda dhopopepi noshilando shaTiro. Oye 

okwa yi megumbo lyontumba nokwa li inaa hala, aantu ya tseye mpoka e li, ihe ina 

vula oku shi holeka. 

25Oko nkoka omukiintu gumwe a li e na omwana omukadhona e niwe kombepo ya 

nyata, sho e mu kundana, okwe ya kuye mbala nokwa tsu oongolo poompadhi dhe. 

26Omukiintu ngoka okwa li omupagani, a valelwa muFoinikia shomuSiria. Oye okwi 

indile Jesus, a tidhe mo ompwidhuli momwana omukadhona. 

27Jesus okwa ti kuye: “Etha uunona u lye tango, oshoka inashi opala okukutha 

oshikwiila shuunona noku shi umbila uumbwena.” 

28Omukiintu okwe mu yamukula a ti: “Eeno, Omuwa, nuumbwena wo ohau li 

uundjagumuke mboka wa thigwa po kuunona.” 

29Jesus okwa ti kuye: “Omolweyamukulo lyoye inda kegumbo; ompwidhuli oya za 

mo momumwoye.” 

30Omukiintu okwa yi kegumbo nokwa adha omwana a lala kontala, nompwidhuli oya 

za mo nale muye. 

Jesus ta aludha omulumentu ombolo ye omuthitawi 

31Jesus sho a zi komikunda dhopopepi naTiro, okwa pitile muSidon noku uka kefuta 

lyaGalilea e te ende pokati kiilando yaDekapolis. 

32Aantu oye eta kuye omulumentu ombolo ye iha popi noyi indile Jesus, a tenteke 

oshikaha she kuye. 

33Jesus okwe mu kutha maantu, ye ki ikalele yo naye. Okwa tula ominwe dhe 

momakutsi gombolo nokwa hiya omayeye e ta gumu elaka lye. 

34Nena Jesus okwa ligamene kegulu nokwa fudha olule e ta ti kuye: “Efata!” otashi ti: 

Thituluka! 

35Mbalambala omakutsi gomulumentu oga thituluka nosho wo elaka lye olya 

manguluka, e ta tameke okupopya. 

36Ihe Jesus okwi indike aantu, yaa shi popye nando okulye. Nando e ya indike 

noonkondo noku ya kumagidha, oye shi hokolola nuupenda. 

37Aantu oya kumwa unene e taa ti: “Ayihe ote yi longo nawa! Ota thitulula omakutsi 

goombolo, naathitawi otaa popi.” 

MARKUS 8 

Jesus ta kutitha aalumentu omayuvi gane 

(Mat. 15:32-39) 

1Pomasiku ngeyaka ongundu onene yaantu oya gongala ishewe, ihe molwashoka ya li 

yaa na shoka taa li, Jesus okwi ithana aalongwa ye e ta ti kuyo: 

2“Aantu mbaka ondi ya uvitile olukeno, oshoka oya menekele pungame omasiku 

gatatu nokuli yo kaye na shoka taa li. 

3Ngele tandi ya laleke, ya ye komagumbo gawo inaaya lya sha, nena otaa ka gundila 

mondjila, oshoka yamwe yomuyo oya zile kokule.” 

4Aalongwa ye oye mu yamukula: “Iikulya otayi monika peni mombuga yowala muno, 

opo yi kutithe aantu ye thike mpano?” 

5Opo Jesus okwe ya pula: “Omu na po iikwiila ingapi?” Oyo ya ti: “Iheyali.” 

6Jesus okwa lombwele aantu, ya kuutumbe pevi. Nena okwa kutha iikwiila mbyoka 

iheyali. Sho a hambelele, okwe yi pambula e te yi pe aalongwa ye, ye yi topolele 

aantu. Oyo noye shi ningi. 

7Oyo ya li ye na po wo uuhi umwe waa shi owindji. Jesus sho a hambelele, okwa 

lombwele ishewe aalongwa ye, ye u topolele aantu. 

8Aantu oya li e taa kuta, aalongwa noya toola uupambu mboka wa hupu po, 

oontungwa heyali dhu udha. 

9Opwa li pu na aantu ye thike pomayuvi gane. Jesus sho a laleke aantu mboka, 

10okwa yi mbala mowato pamwe naalongwa ye e ta yi komukunda gwaDalmanuta. 

Aafarisayi oya hala oshikumithalonga 

(Mat. 16:1-4) 

11Aafarisayi oye ya noya tameke okuludhikitha Jesus noye mu makele noku mu pula, 

e ya talithe oshikumithalonga tashi zi megulu. 

12Jesus okwa fudha olule e ta ti: “Omolwashike epipi ndika lya hala okutalithwa 

oshikumithalonga? Ngame otandi mu lombwele: Epipi ndika itali talithwa 

oshikumithalonga.” 

13Jesus okwe ya thigi po e ta yi ishewe mowato nokwa taagulukile handiyaka yefuta. 

Efulika lyaafarisayi nolyaHerodes 

(Mat. 16:5-12) 

14Aalongwa oya adhika ya dhimbwa okweetelela iikwiila; mowato oya adhika ye na 

mo oshikwiila shimwe ashike. 

15Jesus okwe ya kumagidha a ti: “Kotokeni, ne mu iyageke efulika lyaafarisayi 

nolyaHerodes.” 

16Oyo ya pulathana ya ti: “Ota popi molwaashoka inaatu za ko niikwiila?” 

17Jesus sho e shi dhimbulula, okwa ti kuyo: “Omolwashike tamu ilombwele kutya 

omolwashono inaamu za ko niikwiila? Kamu uvite ko natango? Omitima dheni odha 

kukuta? 

18Omeho omu ga na, ihe kamu wete ko. Omakutsi omu ga na, ihe kamu uvite ko. 

Inamu dhimbulukwa, 

19sho nda topolele aalumentu omayuvi gatano iikwiila mbiyaka itano kutya 

oontungwa ngapi dhu udha mwa toola dhiihupe?” Oyo ya ti kuye: “Omulongo 

nambali.” 

20“Osho wo iikwiila iheyali kaalumentu omayuvi gane kutya oontungwa ngapi mwa 

toola dhu udha uupambu?” Oyo ya ti kuye: “Heyali.” 

21“Ndele natango kamu uvite ko?” 

Jesus ta aludha omuposi 

22Oyo oye ya muBetsaida. Aantu noye eta omulumentu omuposi kuJesus noye mu 

indile, e mu gume. 

23Jesus okwa kwata omuposi mokwaako nokwe mu fala kokule nomagumbo. Nena 

okwe mu hiyile omayeye momeho nokwe mu tenteke iikaha ye e te mu pula ta ti: “Ou 

wete sha?” 

24Omuposi okwa tameke okumona ko e ta ti: “Ondi wete aantu taa ende ya fa omiti.” 

25Jesus okwa tula ishewe iikaha ye komeho gomuposi. Nena okwa aluka ihe nokwa 

mono ko nawa. Ayihe okwa li e yi wete. 

26Opo Jesus okwe mu laleke, a ye kaandjawo, nokwa ti: “Ukilila kaandjeni. Ino ka 

pitapita, u shi lombwele omuntu.” 

Ehempululo lyaPetrus 

(Mat. 16:13-20; Luk. 9:18-21) 

27Jesus okwa yi pamwe naalongwa ye komikunda dhaKesarea Filippi. Manga ye li 

mondjila, okwe ya pula e ta ti: “Aantu otaa tile ndje ngiini, ongame lye?” 

28Oyo ye mu yamukula ya ti: “Yamwe otaa ti oJohannes Omushashi, yamwe otaa ti 

oElia, nayamwe otaa ti gumwe gwomaahunganeki.” 

29Oye okwe ya pula natango: “Ne otamu tile ndje ngiini, ongame lye?” Petrus okwe 

mu yamukula a ti: “Ongoye Kristus.” 

30Nena okwe ya indike, kaaye mu popye nando okulye. 

Jesus ta popi okuhepekwa kwe nokulandulwa kwe 

(Mat. 16:21-28; Luk. 9:22-27) 

31Jesus okwa tameke okulonga aalongwa ye, Omuna gwOmuntu oku na okuhepekwa 

nomahepeko ogendji note ekelwahi kaakuluntu, aayambi aakuluntu 

nokaalongimpango. Oye ota ka dhipagwa, ihe esiku etitatu ota ka yumudhwa. 

32Oye okwa popi ngeyi inaa holeka nando osha. Petrus okwe mu kutha paantu nokwa 

tameke oku mu ganda. 

33Nena Jesus okwa punguluka e ta tala kaalongwa ye nokwa ganda Petrus a ti: “Za po 

pungame, Satana! Ngoye ito dhiladhila shoka shopaKalunga, ihe ooshoka shopantu.” 

34Jesus okwi ithana ihe ongundu yaantu nosho wo aalongwa ye, ye ye kuye, nokwa ti 

kuyo: “Ngele ku na ngoka a hala okulandula ndje, oye ni idhimbwe ye mwene, ni 

itsike omushigakano gwe, ye na landule ndje. 

35Oshoka oongoka a hala okuhupitha omwenyo gwe, oye te gu kanitha, ihe ngoka ta 

kanitha omwenyo gwe molwandje nomolwokutaandelitha elaka etoye, ote guhupitha. 

36Otashi kwatha shike omuntu, nando ni ilikolele uuyuni auhe, ye e ta kanitha 

omwenyo gwe? 

37Omuntu ota gandja ando shike, shi ninge ekulilo lyomwenyo gwe? 

38Ngele ku na ngoka ta si ndje ohoni nosho wo oohapu dhandje mokati kepipi ndika 

lyaahondeli nolyaalunde, nena Omuna gwOmuntu ote ke mu sa wo ohoni, uuna te ke 

ya e li mesimano lyaHe pamwe naayengeli ye aayapuki.” 

MARKUS 9 

1Jesus okwa ti kuyo: “Ngame otandi mu lombwele: Opu na yamwe mwaambaka ya 

thikama mpaka itaaya makele eso, manga inaaya mona Oshilongo shaKalunga tashi 

ya noonkondo dhasho.” 

Jesus ta adhimithwa 

(Mat. 7:1-13; Luk. 9:28-36) 

2Sho pwa piti omasiku gahamano, Jesus okwa kutha Petrus, Jakob naJohannes nokwe 

ya fala kondundu ondeendeka, ye ki ikalele. Oye okwa shituluka montaneho yawo, 

3noonguwo dhe odha adhima dha tokelela. Kombanda yevi kaku na nando omuntu ta 

vulu oku dhi tokitha ngaaka. 

4Elia naMoses oye ya holokele noya kundathana naJesus. 

5Petrus okwa lombwele Jesus e ta ti: “Muhongi, opwe tu opalela mpaka okukala. 

Otatu ka dhikila po omatsali gatatu, limwe olyoye, limwe olyaMoses nalimwe 

olyaElia.” 

6Petrus nayakwawo oya li ya tila noonkondo, onkee oye ina tseya shoka e na oku shi 

tya. 

7Oshikogo oshe ya noshe ya siikile, newi olya zi moshikogo lya ti: “Nguka oye 

Omumwandje omuholike, mu uveni!” 

8Ohaluka sho ya lengalenga, inaa mona we nando olye; Jesus oye awike a li puyo. 

9Ano sho ya li taa kuluka ko kondundu, Jesus okwe ya kumagidha, yaa hokololele 

nando omuntu shoka ya mono, manga Omuna gwOmuntu inaa yumudhwa kuusi. 

10Oyo ya taamba elombwelo ndyoka, ihe oya pulathana okuyumuka kuusi shoka taku 

ti. 

11Oyo noya pula Jesus ya ti: “Omolwashike aalongimpango taa ti kutya Elia ote ke ya 

tango?” 

12Jesus okwe ya yamukula: “Eeno, Elia ote ya tango nota opaleke ayihe. Ihe ongiini 

ano, sho Omuna gwOmuntu a nyolwa kutya oku na okuhepekwa nomahepeko ogendji 

nokudhinwa? 

13Ngame otandi mu lombwele ano kutya Elia okwi ile, ihe oyo oye mu ningile shaa 

shoka ya hala, ngaashi a nyolwa mOmanyolo.” 

Jesus ta aludha omunashintona 

(Mat. 17:14-21; Luk. 9:37-43a) 

14Sho ya galukile kaalongwa mboka ya kalele po, oya adha ongundu onene yaantu ye 

ya gongalela, naalongimpango oya li taye ya ludhikitha. 

15Aantu mboka sho ya mono Jesus, oya kumwa noya matukile kuye e taye mu 

popitha. 

16Jesus okwa pula aalongwa a ti: “Otamu ludhike ano shike nayo?” 

17Gumwe gwomongundu okwe mu yamukula: “Muhongi, onde ku etele omumwandje 

omumati e niwe kompwidhuli, ye iha popi. 

18Shaa tuu tayi mu kwata, otayi mu hata po. Oye ta eta ondutu, ti ikokota omayego 

noti ikukutile. Onda li nda lombwele aalongwa yoye, ye yi tidhe mo, ihe oya 

nyengwa.” 

19Jesus okwa ti kuyo: “Epipi ngoye lyaa na eitaalo, osigo uunake tandi kala pune? 

Osigo uunake ndi na oku mu idhidhimikila? Mu eteni kungame.” 

20Oyo noye mu eta kuye. Ompwidhuli sho ya mono Jesus, oya mbungambunga 

omumati, e ta gwile pevi, noye mu galangatitha e te eta natango ondutu. 

21Jesus okwa pula he yomumati a ti: “Okwa kala ngeyi omasiku ge thike peni?” Oye a 

yamukula: “Okuza kuunona we. 

22Olwindji ombepo ya tya ngawo oye mu undulile momulilo nomomeya, opo yi mu 

yone po. Ano ngele oto shi vulu, tu sila ohenda, ngu u tu kwathe.” 

23Jesus okwa ti kuye: “Ngele tii shi vulu, wa ti? Kehe shimwe otashi vulu 

okuningilwa ngoka i itaala.” 

24Mbalambala he yomumati okwi igidha a ti: “Ondi itaala, kwatha ndje nuuna ndaa na 

eitaalo.” 

25Jesus sho a mono aantu taa ngundumanene po, okwa ganda ombepo ya nyata ndjoka 

hayi ningi, omuntu kaa vule okupopya nokuuva ko, a ti: “Otandi ku lombwele, za mo 

muye ngoye ino ya mo we.” 

26Oyo oyi igidha noye mu mbungambunga e tayi zi mo muye. Omumati okwa ningi a 

fa kee na omwenyo, onkee aantu oyendji oya ti kutya okwa sa. 

27Ihe Jesus okwa kwata oshikaha she nokwe mu ambidhidha, e ta thikama. 

28Jesus sho a yi megumbo, aalongwa ye oye mu pula, manga ye li naye oyo ayeke ya 

ti: “Omolwashike twa nyengwa okutidha mo ompwidhuli ya tya ngawo?” 

29Oye okwa ti kuyo: “Oludhi lwombepo ya tya ngeyi ihalu tidhwa mo kusha shilwe, 

okegalikano alike.” 

Jesus ta popi okuhepekwa kwe 

(Mat. 17:22-23; Luk. 9:43b-45) 

30Oyo oya zi ko nkoka noya pitile muGalilea. Jesus okwa li inaa hala, aantu ya tseye 

mpoka e li, 

31oshoka okwa li ta longo aalongwa ye kutya: “Omuna gwOmuntu ota ka gandjwa 

miikaha yaantu mboka taa ke mu dhipaga, nongele ye mu dhipaga, e tapu piti omasiku 

gatatu, ota ka yumudhwa kuusi.” 

32Kaya li yu uvite ko oohapu ndhoka, ihe oya tila oku mu pula. 

Omunene olye 

(Mat. 18:1-5; Luk. 9:46-48) 

33Oyo sho ye ya kuKapernaum, Jesus okwa yi megumbo nokwa pula aalongwa ye e ta 

ti: “Mondjila omwa li tamu kundathana shike?” 

34Ihe oya mwena owala, oshoka mondjila oya li taa kundathana kutya olye omunene e 

vule ooyakwawo ayehe. 

35Jesus okwa kuutumba nokwi ithana aalongwa mboka omulongo nayaali e ta ti kuyo: 

“Ngoka a hala, a kale gwotango, na kale omuhugunini kwaayehe nomuyakuli 

gwaayehe.” 

36Oye okwa kutha okanona nokwe ka thikameke montaneho yawo, okwe ka papata 

momaako ge e ta ti kuyo: 

37“Kehe tuu ngoka ta taamba kamwe komuunona wa tya ngeyi medhina lyandje, oye 

ta taamba ndje; naangoka ta taamba ndje, hangame ta taamba, ihe ota taamba ngoka a 

tuma ndje.” 

Ngoka kee na ondumbo natse, okwa gama kutse 

(Luk. 9:49-50) 

38Johannes okwa ti kuye: “Muhongi, otwa mono omuntu gumwe ta tidha mo 

oompwidhuli medhina lyoye, tse notwe mu indike, oshoka ka li gwomongundu yetu.” 

39Jesus okwa yamukula a ti: “Inamu mu indika, oshoka kaku na ngoka ta vulu 

okuninga oshikumithalonga medhina lyandje e ta popi ndje nayi nuupu. 

40Oshoka ngoka kee na ondumbo natse, okwa gama kutse. 

41Oshoka ngame otandi mu lombwele: Kehe ngoka te mu pe oshitenga shomeya, mu 

nwe, molwaashoka ne oyaKristus, ita kala inaa pewa ondjambi ye.” 

Omahongololo 

(Mat. 18:6-9; Luk. 17:1-2) 

42“Ngoka ta hongolola kamwe komuushona mbuka wi itaala ndje, okwa gwana a 

mangelwe emanya edhigudhigu mothingo ye e tu umbilwa muule wefuta. 

43Oshikaha shoye ngele tashi ku hongolola, shi teta ko. Okuya momwenyo oshilema 

okwe ku opalela ku vule okukala niikaha iyali e to umbilwa moheli, momulilo ihaagu 

dhimi po. [44Moka omazinyo taga li onyama yawo go itaga si, nomu na omulilo 

ihaagu dhimi po.] 

45Ompadhi yoye ngele tayi ku hongolola, yi teta ko. Okuya momwenyo u na ompadhi 

yimwe okwe ku opalela ku vule okukala noompadhi mbali e to umbilwa moheli. 

[46Moka omazinyo taga li onyama yawo go itaga si, nomu na omulilo ihaagu dhimi 

po.] 

47Eho lyoye ngele tali ku hongolola, li tsipula mo. Okuya mOshilongo shaKalunga u 

na eho limwe okwe ku opalela ku vule okukala nomeho gaali e to umbilwa moheli. 

48Moka omazinyo taga li onyama yawo go itaga si, nomu na omulilo ihaagu dhimi po. 

49“Omuntu kehe oku na okuyelithwa nomulilo. 

50“Omongwa ogwo oshinima oshiwanawa; ihe uuna tagu hahuka, otagu toyalekwa 

nashike? “Kaleni mu na omongwa mune yene, ne mu kale mu na ombili mokati keni.” 

MARKUS 10 

Oondjokana 

(Mat. 19:1-12; Luk. 16:18) 

1Jesus okwa zi nkoka nokwa yi komikunda dhaJudea nahandiyaka yaJordan. Nena 

ongundu yaantu oye mu gongalele ishewe, nokwe ya longo, ngaashi he shi ningi shito. 

2Okwa zi ihe aafarisayi noye ya kuye oku mu pula noku mu makela, ngele oshu uka 

tuu, omulumentu a henge po omukiintu gwe. 

3Jesus okwe ya yamukula a ti: “Moses okwe mu lombwele, mu ninge ngiini?” 

4Oyo oya ti: “Moses okwa pitika, omulumentu a nyole onzapo yehengo, a ethe po 

omukiintu gwe.” 

5Jesus okwa ti kuyo: “Moses okwe mu nyolele eutho ndika omolwokwaavulika 

kweni. 

6Ihe petameko, peshito: ‘Kalunga okwe ya shiti omulumentu nomukiintu. 

7Onkee ano omulumentu e na okuthiga po he nayina e ti ihanganitha nomukiintu gwe, 



1552 

 

Ombiimbeli Ondjapuki 
@ 2008, Bible Society in Namibia. 

 

 

 

 

8ayehe yaali notaa ningi omuntu gumwe.’ Kaye shi we yaali, aawe, oyo omuntu 

gumwe. 

9Ano shono Kalunga e shi tula kumwe, inashi kuthwa kumwe komuntu.” 

10Sho ya yi megumbo, aalongwa oya pula ishewe Jesus oshinima shika. 

11Oye nokwe ya lombwele a ti: “Oongoka ta henge po omukiintu gwe e ta hokana 

gulwe, ota hondele. 

12Nosho tuu wo omukiintu ngele ta henge po omulumentu gwe e ta hokanwa 

kugulwe, ota hondele.” 

Jesus ta yambeke uunona 

(Mat. 19:13-15; Luk. 18:15-17) 

13Aantu yamwe oye eta uunona kuJesus, e u gume. Aalongwa noya ganda mboka ye u 

eta. 

14Ihe Jesus sho shi mono, okwa geye e ta ti kuyo: “Etheni uunona, u ye kungame. 

Inamu u keelela ko, oshoka Oshilongo shaKalunga oshaamboka ye u fa. 

15Ngame otandi mu lombwele: Oongoka itaa taamba Oshilongo shaKalunga 

ongokanona, ita yi mo musho.” 

16Oye okwe u papata momaako ge nokwe u tenteke iikaha ye e te u yambeke. 

Omulumentu omuyamba 

(Mat. 19:16-30; Luk. 18:18-30) 

17Jesus sho a zi mo megumbo, okwa tsikile ondjila ye. Omulumentu gumwe okwa 

matuka, e mu tsakaneke, nokwa tsu oongolo koshipala she e te mu pula: “Muhongi 

omwaanawa, nandi longe shike, ndi mone omwenyo gwaaluhe?” 

18Jesus okwe mu pula: “Omolwashike to ti ndje omwaanawa? Kaku na nando omuntu 

omwaanawa, oKalunga awike. 

19Iipango ou yi shi: ‘Ino dhipaga, Ino hondela, Ino yaka, Ino lundila, Ino yuga 

omuntu, Simaneka ho nanyoko.’ ” 

20Ihe ye okwe mu yamukula: “Muhongi, ayihe mbika onde yi gwanitha okuza 

muugundjuka wandje.” 

21Opo Jesus okwe mu tala nohole e ta ti kuye: “Owa pumbwa oshinima shimwe: Inda, 

u ka landithe po iinima yoye ayihe, iimaliwa e to yi pe oohepele, ngoye e to kala u na 

eliko megulu. Ila ihe, u landule ndje.” 

22Ihe oohapu ndhoka odhe mu alula komwenyo, nokwa zi po a nika oluhodhi, oshoka 

okwa li e na eliko olindji. 

23Jesus okwa tala aalongwa ye e ta ti kuyo: “Aayamba oye na uudhigu ngiini okuya 

mOshilongo shaKalunga!” 

24Aalongwa oya kuminwa oohapu dhe. Ihe Jesus okwe ya lombwele ishewe e ta ti: 

“Aamwandje, ope na uudhigu ngiini okuya mOshilongo shaKalunga! 

25Okupitila kwongamelo mombululu yonane okuhwepo ku vule okuya kwomuyamba 

mOshilongo shaKalunga.” 

26Aalongwa oya haluka noonkondo noya pulathana e taa ti: “Olye ano ta vulu 

okuhupithwa?” 

27Jesus okwe ya tongolola e ta yamukula: “Eeno, aantu ohaa nyengwa, ihe Kalunga 

iha nyengwa kusha.” 

28Petrus okwa tameke okupopya nokwa ti kuye: “Tala, tse otwa thigi po ayihe e tatu 

ku landula.” 

29Jesus okwa ti: “Ngame otandi mu lombwele: Kaku na ngoka a thiga po egumbo 

nenge aamwayina aalumentu nenge aamwayina aakiintu nenge he nenge yina nenge 

oyana nenge epya molwandje nomolwokutaandelitha elaka etoye, 

30a kale ando itaa mono lwethele muuyuni mbuka omagumbo, aamwayina aalumentu 

naamwayina aakiintu, ooyina, oyana, omapya — nosho wo omatidhagano; 

nomuuyuni tau ya ota ka mona omwenyo gwaaluhe. 

31Ihe aatango oyendji otaa ka ninga aahugunini, naahugunini oyendji otaa ka ninga 

aatango.” 

Jesus ta popi ishewe okuhepekwa kwe 

(Mat. 20:17-19; Luk. 18:31-34) 

32Oyo oya li mondjila taa londo yu uka kuJerusalem. Jesus okwe ya kwatele komeho. 

Aalongwa oya adhika kehaluko nosho wo aantu mboka ya landula mo, oya li ya tila. 

Jesus okwi ikalekele ishewe aalongwa ye omulongo nayaali nokwa tameke oku ya 

lombwela shoka tashi ke mu adha 

33a ti: “Tala, otatu yeni kuJerusalem, hoka Omuna gwOmuntu ta ka gandjwa miikaha 

yaayambi aakuluntu noyaalongimpango, notaye mu pangulile eso. Yo otaye ke mu 

gandja ishewe kaapagani, 

34mboka taye mu sheke, taye mu hiyile omayeye, taye mu dhenge e taye mu dhipaga, 

ihe ngele pwa piti omasiku gatatu, ota yumudhwa.” 

Jesus ta pukulula aalanduli ye 

(Mat. 20:20-28) 

35Nena aana yaSebedeus, Jakob naJohannes, oye ya kuJesus e taa ti: “Muhongi, otwa 

hala, u tu ningile shaa shoka tatu ku indile.” 

36Oye okwe ya pula a ti: “Omwa hala, ndi mu pe shike?” 

37Oyo ye mu yamukula: “Tu pitika, tu ka kuutumbe mOshilongo shoye gumwe 

okolulyo lwoye nomukwawo okolumoho lwoye.” 

38Jesus okwa ti kuyo: “Ne inamu tseya shoka mwa hala. Otamu vulu tuu okunwa 

oshitenga shoka tandi nu nokushashwa eshasho ndyoka tandi shashwa?” 

39Oyo ya ti kuye: “Otatu shi vulu.” Jesus okwa ti kuyo: “Oshitenga shoka tandi nu, 

otamu ke shi nwa, neshasho ndyoka tandi shashwa, otamu ke li shashwa. 

40Ihe omahala gokukuutumba kolulyo lwandje nenge kolumoho lwandje hangame 

tandi ga gandja, ihe ogaamboka ye ga longekidhilwa kuTate.” 

41Aalongwa mbeyaka omulongo sho ye dhi uvu, oya tameke okugeela Jakob 

naJohannes. 

42Jesus okwe ya ithana e ta ti kuyo: “Ne omu shi shi, aapangeli ohaa pangele iigwana, 

naanenentu ohaye yi pangele pankondo dhawo. 

43Ihe inashi kala ngaaka mokati keni. Ngoka gwomune a hala, a ninge omunene, na 

ninge omuyakuli gweni. 

44Naangoka gwomune a hala, a ninge gwotango, na kale omupika gwaayehe. 

45Oshoka nOmuna gwOmuntu ine ya okuyakulwa, ihe okuyakula nokugandja 

omwenyo gwe, a hupithe oyendji.” 

Omuposi Bartimeus ta aludhwa 

(Mat. 20:29-34; Luk. 18:35-43) 

46Oyo ye ya kuJeriko. Jesus sho a li ta zi muJeriko pamwe naalongwa ye nongundu 

onene yaantu, omulumentu omuposi, edhina lye Bartimeus, omuna gwaTimeus, okwa 

kuutumba mooha dhondjila ta hehela. 

47Sho u uvu kutya oJesus Omunasareti e li po, okwa tameke okwiigidha ta ti: “Jesus, 

omuna gwaDavid, sila ndje ohenda!” 

48Oyendji yomaantu oye mu ganda, a mwene, ihe ye okwa dhiginine okwiigidha 

mokulekule: “Omuna gwaDavid, sila ndje ohenda!” 

49Jesus okwa thikama e ta ti: “Mu ithaneni, e ye.” Oyo oyi ithana omuposi noya ti 

kuye: “Thikama, ikolelela, to ithanwa.” 

50Oye okwi ihula ombaikitha ye nokwa thikama mbala e te ya kuJesus. 

51Jesus okwe mu pula a ti: “Owa hala, ndi ku ningile shike?” Omuposi okwe mu 

yamukula: “Muhongi, onda, hala, ndi mone ko ishewe.” 

52Jesus okwa ti kuye: “Inda, eitaalo lyoye lye ku aludha.” Mbalambala okwa tonata e 

ta landula Jesus. 

MARKUS 11 

Jesus ta kayile ta yi kuJerusalem 

(Mat. 21:1-11; Luk. 19:28-40; Joh. 12:12-19) 

1Ano sho ye ya popepi naJerusalem, opuBetfage naBetania, oya thiki kOndundu 

yooholivi. Jesus okwa tetekelitha yaali yomaalongwa ye 

2e ta ti kuyo: “Indeni komukunda ngwiyaka gu li komeho geni. Ngele mwa thiki ko, 

otamu ka mona ontana yokasino ya pandekwa, ndjoka inaayi kayilwa nando onale 

komuntu. Yi pandukululeni mo ne mu yi ete nkuka. 

3Ngele oku na ngoka te mu pula: ‘Otamu ningi shike?’ Mu lombweleni kutya Omuwa 

okwe yi pumbwa. Ye ote yi galula mbala.” 

4Oyo ya yi noya mono ontana yokasino ya pandekelwa pondje muuyanda posheelo 

shegumbo e taye yi pandukulula mo. 

5Ihe aantu yamwe mboka ya li ya thikama mpoka, oye ya pula ya ti: “Otamu ningi 

shike, otamu pandukulula ontana?” 

6Oyo ya yamukula, ngaashi ya lombwelwa kuJesus, mbeyaka noye ya etha, ya ye. 

7Oyo ye eta ontana yokasino kuJesus noya yala oonguwo dhawo pombunda yayo, 

Jesus e ta kuutumba ko. 

8Ihe oyendji oya yala oonguwo mondjila, yakwawo ishewe oya tete iitayi yiihwa 

iitalala noye yi yaleke mondjila. 

9Aantu mboka ya kwata komeho naamboka ya landula mo, oyi igidha ya ti: 

“Hosianna, Kalunga ne mu laleke nuuyamba ngoka te ya medhina lyOmuwa! 

10Kalunga na laleke nuuyamba okuya kwoshilongo shatate David! Hosianna, 

Omukombandambanda!” 

11Jesus sho a thiki kuJerusalem, okwa yi motempeli nokwa tala, ayihe nkene ya tya. 

Ihe shoka etango olya adhika lya toka, okwa yi naalongwa ye omulongo nayaali 

kuBetania. 

Omukwiyu tagu geelwa 

(Mat. 21:18-19) 

12Mesiku lya landula, sho ya li taa zi kuBetania, Jesus okwa li a sa ondjala. 

13Okwa mono omukwiyu gu li kokule, gwa ziza nawa. Okwa yi kugwo, a tale, ngele 

ta mono mo oonkwiyu. Sho a yi ko, ina mona mo sha, omafo ageke, oshoka ethimbo 

lyoonkwiyu olya li inaali thika. 

14Jesus okwa ti kugwo: “Mukwiyu ngoye, kaku na we ngoka ta li iiyimati yoye sigo 

aluhe.” Aalongwa nayo wo oye dhi uvu. 

Jesus to opaleke otempeli 

(Mat. 21:12-17; Luk. 19:45-48; Joh. 2:13-22) 

15Sho ye ya muJerusalem, Jesus okwa yi motempeli nokwa tameke okutidha mo aantu 

mboka ya li taa landa notaa landitha motempeli. Okwa tilehi iitaafula yaapingakanithi 

yiimaliwa niipundi yaahalithi yoonguti;  

16ye ina pitika nando omuntu a humbata sha, a pitile motempeli. 

17Okwe ya longo nokwa ti: “Inaku nyolwa nani: ‘Ongulu yandje oyi na okwiithanwa 

ongulu yegalikano yiigwana ayihe,’ ihe ne omwe yi ninga ombogo yaayugi.” 

18Aayambi aakuluntu naalongimpango sho ye shi uvu, oya kongo ompito, ya dhipage 

Jesus. Ihe oya li ye mu tila, oshoka aantu ayehe oya kuminwa elongo lye. 

19Sho kwa ningi ongulohi, Jesus naalongwa ye oya zi mo moshilando. 

Oonkondo dheitaalo 

(Mat. 21:20-22) 

20Ongula onene sho ya piti po, oya mono omukwiyu gwa sa sigo okomidhi. 

21Petrus okwa dhimbulukwa oshiningwanima shoka nokwa ti kuJesus: “Tala, 

Muhongi, omukwiyu ngoka wa thingi, ogwa sa.” 

22Jesus okwa yamukula e ta ti kuyo: “Ngame otandi mu lombwele: Ngele omwi itaala 

Kalunga, 

23otamu vulu okulombwela ondundu ndjika: ‘Itumba po mpaka, u iyundulile mefuta.’ 

Ngele kamu na omalimbililo mune yene, ihe omwi itaala kutya shoka tamu ti, otashi 

ka ningwa, nena otamu shi ningilwa. 

24Onkee ano tandi mu lombwele: Shaa shoka tamu shi indile nokugalikana, itaaleni 

kutya omwe shi pewa, notamu ke shi pewa. 

25Nongele mwa thikama e tamu galikana, dhiminii po kehe tuu ngoka e mu ninga 

nayi, opo Ho yeni yomegulu wo a dhime po omayono geni. 

26[Ihe ngele ihamu dhimine po yakweni, nena naHo yeni yomegulu ita dhimi po 

omayono geni.”] 

Jesus ta pulwa kombinga yepangelonkondo lye 

(Mat. 21:23-27; Luk. 20:1-8) 

27Oyo ya galukile kuJerusalem. Ano manga Jesus a li te ende motempeli, aayambi 

aakuluntu, nosho wo aalongimpango naakuluntu oye ya kuye 

28noye mu pula: “Okoonkondo dhalye ho longo ngeyi? Olye e ku pa epitikilo 

lyokuninga iinima ya tya ngeyi?” 

29Jesus okwe ya yamukula a ti: “Nangame wo otandi mu pula epulo limwe. Ngele 

otamu li yamukula, nena nangame wo otandi mu lombwele kutya okoonkondo dhalye 

tandi longo. 

30Lombwelii ndje! Okushasha kwaJohannes okwa zi peni; okuKalunga nenge 

omaantu?” 

31Oya tameke okupatathana: “Natu tyeni ngiini? Ngele otwa yamukula: 

‘OmuKalunga,’ ota ka tya: ‘Omolwashike ano inaamu itaala Johannes?’ 

32Ihe ngele tatu ti: ‘Omaantu,’ nena otu na okutila aantu, oshoka aantu ayehe oya tala 

Johannes oye omuhunganeki.” 

33Oya yamukula Jesus ya ti: “Katu shi wo.” Nena Jesus okwa ti kuyo: “Ano nangame 

wo itandi mu lombwele, okoonkondo dhalye tandi longo ngeyika.” 

MARKUS 12 

Aalongi yeyana aawinayi 

(Mat. 21:33-46; Luk. 20:9-19) 

1Jesus okwa tameke oku ya lombwela momayele a ti: “Okwa li ku na omusamane a 

tsike omiti dhomiviinu meyana lye. Okwe dhi gumbile enkolo, okwe dhi fulile 

oshilambo shokukolela mo omaviinu, okwa tungile mo ongulushungo nokwa langeke 

mo aalongi yeyana e ta yi kiilongo yokokule. 

2Ethimbo lyokukola oomviinu sho lya thiki, okwa tumu omupika gwe kaalongi 

yeyana, ye mu pe iiyimati mbyoka e na oku yi pewa. 

3Aalongi yeyana oya kwata omupika gwe noye mu dhenge e taye mu shunitha e li 

iikaha yowala. 

4Oye okwa tumu ko ishewe omumati gulwe, naanguka wo oye mu dhenge ombole 

noye mu sitha ohoni. 

5Okwa tumu ko natango gulwe, ihe naangoka wo oye mu dhipaga; nooyakwawo 

yamwe oyendji oye ya dhenge e taye ya dhipaga. 

6Omusamane okwa li e na natango omwana omuholike e na oku mu tuma. Oye okwe 

mu tumu ko lwahugunina nokwa ti: ‘Omumwandje otaye mu tila.’ 

7Ihe aalongi yeyana mbeyaka oya lombwelathana ya ti: ‘Nguno omuna gwamwene 

gweyana. Tu mu dhipageni, eliko li ninge lyetu!’ 

8Oye mu kwata noye mu dhipaga e taye ekelehi omudhimba gwe kondje yeyana. 

9“Mwene gweyana oku na okuninga ngiini?” Jesus okwa pula. “Aalongi yeyana 

mboka ote ya, e ya dhipage po, neyana ote li pe yalwe. 

10Inamu lesha nani enyolo ndino? 

‘Emanya ndyoka aatungi ye li ekelehi, olyo lya ningi emanya li na esimano li vule 

agehe. 

11Osha ningwa kOmuwa nosha ningi oshikumitha momeho getu.’ ” 

12Aatamaneki oya kambadhala okukwata Jesus, oshoka oya dhimbulula kutya okwe 

ya popi meyele ndika. Ihe shoka oya li ya tila aantu, oye mu thigi po e taa yi. 

Epulo kombinga yokufuta oompale 

(Mat. 22:15-22; Luk. 20:20-26) 

13Oyo ya tumu kuJesus yamwe yomaafarisayi nayamwe yomwaamboka ya gama 

kuHerodes oku mu yula moohapu. 

14Oye ya kuye noya ti: “Muhongi, otu ku shi kutya ngoye omunashili, ondjila 

yaKalunga oto yi longo pashili, oshoka iho ipula nomadhiladhilo gaantu noiho tala 

olupe lwomuntu. Tu lombwela: Osho opala okupa omupangeli Omuroma oompale, 

nenge inashi opala? Natu gandje, nenge inatu gandja?” 

15Jesus sho a dhimbulula uufudhime wawo, okwa ti kuyo: “Omolwashike tamu 

makele ndje? Etelii ndje oshimaliwa shoshene, ndi shi tale!” 

16Oye shi eta. Oye okwe ya pula a ti: “Efano ndika nenyolo ndika li li ko, olyalye?” 

Oyo ya yamukula: “Olyomupangeli Omuroma.” 

17Nena Jesus okwe ya lombwele a ti: “Ano shono shomupangeli, shi peni omupangeli 

naashoka shaKalunga, shi peni Kalunga.” Oyo noye mu kuminwa. 

Epulo kombinga yeyumuko 

(Mat. 22:23-33; Luk. 20:27-40) 

18Aasadukayi yamwe, oomboka haa ti, kaku na eyumuko, oye ya kuJesus noye mu 

pula ya ti: 

19“Muhongi, Moses okwe tu nyolele ngeyi: ‘Ngele ku na omulumentu inaa mona 

oluvalo, e ta si, nena omukiintu gwe na hokanwe po komumwayina, opo nakusa a 

monenwe oluvalo.’ 

20Okwa li ku na aalumentu aamwayinathana ye li yaheyali. Omutango okwa hokana 

nokwa si kee na oluvalo. 

21Osho wo omutiyali okwa hokana po omuselekadhi ngoka nokwa si inaa thiga po 

oluvalo. Omutitatu wo osho a ningi. 

22Osho ngaaka ayehe yaheyali oya si inaa thiga po oluvalo. Hugunina omukiintu 

okwa si wo. 

23Ano uuna aasi taa ka yumudhwa, ota ka ninga gwalye mwaambaka, oshoka ayehe 

yaheyali oya li ye mu hokana?” 

24Jesus okwe ya yamukula a ti: “Ne omwa puka, ne inamu tseya Omanyolo 

omayapuki nosho oonkondo dhaKalunga. 

25Oshoka uuna aasi taa ka yumudhwa, itaa ka hokana noitaa ka hokanwa, aawe, 

megulu otaa ka kala ngaayengeli yaKalunga. 

26Ihe kombinga yeyumuko lyaasi, inamu lesha nani membo lyaMoses mehokololo tali 

popi oshihwa sheno? Moka Kalunga a lombwele Moses ta ti: ‘Ongame Kalunga 

kaAbraham, Kalunga kaIsak naKalunga kaJakob.’ 

27Kalunga ke shi Kalunga koonakusa, aawe, okaanamwenyo. Ne omwa puka 

nokupukilila.” 

Oshipango oshinene 

(Mat. 22:34-40; Luk. 10:25-28) 

28Gumwe gwomaalongimpango okwe ya nokwe ya uvu, sho taa kundathana. Okwa 

dhimbulula wo kutya Jesus okwa yamukula aasadukayi nawa, onkee okwe ya kuye e 

te mu pula: “Oshipango oshinene shi vule iikwawo ayihe oshini po?” 

29Jesus okwa yamukula a ti: “Oshipango oshinene osho shika: ‘Israel, pulakena. 

Omuwa Kalunga ketu oye awike Omuwa. 

30Hola Omuwa Kalunga koye komutima gwoye aguhe nokomwenyo gwoye aguhe 

nokomadhiladhilo goye agehe nonoonkondo dhoye adhihe.’ 

31Oshitiyali shi thike pusho, osho shika: ‘Hola mukweni, ngaashi ngoye wi ihole 

mwene.’ Kaku na oshipango oshinene shi vule iipango mbika iyali.” 

32Nena omulongimpango okwa ti kuJesus: “Eeno, Muhongi, owa popi dhoshili, sho 

wa ti kutya Omuwa Kalunga oye awike, kaku na gulwe e thike puye. 

33Oku mu hola komutima aguhe nonoondunge noonkondo adhihe, nosho wo okuhola 

mukwetu, ngaashi ndi ihole mwene, okwo oku vule omalungunithondjambo agehe 

nenge omayambo galwe taga yambelwa Kalunga.” 

34Ano Jesus sho a mono a yamukula nawa, okwa ti kuye: “Ngoye ku li kokule 

nOshilongo shaKalunga.” Okuza mpoka kakwa li we ku na ngoka a li e na omukumo 

okupula Jesus sha. 

Kristus omuna gwalye 

(Mat. 22:41-46; Luk. 20:41-44) 

35Jesus sho a li ta longo aantu motempeli, okwa pula a ti: “Aalongimpango otaa vulu 

ngiini okutya Kristus oye omuna gwaDavid? 

36Oshoka Ombepo Ondjapuki oyo ya wilike David, a tye: 

‘Omuwa okwa lombwele Omuwa gwandje: Kala omutumba kolulyo lwandje, sigo 

tandi tula aatondi yoye kohi yoompadhi dhoye.’ 

37David ye mwene ngele ote mu ithana Omuwa, ano Kristus omwana pamukalo 

guni?” Ongundu onene yaantu oya nyanyukilwa okupulakena Jesus. 

Jesus ta kumagidha aantu, ya angale uufudhime 

(Mat. 23:1-36; Luk. 20:45-47) 

38Jesus okwa longo aantu a ti: “Angaleni aalongimpango mboka ye hole okweenda ya 

zala oonguwo oondeendeka nokukundilwa pokuma hapu gongala aantu. 

39Yo oye hole kiipundi yokomeho moosinagoga nopomahala ga simana miituthi. 

40Yo ohaa li omagumbo gaaselekadhi nohaa galikana omagalikano omaleeleka 

gokumonika kwowala. Otaa ka mona epangulo edhigu.” 

Eyambo lyomuselekadhi 

(Luk. 21:1-4) 

41Jesus okwa kuutumba a taalela oshiketha shiimaliwa nokwa mono, aantu nkene taa 

tula mo iimaliwa moshiketha. Aayamba oyendji oya tula mo iimaliwa oyindji. 

42Opwe ya omuselekadhi ohepele nokwa tula mo uumaliwa uyali, auhe kumwe tau 

ningi okapeni kamwe. 

43Jesus okwi ithana aalongwa ye, ye ye kuye e ta ti kuyo: “Ngame otandi mu 

lombwele: Omuselekadhi nguka ohepele okwa tula mo oshindji moshiketha 

shiimaliwa e vule ayehe mboka ya tula mo. 

44Oshoka ayehe mboka oya tula mo ya kutha muuyamba wawo, ihe omuselekadhi 

moluhepo lwe okwa tula mo ashihe shoka a li e na, iipalutha ye ayihe.” 

MARKUS 13 

Jesus ta popi ehanagulo lyotempeli 

(Mat. 24:1-2; Luk. 21:5-6) 

1Jesus sho a zi mo motempeli, gumwe gwomaalongwa ye okwa ti kuye: “Muhongi, 

tala komamanya noongulu nkene dho opala!” 

2Jesus okwa ti kuye: “Ou wete oongulu ndhika oonene? Itapu thigwa mpaka emanya 

lya tentekwa kekwawo inaali kumunwa po.” 

Omandhindhiliko gehulilo lyuuyuni 

(Mat. 24:3-14; Luk. 21:7-19) 

3Jesus manga a li a kuutumba kOndundu yooholivi a taalela kotempeli, Petrus, Jakob, 

Johannes naAndreas oye mu pula, sho ya li ayeke naye: 

4“Tu lombwela, uunake ano tashi ningwa, nendhindhiliko olini tali holola, uuna 

mbika ayihe tayi ka gwanithwa?” 

5Jesus okwa tameke ihe oku ya lombwela e ta ti: “Kotokeni, mwaa pukithwe nando 

okomuntu. 

6Aantu oyendji otaa ke ya taa ti: ‘Oyo Ngame!’ notaa pukitha aantu oyendji. 

7Inamu tilithwa, ngele tamu uvu omalugodhi noonkundana dhomalugodhi. Oshoka 

mbika oyi na okuningwa, ihe ehulilo inali thikana natango. 

8Iigwana otayi ka thikama okukondjithathana, niilongo otayi ka matukilathana. Otaku 

ke ya oondjala nomakakamo gevi koombinga noombinga. Ayihe mbika otayi ningi 

ongetameko lyoshitheta, okanona ngele taka valwa. 

9“Ano ikotokeleni, oshoka aantu otaye ke mu gandja koompangu notaye ke mu 

dhenga noongola moosinagoga dhawo. Otamu ka falwa kiipala yomalenga 

noyaakwaniilwa omolwandje, mu ninge oonzapo dhokupopya oshili mokati kawo. 

10Ihe tangotango elaka etoye oli na okuuvithilwa aantu ayehe. 

11Ano ngele taye mu gandja ngeyi kaatokoli, inamu kala mu na oshimpwiyu kutya 

otamu ka popya shike, oshoka otamu pewa pethimbo tuu ndyoka shoka mu na oku 

popya. Oshoka hane tamu popi, ihe Ombepo Ondjapuki ta popi. 

12Aantu aamwayinathana otaa ka gandjathana mokusa, noohe otaa ka gandja oyana. 

Aanona otaa ka tsa ondumbo naakuluntu yawo e taye ya dhipaga. 

13Otamu ka tondwa kwaayehe molwandje. Ihe ngoka ti idhidhimike sigo ehulilo, ota 

hupithwa.” 

14Omuleshi na ndhindhilike mbika: “Ngele tamu mono iihuna yeshunduko yi li 

pokuma yaa na okukala po, nena ayehe mboka ye li muJudea, naa tembukile 

koondundu. 

15Ngoka ta adhika kombanda yongulu, ina kuluka ko, a ye megumbo, a ka tale mo sha 

she, a ye nasho. 

16Ngoka ta adhika mepya, ina shuna megumbo, a ka tale onguwo ye. 

17Yayee aasimba naamwali yopomasiku ngoka! 

18Galikaneni, shaa ningwe pokufu. 

19Oshoka pomasiku ngoka otaku kala uudhigu inaau kala ko nale okuza ketameko, 

Kalunga sho a shiti uuyuni sigo ongashingeyi, nongaashi itau ya we. 

20Omuwa ando ina fupipika omasiku ngoka, ando kaku na nando omuntu ta hupithwa. 

Ihe okwa fupipike omasiku ngoka omolwaahogololwa ye. 

21“Ano ngele ku na ngoka te mu lombwele: ‘Tala, Kristus oye nguka,’ nenge: ‘Tala, 

oye ngwiyaka,’ inamu mu itaala. 

22Oshoka otaku ka holoka ookristus aafundja naahunganeki aafundja. Oyo otaa ka 

holola po omandhindhiliko niikumithalonga, opo ya pukithe, ngele tashi vulika, 

naahogololwa yaKalunga. 

23Kotokeni, onda tetekele oku mu londodha mwaayihe.” 

Uuna Omuna gwOmuntu te ya 

(Mat. 24:29-31; Luk. 21:25-28) 

24“Uudhigu womasiku ngoka otau ka landulwa keluudho lyetango, nomwedhi itagu 

ka yela we. 

25Oonyothi otadhi ka gwa megulu, noonkondo dhomewangandjo otadhi ka tukuluka. 

26Aantu otaa ka mona ihe Omuna gwOmuntu te ya te ende kiikogo yokegulu e na 

oonkondo odhindji neadhimo. 

27Oye ota ka tuma ko aayengeli ye, ya ka gongele aahogololwa ye koombinga ne 

dhevi, okuza koshigo yevi sigo okoshigo yegulu.” 

Eyele lyomukwiyu 

(Mat. 24:32-35; Luk. 21:29-33) 

28“Ilongeni omayele komukwiyu. Iitayi yagwo ngele tayi hapuka nomafo taga 

mbunyuka, nena omu shi shi kutya othinge oyi li popepi. 

29Osho nane wo ngele tamu mono mbika tayi ningwa, kaleni mu shi shi, ethimbo olya 

thikana. Omuna gwOmuntu oku li popepi posheelo. 

30Dhimbulukweni kutya iinima mbika ayihe otayi ka ningwa omanga epipi ndyoka li 

na omwenyo ngashingeyi inaali hula po. 

31Egulu nevi otali hulu po, ihe oohapu dhandje kadhi na mpoka tadhi hulu po.” 

Kaku na ngoka a tseya esiku notundi 

(Mat. 24:36-44) 

32“Esiku notundi ndjoka kaku na ngoka e yi shi, nando aayengeli yomegulu nenge 

Omwana, oTate awike. 

33Kotokeni ano, ne mu tonate, oshoka inamu tseya kutya ethimbo otali thiki uunake. 

34Otaku ningi ngashika omulumentu te ke enda kiilongo e ta thigi po egumbo lye: 

Oye okwa thigile aamati ye, ya tonatele iinima ye ayihe. Kehe omumati okwe mu pe 

oshilonga she mu yeleka e ta lombwele omukeeleli gwoposheelo, a kale a tonata. 

35Onkee ano tonateni, oshoka inamu tseya, uuna mwene gwegumbo te ya, ngele 

ongulohi nenge opokati kuusiku opokwiiga kwekondombolo nenge okoongulasha. 

36Opo nge te ya ombaadhilila, kee mu adhe mwa kotha. 

37Shoka tandi mu lombwele, otandi shi lombwele wo aantu ayehe kutya: Tonateni!” 

MARKUS 14 

Jesus ta kundathanwa 

(Mat. 26:1-5; Luk. 22:1-2; Joh. 11:45-53) 

1Ano sho kwa li ku na omasiku gaali, oshituthi shOpaasa noshiikwiila inaayi fulikwa 

shi thike, aayambi aakuluntu naalongimpango oya li taa kongo, nkene ye na okukwata 

Jesus nomakoto, ye mu dhipage. 

2Ihe oya ti: “Itatu shi ningi pethimbo lyoshituthi, opo evundakano lyaa holoke 

maantu.” 

Jesus ta gwayekwa 

(Mat. 26:6-13; Joh. 12:1-8) 

3Jesus sho a li muBetania megumbo lyaSimon omunashilundu, omukiintu e na ohanga 

yu udha omugwayo gwondilo, gwonardilela, okwe ya mo. Oye okwa suukulula 

ohanga nokwe yi tile komutse gwaJesus, manga a kuutumba poshililo. 

4Ihe okwa li ku na aantu yamwe ya geele oshinima shoka noya popi ya ti: 

“Omolwashike omugwayo gwa hepithwa owala ngeyi? 

5Omugwayo nguka ando gwa landithilwe po, ando ogwa zi iimaliwa yi vule omathele 

gatatu, yi pewe oohepele.” Oyo noya nyenyetele omukiintu. 

6Jesus okwa ti: “Mu etheni. Omolwashike tamu mu piyaganeke? Oye okwa longele 

ndje oshilonga oshiwanawa. 

7Oohepele omu li nadho aluhe. Ethimbo kehe mwa hala, otamu vulu oku dhi ningila 

uuwanawa. Ihe ngame itandi kala pune aluhe. 

8Oye okwa ningi shoka shi thike poonkondo dhe. Okwa tetekele okugwayeka olutu 

lwandje, e lu longekidhile efumviko. 

9Ngame otandi mu lombwele: Shaa nkoka muuyuni auhe elaka ndika etoye tali ka 

uvithwa, oshilonga wo shika e shi ningi, otashi ka hokololwa nokudhimbulukiwa.” 

Jesus ta landithwa po 

(Mat. 26:14-16; Luk. 22:3-6) 

10Nena Judas Iskariot, gumwe gwaamboka omulongo nayaali, okwa yi kaayambi 

aakuluntu, a ka gandje Jesus miikaha yawo. 

11Ano mboka sho ye shi uvu, oya nyanyukwa e taye mu uvanekele oku mu pa 

iimaliwa. Onkee ano Judas okwa li ta kongo ashike ethimbo lyo opala okugandja 

Jesus. 

Jesus ta li Opaasa pamwe naalongwa ye 

(Mat. 26:17-25; Luk. 22:7-14, 21-23; Joh. 13:21-30) 

12Mesiku lyotango lyoshituthi shiikwiila inaayi tumbithwa, moka hamu dhipagwa wo 

onzigona yOpaasa, aalongwa yaJesus oye mu pula ya ti: “Openi wa hala, tu ke ku 

longekidhile, u lye uulalelo wOpaasa?” 

13Jesus okwa tumu yaali yomaalongwa ye e ta ti kuyo: “Indeni koshilando, notamu ka 

tsakaneka omulumentu a humbata etenga lyomeya. Mu landuleni 

14sigo omegumbo moka u uka, e tamu lombwele mwene gwegumbo tamu ti: 

‘Omulongi ota ti: Openi pu na oshinyanga shaayenda, ndi lile mo uulalelo wOpaasa 

pamwe naalongwa yandje?’ 

15Oye note mu ulukile ondjugo onene yopombanda yo opalekwa. Tu longekidhileni 

ayihe.” 

16Aalongwa oya yi e taye ya moshilando, naayihe oya li, ngaashi Jesus e ya 

lombwele. Oyo noya longekidha uulalelo wOpaasa. 

17Ongulohi sho ye ya, Jesus okwe ya pamwe naalongwa ye omulongo nayaali. 

18Manga ya kuutumba poshililo taa li, Jesus okwa ti: “Ngame otandi mu lombwele: 

Gumwe gwomokati keni, ngoka ta li pamwe nangame, ota ka gwaaleka ndje.” 

19Aalongwa oya nika uuthigwa noonkondo noye mu pula koogumwe noogumwe ya ti: 

“Hangame ndishi?” 

20Jesus okwe ya yamukula a ti: “Ogumwe gwomokati keni mboka omulongo nayaali, 

ngoka te elele metemba mumwe nangame. 

21Omuna gwOmuntu ota ka sa, ngaashi kwa nyolwa, ihe yayee omuntu ngoka te ke 

mu gwaaleka! Omuntu ngoka ando a li inaa valwa, ando ihwepo.” 

Edhiko lyUulalelo uuyapuki 

(Mat. 26:26-30; Luk. 22:14-20; 1 Kor. 11:23-25) 

22Sho ya li taa li, Jesus okwa kutha oshikwiila, okwa hambelele, okwe shi pambula 

nokwe shi pe aalongwa ye e ta ti: “Taambeni, shika osho olutu lwandje.” 

23Okwa kutha wo oshitenga, a hambelele nokwe shi ya pe; oyo noya nu mo ayehe. 

24Oye okwa ti kuyo: “Ndjika oyo ombinzi yandje, ombinzi yehangano, ndjoka tayi 

tilwahi omolwoyendji. 

25Ngame otandi mu lombwele: Itandi nu we omaviinu sigo esiku ndyoka tandi ke ga 

nwa omape mOshilongo shaKalunga.” 

26Ano sho yi imbi eimbilo lyehambelelo, oya yi kOndundu yooholivi. 

Jesus ta londodha aalongwa ye 

(Mat. 26:31-35; Luk. 22:31-34; Joh. 13:36-38) 

27Nena Jesus okwa ti kuyo: “Ne amuhe otamu yi ontuku e tamu etha ndje, oshoka 

okwa nyolwa taku tiwa: ‘Otandi dhipaga po omusita, noonzi otadhi halakana.’ 

28Ihe ngame nge nda yumudhwa, otandi ke mu tetekela kuGalilea.” 

29Petrus okwa ti kuye: “Nando ayehe oya ye ontuku, ngame itandi yi ontuku.” 

30Jesus okwa ti kuye: “Ngame otandi ku lombwele: Uusiku mbu wonena 

ekondombolo manga inaali iga olutiyali, ngoye oto idhimbike ndje lutatu.” 

31Petrus okwa yamukula: “Nando ondi ka se pamwe nangoye, itandi ku idhimbike!” 

Aalongwa ooyakwawo ayehe osho wo ya yamukula. 

Jesus ta galikana muGetsemane 

(Mat. 26:36-46; Luk. 22:39-46) 

32Oyo ye ya keyana edhina lyalyo Getsemane. Opo Jesus okwa ti kaalongwa ye: 

“Kuutumbeni mpaka, manga tandi ka galikana.” 

33Oye okwa kutha Petrus, Jakob naJohannes nokwa tameke okutila nokuuva 

uuwehame. 

34Nokwa ti kuyo: “Oluhodhi momwenyo gwandje olunene, konyala talu nyanyagula 

ndje. Kaleni mpaka, mu tonate.” 

35Sho a humu ko kashona, okwi ihata pevi nokwa galikana, ngele tashi vulika, 

ethimbo ndyoka li mu pitilile po, a ti: 

36“Tate, Tate, kaku na shoka tashi ku nyenge. Kutha ndje oshitenga shika. 

Hamolwehalo lyandje, ihe ongaashi wa hala.” 

37Oye okwa galuka nokwa adha aalongwa mboka yatatu ya kotha, e ta ti kuPetrus: 

“Simon, oto kotha? Owa nyengwa okutonata otundi yimwe ayike pamwe nangame? 

38Tonateni, mu galikane, mwaa pwile memakelo. Ombepo yomuntu oya hala, ihe 

onyama onkundi.” 

39Oye okwa shuna ko ishewe, a galikana nokwa popi oohapu odho tuu ndhoka. 

40Sho a galuka ishewe, okwe ya adha ya kotha, oshoka omeho gawo oga li ge niwe 

koomposi; yo inaa tseya shoka ye na oku mu yamukula. 

41Opo ihe okwa galuka olutitatu nokwa ti kuyo: “Otamu kotha natango tamu 

vululukwa? Sha gwana! Ethimbo olya thikana, uuna Omuna gwOmuntu e na 

okugandjwa miikaha yaalunde. 

42Thikameni, tu yeni. Ngoka ta gwaaleke ndje, oku li popepi.” 

Jesus ta kwatwa 

(Mat. 26:47-56; Luk. 22:47-53; Joh. 18:3-12) 

43Manga Jesus ta popi, Judas, gumwe gwaamboka omulongo nayaali, okwe ya pamwe 

nongundu yi na omagongamwele noondhimbo, ya tumwa kaayambi aakuluntu 

nokaakuluntu yoshigwana. 

44Omugwaaleki okwa li e ya tsu onyala a ti: “Ngoka tandi thipi komilungu, oye ngoka 

mwa hala. Mu kwateni!” 

45Judas sho a thiki, okwe endelele okuya kuJesus e ta ti: “Muhongi,” nokwe mu thipi 

komilungu. 

46Nena mbeyaka oye mu tsu iikaha e taye mu kwata. 

47Ano gumwe gwaamboka ya li ya thikama mpoka, okwa pweya mo egongamwele 

lye noku umpile omumati gwomuyambi omukuluntu e te mu fegula okutsi. 

48Jesus okwa ti kuyo: “Ne omwe ya okukwata ndje ngaashi tamu ka kwata 

omukolokoshi, mu na omagongamwele noondhimbo? 

49Kehe esiku onda longo aantu mokati keni motempeli, ne inamu kwata ndje. Ihe 

shika osha ningwa, opo Omanyolo omayapuki ga gwanithwe.” 

50Nena aalongwa ayehe oye mu thigi po e taa yi ontuku. 

51Omugundjuka gumwe ngoka a li i idhingila owala elapi etokele, okwa landula 

Jesus. Oyo oya kambadhala oku mu kwata, 

52ihe okwa thigi po elapi lye nokwa yi ontuku e li olutu lwowala. 

Jesus e li kiipala yaatokoli 

(Mat. 26:57-68; Luk. 22:54-55, 63-71; Joh. 18:13-14, 19-24) 

53Oyo oya fala Jesus kegumbo lyomuyambi omukuluntu, hoka kwa gongala aayambi 

aakuluntu ayehe, aalongimpango naakuluntu. 

54Petrus okwe mu landula e li konima kokule sigo omolugumbo lwegumbo 

lyomuyambi omukuluntu. Okwa yi mo nokwa kuutumba pamwe naalangeli e ta 

huhulukwa pomulilo. 

55Ano aayambi aakuluntu noshigongi ashihe shaatokoli oya kambadhala okukonga 

omalundilo, ya lundile Jesus, opo ye mu dhipage, ihe inaye ga mona. 

56Aalundili oyendji oye mu lundile, ihe omalundilo gawo kaga li ga tsa kumwe. 

57Aalumentu yamwe oye ya po noye mu lundile ya ti: 

58“Tse otwe mu uvu ta ti: ‘Otandi kumuna po otempeli ndjika ya tungwa kaantu, 

nongele pwa piti omasiku gatatu, otandi ka tunga po onkwawo inaayi tungwa kaantu.’ 

” 

59Ihe nando ongawo, ehokolo lyawo olya li inaali tsa kumwe. 

60Omuyambi omukuluntu okwa thikama komeho gawo nokwa pula Jesus a ti: “Ito 

yamukula sha komalundilo ngoka taye ku lundile?” 

61Ihe Jesus okwa mwena; ina yamukula sha. Omuyambi omukuluntu okwe mu pula 

natango a ti: “Ongoye Kristus, Omuna gwaKalunga omusimanekwa?” 

62Jesus okwa yamukula: “Eeno, ongame. Ano otamu ka mona Omuna gwOmuntu a 

kuutumba kolulyo lwaKalunga note ke ya te ende kiikogo yokegulu.” 

63Omuyambi omukuluntu okwa tuula oonguwo dhe mwene e ta ti: “Inatu pumbwa we 

oonzapo! 

64Ne omu uvu etukano lye. Otamu ti ngiini?” Oyo ayehe noye mu tokola, a dhipagwe. 

65Yamwe yomuyo oye mu hiyile omayeye, oye mu siikile koshipala noye mu dhenge 

noongonyo e taa ti kuye: “Tengeneka ngoka e ku dhenge.” Aamati aalangeli wo oye 

mu dhenge nomalupi. 

Petrus ti idhimbike Jesus 

(Mat. 26:69-75; Luk. 22:56-62; Joh. 18:15-18, 25-27) 

66Ano Petrus sho a li molugumbo lwomeni, opwe ya gumwe gwomaayakuli 

aakadhona yomuyambi omukuluntu. 

67Sho a mono Petrus ta huhulukwa, okwe mu tongolola e ta ti kuye: “Nangoye wo 

owa li pamwe naJesus, Omunasareti.” 

68Ihe Petrus okwi idhimbike e ta ti: “Kandi shi wo nokandi uvite ko shoka to ti.” Oye 

nokwa zi po u uka lwopondje. Opo mpoka ekondombolo olyi igi. 

69Omukadhona okwe mu mono ishewe nokwa tameke natango okulombwela aantu 

mboka ya li po a ti: “Omulumentu nguka naye wo ogumwe gwawo.” 

70Ihe Petrus okwi idhimbike ishewe. Konima yokathimbo aantu mboka ya li po ya 

thikama, oya lombwele Petrus ya ti: “Kapu na omalimbililo, nangoye wo gumwe 

gwaamboka, oshoka ongoye Omugalilea.” 

71Nena Petrus okwa tameke okwiithinga nokugana e ta ti: “Omulumentu ngoka tamu 

popi, kandi mu shi.” 

72Opo mpoka ekondombolo lyi igi olutiyali. Nena Petrus okwa dhimbulukwa oohapu 

ndhoka Jesus e dhi mu lombwelele, sho a tile: “Ekondombolo manga inaali iga lwaali, 

ngoye oto idhimbike ndje lutatu.” Oye nokwi ihata po e ta lili. 

Jesus koshipala shaPilatus 

(Mat. 27:1-2, 11-14; Luk. 23:1-5; Joh. 18:28-38) 

MARKUS 15 

1Ongula sho kwa shi mbalambala aayambi aakuluntu, aakuluntu yoshigwana, 

aalongimpango noshigongi ashihe shaatokoli oya kundathana. Oya manga Jesus, oye 

mu kutha noye mu gandja kuPilatus. 

2Pilatus okwe mu pula a ti: “Ongoye omukwaniilwa gwAajuda?” Jesus okwe mu 

yamukula: “Eeno, ongame tuu, ngaashi to ti.” 

3Aayambi aakuluntu oye mu tamaneke miinima oyindji. 

4Natango Pilatus okwe mu pula: “Ito yamukula sha? Tala, omatamaneko ngoka taye 

ku tamaneke nago mpoka ge thike.” 

5Ihe natango Jesus ina yamukula nando osha, onkee Pilatus okwa kumwa. 

Jesus ta pangulilwa eso 

(Mat. 27:15-26; Luk. 23:13-25; Joh 18:39—19:16) 

6Pethimbo lyoshituthi shOpaasa kehe omuleli Pilatus okwa li ha mangululile aantu 

onkwatwa yimwe ndjoka yo yene ya hala. 

7Omulumentu gumwe, edhina lye Barabbas, okwa li mondholongo pamwe 

naakolokoshi ooyakwawo mboka ya li ya dhipaga aantu mokukolokosha kwawo. 

8Aantu oye ya noya tameke okupula Pilatus, e ya ningile, ngaashi ha ningi shito. 

9Pilatus okwe ya yamukula a ti: “Omwa hala, ndi mu mangululile omukwaniilwa 

gwAajuda?” 

10Oshoka okwa li e shi shi kutya aayambi aakuluntu oye eta Jesus kuye molwefupa. 

11Ihe aayambi aakuluntu oya lombwele aantu, yi indile Pilatus, e ya mangululile 

Barabbas. 

12Pilatus okwe ya pula ishewe a ti: “Omulumentu nguka tamu ti omukwaniilwa 

gwAajuda, omwa hala, ndi mu ninge ngiini?” 

13Oyo oye mu igidhile ya ti: “Na alelwe komushigakano!” 

14Nena Pilatus okwe ya pula: “Ano uuwinayi owashike a ningi?” Ihe oya dhiginine 

okwiigidha ya ti: “Na alelwe komushigakano!” 

15Pilatus okwa gama kokwoopalela aantu, onkee okwe ya mangululile Barabbas. 

Nena okwa dhengitha Jesus nokwe mu gandja, a ka alelwe komushigakano. 

Jesus ta shekwa 

(Mat. 27:27-31; Joh. 19:2-3) 

16Aakwiita oya fala Jesus meni lyegumbo lyaPilatus noyi ithana yakwawo yalwe 

ayehe. 

17Oye mu zaleke onguwo onene ontiligane noya tungu oshishani shomakwega e taye 

shi mu zaleke komutse. 

18Oyo oya tameke oku mu kunda taa ti: “We ya po, omukwaniilwa gwAajuda!” 

19Nena oye mu dhenge noshihenguti momutse noye mu hiyile omayeye e taye mu 

tsile oongolo, ongotaye mu simaneke. 

20Ano sho ye mu nyekelele ngeyi, oye mu hula onguwo ontiligane noye mu zaleke 

oonguwo dhe mwene e taye mu fala, ye ke mu alele komushigakano. 

Jesus ta alelwa komushigakano 

(Mat. 27:32-44; Luk. 23:26-43; Joh. 19:17-27) 

21Mokweenda kwawo oya tsakaneke Simon, omulumentu Omukireni, a li ta zi kepya, 

u uka moshilando. Oye he yaAleksander naRufus. Aakwiita oye mu thiminike, a 

humbate omushigakano gwaJesus. 

22Oye eta Jesus kehala lyi ithanwa Golgata, otali ti Oshala sholukwe. 

23Oyo noye mu pe omaviinu ga vongakanithwa nomeya gomira, ihe Jesus ine ga nwa. 

24Sho ye mu alele komushigakano, oya topolelathana oonguwo dhe pamukalo gwoku 

dhi umbila oshihogololitho, opo ya mone kutya kehe omuntu ota pewa shi thike peni. 

25Otundi ndjoka ye mu alele komushigakano, oya li omugoyi gwongula. 

26Okwa li ku na enyolo lyondjo ye lya nyolwa ngeyi: “Omukwaniilwa gwAajuda.” 

27Aakolokoshi yaali oye ya alele wo komushigakano pamwe naJesus, gumwe 

okolulyo lwe nomukwawo okolumoho lwe. 

28[Osho ngaaka enyolo olya gwanithwa ndyoka tali ti: Oye okwa yalulilwa 

maakolokoshi.] 

29Aantu mboka ya piti po, oya sheke Jesus nokupukapuka komitse ya ti: “Ooshi! 

Ongoye tuu nguka to kumuna po otempeli e to yi tungulula omasiku gatatu? 

30Ihupitha nduno, u ze ko komushigakano.” 

31Osho tuu wo aayambi aakuluntu naalongimpango oye mu sheke ya ti: “Okwa li ha 

hupitha aantu yalwe, ihe ngashingeyi okwa nyengwa okwiihupitha. 

32Kristus, omukwaniilwa gwaIsrael, na ze ko ngashingeyi komushigakano, opo tu shi 

mone, tse tu mu itaale.” Osho wo mboka ya alelwa pamwe naye, oye mu sheke. 

Jesus ta si 

(Mat. 27:45-56; Luk. 23:44-49; Joh. 19:28-30) 

33Pokati komutenya okwa ningi omilema moshilongo ashihe ndhoka dha kwata 

ootundi ndatu. 

34Potundi oyo tuu ndjoka ontintatu Jesus okwi igidha mokule a ti: “Eli, Eli, lama 

sabaktani?” Otashi ti: Kalunga kandje, Kalunga kandje, omolwashike we ekelehi 

ndje? 

35Nena yamwe yomwaamboka ya thikama mpoka sho ye dhi uvu, oya ti: “Pulakeneni, 

oti ithana Elia.” 

36Nena gumwe gwawo okwa matuka nokwa kutha oshiyayo. Okwe shi yaya 

momaviinu omalulu, okwe shi tula koshihenguti nokwe shi tsike komilungu dhaJesus 

e ta ti: “Etha, u tale, Elia ngele ote ya oku mu kutha ko.” 

37Jesus okwi igidha ishewe pombanda nokwa si. 

38Etopolitho lyotempeli olya tuuka okuza pombanda sigo opevi. 

39Omukuluntu gwaakwiita ngoka a li a thikama a tala Jesus, okwa mono sho ti igidha 

naasho ta si, nokwa ti: “Kapu na omalimbililo, omulumentu nguka okwa li Omuna 

gwaKalunga!” 

40Kokuma nkoka okwa li wo aakiintu ya thikama kokule taa tala. Mokati kawo omwa 

li Maria Magdalena naMaria, yina yaJakob yomushona, naJoses nosho wo Salome. 

41Oyo oya li ya landula Jesus noye mu yakulile, sho a li muGalilea. Aakiintu yalwe 

oyendji oko ya li wo, mboka ye ya kuJerusalem pamwe naye. 

Jesus ta fumvikwa 

(Mat. 27:57-61; Luk. 23:50-56; Joh. 19:38-42) 

42Sho kwa ningi ongulohi, tashi ti yesiku lyelongekidho, ndyoka lya landulwa 

kEsabati, 

43Josef Omwaarimatia, oshilyo sha simana shoshigongi shaatokoli, okwe ya. Oye sho 

a li a tegelela Oshilongo shaKalunga, okwi itsu omukumo nokwa yi kuPilatus e te mu 

indile omudhimba gwaJesus. 

44Pilatus okwa kumwa, sho u uvu kutya Jesus okwa sa. Oye nokwi ithana omukuluntu 

gwaakwiita, e mu pule, ngele okwa si nale. 

45Ano sho u uvu komukuluntu gwaakwiita kutya okwa sa, okwa gandja ihe 

omudhimba kuJosef. 

46Josef okwa landa oshiyata oshitokele, okwa kutha omudhimba komushigakano 

nokwe gu dhingile moshiyata e te gu langeke mombila ya adhika ya hokwa memanya. 

Oye nokwa galangatithile emanya posheelo shombila. 

47Maria Magdalena naMaria, yina yaJosef, oya li ya tala noya mono mpoka Jesus a 

langekwa. 

MARKUS 16 

Eyumuko lyaJesus 

(Mat. 28:1-8; Luk. 24:1-12; Joh. 20:1-10) 

1Esabati sho lya piti, Maria Magdalena naMaria, yina yaJakob, nosho wo Salome oya 

landa omugwayo gwa nika nawa, ya ka gwayeke omudhimba. 

2Ongula onene yesiku lyotango lyoshiwike, etango sho tali piti, oye ya kombila. 

3Manga ye li mondjila, oya pulathana ya ti: “Olye te ke tu kandulila po emanya 

posheelo shombila?” 

4Ano sho ya yelutha omeho gawo, oya mono kutya emanya olya kandulwa po nale, 

nonando olya li enene noonkondo. 

5Sho ya yi meni lyombila, oya mono mo omugundjuka a kuutumba kombinga 

yokolulyo, a zala onguwo onde ontokele. Oyo noya haluka. 

6Ye okwe ya popitha a ti: “Inamu tila. Otamu kongo Jesus Omunasareti, ngoka a li a 

alelwa komushigakano. Ke mo muka, okwa yumudhwa kuusi. Tala, eha olyo ndika 

mpoka ye mu langekele. 

7Indeni ihe, mu ka lombwele aalongwa ye naPetrus ngeyi: ‘Ote mu tetekele kuGalilea, 

oko tamu ke mu mona, ongaashi e mu lombwelele.’ ” 

8Oyo noya zi mo mombila nokumatuka, oshoka oya li ya haluka taa kakama. Onkee 

inaa popya nando osha komuntu, oshoka oya li ya tila. 

Jesus ti ihololele Maria Magdalena 

(Mat. 28:9-10; Joh. 20:11-18) 

[9Ongula onene yesiku lyotango lyoshiwike Jesus sho a yumuka kuusi, okwi ihololele 

tango Maria Magdalena, mungoka a li a tidha oompwidhuli heyali. 

10Maria okwa yi nokwa hokololele mbeyaka ya li ya kala naJesus noya li ya nika 

oluhodhi notaa lili. 

11Sho yu uvu, Maria ta ti kutya Jesus oku na omwenyo nokwe mu mona, inaye mu 

itaala. 

Jesus ti ihololele aalongwa yaali 

(Luk. 24:13-35) 

12Konima yaambika Jesus okwi iholele yaali yomaalongwa molupe lwi ili, manga taa 

zi moshilando. 

13Sho ya shuna, oya hokololele yakwawo, ihe kakwa li nando ogumwe e ya itaale. 

Jesus ti ihololele aalongwa omulongo nagumwe 

(Mat. 28:16-20; Luk. 24:36-49; Joh. 20:19-23; Iil. 1:6-8) 

14Lwahugunina Jesus okwi ihololele aalongwa omulongo nagumwe, manga ya li taa 

li. Okwe ya nyenyetelele okwaayitaala nokwaavulika kwawo, oshoka inaa itaala 

mboka ye mu mono, sho a yumudhwa kuusi. 

15Jesus okwa ti kuyo: “Indeni nuuyuni auhe, mu ka uvithile aashitwa ayehe elaka 

etoye. 

16Ngoka i itaale e ta shashwa, ota hupithwa; ihe ngoka ini itaala, ota pangulilwa 

ekano. 

17Mboka yi itaala, otaa ka longa iikumithalonga. Medhina lyandje otaa ka tidha mo 

oompwidhuli notaa ka popya omalaka galwe. 

18Ngele taa kwata omayoka nenge taa nu uuzigo, itau ya ningi sha. Otaa ka tenteka 

iikaha yawo kaavu naambaka otaa aluka.” 

Jesus ta yi megulu 

(Luk. 24:50-53; Iil. 1:9-11) 

19Jesus sho a kundathana naalongwa ye, okwa kuthwa po e ta yi megulu nokwa 

kuutumba kolulyo lwaKalunga. 

20Aalongwa oya yi noyu uvithile akuhe, Omuwa okwa longo pamwe nayo nokwa 

koleke euvitho lyawo niikumithalonga e yi ya longitha.] 

LUKAS 

LUKAS 1 

1Omusimanekwa Teofilus! Aanyoli oyendji oya si oshimpwiyu shokutunga ehokololo 

lyiiningwanima mbyoka ya tsakanithwa mokati ketu. 

2Oyo oya nyola shoka twa li twe shi hokololelwa kumboka ya li ya mono nomeho 

gawo okuza petameko noya ningi aayuvithi yoohapu. 

3Onkee ano ngame wo sho nda konakona iinima ayihe okuza petameko, onde shi tala 

sho opala, ndi ku nyolele ehokololo lya yela, omusimanekwa Teofilus, 

4opo u tseye nawa kutya omahokololo ngoka we ga longwa, ogoshili. 

Okuvalwa kwaJohannes Omushashi taku tseyithwa 

5Pethimbo ndyoka, uuna Herodes a li omukwaniilwa gwaJudea, okwa li ku na 

omuyambi, edhina lye Sakaria, gwometanga lyaAbia. Edhina lyomukiintu gwe 

oElisabet, gwomezimo lyaAron. 

6Ayehe yaali oya li aayuuki koshipala shaKalunga, yaa na oshipwe noya vulika 

kiipango ayihe nokomautho agehe gOmuwa. 

7Ihe oya li kaaye na oluvalo, oshoka Elisabet okwa li ihaa vala, yo ayehe yaali oya 

adhika ye li methimbo lyuukulupe. 

8Esiku limwe Sakaria okwa li miilonga yokuyamba koshipala shaKalunga opalufo 

lwetanga lye. 

9Pamukalo ngoka gwa li gwa landulwa kaayambi, Sakaria okwa hogololwa nokuumba 

oshihogololitho, a ka tsinine motempeli yOmuwa. 

10Pethimbo lyokutsinina aantu ayehe oya kala pondje taa galikana. 

11Omuyengeli gwOmuwa, ngoka a thikama kombinga yokolulyo lwoshiyambelo hoka 

haku fikilwa omatsinino, okwi ihololele Sakaria. 

12Sakaria sho e mu mono, okwa haluka a tila. 

13Omuyengeli okwa ti kuye: “Sakaria, ino tila, egalikano lyoye olyu uvika. Omukiintu 

gwoye Elisabet ote ke ku valela okanona okamati, e to ka luku Johannes. 

14Ngoye oto kala u udha enyanyu neligolo, noyendji yalwe otaa ka nyanyukilwa evalo 

lyako. 

15Oshoka omunona nguka ota ka kala omunene koshipala shOmuwa. Oye ita nu 

omaviinu nenge oshinuwa kehe hashi kolitha. Oye te ku udha Ombepo Ondjapuki 

nomanga e li mela lyayina. 

16Oyendji yomAaisraeli ote ya galulile kOmuwa, Kalunga kawo. 

17Oye omutumwa gwOmuwa te ya e na ombepo noonkondo dhaElia. Oye ota 

hanganitha oohe noyana, ota galulile oonakwaavulika mondjila yu uka nota 

longekidha aantu, ya wape okutaamba Omuwa gwawo.” 

18Sakaria okwa ti komuyengeli: “Shika otandi shi tseya ngiini? Oshoka ngame onda 

kulupa nomukiintu gwandje wo oku li methimbo lyuukulupe.” 

19Omuyengeli okwe mu yamukula a ti: “Ongame Gabriel nda thikama koshipala 

shaKalunga, ngoka a tumu ndje, ndi ku lombwele nondi ku uvithile elaka ndika etoye. 

20Ano ngashingeyi pulakena: Sho ino itaala oohapu dhandje, oto ka kala itoo popi 

sigo esiku ndyoka ayihe nde yi ku lombwele tayi ka gwanithwa.” 

21Aantu oya li ya tegelele Sakaria noya kumwa, sho a kala ethimbo ele unene 

motempeli. 

22Ano sho a zi mo, okwa li itaa vulu okupopya nayo. Aantu noya dhimbulula kutya 

okwa mono emoniko motempeli. Molwaashoka Sakaria okwa li itaa vulu okupopya 

nayo, okwe ya lombwele nokuninga omandhindhiliko niikaha. 

23Omasiku giilonga yomotempeli sho ga pu ko, Sakaria okwa shuna kegumbo. 

24Konima yomasiku omukulukadhi gwe Elisabet okwa ningi omusimba nokwa kala 

megumbo uule woomwedhi ntano inaa za mo nokwa ti: 

25“Shika onde shi ningilwa kOmuwa. Ngashingeyi Omuwa okwa sile ndje ohenda, 

sho a kutha ndje okudhinwa kaantu.” 

Okuvalwa kwaJesus taku tseyithwa 

26Elisabet sho a ningi omusimba gwoomwedhi hamano, Kalunga okwa tumu 

omuyengeli Gabriel koshilando shomuGalilea, edhina lyasho Nasaret, 

27a ye komukadhona a yalekwa komulumentu, edhina lye Josef, gwomezimo 

lyaDavid. Edhina lyomukadhona oMaria. 

28Omuyengeli okwe ya kuye e ta ti: “Ombili nayi kale nangoye! Omuwa na kale 

pamwe nangoye ye ne ku yambeke!” 

29Maria okwa haluthwa kepopitho nokwe li dhiladhila kutya otali ti ngiini. 

30Omuyengeli okwa ti kuye ishewe: “Maria, ino tila, owa silwa ohenda kuKalunga. 

31Oto ka ninga omusimba e to vala okanona okamati nou na oku ka luka Jesus. 

32Oye ta ningi omunene e ti ithanwa Omuna gwaKalunga gwokombandambanda. 

Omuwa Kalunga ote mu ningi omukwaniilwa ongaashi he David. 

33Oye ta ningi omukwaniilwa gwoluvalo lwaJakob sigo aluhe; nuukwaniilwa we kau 

na mpoka tau ka hula po.” 

34Maria okwa ti komuyengeli: “Otashi ka vulika ngiini, oshoka ngame omukadhona 

natango?” 

35Omuyengeli okwe mu yamukula a ti: “Ombepo Ondjapuki otayi ku lambele, 

noonkondo dhaKalunga gwokombandambanda otadhi ku siikile. Onkee ano omunona 

nguka ota ka lukwa Omuna gwaKalunga. 

36Tala, naElisabet omunezimo lyoye ngoka a popiwa kutya iha vala, okwa ningi 

ngashingeyi omusimba gwoomwedhi hamano, nonando okwa kulupa. 

37Oshoka kaku na shoka tashi nyenge Kalunga.” 

38Maria okwa ti: “Ongame omuntu gwOmuwa. Nandi ningwe ngaashi wa ti.” 

Omuyengeli nokwa zi po puye. 

Maria ta talele po Elisabet 

39Pethimbo olyo tuu ndyoka Maria okwa thikama e ta yi nokweendelela koshilando 

shomuJudea, shi li momukunda gu na oondundu. 

40Maria sho e ya maandjaSakaria, okwa popitha Elisabet. 

41Elisabet sho u uvu epopitho lyaMaria, okanona oka nyulukuta mela lye. Opo 

Elisabet oku udha Ombepo Ondjapuki 

42nokwa popi mokule a ti: “Kala wa yambekwa mokati kaakiintu aakweni, nosho wo 

okanona hoka to ka vala, naka yambekwe. 

43Osha zile ndje peni, yina yOmuwa gwandje sho te ya kungame? 

44Oshoka manga tuu ewi lyepopitho lyoye tali thiki momakutsi gandje, okanona oka 

nyulukuta kenyanyu mela lyandje. 

45Omunelago oongoka wi itaala kutya shoka to shi lombwelwa kOmuwa, otashi ka 

gwanithwa.” 

Eimbilo lyehambelelo lyaMaria 

46Maria okwa ti: “Omwenyo gwandje otagu hambelele Omuwa, 

47ombepo yandje otayi nyanyukilwa Kalunga, omuhupithi gwandje, 

48oshoka okwa dhimbulukwa omuntu gwe mokwiishonopeka kwe. Okuza 

ngashingeyi aantu ayehe otaa ki ithana ndje omunelago, 

49oshoka Omuwa omunankondo okwa ningile ndje iinima iinene. Edhina lye olyo 

eyapuki. 

50Oye ta sile ohenda ayehe mboka haye mu tila yomomapipi agehe. 

51Oye okwa longo iilongankondo. Oonakuholuuntsa okwe ya halakanitha po pamwe 

nomadhiladhilo gawo. 

52Aakwaniilwa aanankondo okwe ya kutha ko kiipangelapundi yawo, nokwa 

nenepeke aaishonopeki. 

53Mboka ya sa ondjala, okwe ya kutitha nuuwanawa, aayamba okwe ya tidha po ye li 

iikaha yowala. 

54Oye okwa dhiginine euvaneko ndyoka e li lombwele ootate. Oye e ya okukwatha 

omuntu gwe Israel, 

55nokwa dhimbulukwa okusila Abraham ohenda noluvalo lwe sigo aluhe.” 

56Maria okwa menekele puElisabet oomwedhi ndatu, opo ihe okwa shuna kaandjawo. 

Okuvalwa kwaJohannes 

57Ethimbo lyaElisabet lyokuvala sho lya thiki, okwa vala okanona okamati. 

58Aashiinda ye naanezimo sho yu uvu, nkene Omuwa e mu hololele esilohenda enene 

li thike mpoka, oya nyanyukwa pamwe naye. 

59Esiku etihetatu oye ya, ya fukaleke okanona, noya li ya hala ye ka lukile he Sakaria. 

60Ihe yina okwa ti: “Itashi vulika. Edhina lyako otali lukwa Johannes.” 

61Oyo noya ti kuye: “Mezimo lyoye kamu na nando omuntu e na edhina ndyoka.” 

62Oyo noya lombwele he nokuninga omandhindhiliko niikaha, opo ye mu pule kutya 

okanona okwa hala ka lukwe edhina lini. 

63Oye okwi indile, a pewe okapelende kokunyolela nokwa nyolele mo kutya: “Edhina 

lyako oJohannes.” Aantu ayehe noya kumwa. 

64Opo tuu mpoka ewi lye olya thituluka nelaka lye olya manguluka, nokwa tameke 

okupopya e ta hambelele Kalunga. 

65Aantu ayehe yopuushiinda oya kwatwa kehaluko, nakehe gumwe gwomoshitopolwa 

shoka shoondundu muJudea oku uvu ayihe mbika ya ningwa. 

66Ayehe mboka ye shi uvu, oya pungula oohapu ndhika moomwenyo dhawo noya ti: 

“Okanona haka otaka ka kala ka tya ngiini?” Oyo oya dhimbulula kutya, oko oke li 

miikaha yOmuwa. 

Ehunganeko lyaSakaria 

67He Sakaria oku udha Ombepo Ondjapuki nokwa hunganeke a ti: 

68“Omuwa, Kalunga kaIsrael, na hambelelwe! Oshoka okwe ya okuhupitha 

nokumangulula aantu ye. 

69Oye okwe tu pe Omukulili ofule a zi mezimo lyomuntu gwe David. 

70Ngaashi aahunganeki ye aayapuki ye shi uvaneke nale kutya: 

71Oye ote ke tu hupitha maatondi yetu nomiikaha yaayehe mboka ye tu tonde. 

72Shika ote shi ningi molwesilohenda lye ndyoka e li hololele ootate, sho ha 

dhimbulukwa ehangano lye eyapuki. 

73Oye okwa ganene tate yetu Abraham kutya, 

74ote ke tu hupitha miikaha yaatondi yetu, opo tu mu longele twaa na uumbanda, 

75tse tu ninge aayapuki naayuuki koshipala she omasiku getu agehe. 

76Ngoye okanona oto ki ithanwa omuhunganeki gwaKalunga gwokombandambanda, 

oshoka oto ka tetekela Omuwa, u mu opalekele ondjila. 

77Ongoye to ka tseyithila aantu ye ehupitho, uuna oondjo dhawo dha dhimwa po. 

78Oshoka Kalunga ketu oku na olukeno nesilohenda, onkee eluwa lyehupitho otali tu 

tendele, li tu minikile. 

79Tse mboka twa kuutumba momilema nomomuzizimba gweso, li ukithe oompadhi 

dhetu mondjila yombili.” 

80Omunona okwa koko nokwa kolo pambepo. Oye okwa kala mombuga sigo esiku 

ndyoka i ihololele Aaisraeli. 

LUKAS 2 

Okuvalwa kwaJesus 

(Mat 1:18-25) 

1Pomasiku ngeyaka omupangeli Omuroma Augustus okwa gandja oshipango kutya 

aantu ayehe ye li mepangelo lye, oye na okwiinyolitha, opo ya gandje oompale. 

2Einyolitho ndika olyo lyotango nolya ningwa, Kirenius sho a li omuleli gwaSiria. 

3Aantu ayehe oya yi, ye ki inyolithe, kehe gumwe omoshilando shaandjawo. 

4Josef wo okwa thikama muNasaret shomuGalilea nokwa yi kuJudea koshilando 

shaDavid, shi ithanwa Betlehem, oshoka oye okwa li omunezimo lyaDavid. 

5Oye okwa yi, e ki inyolithe pamwe nomuyalekwa gwe Maria, ngoka a li omusimba. 

6Ano manga ya li muBetlehem, ethimbo lyaMaria lyokuvala olya thiki. 

7Oye okwa yelipa osheeli she shokamati nokwe ka dhingile momalapi e te ka langeke 

metemba lyokulila iimuna, oshoka mongulu yaayenda kamwa li mu na eha. 

Aayengeli naasita 

8Komukunda ngoka okwa li ku na aasita ye li kelundu ya langela iimuna yawo uusiku. 

9Omuyengeli gwOmuwa okwe ya holokele, neadhimo lyOmuwa olye ya adhimine. 

Aasita oya haluka noonkondo. 

10Omuyengeli okwa ti kuyo: “Inamu tila! Oshoka ngame otandi mu uvithile elaka 

lyenyanyu enene tali ningi lyaantu ayehe. 

11Nena tuu ndjika mwa valelwa Omukulili moshilando shaDavid. Oye Kristus, 

Omuwa. 

12Endhindhiliko lyoku mu dhimbulula olyo ndika: Otamu ka mona okahanona ka 

dhingilwa nomalapi noka langekwa metemba lyokulila iimuna.” 

13Ombaadhilila pomuyengeli nguka opwa li pu na ongundu onene yaayengeli 

yomegulu, ya hambelele Kalunga ya ti: 

14“Esimano olyaKalunga gwokombandambanda! Nombili kombanda yevi maantu e 

ya hokwa!” 

15Aayengeli sho ya zi po puyo, ya shuna megulu, aasita oya lombwelathana ya ti: “Tu 

yeni ano kuBetlehem, tu ka tale shoka sha ningwa ko, Omuwa e shi tu hololele.” 

16Oyo oya yi nokweendelela noya mono Maria naJosef nokahanona ka langekwa 

metemba lyokulila iimuna. 

17Aasita sho ya mono okahanona, oya hokololele aantu shoka omuyengeli a tile 

okanona haka. 

18Ayehe mboka ye shi uvu, oya kuminwa oohapu ndhoka ye dhi hokololelwa kaasita. 

19Ihe Maria okwa kala ta dhiladhila oohapu ndhoka adhihe nokwe dhi pungula 

momwenyo gwe. 

20Aasita oya shuna nokusimaneka nokuhambelela Kalunga, oshoka ayihe oye yi uvu 

noye yi mono, ngaashi omuyengeli e ya lombwele. 

Jesus ta falwa motempeli 

21Sho pwa piti omasiku gahetatu, okanona oka fukalekwa noka lukwa Jesus, edhina 

tuu ndyoka ke li lukwa komuyengeli, manga ka li mela lyayina. 

22Omasiku geiyopaleko pampango yaMoses sho ga pu ko, oya fala okanona 

kuJerusalem e taye ke eta koshipala shOmuwa. 

23Shika osha nyolwa mompango yOmuwa kutya: Okanona okasheeli kehe taka valwa 

kuyina, oke na okuyoololelwa Omuwa, 

24nonaku gandjwe omayambo: omatendenguti gaali nenge uungutyona uyali. 

25Ano muJerusalem omwa li mu na omulumentu, edhina lye Simeon. Oye okwa li 

omuyuuki, ha tila Kalunga nokwa kala a tegelela ehupitho lyaIsrael. Ombepo 

Ondjapuki oya li muye. 

26Oye okwa li a tseyithilwa kOmbepo Ondjapuki kutya ita si, manga inaa mona 

Omugwayekwa gwOmuwa. 

27Ombepo Ondjapuki noya fala Simeon motempeli. Nena aakuluntu yaJesus oye mu 

eta kotempeli noye mu ningile, ngaashi ompango tayi shi ti. 

28Simeon oku ukata okanona momaako ge nokwa hambelele Kalunga a ti: 

29“Ngashingeyi Omuwa, sho wa gwanitha omauvaneko goye, laleka ndje ihe, omuntu 

gwoye, ndi ye nombili. 

30Oshoka onda mono nomeho gandje ehupitho ndyoka 

31we li longekidha montaneho yaantu ayehe: 

32Uuyelele wokuminikila aapagani, nesimano lyaantu yoye Aaisraeli.” 

33He nayina oya kuminwa oohapu ndhoka Simeon e dhi popi. 

34Simeon okwe ya yambeke e ta ti kuMaria, yina yokanona: “Omunona nguka okwa 

tulwa po kuKalunga okupundukitha nokuyambukitha oyendji yomAaisraeli. Oye 

endhindhiliko lya zi kuKalunga, ihe oyendji itaye ke mu taamba. 

35Osho ngeyi omadhiladhilo gawo omawinayi ngoka ga holama otage ya puuyelele. 

Ihe uudhigu ongegongamwele lya tsa otau ka ulula omutima gwoye.” 

36Okwa li ku na omuhunganeki omukiintu, edhina lye Anna, omuna gwaFanuel, 

gwomezimo lyaAser. Oye okwa li a koka. Manga a li omukadhona, okwa hokanwa e 

ta kala nomulumentu gwe oomvula heyali;  

37Okwa adhika ihe omuselekadhi gwoomvula omilongo hetatu nane. Ethimbo alihe 

okwa kala motempeli koshipala shaKalunga uusiku nomutenya ti idhilike iikulya 

nokugalikana. 

38Ethimbo olyo tuu ndyoka okwe ya po nokwa hambelele Kalunga e ta hokolola 

okanona kwaayehe mboka ya li ya tegelela ethimbo lyekulilo lyaJerusalem. 

Okuputuka kwaJesus 

39Sho ya tsakanitha ayihe pampango yOmuwa, oya shuna kuGalilea koshilando 

shaandjawo kuNasaret. 

40Omunona okwa koko nokwa kolo u udha oondunge nokwa hokiwa kuKalunga. 

Omunona Jesus motempeli 

41Aakuluntu yaJesus oya li haa yi omumvo kehe kuJerusalem koshituthi shOpaasa. 

42Jesus sho a gwanitha oomvula omulongo nambali, oya yi naye koshituthi, ngaashi 

hashi ningwa aluhe. 

43Omasiku goshituthi sho ga piti, oya shuna kegumbo, ihe Jesus okwa thigala 

muJerusalem. Aakuluntu oya li inaaye shi tseya kutya oku li peni. 

44Oya tengeneke owala kutya oku li mongundu yaayendi, sigo ye ende esiku alihe. 

Opo ihe oya tameke oku mu konga maanezimo nomaashiwikile. 

45Sho inaaye mu mona, oya shuna kuJerusalem, ye ke mu konge. 

46Konima yomasiku gatatu oye mu mono ihe motempeli, a kuutumba mokati kaalongi 

Aajuda, te ya pulakene ye te ya pula. 

47Ayehe mboka ye mu pulakene, oya kuminwa oondunge dhe nomayamukulo ge. 

48Aakuluntu ye sho ye mu mono, oya kumwa. Yina nokwa ti kuye: “Mumwandje, 

omolwashike we tu ningile ngeyi? Ngame naho otwe ku kongo nokunika uuthigwa.” 

49Jesus okwe ya yamukula a ti: “Omwa kongele ndje shike? Kamu shi shi nani kutya 

ngame ondi na okukala mumbika yaTate?” 

50Ihe kaya li yu uvite ko kutya okwa hala oku ya lombwela shike. 

51Jesus okwa zi mo pamwe nayo e taa shuna kuNasaret nokwa kala ha vulika kuyo. 

Yina okwa pungula oohapu ndhoka adhihe momwenyo gwe. 

52Jesus okwa koko palutu nomoondunge, a hokiwa kuKalunga nokaantu. 

LUKAS 3 

Euvitho lyaJohannes Omushashi 

(Mat. 3:1-12; Mrk. 1:1-8; Joh. 1:19-28) 

1Omumvo omutimulongo nantano gwepangelo lyaTiberius, omupangeli Omuroma, 

Pontius Pilatus okwa li omuleli gwaJudea, naHerodes omuleli gwaGalilea, 

nomumwayina Filippus okwa li omuleli gwaIturea na Trakonitis, Lisanias okwa li 

omuleli gwaAbilene, 

2Annas naKajafas oya li aayambi aakuluntu yayakwawo. Pethimbo olyo tuu ndyoka 

oohapu dhaKalunga odha adha Johannes, omuna gwaSakaria, mombuga. 

3Johannes okwa yi komikunda adhihe dhopopepi nomulonga gwaJordan noku uvitha 

kutya aantu nayi itedhulule e taa shashwa, Kalunga nota dhimi po oondjo dhawo, 

4ongaashi omuhunganeki Jesaja a nyola ta ti: “Ewi lyanakwiigidha mombuga tali ti: 

‘Longekidhileni Omuwa ondjila, yelekanitheni omapola ge.’ 

5Omasilu agehe naga filwe po;  oondundu niikulundundu ayihe nayi kumunwe po;  

oondjila dha goyoka nadhi ukililithwe;  iisilukutumba nayi yelekanithwe. 

6Aantu ayehe otaa ka mona ehupitho lyaKalunga.” 

7Oongundu dhaantu odhe ya kuJohannes, ya shashwe kuye, nokwa ti kuyo: “Oluvalo 

lwomayoka ne, olye e mu londodha okuya ontuku egeelo lyaKalunga ndyoka tali ya? 

8Imikeni ano iiyimati mbyoka tayi holola kutya omwi itedhulula. Inamu tameka 

okupopya mu tye: ‘Tse otu na tate Abraham,’ oshoka otandi mu lombwele: Kalunga 

ota vulu okuyumudhila Abraham aanona momamanya ngaka. 

9Ekuya olye egekwa nale nokuli pekota lyomuti. Okehe tuu omuti itaagu imi iiyimati 

iiwanawa, otagu kewa po e tagu umbilwa momulilo.” 

10Aantu mbeyaka oya pula Johannes ya ti: “Natu ninge ngiini ano?” 

11Oye okwe ya yamukula a ti: “Kehe ngoka e na oohema mbali, na pe mukwawo 

ngoka kee na sha, naangoka e na iikulya, na pe mukwawo ngoka kee yi na.” 

12Aafendelithi wo oye ya kuJohannes, e ya shashe, noye mu pula ya ti: “Tatekulu, otu 

na okuninga ngiini?” 

13Oye okwa ti kuyo: “Inamu fendelitha sha pitilila.” 

14Osho wo aakwiita oye mu pula ya ti: “Ongiini kombinga yetu? Otu na okuninga 

ngiini?” Oye okwe ya lombwele a ti: “Inamu yuga omuntu iimaliwa ye ne inamu 

kotokela. Kaleni mwa gwanenwa kondjambi yeni.” 

15Aantu sho ya li mokutegelela, ayehe oya dhiladhila kutya, pamwe Johannes oye 

Kristus. 

16Ihe Johannes okwe ya lombwele ayehe ta ti: “Ngame otandi mu shasha nomeya, ihe 

oku na gumwe ngoka e vule ndje oonkondo te ke ya. Ngame inandi gwana nande 

okudhitula omiya dhoongaku dhe. Oye ote ke mu shasha nOmbepo Ondjapuki 

nomulilo. 

17Oye e na oshiyelitho miikaha ye. Ota kombo olupale lwe e ta yele. Iilya ote yi 

pungula miigandhi ye, ihe etutu ote li fike po nomulilo ihaagu dhimi po.” 

18Johannes okwa kumagidha aantu nomakumagidho omakwawo ogendji nokwe ya 

uvithile elaka etoye. 

19Omuleli Herodes okwa nyenyetelwa kuJohannes molwaashoka okwa adhika a 

hokana Herodias, omukiintu gwamumwayina, nomoluuwinayi ulwe kwa li e u ningi. 

20Uuwinayi u vule uukwawo Herodes e u ningi owo mbuka, sho e edhilile Johannes 

mondholongo. 

21Aantu ayehe sho ya shashwa, Jesus naye wo okwa shashwa. Manga a li ta galikana, 

egulu olye eguluka, 

22nOmbepo Ondjapuki oya kuluka noye mu lambele yi na olupe lwolutu lwa fa 

lwonguti. Ewi nolya zi megulu lya ti: “Ongoye omumwandje omuholike, onde ku 

hokwa.” 

Ezimo lyaJesus 

(Mat. 1:1-17) 

23Jesus sho a tameke okuuvitha, okwa li e na oomvula dhi thike lwopomilongo ndatu 

nokwa kala, ngaashi aantu ye mu dhiladhila kutya oye omuna gwaJosef yaeli, 

24lyaMatati gaLevi lyaMelki gaJannai gaJosef, 

25yaMatatias gaAmos yaNahum yaEsli lyaNangai, 

26yaMaat gaMatatias gaSemei yaJosek yaJoda, 

27yaJohanan yaResa lyaSerubbabel lyaShealtiel lyaNeri, 

28lyaMelki gaAddi yaKosam yaElmadam lyaEr, 

29lyaJosua yaElieser lyaJorim yaMatati gaLevi, 

30lyaSimeon yaJuda yaJosef yaJonam yaEliakim, 

31lyaMelki gaMenna gaMatata gaNatan yaDavid, 

32yaIsai yaObed yaBoas yaSalmon yaNahshon, 

33yaAminadab yaAdmin yaArni yaHezron lyaPerez yaJuda, 

34yaJakob yaIsak yaAbraham yaTera yaNahor, 

35yaSerug lyaReu yaPelek yaEber lyaShela, 

36yaKainan yaArfaksad yaSem yaNoa yaLamek, 

37yaMetusala gaEnok lyaJared yaMahalalel gaKainan, 

38yaEnos lyaSet yaAdam yaKalunga. 

LUKAS 4 

Jesus ta makelwa 

(Mat. 4:1-11; Mrk. 1:12-13) 

1Jesus okwa zi kuJordan u udha Ombepo Ondjapuki. Ombepo noye mu fala kombuga, 

2hoka a makelwa komuhindadhi omasiku omilongo ne. Omasiku ngoka okwa kala 

inaa lya sha, onkee sho ga hulu po, okwa li u uvite nayi nokwa sa ondjala. 

3Omuhindadhi okwa ti kuye: “Ngele ngoye Omuna gwaKalunga, lombwela emanya 

ndika, li shituke oshikwiila.” 

4Jesus okwe mu yamukula a ti: “Okwa nyolwa: ‘Omuntu ita kala e na omwenyo 

koshikwiila ashike.’ ” 

5Omuhindadhi okwe mu kutha nokwe mu fala pokuma puule e te mu ulukile 

mepathimo lyeho omapangelo agehe gomuuyuni. 

6Omuhindadhi okwa ti kuye: “Otandi ku ningi omupangeli gwaayihe notandi ku pe 

omauyamba agehe, oshoka ayihe mbika otandi vulu oku yi pa kehe ngoka nda hala. 

7Ayihe mbika otayi ningi yoye, ngele to tsile ndje oongolo e to galikana ndje.” 

8Jesus okwe mu yamukula nokwa ti: “Okwa nyolwa: ‘Omuwa Kalunga koye oye 

awike u na oku mu galikana noku mu longela.’ ” 

9Omuhindadhi okwe mu fala kuJerusalem nokwe mu londeke koshihoko shotempeli e 

ta ti kuye: “Ngele ngoye Omuna gwaKalunga, iyundulila pevi, 

10oshoka okwa nyolwa: ‘Kalunga ote ku tumine aayengeli ye, e taye ku gamene. 

11Oyo otaye ku papatele momaako gawo, opo waa pume oompadhi dhoye 

komamanya.’ ” 

12Jesus okwe mu yamukula a ti: “Okwa nyolwa natango: ‘Ino makela Omuwa 

Kalunga koye.’ ” 

13Ano omuhindadhi sho a hulitha okumakela Jesus moshinima kehe, okwe mu thigi 

po manga. 

Etameko lyiilonga yaJesus muGalilea 

(Mat. 4:12-17; Mrk. 1:14-15) 

14Jesus okwa shuna kuGalilea nokwe endithwa koonkondo dhOmbepo Ondjapuki. 

Okupopiwa kwe okwa taandele nomikunda adhihe dhopuushiinda. 

15Oye okwa longele aantu moosinagoga dhaahoka nokwa simanekwa kwaayehe. 

Jesus ta dhinwa muNasaret 

(Mat. 13:53-58; Mrk. 6:1-6) 

16Jesus okwe ya muNasaret, moshilando moka a putukila. NomEsabati okwa yi 

mosinagoga, ngaashi i igilila. Oye okwa thikama, a leshe Omanyolo omayapuki, 

17nokwa pewa embo lyomuhunganeki Jesaja. Sho a gonyununa ongonga yalyo, okwi 

itsu ehala mpoka pwa nyolwa ngeyi: 

18“Ombepo yOmuwa oya lambele ndje. Osho ngeyi Omuwa okwa gwayeke ndje, ndi 

uvithile oohepele elaka etoye. Okwa tumu ndje, ndi igidhile oonkwatwa emanguluko, 

naaposi ya tonate, okumangulula oonakuhepekwa, 

19okutseyitha omumvo, uuna Omuwa te ya, a hupithe aantu ye.” 

20Jesus sho a mana okulesha embo, okwe li pe omuyakuli e ta kuutumba. Aantu ayehe 

mboka ya li mosinagoga, oye mu tongolola. 

21Oye okwa tameke oku ya lombwela e ta ti: “Nena ndjika oohapu ndhoka mu uvu 

dha leshwa, odha gwanithwa.” 

22Oyo ayehe oye mu popile muuwanawa. Noya kuminwa oohapu oombwanawa dha 

zi mokana ke ya ti: “Ke shi nani omuna gwaJosef?” 

23Oye okwa ti kuyo: “Ondi shi shi nawa kutya omwa hala okulombwela ndje eyele. 

‘Mwaaludhi, iyaludha!’ Notamu ti ishewe: ‘Shoka tu uvu wa ningi muKapernaum, shi 

ninga wo muka.’ ” 

24Jesus okwa ti: “Ongame otandi mu lombwele: Kaku na omuhunganeki ha taambwa 

nawa kaantu yomoshilongo shaandjawo. 

25“Dhimbulukweni shoka sha li sha ningwa pethimbo lyomuhunganeki Elia. Kapu na 

omalimbililo, muIsrael omwa li mu na aaselekadhi oyendji, sho kwa li inaaku lokwa 

ethimbo lyoomvula ndatu netata, nokwa li ondjala ondhigu moshilongo ashihe. 

26Ihe Kalunga ina tuma Elia nando okugumwe gwomaaselekadhi mbaka, ihe okwe 

mu tumu owala komuselekadhi gwokuSarefat shomomikunda dhaSidon. 

27MuIsrael omwa li wo mu na aanashilundu oyendji pethimbo lyomuhunganeki Elisa, 

ihe Elisa ina aludha nando ogumwe gwomuyo, oNaeman awike Omusiria.” 

28Aantu mboka ya li mosinagoga sho yu uvu oohapu ndhoka, oya geye noonkondo. 

29Oyo noya thikama noya tidha mo Jesus moshilando, oye mu fala kolungenge 

lwondundu hoka oshilando shawo sha li sha tungilwa, opo ye mu undulile pevi. 

30Ihe Jesus okwa piti mokati kawo ayehe nokwa yi. 

Omulumentu e na ombepo ya nyata 

(Mrk. 1:21-28) 

31Jesus okwa yi kuKapernaum, oshilando shomuGalilea, nokwa longo aantu mesiku 

lyEsabati. 

32Aantu mboka oya kuminwa elongo lye, oshoka oohapu dhe odha li dhi na 

oonkondo. 

33Mosinagoga moka omwa li mu na omulumentu e niwe kombepo ya nyata 

yoompwidhuli. Oye okwi igidha mokule a ti: 

34“Iihuna yowala! Jesus Omunasareti, owe tu halela shike? Owe ya u tu yone po? 

Ondi ku shi kutya ongoye Omuyapuki gwaKalunga.” 

35Jesus okwa ganda ombepo ya nyata a ti: “Mwena thilu, u ze mo muye!” Ombepo 

oye mu hata pevi mokati kaantu noya zi mo muye, inayi mu ningila nando uuwinayi 

washa. 

36Aantu ayehe oya kumwa noya pulathana ya ti: “Ota popi ngiini ngeyi? Oye e na 

epitikilo noonkondo okuganda oombepo dha nyata noku dhi tidha mo.” 

37Oshiningwanima shoka osha taandele akuhe momikunda ndhoka. 

Jesus ta aludha yinamweno yaPetrus naavu yalwe 

(Mat. 8:14-17; Mrk. 1:29-34) 

38Ano Jesus sho a zi mo mosinagoga, okwa yi kaandjaSimon. Yinamweno yaSimon 

okwa li ta alukwa olwiidhi lwa geya noonkondo. Oyo noye mu popi kuJesus. 

39Jesus okwa hedha kuye nokwa ganda olwiidhi, olwo nolwe mu etha. Mbalambala 

yinamweno okwa thikama nokwa tameke oku ya yakula. 

40Etango sho lya yi mo, aantu ayehe mboka ya li ye na aavu yomavu gi ili nogi ili, 

oye ya eta kuJesus. Jesus okwa tenteke iihaka ye kukehe omuvu nokwe ya aludha 

ayehe. 

41Oompwidhuli wo odha zi mo maantu oyendji tadhi igidha tadhi ti: “Ongoye Omuna 

gwaKalunga!” Ihe Jesus okwe dhi ganda ye ine dhi pitika, dhi popye, oshoka odha li 

dhi mu shi kutya oye Kristus. 

Jesus tu uvitha muJudea 

(Mrk. 1:35-39) 

42Ongula sho kwa shi, Jesus okwa zi mo moshilando nokwa yi kokuma kwaa na 

omagumbo. Aantu oya tameke oku mu konga, naasho ye mu mono, oye mu kwatele 

po, kaa ze po puyo. 

43Ihe Jesus okwe ya lombwele a ti: “Elaka etoye lyOshilongo shaKalunga ondi na oku 

li uvitha wo miilando yilwe, oshoka osho naanaa shika Kalunga a tumu ndje, ndi shi 

ninge.” 

44Oye noku uvithile moosinagoga dhomuJudea. 

LUKAS 5 

Aalongwa yotango yaJesus 

(Mat 4:18-22; Mrk. 1:16-20) 

1Esiku limwe Jesus sho a li a thikama pefuta lyaGenesaret, aantu oye mu gongalele, 

ya pulakene oohapu dhaKalunga. 

2Oye okwa mono oowato mbali dhi li pomunkulo gwefuta, ihe aayuli yoohi oya 

adhika ya za po, ya ka yoga iiyulitho yawo. 

3Jesus okwa yi mowato yimwe yaandhoka, omundjoka yaSimon, nokwe mu 

lombwele, e yi humithe momeya kashona. Opo Jesus okwa kuutumba mowato ndjoka 

e ta longo aantu. 

4Sho a mana okupopya, okwa lombwele Simon e ta ti: “Dhugila owato lwopuule, ne 

mu umbile iiyulitho yeni momeya, mu tameke okuyula.” 

5Simon okwe mu yamukula a ti: “Muhongi, otwi ihepeke uusiku auhe nokulonga, ihe 

inatu kwata nando osha. Ihe ngashingeyi iiyulitho otandi yi umbile mo 

molwelombwelo lyoye.” 

6Oyo sho ye shi ningi, oya kwata oohi odhindji noonkondo niiyulitho oya tameke 

okutomoka. 

7Oyo noya lapa aayuli ooyakwawo yomowato yilwe, ye ye oku ya kwatha. Oyo oye 

ya noyu udhitha oowato adhihe mbali noohi, nodha tameke okuningina kuudhigu. 

8Ano Simon Petrus sho a mono shoka sha ningwa po, okwa tsu oongolo koshipala 

shaJesus e ta ti: “Omuwa, za po pungame, oshoka ngame omulumentu omulunde!” 

9Oshoka Petrus nosho wo ayehe mboka ya li pamwe naye, oya kuminwa eyulo lyoohi 

ndyoka ye li yulu. 

10Osho tuu wo Jakob naJohannes, aana yaSebedeus, mboka ya li puSimon. Jesus 

okwa ti kuSimon: “Ino tila, okuza ngashingeyi oto ningi omuyuli gwaantu.” 

11Oyo oya dhugile oowato dhawo komunkulo noya thigi po iinima ayihe e taa landula 

Jesus. 

Jesus ta aludha omunashilundu 

(Mat. 8:1-4; Mrk. 1:40-45) 

12Jesus sho a li moshilando shimwe shaankoka, omwa li omulumentu a kanyata 

oshilundu. Omunashilundu sho a mono Jesus, okwa tsu oongolo koshipala she nokwe 

mu hehela ta ti: “Omuwa, ngele owa hala okwaaludha ndje, oto shi vulu.” 

13Jesus okwa ganeke oshikaha nokwe mu gumu e ta ti: “Onda hala, yela.” 

Mbalambala oshilundu noshe mu etha nokwa yele. 

14Jesus okwe mu kumagidha noonkondo a ti: “Ino shi popya nando okulye, inda 

owala, u ki iyulike komuyambi, ngoye u gandje omagano gealuko ngoka gu uthwa 

kuMoses, opo ge ya ningile onzapo kutya owa aluka.” 

15Ihe ehokololo ndyoka olya taandele owala mbala akuhe, naantu oyendji oye ya kuye 

oku mu pulakena, nokwa panga omavu gawo. 

16Opo ihe okwa yi komahala gaa na aantu nokwa galikana. 

Jesus ta aludha omusilombanda 

(Mat. 9:1-8; Mrk. 2:1-12) 

17Esiku limwe Jesus sho a li ta longo aantu, aafarisayi naalongimpango oya kuutumba 

mpoka, ya zi komikunda adhihe dhomuGalilea nodhomuJudea nosho wo kuJerusalem. 

Omuwa nokwa pe Jesus oonkondo dhokwaaludha aavu. 

18Aalumentu yamwe oye etele Jesus omusilombanda ye mu inda kontala. Oyo noya 

kambadhala oku mu fala meni lyegumbo ndyoka, ye mu langeke puJesus. 

19Ihe omolwowindji waantu oya nyengwa oku shi ninga. Onkene oya londo noyu 

ulula ombululu pombanda yondunda e taye mu kulukithile nontala ye pevi mokati 

kaantu noye mu tula puJesus. 

20Jesus sho a mono eitaalo lyawo, okwa lombwele omusilombanda: “Kuume kandje, 

oondjo dhoye odha dhimwa po.” 

21Ihe aalongimpango naafarisayi oya tameke okupopya taa ti: “Nguka olye ta sheke 

Kalunga? Kaku na nando omuntu ta vulu okudhima po oondjo, oKalunga awike.” 

22Jesus sho a dhimbulula omadhiladhilo gawo, okwe ya yamukula e ta ti: 

“Omolwashike tamu idhiladhilile ngawo? 

23Oshipu oshini po? Okulombwela omusilombanda: ‘Oondjo dhoye odha dhimwe 

po,’ nenge oku mu lombwela: ‘Thikama, ngu u ende?’ 

24Ihe opo mu kale mu shi shi kutya Omuna gwOmuntu oku na oonkondo kombanda 

yevi okudhima po oondjo,” okwa ti komusilombanda: “Otandi ku lombwele: 

Thikama, kutha ontala yoye, u ye kaandjeni.” 

25Oye okwa thikama mbala montaneho yaantu ayehe nokwa kutha ontala ye e ta yi 

kaandjawo te ende ta hambelele Kalunga. 

26Aantu ayehe oya kumwa nomokuudha etilo oya hambelele Kalunga ya ti: “Nena 

ndjika otwa mono iinyengandunge.” 

Jesus ti ithana Levi 

(Mat. 9:9-13; Mrk. 2:13-17) 

27Konima yaambika Jesus okwa zi mo moshilando nokwa mono omufendelithi, 

edhina lye Levi, a kuutumba pongulu yoompale dhopoongamba e ta ti kuye: “Landula 

ndje.” 

28Levi okwa thikama nokwa thigi po iinima ayihe e te mu landula. 

29Opo Levi okwa ningile Jesus oshituthi oshinene megumbo lye. Ongundu onene 

yaafendelithi nosho wo aantu yalwe oya kuutumba poshililo pamwe nayo. 

30Nena aafarisayi naalongimpango mboka yomongundu yawo oya nyenyetele 

aalongwa yaJesus ya ti: “Omolwashike tamu li notamu nu pamwe naafendelithi 

naalunde?” 

31Jesus okwe ya yamukula nokwa ti: “Aandjolowele inaa pumbwa omwaaludhi, ihe 

aavu tuu ayeke. 

32Oshoka ngame inandi ya okwiithana mboka yi iwete aayuuki, ihe aalunde tuu, yi 

itedhulule.” 

Okwiidhilika iikulya 

(Mat. 9:14-17; Mrk. 2:18-22) 

33Aantu yamwe oya ti kuJesus: “Aalongwa yaJohannes ohaa idhilike iikulya olwindji 

nohaa galikana. Nosho wo aalongwa yaafarisayi haa ningi, ihe aalongwa yoye ihaa 

idhilike iikulya.” 

34Jesus okwe ya yamukula a ti: “Ndishi ito tegelele, aahiywa yombushiki yi idhilike 

iikulya, manga ombushiki e li puyo? 

35Omasiku otage ke ya, uuna ombushiki taye yi kuthwa; nena otaye ki idhilika ihe 

iikulya.” 

36Jesus okwe ya lombwele natango eyele ndika: “Kaku na omuntu ta kutha oshaando 

konguwo ompe e te shi andeke konguwo onkulu. Ngele te shi ningi, ota tuulitha 

onguwo ompe. Osho wo oshaando oshipe itashi vulu okukalathana noshaando 

oshikulu. 

37Omaviinu omape ihaga zilwa moompunda oonkulu, ngele tashi ningwa, nena 

omaviinu omape otaga tuula oompunda e taga tika mo, noompunda otadhi yonuka. 

38Ihe omaviinu omape oge na okuzilwa moompunda oompe. 

39Kaku na ngoka i igilila omaviinu omakulu, ta hala ishewe omape, oshoka ota ti: 

‘Omakulu omawanawa.’ ” 

LUKAS 6 

Jesus oye Omuwa gwEsabati 

(Mat. 12:1-8; Mrk. 2: 23-28) 

1MEsabati lyontumba Jesus okwa piti pokati komapya. Aalongwa ye oya polola 

omaha noye ga thengele pomake gawo e taa li. 

2Nena yamwe yomaafarisayi oya ti: “Omolwashike tamu longo shoka shi indikwa 

kompango mEsabati?” 

3Jesus okwe ya yamukula a ti: “Inamu lesha nani shoka David e shi ningi, sho a li a sa 

ondjala, oye mwene naantu ye? 

4Oye okwa yi mongulu yaKalunga e ta kutha mo iikwiila mbyoka ya yambelwa 

Kalunga nokwe yi li po e ta pe wo mboka ya li puye. Iikwiila ya tya ngaaka aayambi 

ayeke ya li ya pitikilwa oku yi lya.” 

5Opo Jesus okwa ti kuyo: “Omuna gwOmuntu oye Omuwa nogwEsabati.” 

Omulumentu e na oshikaha sha lemana 

(Mat. 12:9-14; Mrk. 3:1-6) 

6MEsabati ekwawo Jesus okwa yi mosinagoga nokwa longo aantu. Omo omwa li mu 

na omulumentu e na oshikaha shokolulyo sha lemana. 

7Nena aalongimpango naafarisayi oya kongo ompito yokutamaneka Jesus, onkee oye 

mu langele, ya tale, ngele ota aludha mEsabati. 

8Ihe Jesus okwa dhimbulula omadhiladhilo gawo nokwa ti komulumentu gwoshikaha 

sha lemana: “Thikama, u ye huka montaneho yaayehe.” Oye okwa thikama e te ya. 

9Jesus okwe ya pula e ta ti: “Oshike sha pitikwa okulongwa mEsabati: okulonga 

uuwanawa nenge okulonga uuwinayi, okuhupitha omwenyo nenge oku gu kanitha?” 

10Jesus okwa tala iipala yaayehe mboka ya kuutumba mpoka nokwa lombwele 

omulumentu ngoka a ti: “Utha oshikaha shoye.” Oye okwe shi utha, osho nosha aluka. 

11Ihe aatamaneki oye mu geele noonkondo noya pulathana kutya Jesus oye na oku mu 

ninga ngiini. 

Jesus ta hogolola aayapostoli omulongo nayaali 

(Mat. 10:1-4; Mrk. 3:13-19) 

12Pethimbo tuu ndyoka Jesus okwa londo kondundu, a ka galikane, nokwa kala ko 

uusiku auhe ta galikana Kalunga. 

13Ano ongula sho kwa shi, okwi ithana aalongwa ye, ye ye kuye nokwa hogolola mo 

muyo omulongo nayaali mboka e ya luku aayapostoli: 

14Simon, ngoka Jesus e mu luku wo Petrus, nomumwayina Andreas, Jakob 

naJohannes, Filippus naBartolomeus, 

15Mateus naTomas, Jakob yaAlfeus naSimon, ngoka i ithanwa omulaadhi, 

16Judas yaJakob naJudas Iskariot, ngoka a ningi omugwaaleki gwe. 

Jesus ta longo nota aludha 

(Mat. 4:23-25) 

17Jesus okwa kuluka kondundu pamwe nayo nokwa thikama pelundu puuyelele 

pamwe nongundu onene yaalongwa ye. Okwa li wo ku na aantu oyendji ya zi kuJudea 

nokuJerusalem, nosho wo komunkulo gwefuta, popepi naTiro naSidon. 

18Oye ya oku mu pulakena nokupangwa omavu gawo. Naamboka ya li ya hepekwa 

koombepo dha nyata, oye ya kuye nokwe ya aludha. 

19Ayehe mboka oya kambadhala oku mu guma, oshoka oonkondo ndhoka dha zi 

muJesus odhe ya aludha. 

Euvitho lyokondundu: Aanelago naanamupya 

(Mat. 5:1-12) 

20Jesus okwa tala kaalongwa ye e ta ti: “Aanelago one mboka mwa hepa, oshoka 

Oshilongo shaKalunga osheni. 

21Aanelago one mboka mwa sa ondjala ngashingeyi, oshoka otamu ka kutithwa. 

Aanelago one mboka tamu lili ngashingeyi, oshoka otamu ka yola. 

22“One aanelago, aantu ngele taye mu tondo, taye mu tidha po, taye mu sheke, nenge 

taa ti kutya one aawinayi omolwOmuna gwOmuntu. 

23Uuna tashi ningwa, nyanyukweni e tamu tanta, oshoka ondjambi yeni onene yi li 

megulu. Oshoka noohe osho ya ningile wo aahunganeki. 

24Ihe yayee ne mbo aayamba ngashingeyi, sho mu iwete mwa gwana. 

25Yayee one mboka mwa kuta ngashingeyi, oshoka otamu ka sa ondjala. Yayee one 

mboka tamu yolo ngashingeyi, oshoka otamu ka sa oluhodhi notamu ka lila. 

26“Yayee, aantu ayehe ngele taye mu popile muuwanawa, oshoka noohe osho ya 

ningile aahunganeki aafundja.” 

Hola wo naangoka e ku tonde 

(Mat. 5:38-48; 7:12a) 

27“Ihe ne mboka tamu pulakene, otandi mu lombwele: Holeni aatondi yeni, mboka ye 

mu huge, ya ningileni uuwanawa. 

28Yambekeni mboka taye mu thingi, galikaneneni mboka taye mu sheke. 

29Oongoka te ku dhenge kolupanda lumwe, mu etha, a dhenge nolukwawo. Ngoka te 

ku kutha ohema yoye, mu pa nombaikitha yoye wo. 

30Kehe ngoka te ku indile sha, mu pa. Ngoka te ku yugu iinima yoye, ino yi mu pula 

we. 

31Shoka mwa hala aantu ye mu ningile, osho ya ningileni wo. 

32“Ngele ne omu hole owala aantu mboka ye mu hole, otamu tegelele tuu epandulo 

lyasha? Oshoka naalunde wo oye hole aantu mboka ye ya hole. 

33Ngele ohamu ningile owala uuwanawa aantu mboka haye mu ningile uuwanawa, 

otamu tegelele tuu epandulo lyasha? Oshoka naalunde wo osho haa ningi. 

34Ngele ohamu pe owala mboka taye ke mu pa komeho, otamu tegelele tuu epandulo 

lyasha? Oshoka naalunde ohaa paathana, opo ya ka galulilwe shi thike pushoka ye shi 

gandja. 

35Holeni aatondi yeni e tamu ya ningile uuwanawa. Gandjeni, ne inamu tegelela, mu 

galulilwe. Oshoka ondjambi yeni onene, notamu ningi aana yaKalunga 

gwokombandambanda. Oshoka Kalunga oye omwaanawa kumboka ihaa pandula 

naamboka oonakwiihola. 

36Kaleni mu na ohenda ngashika Ho yeni e na ohenda.” 

Okupangulathana 

(Mat. 7:1-5) 

37“Inamu pangula yakweni, opo Kalunga kee mu pangule; inamu tokola, opo Kalunga 

kee mu tokole. Dhiminathaneni po oondjo, Kalunga ote mu dhimine po wo. 

38Gandjeni, Kalunga ote mu pe oshiyelekitho shoka tashi holola iilonga yeni 

iiwanawa, shu udha, sha thindwa, sha huwa, tashi tika e tashi tulwa mekolo lyeni. 

Oshoka oshiyelekitho shoka tamu shi yelekitha yakweni, osho Kalunga te ke mu 

yelekitha.” 

39Jesus okwe ya lombwele eyele a ti: “Omuposi ota vulu tuu okukwata omuposi 

mukwawo keti? Ayehe yaali itaa gwile moshilambo? 

40Omulongwa ke vule ndishi omulongi gwe. Ihe omulongwa kehe ngoka a pwa 

okulongwa, oku thike pomulongi gwe.” 

41“Omolwashike wa tala okahwandu okashona ke li meho lyamukweni, ihe 

endangalati li li meho lyoye ku li wete? 

42Nenge oto vulu ngiini okulombwela mukweni: ‘Kuume, andiya, ndi kuthe mo 

okahwandu ke li meho lyoye,’ ihe endangalati ndyoka li li meho lyoye mwene ku li 

wete? Mufudhime ngoye, kutha mo tango endangalati meho lyoye mwene, nena oto 

vulu okumona ko e to kutha mo okahwandu ke li meho lyamukweni.” 

Omuti niiyimati yagwo 

(Mat. 7:16-20; 12:33-35) 

43“Omuti omwaanawa kagu wapa okwiima iiyimati iiwinayi, nomuti omwiinayi kagu 

wapa okwiima iiyimati iiwanawa. 

44Oshoka kehe omuti ohagu dhimbululwa kiiyimati yagwo. Ndishi oonkwiyu ihadhi 

likolwa komano nenge oomviinu komankono? 

45Omuntu omwaanawa ota holola mompungulo ombwanawa yomutima gwe 

uuwanawa. Osho wo omuntu omwiinayi ota holola mo uuwinayi mompungulo ye 

ombwinayi. Oshoka shoka shu udhilila momutima, okana ohake shi piitha mo.” 

Aatungingulu yaali 

(Mat. 7:24-27) 

46“Omolwashike hamu ithana ndje: ‘Omuwa, Omuwa’, ihe ihamu longo shono tandi 

shi mu lombwele? 

47Kehe ngoka te ya kungame nota pulakene oohapu dhandje e ta vulika kudho, otandi 

mu ulukile nkene a tya. 

48Oye okwa fa omulumentu ta tungu ongulu. Oye okwa fulu nokwa tungile 

ekankameno kemanya. Opo eyelu olye ya, nefundja olya panuka ko e tali itsu 

mongulu ndjoka, ihe inayi teka po, oshoka oya li ya tungwa ya kola. 

49Ihe ngoka tu uvu oohapu ndhika dhandje, ye ita vulika kudho, okwa fa omulumentu 

a tungile ongulu pehekevi, ye ina fula omukanka. Ano efundja sho lya panuka ko e 

tali itsu mongulu ndjoka, oya kumuka po, nekumukopo lyayo olya li enene.” 

LUKAS 7 

Jesus ta aludha omumati gwomukuluntu gwaakwiita 

(Mat. 8:5-13) 

1Jesus sho a mana okulombwela aantu oohapu ndhoka, okwa yi kuKapernaum. 

2Omukuluntu gwaakwiita Omuroma okwa li e na omumati gwe e mu hole ta alukwa e 

li pokusa. 

3Omulumentu nguka sho a kundana Jesus, okwa tumu aakuluntu yAajuda kuye oku 

mu indila, e ye, a aludhe omumati gwe. 

4Oyo oye ya kuJesus noye mu hehela nuupenda ya ti: “Omulumentu nguka okwa 

gwana okukwathwa kungoye. 

5Oye oku hole oshigwana shetu shAajuda nokwe tu tungila osinagoga.” 

6Jesus okwa yi pamwe nayo. Manga inaa thika pegumbo, omukuluntu gwaakwiita 

okwa tumu ookuume ke yamwe kuJesus, ye mu lombwele kutya: “Omuwa, ino 

ihepeka owala, oshoka ngame inandi opala, u ye megumbo lyandje. 

7Ngame sho ndi itala, inandi opala, ndi ye kungoye. Popya owala ohapu yimwe, 

omumati gwandje nota aluka. 

8Oshoka nangame wo omuntu omupangelwa, ihe ondi na aakwiita mepangelo lyandje. 

Otandi lombwele nguka. ‘Inda!’ nota yi. Otandi lombwele nomukwawo: ‘Ila!’ note 

ya. Sho tandi lombwele nomupika gwandje: ‘Longa shika!’ ote shi longo.” 

9Jesus sho e shi uvu, okwa kumwa nokwa taalele kongundu yaantu mboka ya li taye 

mu landula e ta ti kuyo: “Otandi mu lombwele, nomAaisraeli inandi mona mo nando 

omuntu gumwe e na eitaalo li thike pundika.” 

10Ano aatumwa sho ya galukile megumbo, oya adha omumati a aluka nale. 

Jesus ta yumudha omuna gwomuselekadhi 

11Inapu pita ethimbo ele, Jesus okwa yi koshilando, edhina lyasho Nain. Aalongwa ye 

nongundu onene yaantu oye mu landula. 

12Sho a thiki peelo lyoshilando, okwa tsakanene naantu yi inda omudhimba taa yi 

kefumviko lyomumati a valwa awike, kuyina omuselekadhi. Ongundu onene yaantu 

yomoshilando oya thindikile omuselekadhi. 

13Omuwa sho a mono omuselekadhi ngoka, okwe mu uvile olukeno e ta ti kuye: “Ino 

lila we.” 

14Jesus okwa hedha popepi nokwa gumu ontala hoka kwa indwa omudhimba, aayindi 

noya thikama. Nena Jesus okwa ti: “Mugundjuka, otandi ku lombwele, penduka po!” 

15Omumati ngoka a li a sa, okwa penduka nokwa tameke okupopya. Jesus nokwa ti: 

“Omumwoye oye ngu.” 

16Aantu oya tameke okutila noya hambelele Kalunga ya ti: “Omuhunganeki omunene 

a holoka mokati ketu. Kalunga okwe ya okuhupitha aantu ye.” 

17Ehokololo ndika tali popi shoka Jesus e shi ningi, olya taandele muJudea ashihe 

nomomikunda dhopuushiinda. 

Aatumwa ya zi kuJohannes Omushashi 

(Mat. 11:2-19) 

18Aalongwa yaJohannes oye mu hokololele ayihe mbika. 

19Nena Johannes okwi ithana yaali yomaalongwa ye nokwe ya tumu kOmuwa oku mu 

pula: “Ongoye tuu nguka nakuya, nenge otu na okutegelela gulwe?” 

20Ano aalongwa mbeyaka sho ya thiki kuJesus, oya ti: “Johannes Omushashi okwe tu 

tumu kungoye, tu pule: ‘Ongoye tuu nguka nakuya, nenge otu na okutegelela gulwe?’ 

” 

21Pethimbo tuu ndyoka Jesus okwa aludha aantu oyendji ya li ye na omavu, 

omauwehame noompwidhuli nokwa tonatitha aaposi. 

22Oye okwa yamukula aalongwa yaJohannes a ti: “Indeni, mu ka hokololele Johannes 

mbyoka mwe yi mono nomwe yi uvu: Aaposi otaa mono ko, iilema otayi ende, 

aanashilundu otaa yele, oombolo otaa uvu ko, aasi otaa yumudhwa noohepele otaa 

uvithilwa elaka etoye. 

23Ihe omunelago oye tuu ngoka itaa etha ndje.” 

24Ano aalongwa yaJohannes sho ya yi, Jesus okwa tameke okulombwela aantu ta popi 

Johannes ta ti: “Mombuga omwa yile, mu ka tale shike? Enenge tali 

nyenganyengithwa kombepo? 

25Nenge omwa yile, mu ka tale shike? Omuntu a zala oonguwo dho opala? Tala, 

aantu mboka haa zala oonguwo tadhi adhima, oye li muutoye moombala 

dhaakwaniilwa. 

26Lombwelii ndje, mombuga omwa ka talele tuu shike? Omuhunganeki andola? 

Ongame tandi mu lombwele: Oye e vule omuhunganeki. 

27Oye tuu ngoka a nyolwa kwa tiwa: ‘Ongame tandi tumu omutumwa gwandje, e ku 

tetekele. Oye ngoka te ku opalekele ondjila.’ 

28Ongame tandi mu lombwele: Kaku na nando ogumwe gwomaantu omunene e vule 

Johannes Omushashi. Ihe mOshilongo shaKalunga ngoka omushuushuka kwaayehe 

oye e mu vule.” 

29Aantu ayehe naafendelithi mboka ya li ya pulakene euvitho lyaJohannes, oya vulika 

kehalo eyuuki lyaKalunga e taa shashwa kuJohannes. 

30Ihe aafarisayi naanongompango inaa vulika kehalo lyaKalunga, onkee oya tindi 

okushashwa kuJohannes. 

31“Ihe aantu yopethimbo ndika otandi ya yeleke nashike? Oya fa shike? 

32Oya fa uunona wa kuutumba pomalandelo tau igidhile uukwawo e tau ti: ‘Otse twe 

mu hakelele, ihe ne inamu tutula uudhano. Otse notwi imbi omaimbilo goosa, ihe ne 

inamu lila.’ 

33Johannes Omushashi okwe ya, ti idhilike iikulya ye ita nu omaviinu, ihe ne otamu 

ti: ‘Oye oku na oompwidhuli.’ 

34Omuna gwOmuntu okwe ya, ta li ye ta nu. One notamu ti: ‘Tala komufukedhi 

nonkolwi, kuume kaafendelithi nokaalunde.’ 

35Ihe uunongo waKalunga owa hololwa u uka kwaayehe mboka ye u taamba.” 

Jesus maandjaSimon omufarisayi 

36Omufarisayi gumwe okwa hiya Jesus, a lye pamwe naye. Jesus okwa yi megumbo 

lye nokwa kuutumba e ta li. 

37Moshilando shoka omwa li mu na omukiintu a li a kala muulunde. Sho u uvu kutya 

Jesus oku li megumbo lyomufarisayi ta li, okwa yi mo e na ohanga yu udha 

omugwayo. 

38Oye okwa thikama lwokonima yaJesus poompadhi dhe nokwa tameke okulila e ta 

thetitha oompadhi dhaJesus nomahodhi ge nokwe dhi kukutike nomafufu gokomutse 

gwe. Nena okwa simaneke Jesus nokuhupita oompadhi dhe nokwe dhi gwayeke 

omugwawo gwa nika nawa. 

39Ihe omufarisayi ngoka a hiya Jesus sho e shi mono, okwi ipopile a ti: “Omulumentu 

nguka ngele omuhunganeki, okwa li e na okutseya wo omukiintu nguka e mu gumu 

kutya omulunde.” 

40Jesus okwe mu lombwele a ti: “Simon, onda hala, tu popye po.” Oye a yamukula: 

“Oshike, Muhongi?” 

41Jesus okwa ti kuye: “Okwa li ku na omuyamba gumwe a lilwa iimaliwa kaantu 

yaali: Gumwe okwe mu lile oongunga dhiimaliwa omathele gatano nomukwawo 

omilongo ntano. 

42Ano sho ya li kaaye na shoka taa futu, okwe dhi ya dhimine po ayehe. Olye ano 

gwaambaka yaali ta kala e na ohole oyindji?” 

43Simon okwa yamukula a ti: “Ndishi oye ngoka a dhiminwa po oongunga odhindji.” 

Jesus okwa ti kuye: “Eyamukulo lyoye oli li mondjila.” 

44Opo Jesus okwa tala omukiintu ngoka nokwa ti kuSimon: “Omukiintu nguno ou mu 

wete? Ongame sho nde ya megumbo lyoye, ino pa ndje omeya gokwiiyoga 

koompadhi, ihe omukiintu nguno okwa theta oompadhi dhandje nomahodhi ge e te 

dhi kukutike nomafufu gokomutse gwe. 

45Ngoye ino thipa ndje komilungu, ihe omukiintu nguno, sho nde ya mo, ine etha 

okusimaneka ndje nokuthipa oompadhi dhandje. 

46Ngoye ino gwayeka omutse gwandje nomagadhi, ihe ye okwa gwayeke oompadhi 

dhandje nomugwayo gwa nika nawa. 

47Onkee ano otandi ku lombwele: Omukiintu nguno sho a holola ohole oyindji, osha 

ulike wo kutya okwa dhiminwa po oondjo odhindji. Oshoka ngoka a dhiminwa po 

oondjo oonshona, oku na wo ohole onshona.” 

48Jesus okwa ti komukiintu: “Oondjo dhoye odha dhimwa po.” 

49Aantu mboka ya li ya kuutumba poshililo, oya tameke okupulathana ya ti: “Nguka 

olye ano, ta vulu okudhima po oondjo?” 

50Opo Jesus okwa lombwele omukiintu: “Eitaalo lyoye lye ku hupitha. Inda nombili.” 

LUKAS 8 

Aayakuli yaJesus 

1Methimbo lya landula Jesus okwe ende miilando nomomikunda noku uvitha elaka 

etoye lyOshilongo shaKalunga. Aalongwa ye omulongo nayaali oye ende pamwe 

naye 

2nosho wo aakiintu mboka a li e ya aludha, sho ya li ye na oompwidhuli nomavu 

galwe: Maria Magdalena, mungoka mwa li mwa tidhwa oompwidhuli heyali, 

3naJohanna, omukiintu gwaKusa, elenga lyaHerodes nosho wo Susanna naakiintu 

yalwe mboka ya li ya longitha omaliko gawo e taa yakula Jesus naalongwa ye. 

Eyele lyomukuni 

(Mat. 13:1-23; Mrk. 4:1-20) 

4Aantu oya tameke okuya kuJesus, ya zi kiilando niilando, nongundu onene sho ye 

mu gongalele, okwe ya lombwele eyele ndika: 

5“Omukuni okwa yi, a ka kune oombuto mepya. Ano mokukuna kwe oombuto 

dhimwe odha gwile mondjila, noondhila odhe ya e tadhi dhi shomona po. 

6Dhimwe odha gwile poshipale pwaa na evi olindji nomokumena odha ganya, oshoka 

evi lyapo ihali lwedha okukukuta. 

7Dhimwe odha gwile moongwena. Oongwena odha koko mumwe nadho nodhe dhi 

thininike. 

8Dhimwe odha gwile mevi ewanawa nodha mene e tadhi vala lwethele.” Jesus sho a 

mana okupopya, okwa ti kuyo: “Pulakeneni, ngoka e na omakutsi gokuuva, nu uve 

ko!” 

9Aalongwa yaJesus oye mu pula oondunge dheyele ndika kutya otali ti ngiini. 

10Oye nokwa ti: “Ne omwa pewa okuuva ko iiholekwa yOshilongo shaKalunga, ihe 

yalwe otaa lombwelwa momayele. Onkee: Okumona ohaa mono, ihe kaa wete ko. 

Okuuva ohaa uvu, ihe kaa uvite ko.” 

11“Eyele otali ti: Oombuto odho oohapu dhaKalunga. 

12Ndhoka dha gwile mondjila, odha fa aantu mboka haa pulakene oohapu, ihe 

omuhindadhi ote ya e ta kutha mo oohapu ndhoka dha kunwa moomwenyo dhawo, 

opo yaa vule okwiitaala, ya hupithwe. 

13Ndhoka dha gwile poshipale, odha fa aantu mboka taa uvu oohapu e taye dhi 

taamba nenyanyu, ihe itadhi ningine muyo. Otaa itaale okathimbo kowala, ihe uuna 

taa adhika kemakelo, otaa etha eitaalo. 

14Ndhoka dha kunwa moongwena, odha fa aantu mboka taa uvu oohapu, ihe konima 

yethimbo iimpwiyu, uuyamba nuuhalu wopauyuni otayi thininike oohapu, kaaya 

imike iiyimati. 

15Ndhoka dha gwile mevi ewanawa, odha fa aantu mboka taa uvu oohapu notaye dhi 

taamba nomwenyo omwaanawa gu na evuliko e taa dhiginine, sigo taa imike 

iiyimati.” 

Olamba kohi yontungwa 

(Mrk. 4:21-25) 

16“Kaku na omuntu ta tema olamba e te yi tula kohi yontungwa nenge kohi yontala. 

Ihe oku na oku yi tula koshihukikwa, opo aantu ngele taa ya megumbo, ya mone 

uuyelele.” 

17“Oshoka kaku na shoka sha holekwa itaashi ka hololwa, nokaku na shoka sha 

holama itaashi ka tseyika, shi ye puuyelele.” 

18“Kotokeni, mu tale, nkene hamu pulakene. Oshoka mboka ye na, oyo otaa pewa, ihe 

mboka kaye na, oyo otaa kuthwa noshishona shoka taa dhiladhila kutya oshawo.” 

Aakwawo yaJesus yashili 

(Mat. 2:46-50; Mrk. 3:31-35) 

19Yina yaJesus naamwayina aalumentu oye ya kuye, ihe oya nyengwa okuthika kuye 

omolwowindji waantu. 

20Nena gumwe gwomaantu mboka okwa ti kuJesus: “Tala, nyoko naamwanyoko oya 

thikama pondje, taye ku kongo, ya hala, ya popye nangoye.” 

21Jesus okwe ya yamukula a ti: “Meme naamwameme oyo mboka taa uvu oohapu 

dhaKalunga e taa vulika kudho.” 

Jesus ta lotitha oshikungulu 

(Mat. 8:23-27; Mrk. 4:35-41) 

22Esiku limwe Jesus okwa yi mowato pamwe naalongwa ye nokwa ti kuyo: “Tu 

taagulukileni handiyaka yetale.” Oyo noya yi. 

23Ano mokudhuga kwawo oye okwa tameke okukotha. Oshikungulu shombepo osha 

tukuluka kombanda yetale. Omeya noga tameke okuya mowato noshiponga osha li 

popepi nayo. 

24Aalongwa oye ya kuJesus noye mu pendutha ya ti: “Omuwa, Omuwa, tatu sile 

mwee!” Opo Jesus okwa penduka nokwa ganda ombepo nomakuthikuthi, nokwa 

mwena kwa tya thilu. 

25Oye nokwa ti kaalongwa: “Eitaalo lyeni oli li peni?” Ihe oya kumwa noya tila e taa 

pulathana: “Nguka olye ano, sho ta ganda ombepo nomakuthikuthi, oyo notayi vulika 

kuye?” 

Jesus ta aludha omunampwidhuli 

(Mat. 8:28-34; Mrk. 5:1-20) 

26Oyo oya dhugu yu uka koshilongo shAagerasa, shi li handiyaka yefuta lyaGalilea. 

27Jesus sho a thiki kuukukutu, okwa tsakaneke omulumentu ta zi koshilando e niwe 

kompwidhuli. Oye okwa kala ethimbo ele te ende omupwedhu ye ina kala megumbo, 

ihe okwa kala moombila dhomomakololo. 

28Sho a mono Jesus, okwi igidha, a tsu oongolo koshipala she nokwa popi mokule a 

ti: “Jesus, Omuna gwa Kalunga gwokombandambanda! Owa halela ndje shike? 

Otandi ku galikana waa hepeke ndje.” 

29Oye okwa popi ngeyi, oshoka Jesus okwa tidha mo ombepo ya nyata muye. 

Olwindji sho ye mu kwata, okwe edhililwa mondholongo a mangwa nomalyenge 

nomiya kiikaha nokomagulu, ihe ohi itokola mo, ompwidhuli e tayi mu fala kombuga. 

30Opo Jesus okwe mu pula a ti: “Edhina lyoye olini?” Oye a yamukula: “Edhina 

lyandje ongame Ngundu,” oshoka muye omwa li mu na oompwidhuli odhindji. 

31Oompwidhuli odha hehela Jesus, kee dhi undulile molumbogo lwomuule. 

32Popepi nondundu opwa li oshigunda oshinene shiingulu tayi napa. Oompwidhuli 

odha hehela Jesus, e dhi pitike, dhi ye miingulu. Oye okwe dhi pitika. 

33Oompwidhuli odha zi momulumentu ngoka nodha yi miingulu. Nena oshigunda 

ashihe shiingulu osha nuka okuza komutuni omule noshi iyumbile mefuta e tashi sile 

mo. 

34Aasita yiingulu sho ya mono shoka sha ningwa po, oya fadhuka po noya ka 

hokolola oshiningwanima shika moshilando nomomikunda ndhoka. 

35Aantu noye ya okutala shoka sha ningwa po. Oyo oye ya kuJesus noya mono 

omulumentu ngoka a zi oompwidhuli, a kuutumba puJesus a zala nawa noku na 

oondunge; oyo noya tila. 

36Aantu mboka ye shi mono, oya hokololele yalwe, nkene omulumentu ngoka a li e 

na oompwidhuli, a aludhwa. 

37Nena aantu ayehe yomomikunda ndhoka dhAagerasa oyi indile Jesus, a ze mo 

moshilongo shawo, oshoka oya li ya tila noonkondo. Opo Jesus okwa yi mowato e ta 

shuna. 

38Omulumentu ngoka a li e na oompwidhuli, okwi indile Jesus, a pitikwe okukala 

puye. Ihe Jesus okwe mu laleke a ti: 

39“Shuna kaandjeni, u ke ya hokololele shoka Kalunga e shi ku ningile.” Omulumentu 

okwa yi nokwa hokolola moshilongo ashihe shoka Jesus e shi mu ningile. 

Jesus ta aludha omukiintu e ta yumudha omuna gwaJairus 

(Mat. 9:18-26; Mrk. 5:21-43) 

40Jesus sho a galuka ko, aantu oyendji oye mu tsakaneke, oshoka oya adhika ye mu 

tegelela. 

41Nena omulumentu gumwe, edhina lye Jairus, omukuluntu gwosinagoga, okwe ya 

kuye. Oye okwa tsu oongolo poompadhi dhaJesus nokwe mu hehela, a ye megumbo 

lye, 

42oshoka okwa li e na omwana omukadhona omuvalwa awike gwoomvula omulongo 

nambali e li pokusa. Jesus manga ta yi pamwe naJairus, aantu oye mu uminine. 

43Okwa li wo ku na omukiintu a ala uuvu wetiko lyombinzi oomvula omulongo 

nambali. Oye okwa manene eliko lye alihe moonganga, ihe odha nyengwa oku mu 

aludha. 

44Omukiintu ngoka okwe ya te endele konima yaJesus nokwa gumu koongenge 

dhonguwo ye; mbalambala etiko lye olya kodha. 

45Jesus okwa pula: “Olye a gumu ndje?” Nena kehe gumwe okwe shi idhimbike, ihe 

Petrus okwa ti: “Muhongi, aantu oyendji ye ku kundukidha noye ku uminina.” 

46Jesus okwa ti: “Onde shi dhimbulula kutya ope na gumwe a gumu ndje, 

omolwoonkondo ndhoka dha zi mungame.” 

47Ano omukiintu sho a dhimbulula kutya ita vulu we okuholama, okwe ya nokwa tsu 

oongolo koshipala shaJesus, a tila ta kakama. Nena okwa lombwele Jesus montaneho 

yaantu ayehe kutya omolwashike e mu gumu nankene a aludhwa mbalambala. 

48Jesus okwa ti kuye: “Mumwandje, eitaalo lyoye lye ku aludha. Inda nombili.” 

49Manga Jesus a li ta popi, opwe ya omulumentu a zi kaandjawo yomukuluntu 

gwosinagoga a ti: “Omumwoye omukadhona a mana oondjenda. Oto monithile we 

shike Muhongi iihuna?” 

50Jesus sho u uvu oohapu ndhoka, okwa ti kuJairus: “Ino tila, itaala owala, 

omumwoye ota aluka.” 

51Jesus sho e ya megumbo, ina pitika nando omuntu gumwe a ye mo pamwe naye, 

kakele kaPetrus, Johannes naJakob nahe nayina yomunona ayeke. 

52Aantu ayehe mboka ya li mo, oya hekumuna noya lili oosa omolwe. Ihe Jesus okwa 

ti. “Inamu lila, omukadhona ina sa, ihe okwa kotha.” 

53Aantu oya yolo Jesus, oshoka oya li ye shi shi kutya omukadhona okwa sa. 

54Jesus okwe mu kwata koshikaha nokwa popi mokule a ti: “Mumwandje penduka 

po!” 

55Omwenyo gwe ogwe ya mo nokwa thikama nziya. Jesus okwe ya lombwele, ya pe 

omunona iikulya. 

56Aakuluntu yomunona oya kumwa, ihe Jesus okwe ya indile, yaa hokololele nando 

omuntu shoka sha ningwa po. 

LUKAS 9 

Jesus ta tumu aalongwa ye omulongo nayaali 

(Mat. 10:5-15; Mrk. 6:7-13) 

1Jesus okwi ithana aalongwa ye omulongo nayaali nokwe ya pe oonkondo nepitikilo 

okutidha mo oompwidhuli nokwaaludha omavu. 

2Nena okwe ya tumu okuuvitha Oshilongo shaKalunga nokwaaludha aavu. 

3Oye a ti kuyo: “Inamu ya nasha mondjila: handhimbo, hampunda yokweenda nayo, 

haikulya, haimaliwa, hahema mbali, yimwe oya gwana. 

4Ngele tamu yi megumbo lyontumba, kaleni moka, sigo tamu ka za mo moshilando 

shoka. 

5Ngele itamu taambwa, zii mo moshilando shoka, ne mu pupule ko ontsi koompadhi 

dheni, opo shi ninge onzapo yoku ya pa uusama.” 

6Aalongwa oya yi noye ende omikunda adhihe. Oyu uvithile aantu elaka etoye noya 

aludha aavu akuhe. 

Herodes a limbililwa 

(Mat. 14:1-12; Mrk. 6:14-29) 

7Herodes, omuleli gwaGalilea, sho u uvu ayihe mbyoka ya ningwa po, ina tseya shoka 

e na okuninga. Oshoka aantu yamwe oya popi ya ti kutya Johannes Omushashi okwa 

yumuka kuusi. 

8Ihe yamwe oya ti, oElia a holoka; yamwe ishewe oya ti kutya gumwe 

gwomaahunganeki yonale a yumuka kuusi. 

9Herodes okwa ti: “Johannes onde mu tetitha omutse, ihe omulumentu nguka olye 

ano? Ondu uvu omahokololo ogendji tage mu hokolola.” Oye nokwa kala ta kongo 

ompito, a mone Jesus. 

Jesus ta kutitha aantu omayuvi gatano 

(Mat. 14:13-21; Mrk. 6:30-44; Joh. 6:1-14) 

10Aayapostoli oya galuka noya hokololele Jesus ayihe mbyoka ye yi longo. Oye okwe 

ya kutha maantu nokwe ya fala, ye ki ikalele lwokoshilando, edhina lyasho Betsaida. 

11Oongundu dhaantu sho dhe shi uvu, odhe mu landulile ko. Oye okwe ya taamba 

nenyanyu nokwe ya hokololele Oshilongo shaKalunga e ta aludha aavu mboka ya li 

ya pumbwa okwaaludhwa. 

12Ano sho kwa ningi ongulohi, aalongwa ye oye ya kuye noya ti: “Pokuma mpaka 

omombuga yowala, onkee laleka aantu, ya ye momikunda nomomagumbo 

gopuushiinda, ya ka konge omulalo niikulya.” 

13Jesus okwa ti kuyo: “Ya peni iikulya.” Oyo ya ti kuye: “Mpaka otu na po iikwiila 

itano ayike noohi mbali. Owa hala, tu ye, tu ka landele aantu ayehe mbaka iikulya?” 

14Aalumentu mboka ya li po, oya li ye thike pomayuvi gatano. Opo Jesus okwa 

lombwele aalongwa ye e ta ti: “Kuutumbikeni aantu moongundu, kehe yimwe aantu 

omilongo ntano.” 

15Oyo oye shi ningi e taye ya kuutumbike ayehe. 

16Jesus okwa kutha iikwiila mbyoka itano noohi mbali, okwa ligamene kegulu nokwe 

yi hambelelele Kalunga, e yi pambula nokwe yi pe aalongwa ye, ye yi topolele aantu. 

17Oyo ayehe oya li e taa kuta. Aalongwa oya toola iihupe yuupambu, oontungwa 

omulongo nambali. 

Ehempululo lyaPetrus 

(Mat. 16:13-19; Mrk. 8:27-29) 

18Pethimbo lyontumba Jesus sho a li ta galikana muuwike, aalongwa ye oye ya kuye. 

Oye okwe ya pula a ti: “Aantu otaa tile ndje ngiini, ongame lye?” 

19Oyo oye mu yamukula ya ti: “Yamwe otaa ti oJohannes Omushashi, yamwe otaa ti 

oElia, nayamwe otaa ti gumwe gwomaahunganeki yonale a yumuka kuusi.” 

20Oye okwe ya pula natango: “Ne otamu tile ndje ngiini, ongame lye?” Petrus okwe 

mu yamukula a ti: “Ongoye Omugwayekwa gwaKalunga.” 

21Nena okwe ya indike, kaaye mu popye nando okulye. 

Jesus ta popi okuhepekwa kwe nokulandulwa kwe 

(Mat. 16:20-28; Mrk. 8:30—9:1) 

22Jesus okwa tsikile ko a ti: “Omuna gwOmuntu ota ka hepekwa nomahepeko ogendji 

note ke ekelwahi kaakuluntu, kaayambi aakuluntu nokaalongimpango. Oye ota 

dhipagwa, ihe esiku etitatu ota ka yumudhwa.” 

23Jesus okwa lombwele aantu ayehe e ta ti: “Ngele ku na ngoka a hala okulandula 

ndje, oye ni idhimbwe ye mwene, ni itsike omushigakano gwe esiku kehe, ye na 

landule ndje. 

24Oshoka oongoka a hala okuhupitha omwenyo gwe, oye te gu kanitha, ihe ngoka ta 

kanitha omwenyo gwe molwandje, oye te gu hupitha. 

25Oshoka otashi kwatha shike, omuntu nando ni ilikolele uuyuni auhe, ye e ta kanitha 

omwenyo gwe nenge ti iyono po? 

26Ngele ku na ngoka ta si ndje ohoni nosho wo oohapu dhandje, nena Omuna 

gwOmuntu ote ke mu sa wo ohoni, uuna te ke ya e li mesimano lye mwene nolyaHe 

nolyaayengeli aayapuki. 

27Ongame tandi mu lombwele: Opu na yamwe mwaambaka ya thikama mpaka, itaa 

makele eso, manga inaaya mona Oshilongo shaKalunga.” 

Jesus ta adhimithwa 

(Mat. 17:1-8; Mrk. 9:2-8) 

28Jesus sho a popi ngeyi, opwa piti konyala omasiku gahetatu nokwa kutha Petrus, 

Johannes naJakob e ta yi nayo kondundu, a ka galikane. 

29Manga a li ta galikana, olupe lwoshipala she olwa shituluka, noonguwo dhe odha 

toka dhe eta uuyelele. 

30Ombaadhilila opwa holoka aalumentu yaali, Moses naElia, e taa kundathana naye. 

31Oyo oya holoka ye na eadhimo lyomegulu noya kundathana naJesus, nkene ta ka 

tsakanitha ehalo lyaKalunga, sho ta ka sa muJerusalem. 

32Ihe Petrus nayakwawo oya li yu umbwa oomposi, ihe sho ya papudhuka mo, oya 

mono eadhimo lyaJesus naalumentu mboka yaali ya thikama puye. 

33Ano Moses naElia sho ya topoka naJesus, Petrus okwa ti kuye: “Muhongi, opwe tu 

opalela mpaka okukala. Otatu ka dhikila po omatsali gatatu, limwe olyoye, limwe 

olyaMoses nalimwe olyaElia.” Petrus ina tseya shoka a li ta popi. 

34Ano manga ta popi, oshikogo osha holoka noshe ya siikile nomuzile gwasho. 

Aalongwa mboka oya tila, sho ya siikilwa koshikogo. 

35Ewi olya zi moshikogo lya ti: “Nguka Omumwandje, ngoka nde mu hogolola, mu 

uveni.” 

36Konima yokupopya kwewi aalongwa oya mono Jesus e li awike. Oyo noye shi 

mwenene yo inaa hokololela nando omuntu sha pethimbo ndyoka shoka ye shi mono. 

Jesus ta aludha omunashintona 

(Mat. 17:14-18; Mrk. 9:14-27) 

37Mesiku lya landula ko, sho ya kuluka kondundu, aantu oyendji oya tsakaneke Jesus. 

38Omulumentu gumwe okwi igidha mokati kongundu a ti: “Muhongi, otandi ku 

indile, u sile ohenda omumwandje, omuvalwa awike. 

39Oku na ompwidhuli, ndjoka omathimbo gamwe hayi mu kwata, nota tameke 

okwiigidha oshihalulu, e tayi mu mbungambunga, sigo te eta ondutu. Oyo ohayi kala 

tayi mu ehameke noyi na uudhigu oku mu etha. 

40Onda li ndi indile aalongwa yoye, ye yi tidhe mo, ihe oya nyengwa.” 

41Jesus okwa yamukula a ti: “Yayee, aantu yopethimbo ndika yaa na eitaalo noya 

pilaala, osigo uunake tandi kala pune? Osigo uunake ndi na oku mu idhidhimikila?” 

Opo Jesus okwa ti kuhe: “Eta omumwoye huka kungame.” 

42Omumati manga te ya, ompwidhuli oye mu hata pevi e tayi mu mbungambunga. 

Nena Jesus okwa ganda ombepo ya nyata nokwa aludha omumati e te mu fala kuhe. 

43Aantu ayehe oya kuminwa oonkondo oonene dhaKalunga. 

Jesus ta popi okuhepekwa kwe 

(Mat. 17:22-23; Mrk. 9:30-32) 

Aantu oya li ya kuminwa natango ayihe mbyoka Jesus e yi longo, sho a lombwele 

aalongwa ye e ta ti: 

44“Taambeni oohapu ndhika tandi mu lombwele ngashingeyi, mu dhi dhiginine: 

Omuna gwOmuntu ota ka gandjwa miikaha yaantu.” 

45Aalongwa inaa uva ko kutya otashi ti ngiini, oshoka osha li she ya holekwa, ihe oya 

tila oku mu pula. 

Omunene olye 

(Mat. 18:1-5; Mrk. 9:33-37) 

46Mokati kaalongwa omwa penduka edhiladhilo kutya olye omukuluntu e vule 

ooyakwawo ayehe. 

47Jesus sho a dhimbulula omadhiladhilo gawo, okwa kutha okanona nokwe ka 

thikameke ponto ye 

48e ta ti kuyo: “Kehe ngoka ta taamba medhina lyandje okanona nkaka, oye ta taamba 

ndje; naangoka ta taamba ndje, ota taamba wo ngoka a tuma ndje. Oshoka ngoka 

gwomokati keni omudhinwa kwaayehe, oye omukuluntu.” 

Ngoka kee na ondumbo nane, okwa gama kune 

(Mrk. 9:38-40) 

49Johannes okwa popi a ti: “Muhongi, otwa mono omuntu gumwe ta tidha mo 

oompwidhuli medhina lyoye, otse notwe mu indike, oshoka ka li gwomongundu 

yetu.” 

50Opo Jesus okwa yamukula Johannes naalongwa yalwe a ti: “Inamu mu indika, 

oshoka ngoka kee na ondumbo nane, oye okwa gama kune.” 

Oshilando shomuSamaria inashi taamba Jesus 

51Ano omasiku sho ga thiki popepi, uuna Jesus e na okulonda, a ye megulu, okwa 

tokola okuukilila kuJerusalem. 

52Oye okwa tetekelitha aatumwa ye, ya ye komukunda gwontumba muSamaria, opo 

ye ke mu longekidhile ehala lyokulala. 

53Ihe mbeyaka oya tindi okutaamba Jesus, oshoka okwa li u uka kuJerusalem. 

54Ano aalongwa ye Jakob naJohannes, sho ye shi mono, oya ti: “Omuwa, owa hala, tu 

indile omulilo gu ze megulu, gu ya halakanithe po?” 

55Nena Jesus okwe ya tala e te ya ganda. 

56Oyo noya yi komukunda gulwe. 

Jesus ta pukulula mboka ya hala oku mu landula 

(Mat. 8:19-22) 

57Ano mokweenda kwawo omulumentu gumwe okwa ti kuJesus: “Onda hala oku ku 

landula shaa mpoka to yi.” 

58Jesus okwa ti kuye: “Oombandje odhi na omakwena, noondhila odhi na iihandhila, 

ihe Omuna gwOmuntu ke na mpoka ta langeke omutse gwe.” 

59Jesus okwa lombwele natango gulwe a ti: “Landula ndje!” Nguka okwa ti: “Omuwa, 

pitika ndje manga, ndi ye, ndi ka fumvike tate.” 

60Jesus okwa ti kuye: “Etha aasi, ya fumvike aasi yawo. Inda, u ka uvithe Oshilongo 

shaKalunga.” 

61Gumwe ishewe okwa ti: “Omuwa, onda hala oku ku landula, ihe etha ndje manga, 

ndi ka laleke yaandjetu.” 

62Jesus okwa ti kuye: “Kehe ngoka ta tameke okupulula e ta tala konima, ino opalela 

Oshilongo shaKalunga.” 

LUKAS 10 

Jesus ta tumu aalongwa omilongo heyali nayaali 

1Konima yaambika Omuwa okwa hogolola aalongwa yalwe omilongo heyali nayaali 

nokwe ya tetekelitha, ya ye koshilando nokehala kehe hoka ye mwene e na okuya ko. 

2Oye okwe ya lombwele a ti: “Iilya oyi li po oyindji, ihe aalongi oyo aashona. 

Galikaneni ano mwene gwiilya, a tume aalongi keteyo lye. 

3Indeni! Ngame otandi mu tumu ongoonzi mokati komambungu.” 

4“Inamu humbata okampunda kiimaliwa nenge ompunda yokweenda nayo, hangaku 

koompadhi, ne inamu mana po ethimbo nokukunda aantu mondjila. 

5Ngele tamu yi megumbo lyontumba, tyeni tango: ‘Ombili nayi kale megumbo 

ndika.’ 

6Ngele omu na omuntu e hole ombili, nena ekundo lyeni lyombili otali kala kuye; ihe 

ngele hasho, ombili yeni otayi mu galukile. 

7Kaleni megumbo olyo tuu ndyoka, mu lye ne mu nwe shoka tamu shi pewa; oshoka 

nakulonga kehe oku na okupewa ondjambi ye. Inamu za megumbo limwe, mu ye 

kekwawo. 

8Ngele tamu yi moshilando shontumba e tamu taambwa, lyeni shoka tamu shi pewa. 

9Aludheni aavu yomoshilando shoka, ne mu ya lombwele mu tye: ‘Oshilongo 

shaKalunga she ya popepi nane.’ 

10Ngele tamu yi moshilando, ihe inamu taambwa, indeni komapandaanda gasho e 

tamu ti: 

11‘Ontsi yomoshilando sheni, ndjoka ya kakatela koompadhi dhetu, otatu yi pupula ko 

oku mu pa uusama. Ihe tseyeni kutya Oshilongo shaKalunga she ya popepi.’ 

12Ngame otandi mu lombwele: Sodom otashi ka ninga ihwepo, shi vule oshilando 

shoka mesiku ndyoka lyepangulo.” 

Iilando inaayi itedhulula 

(Mat. 11:20-24) 

13“Yayee ngoye Korasin! Yayee ngoye Betsaida! Oshoka ando muTiro nomuSidon 

mwa li mwa ningilwa iilongankondo mbyoka ya ningilwa mune, ando yo oyi 

itedhulula nale mokuzala omahahi nokukuutumba momutoko. 

14Ihe Tiro naSidon otayi ka kala ihwepo yi mu vule mesiku ndyoka lyepangulo. 

15Nangoye wo Kapernaum, oto ka lengwa sigo omegulu? Aawe, oto ka kulukithilwa 

sigo omoheli.” 

16Jesus okwa ti kaalongwa ye: “Oongoka ta vulika koohapu dheni, oye ta vulika wo 

koohapu dhandje; ngoka itee mu taamba, ita taamba ndje; naangoka ita taamba ndje, 

ita taamba wo ngoka a tuma ndje.” 

Okugaluka kwaalongwa omilongo heyali nayaali 

17Aalumentu omilongo heyali nayaali oya galuka yu udha enyanyu enene noya ti: 

“Omuwa, noompwidhuli wo sho twe dhi ganda medhina lyoye, odha vulika kutse.” 

18Jesus okwa ti kuyo: “Onda mono Satana a gu megulu ongolwaadhi. 

19Pulakeneni! Ne onde mu pa oonkondo dhokulyata omayoka noondje nokusinda 

oonkondo adhihe dhaSatana, nokaku na shoka tashi mu etele oshiponga. 

20Ihe inamu nyanyukilwa, oompwidhuli sho tadhi vulika kune; nyanyukilweni, 

omadhina geni sho ga nyolelwa membo lyomegulu.” 

Enyanyu lyaJesus 

(Mat. 11:25-27; 13:16-17) 

21Pethimbo tuu ndyoka Jesus oku udhithwa enyanyu kOmbepo Ondjapuki e ta ti: 

“Otandi ku hambelele, Tate, Omuwa gwegulu nogwevi, oshoka iinima mbika ongoye 

we yi holeke aanongo naanamayele nowe yi hololele mboka ya fa uunona. Eeno, Tate, 

shika osho she ku opalela.” 

22“Iinima ayihe onde yi pewa kuTate. Kaku na ngoka a tseya kutya Omwana oye 

olye, oTate awike. Osho wo kaku na ngoka a tseya Tate oye olye, Omwana awike, 

naamboka Omwana a hogolola oku ye mu hololela.” 

23Jesus naalongwa ye sho ya li yi ikalele, okwe ya tala e ta ti kuyo: “Omeho geni oge 

na elago, sho taga mono iinima mbika mwe yi tala. 

24Oshoka otandi mu lombwele: Aahunganeki oyendji naakwaniilwa oya li ya hala 

nokuhalelela okumona mbyoka tamu yi tala, yo inaye yi mona, nokuuva ndhoka tamu 

dhi uvu, yo inaye dhi uva.” 

Eyele lyOmusamaria omunamutimahenda 

25Nena omunongompango gumwe okwe ya, a makele Jesus e ta ti: “Muhongi, ondi na 

okuninga shike, ndi mone omwenyo gwaaluhe?” 

26Jesus okwe mu yamukula a ti: “Omanyolo otaga ti ngiini? Oho ga fatulula ngiini?” 

27Oye okwa yamukula a ti: “ ‘Hola Omuwa Kalunga koye komutima gwoye aguhe 

nokomwenyo gwoye aguhe nokomadhiladhilo goye agehe nonoonkondo dhoye 

adhihe’; na: ‘Hola mukweni, ngaashi ngoye wi ihole mwene.’ ” 

28Jesus okwa ti kuye: “Owa yamukula mondjila, shi gwanitha e to kala u na 

omwenyo.” 

29Omunongompango sho a li a hala okwiiyulika kutya oye omuyuuki, okwa pula 

Jesus a ti: “Mukwetu olye?” 

30Opo Jesus okwa yamukula a ti: “Omulumentu gwontumba okwa li ta zi kuJerusalem 

u uka kuJeriko nokwa adhika kaayugi. Oye mu hula oonguwo noye mu mokagula e 

taye mu thigi e na okamwenyo okashona. 

31Ohaluka omuyambi gwontumba okwa adhika te ende nondjila ndjoka. Sho e mu 

mono, okwa tsu moluha e te mu pitilile. 

32Osho wo Omulevi, sho e ya pehala mpoka, okwe mu mono nokwa tsu moluha e te 

mu pitilile. 

33Ihe Omusamaria manga a li te ende nondjila ndjoka, okwe ya po nokwa mono 

omulumentu ngoka a mona iihuna nokwa li e mu uvitile olukeno. 

34Oye okwa yi kuye nokwa panga iilalo ye nokutila mo omahooli nomaviinu e te yi 

manga. Oye okwe mu kayilike konkutsa ye nokwe mu sisidhile kongulu yaayenda e te 

mu hungu. 

35Esiku lya landula manga inaa ya, okwa kutha iimaliwa iisiliveli iyali nokwe yi pe 

mwene gwongulu yaayenda e ta ti kuye: ‘Hunga omuvu nguka, nuuna tandi ka galuka, 

otandi ke ku galulila ashihe shoka we mu futile.’ ” 

36Jesus okwa ti: “Ano pandunge dhoye oguni po gwaambaka yatatu a kala 

omukwawo gwaanguka a adhikile kaayugi?” 

37Omunongompango okwa yamukula a ti: “Oye ngoka e mu sile ohenda.” Jesus okwa 

ti kuye: “Nangoye wo inda, u ka ninge ngaaka.” 

Jesus ta talele po Marta naMaria 

38Jesus naalongwa ye oya tsikile ondjila yawo noye ya komukunda gwontumba. 

Omukiintu gumwe edhina lye Marta okwe mu taamba maandjawo. 

39Oye okwa li e na omumwayina, edhina lye Maria, ngoka a li a hokwa okukuutumba 

poompadhi dhOmuwa nokwa pulakene oohapu dhe. 

40Ihe Marta okwi ipyakidhile unene niilonga nokwe ya kuJesus e ta ti: “Omuwa, ku na 

ko nasha nangame, omumwameme sho e etha ndje, ndi yakule awike? Mu lombwela, 

e ye, a kwathe ndje.” 

41Omuwa okwe mu yamukula a ti: “Marta, Marta, ou na iimpwiyu oyindji nowa 

piyagana, 

42ihe oshinima shimwe shi na oshilonga, osho shika: Maria okwi ihogololele ombinga 

ombwanawa itee yi kuthwa nando okulye.” 

LUKAS 11 

Jesus ta longo okugalikana 

(Mat. 6:9-13; 7:7-11) 

1Esiku limwe Jesus okwa li ta galikana pehala lyontumba. Sho a hulitha, gumwe 

gwomaalongwa ye okwa ti kuye: “Omuwa, tu longa okugalikana, ngaashi Johannes a 

longo aalongwa ye.” 

2Jesus okwa ti kuyo: “Ngele tamu galikana, tyeni: 

‘Tate, edhina lyoye nali yapulwe, Oshilongo shoye nashi ye. 

3Tu pa wo nena oshithima shetu twe shi pumbwa. 

4Dhima po oondjo dhetu, ngashika natse wo tatu dhimi po dhaamboka ya yono kutse. 

Ino tu fala mehongololo.’ ” 

5Jesus okwa ti kaalongwa ye: “Olye gwomune e na kuume ke te ya kaandjawo mokati 

kuusiku e te mu lombwele: ‘Kuume kandje, pe ndje iikwiila itatu. 

6Oshoka ondi na kuume kandje, opo a thiki ngashingeyi a zi mondjila, ihe ngame 

kandi na nando osha shoku mu pa, a lye.’ 

7Natu tye, kuume koye ngoka ote ku yamukula e li meni e ta ti: ‘Ino yonena ndje 

oomposi. Omweelo ogwa patwa nale, naamwandje oya lala mpaka pungame. Ite vulu 

okupenduka, ndi yi ku pe.’ 

8Ngame otandi mu lombwele: Ngele ita penduka, e ku pe iikwiila mbyono 

omoluukuume weni naye, oku na okupenduka e te ku pe shoka we shi pumbwa 

omoluudhiginini woye woku mu indila. 

9“Onkee tandi mu lombwele: Indileni, e tamu pewa; kongeni, e tamu mono; 

konkoleni, e tamu egululwa. 

10Oshoka kehe ngoka ti indile, ota pewa; naangoka ta kongo, ota mono; naangoka ta 

konkola, ote egululwa. 

11Omuvali olye gwomokati keni, omwana ngele te mu indile ohi, te mu pe eyoka? 

12Nenge te mu indile eyi, ye te mu pe ondje? 

13Ano ne mboka aawinayi ngele omu shi okupa aana yeni omagano omawanawa, 

unene tuu Ho yeni yomegulu ota gandja Ombepo Ondjapuki kumboka taye mu 

indile.” 

Jesus naBelsebul 

(Mat. 12:22-30; Mrk. 3:20-27) 

14Jesus okwa tidha momulumentu ompwidhuli ihayi popi. Opwa ningi ihe, 

ompwidhuli sho ya tidhwa mo, omulumentu ngoka okwa tameke okupopya. Aantu 

oya kumwa, 

15nayamwe yomuyo oya ti: “OBelsebul, omukuluntu gwoompwidhuli e mu pe 

oonkondo dhokutidha mo oompwidhuli.” 

16Yamwe ishewe oye mu makele noye mu pula, e ya talithe oshikumithalonga 

shokuholola kutya ota longithwa kuKalunga. 

17Ihe Jesus sho a dhimbulula omadhiladhilo gawo, okwa ti kuyo: “Okehe tuu 

oshilongo tashi itsile ondumbo, otashi yonuka po. Osho wo egumbo ngele tali itsile 

ondumbo, itali kala po. 

18Satana ngele ti itsile ondumbo, oshilongo she otashi vulu tuu okukala po? One 

otamu ti kutya oonkondo dhokutidha mo oompwidhuli onde dhi pewa kuBelsebul. 

19Ngele osho tandi dhi tidha mo ngawo, aana yeni otaye dhi tidha mo noonkondo 

dhalye? Onkee ano oyo taa ningi aapanguli yeni. 

20Ihe ngele ngame otandi tidha mo oompwidhuli noonkondo dhaKalunga, nena 

Oshilongo shaKalunga oshi li pune.” 

21“Uuna omulumentu omunankondo e na iikondjitho ya gwana, nena ota tonatele 

nawa egumbo lye, neliko lye olya gamenwa. 

22Ihe ngele ta matukilwa komulumentu mukwawo e mu vule oonkondo e ta sindika, 

mukwawo ote mu yugu iikondjitho ye ayihe mbyoka a li inekela e ta topola 

oshihakanwa.” 

23“Kehe ngoka kee li kombinga yandje, oye okwa tsa ondumbo nangame. Naangoka 

itaa gongele pamwe nangame, oye ota halakanitha po.” 

Okugaluka kwombepo ya nyata 

(Mat. 12:43-45) 

24“Ombepo ya nyata ngele tayi zi momuntu, otayi endagula nomitunda dhaa na 

omeya, tayi kongo evululuko, yo itayi li mono. Otayi ti: ‘Otandi shuna megumbo 

lyandje moka nda zile.’ 

25Ngele ya galuka, otayi adha egumbo lya kombwa nolyo opalekwa. 

26Nena otayi yi notayi etelele oombepo oonkwawo heyali dhi yi vule muuwinayi. 

Odho tadhi ya notadhi kala moka. Nena okukala kwahugunina kwomuntu ngoka 

otaku ningi okwiinayi ku vule kwopetameko.” 

Uunelago 

27Jesus sho a mana okupopya ngeyi, omukiintu gumwe okwa thikama mokati 

kongundu nokwa popi mokule e ta ti kuye. “Omukiintu a li e ku vala e te ku yamutha, 

oye omunelago!” 

28Ihe Jesus okwa yamukula a ti: “Eeno, ihe aanelago oomboka taa uvu oohapu 

dhaKalunga e taye dhi dhiginine.” 

Oshikumithalonga shaJona 

(Mat. 12:38-42) 

29Aantu manga taye mu ngundumanene, Jesus okwa tsikile ta ti: “Aantu yopethimbo 

ndika oyo aawinayi. Oya hala oshikumithalonga, ihe itaa pewa oshikumithalonga 

shilwe, osho tuu shoka shaJona. 

30Oshoka ngaashi omuhunganeki Jona a li endhindhiliko kAaninive, osho wo Omuna 

gwOmuntu ota ka kala endhindhiliko kaantu yopethimbo ndika. 

31Omukwaniilwa omukiintu gwokuumbugantu ota ka holoka mesiku lyepangulo 

pamwe nane note ke mu pa uusama, oshoka oye okwa zile kooha dhuuyuni, a 

pulakene oondunge dhaSalomo; ihe nguka e li mpaka, oku vule Salomo. 

32Aaninive otaa ka holoka mesiku lyepangulo pamwe nane notaye ke mu pa uusama, 

oshoka oyo oyi itedhululithwa keuvitho lyaJona; ihe nguka e li mpaka oku vule Jona.” 

Uuyelele wolutu 

(Mat. 5:15; 6:22-23) 

33“Kaku na omuntu ta tema olamba e te yi holeke nenge te yi tula kohi yontungwa. 

Aawe, okoshihukikwa, opo mboka taye ya megumbo, ya mone uuyelele. 

34Omeho geni ogo olamba yolutu. Ano omeho goye ngele omandjolowele, nena olutu 

lwoye aluhe olu na uuyelele. Ihe omeho goye ngele kage li nawa, nena olutu lwoye 

aluhe olu li momilema. 

35Kotoka ano, uuyelele mbuka u li mungoye waa ninge omilema. 

36Ngele olutu lwoye aluhe olu na uuyelele, kaalu na nando ombinga yimwe yi li 

momilema, nena olutu aluhe otalu gandja uuyelele, noto kala wa fa wa minikilwa 

kuuyelele wolamba.” 

Jesus ta kumagidha aantu, ya angale uufudhime 

(Mat. 23:1-36; Mrk. 12:38-40) 

37Jesus sho a mana okupopya, omufarisayi gumwe okwe mu ithana komwiha 

maandjawo. Jesus okwa yi nokwa kuutumba poshililo. 

38Ihe omufarisayi okwa kumwa, sho a dhimbulula kutya Jesus ini iyoga kiikaha, 

manga inaa tameka okulya. 

39Opo Omuwa okwe mu lombwele a ti: “Ne aafarisayi, ndishi ohamu yogo oshitenga 

netemba kombanda, ihe ne yene meni omu udha eyugo nuuwinayi auhe. 

40Magoya ne! Kalunga ngoka a shiti kombanda, haye tuu a shiti nomeni wo? 

41Ano gandjeni koohepele shoka shi li moshitenga, nena ayihe otayi kala ya yogoka.” 

42“Yayee ne, aafarisayi! Oshoka ohamu gandja kuKalunga oshitimulongo shiigwanga 

yaa na oshilonga: ominti, iizimba noomboga, ihe ohamu dhini uuyuuki nohole 

yokuhola Kalunga.” 

43“Yayee ne, aafarisayi! Oshoka omu hole okukuutumba kiipundi yokomeho 

moosinagoga nokukundilwa pokuma hapu gongala aantu. 

44Yayee ne! Oshoka omwa fa oombila dha filala, naantu otaa ende kombanda yadho 

yo inaa tseya sha.” 

45Gumwe gwomaanongompango okwa ti kuJesus: “Muhongi, sho wa popi ngawo, 

owe tu shekitha.” 

46Jesus okwa ti: “Yayee ne, aanongompango! Oshoka ohamu tsike omitenge 

omidhigu komapepe gaantu, ihe ne yene ihamu gumu ko nando onomunwe gumwe. 

47Yayee ne! Oshoka ohamu tungu oombila dhaahunganeki mboka ya dhipagwa 

koohokulu yonale. 

48Ano osho ngeyi otamu iholola kutya omwa tseya notamu zimine shoka oohokulu ya 

ningi; oyo oya dhipaga aahunganeki, ihe ne otamu ya tungile oompampa. 

49Onkee ano uunongo waKalunga otau ti: ‘Otandi ya tumine aahunganeki naatumwa. 

Yamwe yomuyo otaye ya dhipaga nayamwe otaye ya tidhagana.’ 

50Onkee ano aantu yopethimbo ndika otaa ka geelwa omolwedhipago lyaahunganeki 

ayehe mboka ye ya dhipaga okuza keshito lyuuyuni, 

51okuza kokudhipagwa kwaAbel sigo okokudhipagwa kwaSakaria, ngoka a 

dhipagelwa pokati koshiyambelo nEha eyapuki. Eeno, otandi mu lombwele, aantu 

yopethimbo ndika itaa kala inaa geelwa.” 

52“Yayee ne, aanongompango! One omwa kutha po oshipatululo shokweegulula 

omweelo gwegumbo lyuunongo. Ne yene sho itaamu yi mo, otamu keelele mboka ya 

hala okuya mo.” 

53Jesus sho a zi mo megumbo, aalongimpango naafarisayi oya tameke oku mu 

gongalela noku mu pa uusama miinima oyindji;  

54oya kambadhala oku mu langela, opo ye mu kwate moohapu. 

LUKAS 12 

Kotokeleni uufudhime 

(Mat. 10:28-31) 

1Aantu omayuvi nomayuvi oya gongala e taa lyatathana. Tango Jesus okwa lombwele 

aalongwa ye a ti: “Kotokeleni efulika lyaafarisayi nokutya uufudhime wawo. 

2Kaku na shoka sha siikilwa itaashi ka hololwa, naashoka sha holama itaashi ka 

tseyika. 

3Kehe tuu shoka mwe shi popi momilema, otashi ka uvika puuyelele. Naashoka mwe 

shi nongonene aantu momakutsi meholamo, otashi ka uvithwa kiihoko yoongulu.” 

Olye e na okutilika 

(Mat. 10:28-31) 

4“Ne ookuume kandje, otandi mu lombwele: Inamu tila mboka taa dhipaga olutu, ihe 

itaa vulu we okuninga sha shilwe. 

5Otandi mu ulukile ngoka mu na oku mu tila: tileni Kalunga ngoka, sho a dhipaga, e 

na oonkondo okuundulila moheli. Eeno, otandi mu lombwele, mu tileni!” 

6“Omanza gatano itaga landithwa po nani nando uupeni uyali auke? Ihe kaku na 

nando olimwe lya dhimbiwa kuKalunga. 

7Oshoka nomafufu geni gokomutse oga yalulwa. Ano inamu tila: one mu vule omanza 

ogendji.” 

Okuhempulula nokwiidhimbika Kristus 

(Mat. 10:32-33; 12:32; 10:19-20) 

8“Otandi mu lombwele: Kehe tuu ngoka ta hempulula montaneho kutya ogwandje, 

osho wo Omuna gwOmuntu ote mu hempulula montaneho yaayengeli yaKalunga. 

9Ngoka ti idhimbike ndje paantu, nOmuna gwOmuntu ote mu idhimbike wo 

montaneho yaayengeli yaKalunga.” 

10“Ngoka ta popi ohapu a tsa ondumbo nOmuna gwOmuntu, ote yi dhiminwa po. Ihe 

ngoka ta sheke Ombepo Ondjapuki, oye ita dhiminwa po.” 

11“Uuna aantu taye mu fala moosinagoga kiipala yomalenga noyaakwaniilwa, inamu 

kala mu na oshimpwiyu kutya otamu ki ipopila ngiini nenge otamu ka popya shike. 

12Oshoka Ombepo Ondjapuki ote mu longo pethimbo tuu ndyoka shoka mu na 

okupopya.” 

Eyele lyomuyamba omugoya 

13Gumwe gwongundu okwa ti kuJesus: “Muhongi, lombwela omumwameme 

omukuluntu, tu topolelathane uuthiga weliko lyatate.” 

14Jesus okwe mu yamukula a ti: “Mulumentu, olye u utha ndje, ndi ninge omutokoli 

nomutopoli guuthiga weni?” 

15Opo Jesus okwa ti kuyo: “Angaleni ne mu ikotokele kombinga yuuhalu weliko, 

oshoka okukalamwenyo kwomuntu kombanda yevi itaku lelepekwa kowindji weliko 

lye.” 

16Nena Jesus okwe ya lombwele eyele a ti: “Epya lyomuyamba gwontumba olya vala 

nawa. 

17Oye okwa tameke okudhiladhila ngeyi: ‘Kandi na mpoka tandi pungula iilya yandje. 

Otandi ningi ngiini? 

18Otandi ningi ngeyi,’ osho i ipopile. ‘Otandi hanagula po iigandhi yandje e tandi 

tungu yilwe iinene, moka tandi ka pungula mo iilya yandje neliko lyandje alihe. 

19Nena otandi ilombwele ihe: Munelago ngoye! Owa pungulilwa ashihe shoka we shi 

pumbwa methimbo lyoomvula odhindji. Onkee fudha ihe lya, nwa e to inyanyudha!’ 

20Ihe Kalunga okwe mu lombwele: ‘Goya ngoye! Uusiku mbuka wonena omwenyo 

gwoye oto gu kuthwa; nena iinima ayihe mbika we yi ilikolele, otayi ningi yalye?’ 

21“Shika osho tashi ningilwa ngoka ti igongelele omaliko, ye kee shi omuyamba 

koshipala shaKalunga.” 

Inekela Kalunga 

(Mat. 6:25-34) 

22Nena Jesus okwa ti kaalongwa: “Shika otashi ti, onda hala oku mu lombwela: 

Inamu kala mu na oshimpwiyu kutya otamu li shike, opo mu kale mu na omwenyo 

nenge oshimpwiyu shomizalo. 

23Oshoka okukala u na omwenyo oku vule iikulya, nolutu olu vule omizalo. 

24Taleni omakola. Ihaga kunu noihaga teya; osho wo kage na oondunda 

dhokupungula nenge iigandhi, ihe Kalunga ohe ga palutha. Ihe ne omu vule oondhila. 

25Olye ando gwomune ta vulu okugwedha ko noshimpwiyu she kuule womasiku 

gokukalamwenyo kwe? 

26Ngele nani ne itamu vulu okuninga oshinima oshishona sha tya ngawo, 

omolwashike mwa sa oshimpwiyu shiinima yilwe? 

27Taleni nokundhindhilika oongala dhokelundu, nkene hadhi koko. Odho ihadhi 

longo, dho ihadhi iningile oonguwo. Ihe ngame otandi mu lombwele: NaSalomo 

meopalo lye alihe ina zala a fe yimwe yadho. 

28Ano Kalunga ngele ta zaleke omwiidhi gwokelundu ngoka gwa thikama owala 

nena, ihe ngula otagu umbilwa meziko, ano ne mboka yeitaalo enkundi ite shi mu 

ningile ando?” 

29“Inamu ipiyaganeka, mu kale tamu kongo kutya otamu li shike nenge otamu nu 

shike. 

30Oshoka aapagani yomuuyuni ohaa kongo mbika ayihe. Oshoka Ho oku shi shi kutya 

omwa pumbwa mbika ayihe. 

31Peha lyaambika kongeni tango Oshilongo shaKalunga, nena mbika ayihe otamu yi 

gwedhelwa ko.” 

Eliko megulu 

(Mat. 6:19-21) 

32“Inamu tila, ne oshigunda oshishona! Oshoka Ho okwa hala oku mu pa Oshilongo. 

33Landithii po eliko lyeni alihe, iimaliwa e tamu yi pe oohepele. Ilandeleni uumpunda 

wiimaliwa ihaau kulupa neliko lyomegulu ndyoka ihaali hulu po, moka ihaamu yi 

aafuthi noothithi itadhi vulu oku li yona po. 

34Oshoka kokuma nkoka ku na eliko lyoye, oko ku na nomwenyo gwoye wo.” 

Kaleni mwa tonata 

35“Kaleni mwi ilongekidha, mu na omapaya ga patwa noolamba dha tema, 

36ongaashi aantu ya tegelela omuwa gwawo ta zi koshituthi shohango. Uuna te ya e ta 

konkola, oyo otaye mu egulula mbala. 

37Aamati aanelago oyo mboka, omuwa gwawo sho ta galuka, te ya adha ya tonata. 

Ongame tandi mu lombwele: Oye ota pata epaya lye note ya kuutumbike e te ya 

yakula. 

38Oyo aanelago ngiini, ngele ote ya adha yi ilongekidha, nonando one ye pokati 

kuusiku nenge koongulasha! 

39One omu shi shi, mwene gwegumbo ngele oku na owino kutya omufuthi ote ya 

uunake, nena ite mu etha, a teye po egumbo lye. 

40Onkee ano nane wo kaleni mwi ilongekidha, oshoka Omuna gwOmuntu ote ke ya 

pethimbo tuu ndyoka inaamu mu tegelela.” 

Omumati omwiinekelwa 

(Mat. 24:45-51) 

41Petrus okwa ti: “Omuwa, eyele ndino otse to li lombwele nenge oto lombwele kehe 

gumwe?” 

42Omuwa okwa yamukula: “Olye ano omumati omwiinekelwa nomunandunge? Oye 

ngoka omuwa gwe e mu pe oshilonga shokutonatela egumbo lye, opo a pe aamati 

ooyakwawo iikulya pethimbo lyayo. 

43Omumati omunelago oye ngoka, omuwa gwe ngele te ya, te mu adha ta ningi 

ngaaka. 

44Oshili tandi mu lombwele: Omuwa gwe ote mu pe etonatelo lyiinima ye ayihe. 

45Ihe omumati ngoka ngele oti ilombwele ye mwene ta ti: ‘Omuwa gwandje ite ya 

mbala.’ Oye ta tameke ihe okudhenga aayakuli ooyakwawo, aalumentu naakiintu, ta li 

nota nu e ta kolwa. 

46Nena omuwa ote ya esiku ndyoka inee mu tegelela nethimbo ndyoka inee li tseya; 

omuwa note mu hendagula e te mu pe oshipewa she pamwe noonakwaavulika.” 

47“Omumati ngoka a tseya shoka omuwa gwe a hala, shi longwe, ihe ini ilongekidha 

ye ina gwanitha shoka omuwa gwe e shi hala, oye ota dhengwa unene. 

48Ihe omumati ngoka inaa tseya shoka omuwa gwe e shi hala, e ta ningi epuko, oye 

ota dhengwa kashona. Oshoka kehe ngoka a pewa oshindji, ota ka pulwa oshindji; 

naangoka a pewa oshindjishindji, ota ka pulwa natango oshindjishindji.” 

Jesus te eta etopoko 

(Mat. 10:34-36) 

49“Ngame onde ya okutema omulilo kombanda yevi nonda hala nokuhalelela gwa 

hwama. 

50Onda tega, ndi shashwe eshasho ndyoka, ihe otandi kala ndi li muudhigu sigo sha 

gwanithwa. 

51Omu shi, onde ya okweeta ombili kombanda yevi? Otandi mu lombwele: inandi ya 

okweeta ombili, ihe etopoko. 

52Okuza mpaka aantu yatano yomegumbo limwe otaa ka topoka ngeyi; yatatu ya 

tsilathana ondumbo nayaali, osho wo yaali otaa tsilathana ondumbo nayatatu. 

53Aanona aamati otaa ka tsa ondumbo noohe, noohe noyana aamati. Aanona 

aakadhona otaa ka tsa ondumbo nooyina, nooyina onoyana aakadhona. Oshitenya 

shomukiintu otashi ka tsa ondumbo nayinamweno, nosho wo yinamweno ota ka tsa 

ondumbo noshitenya she.” 

Okunongela ethimbo 

(Mat. 16:2-3) 

54Jesus okwa lombwele ishewe aantu ta ti: “Ngele tamu mono omugamba gwa mena 

kuuninginino, ohamu ti: ‘Otaku ka lokwa,’ nosho tashi ningwa. 

55Ihe ombepo ngele otayi pepe tayi zi kuuninginino, otamu ti: ‘Otaku zi oluteni,’ 

nosho tashi ningwa. 

56Aafudhime ne! Omu shi okundhindhilika shoka shi li pevi nokegulu, ihe kamu shi 

okundhindhilika ethimbo ndika.” 

Omutamaneki gwoye 

(Mat. 5:25-26) 

57“Omolwashike ihaamu tokola ne yene shoka shi li mondjila? 

58Ngele ope na ngoka te ku tamaneke e ku fale kompangu, kambadhala, mu opaleke 

oshinima naye, manga inaamu thika, opo kee ku gandje nethiminiko komupanguli, 

omupanguli e te ku gandja komumbala, omumbala e te ku edhilile mondholongo. 

59Otandi ku lombwele: Ku na mpoka to zi mo, manga inoo mana okufuta nokapeni 

kahugunina.” 

LUKAS 13 

Itedhululeni mwaaha se 

1Pethimbo tuu ndyoka opwa li pu na aantu mboka ya hokololele Jesus kombinga 

yAagalilea mboka, Pilatus e ya dhipaga, manga ya li taa yambele Kalunga omayambo. 

2Jesus okwe ya yamukula a ti: “Ne otamu dhiladhila ndishi kutya okudhipagwa 

kwAagalilea mbeya otaku holola kutya oya li aalunde unene ye vule Aagalilea ayehe 

yalwe? 

3Aawe, hasho! Otandi mu lombwele, ngele itamu itedhulula, otamu ka kana ngaashi 

yo. 

4Nenge omu shi, aantu mbeya omulongo nayahetatu sho ya li ya gwilwa 

koshungongulu yomuSiloa e taa si, oya li aalunde unene ando ye vule aantu yalwe 

mboka ye li muJerusalem? 

5Aawe, hasho! Otandi mu lombwele, ngele itamu itedhulula, otamu ka kana ngaashi 

yo.” 

Eyele lyomukwiyu inaagu ima 

6Nena Jesus okwe ya lombwele eyele ndika: “Okwa li ku na omusamane gumwe a 

tsike omukwiyu meyana lye lyomiviinu. Oye okwa yi, a ka konge iiyimati mugwo, 

ihe ina mona mo sha. 

7Oye okwa ti komulongi gweyana: ‘Tala, methimbo lyoomvula ndatu onda kala handi 

ya mpaka okukonga oonkwiyu komukwiyu nguka, ihe inandi mona mo sha. Gu ka po! 

Omolwashike gu na okumana owala evi oonkondo?’ 

8Ihe omulongi okwa yamukula: ‘Tatekulu, gu etha natango omvula yimwe, manga 

tandi fulu omukanka, gu gu kundukidhe, e tandi gu tutile ishewe uuhoho. 

9Nena ngele otagu imi iiyimati momumvo tagu ya, onawa unene; ihe ngele itagu imi, 

nena nagu kewe po.’ ” 

Jesus ta aludha omukiintu oshilema 

10Esiku lyEsabati Jesus okwa li ta longo aantu mosinagoga. 

11Omo omwa li mu na omukiintu e niwe kombepo ya nyata, oyo noye mu etele uuvu 

oomvula omulongo nahetatu. Oye okwa li a andalala ye ina vula okuukilila. 

12Jesus sho e mu mono, okwe mu ithana a ti: “Nekulu, wa aluka kuuvu woye!” 

13Jesus okwa tula iikaha ye kombanda yomukiintu, nguka nokwi iyukililitha nziya e ta 

hambelele Kalunga. 

14Ihe omukuluntu gwosinagoga okwa tameke okugeela Jesus, sho a aludha mEsabati. 

Oye okwa yi mo moohapu nokwa lombwele aantu a ti: “Otu na omasiku gahamano 

ngoka tu na okulonga; ileni momasiku ngoka, mu aludhwe, ihe hamEsabati.” 

15Omuwa okwe mu yamukula a ti: “Aafudhime ne! Ihamu piitha mo ongombe nenge 

okasino moshigunda mEsabati e tamu ke yi hugila? 

16Ihe mpaka opu na omuna gwaAbraham, ngoka Satana a kala e mu tula moomango 

oomvula omulongo nahetatu. Ita mangululwa ando moomango ndhika mEsabati?” 

17Ano Jesus sho a popi ngeyi, aatondi ye ayehe oya si ohoni, ihe aantu yalwe ayehe 

oya nyanyukilwa iilonga iikumithi mbyoka e yi longo. 

Eyele lyomuma yosinapi 

(Mat. 13:31-32; Mrk. 4:30-32) 

18Jesus okwa ti: “Oshilongo shaKalunga osha fa shike? Otandi shi yeleke nashike? 

19Osha fa omuma yosinapi, omulumentu e yi kutha nokwe yi kunu mepya lye. Oyo 

oya koko e tayi ningi omuti, noondhila odha tungile iihandhila yadho miitayi yagwo.” 

Eyele lyefulika 

(Mat. 13:33) 

20Jesus okwa ti ishewe: “Oshilongo shaKalunga otandi shi yeleke nashike? 

21Osha fa efulika, omukiintu e li kutha nokwe li pilulile muusila woontungwa ndatu, 

sigo auhe wa fulu.” 

Osheelo sha thinana 

(Mat. 7:13-14, 21-23) 

22Jesus okwe ende miilando nomomikunda nokwa longo aantu, sho a li mondjila ye 

yokuuka kuJerusalem. 

23Omuntu gumwe okwe mu pula a ti: “Omuwa, aantu mboka taa ka hupithwa aashona 

yowala?” Jesus okwe ya yamukula a ti: 

24“Kondjeni, mu ye mo mosheelo shoka sha patekidha. Oshoka otandi mu lombwele: 

Aantu oyendji otaa kambadhala okuya mo, ihe itaa ka vula. 

25“Mwene gwegumbo ngele a penduka e te edhile omweelo, nena otamu thikama 

pondje e tamu konkola komweelo e tamu ti: ‘Omuwa, tu egulula!’ Oye note mu 

yamukula: ‘Kandi shi wo mpoka tamu zi!’ 

26One otamu yamukula: ‘Otse otwa lileni notwa nwineni pamwe poshililo; osho wo 

owa longo aantu moshilando shetu.’ 

27Oye ote ke mu lombwela ta ti: ‘Kandi shi wo mpoka tamu zi. Zii po pungame, one 

aakolokoshi!’ 

28Otaku ka kala elilagano neikokoto lyomayego, sho tamu ka mona Abraham, Isak 

naJakob naahunganeki ye li mOshilongo shaKalunga, manga ne mwe edhililwa 

pondje. 

29Aantu otaa ka za kuuzilo nokuuninginino, kuumbangalantu nokuumbugantu e taa ka 

kuutumba poshililo mOshilongo shaKalunga. 

30Nena mboka aahugunini otaa ka ninga aatango, naamboka aatango otaa ka ninga 

aahugunini.” 

Okwaaitedhulula kwaJerusalem 

(Mat. 23:37-39) 

31Pethimbo olyo tuu ndyoka aafarisayi yamwe oye ya kuJesus noya ti kuye: “Za po 

mpaka, u ye kulwe, oshoka Herodes okwa hala oku ku dhipaga.” 

32Jesus okwe ya yamukula a ti: “Indeni, mu ka lombwele ombandje ndjoka: ‘Ngame 

nena otandi tidha mo oompwidhuli notandi aludha aavu, ihe ngula nahela otandi ka 

hulitha iilonga yandje.’ 

33Nonando ongawo, ondi na okutsikila ondjila yandje nena, ngula nahela, oshoka 

omuhunganeki ita dhipagelwa palwe, ihe omuJerusalem.” 

34“Jerusalem, Jerusalem! Ongoye ho dhipaga aahunganeki noho dhipaga nomamanya 

aatumwa yaKalunga. Olungapi nda li nda hala okugongela aamwoye, ngaashi 

ondjuhwa hayi gongele uuyuhwena wayo meni lyomawawa gayo, ihe inamu hala. 

35Ngashingeyi egumbo lyeni otali thigwa ombuga yowala. Ongame tandi mu 

lombwele: One itamu mono ndje we sigo ethimbo ndyoka, uuna tamu ka tya: ‘Na 

lalekwe nuuyamba oonguka te ya medhina lyOmuwa!’ ” 

LUKAS 14 

Jesus ta aludha omulumentu e na oshizinda 

1Esiku limwe lyEsabati Jesus okwa yi megumbo lyagumwe gwomaafarisayi mboka 

aakuluntu, a ka lye; aantu oya li ya langela Jesus. 

2Omulumentu a li a zinda olutu aluhe, okwe ya kuJesus. 

3Nena Jesus okwa yi mo moohapu nokwa pula aanongompango naafarisayi a ti: 

“Ompango yetu otayi pitika tuu, omuntu a aludhe mEsabati nenge aawe?” 

4Ihe inaa yamukula sha. Jesus okwa kutha omulumentu ngoka nokwe mu aludha e te 

mu lombwele, a ye. 

5Nena okwe ya lombwele a ti: “Ngele gumwe gwomune oku na omwana omumati 

nenge ongombe e tayi gwile momuthima mEsabati, ite yi hili mo andola nonando 

Esabati?” 

6Ihe kaya li taa vulu oku mu yamukula moshinima shika. 

Elongo kaayenda nokomwiithani 

7Jesus okwa dhimbulula, aayenda yamwe yi ihogololele iipundi ya simana, onkee 

ayehe okwe ya lombwele eyele ndika a ti: 

8“Ngele ku na ngoka e ku hiya koshituthi shohango, ino kuutumba kiipundi ya 

simana, oshoka otashi vulika, ku na gumwe a simana e ku vule, a hiywa wo. 

9Nena omwiithani gweni amuhe yaali ote ya e te ku lombwele ta ti: ‘Pa mukweni 

nguka eha lyoye.’ Nena oto kala wa sa ohoni, sho u na okukuutumba mehala 

lyokonima. 

10Ihe ngele wa hiywa, inda u ka kuutumbe mehala lyokonima, opo ngoka e ku hiya 

ngele te ya, ote ku lombwele ihe: ‘Kuume kandje, ila huka kehala ewanawa.’ Shika 

otashi ku simanekitha montaneho yaayenda yalwe ayehe. 

11Oshoka ngoka ti inenepeke, ota shonopekwa, naangoka ti ishonopeke, ota 

nenepekwa.” 

12Nena Jesus okwa ti kungoka e mu hiya: “Ngele to paka po omwiha nenge uulalelo, 

ino hiya ookuume koye nenge aamwanyoko aalumentu nenge aanezimo yoye nenge 

aashiinda yoye aayamba, oshoka mboka otaye ke ku hiya komeho e to futilwa 

mushoka we shi ningi. 

13Hiya oohepele, iitiningili, iilema naaposi. 

14Nena oto kala wa yambekwa, oshoka mbaka kaye na sha shoku ku pa. Ihe oto ka 

futwa kuKalunga, uuna mboka ya longa uuwanawa taa ka yumudhwa kuusi.” 

15Gumwe gwaayenda mboka ya li ya kuutumba poshililo, sho e shi uvu, okwa ti 

kuJesus: “Aanelago oomboka taa ka lya koshililo mOshilongo shaKalunga.” 

16Jesus okwa ti kuye: “Omusamane gumwe okwa longekidha oshituthi oshinene 

nokwa hiya aantu oyendji. 

17Ano ethimbo lyoshituthi sho lya thiki, okwa tumu omumati gwe, e ki ithane 

aahiywa ta ti: ‘Ileni, ayihe oya longekidhwa.’ 

18Ihe ayehe oya tameke okutinda komukalo gumwe. Gwotango okwa ti komutumwa: 

‘Ngame onda landa epya, ondi na okuya ko, ndi ke li tale.’ 

19Mukwawo okwa ti: ‘Ngame onda landa oonani omulongo, otandi yi, ndi ke dhi tale, 

nkene tadhi longo. Otandi ku indile, u mangulule ndje.’ 

20Gumwe ishewe okwa ti: ‘Ngame opo nda hokana, itandi vulu okuya.’ 

21“Omumati okwa galuka nokwa hokololele omuwa gwe ashihe. Nena omusamane 

mwene gwegumbo okwa geye nokwa ti komumati gwe: ‘Endelela, u ye koondjila 

nokomapandaanda goshilando.’ 

22Omumati okwa ti: ‘Omuwa, onda longo, ngaashi wa lombwele ndje, ihe natango 

omu na eha.’ 

23Nena omuwa okwa ti komumati: ‘Inda natango koondjila nomapola, u ya lombwele, 

ye ye mo, opo egumbo lyandje lyu udhe. 

24Oshoka otandi mu lombwele: Kaku na nando ogumwe gwaalumentu mbeyaka yi 

ithanenwe tango, ta makele iikulya yandje.’ ” 

Otashi ku pula shike okukala omulongwa 

(Mat. 10:37-38) 

25Oongundu oonene dhaantu odhe ende pamwe naJesus. Oye okwa taalele kuyo e ta 

ti: 

26“Kehe ngoka te ya kungame, ita vulu okuninga omulongwa gwandje, ngele ita 

dhimbwa he nayina, omukiintu gwe noyana, aamwayina aalumentu naakiintu, naye 

mwene nokuli. 

27Kehe ngoka itaa humbata omushigakano gwe e ta landula ndje, ita vulu okuninga 

omulongwa gwandje. 

28“Ngele ku na gumwe e na edhiladhilo okutunga oshungo, oku na okukuutumba 

tango, a yalule kutya otayi pula shi thike peni, ye a tale, ngele oku na iimaliwa ya 

gwana oku yi tunga sigo ya pu. 

29Opo shaa ninge, sho a mana okutunga ekankameno, ta ka nyengwa okuhulitha 

etungo alihe. Nena ayehe mboka taye shi mono, otaye ke mu sheka 

30taa ti: ‘Omulumentu nguka okwa tameke okutunga, ihe okwa nyengwa okuhulitha 

etungo.’ ” 

31“Omukwaniilwa gwontumba ngele ta yi, a ka kondjithe omukwaniilwa mukwawo 

gulwe, ita kuutumba manga, a dhiladhile, ngele ota vulu naalumentu omayuvi 

omulongo gumwe aguke okutsakaneka ngoka te ya nomayuvi omilongo mbali? 

32Ngele a nyengwa, ota tumu ko aatumwa, manga ngwiyaka e li kokule, e mu indile 

ombili. 

33Osho tuu kaku na nando ogumwe gwomune ta vulu okukala omulongwa gwandje, 

ngele ite etha ayihe e yi na.” 

Omongwa gwaa na oshilonga 

(Mat. 5:13; Mrk. 9:50) 

34“Omongwa ogwo oshinima oshiwanawa, ihe uuna tagu hahuka, otagu toyalekwa we 

nashike? 

35Itagu opalele we mepya nenge muuhoho, otagu ekelwahi owala. Ngoka e na 

omakutsi, nu uve ko!” 

LUKAS 15 

Eyele lyonzi ya kana 

(Mat. 18:12-14) 

1Aafendelithi ayehe naalunde oye ya okupulakena Jesus. 

2Ihe aafarisayi naalongimpango oya ngungutula ya ti: “Nguno ota taamba aalunde e ta 

li pamwe nayo.” 

3Onkee Jesus okwe ya lombwele eyele ndika a ti: 

4“Natu tye, gumwe gwomune oku na oonzi ethele limwe, ihe yimwe yomudho te yi 

kanitha. Ota ningi ngiini? Oye ota thigi po oonzi omilongo omugoyi nomugoyi 

melundu e ta ka konga ndjiyaka ya kana, sigo te yi mono. 

5Ngele e yi mono, ota nyanyukwa noonkondo, ote yi humbata komapepe ge 

6e te yi eta kegumbo. Oti ithana ihe ookuume ke naashiinda she e ta ti: ‘Nyanyukweni 

pamwe nangame, oshoka onzi yandje ndjoka ya li ya kana, nde yi mono!’ 

7Otandi mu lombwele: osho wo megulu otamu kala enyanyu omolwomulunde gumwe 

i itedhulula, li vule ndyoka lyokunyanyukilwa aayuuki omilongo omugoyi nomugoyi 

mboka taa dhiladhila kutya inaa pumbwa eitedhululo.” 

Eyele lyoshimaliwa sha kana 

8“Natu tye, omukiintu oku na iimaliwa iisiliveli omulongo e ta kanitha po shimwe. Ita 

hwameke ando olamba e ta kombo egumbo noku shi konga nuupenda, sigo te shi 

mono? 

9Ngele e shi mono, oti ithana ihe ookuume ke naashiinda she ta ti: ‘Nyanyukweni 

pamwe nangame, oshoka oshimaliwa shandje shoka sha li sha kana, nde shi mono!’ 

10Otandi mu lombwele: osho wo aayengeli yaKalunga otaa nyanyukilwa omulunde 

gumwe ngoka i itedhulula.” 

Eyele lyomumati a kana 

11Jesus okwa ti ishewe: “Okwa li ku na omusamane e na aamati yaali. 

12Ngoka omushona kumukwawo okwa ti kuhe: ‘Tate, pe ndje ombinga yomeliko 

ndjoka ndi na oku yi pewa.’ Nena he okwa topolele oyana yaali eliko ndyoka. 

13“Inapa pita omasiku ogendji, omwana nguka omushona okwa gongele iinima ye 

ayihe e ta yi koshilongo shokokule. Oye okwa hanagula po eliko lye nkoka nokukala 

muuholume. 

14Ihe sho a mana po ashiheshihe, oshilongo shiyaka osha adhika ihe kondjala 

ondhigu, oye nokwa tameke okuhepa. 

15Oye okwa yi, a ka longe pomuntu gumwe gwomoshilongo shoka, nguka okwe mu 

tumu kohambo ye yiingulu. 

16Okwa li e shi, ota vulu okwiipalutha nomakunde ngoka haga liwa kiingulu, ihe ine 

ga pewa. 

17Lwahugunina sho a dhimbulula okukala kwe, okwa ti: ‘Aaniilonga ayehe ya tate 

oye na iikulya ya gwana, manga ngame te si ondjala! 

18Otandi thikama, ndi ye kutate, e tandi mu lombwele te ti: Tate, onda yono 

kuKalunga nokungoye. 

19Inandi gwana we, ndi ithanwe omumwoye, taamba ndje ongagumwe 

gwomaalumentu mboka taye ku longele.’ 

20Oye okwa thikama nokwe ya kuhe. “Ano manga a li kokule, he okwe mu mono 

nokwe mu uvitile olukeno e ta matuka, e ke mu tsakaneke, okwe mu papatele e te mu 

thipi komilungu. 

21Omwana okwe mu lombwele a ti: ‘Tate onda yono kuKalunga nokungoye. Inandi 

gwana we, ndi ithanwe omumwoye.’ 

22Nena he okwa lombwele ihe aapiya ye: ‘Endeleleni, mu ete onguwo ndjiyaka 

ombwanawa, mu yi mu zaleke. Mu zalekeni okalinga komunwe gwe noongaku 

koompadhi dhe. 

23Indeni, mu ka tale wo ontana ndjiyaka yo ondoka, yi dhipageni, tu lyeni tse tu 

nyanyukweni. 

24Oshoka omumwandje nguka a li a sa, ngashingeyi oku na omwenyo; okwa li a kana, 

ihe ngashingeyi okwa monika.’ Oyo oya tameke ihe okudhana oshituthi ya 

nyanyukwa. 

25“Ihe omwana omukuluntu okwa adhika e li kepya. Sho e ya, a thiki popepi 

negumbo, oku uvu ehiko lyuuhumba nomatanto. 

26Oye okwi ithana gumwe gwomaapiya e te mu pula: ‘Oshike shi li megumbo?’ 

27Oye okwe mu yamukula a ti: ‘Omumwanyoko okwe ya, ho e te mu dhipagele 

ontana ndjiyaka yo ondoka, sho e mu mono e na omwenyo.’ 

28“Omwana omukuluntu okwa geye ihe nokwa tindi okuya megumbo. Nena he okwe 

ya pondje nokwe mu popitha nombili, a ye meni. 

29Oye okwa ti kuhe: ‘Tala tate, oomvula odhindji onde ku longele ongomupika 

noinandi yona oshipango shoye nando oshimwe. Owa pe ndje shike? Ino pa ndje 

nando oshikombo sho sheneshene, opo ndi nyanyukwe pamwe nookuume kandje. 

30Ihe omumwoye ngono a hanagula po eliko lyoye moohonda, sho e ya, owe mu 

dhipagele ontana ndjiyaka yo ondoka!’ 

31He okwa ti kuye: ‘Mumwandje, ngoye ou li aluhe pungame, ayihe yandje oyoye. 

32Ihe osho opala, tu ningeni oshituthi e tatu nyanyukwa, oshoka omumwanyoko 

ngoka a li a sa, ngashingeyi oku na omwenyo; okwa li a kana, ihe ngashingeyi okwa 

monika.’ ” 

LUKAS 16 

Elenga li na iifundja 

1Jesus okwa lombwele aalongwa ye a ti: “Okwa li ku na omulumentu omuyamba e na 

elenga lye, e li lombwelwa, tali hanagula po eliko lye. 

2Oye okwe mu ithana nokwa ti kulyo: ‘Ondu uva shike kombinga yoye? Ulukila ndje, 

nkene wa kala to tonatele eliko lyandje.’ 

3Elenga olya tameke okwiipula: ‘Otandi ningi ngiini, omuwa gwandje sho ta kutha 

ndje uulenga? Iilonga iidhigu itandi yi vulu, ngame ishewe otandi si ohoni okuhehela. 

4Ngashingeyi ondi shi shi shoka ndi na okuninga, opo uuna te kuthwa iilonga yandje, 

ndi kale ndi na ookuume mboka taa ka taamba ndje momagumbo gawo.’ 

5“Nena okwi ithana aantu ayehe mboka ya li ye na oongunga dhomuwa gwe. Oye 

okwa ti kungoka gwotango: ‘Oongunga ndhoka wa lila omuwa gwandje, odhi thike 

peni?’ 

6Oye okwa yamukula: ‘Omagadhi iiyuma ethele limwe.’ Elenga okwe mu lombwele a 

ti ‘Taamba eyalulo, kuutumba mbala, u nyole mo omilongo ntano.’ 

7Oye okwa ti ishewe komutiyali: ‘Ngoye oongunga dhoye odhi thike peni?’ ‘Ooshako 

ethele limwe dhiilya,’ osho a yamukula. Elenga okwe mu lombwele a ti: ‘Taamba 

eyalulo, u nyole mo omilongo hetatu.’ ” 

8“Mwene gwelenga ndika efundja okwe li pandula, sho lya longo ngeyi noondunge. 

Oshoka aantu mboka haa ende pauyuni mbuka, oye na oondunge mokukalathana 

nooyakwawo ye vule aana yaKalunga.” 

9Jesus okwa ti ihe: “Onkee ano otandi mu lombwele: ikongeleni ookuume neliko 

lyomuuyuni mbuka, opo uuna tali hulu po, mu ka taambwe megumbo lyaaluhe. 

10Ngoka ti inekelwa miinima iishona, oti inekelwa wo miinima iinene; naangoka 

omufundja miinima iishona, oye wo omufundja miinima iinene. 

11Ne ano ngele kamu shi okwiinekelwa mokulongitha eliko lyomuuyuni mbuka, 

otamu vulu ngiini okwiinekelelwa eliko lyashili? 

12Nongele ne kamu shi aainekelwa miinima mbyoka yaa shi yeni, olye te mu pe 

mbyoka yeni yene? 

13“Kaku na omupika ta vulu okulongela aawa yaali; oshoka ota tondo gumwe, ye e ta 

kala e hole mukwawo, nenge ta simaneke nguka, ye e ta dhini ngwiyaka. Kamu vulu 

okulongela Kalunga pamwe nemona.” 

Oohapu oonkwawo dhaJesus 

(Mat. 11:12-13, 5:31-32; Mrk. 10:11-12) 

14Aafarisayi sho yu uvu iinima mbika, oya yolo Jesus, oshoka oya li ye hole iimaliwa. 

15Jesus okwa ti kuyo: “One ohamu iholola montaneho yaantu kutya one aayuuki, ihe 

Kalunga oku shi omitima dheni nkene dha tya. Oshoka shoka aantu taye shi tala shi na 

esimano, osho iihuna koshipala shaKalunga.” 

16“Ompango yaMoses nomanyolo gaahunganeki oya hulile muJohannes Omushashi. 

Okuza mpoka elaka etoye tali popi Oshilongo shaKalunga, otali uvithwa, nakehe 

gumwe ota matuka, a ye mo. 

17Ihe okuhulapo kwegulu nevi okuhwepo ku vule okukana po kwokankwanu kamwe 

komompango.” 

18“Omulumentu kehe ngoka ta henge po omukiintu gwe e ta hokana gulwe, oye ota 

hondele. Naangoka ta hokana omuhengwa, naye ota hondele.” 

Omuyamba naLasarus 

19“Okwa li ku na omulumentu omuyamba ha zala oonguwo dhondilo noha li uutoye 

esiku kehe. 

20Ihe posheelo shegumbo lye opwa li pwa lala ohepele gumwe, edhina lye Lasarus, u 

udha omathina, 

21nokwa hala okwiikutitha nuundjagumuke mboka tau gu koshitaafula shomuyamba. 

Olwindji oombwa odhe ya nodha latha omathina ge. 

22“Ano ohepele nguka okwa si nokwa papatelwa kaayengeli noye mu fala megulu 

puAbraham. Omuyamba okwa si wo nokwa fumvikwa. 

23Moshaasi okwa kala muuwehame. Sho a yelutha omeho, okwa mono kokule naye 

Abraham ye li naLasarus. 

24Oye nokwi igidha a ti: ‘Tate Abraham! Sila ndje ohenda, u tume Lasarus, a yaye 

omunwe gwe momeya, a talaleke elaka lyandje, oshoka ondi li muuwehame uunene 

momulilo!’ 

25“Ihe Abraham okwa ti kuye: ‘Mumwandje, dhimbulukwa kutya, manga wa li 

kombanda yevi, owa pelwe iinima ayihe iiwanawa, ihe Lasarus okwa pelwe iinima 

ayihe mbyoka iiwinayi. Ngashingeyi Lasarus oku li mehala ndika ewanawa, manga 

ngoye to ehamekwa. 

26Ihe nando ongaaka, pokati ketu nangoye opu na olumbogo olunene, opo mboka ya 

hala okutaagulukila hoka kune, kaaye shi vule, nenge ya hala okutaagulukila huka 

kutse.’ 

27Omuyamba okwa ti: ‘Ano otandi ku indile tatekulu, u tume Lasarus kegumbo 

lyatate. 

28Ondi na ko aamwameme aalumentu yatano, opo e ke ya londodhe, kaaye ye mehala 

ndika lyuuwehame.’ 

29“Abraham okwa ti: ‘Aamwanyoko oye na oohapu dhaKalunga, naa vulike kudho.’ 

30Omuyamba okwa yamukula: ‘Aawe, tate Abraham! Andola okwa li taku yumuka 

gumwe gwomaasi e ta yi kuyo, ando otaa etha uulunde.’ 

31Abraham okwa ti: ‘Ngele itaa vulika koohapu dhaKalunga, natango itaa itaale, 

nando naku yumuke gumwe gwomaasi.’ ” 

LUKAS 17 

Omahongololo 

(Mat. 18:6-7, 21-22; Mrk. 9:42) 

1Jesus okwa ti kaalongwa ye: “Omahongololo oge na okuya, ihe yayee omuntu ngoka, 

te ga eta! 

2Ngoka ta hongolola kamwe komuushona mbuka, okwa gwana, a mangelwe emanya 

edhigudhigu mothingo ye e tu umbilwa muule wefuta. 

3Onkee ano ikotokeleni!” “Mukweni ngele a yono, mu pukulula, nongele i itedhulula, 

mu dhimina po. 

4Ngele ta yono kungoye luheyali mesiku, note ya kungoye meyono kehe ta ti: ‘Onda 

sa oluhodhi,’ mu pa ombili.” 

Eitaalo 

5Aayapostoli oya lombwele Omuwa ya ti: “Tu gwedhela eitaalo.” 

6Omuwa okwa yamukula: “Andola omu na eitaalo li thike pomuma yosinapi, ndjoka 

onshonanshona, otamu vulu okulombwela omuti nguka omunene: ‘Itumba po mpaka, 

u iyundulile mefuta!’ Notagu vulika kune.” 

Oshinakugwanithwa 

7“Tu tye, oku na omuntu mokati keni e na omumati gwe ta longo mepya nenge ta litha 

iimuna. Nge a zi kepya, mwene gwe ote mu lombwele tuu ta ti: ‘Endelela nziya, u 

lye’? 

8Aawe ndishi, ihe ote mu lombwele: ‘Pakela ndje po uulalelo e to izaleke, u yakule 

ndje, manga tandi li e tandi nu. Opo ihe oto vulu okulya e to nu.’ 

9Omumati ngono a longo owala shoka a lombwelwa, ndishi ita pandulwa? 

10Ano osho nane wo ngele omwa gwanitha owala ayihe mbyoka mwe yi lombwelwa, 

omu na okutya: ‘Otse aamati aahethi, sho twa longo owala shoka twa li tu na oku shi 

longa.’ ” 

Jesus ta aludha aanashilundu omulongo 

11Jesus sho a li mondjila ta yi kuJerusalem, okwe ende ta kunkula nongamba yopokati 

kaSamaria naGalilea. 

12Sho e ya momukunda gumwe, okwa tsakanekwa kaalumentu aanashilundu 

omulongo. Oyo oya thikama kokule naye 

13noyi igidha ya ti: “Muhongi Jesus, tu sila ohenda!” 

14Jesus okwe ya tala nokwa ti kuyo: “Indeni, mu ki iyulike komuyambi.” Ano manga 

ya li mondjila taa yi, oya aluka. 

15Ihe gumwe gwawo sho a mono a aluka, okwa galukile kuJesus, ye ta hambelele 

Kalunga newi lyopombanda. 

16Oye okwi ihata poompadhi dhaJesus e te mu pandula. Omulumentu nguka okwa li 

Omusamaria. 

17Opo Jesus okwa ti: “Aalumentu mboka ya aludhwa kaya li omulongo? Omugoyi 

oye li peni? 

18Omolwashike omukwiilongo nguno oye awike a galuka, a hambelele Kalunga?” 

19Jesus okwe mu lombwele: “Thikama, u ye; eitaalo lyoye lye ku aludha.” 

Oshilongo shaKalunga oshi li mokati keni 

(Mat. 24:23-28, 37-41) 

20Aafarisayi yamwe oya pula Jesus kutya Oshilongo shaKalunga otashi ya uunake. 

Oye okwe ya yamukula a ti: “Oshilongo shaKalunga itashi ya shi na omandhindhiliko 

taga monika nomeho. 

21Kaku na ngoka ta ka tya: ‘Tala, osho shika nenge osho shiyaka.’ Oshoka Oshilongo 

shaKalunga oshi li meni mune.” 

22Nena Jesus okwa lombwele aalongwa a ti: “Otaku ke ya ethimbo, uuna tamu ka hala 

okumona nando esiku limwe lyOmuna gwOmuntu, ihe itamu ke li mona. 

23Otaku ka kala mboka taye mu lombwele taa ti: ‘Tala, hwiyaka,’ nenge: ‘Tala, huka.’ 

Ano inamu ya ko ne inamu ya landula. 

24Oshoka ngashika olwaadhi talu adhima okuza kombinga yimwe sigo okonkwawo, 

osho wo Omuna gwOmuntu ta ka kala mesiku lye. 

25Ihe tango oku na okuhepekwa nomahepeko ogendji nokweekelwahi kaantu 

yopethimbo ndika. 

26Oshoka ngaashi sha li pomasiku gaNoa, osho tuu wo tashi ka kala pomasiku 

gOmuna gwOmuntu: 

27Aantu oya li ye hole okulya nokunwa, okuhokana nokuhokanitha, sigo esiku ndyoka 

Noa a yi monguluwato, eyelu nolye ya e tali ya hanagula po ayehe. 

28Otaku ka kala, ngaashi sha li pethimbo lyaLot. Aantu oya li ye hole okulya 

nokunwa, okulanda nokulanditha, okukuna nokutunga. 

29Esiku ndyoka Lot sho a zi mo muSodom, omulilo nomamanya gosulufuli oya gu 

kegulu, noya hanagulwa po ayehe. 

30Ano osho tashi ka kala wo nomesiku ndyoka lyOmuna gwOmuntu ta ka holoka. 

31“Mesiku ndyoka ngoka ta adhika kombanda yongulu a thiga iinima ye megumbo, 

ina kuluka ko, e ke yi tale; osho tuu wo ngoka ta adhika mepya, ina galukila 

megumbo. 

32Dhimbulukweni omukiintu gwaLot! 

33Oongoka ta kambadhala okuhupitha omwenyo gwe, ote gu kanitha, naangoka te gu 

kanitha, ote gu hupitha. 

34Otandi mu lombwele: Uusiku mbwiyaka otaku ka kala aantu yaali ya lala montala 

yimwe; gumwe ta kuthwa po, mukwawo ta thigwa po. 

35Aakiintu yaali taa tsu poshini; gumwe ta kuthwa po, mukwawo ta thigwa po. 

36Aalumentu yaali ye li mepya; gumwe ta kuthwa po, mukwawo ta thigwa po.” 

37Aalongwa oye mu pula ya ti: “Openi, Omuwa?” Jesus okwa yamukula a ti: 

“Kokuma nkoka ku na omudhimba, oko haku gongala oontsa.” 

LUKAS 18 

Eyele lyomuselekadhi nomutokoli 

1Jesus okwe ya lombwele eyele ndika, opo e ya longe, nkene ye na okugalikana aluhe 

yo yaa vulwe, a ti: 

2“Moshilando shimwe omwa li mu na omutokoli ihaa tila Kalunga ye ke na ko nasha 

naantu ooyakwawo. 

3Moshilando osho tuu shoka omwa li wo omuselekadhi e ya olwindji kuye nokwa ti: 

‘Uthila ndje pauyuuki kombinga yoohapu dhetu nomutamaneki gwandje.’ 

4Omutokoli okwa li ta tindi ethimbo ele, ihe konima okwi ipopile a ti: ‘Nando ihandi 

tila Kalunga nokandi na ko nasha naantu ooyakwetu, 

5ihe molwaashoka omuselekadhi nguka ote etele ndje uupyakadhi, onda hala oku mu 

uthila, opo kaa kenyaneke ndje nokuya aluhe kungame.’ ” 

6Omuwa okwa ti ihe: “Pulakeneni omutokoli nguka ke na uuyuuki sho a ti. 

7Ano Kalunga itu uthile ando aahogololwa mboka haye mu ithana omutenya nuusiku? 

Ote ya tegelelitha tuu ethimbo ele inee ya kwatha? 

8Otandi mu lombwele, ote ya uthile mbalambala. Ihe Omuna gwOmuntu uuna te ke 

ya, ota ka adha ko tuu eitaalo kombanda yevi?” 

Eyele lyomufarisayi nomufendelithi 

9Jesus okwa hokololele mboka yi idhiladhilile yo yene kutya oyo aayuuki e taa dhini 

aantu yalwe, ndika eyele: 

10“Aalumentu yaali oya yi motempeli, ya ka galikane, gumwe omufarisayi 

nomukwawo omufendelithi.” 

11“Omufarisayi okwa thikama i ikalela nokwa galikana puye mwene e ta ti: ‘Kalunga, 

otandi ku hambelele, oshoka ngame inandi fa aantu yalwe: aayugi, aakolokoshi 

naahondeli; otandi ku hambelele wo, sho inaandi fa omufendelithi ngono. 

12Iikulya ohandi idhilike omasiku gaali moshiwike kehe nohandi ku pe oshitimulongo 

shomwaayihe mbyoka nde yi likola.’ 

13“Ihe omufendelithi okwa thikama kokule ye ina vula okutala kegulu, oshoka okwa 

sa oluhodhi e ta ti: ‘Kalunga, sila ndje ohenda, ongame omulunde!’ ” 

14Opo Jesus okwa ti: “Otandi mu lombwele: nguka okwa shuna kegumbo omuyuuki 

koshipala shaKalunga e vule mukwawo. Oshoka ngoka ti inenepeke, ota shonopekwa, 

naangoka ti ishonopeke, ota nenepekwa.” 

Jesus ta yambeke uunona 

(Mat. 19:13-15; Mrk. 10:13-16) 

15Aantu yamwe oye eta uuhanona wawo kuJesus, a tenteke iikaha ye kuwo. Ihe 

aalongwa sho ye shi mono, oya ganda mboka ye u eta. 

16Ihe Jesus okwi ithana uunona, u ye kuye, a ti: “Etheni uunona, u ye kungame. Inamu 

u keelela ko, oshoka Oshilongo shaKalunga oshaamboka ye u fa. 

17Ongame tandi mu lombwele: Oongoka itaa taamba Oshilongo shaKalunga 

ongokanona, oye ita yi mo musho.” 

Omulumentu omuyamba 

(Mat. 19:16-30; Mrk. 10:17-31) 

18Gumwe gwomaakuluntu Aajuda okwe mu pula a ti: “Muhongi omwaanawa, nandi 

longe shike, ndi mone omwenyo gwaaluhe?” 

19Jesus okwe mu pula: “Omolwashike to ti ndje omwaanawa? Kaku na nando omuntu 

omwaanawa, oKalunga awike. 

20Iipango ou yi shi: ‘Ino hondela, Ino yaka, Ino lundila, Simaneka ho nanyoko.’ ” 

21Nguka okwe mu yamukula a ti: “Ayihe mbika onde yi gwanitha okuza 

muugundjuka wandje.” 

22Jesus sho e shi uvu, okwa ti kuye: “Oku na oshinima shimwe natango u na oku shi 

ninga. Landitha po ayihe mbyoka u yi na, iimaliwa e to yi pe oohepele, ngoye e to 

kala u na eliko megulu. Ila ihe, u landule ndje.” 

23Ano omulumentu nguka sho u uvu oohapu ndhoka, okwa tameke okusa oluhodhi 

noonkondo, oshoka okwa li e na eliko olindji. 

24Jesus sho a dhimbulula kutya okwa sa oluhodhi, okwa ti: “Aayamba oye na uudhigu 

ngiini okuya mOshilongo shaKalunga! 

25Okupitila kwongamelo mombululu yonane okuhwepo ku vule okuya kwomuyamba 

mOshilongo shaKalunga.” 

26Aantu mboka ye dhi uvu, oya pula ya ti: “Olye ano ta vulu okuhupithwa?” 

27Jesus okwe ya yamukula a ti: “Shoka tashi nyenge aantu, itashi nyenge Kalunga.” 

28Nena Petrus okwa ti: “Tala, otse otwa thigi po omagumbo getu e tatu ku landula.” 

29Jesus okwa ti kuyo: “Eeno, ihe ongame tandi mu lombwele, kehe ngoka ta thigi po 

egumbo nenge omukiintu nenge aamwayina aalumentu nenge aakuluntu ye nenge 

oyana omolwOshilongo shaKalunga, 

30ota ka mona ko oyindji muuyuni mbuka, nomwenyo gwaaluhe ote ke gu pewa 

muuyuni tau ya.” 

Jesus ta popi ishewe okuhepekwa kwe 

(Mat. 20:17-19; Mrk. 10:32-34) 

31Jesus okwi ikalekele aalongwa omulongo nayaali nokwa ti kuyo: “Tala, otatu yeni 

kuJerusalem, hoka taku ka tsakanithwa ayihe mbyoka ya nyolwa kaahunganeki tayi 

popi Omuna gwOmuntu. 

32Oye ota ka gandjwa miikaha yaapagani, mboka taye mu yolo, taye mu sheke e taye 

mu hiyile omayeye. 

33Oyo otaye ke mu dhenga e taye mu dhipaga, ihe esiku etitatu ota ka yumudhwa. 

34“Aalongwa oya li yaa uvite nando osha; oohapu ndhoka odha li dhe ya holekwa, yo 

inaa uva ko kutya Jesus okwa hala okutya shike.” 

Omuposi ta aludhwa 

(Mat. 20:29-34; Mrk. 10:46-52) 

35Jesus sho e ya popepi naJeriko, omuposi gumwe okwa kuutumba pooha dhondjila ta 

hehela. 

36Sho u uvu, ongundu yaantu tayi ende po, okwa pula a ti: “Oshike shino?” 

37Aantu oye mu lombwele ya ti: “OJesus Omunasareti te ende po.” 

38Oye okwi igidha ihe a ti: “Jesus, omuna gwaDavid, sila ndje ohenda!” 

39Aantu yokomeho oye mu ganda, a mwene. Ihe omuposi okwa dhiginine okwiigidha 

mokule a ti: “Omuna gwaDavid, sila ndje ohenda!” 

40Jesus okwa thikama nokwe ya lombwele, ye ete omuposi kuye. Sho e ya lwopopepi, 

Jesus okwe mu pula: 

41“Owa hala, ndi ku ningile shike?” Oye okwa ti: “Omuwa, onda hala, ndi mone ko 

ishewe.” 

42Nena Jesus okwa ti kuye: “Tonata! Eitaalo lyoye lye ku aludha.” 

43Mbalambala okwa mono ko e ta landula Jesus ye ta pandula Kalunga. Aantu sho ye 

shi mono, ayehe oya hambelele Kalunga. 

LUKAS 19 

Jesus naSakeus 

(Mat 25:14-30) 

1Jesus sho e ya muJeriko nokwa piti mo. 

2Okwa li ku na omukuluntu gwaafendelithi, omulumentu omuyamba, edhina lye 

Sakeus. 

3Oye okwa kambadhala, a mone ye a tseye Jesus, ihe shoka okwa li omuhupi 

komuthika, okwa nyengwa oku mu mona omolwowindji waantu. 

4Oye okwa matuka a tetekele komeho gongundu nokwa londo komukwiyu, a wape 

okumona Jesus, oshoka ondjila oya li ye enda pomukwiyu. 

5Ano Jesus sho e ya mpoka, okwa ligamene pombanda nokwa ti kuSakeus: “Sakeus, 

londoloka mbala, oshoka ondi na oku ka talela po nena maandjeni.” 

6Sakeus nokwa taamba Jesus nenyanyu. 

7Aantu ayehe mboka ye shi mono, oya ngungutula ya ti: “Nguno okwa yi, a ka talele 

po omulumentu omulunde.” 

8Nena Sakeus okwa thikama nokwa lombwele Omuwa a ti: “Omuwa, pulakena! Etata 

lyeliko lyandje otandi ke li pa oohepele, nongele ku na ngoka nde mu yugu 

nokulongitha iifundja, otandi ke mu shunithila iinima oyo tuu mbyoka lune.” 

9Jesus okwa ti kuye: “Nena tuu ndjika ehupitho lye ya megumbo ndika, oshoka naye 

wo omuna gwaAbraham. 

10Oshoka Omuna gwOmuntu okwe ya okukonga nokuhupitha shoka sha kana.” 

Eyele lyiimaliwa 

11Jesus okwa hokololele mboka ya li taye mu pulakene eyele ndika. Oye okwa li 

popepi naJerusalem naantu oya li ye shi, Oshilongo shaKalunga otashi holoka mbala. 

12Jesus okwa ti ihe: “Okwa li ku na omulumentu omuvalekele e ta yi koshilongo 

shokokule, a ka ningwe omukwaniilwa, ye a galuke. 

13Manga inaa ya, okwi ithana aamati ye omulongo nokwe ya pe kehe gumwe 

iimaliwa iisiliveli omulongo e ta ti kuyo: ‘Indeni, mu ke yi likolithe iikwawo, manga 

tandi galuka.’ 

14Ihe aakwashilongo she oye mu tondo noye mu tumine aatumwa ya ti: ‘Omulumentu 

nguka inatu mu hala, a ninge omukwaniilwa gwetu.’ 

15“Omulumentu okwa ningwa omukwaniilwa e ta galuka. Opo okwi ithana aamati ye, 

mboka e ya pele iimaliwa, ye ye kuye, opo a tseye kutya oya likola shi thike peni. 

16“Gwotango okwe ya nokwa ti: ‘Omuwa, iimaliwa yoye omulongo onde yi likolitha 

iikwawo omulongo.’ 

17Oye okwa ti: ‘Yaloo, omumati ngoye omwaanawa! Ongoye sho wa li 

omwiinekelwa miinima iishona, otandi ke ku pa epangelo lyiilando omulongo.’ 

18Omutiyali okwe ya nokwa ti: ‘Omuwa, iimaliwa yoye omulongo onde yi likolitha 

iikwawo itano.’ 

19Nguka okwe mu lombwele a ti: ‘Ngoye oto ka pangela iilando itano.’ 

20“Mukwawo okwe ya e ta ti: ‘Iimaliwa yoye oyo mbika; onda kala nde yi pungula 

moshikayiwa. 

21Ngame onda li nde ku tila, oshoka ongoye omulumentu omudhigu. Oho kutha shono 

shaa shi shoye, noho teya shoka inoo shi kuna.’ 

22Oye okwa ti kuye: ‘Ongoye omumati omukolokoshi! Otandi ku pangula 

omolwoohapu dhoye. Ou shi ndje omudhigu handi kutha shoka shaa shi shandje, 

nohandi teya shoka inaandi shi kuna. 

23Omolwashike inoo tula iimaliwa yandje mombaanga? Opo ando ngame sho nda 

galuka, nda galulilwa shoka shandje kwa gwedhelwa ontanitho.’ 

24“Nena omukwaniilwa okwa lombwele mboka ya li ya thikama mpoka: ‘Mu kutheni 

iimaliwa mbyoka, mu yi pe ngoka a likolitha iimaliwa omulongo.’ 

25Oyo oya ti kuye: ‘Ngoka oku na nale iimaliwa iikwawo omulongo.’ 

26Oye okwe ya yamukula a ti: ‘Ngoka e na, oye ta pewa oshindji. Ihe ngoka kee na, 

oye ta kuthwa naashoka e shi na. 

27Ngashingeyi aatondi yandje mbaka inaa hala, ndi ninge omukwaniilwa gwawo, ye 

eteni nkuka, mu ya dhipagele koshipala shandje.’ ” 

Jesus ta kayile ta yi kuJerusalem 

(Mat. 21:1-11; Mrk. 11:1-11) 

28Jesus sho a popi ngaaka, okwa kwata komeho u uka kuJerusalem. 

29Sho a thiki popepi naBetfage naBetania pOndundu yooholivi, okwa tetekelitha 

aalongwa ye yaali 

30e ta ti kuyo: “Indeni komukunda ngwiyaka gu li komeho geni. Ngele mwa thiki ko, 

otamu ka mona ontana yokasino ya pandekwa, ndjoka inaayi kayilwa nando onale 

komuntu. Yi pandukululeni mo, ne mu yi ete nkuka. 

31Ngele ku na ngoka te mu pula: ‘Otamu yi pandukululile shike?’ Mu lombweleni 

kutya Omuwa okwe yi pumbwa.” 

32Oyo oya yi noya adha ayihe yi li, ngaashi Jesus e yi ya lombwele. 

33Ano manga taa pandukulula mo ontana, ooyene oye ya pula ya ti: “Omolwashike 

tamu yi pandukulula mo?” 

34Oyo oya yamukula ya ti: “Omuwa okwe yi pumbwa.” 

35Oyo oye yi eta kuJesus noya yala oonguwo pombunda yayo e taa kayilike ko Jesus. 

36Manga te ende, aantu oya yala oonguwo dhawo mondjila. 

37Ano sho a thiki popepi naJerusalem, pehala mpoka ondjila tayi kuluka tayi zi 

kOndundu yooholivi, ongundu onene yaalongwa ye oya tameke okupandula 

nokuhambelela Kalunga mokulekule omolwiilongankondo ayihe mbyoka ye yi mono 

38ya ti: “Omukwaniilwa ngoka te ya medhina lyOmuwa, na lalekwe nuuyamba 

kuKalunga! Ombili omegulu nesimano olyaKalunga!” 

39Nena yamwe yomaafarisayi oya lombwele Jesus mokati kongundu ya ti: “Muhongi, 

lombwela aalongwa yoye, ya mwene.” 

40Jesus okwa ti kuyo: “Otandi mu lombwele: ngele taa mwena, nena omamanya otagi 

igidha.” 

Jesus ta lili Jerusalem 

41Jesus sho a hedha popepi noshilando, okwe shi tala e te shi lili 

42a ti: “Ando ongoye wa dhimbulula nena kutya oshike we shi pumbwa omolwombili 

yoye. Ihe shika osha holekwa omeho goye. 

43Oshoka omasiku otage ke ya, uuna aatondi yoye taye ke ku kondeka e taye ku 

kundukidha koombinga adhihe. 

44Oyo otaye ku hanagula po thiluthilu naantu ayehe ye li mo; itaa ka thiga po mpaka 

emanya lya tentekwa kekwawo inaaye li kumuna po, oshoka ngoye ino dhimbulula 

ethimbo ndyoka Kalunga e ya, e ku hupithe.” 

Jesus to opaleke otempeli 

(Mat. 21:12-17; Mrk. 11:15-19; Joh. 2:13-22) 

45Jesus okwa yi motempeli nokwa tameke okutidha mo aahalithi 

46e ta ti kuyo: “Okwa nyolwa: ‘Ongulu yandje oyi na okwiithanwa ongulu 

yegalikano,’ ihe ne omwe yi ningi ombogo yaayugi.” 

47Esiku kehe Jesus okwa li ta longo aantu motempeli. Opo aayambi aakuluntu, 

aalongimpango naakuluntu yoshigwana oye mu kongo, ye mu dhipage, 

48ihe oya nyengwa oku shi ninga, oshoka aantu ayehe oya li ya hokwa oku mu 

pulakena. 

LUKAS 20 

Jesus ta pulwa kombinga yepangelonkondo lye 

(Mat. 21:23-27; Mrk. 11:27-33) 

1Esiku limwe, Jesus sho a li ta longo aantu motempeli e te ya uvithile elaka etoye, 

aayambi aakuluntu naalongimpango pamwe naakuluntu yoshigwana oye ya 

2e taa ti kuye: “Tu lombwela, okoonkondo dhalye ho longo ngeyi? Olye e ku pa 

epitikilo lyokuninga iinima ya tya ngeyi?” 

3Jesus okwe ya yamukula a ti: “Nangame wo otandi mu pula epulo limwe. Yamukulii 

ndje. 

4Okushasha kwaJohannes okwa zi kuKalunga nenge omaantu?” 

5Oyo oya kundathana ya ti: “Ngele tatu ti: ‘Okwa zi kuKalunga,’ nena ota ka pula: 

omolwashike inaamu itaala Johannes? 

6Ihe ngele tatu ti: ‘Omaantu,’ nena aantu ayehe mbaka otaye ke tu dhipaga 

nomamanya, oshoka oye shi shi kutya Johannes oye omuhunganeki.” 

7Oyo oya yamukula ya ti: “Katu shi wo mpoka kwa za.” 

8Nena Jesus okwa ti kuyo: “Ano nangame wo itandi mu lombwele, okoonkondo 

dhalye tandi longo ngeyi.” 

Aalongi yeyana aawinayi 

(Mat. 21:33-46; Mrk. 12:1-12) 

9Nena Jesus okwa lombwele aantu eyele ndika: “Omusamane gumwe okwa tsike 

omiti dhomiviinu meyana lye nokwa langeke mo aalongi yeyana e ta yi koshilongo 

shilwe, nkoka ta kala ko ethimbo ele. 

10Ethimbo lyokukola oomviinu sho lya thiki, okwa tumu omupika gwe kaalongi 

yeyana, ye mu pe iiyimati mbyoka e na oku yi pewa. Ihe aalongi oya dhenge omupiya 

noye mu shunitha e li iikaha yowala. 

11Oye a tumu ko ishewe omupika gulwe, naanguka wo oye mu dhenge noye mu sitha 

ohoni e taye mu shunitha e li iikaha yowala. 

12Oye okwa tumu ko omupika omutitatu. Naye wo aalongi oye mu dhenge e taye mu 

umbu mo meyana. 

13Nena mwene gweyana okwa ti: ‘Otandi ningi ngiini? Otandi tumu ko omumwandje 

omuholike; nguka otaye mu tila.’ 

14Ihe aalongi yeyana sho ye mu mono, oya lombwelathana ya ti: ‘Nguno omuna 

gwamwene gweyana. Tu mu dhipageni, eliko li ninge lyetu!’ 

15Oyo oye mu umbu mo meyana e taye mu dhipaga.” “Mwene gweyana ota ka ninga 

ngiini aantu mbano?” Jesus okwa pula. 

16“Oye ote ya e te ya dhipaga po, neyana ote li pe yalwe.” Aantu sho ye shi uvu, oya 

ti: “Itashi vulika!” 

17Jesus okwe ya tala e te ya pula ta ti: “Enyolo ndika otali ti ngiini? 

‘Emanya ndyoka aatungi ye li ekelehi, olyo lya ningi emanya li na oshilonga li vule 

agehe.’ ” 

18“Kehe tuu ngoka ta pundukile kemanya ndyoka, oye ota teka; naangoka ta gwilwa 

kemanya ndyoka, oye ota nyanyagulwa.” 

Epulo kombinga yokufuta oompale 

(Mat. 22:15-22; Mrk. 12:13-17) 

19Aalongimpango naayambi aakuluntu oya kambadhala okukwata Jesus pethimbo tuu 

ndyoka, oshoka oya dhimbulula kutya oyo taa popiwa meyele ndika, ihe oya tila 

aantu. 

20Oyo oya tegelele ompito yilwe noya futu meholamo aalumentu yamwe, ye shi 

okweenda miineya. Mbaka oye ya tumu kuJesus, ye mu kwate moohapu, opo ye mu 

gandje kepangelo nomeutho lyomuleli gwoshilongo. 

21Aalumentu yiineya oya ti kuJesus: “Muhongi, otu shi shi kutya oho popi noho longo 

aantu oshili. Ongoye iho tala olupe lwomuntu, nondjila yaKalunga oto yi longo 

pashili. 

22Tu lombwela: Osho opala tuu, tu pe omupangeli Omuroma oompale, nenge inashi 

opala?” 

23Jesus okwa dhimbulula omakoto gawo e ta ti kuyo: 

24“Ulukilii ndje oshimaliwa shoshene. Efano ndika nenyolo ndika li li ko, olyalye?” 

Oyo oya yamukula: “Olyomupangeli Omuroma.” 

25Nena Jesus okwe ya lombwele a ti: “Ano shono shomupangeli, shi peni omupangeli, 

naashoka shaKalunga, shi peni Kalunga.” 

26Ano oyo oya nyengwa oku mu kwata nando omoshinima shimwe montaneho 

yaantu, onkee oya mwena owala ya kuminwa eyamukulo lye. 

Epulo kombinga yeyumuko 

(Mat. 22:23-33; Mrk. 12:18-27) 

27Aasadukayi yamwe oye ya kuJesus oomboka haa ti, kaku na eyumuko noye mu pula 

ya ti: 

28“Muhongi, Moses okwe tu nyolele ngeyi: ‘Ngele ku na omulumentu inaa mona 

oluvalo, ye ta si, nena omukiintu gwe na hokanwe komumwayina, opo nakusa a 

monenwe oluvalo.’ 

29Okwa li ku na aalumentu aamwayinathana ye li yaheyali. Omutango okwa hokana 

nokwa si kee ne oluvalo. 

30Osho wo omutiyali okwa hokana po omuselekadhi ngoka, 

31osho omutitatu wo. Shika osha ningwa kwaayehe yaheyali, ihe oya si kaaye na 

oluvalo. 

32Ohugunina omukiintu okwa si wo. 

33Ano mesiku uuna aasi taa ka yumudhwa, ota ka ninga gwalye mwaambaka, oshoka 

ayehe yaheyali oya li ye mu hokana?” 

34Jesus okwe ya yamukula a ti: “Aantu yomuuyuni mbuka ohaa hokana nohaa 

hokanwa, 

35ihe mboka ya talwa ya gwana okuyumudhwa kuusi noyo opalela okuya muuyuni 

mbwiyaka tau ya, ihaa hokana noihaa hokanwa. 

36Oyo oya fa aayengeli yaKalunga noitaa si. Oyo aana yaKalunga, oshoka oya 

yumudhwa kuusi. 

37NaMoses wo okwe shi holola sha yela kutya aasi otaa ka yumudhwa. Mehokololo 

ndyoka tali popi oshihwa sha hwama ota ti kutya Omuwa oye Kalunga kaAbraham, 

Kalunga kaIsak naKalunga kaJakob. 

38Kalunga ke shi Kalunga kaasi, aawe, okaanamwenyo; oshoka mekwatathano naye 

ayehe otaa kala ye na omwenyo.” 

39Nena yamwe yomaalongimpango oya yi mo ya ti: “Owa yamukula nawa, 

Muhongi.” 

40Okuza mpoka inaa vula we okupula Jesus sha. 

Kristus oye omuna gwalye 

(Mat. 22:41-46; Mrk. 12:35-37) 

41Jesus okwa ti kuyo: “Aantu otaa vulu ngiini okutya, Kristus oye omuna gwaDavid? 

42Oshoka David ye mwene membo lyOmapisalomi ota ti: 

‘Omuwa okwa lombwele Omuwa gwandje: Kala omutumba kolulyo lwandje, 

43sigo tandi tula aatondi yoye kohi yoompadhi dhoye.’ 

44“David ngele ote mu ithana Omuwa, ano Kristus oye omwana pamukalo guni?” 

Angaleni aalongimpango 

(Mat. 23:1-36; Mrk. 12:38-40) 

45Aantu ayehe manga ya li taa pulakene, Jesus okwa ti kaalongwa ye: 

46“Angaleni aalongimpango mboka ye hole okweenda ya zala oonguwo oondeendeka 

nokukundilwa pokuma hapu gongala aantu. Oyo oye hole kiipundi yokomeho 

moosinagoga nopomahala ga simana miituthi. 

47Oyo ohaa li omagumbo gaaselekadhi nohaa galikana omagalikano omaleeleka 

gokumonika kwowala. Oyo otaa ka mona epangulo edhigu.” 

LUKAS 21 

Eyambo lyomuselekadhi 

(Mrk. 12:41-44) 

1Jesus okwa lengalenga nokwa mono, aayamba nkene taa tula omagano moshiketha 

shotempeli. 

2Nena okwa mono omuselekadhi gumwe ohepele a tula mo uupeni uyali. 

3Oye okwa ti: “Otandi mu lombwele kutya kape na omalimbililo, omuselekadhi 

nguka ohepele okwa tula mo oshindji e vule ayehe yalwe. 

4Oshoka ayehe mboka oya tula mo, ya kutha muuyamba wawo, ihe omuselekadhi 

moluhepo lwe okwa gandja ashihe shoka a li e shi na, iipalutha ye ayihe.” 

Jesus ta popi ehanagulo lyotempeli 

(Mat 24:1-2; Mrk. 13:1-2) 

5Yamwe yomuyo sho ya popi kombinga yotempeli, nkene ya tungwa nomamanya go 

opala noya zalekwa nomagano ngoka ga pewa Kalunga, Jesus okwa ti: 

6“Omu yi wete ayihe mbino; omasiku otage ke ya, uuna itaapa ka thigwa nando 

emanya lya tentekwa kekwawo inaali kumunwa po.” 

Omandhindhiliko gehulilo lyuuyuni 

(Mat. 24:3-14; Mrk. 13:3-13) 

7Oyo oye mu pula ya ti: “Muhongi, shika otashi ningwa uunake? Nendhindhiliko 

ndyoka tali ka holola kutya ethimbo lya thiki, mbika yi ningwe, olini?” 

8Jesus okwa ti: “Kotokeni, mwaa pukithwe. Oshoka otaku ka holoka aantu oyendji 

medhina lyandje taa iti kutya oyo ngame notaa ti kutya ethimbo olya thika. Ihe inamu 

ya landula. 

9Inamu tilithwa, ngele tamu uvu oonkundana dhiita nomapiyagano. Mbika oyi na 

okuningwa, ihe ehulilo inali thikana natango.” 

10Oye okwe ya lombwele natango a ti: “Iigwana otayi ka thikama okukondjithathana, 

niilongo otayi ka matukilathana. 

11Otaku ke ya omakakamo gevi omatilithi, oondjala nomalega koombinga 

noombinga. Kegulu otaku ka holoka iitilithi iinene nomandhindhiliko omakumithi.” 

12“Manga ayihe mbika inaayi ningwa, otamu ka kwatwa notamu ka tidhaganwa. 

Otamu ka falwa koompangu moosinagoga e tamu ke edhililwa mondholongo. Otamu 

ka falwa wo kiipala yaakwaniilwa noyomalenga omolwandje. 

13Otashi ka kala ompito yeni, mu ninge oonzapo dhokupopya oshili mokati kawo. 

14Ilongekidheni ano, mwaa kale mu na oshimpwiyu kutya otamu ki ipopila ngiini. 

15Oshoka ngame otandi ke mu pa iitya noondunge tadhi nyenge aatondi yeni ayehe 

oku mu kondjitha noku mu ludhikitha. 

16Otamu ka gandjwa miikaha yaatidhagani kaakuluntu yeni, kaamwanyoko 

aalumentu, kaanezimo nokookuume keni; yamwe yomune otaye ke ya dhipaga. 

17Otamu ka tondwa kwaayehe omolwandje. 

18Ihe one otamu kala mwa gamenwa, nefufu limwe lyokomitse dheni itali kana. 

19Mokwiidhidhimika otamu ihupithile oomwenyo dheni.” 

Jesus ta popi ehanagulo lyaJerusalem 

(Mat. 24:15-21; Mrk. 13:14-19) 

20“Uuna tamu mono, Jerusalem sha kondekwa komatanga gaakwiita, tseyeni kutya 

oshi li popepi nokuhanagulwa po. 

21Nena ayehe mboka ye li muJudea, naa tembukile koondundu; naamboka ye li 

moshilando shoshene, naa fadhuke po; naamboka taa adhika kondje yasho, inaa 

galukila mo. 

22Oshoka ngaka ogo omasiku ngoka Kalunga ta geele Aaisraeli, opo Omanyolo ga 

tsakanithwe ngoka taga ti: 

23Yayee aasimba naamwali yopomasiku ngoka! Oshoka uudhigu uunene otau ka adha 

oshilongo shika, nondjahi yaKalunga otayi ke ya kombanda yaantu mbaka. 

24Oyo otaa ka sa kegongamwele notaa ka falwa muupika miilongo ayihe. Aapagani 

otaa ka lyatagula Jerusalem, sigo ethimbo lyawo lya hulu po. 

Uuna Omuna gwOmuntu te ya 

(Mat. 24:29-31; Mrk. 13: 24-27) 

25“Otaku ka holoka omandhindhiliko ketango, komwedhi nokoonyothi. Aantu ayehe 

yokombanda yevi otaa ka limbililwa notaa ka tilithwa kepopomo lyefuta 

nokomakuthikuthi galyo. 

26Aantu otaa ka sa omoluumbanda mokutegelela mbyoka tayi ka adha evi alihe, 

oshoka oonkondo dhomewangandjo otadhi ka tukuluka. 

27Oyo otaa ka mona Omuna gwOmuntu te ya te endele moshikogo e na oonkondo 

odhindji neadhimo. 

28Ano mbika ayihe ngele tayi tameke okuningwa, yelutheni omitse dheni, mu ukilila 

nokutegelela, oshoka ehupitho lyeni lya thiki popepi.” 

Eyele lyomukwiyu 

(Mat. 24:32-35; Mrk. 13: 28-31) 

29Nena Jesus okwe ya lombwele eyele a ti: “Dhiladhileni omukwiyu nosho wo omiti 

dhilwe. 

30Omafo gadho ngele taga mbunyuka, nena omu shi shi kutya othinge oyi li popepi. 

31Ano osho wo, ngele tamu mono ayihe mbika tayi ningwa, kaleni mu shi shi kutya 

Oshilongo shaKalunga oshi li popepi. 

32“Ongame tandi mu lombwele: Aantu mboka ye na omwenyo ngashingeyi, itaa si, 

manga ayihe mbika inaayi gwanithwa. 

33Egulu nevi otayi hulu po, ihe oohapu dhandje kadhi na mpoka tadhi hulu po.” 

Tonateni 

34“Ikotokeleni ne yene! Inamu etha, omadhiladhilo geni ga luudhikwe kiituthi 

nokuunkolwi nokiimpwiyu yopauyuni, opo esiku ndyoka lyaaye mu adhe 

ombaadhilila. 

35Oshoka otali ya ongomwigo, tali akele aantu ayehe kombanda yevi alihe. 

36Tonateni, ne mu galikane ethimbo kehe, mu mone oonkondo dhoku mu pititha 

mumbika ayihe tayi ka ningwa, nokuthikama koshipala shOmuna gwOmuntu.” 

37Momasiku ngoka Jesus okwa longo aantu motempeli pethimbo lyomutenya, ihe 

uusiku ngele we ya, oha yi, a ka lale kOndundu yooholivi. 

38Aantu ayehe oya meneka ongula onene e taa yi kotempeli, ye ke mu pulakene. 

LUKAS 22 

Jesus ta kundathanwa 

(Mat. 26:1-5; Mrk. 14:1-2; Joh. 11:45-53) 

1Ano ethimbo lyoshituthi shiikwiila inaayi fulikwa, nokutya Opaasa, olya thiki. 

2Aayambi aakuluntu naalongimpango oya li taa kongo ompito, ya dhipage Jesus, 

oshoka oya li ya tila aantu. 

Jesus ta landithwa po 

(Mat. 26:14-16; Mrk. 14:10-11) 

3Nena Satana okwa yi muJudas i ithanwa Iskariot, gumwe gwaamboka omulongo 

nayaali. 

4Opo Judas okwa yi nokwa kundathana naayambi aakuluntu nosho wo naakuluntu 

yaalangeli yotempeli, nkene e na okugandja Jesus miikaha yawo. 

5Oyo oya nyanyukwa noyu uvaneke, ye mu pe iimaliwa. 

6Judas okwe shi zimine nokwa kala ta kongo ethimbo lyo opala okugandja Jesus 

kuyo, manga aantu inaaye shi tseya. 

Jesus ta longekidha uulalelo wOpaasa 

(Mat. 26:17-25; Mrk. 14:12-21; Joh. 13:21-30) 

7Esiku olya thiki pomasiku goshituthi shiikwiila inaayi fulikwa, uuna onzigona 

yOpaasa yi na okudhipagwa. 

8Jesus okwa tumu Petrus naJohannes nokwe ya lombwele a ti: “Indeni, mu ke tu 

longekidhile uulalelo wOpaasa, tu u lye.” 

9Oyo oye mu pula ya ti: “Openi wa hala, tu ke u longekidhe?” 

10Oye okwa ti: “Pulakeneni! Ngele mwa yi moshilando, otamu ka tsakaneka 

omulumentu a humbata etenga lyomeya. Mu landuleni sigo omegumbo moka u uka, 

11e tamu lombwele mwene gwegumbo tamu ti: ‘Muhongi ote ku pula: Openi pu na 

oshinyanga shaayenda, ndi lile mo pamwe naalongwa yandje uulalelo wOpaasa?’ 

12Oye note mu ulukile ondjugo onene yopombanda yo opalekwa. Longekidheni 

ayihe.” 

13Oyo oya yi noya adha ayihe yi li, ngaashi Jesus e ya lombwele, e taa longekidha 

uulalelo wOpaasa. 

Edhiko lyUulalelo Uuyapuki 

(Mat. 26:26-30; Mrk. 14:22-26; 1Kor. 11:23-25) 

14Ethimbo sho lya thiki, Jesus okwa kuutumba poshililo pamwe naayapostoli. 

15Oye nokwa ti kuyo: “Onda yuulukwa vale okulya Opaasa ndjika pamwe nane, 

manga inaandi hepekwa. 

16Oshoka otandi mu lombwele: Itandi li we Opaasa, sigo uuna tandi ka lya ndjiyaka 

yomOshilongo shaKalunga.” 

17Nena Jesus okwa kutha oshitenga, a hambelele nokwa ti: “Shi taambeni, mu 

paathane. 

18Oshoka otandi mu lombwele: Okuza mpaka itandi nu we omaviinu, Oshilongo 

shaKalunga manga inaashi holoka.” 

19Oye a kutha wo oshikwiila, a hambelele, okwe shi pambula nokwe shi ya pe e ta ti: 

“Shika osho olutu lwandje ndoka talu mu gandjelwa. Shi ningeni nokudhimbulukwa 

ndje.” 

20Osho tuu wo, sho ya mana okulya, okwe ya pe oshitenga e ta ti: “Oshitenga shika 

osho ehangano epe lyomombinzi yandje ndjoka tayi tilwahi molweni.” 

21“Ano tala! Ngoka ta gwaaleke ndje, oku li mpaka poshililo pamwe nangame. 

22Oshoka Omuna gwOmuntu oku na okusa, ngaashi Kalunga e shi tokola nale; ihe 

yaye omuntu ngoka te mu gwaaleke!” 

23Oyo oya tameke okupulathana kutya olye ngoka gwomokati kawo te shi ningi. 

Omaludhi kutya olye omunene 

24Mokati kaalongwa omwa penduka edhiladhilo kutya olye ngoka e na okutalwa 

omukuluntu e vule ooyakwawo ayehe. 

25Jesus okwa ti kuyo: “Aakwaniilwa yomuuyuni mbuka ohaa pangele aantu yawo 

koonkondo, naapangeli yawo oya hala, yi ithanwe ookuume kaantu. 

26Ihe ne inamu kala ngaaka! Omukuluntu gwomokati keni na ninge omuhugunini, 

naangoka gwokomeho na ninge omuyakuli. 

27Oshoka olye e na esimano, oye ngoka a kuutumba poshililo ta li nenge oye ngoka ta 

yakula? Ndishi oye ngoka a kuutumba owala. Ihe ngame ondi li mokati keni nda fa 

omuyakuli.” 

28“One mwa kala pamwe nangame momamakelo gandje agehe. 

29Ngaashi Tate a pe ndje epitikilo lyokupangela, osho nangame wo otandi mu pe 

oshilongo. 

30One tamu ka lya notamu ka nwa poshililo shandje omOshilongo shandje e tamu ka 

kuutumba kiipangelapundi, mu pangule omazimo omulongo nagaali gaIsrael.” 

Jesus ta londodha aalongwa ye 

(Mat. 26:31-35; Mrk. 14:27-31; Joh. 13:36-38) 

31“Simon, Simon! Pulakena! Satana okwa pula e ta pewa epitikilo, e mu makele ne 

amuhe, ongaashi omukiintu ta yele iilya polupale. 

32Ihe ngame onde ku galikanene, opo eitaalo lyoye lyaa kane. Nongele wa galukile 

kungame, tsa wo ooyakweni omukumo.” 

33Petrus okwa ti kuye: “Omuwa, ngame ondi ilongekidha okuya mondholongo pamwe 

nangoye nosho wo okusa pamwe nangoye.” 

34Jesus okwa ti kuye: “Petrus, otandi ku lombwele: Uusiku mbu wonena 

ekondombolo manga inaali iga, oto idhimbike ndje lutatu to ti ku shi ndje.” 

35Nena Jesus okwa ti kuyo: “Sho nde mu tumiine mwaa na okampunda kiimaliwa, 

ompunda yokweenda nayo noongaku, omwa li mwa pumbwa sha?” Oyo oya ti: 

“Aawe.” 

36Jesus okwa ti kuyo: “Ihe ngashingeyi ngoka e na okampunda kiimaliwa nenge 

ompunda yokweenda nayo, ne yi kuthe. Ngoka kee na egongamwele, na landithe po 

ombaikitha ye, e li ilandele. 

37Oshoka otandi mu lombwele: Enyolo ndyoka tali ti: ‘Oye a yalulilwa 

maakolokoshi,’ oli na okutsakanithwa. Oshoka ashihe shoka sha nyolwa tashi popi 

ndje, oshi na okuninga shoshili.” 

38Aalongwa oya ti kuye: “Omuwa, tala, otu na po omagongamwele gaali.” Oye okwa 

ti kuyo: “Sigo opo mpo sha gwana!” 

Jesus ta galikana 

(Mat. 26:36-46; Mrk. 14:32-42) 

39Jesus okwa zi mo nokwa yi, ngaashi i igilila, kOndundu yooholivi. Aalongwa ye 

oya yi pamwe naye. 

40Sho a thiki kehala ndyoka, okwa ti kuyo: “Galikaneni, mwaa pwile memakelo.” 

41Nena okwe ya thigi po okakako ke thike pedhaadhigo lyemanya nokwa tsu oongolo 

e ta galikana 

42a ti: “Tate, ngele oto shi pitika, oshitenga shika nashi pitilile ndje po. Ihe 

hamolwehalo lyandje, ihe olyoye li gwanithwe.” 

43[Omuyengeli gwomegulu okwe ya kuye nokwe mu tsu omukumo. 

44Oye okwa adhika kuuwehame uunene nokwa galikana a mana mo. Omazigudhe 

ngoka ga zi muye, oga li ga fa omata gombinzi noga ndondele pevi.] 

45Konima yokugalikana okwa thikama e ta shuna kaalongwa ye nokwe ya adha ya 

kotha, oshoka oya li ya sa oluhodhi. 

46Oye okwa ti kuyo: “Omolwashike tamu kotha? Pendukeni, mu galikane, mwaa 

pwile memakelo.” 

Jesus ta kwatwa 

(Mat. 26:47-56; Mrk. 14:43-50; Joh. 18:3-11) 

47Manga Jesus ta popi, ongundu yaantu oye ya po, ya kwatelwa komeho kuJudas, 

gumwe gwomaalongwa omulongo nayaali. Oye okwa hedha kuJesus nokwe mu thipi 

komilungu. 

48Jesus okwa ti kuye: “Judas, Omuna gwOmuntu oto mu gwaaleke noku mu thipa 

komilungu?” 

49Ano aalongwa mboka ya li pamwe naJesus, sho ya mono shoka tashi ningwa, oya ti: 

“Omuwa, natu kondje nomagongamwele getu?” 

50Nena gumwe oku umpile omumati gwomuyambimukuluntu nokwe mu fegula okutsi 

kwokolulyo. 

51Jesus okwa yamukula a ti: “Opuwo, inashi ningwa we!” Oye okwa gumu okutsi 

kwomumati nokwe mu aludha. 

52Nena Jesus okwa lombwele aayambi aakuluntu, aakuluntu yaalangeli yotempeli 

naakuluntu yoshigwana mboka ye ya oku mu kwata a ti: “Omwe ya, mu kwate ndje 

ongomukolokoshi mu na omagongamwele noondhimbo? 

53Esiku kehe onda kala pamwe nane motempeli, ihe inamu kwata ndje. Ihe ndika olyo 

ethimbo lyeni nolyoonkondo dhomupangeli gwomilema.” 

Petrus ti idhimbike Jesus 

(Mat. 26:57-58, 69-75; Mrk. 14:53-54, 66-72; Joh. 18:12-18, 25-27) 

54Oyo oya kwata Jesus noye mu fala megumbo lyomuyambimukuluntu. Petrus okwa 

landula mo e li konima kokule. 

55Molugumbo lwomeni omwa li mu na yamwe ya kuutumba taa huhulukwa pomulilo, 

naPetrus okwe ya e ta kuutumba mongundu yawo. 

56Ano gumwe gwomaayakuli aakadhona sho a mono Petrus ta huhulukwa, okwe mu 

tongolola e ta ti: “Omulumentu nguka naye wo okwa li pamwe naJesus.” 

57Ihe Petrus okwi idhimbike a ti: “Nekulu, kandi mu shi nando.” 

58Konima yokathimbo omulumentu gumwe okwe mu dhimbulula e ta ti: “Nangoye 

wo ogumwe gwawo.” Petrus okwa yamukula a ti: “Mentu ngoye, hangame.” 

59Sho pwa piti otundi yimwe, omulumentu gumwe ishewe okwa koleke a ti: “Kapu na 

omalimbililo, omulumentu nguka okwa li pamwe naye, oshoka naye wo Omugalilea.” 

60Petrus okwa yamukula a ti: “Mentu ngoye, kandi uvite ko shoka to popi.” Ano 

manga ta popi, ekondombolo olyi igi. 

61Opo Omuwa okwa punguluka nokwa tongolola Petrus. Petrus okwa dhimbulukwa 

oohapu dhOmuwa, sho a tile: “Nena tuu ndjika, ekondombolo manga inaali iga, 

ongoye to idhimbike ndje lutatu.” 

62Petrus okwa yi pondje e ta lili nokulililila. 

Jesus ta shekwa e ta dhengwa 

(Mat. 26:67-68; Mrk. 14:65) 

63Aalumentu mboka ya li ya langela Jesus, oye mu sheke e taye mu dhenge. 

64Oyo oye mu siikile koshipala noye mu pula ya ti: “Tengeneka, olye e ku dhenge?” 

65Oyo oye mu sheke omasheko omakwawo ogendji. 

Jesus e li kiipala yaatokoli 

(Mat. 26:59-66; Mrk. 14:55-64; Joh. 18:19-24) 

66Ano sho kwa shi, aakuluntu yoshigwana, aayambi naalongimpango oya gongala, 

naJesus okwa etwa moshigongi shawo. 

67Oyo oye mu pula ya ti: “Tu lombwela, ngele ongoye Kristus.” Oye okwe ya 

yamukula a ti: “Ngele ando ondi mu lombwele, itamu itaale ndje. 

68Nongele ando ondi mu pule epulo limwe, itamu yamukula ndje. 

69Ihe okuza mpaka otamu ka mona Omuna gwOmuntu a kuutumba kolulyo 

lwaKalunga, ngoka e na oonkondo adhihe.” 

70Oyo ayehe oye mu pula ya ti: “Ngoye ano Omuna gwaKalunga?” Oye okwa ti 

kuyo: “One omwa ti kutya ongame.” 

71Oyo oya ti: “Tse inatu pumbwa nando onzapo yimwe yi tu lombwele. Otse yene otu 

uvu oohapu adhihe ndhoka e dhi popi.” 

Jesus koshipala shaPilatus 

(Mat. 27:1-2, 11-14; Mrk. 15:1-5; Joh. 18:28-38) 

LUKAS 23 

1Ongundu ayihe yaantu oya thikama noya fala Jesus kuPilatus. 

2Oyo oya tameke oku mu tamaneka taa ti: “Omulumentu nguka otwe mu kwata, 

oshoka ota pukitha aantu note ya indike okugandja oompale komupangeli Omuroma, 

ye ti iti kutya oye Kristus, omukwaniilwa.” 

3Pilatus okwe mu pula a ti: “Ongoye omukwaniilwa gwAajuda?” Jesus okwe mu 

yamukula: “Osho wa ti.” 

4Nena Pilatus okwa lombwele aayambi aakuluntu nongundu ayihe a ti: “Kandi wete 

etompelo lyokupa omulumentu nguka oondjo.” 

5Ihe aatamaneki oya dhiginine noonkondo ya ti: “Oye ota piyaganeke aantu nelongo 

lye. Oye okwa tameke muGalilea nokwe ende muJudea ashihe sigo oompaka.” 

Jesus koshipala shaHerodes 

6Ano Pilatus sho e shi uvu, okwa pula a ti: “Omulumentu nguka Omugalilea?” 

7Sho a kundana kutya Jesus okwa za koshitopolwa shoka shi li mepangelo 

lyaHerodes, okwe mu tumu kuHerodes, oshoka Herodes okwa li muJerusalem 

pethimbo ndyoka. 

8Herodes okwa nyanyukwa unene, sho a mono Jesus, oshoka okwa adhika e mu uvu 

owala nokwa kala ethimbo ele e na ehalo oku mu mona; unene okwa kala a hala, a 

mone Jesus ta longo oshikumithalonga. 

9Ano Herodes sho a pula Jesus omapulo ogendji, Jesus ina yamukula nando osha. 

10Aayambi aakuluntu naalongimpango oye ya po noya lundile Jesus ye na uulaadhi. 

11Nena Herodes pamwe naakwiita ye oye mu dhini noye mu sheke. Oyo oye mu 

zaleke onguwo onene yesimano. Herodes nokwe mu shunitha kuPilatus. 



1640 

 

Ombiimbeli Ondjapuki 
@ 2008, Bible Society in Namibia. 

 

 

 

 

12Okuza kesiku tuu ndyoka Herodes naPilatus oya panga ihe uukuume, oshoka nale 

oya li ye tondathane. 

Jesus ta pangulilwa eso 

(Mat. 27:15-26; Mrk. 15:6-15; Joh. 18:39—19:16) 

13Pilatus okwa gongele aayambi aakuluntu, aakuluntu Aajuda naantu yalwe 

14e ta ti kuyo: “One omwe eta omulumentu nguka kungame tamu ti kutya ota pukitha 

aantu. Ngashingeyi onde mu pula nokuli montaneho yeni amuhe, ihe inandi mona 

muye nando eyono limwe ndyoka tamu mu tamanekele. 

15Herodes wo sho inee mu mona e na oondjo, okwe mu shunitha kutse. Omulumentu 

nguka ina ninga nando osha shoku mu dhipagitha. 

16Onda hala ndi mu dhengithe e tandi mu etha, a ye.” [17Pethimbo kehe lyoshituthi 

shOpaasa Pilatus ohe ya mangululile onkwatwa yimwe.] 

18Nena aantu ayehe oyi igidha mokule ya ti. “Na dhipagwe! Tu mangululila 

Barabbas!” 

19Barabbas okwa li e edhililwa mondholongo omolwekolokosho ndyoka lya li lya 

holoka moshilando nomolwedhipago. 

20Pilatus okwe ya tseyithile ishewe kutya okwa hala okumangulula Jesus. 

21Ihe oyo oyi igidha mokule ya ti: “Na alelwe, na alelwe komushigakano!” 

22Pilatus okwe ya pula olutitatu a ti: “Uuwinayi owashike ano ningi? Ngame inandi 

mu mona e na oondjo dhoku mu dhipagitha. Otandi mu dhengitha owala e tandi mu 

etha.” 

23Ihe oya dhiginine okwiigidha mokule taa ti kutya Jesus na alelwe komushigakano. 

Neigidho lyawo olya sindana. 

24Nena Pilatus okwa tokola, ehalo lyawo li gwanithwe. 

25Oye okwa mangulula omulumentu ngwiyaka taa pula, ngoka a li a tulwa 

mondholongo omolwekolokosho nedhipago, nokwa gandja Jesus miikaha yawo, ye ke 

mu ninge ngaashi ya hala. 

Jesus ta alelwa komushigakano 

(Mat. 27:32-44; Mrk. 15:21-32; Joh. 19:17-27) 

26Oyo oya yi naJesus. Mokweenda kwawo oya tsakaneke Simon, omulumentu 

Omukireni, a li ta zi kepya u uka moshilando. Aakwiita oye mu thikamitha noye mu 

tsike omushigakano komapepe ge, e gu humbate konima yaJesus. 

27Ongundu onene yaantu oya landula Jesus. Mokati kawo omwa li aakiintu mboka ya 

li taa lili notaa hekumuna omolwe. 

28Jesus okwa punguluka nokwe ya tala e ta ti. “Aakiintu Aajerusalem, inamu lila ndje, 

ihe ilileni ne yene naana yeni. 

29Oshoka omasiku otage ke ya, uuna aantu taa ka tya: ‘Aakiintu aanelago oomboka 

inaa mona uunona, inaa vala yo inaa yamutha.’ 

30Pethimbo ndyoka aantu otaa ka popya taa ti: ‘Oondundu, tu gwileni! iikulundundu, 

tu siikileni!’ 

31Oshoka omuti omutalala ngele otagu ningwa ngeyi, nena omuti omukukutu otagu 

ningwa ngiini?” 

32Jesus okwa falwa, a ka dhipagwe pamwe naalumentu aakolokoshi yaali. 

33Sho ya thiki kehala ndyoka lyi ithanwa Oshala sholukwe, oko ya alele Jesus 

komushigakano pamwe naakolokoshi mboka yaali komishigakano dhawo, gumwe 

okolulyo lwe nomukwawo okolumoho lwe. 

34Jesus okwa ti: “Tate, ya dhimina po oondjo dhawo, oshoka inaa tseya shoka taa 

ningi.” Oyo oya topolelathana oonguwo dhe pamukalo gwoku dhi umbila 

oshihogololitho. 

35Aantu oya thikama mpoka noye mu tala, manga aakuluntu Aajuda ye mu sheke ya 

ti: “Okwa li ha hupitha aantu yalwe, ni ihupithe ano, ngele oye Kristus, 

omuhogololwa gwaKalunga.” 

36Aakwiita wo oye mu sheke; oyo oye ya kuye noye mu pe omaviinu omalulu 

37e taa ti: “Ihupitha ano, ngele ngoye omukwaniilwa gwAajuda.” 

38Oohapu ndhika odha li dha nyolwa kombanda yomutse gwe: “Nguka oye 

omukwaniilwa gwAajuda.” 

39Gumwe gwomaakolokoshi okwe mu sheke wo a ti: “Ongoye Kristus? Ihupitha ano, 

u tu hupithe wo.” 

40Nena mukwawo okwe mu ganda a ti: “Iho tila Kalunga? Natse otu li megeelo olyo 

ndyoka. 

41Okuhepekwa kwetu oku li mondjila, sho tatu ningilwa shoka twe shi ilongela, ihe 

nguka ina ninga nando uuwinayi washa.” 

42Oye okwa ti kuJesus: “Jesus, dhimbulukwa ndje ngele wa thiki mOshilongo shoye.” 

43Jesus okwa ti kuye: “Ongame tandi ku lombwele, nena tuu ndjika oto ka kala 

pamwe nangame mOparadisa.” 

Jesus ta si 

(Mat. 27:45-56; Mrk. 15:33-41; Joh. 19:28-30) 

44Pokati komutenya lwopotundi omulongo nambali etango inali minikila, onkee okwa 

ningi omilema moshilongo ashihe sigo opotundi ontintatu yokomatango. 

45Nena etopolitho lyotempeli olya tuuka pokati. 

46Jesus okwi igidha mokule a ti: “Tate, omwenyo gwandje otandi gu gandja miikaha 

yoye.” Ano sho a popi ngeyi, okwa si. 

47Ano omukuluntu gwaakwiita sho a mono ayihe mbyoka ya ningwa po, okwa 

simaneke Kalunga a ti: “Kapu na omalimbililo, omulumentu nguka ke na oondjo.” 

48Aantu mboka ya gongalele okutala, sho ya mono shoka sha ningwa po, ayehe oya 

shuna komagumbo ya sa oluhodhi. 

49Aantu ayehe mboka ya li ye shaathane nawa naJesus, osho wo aakiintu mboka ye 

mu landula okuza kuGalilea, oya thikama kokule noya tala ayihe mbika. 

Jesus ta fumvikwa 

(Mat 27:57-61; Mrk. 15:42-47; Joh 19:38-42) 

50Okwa li ku na omulumentu, edhina lye Josef, gwomuArimatia, oshilando shAajuda. 

51Oye okwa li e na omikalo omiwanawa, he ende moshili nokwa kala a tegelela 

Oshilongo shaKalunga. Nonando oye okwa li oshilyo shoshigongi shaatokoli, ina 

zimina omatokolo niilonga yawo. 

52Oye okwa yi kuPilatus nokwe mu indile omudhimba gwaJesus. 

53Oye okwe gu kutha nokwe gu dhingile moshiyata oshitokele nokwe gu langeke 

mombila ya li ya hokwa memanya, inaamu tulwa nando nale omuntu. 

54Esiku olya li Etitano, nEsabati olya li pokutameka. 

55Aakiintu mboka ya li ya landula Jesus okuza kuGalilea, oya yi pamwe naJosef noya 

mono ombila nomudhimba mpoka gwa langekwa. 

56Ano sho ya shuna komagumbo, oya longekidha iizimba ya nika nawa nomugwayo, 

ya ka gwayeke omudhimba. MEsabati oya vululukwa, ngaashi shu uthwa kompango. 

LUKAS 24 

Eyumuko lyaJesus 

(Mat. 28:1-10; Mrk. 16:1-8; Joh. 20:1-10) 

1Ongula onene yesiku lyotango lyoshiwike aakiintu oya yi kombila ye na iizimba ya 

nika nawa, mbyoka ye yi longekidha. 

2Sho ye ya posheelo, oya adha emanya lya kandulwa po nale. 

3Oyo oya yi mo, ihe inaa mona mo omudhimba gwOmuwa Jesus. 

4Ano manga ya li ya limbililwa, ombaadhilila aalumentu yaali ya zala oonguwo tadhi 

adhima, oya thikama puyo. 

5Aakiintu oya haluka noyi ihata pevi. Aalumentu mboka oye ya popitha ya ti: 

“Omolwashike tamu kongo ngoka e na omwenyo mokati kaasi? 

6Ke mo muka, okwa yumudhwa kuusi. Dhimbulukweni shoka e mu lombwelele, 

manga a li muGalilea. 

7Okwa tile: ‘Omuna gwOmuntu oku na okugandjwa miikaha yaalunde, e ta ka alelwa 

komushigakano, ihe ngele pwa piti omasiku gatatu, ota ka yumudhwa kuusi.’ ” 

8Nena aakiintu oya dhimbulukwa oohapu dhaJesus. 

9Sho ya galuka kombila, oya hokolola ayihe mbika kaalongwa omulongo nagumwe 

nokuyalwe wo. 

10Aakiintu mbaka oyo Maria Magdalena, Johanna naMaria, yina yaJakob; oyo pamwe 

naakiintu ooyakwawo yalwe oya hokololele aayapostoli iinima mbika ayihe. 

11Ihe aayapostoli oya tala kutya oohapu dhaakiintu kadhi na oshilonga, onkee inaye 

dhi itaala. 

12Ihe Petrus okwa thikama e ta matukile kombila. Oye okwa ontamene mo nokwa 

mono mo owala omalapi ngoka ga li omudhimba. Nena okwa shuna kegumbo a 

kuminwa shoka sha ningwa po. 

Mondjila yokuEmmaus 

(Mat. 16:12-13) 

13Mesiku olyo tuu ndyoka yaali yomaalongwa oya li taa ende yu uka kokalando, 

edhina lyako Emmaus, ke li ookilometa omulongo nambali okuza kuJerusalem. 

14Oyo oya li taa kundathana iinima ayihe mbyoka ya ningwa po. 

15Ano manga taa popi notaa kundathana, Jesus mwene okwa hedha puyo e te ende 

pamwe nayo. 

16Oyo oye mu mono ngaa, ihe inaye mu dhimbulula. 

17Jesus okwa ti kuyo: “Otamu kundathana shike mokweenda kweni?” Oyo oya 

thikama ya lulika iipala yawo. 

18Gumwe gwawo, edhina lye Kleopas, okwe mu pula a ti: “Ongoye awike wa kala 

muJerusalem, ino uva shoka sha ningwa mo pomasiku ngano?” 

19Jesus okwe ya pula a ti: “Omwa ningwa shike?” Oyo oya yamukula ya ti: “Ooshoka 

sha ningwa kombinga yaJesus Omunasareti. Omulumentu nguka okwa li 

omuhunganeki e na oonkondo miilonga nomoohapu montaneho yaKalunga noyaantu 

ayehe. 

20Ihe aayambi aakuluntu naapangeli yetu oye mu gandja mompangu, a ka se, e taye 

mu alele komushigakano. 

21Tse otwa li twi inekele kutya omulumentu nguka oye ngoka e na okuhupitha 

Aaisraeli. Nena nokuli esiku etitatu, mbika ayihe sho ya ningwa. 

22Aakiintu yamwe yomokati ketu oye tu kumitha, sho ye ya ongula onene kombila, 

23ihe inaa mona omudhimba gwaJesus. Oyo sho ya galuka, oya hokolola kutya oya 

mono emoniko lyaayengeli mboka ye ya lombwele kutya Jesus oku na omwenyo. 

24Okuza mpoka yamwe yomokati kawo oya yi ko kombila noya adha ko naanaa, 

ngaashi ya lombwelwa kaakiintu, ihe Jesus ye mwene inaye mu mona.” 

25Nena Jesus okwa ti kuyo: “Kamu shi tuu aagoya, sho mwa nyengwa okwiitaala 

ayihe mbyoka ya popiwa kaahunganeki! 

26Ndishi Kristus okwa li e na okuhepekwa pamukalo nguno, opo a ye mesimano lye?” 

27Opo Jesus okwe ya fatululile shoka sha tiwa kombinga ye mOmanyolo agehe 

okutameka momambo gaMoses sigo omambo agehe gaahunganeki. 

28Oyo sho ye ya popepi nokalando moka ya li taa yi, Jesus okwa ningi a fa ta pitilile 

po. 

29Oyo oye mu galula ya ti: “Kala putse, oshoka otaku toko, nomilema odhe ya.” Nena 

okwa yi megumbo nokwa kala puyo. 

30Ano sho a kuutumba poshililo pamwe nayo, okwa kutha oshikwiila, e shi yambeke 

nokwe shi pambula e te shi ya pe. 

31Omeho gawo oga tonata noye mu dhimbulula; ihe ohaluka okwe ya kana. 

32Oyo oya pulathana ya ti: “Katwa li tuu tu na ehwamo moomwenyo dhetu, sho a 

popi natse mondjila nokwe tu fatululile Omanyolo!” 

33Mbalambala oya thikama e taa shuna kuJerusalem noya adha ko aalongwa 

omulongo nagumwe ya gongala nooyakwawo yalwe. 

34Mbaka oya ti kuyo: “Kapu na omalimbililo, Omuwa okwa yumudhwa! Okwa 

monika kuSimon!” 

35Nena aalongwa mboka yaali oye ya fatululile shoka sha ningwa mondjila nankene 

ya dhimbulula Omuwa, sho a pambula oshikwiila. 

Jesus ti ihololele aalongwa ye 

(Mat. 28:16-20; Mrk. 16:14-18; Joh. 20:19-23; Iil. 1:6-8) 

36Manga mbaka taa hokolola, Omuwa mwene okwa thikama mokati kawo e ta ti 

kuyo: “Ombili nayi kale nane.” 

37Oyo oya kwatwa kuumbanda nokehaluko, oshoka oya dhiladhila kutya oya mono 

oshiluli. 

38Ihe oye okwa ti kuyo: “Omolwashike mwa tila? Omolwashike oomwenyo dheni dha 

limbililwa? 

39Taleni iikaha yandje noompadhi dhandje, mu dhimbulule kutya ongame. Gumii 

ndje, mu tale, oshoka oshiluli kashi na oontumba nomasipa, ngaashi ngame ndi yi na.” 

40Sho a popi ngeyi, okwe ya ulukile iikaha ye noompadhi dhe. 

41Natango tuu inaa hala okwiitaala, oshoka oyo oya li yu udha enyanyu nonkumwe. 

Oye okwe ya pula a ti: “Omu na po sha shokuliwa?” 

42Oyo oye mu pe okantumba kohi ya pya. 

43Oye okwe ka kutha nokwe ka li montaneho yawo. 

44Oye okwa ti kuyo: “Iinima mbika oyo tuu mbyoka nde mu lombwelele, sho nda li 

pune, nda ti: Ayihe mbyoka ya nyolwa mompango yaMoses tayi popi ndje nenge 

momanyolo gaahunganeki nenge momapisalomi, oyi na okugwanithwa.” 

45Opo okwa patulula omadhiladhilo gawo, yu uve ko Omanyolo. 

46Oye nokwa ti kuyo: “Okwa nyolwa kutya Kristus okwa li e na okuhepekwa, 

nongele pwa piti omasiku gatatu, ota ka yumudhwa kuusi. 

47Medhina lye aantu ayehe oye na okuuvithilwa kutya nayi itedhulule, Kalunga nota 

dhimi po oondjo dhawo. Tamekeni muJerusalem. 

48One aahokololi yiinima mbika ayihe. 

49Ngame otandi ke mu tumina shoka Tate e shi uvaneke. Ihe ne omu na okukala 

moshilando muka, sigo tamu pewa oonkondo dhopombanda.” 

Jesus tayi megulu 

(Mrk. 16:19-20; Iil. 1:9-11) 

50Jesus okwa kutha mo aalongwa ye moshilando nokwe ya fala kuBetania. Oko nkoka 

okwa yelutha iikaha ye nokwe ya yambeke. 

51Moku ya yambeka okwa kana po puyo nokwa falwa megulu. 

52Aalongwa oya tsu oongolo e taye mu galikana noya shuna kuJerusalem yu udha 

enyanyu enene. 

53Oyo oya kala aluhe motempeli taa hambelele Kalunga. 

JOHANNES 

JOHANNES 1 

Ohapu yomwenyo 

1Ohapu oya li ko, manga uuyuni inaau shitwa. Ohapu oya li Kalunga nOhapu oya li 

Kalunga. 

2Okuza ketamekolela Ohapu oya li puKalunga. 

3Kalunga okwe mu shititha iinima ayihe, nokaku na nando oshinima shimwe 

shomeshito inaashi shitwa kee po. 

4Ohapu oya li yi na omwenyo, nomwenyo ogwa ningi uuyelele waantu. 

5Uuyelele mbuka owa minikile momilema, nomilema inadhi u dhima po. 

6Okwa li ku na omulumentu a tumwa kuKalunga, edhina lye Johannes. 

7Oye okwe ya, a hokololele aantu uuyelele, opo ayehe yi itaalithwe kuye. 

8Haye mwene a li uuyelele, ihe okwe ya, a hokolole uuyelele. 

9Uuyelele mbuka washili otau ya muuyuni, u minikile omuntu kehe. 

10Ohapu okwa li muuyuni, naKalunga okwe mu shititha uuyuni, ihe uuyuni inau mu 

dhimbulula. 

11Oye okwe ya kumboka yaandjawo, naamboka yaandjawo inaye mu taamba. 

12Ihe ayehe mboka ye mu taamba noye mu itaale, okwe ya pe oonkondo, ya ninge 

aana yaKalunga. 

13Oyo inaa valwa pamukalo gwopanshitwe, nokutya kaye shi oluvalo lwomuntu, ihe 

oya valwa muKalunga. 

14Ohapu nokwa ningi omuntu nokwa kala mokati ketu. Otse otwa tala eadhimo lye, 

eadhimo lyomuvalwa awike gwaHe. Oye okwa li u udha esilohenda noshili. 

15Johannes okwe mu hokolola nokwi igidha a ti: “Nguka oye naanaa ngoka nde mu 

popile nda ti: ‘Ngoka te ya konima yandje, okwa li ndje komeho, oshoka okwa li ko, 

manga ngame nda li ndaa ko.’ ” 

16Nomowindji wesilohenda lye tseni atuheni otwa pewa mo esilohenda lya gwedhele 

kesilohenda. 

17Oshoka ompango Kalunga okwe yi gandja ya pitile muMoses, ihe esilohenda 

noshili oye etwa kuJesus Kristus. 

18Kaku na omuntu a mono Kalunga nando olumwe, ihe Kalunga Omuvalwa awike 

ngoka e li puHe, oye e mu holola. 

Ehokololo lyaJohannes Omushashi 

(Mat 3:1-12; Mark 1:1-8; Luk 3:1-18) 



1647 

 

Ombiimbeli Ondjapuki 
@ 2008, Bible Society in Namibia. 

 

 

 

 

19Ndika olyo ehokololo lyaJohannes, Aajuda yomuJerusalem sho ya tumu kuye 

aayambi nAalevi oku mu pula: “Ongoye lye?” 

20Johannes ina tinda okuyamukula, ihe okwa hempulula sha yela a ti: “Hangame 

Kristus.” 

21Oyo noye mu pula: “Ongoye lye ano? Ongoye Elia?” Oye okwa ti: “Aawe, 

hangame!” “Ongoye omuhunganeki?” Oye okwa yamukula. “Aawe.” 

22Oyo noya ti kuye: “Ongoye lye ano, opo tu fale eyamukulo kumboka ye tu tumu. 

Ngoye oto itile ngiini?” 

23Johannes okwa yamukula noohapu dhomuhunganeki Jesaja a ti: “Ongame ewi 

lyanakwiigidha mombuga tali ti: 

‘Yelekanithileni Omuwa ondjila.’ ” 

24Aatumwa mboka oya li yomaafarisayi. 

25Oyo noya pula Johannes ya ti: “Omolwashike ano to shasha, ngele hangoye Kristus 

nenge Elia nenge omuhunganeki?” 

26Johannes okwe ya yamukula a ti: “Ngame otandi mu shasha nomeya, ihe mokati 

keni omwa thikama ngoka ne kaamu mu shi. 

27Ngoka te ya konima yandje, oye tuu ngoka inaandi gwana okudhitula omiya 

dhoongaku dhe.” 

28Iinima mbika oya ningilwa muBetania handiyaka yomulonga gwaJordan, nkoka 

Johannes a li ta shasha aantu. 

Onzigona yaKalunga 

29Esiku lya landula Johannes okwa mono Jesus te ya kuye nokwa ti: “Tala, Onzigona 

yaKalunga, tayi kutha po oondjo dhuuyuni! 

30Ngoka oye naanaa ngoka nde mu popile nda ti: ‘Omulumentu te ya konima yandje, 

oye omunene, oshoka okwa li ko, manga ngame nda li ndaa ko.’ 

31Ngame onda li kaandi mu shi, ihe onde ya okushasha nomeya, opo a tseyithilwe 

Aaisraeli.” 

32Johannes okwe mu hokolola a ti: “Onda mono Ombepo ya kuluka megulu ya fa 

onguti noye mu lambele. 

33Ngame nonda li kaandi mu shi, ihe Kalunga, ngoka a tumu ndje okushasha nomeya, 

okwa lombwele ndje a ti: ‘Ngoka to mu mono ta lambelwa kOmbepo notayi kala 

kombanda ye, oye ngoka ta shasha nOmbepo Ondjapuki.’ 

34Ngame onde shi mono notandi mu hokololele nokutya oye Omuna gwaKalunga.” 

Aalongwa yaJesus yotango 

35Esiku lya landula Johannes okwa li ko ishewe a thikama nayaali yomaalongwa ye. 

36Johannes sho a mono Jesus te ende po, okwa ti: “Tala, Onzigona yaKalunga.” 

37Aalongwa ye yaali oye mu uvu, sho ta popi ngaaka noya landula Jesus. 

38Nena Jesus okwa punguluka nokwe ya mono, sho taye mu landula, nokwa pula: 

“Otamu kongo shike?” Oyo oye mu yamukula: “Owa kala peni, Rabbi?” (Oshitya 

shika otashi ti “Muhongi.”) 

39Jesus okwa ti kuyo: “Ileni, mu tale!” Oyo sho ya yi naye, oya mono mpoka a kala 

noya kala puye oshihupe shesiku ndyoka. Otundi oya li ontine yokomatango. 

40Gumwe gwomaalongwa mbeyaka yaali mboka ya li yu uvu Johannes sho a popi 

noya landula Jesus, oAndreas, omumwayina gwaSimon. 

41Andreas okwa tsakaneke tangotango omumwayina Simon nokwe mu lombwele a ti: 

“Tse otwa mono Omugwayekwa” (Oshitya shika otashi ti “Kristus.”) 

42Ye okwa fala Simon kuJesus. Jesus okwe mu tala nokwa ti: “Ongoye Simon 

yaJohannes; oto ki ithanwa Kefas,” (kokutya Petrus ndyoka tali ti “emanya”.) 

Jesus ti ithana Filippus naNatanael 

43Esiku lya landula Jesus okwa li a hala okuya kuGalilea. Okwa tsakaneke Filippus 

nokwa ti kuye: “Landula ndje.” 

44Filippus okwa li Omubetsaida, oshilando moka Andreas naPetrus ya kala mo. 

45Filippus okwa tsakaneke Natanael nokwa ti kuye: “Tse otwa mono omulumentu 

ngoka a nyolwa kuMoses membo lyompango nokaahunganeki. Oye Jesus, omuna 

gwaJosef Omunasareti.” 

46Natanael okwe mu pula a ti: “MuNasaret otamu vulu tuu okuza uuwanawa washa?” 

Filippus okwe mu lombwele. “Ila, u tale!” 

47Jesus okwa mono Natanael te ya kuye nokwe mu popi a ti: “Tala, Omwiisraeli 

gwashili, ngoka kee na nando iifundja!” 

48Natanael okwe mu pula a ti: “Owa tseya ndje ngiini?” Jesus okwa ti: “Onde ku 

mono, sho wa li momukwiyu, manga Filippus inee ku ithana.” 

49Natanael okwe mu yamukula a ti: “Muhongi, ongoye Omuna gwaKalunga! Ongoye 

Omukwaniilwa gwAaisraeli!” 

50Jesus okwe mu yamukula a ti: “Ngoye ndishi owi itaale owala, sho nde ku 

lombwele kutya onde ku mono, sho wa li momukwiyu? Oto ka mona iinima iinene yi 

vule mbika.” 

51Jesus okwa ti kuyo: “Ngame otandi mu lombwele oshili: Otamu ka mona egulu lye 

eguluka, naayengeli yaKalunga taa londo notaa kulukile kOmuna gwOmuntu.” 

JOHANNES 2 

Ohango yomuKana 

1Sho pwa piti omasiku gatatu, okwa li ku na ohango muKana, oshilando 

shomuGalilea. Yina yaJesus oko a li. 

2Jesus naalongwa ye oya li wo ya hiywa kohango. 

3Omaviinu agehe sho ga pu po, yina yaJesus okwa ti kuye: “Kaye na omaviinu.” 

4Jesus okwa ti kuye: “Ino kala u na oshimpwiyu nangame, meme. Ethimbo lyandje 

inali thika natango.” 

5Yina yaJesus okwa lombwele aayakuli a ti: “Shaa shoka te mu lombwele, shi 

ningeni.” 

6Pamukalo gwokuyoga kwAajuda okwa li ku na iiyuma ihamano yomamanya popepi. 

Oshuma kehe oshi thike pomayemele gahetatu nenge omulongo nagaali. 

7Jesus okwa lombwele aayakuli a ti: “Tekeleni iiyuma omeya, yu udhe.” Oyo noye yi 

tekele yu udhilila sigo okomilungu. 

8Ye okwa ti kuyo: “Ngashingeyi ga pimpii mo ihe, mu ga faalele omuyakuli 

omukuluntu gwaayenda.” Oyo noye ge mu faalele. 

9Omuyakuli omukuluntu sho a makele omeya ngoka ga shituka omaviinu, okwa li kee 

shi mpoka ga zi. Aayakuli mboka ya teke omeya, oyo ayeke ya li ye shi shi. 

Omuyakuli omukuluntu okwi ithana ihe ombushiki 

10nokwa ti kuye: “Omuntu kehe oha gandja tango omaviinu ngoka omatoye, opo ihe 

ngele aantu ya kolwa, ote ya pe ngoka omawinayi. Ihe ngoye sigo oompaka owa 

holeke omaviinu omatoye.” 

11Oshikumithalonga shika shotango Jesus okwe shi ningile muKana, oshilando 

shomuGalilea. Okwa holola eadhimo lye, aalongwa ye noye mu itaale. 

12Konima yoshiningwanima shika Jesus mwene nayina naamwayina aalumentu 

naalongwa ye oya yi kuKapernaum noya kala ko omasiku gamwe. 

Jesus to opaleke otempeli 

(Mat. 21:12-13; Mrk. 11:15-17; Luk. 19:45-46) 

13Opaasa yAajuda sho ya li popepi, Jesus okwa yi kuJerusalem. 

14Okwa adha aantu motempeli taa landitha oongombe, oonzi noonguti, 

naapingakanithi yiimaliwa ya kuutumba piitaafula yawo. 

15Okwa tungu ongola yepando nokwe ya tidha mo ayehe motempeli pamwe 

noongombe noonzi dhawo. Okwa tilehi iimaliwa, niitaafula yawo okwe yi undulile 

pevi. 

16Aalandithi yoonguti okwe ya lombwele a ti: “Kuthii mo iinima mbika ayihe! 

Ongulu yaTate inamu yi ninga oshilandelo.” 

17Aalongwa ye oya dhimbulukwa kutya enyolo otali ti: “Uulaadhi omolwongulu 

yoye, Kalunga, otau li ndje.” 

18Aajuda oya pula Jesus ya ti: “Oshikumithalonga oshini po to longo, u tu ulukile 

kutya ou na epitikilo okulonga ngeyi?” 

19Jesus okwe ya yamukula a ti: “Kumunii po otempeli ndjika, ngame notandi yi 

tungulula momasiku gatatu.” 

20Nena Aajuda oye mu lombwele: “Otempeli ndjika oya tungwa oomvula omilongo 

ne nahamano, ongoye noto yi tungulula momasiku gatatu?” 

21Ihe otempeli ndjoka Jesus a popi, oyo olutu lwe. 

22Ano Jesus sho a yumudhwa kuusi, aalongwa ye oya dhimbulukwa oohapu ndhoka a 

li a popi. Oyo noyi itaale enyolo noohapu ndhoka Jesus e dhi ya lombwele. 

Jesus okwa tseya aantu ayehe 

23Jesus sho a li muJerusalem pethimbo lyoshituthi shOpaasa, aantu oyendji oya mono 

iikumithalonga mbyoka a longo noye mu itaale. 

24Ihe ye ini iholola kuyo, oshoka ye mwene okwa li e ya shi ayehe. 

25Ye ina pumbwa omuntu e mu hokololele sha kombinga yomuntu, oshoka okwa 

tseya ye mwene shoka shi li momuntu. 

JOHANNES 3 

Jesus naNikodemus 

1Gumwe gwomaafarisayi, edhina lye Nikodemus, oshilyo shomongundu yaapangeli 

Aajuda, 

2okwe ya kuJesus uusiku nokwa ti kuye: “Muhongi, otu shi shi, ongoye omulongi 

ngoka a tumwa kuKalunga, oshoka kaku na nando ogumwe ta vulu okulonga 

iikumithalonga mbyoka to longo, okuninga Kalunga e li pamwe naye.” 

3Jesus okwe mu yamukula nokwa ti: “Ngame otandi ku lombwele oshili: Omuntu 

ngele ita valululwa, ita vulu okumona Oshilongo shaKalunga.” 

4Nikodemus okwa ti kuye: “Omuntu ngele omukuluntu, ota vulu ngiini okuvalwa 

ishewe? Ita vulu ndishi okushuna moshivalelo shayina, a valwe olutiyali?” 

5Jesus okwe mu yamukula: “Ngame otandi ku lombwele oshili: Kape na omuntu ta 

vulu okuya mOshilongo shaKalunga, ngele ina valululwa momeya nomOmbepo. 

6Shoka sha valwa panyama, osho onyama, naashoka sha valwa pambepo, osho 

Ombepo. 

7Ino kumwa, sho nde ku lombwele kutya omu na okuvalululwa. 

8Ano ombepo ohayi pepe shaa mpoka ya hala. Oto uvu oshihomo shayo, ihe ku shi 

mpoka tayi zi naankoka yu uka. Osho naanaa shi li kukehe ngoka a valwa pambepo.” 

9Nikodemus okwe mu pula a ti: “Shika otashi vulika ngiini?” 

10Jesus okwa yamukula a ti: “Ngoye omulongi gwAaisraeli, ihe nani shika ku shi shi? 

11Otandi ku lombwele oshili. Tse otatu popi shoka tu shi shi notatu hokolola shoka 

twa mona, ihe ne inamu hala okutaamba ehokololo lyetu. 

12Ngele tandi mu lombwele iinima yokombanda yevi, ihe itamu itaale, otamu vulu 

ngiini okwiitaala, ngele tandi mu hokololele iinima yomegulu? 

13Kape na nando ogumwe a yile megulu kakele kOmuna gwOmuntu, ngoka a zi 

megulu.” 

14“Ngashika naanaa Moses a li a yelutha eyoka pombanda mombuga, osho wo Omuna 

gwOmuntu e na oku ka yeluthwa pombanda, 

15opo kehe ngoka te mu itaale, a kale e na omwenyo gwaaluhe. 

16Oshoka osho ngeyi Kalunga a kala e hole uuyuni, oye a gandja Omwana awike, opo 

shaa ngoka te mu itaale, kaa kane, ihe a kale e na omwenyo gwaaluhe. 

17Oshoka Kalunga ina tuma Omwana muuyuni, a pangule uuyuni, aawe, okwe mu 

tumu, opo uuyuni u hupithwe kuye.” 

18“Ngoka i itaala Omwana, ita pangulwa; ngoka ini itaala, okwa pangulwa nale, 

oshoka ini itaala Omuvalwa awike gwaKalunga. 

19Ihe epangulo oli li mpoka kutya uuyelele owe ya muuyuni, ihe aantu oye hole 

omilema shi vulithe pokuhola uuyelele, oshoka iilonga yawo iiwinayi. 

20Kehe ngoka ha longo uuwinayi, oku tonde uuyelele noite ya puuyelele, oshoka ina 

hala, iilonga ye iiwinayi yi holoke. 

21Ihe ngoka ta longo iilonga yu uka, ote ya puuyelele, opo uuyelele u holole kutya 

iilonga ye oya longwa omolwokuvulika kuKalunga.” 

Jesus naJohannes Omushashi 

22Konima yaambika Jesus naalongwa ye oya yi kuJudea. Ye okwa kala ko omasiku 

gamwe pamwe nayo ta shasha aantu. 

23Johannes okwa li ta shasha puAinon, popepi naSalim, oshoka kokuma nkoka okwa 

li ku na omeya ogendji. Aantu oyendji oye ya kuJohannes, oye nokwe ya shasha, 

24oshoka Johannes okwa li ine edhililwa natango mondholongo. 

25Yamwe yomaalongwa yaJohannes oya tameke okuludhika nOmujuda gumwe 

kombinga yeyogo lyopaShijuda. 

26Yo oye ya kuJohannes noya ti kuye: “Muhongi, tala ko, omulumentu ngoka a li 

pamwe nangoye handiyaka yomulonga gwaJordan naangoka we mu hokolola, ota 

shasha, naantu ayehe otaa yi kuye.” 

27Johannes okwa yamukula a ti: “Kape na omuntu ta vulu okwiikuthila nando osha, 

okuninga Kalunga te shi mu pe. 

28One yene oonzapo dhandje, sho nda tile, ngame kandi shi Kristus, ihe onda tumwa 

oku mu tetekela. 

29Ngoka e na omufuko, oye ombushiki. Ihe kuume kombushiki ota thikama e ta 

pulakene nota nyanyukilwa ewi lyombushiki. Osho wo nenyanyu ndika lyandje olya 

gwanenena. 

30Oye e na okunenepala, ihe ngame ondi na okushonopala.” 

Ngoka a za megulu 

31“Oongoka a za pombanda, oye omunene e vule ayehe. Ngoka gwopavi, ogwopavi 

nota popi iinima yopavi. Ngoka a za megulu, oye omunene e vule ayehe. 

32Oye ta hokolola shoka a mono nokwa uvu, ihe kape na nando ogumwe ta taamba 

ehokololo lye. 

33Oongoka ta taamba ehokololo lye, ota koleke nokutya Kalunga oye Kalunga kashili. 

34Ngoka a tumwa kuKalunga, oye ta popi oohapu dhaKalunga; oshoka Kalunga ite 

mu pe Ombepo ta yeleke, ihe ote mu pe sha gwana. 

35He oku hole Omwana nokwe mu pa iinima ayihe miikaha ye. 

36Oongoka i itaala Omwana, oku na omwenyo gwaaluhe, ihe ngoka itaa vulika 

kOmwana, ita ka mona omwenyo, ihe ondjahi yaKalunga otayi kala kombanda ye.” 

JOHANNES 4 

Jesus nomukiintu Omusamaria 

1Aafarisayi oyu uvu kutya Jesus okwa likola nokwa shasha aalongwa oyendji ye vule 

mboka yaJohannes. 

2Nonando Jesus mwene ina shasha nando omuntu gumwe, ihe aalongwa ye oyo ya 

shasha. 

3Jesus sho u uvu shoka tashi tiwa kaantu, okwa thigi po Judea nokwa shuna 

kuGalilea. 

4Mondjila ye yokuya nkoka okwa li e na okupitila muSamaria. 

5Oye nokwe ya koshilando shomuSamaria, edhina lyasho Sikar, shi li popepi nepya 

ndyoka Jakob a pele omwana Josef. 

6Popepi nepya ndyoka opwa li pu na oluthithiya lwaJakob. Jesus okwa li a vulithwa 

kondjila nokwa kuutumba pomuthima. Otundi oya li lwopomulongo nambali 

yomutenya. 

7Omukiintu Omusamaria okwe ya komuthima okuteka omeya. Jesus okwa ti kuye: 

“Pe ndje wo, ndi nwe mo.” 

8Aalongwa ye oya adhika ya ya koshilando, ya ka landa iikulya. 

9Omukiintu Omusamaria okwa yamukula: “Ngoye Omujuda, ihe ngame omukiintu 

Omusamaria. Oto vulu tuu okwiindila ndje, ndi ku pe, u nwe?” Oshoka Aajuda 

nAasamaria ihaa endathana. 

10Jesus okwa yamukula a ti: “Ando owa li wa tseya shoka Kalunga ha gandja 

naanguka olye te ku indile omeya, ando ngoye owe mu indile, e ku pe omeya 

omanamwenyo.” 

11Omukiintu okwa ti kuye: “Omuwa, ngoye ku na nando oshitekitho nomuthima 

omule. Omeya omanamwenyo oto ga adha peni? 

12Ngoye omunene nani u vule tatekulu Jakob, ngoka e tu pa omuthima nguno nokwa 

li ha nu mo ye mwene pamwe noyana niimuna ye?” 

13Jesus okwe mu yamukula a ti: “Kehe ngoka ta nu omeya ngaka, ota ka sa enota 

natango. 

14Ihe shaa ngoka ta nu omeya ngoka tandi ge mu pe, oye ita ka sa we enota sigo 

aluhe. Oshoka omeya ngoka tandi ge mu pe, otaga ka ninga muye oluthithiya 

lwomeya taga fuluka sigo omomwenyo gwaaluhe.” 

15Omukiintu okwa ti kuye: “Omuwa, pe ndje wo omeya ngoka, opo ndaa se we enota, 

ngame kaandi ye we nkuka komuthima okuteka.” 

16Jesus okwe mu lombwele: “Inda, u ki ithane omulumentu gwoye, ngoye u ye naye 

nkuka.” 

17Omukiintu okwe mu yamukula a ti: “Kandi na omulumentu.” Jesus okwa ti kuye: 

“Owa popi dhoshili kutya ku na omulumentu. 

18Oshoka ngoye owa li u na aalumentu yatano, naangoka u na ngashingeyi, ke shi 

omulumentu gwoye. Moshinima shoka owa popi dhoshili.” 

19Omukiintu okwa ti kuye: “Omuwa, ondi ku wete kutya ngoye omuhunganeki. 

20Ootatekulu Aasamaria oya li haa galikana Kalunga kondundu ndjika, ihe ne Aajuda 

ohamu ti kutya Jerusalem olyo ehala moka tu na okugalikanena.” 

21Jesus okwa ti kuye: “Nekulu, itaala ndje. Ethimbo otali ya, uuna ndoka itaamu ka 

galikana Tate kondundu ndjika nenge muJerusalem. 

22Ne Aasamaria omu shi tuu ngoka hamu mu galikana? Tse Aajuda otu shi ngoka 

hatu mu galikana, oshoka ehupitho otali zi mAajuda. 

23Ihe ethimbo otali ya noli li po ngashingeyi, uuna aagalikani yashili taa ka galikana 

Tate mOmbepo nomoshili. Oshoka aagalikani ya tya ngaaka oyo naanaa mboka Tate e 

ya hala. 

24Kalunga oye Ombepo, onkee naamboka taye mu galikana, oye na okugalikana 

mOmbepo nomoshili.” 

25Omukiintu okwa ti kuye: “Ondi shi shi kutya Kristus, nokutya Omugwayekwa ote 

ke ya. Nge te ya, ote ke tu lombwela iinima ayihe.” 

26Jesus okwa ti kuye: “Ongame naanaa nguka te popi nangoye.” 

27Pethimbo olyo tuu ndyoka aalongwa ye oye ya. Oya kumwa, sho ya mono Jesus ta 

popi nomukiintu ngoka. Ihe kapwa li nando ogumwe e mu pula: “Owa hala shike?” 

nenge: “Omolwashike to popi naye?” 

28Omukiintu okwa thigi po ihe oshuma she nokwa yi koshilando. Okwa lombwele 

aantu: 

29“Ileni, mu tale omulumentu ngoka a lombwele ndje ayihe nde yi ninga. Pamwe oye 

Kristus?” 

30Oyo oya zi mo moshilando noye ya kuJesus. 

31Aalongwa oya kala taa lombwele Jesus taa ti: “Muhongi, lya.” 

32Ihe Ye okwa yamukula a ti: “Ngame ondi na iikulya mbyoka kaamu yi shi.” 

33Aalongwa ye oya pulathana ihe: “Pamwe ope na ngoka e mu etele iikulya?” 

34Jesus okwa ti kuyo: “Iikulya yandje oyo okulonga ehalo lyaanguka a tumu ndje 

nokutsakanitha oshilonga shoka e shi pe ndje. 

35“Ne ohamu ti: ‘Oku na natango oomwedhi ne, eteyo li thike.’ Ngame otandi mu 

lombwele: Yelutheni omeho geni, mu tale kutya omapya oga thika okuteywa. 

36Ngashingeyi nokuli omuteyi ota taamba ondjambi ye niilya ote yi pungulile 

momwenyo gwaaluhe, opo omukuni a nyanyukwe pamwe nomuteyi. 

37Oshoka moshinima shika ohapu oya tsa kutya: ‘Omukuni okwi ili nomuteyi okwi 

ili.’ 

38Ngame onde mu tumu okuteya mpoka inaamu longa po. Yalwe oyo ya longo, ne 

nomwe ya okulya iiyimati yiilonga yawo.” 

39Oyendji yomAasamaria yomoshilando shoka oyi itaale Jesus omolwoohapu 

dhomukiintu, ngoka a ti: “Oye okwa lombwele ndje iinima ayihe mbyoka nde yi 

ninga.” 

40Aasamaria sho ye ya kuye, oye mu indile, a menekele puyo. Ye okwa menekele 

puyo omasiku gaali. 

41Aantu oyendji ye vule mboka yotango oyi itaale Jesus omolwoohapu dhe mwene. 

42Yo noya lombwele omukiintu: “Tse otwi itaala, hamolwoohapu dhoye, ihe 

omolwashoka twe mu uvu tse yene notu shi shi, oye lela omuhupithi guuyuni.” 

Jesus ta aludha omuna gwelenga 

(Mat 8:5-13; Luk 7:1-10) 

43Omasiku ngoka gaali sho ga piti po, Jesus okwa zi ko nkoka nokwa yi kuGalilea. 

44Oshoka Jesus mwene okwa ti: “Omuhunganeki iha simanekwa moshilongo 

shaandjawo.” 

45Ano Jesus sho a thiki kuGalilea, Aagalilea oye mu taamba, oshoka nayo wo oya li 

moshituthi shOpaasa muJerusalem noya mono ashihe shoka a ningi pethimbo 

lyoshituthi. 

46Jesus okwe ya ishewe muKana, oshilando shomuGalilea, moka a li a shitukitha 

omeya ga ninge omaviinu. MuKapernaum omwa li mu na elenga lyontumba 

lyomukwaniilwa li na omwana omumati ta alukwa. 

47Sho lya kundana kutya Jesus okwa zi ko kuJudea e ya kuGalilea, olya yi kuye oku 

mu indila, e ye kuKapernaum, a aludhe omwana, oshoka okwa li e li pokusa. 

48Jesus okwe mu lombwele a ti: “Ngele itamu mono iikumithalonga niilongankondo, 

itamu itaale.” 

49Elenga olya ti kuye: “Omuwa, ila, manga omumwandje inaa sa!” 

50Jesus okwa ti kuye: “Inda, omumwoye oku na omwenyo.” Omulumentu okwi itaale 

oohapu dhaJesus e dhi mu lombwele nokwa yi. 

51Mondjila ye yokushuna kegumbo aamati ye oye mu tsakaneke noye mu lombwele 

kutya omwana oku na omwenyo. 

52Okwe ya pula ethimbo, uuna a tameke okukala nawa. Yo oya ti kuye: “Ohela 

potundi yotango yomutenya olwiidhi olwe mu etha po.” 

53He okwa dhimbulukwa kutya opotundi naanaa ndjoka Jesus e mu lombwele a ti: 

“Omumwoye oku na omwenyo.” Oye nokwi itaale pamwe negumbo lye alihe. 

54Oshikumithalonga shika osho oshitiyali shoka Jesus a ningi, sho a zi kuJudea e te ya 

kuGalilea. 

JOHANNES 5 

Omuvu gwomuBetesda ta aludhwa 

1Konima yaambika okwa li ku na oshituthi shAajuda. Jesus okwa yi kuJerusalem. 

2Ano muJerusalem posheelo shoonzi opwa li pu na edhiya hali ithanwa Betesda 

mOshihebeli noli na oondunda ntano. 

3Moondunda ndhoka omwa li mwa lala ongundu onene yaavu: aaposi, iilema 

niitiningili. Aavu mbaka oya li ya tegelela, omeya ga nyenganyengithwe. 

4Oshoka pomathimbo nomathimbo omuyengeli gwOmuwa oha kulukile medhiya e ta 

nyenganyengitha omeya. Omuvu ngoka ta thiki tango medhiya, omeya sho ga 

nyenganyengithwa, ota aluka kuuvu kehe kwa li e u na. 

5Okwa li ku na omulumentu gumwe a li a ala oomvula omilongo ndatu nahetatu. 

6Jesus sho e mu mono a lala, okwa li e shi shi kutya omulumentu ngoka okwa ala 

ethimbo ele. Jesus okwa ti kuye: “Owa hala okwaaluka?” 

7Omuvu okwa yamukula: “Omuwa, kandi na ngoka ta fala ndje medhiya, uuna omeya 

taga nyenganyengithwa. Olwindji manga tandi kambadhala okuya mo, mukwetu 

gulwe ta tetekele ndje okuthika mo.” 

8Jesus okwa ti kuye: “Thikama, kutha ontala yoye, ngu u ende.” 

9Mbalambala omulumentu okwa aluka. Ye okwa kutha po ontala ye nokwa yi. 

Oshinima shika osha ningwa mesiku lyEsabati. 

10Onkee Aajuda oya lombwele omulumentu ngoka a aludhwa ya ti: “Nena esiku 

lyEsabati, nompango itayi ku pitikile, u humbate ontala yoye.” 

11Ye okwe ya yamukula: “Omulumentu ngoka a aludha ndje, oye a lombwele ndje: 

‘Kutha ontala yoye, ngu u ye.’ ” 

12Oyo oye mu pula: “Omulumentu olye ngono e ku lombwele kutya: ‘Kutha ontala 

yoye, ngu u ye?’ ” 

13Ihe omwaaludhwa okwa li inee mu tseya oye olye, oshoka Jesus okwa adhika a ya 

nale nomolwashoka wo opwa li pu na aantu oyendji. 

14Konima yethimbo Jesus okwe mu mono motempeli nokwa ti kuye: “Tala, 

ngashingeyi owa aluka. Ino yona we, opo waa adhike kuuwinayi u vule mbuka.” 

15Omulumentu okwa yi nokwa hokololele Aajuda kutya oJesus e mu aludha. 

16Omolwoshinima shika Aajuda oya tameke okutidhagana Jesus, oshoka okwa aludha 

omuntu mEsabati. 

17Jesus okwa ti kuyo: “Tate ota longo aluhe, nangame wo ondi na okulonga.” 

18Omolwoohapu ndhika Aajuda oya tokola oku mu dhipaga, oshoka oye ina yona 

ashike Esabati, ihe okwa ti wo kutya Kalunga Oye He. Osho ngeyi okwi iningi e thike 

puKalunga. 

Oonkondo dhOmwana 

19Jesus okwa ti kuyo: “Ngame otandi mu lombwele oshili: Omwana ita vulu okuninga 

nando osha muye mwene. Ota longo owala shoka e wete He ta ningi. Shoka He ta 

longo, osho wo Omwana ta ningi. 

20Oshoka He oku hole Omwana note mu ulukile iinima ayihe mbyoka ye mwene ta 

longo. Ye note ke mu ulukila iilonga iinene yi vule mbika, opo mu kumwe. 

21Oshoka ngashika naanaa He ta yumudha aasi nota gandja omwenyo, osho wo 

Omwana ta gandja omwenyo kumboka a hala. 

22He ita pangula nando ogumwe, ihe epangulo alihe okwe li gandja kOmwana, 

23aantu ayehe opo ya simaneke Omwana, ngashika naanaa taa simaneke He. Oongoka 

itaa simaneke Omwana, ita vulu wo okusimaneka He, ngoka e mu tuma. 

24“Ngame otandi mu lombwele oshili: ngoka tu uvu oohapu dhandje noti itaale ngoka 

a tuma ndje, oku na omwenyo gwaaluhe. Ita pangulwa we, ihe okwa za mo nale meso 

nokwe ya momwenyo. 

25Ngame otandi mu lombwele oshili: Ethimbo otali ke ya nolye ya nale nokuli, uuna 

oonakusa taa ka uva ewi lyOmuna gwaKalunga. Ayehe mboka taye li uvu, otaa ka 

kala ye na omwenyo. 

26Oshoka ngashika naanaa He e li po oluthithiya lwomwenyo muye mwene, osho wo 

okwa pe Omwana oonkondo, a kale oluthithiya lwomwenyo muye mwene. 

27Okwa pe Omwana oonkondo dhokupangula, oshoka Omwana oye Omuna 

gwOmuntu. 

28Inamu kuminwa oshinima shika; oshoka ethimbo otali ya, uuna oonakusa ayehe 

mboka ye li moombila, taa ka uva ewi lye. 

29Yo notaa ka za mo moombila dhawo: mboka ya longo uuwanawa, otaa ka 

yumudhwa e taa kala ye na omwenyo, naamboka ya longo uuwinayi, otaa ka 

yumudhwa e taa ka pangulwa.” 

Aahokololi yaJesus 

30“Ngame itandi vulu okuninga nando osha mungame mwene. Otandi pangula owala 

ngaashi Kalunga a lombwele ndje, nepangulo lyandje oli li mondjila. Oshoka itandi 

landula ehalo lyandje mwene, ihe olyaanguka a tuma ndje.” 

31“Ngele otandi ihokolola mwene, nena ehokololo lyandje kali shi okwiinekelwa. 

32Ihe oku na gulwe ngoka ta hokolola ndje. Ngame nondi shi shi kutya ehokololo 

ndyoka ta hokolola ndje, olyoshili. 

33Ne omwa tumine aatumwa yeni kuJohannes, nokwa hokolola oshili. 

34Ngame itandi taamba ehokololo lyomuntu, ihe otandi popi ngeyi, opo mu hupithwe. 

35Johannes okwa li olamba ya tema notayi minikile, ihe ne omwa li mwa hala 

okunyanyukilwa muuyelele we okathimbo okafupi kowala. 

36Ihe ngame ondi na ehokololo enene li vule ndiyaka lyaJohannes: iilonga mbyoka 

tandi yi longo, oombyoka nda pewa kuTate, oyo tayi hokolola ndje notayi ulike kutya 

Tate oye a tuma ndje. 

37Tate, ngoka a tuma ndje, oye mwene ta hokolola ndje. Ne inamu uva nando olumwe 

ewi lye, ne inamu mona ondjelo ye. 

38Oohapu dhe kadhi mo mune ongoshinima tashi kalelele, oshoka ne inamu itaala 

ngoka a tumwa kuye. 

39Ne otamu konakona mOmanyolo, oshoka otamu dhiladhila kutya mugo omo tamu 

mono omwenyo gwaaluhe. Omanyolo ngoka ogo naanaa taga hokolola ndje. 

40Ne inamu hala okuya kungame, opo mu kale mu na omwenyo. 

41“Ngame itandi kongo esimano lyaantu. 

42Ihe ngame ondi mu shi kutya kamu na ohole yokuhola Kalunga moomwenyo dheni. 

43Ngame onde ya medhina lyaTate, ne noinamu taamba ndje. Ngele taku zi gulwe i ili 

te ya molwe mwene, ne otamu mu taamba. 

44Otamu vulu ngiini okwiitaala, ne mboka hamu simanekathana, ihe esimano ndyoka 

tali zi kuKalunga awike, ihamu li kongo. 

45Inamu dhiladhila kutya ongame tandi ke mu lya ko kuTate. Moses oye te ke mu lya 

ko, Moses tuu ngoka mwe mu inekela. 

46Oshoka ando omwa li mwi itaala shili Moses, ando nangame wo omwi itaala ndje. 

Oshoka Moses okwa nyola ta hokolola ndje. 

47Ihe sho inaamu itaala shoka a nyola, otamu vulu ngiini okwiitaala oohapu dhandje?” 

JOHANNES 6 

Jesus ta kutitha aalumentu omayuvi gatano 

(Mat. 14:13-21; Mrk. 6:30-44; Luk. 9:10-17) 

1Konima yaambika Jesus okwa yi handiyaka yefuta lyaGalilea kokutya lyaTiberias. 

2Ongundu onene yaantu oye mu landula, oya mono iikumithalonga mbyoka a longo, 

sho a aludha aavu. 

3Jesus okwa londo kondundu nokwa kuutumba nkoka pamwe naalongwa ye. 

4Ihe Opaasa, oshituthi shAajuda, osha li popepi. 

5Jesus sho a yelutha omeho ge koombinga noombinga, okwa mono ongundu onene 

yaantu taye ya kuye, nokwa ti kuFilippus: “Otatu ka landa peni iikulya ya gwana 

okupalutha aantu mboka ayehe?” 

6Shika okwe shi ti, a yeleke Filippus, oshoka ye mwene okwa li e shi shoka a hala 

okuninga. 

7Filippus okwe mu yamukula a ti: “Iikwiila yiimaliwa omathele gaali itayi ya 

gwanene, opo kehe gumwe a pewe nando okapambu okashona kowala.” 

8Gumwe gwomaalongwa ye, Andreas, omumwayina gwaSimon Petrus, okwa ti: 

9“Mpaka ope na okamati ke na iikwiila itano yiilya noohi mbali. Ihe mbika otayi 

kwatha shike aantu oyendji ye thike mpoka?” 

10Jesus okwe ya lombwele a ti: “Kuutumbikeni aantu.” Opwa li pu na omwiidhi 

ogwindji pehala ndyoka. Aantu ayehe oya kuutumba ihe. Ko okwa li ku na aalumentu 

ye thike pomayuvi gatano. 

11Jesus okwa kutha ihe iikwiila, a hambelele nokwe yi topolele aantu mboka ya 

kuutumba. Osho wo a ningi kombinga yoohi. Ayehe oya mono iikulya ya gwana. 

12Aantu ayehe sho ya kuta, Jesus okwa lombwele aalongwa ye a ti: “Gongeleni 

iipambu ayihe mbyoka ya hupu ko, opo pwaa hepe nando osha.” 

13Yo oye yi gongele ihe, noyu udha oontungwa omulongo nambali niipambu yiikwiila 

itano yiilya mbyoka ya hupu kumboka ya lya. 

14Aantu mboka ya mono oshikumithalonga shika Jesus a ningi, oya ti: “Nguka oye 

naanaa omuhunganeki ngoka a li e na okuya muuyuni.” 

15Jesus okwa li e shi shi kutya aantu oya hala okuya, ye mu kwate noye mu ninge 

omukwaniilwa koonkondo; onkee okwa shuna kondundu oye awike. 

Jesus te ende kombanda yomeya 

(Mat. 14:22-33; Mrk. 6:45-52) 

16Ongulohi sho ye ya, aalongwa ye oya yi komunkulo gwefuta. 

17Oya yi mowato noya kambadhala okutaaguluka efuta, ya ye kuKapernaum. Okwa li 

kwa luudha nale nokuli, ihe Jesus okwa li inee ya natango kuyo. 

18Pethimbo tuu ndyoka ombepo onene oya tameke okupepa noya tukulutha efuta. 

19Sho ya dhugu oshikako shi thike pookilometa ntano nenge hamano, oya mono Jesus 

te ende kombanda yomeya u uka kowato, oyo noya haluka. 

20Ihe Jesus okwa ti kuyo: “Inamu tila, ongame!” 

21Oya li ya hala oku mu taamba mowato, ihe ohaluka yowala owato oya thiki kevi 

kehala nkoka taa yi. 

Aantu taa kongo Jesus 

22Esiku lya landula aantu mboka natango ya li handiyaka yefuta, oya mono kutya 

owato yimwe ayike ya thigwa hwiyaka. Oya li wo ye shi shi kutya Jesus ina ya 

mowato pamwe naalongwa ye, ihe aalongwa oya yi oyo ayeke. 

23Ihe oowato oonkwawo dha zi kuTiberias, odhe ya komunkulo popepi nehala ndyoka 

aantu ya li ya lile po iikwiila, Omuwa sho a li a hambelele. 

24Aantu sho ya mono Jesus kee ko nkoka nosho wo aalongwa ye, oya yi moowato 

noya taagulukile kuKapernaum, ye ke mu konge. 

Jesus oshikwiila shomwenyo 

25Aantu oya adha Jesus handiyaka yefuta noya ti kuye: “Muhongi, owe ya po uunake 

mpano?” 

26Jesus okwe ya yamukula a ti: “Ngame otandi mu lombwele oshili: Ne itamu kongo 

ndje molwaasho mwa mono iikumithalonga mbyoka nda longo, ihe omolwaashoka 

mwa li iikwiila mbiyaka nomwa kuta. 

27Inamu konga iikulya mbyoka tayi hulu po, ihe kongeni iikulya mbyoka tayi kalelele 

sigo omomwenyo gwaaluhe. Iikulya mbyoka oyo mbyoka Omuna gwOmuntu te ke yi 

mu pa, oshoka oye tuu ngoka He Kalunga e mu tula oshihako she.” 

28Oyo oya ti kuye: “Otu na okuninga shike, opo tu longe iilonga yaKalunga?” 

29Jesus okwe ya yamukula nokwa ti kuyo: “Iilonga mbyoka Kalunga a hala, mu 

longe, oyo mbika: Itaaleni ngoka a tumwa kuye.” 

30Oyo oya ti kuye: “Oshikumithalonga oshini po to shi longo, tu shi mone, tse tu ku 

itaale? Oto ningi shike? 

31Ootatekulu oya lile omanna mombuga, ngashika naanaa kwa nyolwa: ‘Oye okwe ya 

pe oshikwiila shomegulu, ya lye!’ ” 

32Jesus okwe ya lombwele a ti: “Ngame otandi mu lombwele oshili: Moses haye e mu 

pele oshikwiila shomegulu, ihe Tate oye te mu pe oshikwiila shashili tashi zi megulu. 

33Oshoka oshikwiila shoka Kalunga te shi gandja, osho Omwana, ngoka a kuluka 

megulu nota pe uuyuni omwenyo.” 

34Oyo oya ti kuye: “Omuwa, tu pa aluhe oshikwiila shoka.” 

35Jesus okwe ya lombwele a ti: “Ongame oshikwiila shomwenyo. Ngoka te ya 

kungame, ita ka sa we ondjala, naangoka ti itaale ndje, ita ka sa we enota. 

36Ngashingeyi otandi mu lombwele kutya nonando omwa mono ndje, natango tuu 

inamu itaala. 

37Aantu ayehe mboka Tate a pa ndje, otaa ya kungame. Ngame noitandi tidha po 

nando ogumwe ngoka te ya kungame, 

38oshoka ngame onda za megulu; inandi ya okugwanitha ehalo lyandje mwene, ihe 

olyaanguka a tuma ndje. 

39Ehalo lyaanguka a tuma ndje, olyo ndika kutya ndaa kanithe po nando ogumwe 

gwaayehe mboka Tate e ya pa ndje, ihe ndi ke ya yumudhe ayehe mesiku 

lyahugunina. 

40Oshoka ehalo lyaTate olyo ndika: Kehe ngoka ta mono Omwana note mu itaale, oku 

na omwenyo gwaaluhe; ngame otandi ke mu yumudha mesiku lyahugunina.” 

41Aajuda oya tameke okungungutula, Jesus sho a ti: “Ongame oshikwiila shoka sha 

kuluka megulu.” 

42Oyo noya ti: “Nguno ke shi nani Jesus, omuna gwaJosef? He nayina otu ya shi. 

Ongiini ano ngashingeyi, sho ta ti kutya okwa za megulu?” 

43Jesus okwe ya yamukula a ti: “Inamu ngungutula. 

44Kaku na nando omuntu ta vulu okuya kungame, okuninga Tate, nguka a tuma ndje, 

te mu eta kungame; nangame otandi ke mu yumudha mesiku lyahugunina. 

45Aahunganeki oya nyola ya ti: ‘Aantu ayehe otaa ka kala ya longwa kuKalunga.’ 

Kehe ngoka tu uvu shoka Tate ta popi notashi mu longo, ote ya kungame. 

46Shika itashi ti kutya oku na ando omuntu a mono Tate, aawe, ihe Omwana ngoka a 

zi kuKalunga, oye awike a mono Tate. 

47Ngame otandi mu lombwele oshili: ngoka i itaala, oku na omwenyo gwaaluhe. 

48Ongame oshikwiila shomwenyo. 

49Oohokulu oya lile omanna mombuga, ihe oya sa. 

50Ihe oshikwiila shika sha kuluka megulu oshi li ngeyi kutya kehe ngoka te shi li, ita 

si. 

51Ongame oshikwiila shomwenyo shoka sha kuluka megulu. Kehe ngoka ta li 

oshikwiila shika, ota kala e na omwenyo sigo aluhe. Oshikwiila shoka tandi mu pe, 

osho onyama yandje, ndjoka tandi yi gandja, yi ninge omwenyo guuyuni.” 

52Shika oshe eta oontamanana oonene mokati kAajuda. Oyo oya pulathana ya ti: 

“Omulumentu nguno ota vulu ngiini oku tu pa onyama ye, tu yi lye?” 

53Jesus okwe ya yamukula a ti: “Ngame otandi mu lombwele oshili: Ngele itamu li 

onyama yOmuna gwOmuntu ne itamu nu ombinzi ye, itamu kala mu na omwenyo 

meni lyeni. 

54Ngoka ta li onyama yandje nota nu ombinzi yandje, oye oku na omwenyo gwaaluhe, 

nangame otandi ke mu yumudha mesiku lyahugunina. 

55Oshoka onyama yandje oyo okulya kwashili nombinzi yandje oyo okunwa kwashili. 

56Ngoka ta li onyama yandje nota nu ombinzi yandje, ota kala mungame, nangame 

otandi kala muye. 

57Ngashika naanaa Tate, ngoka a tuma ndje, e na omwenyo, osho nangame wo ndi na 

omwenyo omolwe. Onkee kehe ngoka ta li onyama yandje, ota ka kala e na omwenyo 

omolwandje. 

58Oshikwiila osho shika sha kuluka megulu. Sho inashi fa oshikwiila shoka sha lilwe 

koohokulu e taa si. Ngoka ta li oshikwiila shika, ota kala e na omwenyo sigo aluhe.” 

59Oohapu ndhika Jesus okwe dhi popi mosinagoga muKapernaum, sho a li ta longo 

aantu. 

Oohapu dhomwenyo gwaaluhe 

60Oyendji yomaalongwa ye mboka yu uvu oohapu ndhika, oya ti: “Elongo ndika 

ekukutu unene, olye ta vulu oku li pulakena?” 

61Jesus sho e shi dhimbulula mwene kutya aalongwa ye otaa ngungutula molwoohapu 

ndhoka a popi, okwa ti kuyo: “Omwe etha eitaalo omolwoohapu ndhika? 

62Ongiini ano, ngele tamu ka mona Omuna gwOmuntu ta londo ta shuna nkoka a li 

shito? 

63Ombepo oyo tayi tula omwenyo, onyama kayi na shoka tayi kwatha. Oohapu 

ndhoka nde mu lombwele odho Ombepo nomwenyo. 

64Ihe natango tuu mokati keni omu na yamwe mboka inayi itaala.” Oshoka okuza 

petamekolela Jesus okwa kala e shi shi kutya oolye mboka inaaye mu itaala naangoka 

te ke mu gwaaleka kutya olye. 

65Oye kwa gwedha ko a ti: “Osho tuu shoka nde mu lombwele kutya kaku na nando 

omuntu ta vulu okuya kungame, okuninga Tate te shi mu pitikile.” 

66Okuza kesiku ndyoka oyendji yomaalongwa ye oya shuna monima yo inaa enda we 

pamwe naye. 

67Jesus okwa lombwele ihe aalongwa ye mboka omulongo nayaali a ti: “Ne inamu 

hala okuya?” 

68Simon Petrus okwe mu yamukula: “Omuwa, otatu yi kulye? Ngoye ou na oohapu 

ndhoka tadhi gandja omwenyo gwaaluhe. 

69Ngashingeyi tse otwi itaala notu shi shi kutya ngoye Omuyapuki ngoka wa za 

kuKalunga.” 

70Jesus okwe ya yamukula a ti: “Inandi mu hogolola mu li omulongo nayaali? Ihe 

nando ongaaka, gumwe oye omuhindadhi.” 

71Oshinima shika okwe shi popi omolwaJudas yaSimon Iskariot. Oshoka Judas nando 

okwa li gumwe gwaamboka omulongo nayaali, oye a li te ke mu gwaaleka. 

JOHANNES 7 

Jesus naamwayina aalumentu 

1Konima yaambika Jesus okwe ende muGalilea. Oye okwa li inaa hala okweenda 

muJudea, oshoka Aajuda yaankoka oya li ya hala oku mu dhipaga. 

2Oshituthi shAajuda, oshituthi shomatsali giihwali, osha li popepi. 

3Aamwayina yaJesus aalumentu oye mu lombwele ihe ya ti: “Za po mpaka, u ye 

kuJudea, aalongwa yoye opo ya mone iilonga mbyoka yi longo. 

4Oshoka kape na ando omuntu ta longo sha meholamo, ngele okwa hala a tseyike. 

Onkee ano i ihololela uuyuni.” 

5Oshoka naamwayina aalumentu wo oya li inaaye mu itaala. 

6Jesus okwa ti kuyo: “Ethimbo ndyoka lyo opalela ndje inali thika natango. Ihe ne 

omu na aluhe ethimbo ndyoka lye mu opalela. 

7Ne uuyuni itau mu tondo, ihe ngame ou tonde ndje, oshoka otandi u hololele kutya 

iilonga yawo iiwinayi. 

8Ne indeni mpeyaka koshituthi. Ngame itandi yi ko koshituthi shika, oshoka ethimbo 

lyandje inali thika natango.” 

9Oye okwe ya lombwele oohapu ndhika nokwa kala natango muGalilea. 

Jesus koshituthi shomatsali giihwali 

10Hugunina aamwayina aalumentu sho ya yi koshituthi, Jesus naye wo okwa yi ko. Ye 

ina ya ko puuyelele, ihe okwa yi ko meholamo. 

11Aajuda oya kala taye mu kongo moshituthi noya pulathana ya ti: “Oye oku li peni?” 

12Mongundu yaantu omwa kala enongono olindji omolwe. Aantu yamwe oya ti: “Oye 

omulumentu omwaanawa.” Ihe yamwe oya ti: “Aawe, ota pukitha aantu.” 

13Ihe kakwa li nando omuntu ngoka e mu popi puuyelele, oshoka oya li ya tila 

Aajuda. 

14Metifa lyoshituthi Jesus okwa yi motempeli nokwa tameke okulonga aantu. 

15Aajuda oya kumwa noonkondo noya ti: “Omulumentu nguka okwa tseya ngiini 

Omanyolo, nando ina longwa?” 

16Jesus okwe ya yamukula a ti: “Elongo ndika tandi li longo, kali shi lyandje mwene, 

ihe olya za kuKalunga, ngoka a tuma ndje. 

17Kehe ngoka a hala okuvulika kehalo lyaKalunga, ota ka dhimbulula elongo ndika 

tandi longo, ngele olya zi kuKalunga, nenge ote popi ashike mungame mwene. 

18Omuntu ngoka ta popi muye mwene, ota kambadhala okwiikongela esimano. Ihe 

ngoka ta kongo esimano lyaanguka e mu tuma, oye omunashili ye ke na nando 

iifundja yasha meni lye. 

19Moses ine mu pa ompango? Ihe kape na nando ogumwe gwomune ta vulika 

kompango. Omolwashike mwa hala okudhipaga ndje?” 

20Aantu oye mu yamukula ya ti: “Shila ou niwe kompwidhuli. Olye a hala oku ku 

dhipaga?” 

21Jesus okwe ya yamukula a ti: “Oshilonga shimwe ashike nda longo, ne amuhe 

nomwa kumwa. 

22Molwaashoka Moses okwe mu pe oshipango, mu fukaleke aana yeni aamati, 

(nonando haMoses e shi gandja, ihe ooho oyo ye shi tameke), ne ohamu ya fukaleke 

nomEsabati. 

23“Ngele okufukaleka omuntu mEsabati itaku yono ompango yaMoses, omolwashike 

mwa geele ndje, sho nda aludha omuntu mEsabati? 

24Inamu pangula ngaashi tamu tala nomeho, ihe panguleni epangulo lyu uka.” 

Nguka oye tuu Kristus? 

25Nena aantu yamwe yomuJerusalem oya ti: “Nguka haye nani ngoka aakuluntu yetu 

Aajuda ya hala oku mu dhipaga? 

26Tala, ota popi montaneho yawo, ihe kape na nando ngoka ta ti sha kuye. Nenge 

aakuluntu oya dhimbulula kutya omulumentu nguka oye Kristus? 

27Tse otwa tseya omulumentu nguka nkoka a za, ihe Kristus ngele te ya, kape na 

ngoka e shi nkoka ta zi.” 

28Jesus okwa popi mokule motempeli ta longo aantu e ta ti: “Omu shi ndje tuu nomu 

shi ko tuu nkoka nda za? Ngame inandi ya molwandje mwene. Ngoka a tumu ndje, 

oye omunashili. Ne nokamu mu shi. 

29Ngame ondi mu shi, oshoka onda zi kuye, noye a tuma ndje.” 

30Oyo oya li ya hala oku mu kwata, ihe molwaashoka ethimbo lye olya li inaali thika 

natango, kape na nando ogumwe e mu tula iikaha. 

31Ihe aantu oyendji yomongundu oye mu itaale noya ti: “Kristus nge te ya, ota ka 

longa tuu iikumithalonga iinene yi vule mbika tayi longwa komulumentu nguno?” 

Aalangeli ya tumwa okukwata Jesus 

32Aafarisayi oyu uvu enongono lyongundu ndjoka yaantu taa popi iinima mbika 

kombinga yaJesus. Nena yo pamwe naayambi aakuluntu oya tumu aalangeli, ya ka 

kwate Jesus. 

33Jesus okwe ya lombwele: “Ngame ondi li pune okathimbo okafupi natango, opo ihe 

otandi yi kungoka a tuma ndje. 

34Ne otamu ka kala nokukonga ndje, ihe itamu ka mona ndje, oshoka nkoka tandi ka 

kala, kamu vulu okuya ko.” 

35Aajuda oya pulathana ya ti: “Omulumentu nguka ota yi peni ando, mpo itaatu mu 

mono we? Otayi kiilando yAagreka nkoka kwa kala Aajuda, a ka longe Aagreka? 

36Oye okwa hala okutya ngiini, sho a ti: Ne otamu kala nokukonga ndje ne itamu ka 

mona ndje; naankoka tandi yi, itamu vulu okuya ko.” 

Omilonga dhomeya omanamwenyo 

37Esiku lyahugunina lyoshituthi olya li lya simana unene. Esiku olyo tuu ndyoka Jesus 

okwa thikama nokwiigidha a ti: “Kehe ngoka a sa enota, ne ye kungame, a nwe. 

38Ngaashi kwa nyolwa taku ti: ‘Kehe ngoka i itaala ndje, meni lye otamu ka tondoka 

omilonga dhomeya omanamwenyo.’ ” 

39Jesus okwa popi ta dhiladhila Ombepo ngoka ta ka pewa mboka ye mu itaala. 

Pethimbo ndyoka Ombepo okwa li inaa gandjwa natango, oshoka Jesus okwa li inaa 

adhimithwa natango. 

Omaludhi mokati kaantu 

40Yamwe yomongundu sho yu uvu oohapu ndhika, oya ti: “Kapu na omalimbililo, 

omulumentu nguka oye omuhunganeki.” 

41Ooyakwawo oya ti: “Oye Kristus.” Ihe yamwe ishewe oya ti: “Kristus ita zi ndishi 

muGalilea? 

42Enyolo otali ti kutya Kristus ota zi moluvalo lwaDavid nota valelwa muBetlehem, 

moshilando moka David a li a kala.” 

43Osho ngeyi omaludhi oga tameke mokati kaantu omolwe. 

44Yamwe oya li ya hala okukwata Jesus, ihe kapwa li nando ogumwe e mu gumu. 

Okwaayitaala kwaawiliki yAajuda 

45Aalangeli oya shuna kaayambi aakuluntu nokaafarisayi, mboka ye ya pula: 

“Omolwashike inaamu mu eta huka?” 

46Aalangeli oye ya yamukula: “Noshitonale inaku monika omuntu ta popi ngashika 

omulumentu ngwiyaka.” 

47Aafarisayi oye ya pula ya ti: “Nane wo omwa hongololwa? 

48Ope na tuu nando ogumwe gwomaakuluntu yetu nenge gwomaafarisayi e mu itaala? 

49Aantu mbaka inaa tseya ompango yaMoses, onkee oye li kohi yethingo 

lyaKalunga.” 

50Nikodemus, ngoka a yile nale kuJesus uusiku, okwa li gumwe gwawo. Okwa ti: 

51“Pampango yetu tse itatu vulu okupangula nando omuntu, manga inaa pulakenwa 

tango, opo ku monike shoka a ningi.” 

52Yo oye mu yamukula ya ti: “Nangoye wo owa za kuGalilea nani? Konakona 

Omanyolo, nena oto ka dhimbulula kutya muGalilea inamu za nando onale 

omuhunganeki.” 

[53Nokonima kehe gumwe okwa yi kaandjawo. 

JOHANNES 8 

Omukiintu a kwatwa moluhondelo 

1Ihe Jesus okwa yi kOndundu yooholivi. 

2Ongula onene yesiku lya landula okwa yi ishewe motempeli. Aantu ayehe oye ya 

kuye, okwa kuutumba nokwa tameke oku ya longa. 

3Aalongimpango naafarisayi oye eta mo omukiintu a kwatwa moluhondelo noye mu 

kaleke omuthika montaneho yawo ayehe. 

4Oyo oya ti kuJesus: “Muhongi, omukiintu nguka okwa adhelelwa moluhondelo lwo 

lwene. 

5Mompango yetu Moses okwe tu pa oshipango kutya aantu ya tya ngaaka oye na 

okudhipagwa nomamanya. Ngoye oto ti ngiini?” 

6Shika oye shi popi taye mu makele, opo ya vule oku mu tamaneka. Jesus okwa 

petama nokwa nyola pevi nomunwe gwe. 

7Sho ya dhiginine oku mu pula, Jesus okwa petuka ihe e ta ti kuyo: “Ngoka 

gwomokati keni kee na oondjo, ne mu umbe tango nemanya.” 

8Ye okwa petama ishewe nokwa nyola pevi. 

9Oyo sho ye dhi uvu, oya yi gumwe nagumwe okutameka kaakuluntu. Jesus okwa 

thigala po oye awike nomukiintu ngoka a thikama koshipala she. 

10Jesus okwa petuka nokwa ti kuye: “Nekulu, mbeyaka yalwe oye li peni? Inapu 

thigala nando ogumwe, e ku pangule?” 

11Ye okwa ti: “Aawe, nando ogumwe, Omuwa.” Jesus okwe mu lombwele: 

“Nangame wo itandi ku pangula. Inda ano, ngoye ino yona we.”] 

Jesus oye uuyelele wuuyuni 

12Jesus okwe ya lombwele ishewe a ti “Ongame uuyelele wuuyuni. Kehe ngoka ta 

landula ndje, ite ende we momilema, ihe ota kala e na uuyelele mokukalamwenyo 

kwe.” 

13Aafarisayi oye mu lombwele ya ti: “Ngashingeyi oto ihokolola mwene. Ehokololo 

lyoye kali na oshilonga.” 

14Jesus okwe ya yamukula a ti: “Nonando otandi ihokolola mwene, shoka tandi popi, 

oshoshili. Oshoka ngame ondi shi ko nkoka nda za naankoka tandi yi. Ne kamu shi ko 

nkoka nda za naankoka tandi yi. 

15Ne otamu pangula pantu, ihe ngame ite pangula nando omuntu. 

16Nongele tandi pangula, epangulo lyandje olyu uka, oshoka ngame kandi li awike 

moshinima shika, ihe otu li naTate, ngoka a tuma ndje. 

17Nomompango yeni omwa nyolwa kutya ehokololo lyaantu yaali ngele olya tsa 

kumwe, nena shoka taya ti, oshoshili. 

18Ngame otandi ihokolola ngame mwene, naTate, ngoka a tuma ndje, ota hokolola 

ndje wo.” 

19Oyo oye mu pula: “Ho oku li peni?” Jesus okwe ya yamukula: “Ngame kamu shi 

ndje, naTate kamu mu shi. Ando omwa li mu shi ndje, ando naTate omu mu shi wo.” 

20Oohapu ndhika adhihe Jesus okwe dhi popi, sho a li ta longo aantu motempeli 

mondjugo ndjoka mwa li mu na iiketha yomayambo. Ihe kape na nando omuntu e mu 

kwata, oshoka ethimbo lye olya li inaali thika manga. 

Kokuma nkoka tandi yi, itamu vulu okuya ko 



1667 

 

Ombiimbeli Ondjapuki 
@ 2008, Bible Society in Namibia. 

 

 

 

 

21Jesus okwe ya lombwele ishewe a ti. “Ngame otandi yi; ne otamu ka kala 

nokukonga ndje, ihe otamu ka sila moondjo dheni. Kokuma nkoka tandi yi, itamu 

vulu okuya ko.” 

22Aajuda oya ti: “Okwa hala ando okwiidhipaga, sho ta ti: ‘Kokuma nkoka tandi yi, 

itamu vulu okuya ko?’ ” 

23Jesus okwa yamukula a ti: “Ne omwa za huka kevi, ihe ngame onda za kombanda. 

Ne oyomuuyuni mbuka, ihe ngame kandi shi gwomuuyuni mbuka. 

24Onkee ano onde mu lombwele kutya otamu ka sila moondjo dheni. Oshoka ngele 

itamu itaale kutya ‘Ngame ongame tuu ngoka,’ otamu ka sila moondjo dheni.” 

25Oyo oye mu pula: “Ongoye lye ano?” Jesus okwa yamukula: “Osho tuu shoka nde 

mu lombwele okuza petameko. 

26Ngame ondi na iinima oyindji oku mu popya noku mu pangula. Ihe ngoka a tumu 

ndje, omunashili, naashoka tandi uvu kuye, osho tandi lombwele uuyuni.” 

27Yo oya li kaa uvite ko kutya ye ote ya lombwele He. 

28Onkee Jesus okwa ti kuyo: “Uuna tamu ka yelutha Omuna gwOmuntu pombanda, 

otamu ka dhimbulula kutya ‘Ngame ongame tuu ngoka’. Osho wo otamu ka 

dhimbulula kutya ngame itandi vulu okuninga sha ngame mwene, ihe otandi popi 

ashike shoka Tate a longa ndje. 

29Oongoka a tuma ndje, oku li pamwe nangame. Ye ine etha ndje, ndi kale awike, 

oshoka ngame otandi longo aluhe shoka she mu opalela.” 

30Aantu oyendji mboka yu uvu, Jesus sho ta popi iinima mbika, oye mu itaale. 

Oshili otayi mu mangulula 

31Jesus okwa lombwele ihe Aajuda mboka ye mu itaala a ti: “Ngele tamu vulika 

koohapu dhandje, nena kapu na omalimbililo, one aalongwa yandje. 

32Ne otamu ka tseya ihe oshili, noshili otayi ke mu mangulula.” 

33Oyo oye mu yamukula: “Otse aana yaAbraham, katu na nando oompoka twa li 

aapika yomuntu. Oto dhiladhila shike, sho to ti: ‘Ne otamu ka mangululwa?’ ” 

34Jesus okwe ya yamukula: “Ngame otandi mu lombwele oshili: Kehe ngoka ta longo 

uulunde, oye omupika guulunde. 

35Omupika iha kala aluhe megumbo, ihe omuvalwa oha kala mo aluhe. 

36Omwana ngele te mu mangulula, nena kape na omalimbililo, otamu kala mwa 

manguluka. 

37Ondi shi shi kutya ne aana yaAbraham. Ihe onkene tuu omwa hala okudhipaga ndje 

ne inamu hala okutaamba elongo lyandje. 

38Ngame otandi popi shoka nde shi mono puTate, osho wo ne otamu longo shoka 

mwa lombwelwa kuho.” 

39Oyo oye mu yamukula noya ti: “Tate oAbraham.” Jesus okwa ti kuyo: “Ando okwa 

li Abraham oye ho, ando otamu longo iilonga mbyoka Abraham a longo. 

40Ashihe shoka ngame nda ningi, osho oku mu hokololela oshili ndjoka nda uvu 

kuKalunga, ihe ne omwa hala okudhipaga ndje. Abraham ina ninga nando osha sha 

tya ngaaka. 

41Ne otamu longo iilonga yaho.” Oyo oya ti kuye: “Tse inatu valwa moluhondelo, otu 

na tate gumwe awike, oKalunga.” 

42Jesus okwe ya lombwele a ti: “Ando okwa li Kalunga oye ho, ando omu hole ndje. 

Oshoka ngame onda za muKalunga nondi li mpaka ngashingeyi. Ngame inandi ya 

mungame mwene, ihe oye a tuma ndje. 

43Omolwashike kaamu uvite ko shoka tandi ti? Omolwashoka ne itamu vulu 

okupulakena oohapu dhandje. 

44Ne omu na ho omuhindadhi, nomwa hala okulandula uuhalu waho. Oye omudhipagi 

okuza ketameko ye ke na nando oompoka a li moshili, oshoka muye kamu na nando 

oshili. Ngele ta popi iifundja, ota popi shoka shomuukwatya we mwene, oshoka oye 

omufundja nahe yiifundja ayihe. 

45Ngame onde mu lombwele oshili, onkee inamu itaala ndje. 

46Olye gwomune ta vulu okuulika kutya ondi na oondjo. Ngele otandi popi oshili, 

omolwashike ano inaamu itaala ndje? 

47Ngoka a za muKalunga, ota pulakene oohapu dhaKalunga. Ne inamu za 

muKalunga, onkee inamu hala okupulakena oohapu dhe.” 

Jesus naAbraham 

48Aajuda oya yamukula Jesus ya ti: “Ongoye Omusamaria nou niwe kompwidhuli?” 

49Jesus okwa yamukula: “Ngame kandi na ompwidhuli. Ngame otandi simaneke Tate, 

ihe ne omwa dhina ndje. 

50Ngame itandi kongo esimano lyandje mwene. Ope na gumwe ngoka te li kongele 

ndje noye ta pangula. 

51Ngame otandi mu lombwele oshili: Kehe ngoka ta vulika koohapu dhandje, ke na 

mpoka ta ka sa sigo aluhe.” 

52Aajuda oya ti kuye: “Ngashingeyi otu shi shi nawa kutya ou niwe kompwidhuli. 

Tate Abraham okwa sa, naahunganeki oya sa, ihe ngoye oto ti: ‘Kehe ngoka ta 

dhiginine oohapu dhandje, ke na mpoka ta ka sa sigo aluhe.’ 

53Ngoye omunene nani u vule tate Abraham ngoka a sa? Aahunganeki nayo wo oya 

sa nale. Ngoye oto iningi lye?” 

54Jesus okwa ti. “Ngame ando onda li tandi kongo esimano lyandje mwene, ando 

esimano lyandje kali na oshilonga. Tate, ngoka hamu ti, oye Kalunga keni, oye ota 

simaneke ndje. 

55Ne nokamu mu shi, ihe ngame ondi mu shi. Ando ondi tye kandi mu shi, nena ando 

ongame omufundja ngashika ne. Ihe ngame ondi mu shi nohandi dhiginine oohapu 

dhe. 

56Ho Abraham okwa nyanyukwa pombanda okumona esiku lyandje; okwe li mono 

nokwa nyanyukwa.” 

57Aajuda oya ti kuye: “Ngoye ino gwanitha natango oomvula omilongo ntano, ihe oto 

ti, owa mono Abraham?” 

58Jesus okwe ya yamukula: “Ngame otandi mu lombwele oshili: Abraham manga inaa 

valwa, ngame oko nda li nale.” 

59Aajuda oya toola omamanya, ye mu dhenge, ihe Jesus okwa holama nokwa zi mo 

motempeli. 

JOHANNES 9 

Jesus ta aludha omuvalwa omuposi 

1Jesus manga a li te ende, okwa mono omulumentu omuposi, nkene tuu a valwa. 

2Aalongwa ye oye mu pula ya ti: “Muhongi, olye a yono, omulumentu nguka opo a 

valwe omuposi? Aakuluntu ye nenge oye mwene?” 

3Jesus okwa yamukula. “Uuposi we kau na sha noondjo dhe nenge dhaakuluntu ye. 

Ye okwa ningi omuposi, opo oonkondo dhaKalunga dhi hololwe muye. 

4Tse otu na okukala tatu longo iilonga yaanguka a tumu ndje, manga tu na omutenya. 

Uusiku otau ya, uuna kaape na we ngoka ta vulu okulonga. 

5Manga ngame ndi li muuyuni, ongame uuyelele wuuyuni.” 

6Jesus sho a popi oohapu ndhika, okwa hiyile omayeye pevi nokwe ga pilulile 

mumwe nevi e ta gwayeke enono ndyoka komeho gomulumentu ngoka 

7nokwa ti kuye: “Inda, u ki iyoge moshipala medhiya lyaSiloa.” (Edhina ndika otali ti 

“Omutumwa.”) Omulumentu okwa yi e ti iyogo moshipala nokwa galuka ko 

omunameho. 

8Nena aashiinda naantu mboka ya li haye mu mono shito, sho ta hehela, oya ti: 

“Omulumentu nguka haye ngoka a li ha kuutumba ta hehela?” 

9Yamwe oya ti: “Oye ngoka.” Ihe ooyakwawo oya ti: “Aawe, haye, okwe mu fa 

ashike.” Omulumentu ye mwene okwa ti: “Ongame ngaa.” 

10Oyo oye mu pula ya ti: “Omeho goye oga tonatithwa ngiini?” 

11Oyo okwa yamukula a ti: “Omulumentu ngwiyaka haku tiwa Jesus, oye a pilula 

enono lyomayeye nokwe li gwayeke komeho gandje e ta lombwele ndje, ndi ki iyoge 

moshipala medhiya lyaSiloa. Ngame onda yi, naasho ndi iyogo, onda tonata.” 

12Oyo oya ti kuye: “Omulumentu ngoka oku li peni?” Oye okwa ti: “Kandi shi wo.” 

Aafarisayi taa konakona ealudho 

13Nena oya fala omulumentu ngoka a li nale omuposi, kaafarisayi. 

14Esiku ndyoka Jesus a li a pilula enono lyomayeye nokwa tonatitha omeho ge, olya li 

Esabati. 

15Aafarisayi oya pula ishewe omulumentu, nkene a ningi omunameho. Oye okwe ya 

lombwele a ti: “Omwaaludhi gwandje okwa tula ndje enono pomeho, ngame ondi 

iyogo moshipala nonda mono ko.” 

16Yamwe yomaafarisayi oya ti: “Omulumentu ngoka a ningi oshinima shika, ina za 

kuKalunga, oshoka iha vulika kompango yEsabati.” Ooyakwawo oya ti: 

“Omulumentu nguka ngele omulunde, ota vulu ngiini okulonga iikumithalonga yi 

thike mpaka?” Opo nopwa holoka etopoko mokati kawo. 

17Aafarisayi oya pula natango omulumentu ngoka a li omuposi: “Ngoye oto tile ngiini 

omulumentu ngoka a tonatitha omeho goye?” Oye okwa yamukula a ti: “Oye 

omuhunganeki.” 

18Aajuda oya li inaa hala okwiitaala kutya omulumentu nguka okwa li omuposi, ihe 

ngashingeyi oku wete ko, sigo yi ithana aakuluntu yaangoka a tonatithwa 

19noye ya pula ya ti: “Nguno omuna gweni? Mwa ti, okwa valwa omuposi? Ongiini 

ano, sho e wete ko ngashingeyi?” 

20Aakuluntu ye oya yamukula ya ti: “Tse otu shi shi kutya ye omumwetu nokwa 

valwa omuposi. 

21Ihe katu shi wo kutya oshe ende ngiini, ngashingeyi sho e wete ko. Osho wo ngoka 

a tonatitha omeho ge, katu mu shi. Puleni omwaaludhwa. Ye okwa koka, na yamukule 

ye mwene.” 

22Aakuluntu ye oya popi ngeyi, oyo oya li ya tila Aajuda. Oshoka Aajuda oyu 

uvanene kutya kehe ngoka ta hempulula kutya Jesus oye Kristus, ota kondwa mo 

mosinagoga. 

23Onkee aakuluntu ye oya ti “Oye okwa koka, mu puleni.” 

24Aafarisayi oya ithana olutiyali omulumentu ngoka a li omuposi noya ti kuye. 

“Uvaneka koshipala shaKalunga kutya oto ka popya oshili! Tse otu shi shi kutya 

omulumentu ngwiyaka omulunde.” 

25Omwaaludhwa okwa yamukula a ti: “Ngame kandi shi wo, ngele ye omulunde. 

Shimwe ashike ndi shi shi, osho shika: Ngame onda li omuposi, ihe ngashingeyi ondi 

wete ko.” 

26Oyo oya ti kuye: “Okwe ku ningi ngiini ano? Omeho goye okwe ga tonatitha 

ngiini?” 

27Oye okwe ya yamukula: “Onde mu hokololole nale, ihe inamu pulakena. 

Omolwashike mwa hala oku shi uva natango? Nane wo omwa hala okuninga 

aalongwa ye?” 

28Aafarisayi oye mu nyana ya ti: “Ongoye awike omulongwa gwe, tse aalongwa 

yaMoses. 

29Tse otu shi shi kutya Kalunga okwa popile naMoses, ihe omulumentu ngoka katu 

shi nkoka a za.” 

30Omutonatithwa okwe ya yamukula a ti: “Oshikumitha osho shika kutya ne kamu shi 

nkoka a za, ihe oye tuu a tonatitha omeho gandje. 

31Tseni atuheni otu shi shi kutya Kalunga iha pulakene ewi lyaalunde, ihe oha 

pulakene aantu mboka haye mu tila nohaa gwanitha ehalo lye. 

32Okuza ketameko lyuuyuni inaku uvika nando ogumwe a tonatitha omeho gomuntu a 

valwa omuposi. 

33Omulumentu nguka ando okwa li inaa za kuKalunga, ando ke na shoka ta vulu 

okuninga.” 

34Oyo oye mu yamukula ya ti: “Ngoye owa valelwa nowa putukila muulunde, ihe 

owa hala oku tu longa?” Oyo noye mu umbu mo mosinagoga. 

Uuposi wopambepo 

35Jesus oku uvu kutya oye mu umbu mo mosinagoga. Sho e mu mono, okwa ti kuye: 

“Ngoye owi itaala Omuna gwOmuntu?” 

36Omulumentu okwa yamukula a ti: “Tatekulu, lombwela ndje kutya oye olye, opo 

ndi vule oku mu itaala.” 

37Jesus okwa ti kuye: “Owe mu mona nale noye ngoka ta popi nangoye ngashingeyi.” 

38Oye okwa ti: “Omuwa, ondi itaala.” Oye okwa tsu oongolo koshipala shaJesus. 

39Jesus okwe mu lombwele a ti. “Ngame onde ya muuyuni mbuka okupangula, opo 

mboka ihaa mono ko, ya mone ko, naamboka haa mono ko, ya tsike.” 

40Yamwe yomaafarisayi mboka ya li pamwe naye, oyu uvu oohapu ndhika noya ti 

kuye: “Oto dhiladhila kutya natse wo aaposi?” 

41Jesus okwa ti kuyo: “Ando omwa li aaposi, ando kamu na oondjo, ihe sho tamu ti: 

‘Tse otu wete ko,’ nena otashi ti, omu na oondjo.” 

JOHANNES 10 

Eyele lyoshigunda shoonzi 

1“Ngame otandi mu lombwele oshili: Kehe ngoka ta yi moshigunda shoonzi itaa pitile 

posheelo, ihe ota gwayele mo palwe, oye omufuthi nomuyugi. 

2Ihe ngoka ta yi mo ta pitile posheelo, oye omusita gwoonzi. 

3Omulangeli gwoposheelo ote mu egulula, noonzi otadhi uvu ewi lye, sho te dhi 

ithana komadhina e te dhi piitha mo. 

4Ngele a piitha mo oonzi dhe adhihe, ote dhi kwatele komeho, dho e tadhi mu landula, 

oshoka odhi shi ewi lye. 

5Ihe omukwiilongo itadhi mu landula, otadhi mu yi ontuku, oshoka ewi lye kadhi li 

shi.” 

6Eyele ndika Jesus okwe li ya lombwele, ihe yo oya li kaa uvite ko kutya okwa hala 

okutya shike. 

Jesus oye omusita omwaanawa 

7Jesus okwe ya lombwele ishewe a ti: “Ngame otandi mu lombwele oshili: Ongame 

osheelo shoonzi. 

8Ayehe mboka ya tetekele ndje, oyo aafuthi naayugi, noonzi inadhi ya pulakena. 

9Ongame osheelo. Kehe ngoka ta yi mo ta pitile mungame, ota ka hupithwa. Ye ota 

kala nokuya mo nokupita mo e ta mono ko oshinapelo. 

10Omufuthi ohe endele owala okuyaka, okudhipaga nokuhanagula. Ngame onde ya, 

opo ya kale ye na omwenyo meudhililo alihe lya gwana. 

11“Ongame omusita ngo omwaanawa. Omusita omwaanawa ota gandjele oonzi 

omwenyo gwe. 

12Nakufutwa ngoka kee shi omusita noonzi kadhi shi dhe mwene, ota thigi po oonzi e 

ta fadhuka po, ngele ta mono embungu tali ya. Osho ngeyi embungu otali dhi umpile e 

tali dhi halakanitha po. 

13Nakufutwa a tya ngaaka ota yi ontuku, oshoka ye ota longele owala ondjambi, ye ke 

na ko nasha noonzi. 

14Ngame omusita ngo omwaanawa. 

15Ngaashi Tate e shi ndje, nangame ondi shi Tate, osho wo ngame oonzi dhandje ondi 

dhi shi nadho odhi shi ndje. Ngame ondi na ehalo okusa molwadho. 

16Oku na oonzi dhandje dhilwe ndhoka kaadhi mo moshigunda shika. Nadho wo ondi 

na oku dhi eta mo, notadhi ka uva ewi lyandje e tadhi ka ninga oshigunda shimwe 

nodhi na omusita gumwe. 

17“Tate oku hole ndje, oshoka ngame ondi na ehalo okugandja omwenyo gwandje, 

opo ndi ke gu taambulule ishewe. 

18Kaku na nando ogumwe ta kutha ndje omwenyo gwandje. Ongame mwene tandi gu 

gandja kehalo lyandje mwene. Ngame ondi na oonkondo oku gu gandja nondi na wo 

oonkondo oku gu taambulula. Shika osho shoka Tate a lombwele ndje, ndi ninge.” 

19Omaludhi oga tameke ishewe mokati kAajuda omolwoohapu ndhika. 

20Oyendji yomuyo oya ti: “Ye oku niwe kompwidhuli nota yi oonkwengu. Otamu mu 

pulakenene shike?” 

21Ooyakwawo oya ti: “Omunampwidhuli ita vulu okupopya oohapu dha tya ngeyi! 

Ompwidhuli otayi vulu tuu okutonatitha omeho gaaposi?” 

Jesus ina taambwa kAajuda 

22Ethimbo lyokudhana oshituthi sheyapulo lyotempeli muJerusalem olya thiki, nokwa 

li okufu. 

23Jesus okwa li te ende motempeli mOndunda yaSalomo. 

24Nena Aajuda oye mu gongalele noya ti: “Sigo uunake to tu kaleke nomalimbililo? 

Tu lombwela oshili yoyene, ngele ongoye Kristus.” 

25Jesus okwe ya yamukula: “Onde mu lombwela nale, ihe ne inamu hala okwiitaala 

ndje. Iilonga mbyoka tandi longo medhina lyaTate, oyo tayi hokolola ndje. 

26Ihe ne inamu hala okwiitaala, oshoka kamu shi oonzi dhandje. 

27Oonzi dhandje ohadhi uvu ewi lyandje; ngame ondi dhi shi, dho notadhi landula 

ndje. 

28Ngame otandi dhi pe omwenyo gwaaluhe; dho kadhi na mpoka tadhi ka yonuka po 

sigo aluhe nokape na ngoka te dhi yugu mo moshikaha shandje. 

29Tate, ngoka e dhi pa ndje, oye omunene e vule ayehe, onkee kape na ngoka ta vulu 

oku dhi yuga mo moshikaha she. 

30Tse naTate gumwe.” 

31Aajuda oya toola ishewe omamanya, ye mu dhipage. 

32Jesus okwe ya yamukula: “Ngame onda longo iilonga oyindji iiwanawa mbyoka 

Tate a pa ndje, ndi yi longe mokati keni. Omolwoshilonga shini po shomumbino mwa 

hala okudhipaga ndje nomamanya?” 

33Aajuda oye mu yamukula: “Tse inatu hala oku ku dhipaga omolwoshilonga 

shontumba oshiwanawa ando, ihe omolwashoka to sheke Kalunga. Ngoye omuntu 

gwowala, ihe owa hala okwiininga Kalunga.” 

34Jesus okwe ya yamukula: “Mompango yeni omwa nyolwa kutya Kalunga ota ti: 

‘One ookalunga.’ 

35Tse otu shi shi kutya shoka tashi tiwa kenyolo ndika, oshoshili sigo aluhe: Aantu 

mboka Kalunga a pa oohapu dhe, okwe ya ithana ookalunga. 

36Otamu vulu ngiini ano okutya, otandi sheke Kalunga, sho tandi ti kutya ngame 

Omuna gwaKalunga, ngame ngoka Tate a hogolola nokwa tuma ndje muuyuni? 

37Ngame ngele itandi longo iilonga yaTate, inamu itaala ndje. 

38Ihe ngele otandi yi longo, peha lyokwiitaala ndje itaaleni iilonga yo yene, opo mu 

tseye ne mu uve ko lela kutya Tate oku li mungame nangame ondi li muTate.” 

39Oyo oya li ya hala ishewe oku mu kwata, ihe ye okwa zi mo miikaha yawo nokwa 

yi. 

40Jesus okwa shuna natango handiyaka yomulonga gwaJordan, kehala ndyoka 

Johannes a li ha shasha aantu, nokwa kala nkoka. 

41Aantu oyendji oye ya kuye. Oyo noya ti: “Johannes ina longa nando 

oshikumithalonga, ihe iinima ayihe mbyoka Johannes a popya kombinga 

yomulumentu nguka, oyoshili.” 

42Aantu oyendji yaankoka oye mu itaale. 

JOHANNES 11 

Eso lyaLasarus 

1Omulumentu gumwe gwomuBetania, edhina lye Lasarus, okwa li ta alukwa. 

MuBetania omo maandjawo yaMaria nomumwayina Marta. 

2Maria nguka oye ngoka a gwayekele oompadhi dhOmuwa nokwe dhi thetithile 

omafufu gokomutse gwe. Omumwayina nguka Lasarus okwa li ta alukwa. 

3Nena aamwayina mboka aakiintu oya tumine Jesus elaka ya ti: “Omuwa, kuume 

koye omuholike ota alukwa.” 

4Jesus sho e shi uvu, okwa ti: “Uuvu mboka itau ka fala Lasarus meso, ihe 

owokusimanekitha Kalunga, nOmuna gwaKalunga opo wo a simanekithwe kuwo.” 

5Jesus okwa li e hole Marta, Maria naLasarus. 

6Ye sho u uvu kutya Lasarus ota alukwa, okwa kala natango omasiku gaali pehala 

mpoka a adhika. 

7Konima yomasiku ngoka gaali Jesus okwa lombwele aalongwa ye a ti: “Tu shuneni 

natango kuJudea.” 

8Aalongwa oya ti kuye: “Muhongi, opwa piti okathimbo okashona kowala, sho 

Aajuda ya li taa kambadhala ya hala oku ku dhipaga. Ihe owa hala ishewe okushuna 

ko?” 

9Jesus okwa yamukula a ti: “Omutenya kagu na ootundi omulongo nambali? Ngoka te 

ende omutenya, ita punduka, oshoka oku wete uuyelele womuuyuni mbuka. 

10Ihe ngoka te ende uusiku, ota punduka, oshoka muye kamu na uuyelele.” 

11Jesus sho a popi oohapu ndhika, okwa ti kuyo: “Kuume ketu Lasarus okwa kotha, 

ihe ngame onda hala, ndi ye, ndi ke mu penduthe.” 

12Aalongwa oye mu yamukula: “Omuwa, ngele okwa kotha, ota ka aluka.” 

13Jesus okwa li ta popi okusa kwaLasarus, ihe yo oya li ye shi, ota popi okukotha 

kwoomposi. 

14Onkee Jesus okwe ya lombwele sha yela ta ti: “Lasarus okwa sa. 

15Ngame onda nyanyukwa molweni, sho inaandi adhika ko, opo mu itaale. Tu yeni 

ano kuye.” 

16Nena Tomas, ngoka ithanwa Mukwanambwiyu, okwa lombwele aalongwa 

ooyakwawo a ti: “Natu yeni atuheni nomuhongi, opo tu ka sileni pamwe naye.” 

Jesus oye eyumuko nomwenyo 

17Jesus sho a thiki ko, okwa adha Lasarus a ninga nale omasiku gane mombila. 

18Okalando hoka Betania oka li popepi naJerusalem, ookilometa ndatu lwaampoka. 

19Oyendji yomAajuda oya adhika ye ya kuMarta naMaria oku ya hupulutha molweso 

lyomumwayina Lasarus. 

20Ano Marta sho u uvu kutya Jesus okwe ya, okwa yi e ke mu tsakaneke, ihe Maria 

okwa kala a kuutumba megumbo. 

21Marta okwa ti kuJesus: “Omuwa, ando owa li po, ando omumwameme ina sa. 

22Ihe ondi shi shi kutya natango Kalunga ote ke ku pa ashihe shoka to mu indile.” 

23Jesus okwe mu lombwele: “Omumwanyoko ota ka yumuka.” 

24Marta okwa ti kuye: “Ondi shi shi kutya ota ka yumuka mesiku lyahugunina.” 

25Jesus okwe mu lombwele: “Ongame eyumuko nomwenyo. Oongoka i itaala ndje, 

ota kala e na omwenyo, nando ona se. 

26Osho wo kehe ngoka e na omwenyo ye i itaala ndje, ita si we sigo aluhe. Owe shi 

itaala?” 

27Ye okwa yamukula: “Eeno, Omuwa, ondi itaala kutya ongoye Kristus, Omuna 

gwaKalunga, ngoka e na okuya muuyuni.” 

Jesus ta lili 

28Marta sho a popi oohapu ndhika, okwa yi nokwi ithana omumwayina Maria, yi 

ikalela, e te mu lombwele: “Muhongi oku li mpaka e ku pumbwa.” 

29Maria sho e shi uvu, okwa thikama mbala e ta yi kuye. 

30Ihe Jesus okwa adhika inaa thika natango mokalando, okwa li natango kehala 

ndyoka Marta e mu tsakanekele. 

31Nena Aajuda mboka ya adhika ye li naMaria megumbo taye mu hupulutha, sho ye 

mu mono a thikama ta piti mo nokweendelela, oye mu landula. Oya li ye shi, ota yi 

kombila, a ka lile. 

32Maria sho a thiki kehala ndyoka kwa li Jesus, okwe mu mono nokwa tsu oongolo 

poompadhi dhe e ta ti kuye: “Omuwa, ando owa li po, ando omumwameme ina sa.” 

33Ano Jesus sho e mu mono ta lili, nosho wo Aajuda mboka ye ya pamwe naye, okwa 

hendwa komutima noku uvite uudhigu meni lye. 

34Oye okwa pula: “Omwe mu fumvike peni?” Oyo oye mu yamukula: “Omuwa, ila u 

tale.” 

35Opo Jesus okwa lili. 

36Nena Aajuda oya ti: “Tala, nkene kwa li e mu hole.” 

37Ihe yamwe yomuyo oya ti: “Oye Okwa tonatitha omeho gomuposi. Okwa li ando a 

nyengwa okukeelela, Lasarus kaa se?” 

Lasarus ta ningwa omunamwenyo 

38Jesus okwa adhika ishewe kuudhigu momwenyo gwe e ta yi kombila, ndjoka ya li 

ekololo lya siikilwa nemanya. 

39Jesus okwe ya lombwele a ti: “Kuthii po emanya!” Marta, omumwayina gwomusi 

okwa ti kuye: “Omuwa, okwa nika nokuli, oshoka okwa ningi ngashingeyi omasiku 

gane a sa.” 

40Jesus okwa ti kuye: “Inandi ku lombwela kutya ngele owi itaala, oto ka mona 

eadhimo lyaKalunga?” 

41Oyo oya kutha po emanya. Nena Jesus okwa tala pombanda e ta ti: “Tate, otandi ku 

hambelele, ongoye sho ho uvu ndje. 

42Ondi shi shi kutya ngoye oho uvu ndje aluhe, ihe otandi popi oohapu ndhika 

omolwaantu mbaka ya kundukidha ndje, opo yi itaale kutya ongoye wa tuma ndje.” 

43Sho a popi oohapu ndhika, okwi igidha newi enene a ti: “Lasarus, za mo!” 

44Nena Lasarus, ngoka a li a sa, okwa zi mo. Oompadhi dhe nomaako ge oya li ya 

mangwa nomalapi, noshipala she osha mangwa nonasituke. Jesus okwe ya lombwele: 

“Mu mangululeni, ne mu mu ethe, a ye.” 

Jesus ta kundathanwa 

(Mat. 26:1-5; Mrk. 14:1-2; Luk. 22:1-2) 

45Oyendji yomAajuda mboka yi ile okuhupulutha Maria, oya mono shoka Jesus a 

ningi noye mu itaale. 

46Ihe yamwe yomuyo oya yi kaafarisayi noye ya hokololele shoka Jesus a ningi. 

47Nena aafarisayi naayambi aakuluntu oya hiya oshigongi shaatokoli e taa ti: “Otu na 

okuninga ngiini? Oshoka omulumentu nguka ota longo unene iikumithalonga oyindji. 

48Ngele otatu mu etha ngaaka, a tsikile nomukalo ngoka, aantu ayehe otaye ke mu 

itaala. Nena Aaroma otaa ke ya e taa hanagula po otempeli noshigwana shetu ashihe.” 

49Gumwe gwomuyo, edhina lye Kajafas, ngoka a li omuyambimukuluntu omumvo 

ngwiyaka, okwa ti: “Ne kamu na shoka mu shi. 

50Inamu tseya nani kutya okusa kwomuntu gumwe peha lyaantu ayehe okuhwepo ku 

vule okuyonukapo kwoshigwana ashihe?” 

51Sho shene, ina popya oshinima shika muye mwene, aawe, ihe molwaashoka a li 

omuyambimukuluntu omumvo ngwiyaka, okwa hunganeke ngaaka kutya Jesus ota ka 

sila oshigwana shAajuda, 

52nohamolwoshigwana shAajuda ashike, ihe opo wo a kongolole aana yaKalunga 

ayehe mboka ye li po ya halakana, ya ninge ongundu yimwe. 

53Okuza kesiku ndyoka aakuluntu yAajuda oyu uvanene, ya dhipage Jesus. 

54Onkee ano Jesus ine enda we puuyelele mokati kAajuda, ihe okwa yi komukunda 

gu li popepi nombuga, koshilando shi ithanwa Efraim, e ta kala nkoka pamwe 

naalongwa ye. 

55Ano Opaasa, oshituthi shAajuda, oya li popepi. Aantu oyendji yokomikunda 

dhokokule oye ya kuJerusalem manga Opaasa inaayi thika, opo yi iyoge. 

56Oyo oya kongo Jesus. Sho ya gongalele motempeli, oya pulathana ya ti: “Otamu 

dhiladhila ngiini? Oye ote ya tuu koshituthi?” 

57Ihe aayambi aakuluntu naafarisayi oya adhika ya gandja nale elaka kutya ngele oku 

na ngoka e shi Jesus mpoka e li, ne shi holole, opo ye mu kwate. 

JOHANNES 12 

Jesus a gwayekwa muBetania 

(Mat. 26:6-13; Mrk. 14:3-9) 

1Sho kwa li ku na omasiku gahamano, Opaasa yi thike, Jesus okwe ya kuBetania, 

nkoka kwa kala Lasarus, omulumentu ngoka Jesus a yumudha kuusi. 

2Oyo oye mu pakele po omwiha. Marta okwa yakula, ihe Lasarus okwa li gumwe 

gwaantu mboka ya kuutumba koshililo pamwe naJesus. 

3Nena Maria okwa kutha omugwayo gwonardilela gu na ondilo nokwe gu tile 

koompadhi dhaJesus e te dhi thetitha omafufu gokomutse gwe. Ezimba ewanawa 

lyomugwayo nolyu udhitha egumbo alihe. 

4Ihe Judas Iskariot, gumwe gwomaalongwa ye, oongoka a li te ke mu gwaaleka, okwa 

ti: 

5“Omolwashike omugwayo nguka inaagu landithwa po? Ando ogwa zi iimaliwa 

omathele gatatu e tayi pewa oohepele.” 

6Shika ine shi popya molwaasho ando a li e na oshimpwiyu noohepele, ihe 

omolwashoka okwa li omufuthi. Onkee sho kwa li ha humbata okampunda kiimaliwa, 

okwa li hi ikwatha ye mwene niimaliwa mbyoka. 

7Ihe Jesus okwa ti: “Mu etha, a pungulile shoka e na esiku lyefumviko lyandje. 

8Oohepele omu dhi na aluhe, ihe ngame itandi kala aluhe pune.” 

Lasarus ta kundathanwa 

9Ongundu onene yAajuda oyu uvu kutya Jesus oku li muBetania noya yi ko. Inaa ya 

ko molwaJesus awike, ihe oya li wo ya hala okumona Lasarus, ngoka Jesus e mu 

yumudha kuusi. 

10Aayambi aakuluntu oyu uvanene okudhipaga wo Lasarus. 

11Oshoka omolwehokololo lye Aajuda oyendji oya gamuka ko kaawiliki yawo noyi 

itaale Jesus. 

Jesus ta kayile ta yi kuJerusalem 

(Mat. 21:1-11; Mrk. 11:1-11; Luk. 19:28-40) 

12Esiku lya landula ongundu onene yaamboka ye ya koshituthi shOpaasa, oyu uvu 

kutya Jesus ote ya kuJerusalem. 

13Nena oya kutha iitayi yomilunga e taa yi, ye ke mu tsakaneke. Oyo oyi igidha ya ti: 

“Hosianna; Kalunga ne mu laleke nuuyamba ngoka te ya medhina lyOmuwa. Kalunga 

na laleke nuuyamba omukwaniilwa gwaIsrael.” 

14Jesus okwa mono ihe okasino nokwe ka kayile, ngashika naanaa enyolo tali ti: 

15“Shilando shaSion, ino tila! Tala, omukwaniilwa gwoye te ya kungoye, a kayila 

ontana yokasino.” 

16Aalongwa ye oya li kaa uvite ko oshinima shika tango, ihe Jesus sho a yeluthilwa 

pombanda mesimano, oya dhimbulula kutya enyolo otali popi oshinima shika, naantu 

oye mu ningile iinima mbika ayihe. 

17Aantu mboka ya li pamwe naJesus, sho i ithana Lasarus, a ze mo mombila nokwe 

mu yumudha, oya hokolola shoka sha ningwa po. 

18Onkee ano ongundu yaantu oye mu tsakaneke, oshoka oyu uvu kutya okwa longo 

oshikumithalonga shika. 

19Aafarisayi oya lombwelathana: “Mu wete ko! Kamu na shoka tamu vulu we. Tala, 

uuyuni auhe otau mu landula.” 

Aagreka yamwe taa kongo Jesus 

20Aagreka yamwe yomumboka haa yi kuJerusalem okugalikana pethimbo lyoshituthi, 

21oye ya kuFilippus ngoka a za kuBetsaida shomuGalilea, noye mu indile ya ti: 

“Tatekulu, tse otwa hala okumona Jesus.” 

22Filippus okwa yi e te shi lombwele Andreas. Andreas naFilippus oya yi e taye shi 

lombwele Jesus. 

23Jesus okwe ya yamukula a ti: “Ethimbo olye ya, Omuna gwOmuntu a pewe esimano 

enene. 

24Ngame otandi mu lombwele oshili: Omuma yoshilya ngele itayi gwile mevi e tayi 

sile mo, otayi kala yimwe ayike, ihe ngele tayi sile mo otayi vala oomuma odhindji. 

25Oongoka e hole omwenyo gwe, ote gu kanitha, ihe ngoka ta tondo omwenyo gwe 

muuyuni mbuka, ote gu hupithile momwenyo gwaaluhe. 

26Ngele ku na ngoka a hala okuyakula ndje, na landule ndje, naankoka ngame ndi li, 

oko nkoka omuntu gwandje ta ka kala. Oongoka ta yakula ndje, Tate ote ke mu 

simaneka.” 

Jesus ta popi kombinga yeso lye 

27“Ngashingeyi omwenyo gwandje ogwa tukuluka. Ondi tye shike we? Tate, hupitha 

ndje mokathimbo nkaka. Ihe osho tuu shika she eta ndje mokathimbo nkaka 

komahepeko. 

28Tate, simanekitha edhina lyoye.” Nena megulu omwa zi ewi lya ti: “Onde li 

simanekitha notandi li simanekitha natango.” 

29Ongundu yaantu mboka ya li ya thikama mpoka, oyu uvu ewi noya ti: “Omvula ya 

ndunduma.” Ooyakwawo oya ti: “Omuyengeli a popi naye.” 

30Jesus okwe ya yamukula a ti: “Ewi ndika inali popya molwandje, ihe omolweni. 

31Uuyuni mbuka otau pangulwa ngashingeyi. Omupangeli guuyuni mbuka ota ka 

umbilwa pondje ngashingeyi. 

32Ihe uuna ngame tandi ka yeluthwa mo mevi, aantu ayehe otandi ke ya hilila 

kungame.” 

33Shika okwe shi popi, opo a holole kutya eso ndyoka e na okusa, olya tya ngiini. 

34Aantu oye mu yamukula: “Ompango yetu oye tu lombwela kutya Kristus ota kala e 

na omwenyo aluhe. Ngoye oto ti ngiini ano kutya Omuna gwOmuntu oku na 

okuyeluthwa? Omuna gwOmuntu ngoka olye?” 

35Jesus okwe ya lombwele a ti: “Oku na okathimbo okafupi natango uuyelele u li 

mokati keni. Kaleni tamu ende, manga mu na uuyelele, opo mwaa adhike komilema. 

Oshoka ngoka te ende momilema, ke shi ko nkoka ta yi. 

36Ano manga mu na uuyelele, itaaleni uuyelele, opo mu ninge aantu yuuyelele.” 

Okwaayitaala kwAajuda 

Jesus sho a popi oohapu ndhoka, okwa zi po e te ya holama. 

37Nonando ye okwa longo iikumithalonga mbyoka ayihe montaneho yawo, inaye mu 

itaala. 

38Opo shoka sha popiwa komuhunganeki Jesaja, shi tse, sho ta ti: “Omuwa, olye i 

itaale euvitho ndyoka twe li uvitha? Olye ngoka Omuwa e mu hololele oonkondo 

dhe?” 

39Onkee oya nyengwa okwiitaala, oshoka Jesaja okwa tile ishewe: 

40“Kalunga okwa tsikitha omeho gawo, okwa kukutike omitima dhawo, opo omeho 

gawo kaaga mone ko, oondunge dhawo dhaa uve ko, opo yaa itedhulule, ngaye 

ndaaye ya aludhe.” 

41Jesaja okwa popi oohapu ndhika, oshoka okwa mono eadhimo lyaJesus nokwe mu 

hokolola. 

42Onkene tuu oyendji yomaawiliki yAajuda oya itaale Jesus; ihe omolwaafarisayi 

inaye shi hempulula montaneho yaantu, opo kaaya kondwe mo mosinagoga. 

43Oshoka yo oya li ye hole okupandika kaantu komeho gokupandika kuKalunga. 

Oohapu dhaJesus tadhi popi epangulo 

44Nena Jesus okwi igidha a ti: “Oongoka i itaala ndje, hangame awike i itaala, ihe 

okwi itaala wo naangoka a tuma ndje. 

45Oongoka a mono ndje, okwa mono naangoka a tuma ndje. 

46Ngame onde ya, ndi kale uuyelele wuuyuni, opo kehe ngoka ti itaale ndje, kaa kale 

we momilema. 

47Kehe ngoka tu uvu oohapu dhandje ye ite dhi dhiginine, hangame tandi ke mu 

pangula. Oshoka ngame inandi ya okupangula uuyuni, ihe oku u hupitha. 

48Oongoka itaa taamba ndje ye itaa taamba oohapu dhandje, oku na omupanguli gwe 

ngoka te mu pangula. Oohapu ndhoka nda popya, odho tadhi ka kala omupanguli gwe 

esiku lyahugunina. 

49Oshoka ngame inandi popya mungame mwene, ihe Tate, ngoka a tuma ndje, oye a 

pe ndje oshipango shoka ndi na oku shi tya noku shi popya. 

50Ngame ondi shi shi kutya oshipango she otashi gandja omwenyo gwaaluhe. Onkee 

ano shoka nda ti, osho shoka Tate a lombwele ndje, ndi tye.” 

JOHANNES 13 

Jesus ta yogo oompadhi dhaalongwa ye 

1Olya li esiku lya tetekela lyOpaasa. Jesus okwa li e shi kutya ethimbo lye olya 

thikana okuthiga po uuyuni mbuka, a ye kuHe. Oye ngaashi a kala e hole mboka ye ya 

li muuyuni, okwa li e ya hole sigo opehulilo. 

2Jesus naalongwa ye manga ya li puulalelo, omuhindadhi okwa adhika a tula nale 

etokolo muJudas yaSimon Iskariot a gwaaleke Jesus. 

3Jesus okwa li e shi shi kutya He okwe mu pa iinima ayihe miikaha ye. Oye okwa li 

wo e shi shi kutya ye okwa za kuKalunga nota yi kuKalunga. 

4Onkee okwa thikama poshililo, e ti ihula onguwo ye yokombanda nokwa kutha 

oshihanduke e te shi imanga mombunda. 

5Oye okwa tile ihe omeya moshiyaha shokwiiyogela e ta tameke okuyoga oompadhi 

dhaalongwa nokwe dhi pyaanitha oshihanduke shoka e shi imanga mombunda. 

6Okwe ya kuSimon Petrus. Nena Petrus okwa ti kuye: “Omuwa, ongoye to yogo 

oompadhi dhandje?” 

7Jesus okwe mu yamukula a ti: “Shoka tandi ningi, ku shi shi manga ngashingeyi, ihe 

oto ke shi tseya komeho.” 

8Petrus okwe mu lombwele: “Ku na mpoka noka yoga oompadhi dhandje sigo aluhe!” 

Jesus okwe mu yamukula: “Ngele itandi yogo oompadhi dhoye, nena ku shi we 

omulongwa gwandje.” 

9Simon Petrus okwa yamukula: “Omuwa, ino yoga ashike oompadhi dhandje, ihe 

yoga wo iikaha yandje nomutse.” 

10Jesus okwa ti: “Ngoka a yogwa okwa yela shekesheke ye ina pumbwa okwiiyoga ye 

mwene, kakele koompadhi dhe. Ne amuhe omwa yela, kakele kagumwe.” 

11Jesus okwa li a tseya nale ngoka te ke mu gwaaleka, onkee a ti: “Ne amuhe omwa 

yela, kakele kagumwe.” 

12Ano Jesus sho a mana okuyoga oompadhi dhawo, okwa zala onguwo ye 

yokombanda nokwa shuna ishewe pehala lye. Okwa ti kuyo: “Omu uvite ko tuu shoka 

nde mu ningile? 

13Ohamu ithana ndje Muhongi nOmuwa, noshu uka, sho hamu ningi ngaaka, oshoka 

ongame tuu ngoka. 

14Ngame Omuwa nomuhongi gweni sho nda yogo ngashingeyi oompadhi dheni, nane 

wo omu na okuyogathana koompadhi. 

15Oshoka ngame onde mu pe oshiholelwa, opo mu ninge naanaa ngashika nde mu 

ningile. 

16Ngame otandi mu lombwele oshili: Omuyakuli ke shi omunene e vule mwene gwe, 

nomutumwa ke shi omunene e vule omutumi gwe. 

17Ngashingeyi omu shi uvithe ko. One aanelago, ngele tamu shi ningi. 

18“Ngame itandi mu popi, ne amuhe, ihe ondi ya shi mboka nda hogolola. Ihe enyolo 

oli na okugwanithwa ndyoka tali ti: ‘Omulumentu ngoka ta li iikulya yandje, okwa 

pilukila ndje.’ 

19Shika otandi shi mu lombwele ngashingeyi, manga inaashi ningwa, opo mu itaale 

kutya Ongame ngoka, uuna tashi ka ningwa. 

20Ngame otandi mu lombwele oshili: Ngoka ta taamba kehe gumwe ngoka tandi mu 

tumu, oye ota taamba ndje, naangoka ta taamba ndje, ota taamba ngoka a tuma ndje.” 

Jesus ta holola egwaaleko lye 

(Mat. 26:20-25; Mrk. 14:17-21; Luk. 22:21-23) 

21Jesus sho a popi oohapu ndhoka, okwa tukuluka mombepo ye e ta ti: “Ngame otandi 

mu lombwele oshili: Gumwe gwomokati keni ota ka gwaaleka ndje.” 

22Aalongwa oya talathana ya limbililwa. 

23Gumwe gwomaalongwa ngoka Jesus a li e mu hole, okwa kuutumba ponto ye. 

24Simon Petrus okwe mu pepe nomeho nokwe mu pula kutya olye ngoka ta popi. 

25Omulongwa ngoka okwa hedha popepilela naJesus e te mu pula: “Omuwa, olye 

ngo?” 

26Jesus okwa yamukula: “Oye tuu ngoka tandi mu pe oshipambu shika tandi shi elele 

mo.” Oye okwe elele ihe oshipambu e te shi pe Judas yaSimon Iskariot. 

27Mbalambala Judas sho a li oshipambu shoka, Satana okwa yi mo muye. Nena Jesus 

okwe mu lombwele: “Shono to ningi, shi ninga nziya.” 

28Mwaamboka ya li koshililo kamwa li nando ogumwe ngoka u uvu ko shoka Jesus e 

mu lombwele. 

29Judas sho a li ha kala nokampunda kiimaliwa, yamwe yomaalongwa oya dhiladhila 

kutya ngiika Jesus okwe mu lombwele, a ye a ka lande shoka ya pumbwa 

omolwoshituthi, nenge pamwe okwe mu lombwele, a gandje sha koohepele. 

30Judas okwa taamba oshipambu shoshikwiila e ta yi mbala pondje; nokwa li uusiku. 

Oshipango oshipe 

31Judas sho a yi pondje, Jesus okwa ti: “Ngashingeyi eadhimo lyOmuna gwOmuntu 

olya hololwa; ngashingeyi eadhimo lyaKalunga olya hololwa muye. 

32Ngele eadhimo lyaKalunga olya hololwa muye, nena Kalunga mwene ota ka holola 

eadhimo lyOmuna gwOmuntu note ke li holola mbala. 

33Aamwandje, itandi ka kala we nane ethimbo ele. Otamu ka konga ndje; ihe otandi 

mu lombwele ngashingeyi shoka nda lombwele Aajuda kutya kokuma nkoka tandi yi, 

itamu vulu okuya ko. 

34Oshipango oshipe otandi shi mu pe, mu holathane. Ngashi naanaa nangame nda kala 

ndi mu hole, osho nane wo omu na okuholathana. 

35Ngele omu holathane, nena aantu ayehe otaa ka dhimbulula kutya one aalongwa 

yandje.” 

Jesus ta londodha aalongwa 

(Mat. 26:31-35; Mrk. 14:27-31; Luk. 22:31-34) 

36Simon Petrus okwe mu pula: “Omuwa, oto yi peni?” Jesus okwe mu yamukula: “Ito 

vulu okulandula ndje ngashingeyi nkoka tandi yi, ihe komeho oto ka landula ndje.” 

37Petrus okwa ti kuye: “Omuwa, omolwashike itaandi vulu oku ku landula 

ngashingeyi: Ngame ondi ilongekidha okusa molwoye.” 

38Jesus okwa yamukula: “Owi ilongekidha tuu shili okusa molwandje? Ngame otandi 

ku lombwele oshili: Ekondombolo manga inaali iga, ngoye o idhimbike ndje lutatu.” 

JOHANNES 14 

Jesus oye ondjila yokuya kuHe 

1Jesus okwa lombwele aalongwa ye a ti: “Oomwenyo dheni inadhi kala dha ziyalala. 

Itaaleni Kalunga ne mu itaale ndje wo. 

2Megumbo lyaTate omu na omahala gokukala ogendji. Ando kasha li ngeyi, ando 

otandi mu lombwele kutya otandi ke mu longekidhila ehala. 

3Nongele nda yi e tandi mu longekidhile ehala, otandi ka galuka ishewe, ndi mu ile, 

opo mu ka kale wo nkoka ndi li. 

4Ondjila yaankoka tandi yi, omu yi shi.” 

5Tomas okwa ti kuye: “Omuwa, tse katu shi ko nkoka to yi. Ondjila otatu vulu ngiini 

oku yi tseya?” 

6Jesus okwe mu lombwele: “Ongame ondjila noshili nomwenyo. Kape na ngoka ta 

vulu okuya kuTate, okuninga ta pitile mungame. 

7Ngele omu shi ndje, otamu ka tseya wo naTate. Okuza ngashingeyi omu mu shi 

nomwe mu mona.” 

8Filippus okwa ti kuye: “Omuwa, tu ulukila Ho, shika osho shoka twe shi pumbwa.” 

9Jesus okwe mu lombwele: “Ngame onda kala nane amuhe ethimbo ele, ihe nani ku 

shi ndje, Filippus? Kehe ngoka a mono ndje, okwa mona wo Tate. Omolwashike ano 

to ti: ‘Tu ulikila Ho?’ 

10Ino itaala nani, Filippus, kutya ngame ondi li muTate naTate oku li mungame?” 

Jesus okwa ti ihe kaalongwa ye: “Oohapu ndhoka tandi mu lombwele, itandi dhi popi 

mungame mwene; ihe Tate, ngoka e li mungame, oye ta longo iilonga ye. 

11Itaaleni ndje kutya ngame ondi li muTate naTate oku li mungame. Ihe ngele inamu 

hala okwiitaala, itaaleni molwiilonga. 

12Ngame otandi mu lombwele oshili: Kehe ngoka i itaala ndje, ota ka longa wo 

iilonga mbyoka tandi longo. Eeno, oye ota ka longa nokuli iilonga iinene yi vule 

mbika, oshoka ngame otandi yi kuTate. 



1684 

 

Ombiimbeli Ondjapuki 
@ 2008, Bible Society in Namibia. 

 

 

 

 

13Nena shaa shoka tamu shi indile medhina lyandje, otandi shi ningi, Tate opo a 

simanekithwe mOmwana. 

14Ngele otamu indile ndje sha medhina lyandje, otandi shi ningi.” 

Ombepo Ondjapuki tayi uvanekwa 

15“Ngele omu hole ndje, nena otamu vulika komalombwelo gandje. 

16Ngame otandi ki indila Tate, oye note ke mu pa Omupopili gulwe, Ombepo yoshili, 

a kale pamwe nane aluhe. 

17Uuyuni itau vulu oku mu taamba, oshoka owo kau mu wete nokau mu shi. Ihe ne 

omu mu shi, oshoka ota kala pamwe nane noku li mune. 

18“Ngame itandi mu thigi po one amuke, ihe otandi ke ya kune. 

19Ngele pwa piti okathimbo okafupi kowala, uuyuni itau mono ndje we, ihe ne otamu 

mono ndje. Molwaashoka ngame ondi na omwenyo, nane wo otamu ka kala mu na 

omwenyo. 

20Esiku ndyoka nge lya thiki, nena otamu ke shi tseya kutya ngame ondi li muTate 

nane omu li mungame, ngashi naanaa ngame ndi li mune. 

21“Kehe ngoka ta taamba omalombwelo gandje nota vulika kugo, oku hole ndje. Tate 

wo ota kala e hole ngoka e hole ndje, nangame otandi kala ndi mu hole notandi mu 

ihololele.” 

22Judas haangoka yaIskariot, okwa ti kuye: “Omuwa, omolwashike wa hala oku tu 

ihololela, ihe hauyuni?” 

23Jesus okwe mu yamukula ta ti: “Oongoka e hole ndje, ota vulika koohapu dhandje. 

Tate ota kala e mu hole, tse naTate notatu ya kuye e tatu kala muye. 

24Oongoka kee hole ndje, ita vulika koohapu dhandje. Ihe oohapu ndhika nde dhi mu 

lombwele, kadhi shi dhandje mwene, odha Tate, ngoka a tuma ndje. 

25“Iinima mbika onde yi mu lombwele, manga ndi li pune. 

26Ihe Omupopili Ombepo Ondjapuki, ngoka Tate ta ka tuma medhina lyandje, ote ke 

mu longa iinima ayihe, note ke mu dhimbulutha iinima ayihe mbyoka nde mu 

lombwela. 

27“Ombili otandi yi mu thigile. Ombili yandje mwene otandi yi mu pe. Ngame itandi 

yi mu pe, ngashi uuyuni hau gandja. Oomwenyo dheni inadhi ziyalala, ne inamu tila. 

28Ne omu uvu, sho nde mu lombwele kutya otandi yi, ihe otandi ka galukila kune. 

Ngele omu hole ndje, nena ando otamu nyanyukwa, sho tandi yi kuTate, oshoka Tate 

oye omunene e vule ndje. 

29Ngame otandi shi mu lombwele ngashingeyi, manga inaashi ningwa, opo mu itaale, 

ngele tashi ka ningwa. 

30Itandi vulu we okupopya nane olule, oshoka omupangeli gwuuyuni mbuka oku li 

pokuya. Ye ke na nando oonkondo dhasha dhi vule dhandje. 

31Ihe uuyuni ou na okutseya kutya ngame ondi hole Tate. Onkee otandi longo ayihe, 

ngashi a lombwele ndje. “Tikameni, tu zeni po mpaka.” 

JOHANNES 15 

Jesus omuviinu gwashili 

1“Ongame omuviinu gwashili. Tate oye omuneyana lyomiviinu. 

2Oye ota keke po oshitayi kehe shomungame shoka itaashi imi iiyimati, ihe kehe 

oshitayi shoka tashi imi, ote shi opaleke, shi ime iiyimati oyindji. 

3Ne omwa yelithwa nokuli koohapu ndhoka nde dhi mu lombwele. 

4Kaleni muukumwe nangame, nangame otandi kala muukumwe nane. Ne itamu vulu 

okwiima iiyimati, ngele itamu kala mungame, ngashi naanaa oshitayi itaashi vulu 

okwiima iiyimati, ngele kashi li momuviinu. 

5“Ongame omuviinu, ne iitayi. Oongoka ta kala mungame, ngame wo otandi kala 

muye. Oye noti imi iiyimati oyindji, oshoka mwaa na ndje kamu vulu okulonga nando 

osha. 

6Kehe ngoka ita kala mungame, ote ekelwahi e ta kukuta ngashi oshitayi. Iitayi ya tya 

ngaaka otayi gongelwa ondumba e tayi umbilwa momulilo moka tayi pile mo. 

7Ngele tamu kala mungame noohapu dhandje e tadhi kala mune, nena indileni shaa 

shoka mwa hala, ne notamu ke shi mona. 

8Osho ngeyi Tate ota simanekithwa, ne ngele tamu imi iiyimati oyindji; nopamukalo 

nguka ne otamu ningi aalongwa yandje. 

9Ngashi naanaa Tate e hole ndje, osho wo nangame ndi mu hole. Kaleni ano mohole 

yandje. 

10Ngele otamu vulika komalombwelo gandje, otamu kala mohole yandje naanaa, 

ngashi ngame he vulika komalombwelo gaTate nonda kala mohole ye.” 

11“Shika onde shi mu lombwele, opo enyanyu lyandje li kale mune, nenyanyu lyeni li 

kale lya gwanenena. 

12Oshipango shandje osho shika: Holathaneni, ngashi naanaa ngame ndi mu hole. 

13Ohole onenenene omuntu ta vulu okukala e yi na yokuhola ookuume ke, oyo 

okugandja omwenyo gwe molwawo. 

14One ookuume kandje, ngele tamu ningi shoka tandi mu lombwele. 

15Itandi mu ithana we aayakuli, oshoka omuyakuli ita tseya shoka mwene gwe te shi 

longo. Onkee ano ngame otandi mu ithana ookuume kandje, oshoka iinima ayihe 

mbyoka nde yi uva kuTate, onde yi mu lombwela. 

16Hane mwa hogolola ndje, ongame nde mu hogolola nonde mu tumu, mu ye ko, ne 

mu imike iiyimati oyindji, iiyimati mbyoka tayi kalelele. Nena shaa shoka tamu shi 

indile Tate medhina lyandje, ote shi mu pe. 

17Shoka tandi mu lombwele, osho shika: Holathaneni.” 

Uutondwe wuuyuni 

18“Uuyuni ngele tau mu tondo, dhimbulukweni kutya ongame wa tondo tango. 

19Ando mwa li yomuuyuni, nena ando uuyuni ou hole aantu yawo. Ihe ngame onde 

mu yoolola mo muuyuni; omolwaasho uuyuni u na oku mu tonda. 

20Dhimbulukweni shoka nde mu lombwele: ‘Omuyakuli ke shi omunene e vule 

mwene gwe.’ Ngele aantu oya tidhagana ndje, nena otaa ke mu tidhagana wo. Ngele 

ya vulika koohapu dhandje, otaa ka vulika wo nokudheni. 

21Iinima mbika ayihe oyo otaye ke yi mu ningila molwashoka one aalongwa yandje, 

oshoka inaa tseya ngoka a tuma ndje. 

22Ando nda li inaandi ya noinaandi ya lombwela, ando kaye na oondjo. Ihe 

ngashingeyi oyo kaye na nando osha shokupopila oondjo dhawo. 

23Oongoka e tonde ndje, oku tonde wo naTate. 

24Ando onda li inaandi longa mokati kawo iilonga mbyoka inaayi longwa nando 

okomuntu, nena ando yo kaye na oondjo. Ihe ngashingeyi sho ya mono shoka nda 

longa, oye tu tonde atuhe naTate. 

25Shika oshi na okukala ngeyi, opo shoka sha nyolwa mompango yawo shi 

gwanithwe: ‘Oyo oya tondo ndje owala pwaa na nando etompelo.’ 

26“Ihe Omupopili, Ombepo yoshili, ngoka ta zi kuTate, ote ke ya. Ngame otandi ke 

mu tuma ta zi kuTate. Oye nota ka hokolola ndje. 

27Nane wo otamu ka hokolola ndje, oshoka omwa kala pamwe nangame okuza 

ketameko. 

JOHANNES 16 

1“Iinima mbika onde yi mu lombwele, opo mwaa ethe eitaalo. 

2Oyo otaa ke mu konda mo moosinagoga dhawo. Ethimbo otali ke ya, uuna kehe 

gumwe ngoka te mu dhipaga, ta ka dhiladhila kutya moku ninga ngaaka ota longele 

Kalunga. 

3Iinima mbika otaa ke yi mu ningila, oshoka inaa tseya ndje nosho wo Tate kaye mu 

shi. 

4Ayihe mbika onde yi mu lombwele, opo ethimbo lyawo ngele lya thiki lyoku shi 

ninga, mu dhimbulukwe elondodho lyandje.” 

Oshilonga shOmbepo Ondjapuki 

“Shika inandi shi mu lombwela petameko, oshoka onda li pune. 

5Ngashingeyi otandi yi kunguka a tuma ndje, ihe kape na nando ogumwe gwomune ta 

pula ndje kutya otandi yi peni? 

6Ano ngashingeyi sho nde shi mu lombwele, omu na oluhodhi olunene. 

7Onkee ano ngame otandi mu lombwele oshili: Okuya kwandje otaku mu kwatha, 

oshoka ngele itandi yi, nena Omupopili ite ya kune. Ihe ngele tandi yi, nena otandi ke 

mu tuma kune. 

8Ano Omupopili ngele te ya, otu ulukile aantu kutya oyo aalunde yo inaa tseya shoka 

shi li mondjila nepangulo lyaKalunga kutya otali ti shike. 

9Oye otu ulike uulunde waantu, oshoka inaa itaala ndje. 

10Oye ote ya ulukile shoka shi li mondjila, oshoka otandi yi kuTate, ne itamu mono 

ndje we. 

11Oye ote ya ulukile epangulo lyaKalunga, oshoka omupangeli guuyuni mbuka okwa 

pangulwa nale.” 

12“Ondi na natango odhindji oku mu lombwela, ihe ngashingeyi otamu nyengwa oku 

dhi uva ko. 

13Ihe Ombepo yoshili nge te ya, ote ke mu longa oshili ayihe. Oye ita popi muye 

mwene, ihe ote mu lombwele shoka a uvu note mu hololele iinima mbyoka tayi ke ya. 

14Oye ota simanekitha ndje, oshoka ota ka kutha mumbyoka ngame nda li ndi na oku 

popya, e te yi mu lombwele. 

15Iinima ayihe yaTate oyandje, onkee nda ti: Ombepo ota kutha shoka nde mu pe e te 

shi mu lombwele.” 

Oluhodhi nenyanyu 

16“Ngele pwa piti okathimbo okafupi kowala, ne itamu ka mona ndje, ihe ngele pwa 

piti ishewe okathimbo okafupi, otamu ka mona ndje.” 

17Yamwe yomaalongwa ye oya pulathana ya ti: “Otashi ti ngiini ano, sho te tu 

lombwele ta ti: ‘Ngele pwa piti okathimbo okafupi, ne itamu ka mona ndje, ihe ngele 

pwa piti ishewe okathimbo okafupi, otamu ka mona ndje?’ Ye ta ti ishewe: ‘Shika 

otashi ningwa, oshoka otandi yi kuTate.’ 

18Okwa dhiladhila shike, sho ta popi okathimbo okafupi? Katu uvite ko kutya okwa 

hala okutya shike.” 

19Jesus okwa li e shi shi kutya oya hala oku mu pula, onkee okwa ti kuyo: “Otamu 

pulathana shike? Ngame onda ti: ‘Ngele pwa piti okathimbo okafupi, ne itamu ka 

mona ndje, nongele pwa piti ishewe okathimbo okafupi, otamu ka mona ndje.’ 

20Ngame otandi mu lombwele oshili: Ne otamu ka lila nokuyemata, ihe uuyuni otau 

ka nyanyukwa. Ne otamu ka kala mwa sa oluhodhi, ihe oluhodhi lweni otalu ka 

shituka enyanyu. 

21Omukiintu ngele oku li pokuvala okanona, oku na oluhodhi, oshoka ethimbo lye 

lyuuwehame olye ya. Ihe okanona ngele ka valwa, ye ota dhimbwa uuwehame we, 

oshoka okwa nyanyukwa, sho omuntu a valelwa muuyuni. 

22Osho naanaa nane mu li. Ngashingeyi omwa sa oluhodhi, ihe otandi ke mu mona 

natango, nomitima dheni otadhi ka kala dhu udha enyanyu; enyanyu ndyoka kape na 

ngoka ta vulu oku li mu kutha.” 

23“Esiku ndyoka ngele lya thiki, one itamu ka pula ndje nando osha. Ngame otandi 

mu lombwele oshili: Tate ote ke mu pa shaa shoka tamu indile medhina lyandje. 

24Sigo onena inamu indila nando osha medhina lyandje. Indileni, e tamu pewa, 

enyanyu lyeni opo li kale lyu udhilila pombanda.” 

Jesus oye Omusindani 

25“Ngame onde mu lombwele iinima ayihe mbika momayele. Ethimbo otali ke ya, 

uuna itandi ka popya we omayele, ihe otandi ke mu lombwela oohapu dha fatuka 

kombinga yaTate. 

26Esiku ndyoka ngele lya thiki, ne otamu ka indila Tate medhina lyandje, ngame 

noitandi mu lombwele kutya otandi indile Tate molweni. 

27Oshoka Tate oku mu hole, molwaashoka ne omu hole ndje nomwi itaala kutya onda 

za kuKalunga. 

28Ngame onda za kuTate e tandi ya muuyuni, ihe ngashingeyi otandi thigi po ishewe 

uuyuni notandi yi kuTate.” 

29Nena aalongwa ye oya ti kuye: “Ngashingeyi oto popi oohapu dha fatuka; ito popi 

we nando omayele. 

30Ngashingeyi otu shi shi kutya owa tseya iinima ayihe, ngoye ino pumbwa nando 

omuntu te ku pula omapulo. Shika oshe tu itaalitha kutya ngoye owa za kuKalunga.” 

31Jesus okwe ya yamukula a ti: “Omwi itaala ngashingeyi? 

32Ethimbo otali ke ya noli li po nokuli, uuna ne amuhe tamu ka halakanithwa. Kehe 

gumwe oti iyukile kaandjawo, e tamu thigi ndje po awike. Ihe ngame kandi li awike, 

oshoka Tate oku li pamwe nangame. 

33Shika onde shi mu lombwele, opo mu kale mu na ombili tayi zi muukumwe weni 

nangame. Uuyuni otau ke mu hepeka. Ihe inamu tila, ngame onda sinda uuyuni!” 

JOHANNES 17 

Jesus ti igalikanene 

1Jesus sho a mana okupopya oohapu ndhika, okwa tala kegulu e ta ti: “Tate, ethimbo 

olye ya. Adhimitha omumwoye, omumwoye opo e ku adhimithe wo. 

2Oshoka ongoye we mu pa oonkondo okupangela aantu ayehe, opo a gandje 

omwenyo gwaaluhe kwaayehe mboka we ye mu pa. 

3Mboka ye ku tseya, Kalunga awike kashili, noya tseya wo Jesus Kristus, ngoka we 

mu tumu, oyo mboka ye na omwenyo gwaaluhe. 

4Ngame onde ku adhimitha kombanda yevi, onda tsakanitha oshilonga shoka wa pe 

ndje, ndi shi longe. 

5Tate, adhimitha ndje montaneho yoye ngashingeyi neadhimo olyo tuu ndyoka nda li 

ndi na pungoye, uuyuni manga inaau shitwa.” 

Jesus ta galikanene aayapostoli 

6“Aantu mboka yomuuyuni we pa ndje, onde ya tseyithile edhina lyoye. Oyo oyoye, 

ngoye nowe ya pe ndje. Oyo oya vulika koohapu dhoye. 

7Ngashingeyi oye shi shi kutya ashihe shoka wa pa ndje, osha za kungoye. 

8Oshoka ngame onde ya pe oohapu ndhoka wa pe ndje, noye dhi taamba. Oyo oye shi 

shi kutya ngame onda za shili kungoye, noyi itaala kutya ongoye wa tuma ndje. 

9“Otandi ya galikanene. Itandi galikanene uuyuni, ihe oyo mboka we ya pa ndje, 

oshoka oyo oyoye. 

10Ashihe shoka ndi shi na, oshoye, naashihe shoka u shi na, oshandje, neadhimo 

lyandje olya hololwa muyo. 

11Ngashingeyi ngame otandi ya kungoye. Ngame kandi li we muuyuni, ihe yo oye li 

muuyuni. “Tate Omuyapuki, ya gamena koonkondo dhedhina lyoye, opo ya ninge 

omuntu gumwe naanaa, ngashi ngame nangoye tu li gumwe. 

12Manga ngame nda li pamwe nayo, onde ya gamene koonkondo dhedhina lyoye 

ndyoka we li pa ndje. Ngame onde ya gamene noinandi kanitha po nando ogumwe 

gwomuyo, kakele kaangoka a li e na oku ka kana, enyolo opo li gwanithwe. 

13“Ngashingeyi otandi ya kungoye, ihe manga ndi li natango muuyuni, otandi popi 

iinima mbika, opo ya kale ye na enyanyu lyandje momitima dhawo meudhililo alihe. 

14Ngame onde ya pe oohapu dhoye, onkee uuyuni otau ya tondo, oshoka yo kaye shi 

yomuuyuni, ngashi nangame ndaa shi gwomuuyuni. 

15Ngame itandi ku indile, u ya kuthe mo muuyuni, ihe otandi ku indile, u ya gamene 

kuMwiinayi. 

16Ngashi ngame ndaa shi gwomuuyuni, osho wo nayo kaye shi yomuuyuni. 

17Ya iyoololela, ya kale moshili, oohapu dhoye odho oshili. 

18Ngame onde ya tuma muuyuni, ngaashi ngoye wa tuma ndje muuyuni. 

19Ngame otandi igandja kungoye molwawo, opo nayo wo ya kale lela yoye.” 

Jesus ta galikanene ooyitaali ayehe 

20“Hayo ayeke mbaka tandi galikanene, ihe naamboka wo taa ki itaala ndje 

molweuvitho lyawo. 

21Otandi ya galikanene, opo ayehe ya ninge omuntu gumwe. Tate, naa kale mutse, 

ongaashi ngoye u li mungame nangame ndi li mungoye. Naa ninge omuntu gumwe, 

opo uuyuni u itaale kutya ongoye wa tuma ndje. 

22Ngame onde ya pa eadhimo ndyoka we li pa ndje, opo ya ninge gumwe, ngashika 

ngoye nangame tu li gumwe. 

23Ngame ondi li muyo nangoye omungame, opo ya ninge lela gumwe, uuyuni opo u 

tseye kutya ongoye wa tuma ndje nou ya hole, ngashi u hole ndje. 

24“Tate, ongoye we ya pa ndje, onkee onda hala, ndi kale pamwe nayo nkoka ndi li, 

opo ya tale eadhimo lyandje, eadhimo ndyoka wa pa ndje, oshoka ngoye owa kala u 

hole ndje, nomanga uuyuni inaau shitwa. 

25Tate omuyuuki, uuyuni inau ku tseya, ihe ngame ondi ku shi, naamboka yandje oye 

shi shi kutya ongoye wa tuma ndje. 

26Ngame onde ya tseyithile edhina lyoye notandi ka tsikila oku shi ninga, opo ohole 

ndjoka u hole ndje nayo yi kale muyo, nangame ndi kale muyo.” 

Jesus ta kwatwa 

(Mat. 26:47-56; Mrk. 14:43-50; Luk. 22:47-53) 

JOHANNES 18 

1Jesus sho a mana okugalikana, okwa piti mo pamwe naalongwa ye e taa taaguluka 

okalonga kaKidron. Kokuma nkoka okwa li ku na eyana lyomiti. Jesus naalongwa ye 

oya yi mulyo. 

2Judas, ngoka e mu gwaaleke, okwa li a tseya ehala ndyoka, oshoka Jesus naalongwa 

ye oya li haa kala ko olwindji. 

3Ano Judas okwa yi keyana ndyoka pamwe nongundu yaakwiita nayamwe 

yomaalangeli yotempeli ya tumwa kaayambi aakuluntu nokaafarisayi. Oyo oya li ye 

na iikondjitho noya humbata oonyeka noolamba. 

4Jesus sho a li a tseya ashihe shoka tashi ke mu adha, okwa zi mo meyana e ta yi kuyo 

nokwe ya pula a ti: “Otamu kongo lye?” 

5Oyo mu yamukula ya ti: “OJesus Omunasareti.” Jesus okwa ti kuyo: “Ongame 

nguka!” Judas, omugwaaleki gwe, okwa li a thikama mpoka pamwe nayo. 

6Ano Jesus sho e ya lombwele: “Ongame ngu,” oya shuna lwanima e taa ihata pevi. 

7Jesus okwe ya pula ishewe: “Otamu kongo lye?” Oyo oya ti: “OJesus Omunasareti.” 

8Jesus okwa ti kuyo: “Ngame onde mu lombwele kutya ongame nguka. Ngele ano 

ongame tamu kongo, nena etheni, aalumentu mbaka ya ye.” 

9Oye okwa popi ngeyi, opo oohapu ndhoka a popile dhi gwanithwe: “Inandi kanitha 

po nando omuntu gumwe gwaamboka wa pa ndje.” 

10Simon Petrus sho a li e na egongamwele, okwe li pweya mo e tu umpile omumati 

gwomuyambimukuluntu nokwa fegula ko okutsi kwe kwokolulyo. Edhina lyomumati 

ngoka oMalkus. 

11Jesus okwa ti kuPetrus: “Shuna mo egongamwele lyoye molumpangwa. Owa 

dhiladhila ando, ndi kale inaandi nwa oshitenga shomahepeko shoka nde shi pewa 

kuTate?” 

Jesus koshipala shaAnnas 

12Ano ongundu yaakwiita pamwe nomuwiliki gwawo naalangeli yomAajuda oya 

kwata Jesus, e taye mu manga. 

13Oye mu fala tango kuAnnas, oshoka oye hemweno yaKajafas, ngoka a li 

omuyambimukuluntu omumvo ngwiyaka. 

14Kajafas nguka oye ngoka a tsile Aajuda omayele kutya oshihwepo, omuntu gumwe 

nge ta si peha lyaantu ayehe. 

Petrus ti idhimbike Jesus 

(Mat. 26:69-71; Mrk. 14:66-68; Luk. 22:55-57) 

15Simon Petrus nomulongwa mukwawo oya landula Jesus. Omulongwa ngoka 

mukwawo okwa li e shiwike nawa komuyambimukuluntu, onkee okwa yi pamwe 

naJesus molugumbo lwomeni lyegumbo lyomuyambimukuluntu. 

16Ihe Petrus okwa thikama pondje pomweelo. Omulongwa mukwawo, ngoka a li e 

shiwike komuyambimukuluntu, okwa piti mo e ta popitha omukadhona gwoposheelo 

nokwe eta Petrus meni. 

17Omukadhona ngoka okwa pula Petrus a ti: “Ngoye ku shi gumwe gwomaalongwa 

yomulumentu nguka?” Petrus okwa ti kuye: “Aawe, hangame.” 

18Okwa li ku na uutalala, onkee aayakuli naalangeli oya adhika ya tema omulilo noya 

thikama ye gu kondeka taa huhulukwa. Petrus okwa yi kuyo nokwa thikama e ta 

huhulukwa pamwe nayo. 

Jesus koshipala shaKajafas 

(Mat. 26:59-66; Mrk. 14:55-64; Luk. 22:66-71) 

19Omuyambimukuluntu okwa pula Jesus kombinga yaalongwa ye noyelongo lye. 

20Jesus okwe mu yamukula a ti. “Ngame ohandi popi aluhe montaneho yomuntu 

kehe. Onda longele aluhe moosinagoga nomotempeli, moka hamu gongala Aajuda 

ayehe. Ngame inandi popya nando osha meholamo. 

21Omolwashike to pula ndje? Pula aantu mboka yu uvu sho nda popi. Ya pula kutya 

onde ya lombwele shike, oye shi shi.” 

22Jesus sho a popi oohapu ndhika, omumati gumwe gwomaalangeli mboka ya li ya 

thikama mpoka, okwe mu dhenge olupi e ta ti: “Osho to yamukula 

omuyambimukuluntu ngawo?” 

23Jesus okwe mu yamukula: “Ngele onda popi sha sha puka, lombwela kehe gumwe e 

li mpaka kutya oshike. Ihe ngele shoka nda popi, oshi li mondjila, oto dhengele ndje 

shike?” 

24Annas okwe mu tumu a mangwa natango kuKajafas, omuyambimukuluntu. 

Petrus ti idhimbike natango Jesus 

(Mat. 26:71-75; Mrk. 14:69-72; Luk. 22:58-62) 

25Petrus okwa li a thikama natango pomulilo ta huhulukwa. Ano mboka ya li taa 

huhulukwa pamwe naye, oye mu pula ya ti: “Ngoye ku shi gumwe gwomaalongwa 

yomulumentu ngwiya?” Ihe Petrus okwi idhimbike natango a ti: “Aawe, hangame.” 

26Gumwe gwomaamati yomuyambi omukuluntu, omukwanezimo gwomulumentu 

ngoka Petrus a tetele okutsi, okwa ti: “Ou shi aniwa, inandi ku mona meyana pamwe 

naye?” 

27Natango Petrus okwi idhimbike, nopo tuu mpoka ekondombololo olyi igi. 

Jesus koshipala shaPilatus 

(Mat. 27:1-2, 11-14; Mrk. 15:1-5; Luk. 23:1-5) 

28Aakwiita oya kutha mo Jesus maandjaKajafas e taye mu fala kaandjaPilatus. Osha 

ningwa ongula onene. Ihe Aajuda inaa ya mo maandjaPilatus, oshoka oya li ya hala 

okukala ya yogoka, opo ya wape okulya onzigona yOpaasa. 

29Nena Pilatus okwa piti mo, a yi kuyo e ta ti: “Omulumentu nguno otamu mu 

tamanekele shike?” 

30Oyo oye mu yamukula ya ti: “Omulumentu nguka ando okwa li kee shi 

omukolokoshi, ando inatu mu eta kungoye.” 

31Pilatus okwa ti kuyo: “Mu kuthii po e tamu ke mu pangula ne yene pampango 

yeni.” Aajuda oye mu yamukula ya ti: “Tse otwi indikwa okudhipaga omuntu.” 

32Shika osha ningwa, opo oohapu ndhoka dhi gwanithwe Jesus e dhi popi, sho a 

holola kutya eso ndyoka e na okusa, olya tya ngiini. 

33Pilatus okwa shuna megumbo nokwi ithana Jesus e te mu pula ta ti: “Ngoye 

omukwaniilwa gwAajuda?” 

34Jesus okwa yamukula a ti: “Epulo ndika olya zi mungoye mwene, nenge aantu 

yalwe ya hokolola ndje pungoye?” 

35Pilatus okwa yamukula: “Ou shi ngame Omujuda? Aantu yoshigwana shoye 

naayambi yawo aakuluntu oyo ye ku eta kungame. Owa ningi shike ano?” 

36Jesus okwa yamukula a ti: “Uukwaniilwa wandje kau shi womuuyuni mbuka. Ando 

uukwaniilwa wandje owa li womuuyuni mbuka, ando aantu yandje ya kondjele ndje 

ndaa gandjwe miikaha yAajuda. Ihe ngashingeyi, uukwaniilwa wandje kau shi 

waampaka.” 

37Pilatus okwe mu pula a ti: “Ngoye omukwaniilwa nani?” Jesus okwe mu yamukula 

a ti: “Ongoye to ti kutya ngame omukwaniilwa. Osho nda valelwa nonde ya muuyuni 

mbuka, opo ndi popye oshili. Kehe ngoka ha kala moshili, otu uvu ewi lyandje.” 

38Pilatus okwa ti kuye: “Oshili oshike?” 

Jesus ta pangulilwa eso 

(Mat. 27:15-31; Mrk. 15:6-20; Luk. 23:13-25) 

Pilatus okwa shuna pondje kAajuda e ta ti kuyo: “Ngame kandi wete nando etompelo 

lyasha lyoku mu pangulitha. 

39Ihe omu na omukalo handi mu mangululile aluhe onkwatwa yimwe pethimbo 

lyoshituthi shOpaasa. Omwa hala, ndi mu mangululile omukwaniilwa gwAajuda?” 

40Oyo oyi igidha ishewe ya ti: “Aawe, haye ngoka! Tse otwa hala Barabbas!” 

Barabbas okwa li omukolokoshi. 

JOHANNES 19 

1Nena Pilatus okwa kutha Jesus e te mu dhengitha noongola. 

2Aakwiita oya tungu oshishani shomakwega noye shi mu zaleke komutse. Oyo oye 

mu zaleke wo onguwo onene ontiligane. 

3Noye ya kuye e taa ti: “Kala u na omwenyo omule, omukwaniilwa gwAajuda!” Opo 

ihe oye mu dhenge nomalupi. 

4Pilatus okwa shuna natango pondje kAajuda e ta ti kuyo. “Taleni, otandi mu eta 

mpaka pondje pune, opo ndi mu ulukile kutya kandi wete nando etompelo lyasha 

lyoku mu pangulitha.” 

5Jesus okwa piti mo ihe a zalekwa oshishani shomakwega nonguwo ontiligane. 

Pilatus okwa ti kuyo: “Taleni, omuntu oye ngu.” 

6Nena aayambi aakuluntu naalangeli sho ye mu mono, oyi igidha ya ti: “Mu alela 

komushigakano!” Pilatus okwe ya lombwele a ti: “Mu kuthii po ne yene e tamu mu 

alele komushigakano, oshoka ngame kandi wete nando etompelo lyoku mu 

pangulitha.” 

7Aajuda oye mu yamukula ya ti: “Tse otu na ompango ndjoka tayi ti: Oku na okusa, 

oshoka okwi iningi Omuna gwaKalunga.” 

8Pilatus sho e ya uvu taa popi ngeyi, okwa tila noonkondo shi vulithe nale. 

9Oye okwa shuna megumbo lye nokwa pula Jesus a ti: “Owa za peni ano?” Ihe Jesus 

ine mu yamukula nando osha. 

10Pilatus okwa ti kuye: “Ito yamukula ndje? Dhimbulukwa kutya ondi na oonkondo 

oku ku mangulula nondi na oonkondo oku ku alelitha komushigakano.” 

11Jesus okwe mu yamukula a ti: “Ku na oonkondo dhokupangula ndje, ngele ino dhi 

pewa kuKalunga. Onkee omulumentu ngoka a gandja ndje kungoye, oku na oondjo e 

ku vule.” 

12Pilatus sho u uvu oohapu ndhoka, okwa li a hala noonkondo okumangulula Jesus. 

Ihe Aajuda oyi igidha ya ti: “Ngele oto mu mangulula, nena otashi ti kutya ku shi 

kuume komupangeli Omuroma. Oshoka kehe ngoka ti iningi omukwaniilwa, oye 

omukondjithi gwomupangeli Omuroma.” 

13Pilatus sho u uvu oohapu ndhoka, okwa fala Jesus pondje e ta kuutumba koshipundi 

shepangulo pehala hali ithanwa Olupale lwomamanya, mOshihebeli “Gabbata”. 

14Ethimbo olya li potundi ontimulongo nambali yomutenya yesiku ndyoka lya 

tetekela Opaasa. Pilatus okwa ti kAajuda: “Taleni, omukwaniilwa gweni oye nguka!” 

15Oyo oyi igidha mokule: “Mu dhipaga, mu dhipaga! Mu alela komushigakano!” 

Pilatus okwe ya pula a ti: “Omwa hala, ndi alele omukwaniilwa gweni 

komushigakano?” Aayambi aakuluntu oya yamukula ya ti: “Tse katu na 

omukwaniilwa a tya ngaaka, kakele komupangeli Omuroma.” 

16Nena Pilatus okwa gandja Jesus kuyo, opo a ka alelwe komushigakano. 

Jesus ta alelwa komushigakano 

(Mat. 27:32-44; Mrk. 15:21-32; Luk. 23:26-43) 

Nena yo oya kutha Jesus. 

17Oye okwa piti mo a humbata omushigakano gwe ye mwene e te ya kehala lyi 

ithanwa “Golgata”, mOshihebeli otali ti “Oshala sholukwe”. 

18Oko nkoka ye mu alele komushigakano. Pamwe naye oya alele wo aalumentu yaali 

komishigakano dhawo, gumwe okolulyo nomukwawo okolumoho naJesus pokati 

kawo. 

19Pilatus okwa nyola enyolo e te li tula komushigakano gwaJesus. Olyo olya li lya 

nyolwa ngeyi: “Jesus Omunasareti, omukwaniilwa gwAajuda.” 

20Aajuda oyendji oya lesha enyolo ndika, oshoka ehala mpoka Jesus a alelwa 

komushigakano, olya li popepi noshilando. Enyolo olya li lya nyolwa mOshihebeli, 

mOshilatina nomOshigreka. 

21Aayambi aakuluntu Aajuda oya ti kuPilatus: “Ino nyola ‘Omukwaniilwa 

gwAajuda,’ ihe shila tya: ‘Omulumentu nguka okwa tile: Ongame omukwaniilwa 

gwAajuda.’ ” 

22Pilatus okwa yamukula a ti: “Shoka nda nyola, nda nyola nale.” 

23Ano aakwiita sho ya alele Jesus komushigakano, oya kutha oonguwo dhe e taa dhi 

topola miitopolwa ine, kehe omukwiita okwa pewa oshitopolwa shimwe. Oyo oya 

kutha onguwo yokohi, ya tungwa niikaha yaa na nando omihondjo. 

24Nena aakwiita oya lombwelathana ya ti: “Inatu yi kondeni, ihe tu yi umbileni 

oshihogololitho, opo tu mone kutya otayi ningi yalye.” Shika osha ningwa, opo 

enyolo li gwanithwe ndyoka tali ti: “Oyo oya topolelathana oonguwo dhandje, 

omuzalo gwandje oye gu umbile oshihogololitho.” Onkee aakwiita osho ya ningi. 

25Ihe popepi nomushigakano gwaJesus opwa li pwa thikama yina nomumwayina 

omukiintu, Maria, omukiintu gwaKleopas naMaria Magdalena. 

26Ano Jesus sho a mono yina nomulongwa ngoka a li e hole, ya thikama mpoka, okwa 

ti kuyina: “Meme, omumwoye oye ngo!” 

27Opo ihe okwa ti komulongwa: “Nyoko oye ngo!” Pethimbo olyo tuu ndyoka 

omulongwa okwa taamba Maria, a kale megumbo lye. 

Jesus ta si 

(Mat. 27:45-56; Mrk. 15:33-41; Luk. 23:44-49) 

28Jesus okwa li e shi shi kutya ngashingeyi iinima ayihe oya gwanithwa. Onkee, opo 

shoka sha nyolwa shi gwanithwe, okwa ti: “Onda sa enota.” 

29Okwa li ku na oshuma shu udha omaviinu omalulu. Oyo oya yaya oshisopi 

momaviinu omalulu e taye shi tula koshihenguti shoshisopi noye shi tsike komilungu 

dhaJesus. 

30Jesus okwa nu omaviinu omalulu e ta ti: “Ayihe ya gwanithwa!” Opo ihe okwa 

sizimike omutse gwe e ta si. 

Jesus ta tsuwa molupati 

31Nena Aajuda oyi indile Pilatus, e ya pitikile okuteyagula oohongo dhaalumentu 

mboka ya alelwa, opo ya kuthwe ko komishigakano. Shika oye shi ningi molwashoka 

esiku ndyoka olya li Etitano, yo oya li inaaya hala, omidhimba dhi kale dhe endjelela 

komishigakano mEsabati, oshoka Esabati ndyoka olya li lya simana. 

32Aakwiita oya yi e taa teyagula oohongo dhomulumentu ngoka gwotango, opo ihe 

dhomukwawo omutiyali, aalumentu mboka ya li ya alelwa pamwe naJesus. 

33Ihe sho ye ya kuJesus, oya dhimbulula kutya okwa sa nale nokuli, onkee inaa 

teyagula nando oohongo dhe. 

34Opo ihe gumwe okwa tsu Jesus negonga molupati, omo nomwa zi ombinzi nomeya. 

35Ngoka a mono shika, sho tashi ningwa, oye e shi hokolola. Tse otu shi shi kutya 

shoka ta popi, oshoshili, naye mwene wo oku shi shi kutya ota popi oshili, opo nane 

wo mu itaale. 

36Shika osha ningwa, opo enyolo li gwanithwe ndyoka tali ti: “Kaku na nando esipa 

lye tali ka teyagulwa.” 

37Enyolo ekwawo ishewe otali ti: “Aantu otaa ka tala kunguka ye mu ulula.” 

Jesus ta fumvikwa 

(Mat. 27:57-61; Mrk. 15:42-47; Luk. 23:50-56) 

38Konima yaambika Josef, ngoka a za koshilando shaArimatia, okwa pula Pilatus, 

ngele otashi vulika, a pewe omudhimba gwaJesus. Josef okwa li omulongwa 

gwaJesus, ihe omeholamo, oshoka okwa tila Aajuda. Pilatus okwe mu zimine. Oye 

nokwa yi nagwo. 

39Nikodemus ngoka i ile kuJesus uusiku, okwe ya pamwe naJosef e na omugwayo 

gwomagadhi ga nika nawa, gu thike puudhigu wookilo omulongo nambali. 

40Aalumentu mbaka yaali oya kutha omudhimba gwaJesus e taye gu mangele 

momalapi omatokele mumwe niizimba. Nguka ogwo omukalo gwAajuda 

gwokulongekidhila omudhimba efumviko. 

41Pehala mpoka Jesus a alelwa komushigakano, opwa li pu na eyana. Meyana ndyoka 

omwa li mu na ombila ompe, moka inaamu fumvikwa nando omuntu. 

42Molwashoka olya li esiku lya tetekela Esabati lyAajuda nomolwashoka wo ombila 

oya li popepi, oya fumvike Jesus mombila ndjoka. 

JOHANNES 20 

Ombila yi li owala 

(Mat. 28:1-8; Mrk. 16:1-8; Luk. 24:1-12) 

1Ongula onene yesiku lyotango lyoshiwike, manga kwa luudha natango, Maria 

Magdalena okwa yi kombila nokwa mono kutya emanya olya kandulwa po posheelo. 

2Oye okwa matuka e ta yi kuSimon Petrus nokomulongwa mukwawo ngoka Jesus 

kwa li e hole nokwe ya lombwele a ti: “Oyo oya kutha mo Omuwa mombila, natse 

katu shi wo mpoka ye mu tula!” 

3Nena Petrus nomulongwa mukwawo oya yi ihe kombila. 

4Ayehe yaali oya ningi shanamutango, ihe omulongwa ngoka mukwawo okwa thigi 

po Petrus e ta thiki tango kombila. 

5Oye okwa ontamene mo e ta mono omalapi omatokele, ihe ina ya mo. 

6Simon Petrus okwe ya wo e mu landula nokwa thikile u ukilila mombila. Oyo okwa 

mono mo omalapi omatokele ge li mo. 

7Nelapi ndyoka lya li lya manga omutse gwaJesus, lya gonywa li ikalela pehala 

lyalyo. 

8Nena nomulongwa mukwawo ngoka a thiki tango kombila, okwa yi wo mombila 

nokwa mono e ti itaale. 

9Oshoka natango tuu oya li kaa uvite ko enyolo ndyoka tali ti: “Oye okwa li e na 

okuyumudhwa kuusi.” 

10Nena aalongwa oya shuna kaandjawo. 

Jesus ti ihololele Maria Magdalena 

(Mat. 28:9-10; Mrk. 16:9-11) 

11Maria okwa kala a thikama pombila pondje ta lili. Ano sho ta lili ngeyi, okwa 

ontamene mo mombila 

12nokwa mono mo aayengeli yaali ya zala oonguwo oontokele ya kuutumba mpoka 

pwa li pwa lala omudhimba gwaJesus, gumwe okomutse nomukwawo okomagulu. 

13Oyo oye mu pula: “Nekulu, omolwashike to lili?” Maria okwe ya yamukula a ti: 

“Aantu oya kutha mo Omuwa gwandje mombila, ngame inandi tseya mpoka ye mu 

tula.” 

14Sho a popi ngeyi, okwa punguluka e ta tala lwanima nokwa mono Jesus a thikama 

mpoka. Ihe okwa li kee shi shi kutya oye Jesus. 

15Nena Jesus okwe mu pula: “Nekulu, omolwashike to lili? Oto kongo lye?” Maria 

okwa dhiladhila kutya ngiika omwene gweyana nokwa ti kuye: “Tatekulu, ngele 

ongoye we mu kutha mo, lombwela ndje nkoka we mu tula, ndi ke mu tale ko.” 

16Jesus okwa ti kuye: “Maria!” Maria okwa pungulukile kuye e ta popi mOshihebeli 

ta ti: “Rabbi,” otashi ti Muhongi. 

17Jesus okwa ti kuye: “Ino guma ndje, oshoka inandi londa natango, ndi ye kuTate. 

Ihe inda kaamwameme e to ya lombwele kutya ngame otandi shuna kuTate, 

nokuKalunga kandje nokeni wo.” 

18Nena Maria Magdalena okwa yi nokwa lombwele aalongwa kutya okwa mono 

Omuwa, ngoka e mu lombwele oohapu ndhoka. 

Jesus ti ihololele aalongwa 

(Mat. 28:16-20; Mrk. 16:14-18; Luk. 24:36-49) 

19Ongulohi yesiku tuu ndyoka lyotango lyoshiwike omiyelo dhongulu moka aalongwa 

ya li ya gongala, odha li dha patwa, oshoka oya li ya tila Aajuda. Nena Jesus okwe ya 

nokwa thikama mokati kawo e ta ti kuyo: “Ombili nayi kale nane!” 

20Sho a popi ngeyi, okwe ya ulukile iikaha ye nolupati lwe. Aalongwa oya 

nyanyukwa noonkondo, sho ya mono Omuwa. 

21Jesus okwa ti ishewe kuyo: “Ombili nayi kale nane! Ngashi naanaa Tate a tumu 

ndje, osho wo nangame otandi mu tumu.” 

22Oye okwa popi ndhika nokwe ya fudhile e te ya lombwele ta ti: “Taambeni Ombepo 

Ondjapuki. 

23Mboka tamu ya dhimine po oondjo, oyo oya dhiminwa po, naamboka itaamu ya 

dhimine po, inaa dhiminwa po.” 

Jesus naTomas 

24Gumwe gwomaalongwa, Tomas, ngoka i ithanwa Mukwanambwiyu, ina adhika mo 

mokati kawo, Jesus sho e yi ihololele. 

25Aalongwa ooyakwawo oye mu lombwele ya ti: “Tse otwa mono Omuwa.” Tomas 

okwa ti kuyo: “Ngele itandi mono iishaho yoomboha miikaha ye noitandi tsu omunwe 

gwandje moombululu moka mwa li oomboha, noshikaha shandje shi tse molupati lwe, 

itandi itaale.” 

26Omasiku gahetatu sho ga piti po, aalongwa oya adhika ishewe ya gongala mongulu, 

naTomas okwa li pamwe nayo. Omiyelo odha li dha patekeka, ihe Jesus okwe ya 

nokwa thikama mokati kawo e ta ti: “Ombili nayi kale nane!” 

27Opo ihe okwa lombwele Tomas a ti: “Ukitha omunwe gwoye nkuka, ngoye u tale 

iikaha yandje: Ganeka oshikaha shoye, u gume olupati lwandje. Za mo ihe 

momalimbililo, u itaale.” 

28Tomas okwe mu yamukula a ti: “Omuwa gwandje! Kalunga kandje!” 

29Jesus okwa ti kuye: “Owi itaale, sho wa mono ndje. Aanelago oomboka yi itaala, 

nando inaa mona ndje.” 

Elalakano lyembo ndika 

30Jesus okwa longo iikumithalonga yilwe oyindji montaneho yaalongwa ye, mbyoka 

inaayi nyolelwa mo membo ndika. 

31Ihe mbika oya nyolwa, opo mu itaale kutya Jesus oye Kristus, Omuna gwaKalunga, 

nongele mwi itaala, otamu mono omwenyo molwe. 

JOHANNES 21 

Jesus ti ihololele aalongwa ye yaheyali 

1Konima yaambika Jesus okwi ihololele ishewe aalongwa ye pefuta lyaTiberias. Oye 

okwi iholola ngeyi. 

2Simon Petrus, Tomas, ngoka i ithanwa Mukwanambwiyu, Natanael gwomuKana 

shomuGalilea, aana yaSebedeus naalongwa ooyakwawo yaJesus yaali opo ya li ayehe. 

3Simon Petrus okwa ti kuyo: “Otandi yi, ndi ka yule oohi.” Oyo oye mu yamukula ya 

ti: “Natse wo otwa hala okuya nangoye.” Oyo oya thikama e taa yi mowato, ihe 

muusiku mbwiyaka auhe inaa kwata mo nando osha. 

4Ano ongula sho kwa shi, Jesus okwa thikama komunkulo, ihe aalongwa oya li inaaye 

mu dhimbulula. 

5Opo Jesus okwa ti kuyo: “Aamati yandje, inamu kwata mo nando osha?” Oyo oye 

mu yamukula ya ti: “Aawe!” 

6Jesus okwe ya lombwele: “Umbileni oshiyulitho sheni lwokolulyo lwowato, notamu 

ka mona sha.” Oyo oyu umbile mo oshiyulitho noya nyengwa oku shi hila mo, oshoka 

oya li ya yula oohi odhindji. 

7Omulongwa ngoka Jesus kwa li e hole, okwa lombwele Petrus a ti: “Omuwa oye 

ngo!” Simon Petrus sho u uvu kutya oye Omuwa, okwa zala ombaikitha ye, oshoka 

okwa li a zala oonguwo dhokohi adhike e ta nukile momeya. 

8Aalongwa ooyakwawo oye ya nowato komunkulo noya hili mo oshiyulitho, shoka 

shu udha oohi. Oyo kaya li unene kokule nevi, oya li poshikako shi thike poometa 

ethele. 

9Ano sho ya thiki komunkulo, oya mono eziko lyomulilo gwa teka ekala, nopeziko 

opwa li pu na oohi noshikwiila. 

10Nena Jesus okwe ya lombwele a ti: “Eteni oohi dhimwe nkuka, ndhoka mwe dhi 

kwata ngashingeyi.” 

11Simon Petrus okwa yi ihe mowato, e ta hilile oshiyulitho komunkulo. Sho osha li 

shu udha oohi oonene, ethele limwe nomilongo ntano nandatu. Ihe nando oohi odha li 

mo odhindji ngeyi, oshiyulitho inashi tomoka nando. 

12Jesus okwa ti kuyo: “Ileni, tu lyeni.” Kape na nando ogumwe gwomaalongwa ngoka 

a li e na omukumo oku mu pula kutya ongoye lye? Oshoka yo oya li ye shi shi kutya 

oye Omuwa. 

13Jesus okwe ya e ta kutha oshikwiila nokwe shi ya pe; noohi wo osho a ningi. 

14Nduka olutitatu, sho Jesus i ihololele aalongwa ye konima yeyumuko lye kuusi. 

Jesus naPetrus 

15Ano sho ya mana okulya, Jesus okwa ti kuSimon Petrus: “Simon yaJohannes, ou 

hole ndje tuu u vule mbaka?” Oye okwe mu yamukula: “Eeno, Omuwa, ou shi shi 

kutya ondi ku hole.” Jesus okwa ti kuye: “Litha uunzigona wandje.” 

16Jesus okwa ti kuye olutiyali: “Simon yaJohannes, ou hole ndje?” Oye okwe mu 

yamukula: “Eeno, Omuwa, ou shi shi kutya ondi ku hole.” Jesus okwe mu lombwele: 

“Litha oonzi dhandje.” 

17Jesus okwa ti kuye olutitatu: “Simon yaJohannes, ou hole ndje?” Petrus okwa nika 

oluhodhi, Jesus sho e mu pula olutitatu: “Ou hole ndje?” e ta ti kuye: “Omuwa, owa 

tseya iinima ayihe; ou shi shi kutya ondi ku hole.” Jesus okwa ti kuye: “Litha oonzi 

dhandje. 

18Ngame otandi ku lombwele oshili: Sho wa li omunona, owa li ho imanga epaya 

mombunda, nowa yi shaa mpoka wa hala, ihe nge wa koko, nena oto yelutha omaako 

goye, gulwe note ku manga e te ku fala nkoka inoo hala okuya ko.” 

19Shika okwe shi popi, opo a holole kutya oneso lya tya ngiini Petrus e na oku ka 

simanekitha Kalunga. Nena Jesus okwa ti kuye: “Landula ndje.” 

Jesus naJohannes 

20Petrus okwa punguluka e ta tala lwanima, nokwa mono omulongwa mukwawo, 

ngoka Jesus kwa li e hole. Oye tuu ngoka a li a kuutumba ponto yaJesus puulalelo 

nokwa pulile Jesus ta ti: “Omuwa, olye ngoka te ke ku gwaaleka?” 

21Petrus sho e mu mono, okwa ti kuJesus: “Omuwa, ongiini kombinga yomulumentu 

nguka.” 

22Jesus okwe mu yamukula: “Ngele onda hala, a kale e na omwenyo, sigo tandi ya, ou 

na shike nasho? Landula ndje ashike.” 

23Ehokololo olya taandele ihe mokati kaalongwa yaJesus kutya omulongwa ngoka ita 

si. Jesus ina tya kutya ita si, ihe okwa ti: “Ngame ngele onda hala, a kale e na 

omwenyo, sigo tandi ya, ou na shike nasho?” 

24Omulongwa ngoka oye tuu nguka ta hokolola iinima mbika, noye wo ngoka e yi 

nyola. Tse notu shi shi kutya shoka ta ti, osho oshili. 

Ehulitho 

25Ano oku na iinima iikwawo oyindji Jesus e yi ninga. Ando ayihe oya nyolelwe 

shimwe nashimwe, ondi inekela, ando omambo ngoka itaga gwana mo muuyuni. 

IILONGA 

IILONGA 1 

Omusimanekwa Teofilus 

1Membo lyandje lyotango onda nyola nokuhokolola iinima mbyoka Jesus a ningi 

nokwe yi longo aantu okuza kethimbo ndyoka a tameke iilonga ye 

2sigo okesiku ndyoka a falwa megulu. Manga inaa falwa megulu, okwa pe aayapostoli 

mboka e ya hogolola, omalombwelo koonkondo dhOmbepo Ondjapuki. 

3Methimbo lyuule womasiku omilongo ne konima yeso lye, okwe ya ihololele 

olwindji pomathimbo gi ili nogi ili e te ya ulukile sha yela kutya ye okwa yumuka 

noku na omwenyo. Oye okwe ya ihololele nokwa kundathana nayo kombinga 

yOshilongo shaKalunga. 

4Ano sho ya li ya gongala, okwe ya lombwele a ti: “Inamu za mo muJerusalem, ihe 

tegeleleni, mu pewe omagano ngoka Tate e ga uvaneka, ogo tuu ngoka ngame nde ge 

mu lombwele. 

5Oshoka Johannes okwa shasha aantu nomeya, ihe konima yomasiku gamwe otamu 

ka shashwa nOmbepo Ondjapuki.” 

Jesus ta yi megulu 

6Aalongwa manga ya li ya gongala pamwe naJesus, oye mu pula ya ti: “Omuwa, 

uunake ano to ka pa Aaisraeli Oshilongo?” 

7Jesus okwe ya yamukula a ti: “Tate oye awike e na oonkondo okutokola, iinima 

mbyoka uuna tayi ka ningwa. Ne itamu vulu okutseya, uuna tashi ka ningwa. 

8Ihe one otamu ka pewa oonkondo, uuna Ombepo Ondjapuki ta ka tililwa mune. Nena 

one otamu ka ninga oonzapo dhokuhokolola ndje paantu ayehe mboka ye li 

muJerusalem, muJudea alihe nomuSamaria sigo omiilongo ayihe yokombanda yevi.” 

9Jesus sho a mana okupopya oohapu ndhika, okwa yeluthwa pombanda montaneho 

yaalongwa. Oye okwa yi moshikogo, yo inaye mu mona we. 

10Ano aalongwa sho ya li ya tongolola natango kegulu, taa ligamene, Jesus sho ta yi, 

ohaluka opwa holoka aalumentu yaali ya zala oonguwo oontokele e taa thikama puyo. 

11Aalumentu mboka oya ti kuyo: “Aalumentu ne Aagalilea, omolwashike mwa 

thikama mpoka nomwa tala kegulu? Jesus tuu nguka a kuthwa pune a falwa megulu, 

ota ka galuka pamukalo naanaa ngoka mwe mu mono, sho ta yi megulu.” 

Omupingeni gwaJudas 

12Nena aayapostoli oya zi kOndundu yooholivi, ndjoka yi li popepi noshilando, 

oshikako shuule wokilometa yimwe, e taa yi kuJerusalem. 

13Sho ya thiki muJerusalem, oya yi mondjugo yopombanda moka ya li haa kala shito. 

Oyo Petrus, Johannes, Jakob naAndreas, Filippus naTomas, Bartolomeus naMateus, 

Jakob yaAlfeus, Simon omulaadhi naJudas yaJakob. 

14Oyo ayehe oya kala nokugongala olwindji nokugalikana mongundu pamwe 

nooitaali aakiintu naMaria, yina yaJesus, naamwayina yaJesus aalumentu. 

15Omasiku gamwe sho ga piti po, okwa ningwa oshigongi shooitaali, aantu ye thike 

pethele limwe nomilongo mbali. Petrus okwa thikama mokati kawo e ta ti: 

16“Aalumentu ne ooyakwetu, enyolo ndyoka Ombepo Ondjapuki ye li popi mokana 

kaDavid, oli na okugwanithwa. Olyo otali popi Judas, ngoka a ningi omuwiliki 

gwaantu mboka ya kwata Jesus. 

17Judas okwa li gumwe gwomongundu yetu, oshoka oye okwa li a hogololwa, a longe 

pamwe natse.” 

18(Iimaliwa mbyoka Judas e yi pewa, sho a longo oshilonga shuukolokoshi, okwe yi 

landa epya, nomepya tuu moka okwi ihata po e ta si. Oye okwa topa niinima ayihe 

yomela lye oya tika mo. 

19Aantu ayehe mboka ya kala muJerusalem, oye shi uvu. Onkee epya ndika ohaye li 

ithana melaka lyawo Akeldama, tashi ti “Epya lyombinzi”.) 

20“Oshoka membo lyOmapisalomi omwa nyolwa: 

‘Egumbo lye nali ninge oshithigwapo, mwaa kale nando omuntu.’ Okwa nyolwa 

ishewe: 

‘Oshilonga she nashi pewe omuntu gulwe.’ 

21-22“Onkee ano omulumentu gulwe na ninge onzapo yokuhokolola eyumuko 

lyOmuwa Jesus pamwe natse. Oye oku na okukala gumwe gwaamboka ya li ya kala 

mongundu yetu ethimbo alihe ndyoka Omuwa Jesus a li te ende pamwe natse, okuza 

kethimbo ndyoka Johannes a li tu uvitha e ta shasha, sigo okesiku ndyoka Kalunga a 

kutha po Jesus putse nokwe mu fala megulu.” 

23Nena oyo oya yoolola mo aalumentu yaali: Josef, ngoka hi ithanwa Barsabas, 

oongoka haku tiwa wo Justus, naMatias. 

24Opo ihe oya galikana ya ti: “Omuwa, ongoye wa tseya omitima dhaantu ayehe. Tu 

ulukila ano, Omuwa, oguni po paalumentu mboka yaali ngoka we mu hogolola, 

25a ninge omuyapostoli peha lyaJudas, ngoka a thigi po oshilonga shika nokwa yi 

kehala ndyoka e li ilongela.” 

26Konima yaashika oyo oya longitha oshihogololitho okuhogolola po gumwe. 

Oshihogololitho osha kwata po Matias, oye nokwa yalulilwa ihe mongundu 

yaayapostoli mbeyaka omulongo nagumwe. 

IILONGA 2 

Etililo lyOmbepo Ondjapuki 

1Ano esiku lyaPentekoste sho lya thikana, ooitaali ayehe oya adhika ya gongala peha 

limwe. 

2Ombaadhilila aantu oyu uvu oshihomo oshinene tashi zi kegulu noshu udhitha 

ondjugo moka ya li ya kuutumba. 

3Oyo oya mono ihe omalaka ga fa gomulilo taga halakanene mokati kawo, nomuntu 

kehe ngoka a li mo, okwa lambelwa kulimwe. 

4Oyo ayehe oyu udhithwa ihe Ombepo Ondjapuki e taa tameke okupopya omalaka 

omakwiilongo, ngashika naanaa Ombepo e ya pe owino oku ga popya. 

5MuJerusalem omwa li mu na aalumentu Aajuda haa simaneke Kalunga ya za 

kiilongo ayihe yokombanda yevi. 

6Oyo sho yu uvu oshihomo shika, oya gongala kumwe ongundu onene. Ayehe oya li 

ya kumwa, oshoka kehe gumwe gwomokati kawo oku uvu, ooitaali taa popi melaka 

lyaandjawo. 

7Oyo oya haluka noya kumwa e taa pulathana: “Aantu mbaka taa popi ngashingeyi, 

kaye shi ayehe Aagalilea? 

8Ongiini ano, sho kehe gumwe gwomutse e ya uvite taa popi elaka lyoshilongo 

shaandjawo moka a valelwa? 

9Otse otwa za kuPartia, kuMedia nokuElam, kuMesopotamia, muJudea 

nokuKappadokia, kuPontus nokuAsia, 

10kuFrigia naPamfilia, kuEgipiti nokomikunda dhaLibia ndhoka dhi li popepi 

naKireni. Yamwe yomutse oya za kuRoma, 

11Aajuda naapagani mboka yi itedhululila muujuda. Yamwe yomutse oya za kuKreta 

nokuArabia. Ihe tse atuhe otu ya uvite taa popi iilonga iinene yaKalunga melaka 

lyetu.” 

12Aantu ayehe oya haluka noya kumwa. Oyo oya ti: “Shika otashi ti ngiini ano?” 

13Ihe ooyakwawo yalwe oya sheke ooitaali ya ti: “Aantu mbaka oya kolwa.” 

Euvitho lyaPetrus 

14Nena Petrus okwa thikama pamwe naayapostoli ooyakwawo omulongo nagumwe. 

Oye okwa tameke okupopitha ongundu yaantu newi enene a ti: “Aajuda ooyakwetu, 

nane yalwe amuhe mboka mwa kala muJerusalem, pulakenii ndje ndi mu lombwele: 

15One otamu dhiladhila kutya aantu mbaka oya kolwa, ihe hasho. Otundi oyo ngaa 

ontimugoyi yongula. 

16Shika osho shoka sha popiwa komuhunganeki Joel. Kalunga ota ti: 

17‘Pomasiku gahugunina otandi ka ninga ngeyi, Omuwa ta ti. Otandi ka tilila Ombepo 

yandje maantu ayehe;  aana yeni aamati naakadhona otaa ka hunganeka, aamati 

aagundjuka otaa ka mona omamoniko, aasamane aakulupe otaa ka yaguma. 

18Eeno, maayakuli yandje ayehe, aalumentu naakiintu, otandi ka tilila mo Ombepo 

yandje pomasiku ngoka, oyo notaa ka hunganeka. 

19Otandi ka holola iilongankondo pombanda kegulu, niikumithalonga pevi, kombanda 

yevi. Otaku ka holoka ombinzi nomulilo nolwithi lwa gundakana. 

20Etango otali ka luudha, nomwedhi otagu ka tiligana gwa fa ombinzi, esiku ndyoka 

lyOmuwa enene nolya simana manga inaali thikana. 

21Ihe kehe ngoka ti ithana edhina lyOmuwa, ota hupithwa.’ 

22“Aaisraeli ne, pulakeneni oohapu ndhika! Jesus Omunasareti okwa li omulumentu a 

hogololwa kuKalunga. Kalunga okwe shi mu hololele kiilongankondo, 

kiikumithalonga nokomandhindhiliko ngoka Kalunga e mu longitha mokati keni. One 

omu shi shi nawa. 

23Pahalo lye nopawino ye Kalunga okwa kala e shi tokola nale kutya Jesus ota ka 

gandjwa miikaha yeni notamu ke mu dhipaga. One nomwa longitha aalumentu 

aalunde oku mu alela komushigakano. 

24Ihe Kalunga okwe mu yumudha kuusi. Oye okwe mu mangulula mo muuwehame 

weso, oshoka eso inali vula oku mu kwata uupika. 

25Oshoka David ote mu popi ta ti: 

‘Ethimbo alihe onda mono Omuwa e li komeho gandje. Oye oku li kolulyo lwandje, 

opo ndaa punduke. 

26Onkee omutima gwandje ogu udha enyanyu nelaka lyandje otali ligola;  nokuli 

ngame nando ondi li monkalo yokusa, otandi vululukwa nombili metegameno. 

27Oshoka omwenyo gwandje ito gu ethele maasi. Ngoye ito pitika, omuntu gwoye 

omwiinekelwa a ole. 

28Ongoye u ulukile ndje oondjila ndhoka tadhi fala komwenyo. Ngame nonda 

nyanyukwa, oshoka ou li pungame.’ 

29“Aamwameme, onda hala, ndi mu fatululile kombinga yatatekulu David. Oye okwa 

si e ta fumvikwa, nombila ye oyi li sigo onena mpaka putse. 

30Oye okwa li omuhunganeki nokwa li a tseya omauvaneko ngoka Kalunga e ge mu 

uvanekela. Kalunga okwa ganene David egano kutya ota ka langeka gumwe 

gwomoyana koshipundi she shuukwaniilwa naanaa, ngashika David a li. 

31David okwa mono shoka Kalunga ta ka ninga, onkee okwa popi eyumuko 

lyaKristus sho a ti: 

‘Kalunga ine mu ethela maasi, olutu lwe inalu vula okwoola.’ 

32OJesus tuu nguka Kalunga e mu yumudha kuusi, natse atuhe oonzapo dhoshinima 

shika. 

33Oye okwa yeluthilwa pombanda kolulyo lwaKalunga e ta taamba kuye Ombepo 

Ondjapuki, ndjoka He e yi uvaneka. Ano shoka mu wete nomu uvite ngashingeyi, 

osho omagano ngoka Jesus e ge tu tilile. 

34Oshoka David ye mwene ina londa megulu, aawe, oye okwa ti: 

‘Omuwa okwa lombwele Omuwa gwandje: Kala omutumba mpaka kolulyo lwandje, 

35sigo tandi tula aatondi yoye kohi yoompadhi dhoye.’ 

36“Onkee ano Aaisraeli ayehe oye na okutseya kutya Jesus ngoka mwe mu alele 

komushigakano, Kalunga okwe mu ningi Omuwa naKristus.” 

37Aantu sho yu uvu oohapu ndhoka, odhe ya dhenge pomutima. Oyo noya pula Petrus 

naayapostoli ooyakwawo ya ti: “Aamwameme, otu na okuninga shike?” 

38Petrus okwe ya yamukula a ti: “Itedhululeni, mu ethe uulunde, kehe gumwe 

gwomune polwe, mu shashelwe medhina lyaJesus Kristus. Nena Kalunga ota dhimi 

po oondjo dheni note mu pe omagano gOmbepo Ondjapuki. 

39Oshoka euvaneko ndika Kalunga okwe li mu uvanekela, one naana yeni naantu 

ayehe mboka ye li kokule, oomboka ayehe Omuwa Kalunga ketu te ya ithana, ye ye 

kuye.” 

40Petrus okwe ya tompo nokwe ya kumagidha noohapu dhilwe odhindji a ti: “Etheni, 

mu hupithwe mo megeelo ndyoka tali ka adha aakolokoshi mboka.” 

41Oyendji yomuyo oyi itaale oohapu dhe noya shashwa. Esiku ndyoka Omuwa okwa 

gwedhele ko ongundu yooitaali, aantu ye thike pomayuvi gatatu. 

42Oyo oya kala taa longwa kaayapostoli e taa topola shoka ye shi na naayapostoli 

noya lile pamwe e taa galikana Kalunga pamwe. 

Okukalamwenyo kwooitaali yotango 

43Iilongankondo niikumithalonga oyindji mbyoka Kalunga e yi longitha aayapostoli, 

oye etele kehe gumwe uumbanda netilo. 

44Ooitaali ayehe oya tsikile okukala muukumwe neliko lyawo alihe oye li tula 

mumwe. 

45Oyo oya landitha po omapya gawo niimuna yawo e taa topolelathana iimaliwa 

mbyoka, nakehe gumwe okwa pewa shoka e shi pumbwa. 

46Esiku kehe oya tsikile okugongala pamwe motempeli mombepo yimwe e taa li 

iikulya yawo pamwe momagumbo gawo noye yi li nenyanyu noneifupipiko. 

47Oyo oya kala nokuhambelela Kalunga noya li ya hokiwa kaantu ayehe. Esiku kehe 

Omuwa okwa gwedhele ko aahupithwa kongundu yawo. 

IILONGA 3 

Omulumentu oshilema ta aludhwa 

1Esiku limwe Petrus naJohannes oya yi motempeli pethimbo lyegalikano, opotundi 

ontintatu yokomatango. 

2Ano pomweelo gwotempeli ngoka hagu ithanwa “Omweelo gwo opala”, opwa li pu 

na omulumentu gumwe oshilema nkene a valwa. Omulumentu nguka ohe etwa po 

kehe esiku a humbatwa nohi indile mboka taa yi motempeli. 

3Oye sho a mono Petrus naJohannes yu uka motempeli, okwe ya indile, ye mu pe sha. 

4Oyo oye mu tala nokutongolola, Petrus nokwe mu lombwele a ti: “Tu tala!” 

5Oye okwe ya tala a tegelela, ye mu pe sha. 

6Nena Petrus okwe mu lombwele a ti: “Ngame kandi na nando iimaliwa, ihe shoka 

ndi shi na, otandi shi ku pe. Medhina lyaJesus Kristus Omunasareti otandi ku 

lombwele: thikama, ngu u ende!” 

7Petrus okwe mu kwata ihe koshikaha shokolulyo nokwe mu ambidhidha, a thikame. 

Mbalambala oompadhi noompando dhomulumentu odha kolo;  

8oye okwa nuka po a thikama komagulu ge nokwa tameke okweendaenda. Oye okwa 

yi pamwe naayapostoli motempeli te ende ta tanta nokuhambelela Kalunga. 

9Aantu ayehe mboka ya adhika motempeli, oye mu mono, sho te ende nokuhambelela 

Kalunga. 

10Oyo sho ye mu dhimbulula kutya oye ngoka ha kala ta hehela pOmweelo gwo 

opala, oya li ya kuminwa shoka sha ningilwa omulumentu nguka oshilema. 

Euvitho lyaPetrus motempeli 

11Ano omwaaludhwa sho a li ta landula Petrus naJohannes, aantu ayehe oya kwatwa 

konkumwe noye endelele okugongalela puye pondunda hayi ithanwa Ondunda 

yaSalomo. 

12Petrus sho e ya, okwe ya tsakaneke noohapu ndhika: “Aaisraeli ne, omolwashike 

mwa kuminwa oshinima shika? Omolwashike tamu tu tala mwe tu tongolola? Otamu 

dhiladhila ando kutya okoonkondo dhetu nenge kokusimaneka Kalunga ketu twa 

aludha omulumentu nguka, a vule okweenda? 

13Kalunga kaAbraham, kaIsak nokaJakob, oye a gandja esimano lyuukalunga 

komuntu gwe Jesus. One mwe mu gandja miikaha yaapangeli nomwe mu idhimbike 

koshipala shaPilatus, nonando Pilatus okwa li a tokola oku mu mangulula. 

14Oye okwa li omuyapuki nomuyuuki, ihe ne omwe mu ekelehi nomwi indile Pilatus, 

e mu mangululile omudhipagi peha lye. 

15Osho ngeyi omwa dhipagitha omugandji gwomwenyo. Ihe Kalunga okwe mu 

yumudha kuusi — natse oonzapo dhoshinima shika. 

16Koonkondo dhedhina lyaJesus omulumentu nguka, mu mu wete nomu mu shi, okwa 

mono uukolele. Okwiitaala Jesus okwo kwe mu aludha ngaaka montaneho yeni 

amuhe. 

17“Ano ngashingeyi, aamwameme, ondi shi shi kutya shoka ne naawiliki yeni mwe 

shi ningile Jesus, omwe shi ningithwa kokwaashisha kweni. 

18Ihe pamukalo gwa tya ngaaka Kalunga okwa tsakanitha shoka e shi hunganekitha 

nale aahunganeki ayehe kutya Omugwayekwa gwe oku na okuhepekwa. 

19Onkee ano itedhululeni, ne mu galukile kuKalunga, opo a dhime po oondjo dheni, 

20opo okukala po kwOmuwa ku mu etele omathimbo goonkondo oompe, ye e mu 

tumine Jesus nokutya Kristus, oye tuu ngoka mwe mu uthilwa nale. 

21Oye oku na okukala megulu, sigo iinima ayihe ya ningwa iipe, ngashika Kalunga e 

shi hunganekitha nale nomakana gaahunganeki ye aayapuki. 

22Oshoka Moses okwa tile: ‘Omuwa Kalunga keni ote ke mu tumina omuhunganeki 

ta ka za mokati keni, ngashika naanaa a li a tumu ndje. One omu na okuvulika mushaa 

shoka te mu lombwele. 

23Shaa ngoka itaa vulika koohapu dhomuhunganeki ngoka, oye ota yoololwa mo 

maantu yaKalunga e ta hanagulwa po.’ 

24Osho wo Samuel naahunganeki ayehe mboka ye mu landula, oya popi 

nokuhunganeka omasiku ngaka gongashingeyi. 

25One oonakupewa omauvaneko ngoka Kalunga e ga uvanekitha aahunganeki nomu 

na oshitopolwa mehangano ndyoka Kalunga e li dhike noohokulu yonale, uuna ndoka 

a lombwele Abraham a ti: ‘Moluvalo lwoye otandi ka yambeka aantu ayehe 

yokombanda yevi.’ 

26Osho ngeyi Kalunga okwa hogolola Omuntu gwe e te mu tumu tango kune oku mu 

yambeka, sho te mu galula moondjila dheni oombwinayi.” 

IILONGA 4 

Petrus naJohannes moshigongi shaatokoli 

1Petrus naJohannes manga ya li natango taa uvithile aantu motempeli, aayambi 

nomukuluntu gwaalangeli yotempeli naasadukayi oye ya kuyo. 

2Oyo oya li ya geya, oshoka aalongwa mbaka yaali oya li taa longo aantu kutya Jesus 

okwa yumudhwa kuusi, naashika otashi holola kutya aasi otaa ka yumuka. 

3Onkee oye ya kwata e taye ya edhilile mondholongo sigo esiku lya landula, oshoka 

etango olya li lya toka. 

4Ihe aantu oyendji yomongundu mboka yu uvu oohapu dhaPetrus naJohannes, oyi 

itaale Jesus. Omwaalu gwaalumentu mboka yi itaale ogwa adha lwopomayuvi gatano. 

5Esiku lya landula aawiliki yAajuda, aakuluntu naalongimpango oya gongala 

muJerusalem. 

6Oyo oya gongala pamwe nomuyambimukuluntu Annas naKajafas naJohannes 

naAleksander nayalwe ayehe mboka yomezimo lyomuyambimukuluntu. 

7Oyo oya thikameke aayapostoli kiipala yawo noye ya pula ya ti: “Omwe shi ningi 

ngiini? Okoonkondo dhinipo mwa longo shino? Edhina olyalye mwa tumbula, sho 

mwa aludha oshilema?” 

8Petrus oku udha Ombepo Ondjapuki nokwe ya yamukula a ti: “Aawiliki naakuluntu 

yoshigwana, 

9omolwoshilonga oshiwanawa sha ningilwa omulumentu oshilema otu li mpaka nena 

tatu pulwa kutya okwa aludhwa koshike. 

10Onkee ano ne amuhe noshigwana ashihe shAaisraeli, kaleni mu shi shi kutya 

omulumentu nguka sho a thikama ngeyi komeho geni ondjolowele, okwa aludhwa 

koonkondo dhedhina lyaJesus Kristus Omunasareti. Jesus ngoka mwe mu alele 

komushigakano, Kalunga okwe mu yumudha kuusi. 

11Oye ngoka ta popiwa kenyolo ndyoka tali ti: 

‘Emanya ndyoka ne aatungi mwe li dhini, olyo lya ningi emanya li na oshilonga li 

vule agehe.’ 

12Omuye awike tamu tu zile ehupitho; oshoka muuyuni auhe kamu na nando ogumwe 

gwedhina Kalunga e li hololela aantu, tatu vulu okuhupithilwa muye.” 

13Iilyo yoshigongi shaatokoli yAajuda sho ya mono, Petrus naJohannes taa popi 

nuulaadhi, oya kumwa, sho ye ya dhimbulula kutya oyo aantu inaa longwa sha. Nena 

oyo oya dhimbulula ihe kutya aalumentu mbaka oya kala puJesus. 

14Mokutala omulumentu ngoka a aludhwa a thikama pamwe naPetrus, inaa vula 

okutya sha. 

15Onkee oye ya lombwele, ya pite mo manga mongulu yoshigongi, noya tameke ihe 

okukundathana. 

16Oyo oya pulathana ya ti: “Aalumentu mbaka otatu ya ningi ngiini? Oshoka 

oshikumithalonga shoka ye shi ningi, oshi li puuyelele nosha tseyika kaantu ayehe 

mboka ye li muJerusalem; natse itatu vulu okuludhika shoka sha ningwa. 

17Ihe oshinima sha tya ngeyi opo shaa taandele mokati kaantu ayehe, tu ya gandeni, 

yaa popithe we nando omuntu gumwegumwe medhina lyaJesus.” 

18Nena oye ya ithana ishewe, ye ye meni, e taa ya indike, yaa longe noyaa popye we 

nando medhina lyaJesus. 

19Ihe Petrus naJohannes oye ya yamukula ya ti: “Tokoleni ne yene kutya oshini po 

shu uka koshipala shaKalunga. Otu na okuvulika kune nenge otu na okuvulika 

kuKalunga? 

20Oshoka itatu vulu okumwena, tu kale ando itaatu hokolola shoka tse twe shi mono 

notwe shi uvu.” 

21Aakwashigongi shaatokoli oye ya lombwele ihe nomagandambadhi noye ya etha, ya 

ye, oshoka inaa mona etompelo nando olimwe lyoku ya geela. Aantu ayehe oya li taa 

hambelele Kalunga molwaashoka sha ningwa po. 

22Nokuli omulumentu ngoka a ningilwa oshikumithalonga shika shealudho, okwa li e 

na oomvula dhi vule omilongo ne. 

Ooitaali taa galikana, ya pewe uulaadhi 

23Petrus naJohannes sho ye ethiwa, oya shuna mbalambala kooyakwawo noye ya 

hokololele ashihe shoka aayambi aakuluntu naakuluntu yoshilongo ya ti. 

24Oyo sho ye shi uvu, oya galikana Kalunga ongomuntu gumwe ya ti: “Omuwa, 

Omushiti gwegulu nevi nefuta naashihe shoka sha kala muyo. 

25Ongoye wa pele omuntu gwoye, tatekulu David, koonkondo dhOmbepo Ondjapuki 

iitya yokupopya, sho a ti: 

‘Omolwashike aapagani ya fulakata, omolwashike iigwana tayi pangele oompangela 

dhowala? 

26Aakwaniilwa yokombanda yevi otaa ilongekidha, naaleli otaa gongala, notaa tsu 

ondumbo okukondjitha Omuwa nOmugwayekwa gwe.’ 

27Oshoka Herodes naPontius Pilatus pamwe naapagani noshigwana shAaisraeli oya 

gongala moshilando shika okukondjitha Jesus, Omuntu gwoye omuyapuki, ngoka we 

mu ningi Kristus. 

28Oyo oya gongala, opo ya kondjithe ashihe shoka ngoye mwene koonkondo dhoye 

nokehalo lyoye we shi utha nale, shi ningwe. 

29Ano ngashingeyi, Omuwa, pulakena, nkene taa popitha aamati yoye 

nomagandambadhi, ngoye u pe aamati yoye oohapu dhoye, tu popye nuulaadhi auhe 

twaa na uumbanda. 

30Yelutha oshikaha shoye pombanda, u aludhe aavu, ngoye u holole po 

iikumithalonga niilongankondo omedhina lyaJesus, Omuntu gwoye omuyapuki.” 

31Ooitaali sho ya mana okugalikana, ehala mpoka ya li taa galikanene, olya kakama. 

Oyo ayehe oyu udhithwa Ombepo Ondjapuki e taa tameke okupopya nuulaadhi 

oohapu dhaKalunga. 

Ooitaali taa tula eliko lyawo mumwe 

32Ongundu ayihe yooitaali oya li ya fa omuntu gumwe momadhiladhilo nomomitima 

dhawo. Kapwa li nando ogumwe ngoka a vulu okutumbula kutya oshinima 

shontumba shomeliko lye oshe, ihe oya topolelathana shaa shoka ya li ye shi na. 

33Aayapostoli oya hokolola noonkondo adhihe kutya Omuwa Jesus okwa yumudhwa 

kuusi, Kalunga nokwe ya pe omayambeko ogendji. 

34Mongundu yawo kamwa li nando ogumwe a hepa. Mboka ya li ye na omapya nenge 

omagumbo, oye ga landitha po, niimaliwa mbyoka ya zi mo, oye yi eta kaayapostoli, 

35yi topolelwe ooitaali, opo kehe gumwe a pewe shi thike pampumbwe dhe. 

36NaJosef, Omulevi a valelwa muKipro, ngoka aayapostoli haye mu ithana Barnabas, 

ndyoka tali ti omukumiki, osho a ningi. 

37Oye okwa landitha po epya lye, niimaliwa okwe yi eta kaayapostoli. 

IILONGA 5 

Ananias naSafira 

1Ihe okwa li ku na omulumentu gumwe, edhina lye Ananias, nomukadhi Safira. 

Ananias okwa landitha po epya lyawo, 

2ihe okwi ipungulile iimaliwa yimwe, nomukadhi okwa li e shi shi. Oshihupe 

shiimaliwa okwe shi eta kaayapostoli. 

3Nena Petrus okwe mu pula a ti: “Ananias, omolwashike wa zimine, Satana a pangele 

momutima gwoye nokwe ku lombwele, u fundje Ombepo Ondjapuki, sho wa holeke 

oshitopolwa shimwe shondando yepya lyeni? 

4Epya ndyoka nomanga inoo li landitha po, kalya li lyoye? Naasho we li landitha po, 

iimaliwa mbyono ya zi mo, oyoye. Omolwashike ano wa tokola momutima gwoye, u 

ninge oshinima shi thike mpaka? Ongoye ino fundja aantu, ihe owa fundju Kalunga.” 

5Ananias nkene tuu u uvu oohapu ndhika, okwi ihata pevi nokwa si. Aantu ayehe 

mboka yu uvu oshinima shika, oya haluka noonkondo. 

6Nena aalumentu aagundjuka oye ya mo e taa kutha po omudhimba gwe noye gu fala 

pondje e taye mu fumvike. 

7Ootundi ndatu sho dha piti po, omukadhi okwe ya mo mongulu moka mwa li Petrus. 

Oye okwa li inaa tseya shoka sha ningilwa omulume. 

8Petrus okwe mu pula a ti: “Lombwela ndje, iimaliwa mbika oyo ayihe mwa pewa, 

sho mwa landitha po epya lyeni?” Oye okwa yamukula a ti: “Eeno, oyo ayike.” 

9Nena Petrus okwe mu lombwele a ti: “Omolwashike mwa tokola nomulumentu 

gwoye okumakela Ombepo yOmuwa? Aalumentu mboka ya fumvike omulumentu 

gwoye, oye li ngashingeyi posheelo, oyo notaye ku fala ko wo.” 

10Mbalambala Safira wo okwi ihata pevi poompadhi dhaPetrus e ta si. Aalumentu 

aagundjuka oye ya mo noya mono kutya okwa sa. Oyo oye mu fala pondje e taye ke 

mu fumvika pooha dhomulume. 

11Egongalo alihe naantu yalwe ayehe mboka yu uvu oshinima shika, oya haluka 

noonkondo. 

Iikumithalonga niilongankondo 

12Iikumithalonga niilongankondo oyindji oya ningwa kaayapostoli mokati kaantu. 

Ooitaali ayehe oya li haa gongala pamwe mondunda yaSalomo. 

13Kapwa li pu na nando ogumwe ngoka kee shi omwiitaali, a mono omukumo 

okwiitula mongundu yawo, nonando aantu oya li ye ya popile muuwanawa. 

14Ihe omwaalu gwaamboka yi itaale Omuwa, ogwa tana. Muyo omuwa li aalumentu 

naakiintu oyendji. 

15Omolwiikumithalonga mbyoka ya ningwa kaayapostoli, aantu oya fala aavu yawo 

poondjila nomapandaanda noye ya langeke komalutala, opo Petrus ngele te ende po, 

omuzizimba gwe gu adhe nando yamwe yomuyo. 

16Nokiilando yopuushiinda waJerusalem okwa zi ongundu onene yaantu ye eta aavu 

yawo naamboka ye niwe koombepo dha nyata. Oyo ayehe noya aludhwa. 

Aayapostoli taa tidhaganwa 

17Nena omuyambimukuluntu pamwe nongundu ye ayihe, iilyo yongundu 

yaasadukayi, oya sile aayapostoli efupa noonkondo noya tokola okuninga po sha. 

18Oyo oya kwata aayapostoli noye ya tula mondholongo yaayehe. 

19Ihe uusiku omuyengeli gwOmuwa okwa egulula omiyelo dhondholongo, okwa 

piitha mo aayapostoli nokwe ya lombwele e ta ti: 

20“Indeni motempeli, ne mu ka hokololele aantu iinima ayihe kombinga 

yokukalamwenyo huka okupe.” 

21Aayapostoli oya vulika kelombwelo lyomuyengeli noya yi motempeli, manga eluwa 

tali tende, e taa tameke okulonga aantu. Omuyambimukuluntu nongundu ye oya hiya 

oshigongi shaakuluntu yAajuda ayehe, ye ye koshigongi shaatokoli. Opo ihe oya tumu 

aalumentu kondholongo, ye ete aayapostoli moshigongi. 

22Ihe aatumwa sho ya thiki kondholongo, aayapostoli inaye ya adha mo. Onkee oya 

galukile koshigongi noya lombwele aakwashigongi ya ti: 

23“Otse sho twa thiki kondholongo, otwa adha omiyelo dhayo dha patekeka 

naalangeli oya langela nawa piiyelo, ihe sho twe egulula omiyelo, otwi iyadhaadha 

mo owala.” 

24Omukuluntu gwaalangeli yotempeli naayambi aakuluntu sho ye shi uvu, oyi ipula 

nonkumwe mokudhiladhila shoka sha ningilwa aayapostoli. 

25Ihe omulumentu gumwe okwe ya mo mongulu yoshigongi e te ya lombwele ta ti: 

“Taleni, aalumentu mbeyaka mwa tulile mondholongo, oye li ngashingeyi motempeli 

taa longo aantu.” 

26Nena omukuluntu gwaalangeli yotempeli okwa yi pamwe naamati ye noya ka tala 

ko aayapostoli. Ihe inaye ya eta ko kethiminiko, oshoka oya li ya tila kutya otashi 

vulika, aantu ye ya dhipage nomamanya. 

27Oyo oye eta mo aayapostoli noye ya kaleke omuthika komeho goshigongi. 

Omuyambimukuluntu okwa ti kuyo: 

28“Otse otwe mu lombwele: Inamu longa we nando aantu medhina lyomulumentu 

nguka Jesus. Taleni ihe shoka mwa ningi. Jerusalem ashihe mwe shi udhitha elongo 

lyeni. One omwa hala nokuli oku tu tsika ondjo yeso lyomulumentu ngoka Jesus.” 

29Nena Petrus naayapostoli ooyakwawo oye ya yamukula ya ti: “Otse otu na 

okuvulika kuKalunga, hakaantu. 

30Kalunga ngoka ootate haye mu longele, oye ngoka a yumudha Jesus tuu ngoka mwe 

mu alele komushigakano nomwe mu dhipaga. 

31Kalunga okwe mu yeluthile pombanda kolulyo lwe, a kale Omuwiliki nOmuhupithi, 

nokwa pe Aaisraeli ompito yokwiitedhulula, ya dhiminwe po oondjo dhawo. 

32Mokuhokolola iinima mbika otse oonzapo pamwe nOmbepo Ondjapuki, ndjoka 

Kalunga he yi gandja omagano kumboka haa vulika kuye.” 

33Iilyo yoshigongi shaatokoli sho yu uvu oohapu ndhika, odhe ya lulumike 

koomwenyo noya tokola okudhipaga aayapostoli. 

34Ihe moshigongi omwa thikama gumwe, omulongimpango nomufarisayi, edhina lye 

Gamaliel, ngoka a li ha simanekwa kaantu ayehe. Oye okwa gandja elombwelo, 

aayapostoli ya piithwe mo manga. 

35Opo ihe okwa lombwele oshigongi a ti: “Aaisraeli ne ooyakwetu, dhiladhileni nawa 

shoka mwa hala okuningila aalumentu mbaka. 

36Oshoka inapu pita ethimbo ele, sho Teudas a holokele nokwi iningi aniwa oye 

ashikeshalye, naalumentu ye thike lwopomathele gane oyi igameke kuye. Ihe oye 

okwa dhipagwa, naalanduli ye ayehe oya halakanithwa noya manwa po. 

37Konima yaanguka, pethimbo lyomayalulo gaantu, Judas Omugalilea okwa holoka 

po. Oye okwi ihilile ongundu, ihe naye wo okwa dhipagwa, naalanduli ye oya 

halakanithwa po. 

38Onkee ano ngashingeyi otandi mu lombwele, aalumentu mbaka inamu ya ningila 

nando uuwinayi washa. Ya etheni, ya tye ngaaka, oshoka oshilonga shika shawo ngele 

osha za momuntu, otashi ka hula po;  

39ihe ngele osha za muKalunga, nena one itamu vulu nando oku ya sinda. Nokuli 

otamu ke shi mona kutya otamu kondjitha Kalunga.” Oshigongi shaatokoli osha 

taamba epukululo lyaGamaliel. 

40Oyo oyi ithanene mo ihe aayapostoli noya lombwele aalangeli, ye ya dhenge. Opo 

ihe oye ya indike, yaa popye we nando olumwe medhina lyaJesus, noye ya etha. 

41Aayapostoli oya zi mo moshigongi shaatokoli ya nyanyukwa noonkondo, sho 

Kalunga e ya tala ya gwana okuhepekelwa edhina lyaJesus. 

42Nokuli esiku kehe oya tsikile okulonga nokuuvitha motempeli nomomagumbo elaka 

etoye ndyoka tali ti kutya Jesus oye Kristus. 

IILONGA 6 

Aayakuli yaheyali taa hogololwa 

1Pomasiku ngeyaka omwaalu gwooitaali sho gwa li tagu indjipala noonkondo, opwa 

tukuluka oontamanana pokati kAajuda mboka haa popi Oshigreka nAajuda 

aavalelwamo. Aajuda mboka haa popi Oshigreka, oya nyenyeta kutya mokutopola 

kwesiku kehe kwoompumbwe dhopalutu aaselekadhi yawo oya pangwa. 

2Nena aayapostoli oya hiya ongundu ayihe yooitaali e taye ya lombwele taa ti: “Inashi 

opala, ngele tse otatu etha po okuuvitha oohapu dhaKalunga, opo tu kale twi 

ipyakidhila noompumbwe dhopalutu. 

3Onkee ano, aamwameme, hogololii mo mokati keni aalumentu yaheyali mboka ye 

shi kwiinekelwa noye na Ombepo Ondjapuki noondunge. Otse otatu ya langeke 

moshilonga shika. 

4Tse yene polwetu otwa hala okwiitula lela megalikano nomoshilonga sheuvitho 

lyoohapu dhaKalunga.” 

5Egongalo alihe olya hokwa edhiladhilo ndika lyaayapostoli. Onkee oya hogolola mo 

Stefanus, omulumentu e na eitaalo nOmbepo Ondjapuki, naFilippus, Prokorus, 

Nikanor, Timon, Parmenas naNikolaus, nale omupagani gwokuAntiokia, a ninga 

Omujuda. 

6Egongalo olye ya tula ihe komeho gaayapostoli, naayapostoli oye ya galikanene noye 

ya tenteke iikaha. 

7Osho ngeyi oohapu dhaKalunga odha tsikile okutaandela. Omwaalu gwooitaali 

yomuJerusalem ogwi indjipala noonkondo, nongundu onene yaayambi oya ningi 

ooitaali. 

Stefanus ta kwatwa 

8Stefanus okwa li a yambekwa unene kuKalunga noku udha oonkondo. Oye okwa 

longo iikumithalonga niilongankondo iinene mokati kaantu. 

9Ihe aalumentu yamwe oye mu tsile ondumbo. Oyo oya li iilyo yomosinagoga ndjoka 

hayi ithanwa “Osinagoga yaalumentu ya manguluka”, moka mwa li mu na Aajuda 

mboka ya za kuKireni nokuAleksandria. Aalumentu mboka pamwe nAajuda yalwe 

ooyakwawo mboka ya za kuKilikia nokuAsia, oya tameke okuludhika naStefanus. 

10Ihe Ombepo oya pe Stefanus oondunge, onkee oya nyengwa oku mu yamukula 

nenge oku mu ludhikitha. 

11Onkee ano oya pe aalumentu yamwe yontumba oombumbo, opo ya lundile Stefanus 

ya tye: “Otse otwe mu uvu ta sheke Moses naKalunga.” 

12Pamukalo gwa tya ngeyi oya sikumudha aantu, aakuluntu yAajuda naalongimpango. 

Mboka oye ya kuStefanus noye mu kwata e taye mu fala moshigongi shaatokoli 

Aajuda. 

13Nena oyo oye eta po aalumentu yamwe taa popi iifundja nokulundila Stefanus taa ti: 

“Omulumentu nguka oha popi aluhe nokusheka otempeli yetu ondjapuki nompango 

yaMoses. 

14Nokuli tse otwe mu uvu ta popi ta ti: Jesus Omunasareti ota ka hanagula po 

otempeli ndjika nota lundulula omithigululwakalo ndhoka twe dhi thigilwa kuMoses.” 

15Ayehe mboka ya li ya kuutumba moshigongi, oya tongolola Stefanus noya 

dhimbulula, oshipala she osha fa oshipala shomuyengeli. 

IILONGA 7 

Euvitho lyaStefanus 

1Omuyambimukuluntu okwa pula Stefanus a ti: “Oshoshili tuu shoka to pelwa 

uusama kaalumentu mbaka?” 

2Stefanus okwa yamukula a ti: “Aamwameme nootate, pulakenii ndje. Kalunga 

keadhimo okwa holokele tatekulu Abraham, manga a li natango muMesopotamia, 

inaa tembukila kuHaran. 

3Kalunga nokwa ti kuye: ‘Thiga po ezimo lyoye noshilongo sheni, u ye kevi ndyoka 

tandi li ku ulukile.’ 

4Osho ngeyi Abraham okwa thigi po evi lyaBabilonia nokwa yi, a ka tule muHaran. 

He yaAbraham sho a si, Kalunga okwa tembudhile Abraham moshilongo shika moka 

mu li ngashingeyi. 

5Kalunga ina thikila ta pe Abraham nando okatopolwa okashona kevi ndika, ka ninge 

ke mwene. Ihe Kalunga oku uvaneke ashike kutya ote ke li mu pa; olyo notali ka kala 

lye nolyoluvalo lwe konima yeso lye. Abraham okwa li kee na omunona, Kalunga sho 

e mu pe euvaneko ndika. 

6Kalunga okwa lombwele Abraham ta ti: ‘Aamwoye otaa ka kala oondjendi 

moshilongo shaa shi shawo; taa ka kala mo aapika notaa ka hepekwa kooyene 

yoshilongo shoka uule woomvula omathele gane. 

7Ihe ngame otandi ka geela oshilongo shoka tashi ke ya kwata aapika,’ Kalunga osho 

a ti: ‘nokonima yethimbo ndyoka otaa ka manguluka mo muupika mboka e taye ya, ya 

longele ndje peha ndika.’ 

8Kalunga okwa dhike ehangano pokati ke naAbraham nendhindhiliko lyehangano 

ndika olyo efukaleko. Ano Isak sho a valwa, Abraham okwe mu fukaleke konima 

yoshiwike shimwe. Isak okwa fukaleke Jakob, naJakob okwa fukaleke ootatekulu 

mbeyaka omulongo nayaali. 

9“Ootatekulu mbeyaka oya sile omumwahe Josef efupa noye mu landitha po, a ka 

kale omupika kuEgipiti. Ihe Kalunga okwa li pamwe naye, 

10nokwe mu hupitha mo momaudhigu ge agehe. Kalunga okwa pe Josef elago 

nuunongo, uuna ndoka a holoka koshipala shaFarao, omukwaniilwa gwaEgipiti. Farao 

nokwa lenge Josef, a ninge omuleli gwoshilongo shaEgipiti nogwegumbo alihe 

lyomukwaniilwa. 

11Ondjala sho ye ya moshilongo ashihe shaEgipiti noshaKaanan, oye eta oluhepo 

olunene. Ootatekulu oya li kaa na nando oompoka taa vulu okumona iikulya. 

12Onkee Jakob sho u uvu kutya kuEgipiti oku na iilya, okwa tumu ko oyana 

molweendo lwawo lwotango. 

13Molweendo lwawo olutiyali Josef okwi ihololele aamwahe, naFarao okwa 

tseyithilwa aanezimo lyaJosef. 

14Nena Josef okwa tumine he Jakob elaka nokwe mu lombwele, e ye kuEgipiti 

pamwe negumbo lye alihe, aantu omilongo heyali nayatano ayehe kumwe. 

15Osho ngeyi Jakob okwa yi kuEgipiti, hoka ye mwene noyana, ootatekulu yetu, ya 

sile ko. 

16Jakob naJosef oya si, oya falwa kuShekem e taa fumwikwa mombila ndjoka 

Abraham a li e yi landa naana yaHamor. 

17“Ethimbo lyaKalunga lyokutsakanitha euvaneko lye ndyoka e li uvanekela Abraham 

sho lya hedha popepi, omwaalu gwaantu yoshigwana shetu muEgipiti ogwa li wo gwa 

indjipala noonkondo. 

18Navulwa omukwaniilwa gumwe ngoka inaa tseya Josef nando okashona, okwa lala 

oshilongo shaEgipiti. 

19Oye okwa kotokele oshigwana shetu, okwa hepeke ootatekulu nokwe ya thiminike 

okweekelahi uunona wawo uumati, opo u se. 

20Moses okwa valwa pomasiku ga tya ngaaka. Oye okwa li omunona omwaanawa 

nokwa hokiwa kuKalunga. Oye okwa paluthilwa megumbo lyahe uule woomwedhi 

ndatu. 

21Hugunina okwa kuthwa mo megumbo nokwa ka ekelwahi, ihe omuna gwaFarao 

omukadhona okwe mu toola nokwe mu iputudhile ongomwana. 

22Osho ngeyi Moses okwa longwa uunongo auhe wAayegipiti nokwa ningi omuntu 

omunene mokupopya nomokulonga. 

23“Moses sho a gwanitha oomvula omilongo ne, okwa tokola, a ye a ka talele po 

aamwayina Aaisraeli. 

24Oye okwa adha ko gumwe gwomAaisraeli ta dhengwa kOmuegipiti, onkee okwa yi, 

a ka kwathe Omuisraeli nokwa shunithile Omuegipiti uuwinayi e te mu dhipaga. 

25Moses okwa li e shi aniwa aantu yoshigwana she oyu uvite ko kutya Kalunga okwa 

hala oku mu longitha, opo e ya mangulule mo muupika, ihe oya li kaaye shi uvite ko. 

26Esiku lya landula Moses okwa adha Aaisraeli yaali taa kondjo. Oye okwa 

kambadhala oku ya hangukununa nokwe ya lombwele a ti: ‘Yalumentu ne, 

pulakeneni. One aamwayinathana, omolwashike tamu hepekathana?’ 

27Nena gumwe ngoka a li ta hepeke mukwawo, okwe mu undula nokwe mu pula a ti: 

‘Olye e ku ningi omupangeli nomupanguli gwetu? 

28Owa hala ano okudhipaga ndje, ngashika wa li wa dhipaga ohela Omuegipiti 

ngwiyaka?’ 

29Moses sho u uvu oohapu ndhoka, okwa yi ontuku nokwa kala moshilongo 

shAamidiana. Oye okwa valelwa hwiyaka aanona aamati yaali. 

30“Oomvula omilongo ne sho dha piti po, omuyengeli okwi ihololele Moses 

mombuga moshihwa sha hwama omulilo popepi nondundu yaSinai. 

31Moses okwa li a kuminwa emoniko ndyoka nokwa hedha popepi noshihwa, a tale 

nawa. Ihe oku uvu ewi lyOmuwa tali mu popitha tali ti: 

32‘Ongame Kalunga koohokulu, Kalunga kaAbraham, Kalunga kaIsak naKalunga 

kaJakob.’ Moses okwa kwatwa kuumbanda e ta kakama nokwa li itaa vulu 

okulengalenga. 

33Opo ihe Omuwa okwe mu lombwele ta ti: ‘Kutha ko oongaku koompadhi dhoye, 

oshoka eha ndyoka mpoka wa thikama, olyo evi eyapuki. 

34Ongame onda tala nonda mono, nkene aantu yandje taa hepekwa noonkondo 

muEgipiti. Ondu uvu omikemo dhawo nonda kulukile pevi, opo ndi ya hupithe. Ila 

ano, onda hala oku ku tuma kuEgipiti.’ 

35“Moses tuu ngoka Aaisraeli ye mu idhimbike, sho ye mu pulile taa ti: ‘Olye e ku 

ningi omupangeli nomutokoli gwetu?’ Oye tuu ngoka Kalunga e mu tumu, a kale 

omupangeli nomuhupithi gwawo okekwatho lyomuyengeli ngoka e mu ihololele 

moshihwa sha hwama omulilo. 

36Oye okwa tembudha mo Aaisraeli muEgipiti nokwa longo iikumithalonga 

niilongankondo moshilongo shaEgipiti nomEfuta etiligane nomombuga uule 

woomvula omilongo ne. 

37Moses tuu ngoka a li a lombwele Aaisraeli ta ti: ‘Kalunga ote ke mu tumina 

omuhunganeki ta zi moshigwana sheni yene, ngashika naanaa a li a tumu ndje kune.’ 

38Oye tuu ngoka a li pamwe nAaisraeli, sho ya gongalele mombuga. Oye okwa kala 

mombuga pamwe nootate nopamwe nomuyengeli ngoka a li a popi naye kondundu 

yaSinai. Oye okwa pewa kuKalunga oohapu ndhoka tadhi gandja omwenyo, e dhi tu 

lombwele. 

39“Ihe ootate oya li inaa hala okuvulika kuMoses, oya dhiladhila okushuna kuEgipiti. 

40Onkee oya lombwele Aaron ya ti: ‘Tu ningila ookalunga taye tu kwatele komeho, 

oshoka Moses ngoka e tu tembudha muEgipiti, katu shi wo shoka she mu adha?’ 

41Oyo oyi iningile oshikalunga sha fa ontana e taye shi yambele noya ningi oshituthi 

shokunyanyukilwa oshikalunga shoka ye shi iningile niikaha yawo. 

42Onkee Kalunga okwa zi po puyo nokwe ya etha, ya simaneke oonyothi dhokegulu, 

ngashika mwa nyolwa membo lyaahunganeki taku ti: 

‘Aaisraeli ne, hamolwandje mwa dhipaga nomwa yamba omayambo giinamwenyo 

oomvula omilongo ne mombuga. 

43Aawe, one omwa humbata etsali lyoshikalunga Molek, noshiyelekela shonyothi 

yoshikalunga sheni Refan. Mbika oyo iikalunga mbyoka mwe yi ningile, mu yi 

simaneke. Onkee ano otandi mu undulile handiyaka yaBabilon.’ 

44“Mombuga ootate ya li ye na etsali ndyoka tali holola kutya Kalunga oku li mokati 

kawo. Olyo olya li lya tungwa, ngashika naanaa Kalunga a lombwele Moses, e li 

tunge palupe lwefano ndyoka Kalunga e li mu ulukile. 

45Hugunina ootate oya thigulula etsali lya tya ngaaka noye ende aluhe ye li humbata. 

Oyo oya li ye li humbata nuuna ndwiyaka ya yi pamwe naJosua, ya ka kwate po 

oshilongo, sho ye shi yugu iigwana mbiyaka Kalunga e yi tidha po komeho gawo. 

Osho ya kala ngaaka nalyo sigo opethimbo lyaDavid. 

46David okwa silwa ohenda kuKalunga nokwi indile, a pitikilwe okutungila Kalunga 

kaJakob otempeli. 

47Ihe Salomo oye a pitikilwa okutungila Kalunga otempeli. 

48“Ihe Kalunga gwokombandambanda iha kala momagumbo ga tungwa kaantu, 

ngashika omuhunganeki ta ti: 

49‘Omuwa ota ti: Egulu olyo oshipangelapundi shandje. Nevi olyo oshilyatelo 

shoompadhi dhandje. Omu tungile ndje egumbo lya tya ngiini andola? Ehala lyandje 

lyokuvululukwa oli kale peni? 

50Hangame mwene nda shiti iinima mbika ayihe?’ 

51“Ne kamu na omakutsi! Omitima dheni odha fa owala dhaapagani. One omwa thita 

omakutsi noihamu uvu ko elaka lyaKalunga. Ngashika naanaa ooho ya li, osho nane 

wo mu li: aluhe tamu tindi okuvulika kOmbepo Ondjapuki. 

52Oku na tuu nando ogumwe gwoomaahunganeki inaa tidhaganwa kooho? Oyo oya 

dhipaga po aatumwa yaKalunga mboka ya tseyitha nalenale eyo lyOmuntu gwe 

omuyuuki. Oye tuu ngoka mwe mu gwaaleke nomwe mu dhipaga. 

53One mboka mwa pewa ompango yaKalunga, ndjoka mwe yi pewa keyakulo 

lyaayengeli, ihe inamu vulika kuyo.” 

Stefanus ta dhipagwa nomamanya 

54Ano iilyo yoshigongi shaatokoli sho yu uvu oohapu ndhika dhaStafanus, odhe ya 

lulumike koomwenyo dhawo noye mu sile ondjahi. 

55Ihe Stefanus, ngoka a li u udha Ombepo Ondjapuki, okwa ligamene pombanda 

kegulu nokwa mono ko eadhimo lyaKalunga naJesus a thikama kolulyo lwaKalunga. 

56Oye okwa lombwele aatokoli a ti: “Taleni, ondi wete egulu lye eguluka nOmuna 

gwOmuntu a thikama kolulyo lwaKalunga.” 

57Nena oyo oyi igidha mokulekule noya thitike omakutsi gawo. Opo ihe ayehe oye 

mu nukile oshita, 

58oye mu tidhile pondje yoshilando e taye mu umbu nomamanya. Oonzapo oya thigi 

oonguwo dhawo metonatelo lyomulumentu omugundjuka, edhina lye Saulus. 

59Ano manga ya li taa tsikile ngeyi okudhenga Stefanus nomamanya, okwa galikana a 

ti: “Omuwa Jesus, taamba omwenyo gwandje!” 

60Opo ihe Stefanus okwa tsu oongolo nokwiigidha mokulekule a ti: “Omuwa, ino ya 

yalulila ondjo ndjika.” Ano sho a popi ngeyi, okwa si. 

IILONGA 8 

1Saulus naye wo okwa li a panda okudhipagwa huka kwaStefanus. 

Saulus ta hepeke egongalo 

Okuza kesiku tuu ndyoka egongalo lyomuJerusalem olya adhika komahepeko 

omanene. Onkee ooitaali ayehe, kakele kaayapostoli, oya halakanene omikunda 

adhihe dhaJudea nodhaSamaria. 

2Aalumentu yamwe haa simaneke Kalunga, oya fumvike Stefanus noye mu lili 

noonkondo. 

3Ihe Saulus okwa kambadhala okuhanagula po egongalo. Oye okwe ende nomagumbo 

agehe nokwa hilagula mo ooitaali ayehe, aalumentu naakiintu, nokwe ya edhililitha 

mondholongo. 

Evaangeli tali uvithilwa muSamaria 

4Ooitaali mboka ya halakanithwa ngeyi, oya yi akuhe noyu uvitha oohapu 

dhaKalunga. 

5Filippus okwa yi koshilando shaSamaria noku uvithile aantu yaahoka elaka tali popi 

Kristus. 

6Ongundu ayihe yaantu oya ndhindhilike nawa shoka tashi tiwa kuFilippus, sho ye mu 

pulakene noya mono iikumithalonga mbyoka e yi longo. 

7Oshoka oombepo dha nyata odha zi mo maantu oyendji nokwiigidha mokule, 

naasilombanda oyendji niilema oya aludhwa. 

8Onkee aantu yomuSamaria oya li ya nyanyukwa noonkondo. 

9Ihe moshilando shiyaka omwa li omulumentu gumwe, edhina lye Simon, 

nopomathimbo gamwe okwa li ha kumitha Aasamaria nuumpulile we. Oye okwi 

iningi omunene, 

10naantu ayehe, aanenentu naadhinwa, oye mu simaneke ya ti: “Omulumentu nguka 

oye oonkondo dhaKalunga, haku tiwa ‘Oonkondo oonene.’ ” 

11Oyo oye mu simaneke, oshoka okwa li e ya kumitha ethimbo ele nuumpulile we. 

12Ihe aantu sho yi itaale elaka etoye ndyoka ye li uvithilwa kuFilippus tali popi 

Oshilongo shaKalunga nedhina lyaJesus Kristus, oya shashwa ayehe, aalumentu 

naakiintu. 

13Simon mwene naye wo okwi itaale Jesus, naasho a shashwa, okwa kala puFilippus. 

Oye okwa li a kuminwa iikumithalonga niilongankondo mbyoka tayi longwa 

kuFilippus. 

14Aayapostoli yomuJerusalem sho yu uvu kutya Aasamaria oya taamba oohapu 

dhaKalunga, oya tumu Petrus naJohannes kuyo. 

15Oyo sho ya thiki ko, oya galikanene ooitaali, opo ya pewe Ombepo Ondjapuki. 

16Oshoka kakwa li nando ogumwe gwomuyo ngoka a adhika a pewa Ombepo 

Ondjapuki. Oyo oya li owala ya shashelwa medhina lyOmuwa Jesus. 

17Petrus naJohannes oye ya tenteke ihe iikaha yawo, oyo noya pewa Ombepo 

Ondjapuki. 

18Simon okwa mono kutya Ombepo Ondjapuki oya pewa ngoka aayapostoli ye mu 

tenteke iikaha yawo. Onkee okwe etele Petrus naJohannes iimaliwa nokwa ti: 

19“Pii ndje wo oonkondo ndhoka, opo shaa ngoka tandi mu tenteke iikaha yandje, a 

pewe Ombepo Ondjapuki.” 

20Ihe Petrus okwe mu yamukula a ti: “Iimaliwa yoye nayi ye pamwe nangoye moheli, 

oshoka ito vulu okulanda omagano gaKalunga niimaliwa. 

21Ito vulu okulonga pamwe natse, oshoka omadhiladhilo goye inagu uka koshipala 

shaKalunga. 

22Itedhulula ano, u ze mo momadhiladhilo goye omawinayi. Galikana Omuwa, opo e 

ku dhimine po, sho wa li wa dhiladhila oshinima sha tya ngeyi. 

23Oshoka ondi wete kutya ou udha efupa ewinayi nou li omupika guulunde.” 

24Nena Simon okwa lombwele Petrus naJohannes a ti: “Galikanenii ndje koshipala 

shOmuwa, opo ndaa adhike nando okushimwe shomiinima mbyoka mwa ti kutya 

otayi ka adha ndje.” 

25Ano Petrus naJohannes sho ya adhika ya hokolola noyu uvitha elaka lyOmuwa, oya 

shuna kuJerusalem. Mokushuna kwawo oyu uvitha elaka etoye momikunda adhihe 

dhAasamaria. 

Filippus nelenga lyokuEtiopia 

26Omuyengeli gwOmuwa okwa lombwele Filippus a ti: “Thikama, ilongekidha, u ye 

lwokuumbugantu kondjila ndjoka ya za muJerusalem tayi yi kuGaza.” Ondjila ndjoka 

ihayi endiwa we. 

27Filippus okwa thikama e ta yi. Ano omulumentu gumwe a simana gwokuEtiopia 

okwa adhika e li mondjila ta shuna kegumbo. Omulumentu nguka okwa li elenga 

enene nomudhiginini gweliko lyaKandake, omukwaniilwa omukiintu gwaEtiopia. 

Oye okwa yile kuJerusalem, a ka galikane Kalunga. 

28Ngashingeyi mokugaluka kwe okwa adhika a kuutumba metemba lye, te ende ta 

lesha membo lyomuhunganeki Jesaja. 

29Opo ihe Ombepo Ondjapuki oya lombwele Filippus ya ti: “Inda, u ka ende popepi 

netemba ndii.” 

30Nena Filippus okwa matukile ketemba noku uvu, elenga tali lesha membo 

lyomuhunganeki Jesaja. Onkee okwe li pula a ti: “Ou uvite ko tuu omadhiladhilo 

gaashoka to lesha?” 

31Elenga olye mu yamukula lya ti: “Otandi vulu ngiini okuuva ko, ngele kape na 

ngoka ta fatululile ndje?” Nena elenga olyi ithana Filippus, a londe metemba ye a 

kuutumbe pamwe naye. 

32Oohapu dhomenyolo ndhoka dha li tadhi leshwa kelenga odho ndhika: “Oye okwa li 

a fa onzi tayi falwa, yi ka dhipagwe. Oye a li a fa onzigona tayi mwena thilu, uuna 

tayi kululwa. Noye ina tumbula nando oshitya shimwe. 

33Oye okwa fupipikwa ye ina uthilwa eutho lyu uka. Kaku na nando ogumwe ta ka 

vula okupopya sha kombinga yoluvalo lwe, oshoka okukalamwenyo kwe 

kwokombanda yevi okwa hulu po.” 

34Elenga olya pula Filippus lya ti: “Lombwela ndje! Olye ngoka ta popiwa 

komuhunganeki? Oti ipopi ye mwene nenge ota popi omuntu gulwe i ili?” 

35Nena Filippus okwa tameke okufatulula okuza kenyolo ndyoka noku uvithile elenga 

elaka etoye tali popi Jesus. 

36Ano manga ya li taa ende ya landula ondjila, oya thiki pehala pu na omeya. Elenga 

olya lombwele ihe Filippus lya ti: “Omeya ogo ngaka, oshike ando tashi imbi ndje, 

ndi shashwe?” 

37Filippus okwe mu yamukula a ti: “Kapu na omaimbo, ngele owi itaala nomwenyo 

gwoye aguhe!” Elenga olya yamukula lya ti: “Ondi itaala kutya Jesus Kristus oye 

Omuna gwaKalunga.” 

38Elenga olya thikameke ihe etemba. Filippus nelenga oya zi mo metemba e taa yi 

momeya. Opo ihe Filippus okwe mu shasha. 

39Ano manga ya li taa zi momeya, Ombepo yOmuwa oya kutha po Filippus pelenga, 

lyo inali mu mona we. Ihe olya tsikile ondjila yalyo lya nyanyukwa noonkondo. 

40Filippus okwa adhika muAzotus; oye okwe ende miilando ayihe e tu uvitha elaka 

etoye, sigo e ya kuKesarea. 

IILONGA 9 

Eitedhululo lyaSaulus 

(Iil. 22:6-16; 26:12-18) 

1Ihe pomasiku ngeyaka Saulus okwa li u udha uutondwe okutonda aalongwa yOmuwa 

nokwa hala oku ya dhipaga. Oye okwa yi komuyambimukuluntu 

2e te mu indile, a pewe oontumwafo dhi faalelwe aawiliki yoosinagoga muDamaskus, 

opo a wape okukwata nokweeta kuJerusalem aalanduli ayehe yondjila yOmuwa 

mboka te ya adha ko, aalumentu naakiintu. 

3Ano mondjila ye yokuya kuDamaskus, sho a li popepi noshilando, okwa adhiminwa 

ombaadhilila kuuyelele wa zi megulu. 

4Oye okwi ihata pevi noku uvu ewi tali mu popitha tali ti: “Saulus, Saulus, 

omolwashike to tidhagana ndje?” 

5Saulus okwa pula a ti: “Ongoye lye, Omuwa?” Ewi olye mu yamukula lya ti: 

“Ongame Jesus, ngoka to mu tidhagana. 

6Thikama po, inda moshilando, moka to ka lombwelwa shoka u na oku shi ninga.” 

7Aalumentu mboka ya li taa ende pamwe naSaulus, oya si onkumamuthika yo inaa 

tumbula nando oshitya shimwe. Oyo oyu uvu ewi, ihe inaa mona nando omuntu 

gumwe. 

8Saulus okwa thikama ihe, sho a tonata, okwa li a tsika ye inaa vula okumona nando 

osha. Onkee oye mu kwata koshikaha noye mu fala kuDamaskus. 

9Saulus nokwa kala a tsika uule womasiku gatatu, nopethimbo ndyoka alihe ina lya 

sha ye ina nwa nando osha. 

10MuDamaskus omwa li mu na omulongwa gumwe, edhina lye Ananias. Omuwa 

okwe mu ihololele memoniko nokwe mu lombwele ta ti: “Ananias!” Oye okwa 

yamukula a ti: “Ongame nguka, Omuwa!” 

11Nena Omuwa okwe mu lombwele ihe ta ti: “Thikama, inda kaandjaJudas 

mEpandaanda lya lukwa Eukililo e to pula omulumentu Omutarsus, edhina lye 

Saulus. Ongoye to ke mu adha ta galikana. 

12Nokuli oye okwa mono memoniko omulumentu, edhina lye Ananias, te ya kuye e te 

mu tenteke iikaha ye, opo a tonate.” 

13Ananias okwa yamukula a ti: “Omuwa, onda hokololelwa kaantu oyendji kutya 

omulumentu nguka okwa hepeke noonkondo aantu yoye muJerusalem. 

14Nokuli huka kuDamaskus okwe ya ko e na epitikilo lyaayambi aakuluntu okukwata 

ayehe mboka haa ku galikana.” 

15Omuwa okwe mu lombwele a ti: “Inda ko kuye, oshoka ngame onde mu hogolola, a 

longele ndje ye a tseyithile aapagani naakwaniilwa yawo nAaisraeli edhina lyandje. 

16Ngame mwene onda hala oku mu ulukila, uudhigu mpoka u thike mboka e na oku u 

humbata omolwedhina lyandje.” 

17Ananias okwa thikama ihe e ta yi. Oye okwa yi megumbo ndyoka nokwa tenteke 

iikaha ye kuSaulus e te mu lombwele ta ti: “Mumwameme Saulus, Omuwa Jesus 

ngoka e ku ihololele mondjila yoye, sho to ya huka, oye a tumu ndje kungoye, opo u 

mone ko ishewe nou udhithwe Ombepo Ondjapuki.” 

18Mbalambala momeho gaSaulus omwa gu iinima ya fa iipeta yoohi, oye nokwa 

tsikuluka. Nena oye okwa thikama e ta shashwa. 

19Opo ihe Saulus okwa li iikulya nokwa kolo. 

Saulus tu uvitha muDamaskus 

Saulus okwa kala paalongwa yomuDamaskus omasiku gamwe. 

20Oye okwa yi u ukilila kosinagoga nokwa tameke okuuvithila aantu kutya Jesus oye 

Omuna gwaKalunga. 

21Ayehe mboka ye mu uvu, oya kumwa. Oyo oya pulathana ya ti: “Omulumentu 

nguka haye ngoka a li ha dhipaga aantu ayehe mboka haa galikana medhina ndika 

lyaJesus muJerusalem? Pamwe naahuka okwe ya ko nelalakano tuu ndyoka okukwata 

aantu ya tya ngaaka, ye e ya fale kaayambi aakuluntu?” 

22Ihe Saulus oku uvitha noonkondo. Oye okwa tompo Aajuda yomuDamaskus kutya 

Jesus oye Kristus, yo inaa vula oku mu ludhikitha. 

23Sho pwa piti omasiku ogendji, Aajuda oya gongala noyu uvanene, ya dhipage 

Saulus. 

24Ihe Saulus okwa londodhwa. Aajuda oya kala ihe ya langela iiyelo yoshilando 

uusiku nomutenya, opo ye mu dhipage. 

25Ihe aalanduli yaSaulus oye mu pitithile mombululu yomekuma noye mu kulukithile 

pevi e li montungwa. 

Saulus muJerusalem 

26Saulus okwa yi kuJerusalem nokwa kambadhala okwiitula mongundu yaalongwa 

yaahoka. Ihe ayehe oya li ye mu tila, oshoka oya li ya nyengwa okwiitaala kutya 

Saulus okwi itedhulula. 

27Ihe Barnabas okwi itula puye e te mu fala kaayapostoli nokwe mu tseyitha kuyo. 

Barnabas okwa hokololele aayapostoli, nkene Omuwa ihololele Saulus mondjila 

yokuya kuDamaskus naashoka Omuwa e mu lombwele. Oye okwe ya hokololele wo, 

nkene Saulus a li u uvitha edhina lyaJesus nuulaadhi uunene muDamaskus. 

28Onkee ano Saulus okwa kala paalongwa nokwe ende noshilando ashihe 

shaJerusalem nokuuvitha edhina lyOmuwa Jesus nuulaadhi uunene. 

29Oye okwa li wo ha popi nokuludhika nAajuda mboka haa popi Oshigreka, ihe 

mbaka oya li taa kambadhala oku mu dhipaga. 

30Ano ooitaali sho ya dhimbulula oshinima sha tya ngaaka, oya kutha Saulus noye mu 

fala kuKesarea e taye mu tumu kuTarsus. 

31Nena egongalo alihe lyomuJudea, muGalilea nomuSamaria olya kala li na ombili. 

Kekwatho lyOmbepo Ondjapuki egongalo olya tungala nolyi indjipala, naayehe oya li 

haa simaneke Omuwa. 

Petrus muLidda nomuJoppa 

32Petrus okwa li he ende apehe mokati kaalongwa, onkee pethimbo limwe okwa yi, a 

ka talele po aantu yaKalunga mboka ya kala muLidda. 

33Omo a adha omulumentu, edhina lye Eneas, ngoka a kala uule woomvula hetatu e 

na uuvu wombanda. 

34Petrus okwe mu lombwele a ti: “Eneas, Jesus Kristus ote ku aludha ngashingeyi. 

Thikama, u yale iinguma yoye.” Mbalambala Eneas okwa thikama. 

35Aantu ayehe mboka ya kala muLidda nomesilu lyaSharon, oye mu mono noyi itaale 

Omuwa. 

36Ano muJoppa omwa li mwa kala omukiintu omwiitaali, edhina lye Tabita. Edhina 

ndika mOshigreka oDorkas, ndyoka tali ti omenye. Oye okwa kala aluhe ta longo 

uuwanawa nota kwatha oohepele. 

37Pomasiku ngeyaka Tabita okwa kwatwa kuuvu e ta si. Nena ooitaali oya yogo 

omudhimba gwe noye gu langeke mondjugo yopombanda. 

38Ooitaali oya adhika yu uvu kutya Petrus oku li muLidda. Oshoka Lidda osha li 

popepi naJoppa, oya tumu aalumentu yaali kuPetrus nelaka tali ti: “Alikana, endelela, 

u ye kutse!” 

39Petrus okwa thikama ihe e ta yi pamwe nayo. Oye sho a thiki kuJoppa, oye mu fala 

mondjugo ndjoka yopombanda. Opo ihe aaselekadhi ayehe oye ya taa lili e taa 

kundukidha Petrus noye mu ulukile oohema noombaikitha ndhoka Tabita a li e dhi 

hondjo, manga a li e na omwenyo. 

40Nena Petrus okwe ya lombwele, ya ze mo mondjugo. Oye okwa tsu oongolo e ta 

galikana Kalunga. Opo ihe okwa punguluka nokwa taalele komudhimba e ta ti: 

“Tabita, penduka!” Oye okwa tonata, naasho a mono Petrus, okwa kuutumba. 

41Petrus okwe mu kwata koshikaha nokwe mu ambidhidha. Oye okwi ithana ihe 

ooitaali naaselekadhi e te mu gandja kuyo e na omwenyo. 

42Onkundana ndjika oya taandele noshilando ashihe shaJoppa, onkee aantu oyendji 

mboka ye shi uvu, oyi itaale Omuwa. 

43Petrus okwa kala omasiku ogendji muJoppa maandjaSimon, omupeli gwiipa. 

IILONGA 10 

Petrus naKornelius 

1MuKesarea omwa li mu na omulumentu, edhina lye Kornelius, omukuluntu 

gwetanga lyaakwiita yAaroma ndyoka haku tiwa “Etanga lyAaitalia”. 

2Oye okwa li omulumentu ha simaneke Kalunga nohe mu galikana pamwe negumbo 

lye alihe. Oye okwa ningi oshindji okukwatha Aajuda mboka oohepele nokwa li ha 

galikana Kalunga aluhe. 

3Esiku limwe potundi ontintatu komatango Kornelius okwa mono emoniko: 

omuyengeli gwaKalunga e ya kuye e te mu ithana ta ti: “Kornelius!” 

4Oye okwa tala omuyengeli e mu tongolola a haluka e ta ti: “Omuwa, oshike?” 

Omuyengeli okwe mu yamukula a ti: “Kalunga oku uvu omagalikano goye nokwa 

mono iilonga yoye yokukwatha oohepele e te ku dhimbulukwa. 

5Ano ngashingeyi tuma aalumentu yamwe, ya ye kuJoppa, ya ka tale omulumentu, 

edhina lye Simon Petrus. 

6Oye omuyenda maandjaSimon omupeli gwiipa, ngoka e na egumbo li li pooha 

dhefuta.” 

7Ano omuyengeli ngoka a li a popi naye, sho a yi, Kornelius okwi ithana aamati ye 

yaali nomukwiita omusimanekikalunga gwomwaamboka yopopepi naye. 

8Oye okwe ya hokololele shoka sha ningwa po, e te ya tumu kuJoppa. 

9Esiku lya landula, manga ya li mondjila taa ihilile popepi naJoppa, Petrus okwa 

londo kombanda yongulu pethimbo lyopokati komutenya, a ka galikane. 

10Oye okwa li u uvite ondjala nokwa hala okulya. Ihe manga iikulya ya li tayi 

telekwa, Petrus okwa mono emoniko. 

11Okwa mono egulu lye eguluka e tamu zi oshinima sha fa onguwo onene ontokele 

sha kwatwa koonkotso dhasho ne nosha kulukithilwa pevi. 

12Musho omwa li mu na iikwamagulugane yokuukukutu yomaludhi agehe, iihono 

noondhila. 

13Nena ewi olye mu lombwele lya ti: “Petrus, thikama, dhipaga iinamwenyo mbyoka 

e to li.” 

14Ihe Petrus okwa ti: “Aawe, Omuwa! Itashi vulika! Noshitonale inandi lya nando 

shaa shoka sha talika shi na oshidhila nenge sha nyata.” 

15Ewi olye mu yamukula ishewe lya ti: “Shaa shoka Kalunga e shi yapula, ito vulu 

oku shi tala kutya oshi na oshidhila.” 

16Ewi sho lye mu popitha lutatu, onguwo oya hililwa megulu. 

17Petrus okwa li a kuminwa emoniko ndyoka e li mono. Manga a li ti ipula ngeyi, 

aalumentu mbeyaka ya tumwa kuKornelius, oya adhika yu ulukilwa egumbo 

lyaSimon noye ya e taa thikama posheelo. 

18Oyo oyi indile megumbo nokwiigidha mokule e taa ti: “Megumbo muno omu na tuu 

omulumentu omuyenda e na edhina Simon Petrus?” 

19Ano Petrus manga a li natango ti ipula emoniko ndika shoka tali ti, Ombepo 

Ondjapuki oye mu lombwele ya ti: “Pulakena! Peelo ope na aalumentu yatatu taa ku 

pula. 

20Thikama ano, u ye kuyo pevi, ngoye ino limbililwa okuya pamwe nayo, oshoka 

ongame nde ya tumu.” 

21Osho ano Petrus okwa yi pevi kaalumentu mbeyaka e te ya lombwele ta ti: 

“Ongame omulumentu ngoka tamu kongo. Omwi ile shike mpaka?” 

22Oyo oye mu yamukula ya ti: “Tse otwa tumwa komukuluntu gwaakwiita Kornelius. 

Oye omulumentu omwaanawa, ha galikana Kalunga nokwa simanekwa noonkondo 

kAajuda ayehe. Oye okwa lombwelwa komuyengeli gwaKalunga memoniko, e ku 

ithane kegumbo lye, opo u uve shoka to mu lombwele.” 

23Petrus okwi ithana ihe aalumentu megumbo nokwe ya pe omulalo uusiku 

mbwiyaka. Esiku lya landula Petrus okwa thikama e ta yi pamwe nayo. Yamwe 

yomooitaali yomuJoppa oya yi pamwe naye. 

24Esiku ekwawo oya thiki kuKesarea noya adha Kornelius e ya tegelela pamwe 

naanegumbo lye ayehe nookuume mboka Kornelius a adhika e ya hiya. 

25Ano Petrus manga a li te ende u uka megumbo, Kornelius okwe mu tsakaneke, okwi 

ihata pevi poompadhi dhe nokwi inyongamene koshipala she. 

26Ihe Petrus okwe mu lombwele a ti: “Thikama, oshoka nangame wo omuntu 

gwowala.” 

27Oyo oye ende ihe taa popi yu uka megumbo, moka ya adha mo aantu oyendji ya 

gongala. 

28Nena Petrus okwa ti: “Omu shi shi ne yene kutya elongelokalunga lyopaShijuda 

itali mu pitika nando, Omujuda a talele po nenge e endathane nomupagani. Ihe 

Kalunga oku ulukile ndje kutya itandi vulu nando okutala omuntu gwontumba e na 

oshidhila nenge a nyata. 

29Onkee ano sho mwa tumu kungame nomwi ithana ndje, ndi ye kune, onde ya mbala. 

Onkee ngashingeyi otandi mu pula kutya omwi ithanene ndje shike?” 

30Kornelius okwe mu lombwele a ti: “Sho pwa piti omasiku gatatu, pethimbo naanaa 

ngandika, ngame onda adhikile te galikana megumbo lyandje potundi ontintatu 

yokomatango. Ohaluka yowala onda mono omulumentu a zala oonguwo tadhi adhima 

a thikama koshipala shandje. 

31Oye okwa lombwele ndje a ti: ‘Kornelius! Kalunga oku uvu omagalikano goye 

nokwa dhimbulukwa iilonga yoye yokukwatha oohepele. 

32Onkee ano ngashingeyi, tuma aantu kuJoppa, ya ka tale ko omulumentu gumwe, 

edhina lye Simon Petrus. Oye omuyenda megumbo lyaSimon omupeli gwiipa, ngoka 

e na egumbo li li pooha dhefuta.’ 

33Onkee ano onde endelele oku ku tumina mbala elaka. Owa ningi nawalela, sho we 

ya. Ano ngashingeyi otse atuhe otu li mpaka koshipala shaKalunga twa tegelela, u tu 

lombwele ashihe shoka Omuwa e ku lombwele, u shi popye.” 

Euvitho lyaPetrus 

34Nena Petrus okwa tameke ihe okupopya ta ti: “Ngame ngashingeyi onde shi tseya 

kutya Kalunga aantu ayehe ohe ya tala ye thike pamwe. 

35Ngoka he mu tila noha longo shoka shu uka, Kalunga ote mu taamba, na kale 

ogwomoshigwana sha tya ngiini. 

36Oye okwa tumine Aaisraeli elaka etoye lyombili tali hokolola kutya Jesus Kristus 

oye Omuwa gwaantu ayehe. 

37One omwa tseya kutya okuza peshasho ndyoka Johannes a li e li uvitha, oshinima 

oshinene osha ningwa moshilongo ashihe shAaisraeli okutameka kuGalilea sigo 

okuJudea. 

38Omwa tseya wo kutya Jesus Omunasareti Kalunga okwa li e mu gwayekitha 

Ombepo Ondjapuki noonkondo. Oye okwe ende apehe, okwa longo uuwanawa nokwa 

aludha ayehe mboka ya li mepangelo lyomuhindadhi, oshoka Kalunga okwa li pamwe 

naye. 

39“Otse oonzapo dhiinima ayihe mbyoka e yi ningi moshilongo shAajuda 

nomuJerusalem. Ihe oyo oye mu dhipaga, sho ye mu alele komushigakano. 

40Ihe Kalunga okwe mu yumudha kuusi esiku etitatu nokwe mu hololele aantu. 

41Oye ini ihololela aantu ayehe, ihe otse ashike mboka Kalunga e tu hogolola nale, tu 

kale oonzapo dhe. Otse otwa lile notwa nwine pamwe naye, sho a yumuka kuusi. 

42Oye okwe tu lombwele, tu uvithile aantu ayehe evaangeli notu tseyithile aantu 

ayehe kutya Kalunga okwa lenge Jesus, a ninge omupanguli gwaanamwenyo naasi. 

43Aahunganeki ayehe oye mu popi kutya kehe ngoka te mu itaale, ota dhiminwa po 

oondjo dhe omolwoonkondo dhedhina lye.” 

Aapagani taa pewa Ombepo Ondjapuki 

44Ano Petrus manga a li natango ta popi. Ombepo Ondjapuki okwa kulukile 

moomwenyo dhaayehe mboka ya li ye mu pulakene. 

45Ooitaali Aajuda mboka ya zile kuJoppa pamwe naPetrus, oya li ya kumwa, sho 

Kalunga a gandja omagano ge gOmbepo Ondjapuki nokaapagani wo. 

46Oshoka oyo oye ya uvu taa popi omalaka gaa shiwike notaa simaneke iilonga iinene 

yaKalunga. Nena Petrus okwa popi a ti: 

47“Aantu mbaka oya pewa Ombepo Ondjapuki naanaa ngashika tse. Ope na tuu ngoka 

ta vulu oku ya keelela, kaaya shashwe nomeya?” 

48Oye okwe ya lombwele ihe, ya shashelwe medhina lyaJesus Kristus. Nena oyo oye 

mu indile, a kale puyo omasiku gamwe. 

IILONGA 11 

Petrus ta hokololele egongalo lyomuJerusalem 

1Aayapostoli nooitaali yomuJudea alihe oyu uvu kutya naapagani wo oyi itaale 

oohapu dhaKalunga. 

2Ano Petrus sho a galukile kuJerusalem, aantu mboka ya li ya hala, aapagani ya 

fukalekwe, oye mu pe uusama ya ti: 

3“Ngoye owa yile kaalumentu inaa fukala nowa kala ho li pamwe nayo.” 

4Petrus okwe ya hokololele ehokololo lyaashihe shoka sha ningwa po okuza petameko 

a ti: 

5“Sho nda li moshilando shaJoppa te galikana, onda mono memoniko, ndi wete 

oshinima tashi zi megulu sha fa onguwo onene yi na oonkotso ne nosha kulukithilwa 

pevi e tashi ya sigo opungame. 

6Sho nda tala nawa meni lyasho, onda mono mo iikwamagulugane, iilikama, iihono 

noondhila. 

7Opo ihe ondu uvu ewi tali popitha ndje tali ti: ‘Petrus, thikama, u dhipage 

iinamwenyo mbyoka e to li.’ 

8Ihe ngame onda ti: ‘Itashi vulika, Omuwa! Oshoka noshitonale inandi lya nando 

iikulya mbyoka yi na oshidhila nenge ya nyata.’ 

9Ewi lyomegulu olya yamukula ndje lutiyali lya ti: ‘Shaa shoka Kalunga e shi yapula, 

ito vulu oku shi tala kutya inashi yela.’ 

10Shika oshe endululwa lutatu, opo ihe lwahugunina oshinima ashihe osha hililwa 

ishewe megulu. 

11“Pethimbo olyo tuu ndyoka aalumentu yatatu mboka ya zi kuKesarea ya tumwa 

ndje, oya thiki pegumbo moka nda li. 

12Ombepo okwa lombwele ndje, ndi ye mbala pamwe nayo. Aalumentu mbaka 

yahamano oya yi wo pamwe nangame kuKesarea, otse notwa yi nayo megumbo 

lyaKornelius. 

13Oye okwe tu hokololele, nkene a mono omuyengeli a thikama megumbo lye te mu 

lombwele ta ti: ‘Tuma aantu kuJoppa, ya ka tale ko omulumentu e na edhina Simon 

Petrus. 

14Oye ote ya, e ku lombwele oohapu ndhoka tadhi ku hupitha pamwe naanegumbo 

lyoye.’ 

15“Ano ngame sho nda tameke okupopya, Ombepo Ondjapuki okwa kulukile muyo, 

naanaa ngaashi e ya mutse petameko. 

16Nena onda dhimbulukwa oohapu ndhoka Omuwa e dhi tu lombwele, sho a tile: 

‘Johannes okwa shasha nomeya, ihe ne otamu ka shashwa nOmbepo Ondjapuki.’ 

17Osha yela kutya Kalunga okwa pe aapagani mbeyaka omagano gOmbepo 

Ondjapuki, naanaa ngaashi e ge tu pe, uuna ndoka twi itaale Omuwa Jesus Kristus. 

Ngame ondi na tuu oonkondo okukeelela Kalunga, a gwanithe ehalo lye?” 

18Oyo sho yu uvu oohapu ndhika, oya hulitha okupa Petrus uusama noya hambelele 

Kalunga ya ti: “Osho ngeyi Kalunga okwa pe aapagani ompito yokwiitedhulula, opo 

ya kale ye na omwenyo.” 

Egongalo lyomuAntiokia 

19Omahepeko ngeyaka ga tameke, uuna Stefanus a dhipagwa, oga halakanitha 

ooitaali. Yamwe yomuyo oya yi sigo okuFoinikia, kuKipro nokuAntiokia, ihe oyo oya 

hokololele Aajuda ayeke elaka etoye. 

20Ihe mokati kawo omwa li aalumentu yamwe ooitaali ya za kuKipro nokuKireni, 

mboka ya yi kuAntiokia noya hokololele naapagani wo elaka etoye tali hokolola 

Omuwa Jesus. 

21Oonkondo dhOmuwa nodhe ya longitha, onkee ongundu onene yaantu oyi 

itedhulula noyi itaale Omuwa. 

22Ooitaali yomegongalo lyomuJerusalem oyu uvu shoka sha ningwa po noya tumu 

Barnabas kuAntiokia. 

23Oye sho a thiki ko, okwa dhimbulula, nkene esilohenda lyaKalunga tali longo 

mokati kaantu. Onkee okwa nyanyukwa noonkondo nokwe ya kumagidha ayehe, ya 

ninge etokolo moomwenyo dhawo okukalela Omuwa. 

24Barnabas okwa li omulumentu omwaanawa u udha Ombepo Ondjapuki neitaalo. 

Aantu oyendji oya taamba Omuwa. 

25Opo ihe Barnabas okwa yi kuTarsus, a ka konge Saulus. 

26Oye sho e mu mono, okwa zi ko naye nokwe mu eta kuAntiokia. Oyo ayehe yaali 

oya longo pamwe megongalo ndiyaka uule womumvo gumwe noya longo aantu 

oyendji. Nokuli muAntiokia omo moka aalongwa ya lukwa lwotango aakriste. 

27Pethimbo olyo tuu ndyoka aahunganeki yamwe oya zi kuJerusalem e taye ya 

kuAntiokia. 

28Gumwe gwawo, edhina lye Agabus, okwa thikama nokwa hunganeke koonkondo 

dhOmbepo Ondjapuki kutya ondjala onene oyi li pokuya muuyuni. Osho ye ke ya 

pethimbo ndyoka Klaudius a li omupangeli muRoma. 

29Nena ooitaali oya tokola kutya kehe gumwe gwomuyo na gandje iikwatha ngaashi 

ta vulu, opo yi tuminwe aamwayina meitaalo mbeyaka ya kala muJudea. 

30Oyo oye shi ningi, niimaliwa mbyoka ya gongelwa ngeyi, oye yi pe Barnabas 

naSaulus, ye yi faalele aakuluntu yegongalo kuJerusalem. 

IILONGA 12 

Omatidhagano taga tsikile 

1Pomasiku ngeyaka omukwaniilwa Herodes okwa tameke okutidhagana yamwe 

yomaakwanegongalo. 

2Oye okwa dhipagitha Jakob, omumwayina gwaJohannes, negongamwele. 

3Nokuli oye sho a dhimbulula kutya Aajuda oya panda oshinima shoka, okwa tsikile 

ko nokwa kwatitha wo naPetrus. Shika osha ningwa pethimbo lyoshituthi shiikwiila 

inaayi fulikwa. 

4Petrus sho a kwatwa, okwa tulwa mondholongo nokwa gandjwa miikaha yuutanga 

une waantu ooyane, ye mu langele pamalufo. Herodes okwa li a dhiladhila oku mu eta 

mepangulo montaneho yaantu ayehe, Opaasa ngele ya piti. 

5Osho ngeyi Petrus okwa kala e edhililwa mondholongo, ihe aakwanegongalo oya 

galikana Kalunga nuudhiginini omolwe. 

Petrus ta pitithwa mo mondholongo 

6Uusiku mboka wa tetekele esiku ndyoka Herodes a li a dhiladhila oku mu eta 

montaneho yaantu ayehe, Petrus okwa li a kothela pokati kaakwiita yaali. Oye okwa li 

a mangwa nomalyenge gaali, noposheelo shondholongo opwa li pu na aakwiita. 

7Ohaluka yowala omuyengeli gwOmuwa okwe ya e ta thikama puye, nuuyelele we 

owa yelele mokandjugo hoka. Omuyengeli okwa pupula Petrus kepepe nokwe mu 

pendutha e ta ti: “Thikama, endelela!” Mbalambala omalyenge oga gu ko komaako 

gaPetrus. 

8Nena omuyengeli okwe mu lombwele a ti: “Pameka epaya lyoye, ngoye u izaleke 

oongaku dhoye.” Petrus okwa ningi, ngashika a lombwelwa. Opo ihe omuyengeli 

okwe mu lombwele a ti: “Zala ihe ombaikitha yoye e to landula ndje.” 

9Petrus okwe mu landula nokwa piti mo mondholongo. Ihe oye okwa li kee shi wo 

kutya shoka sha ningwa komuyengeli, oshoshili; nenge pamwe okwa mono ashike 

emoniko. 

10Oyo oya pitilile aakwiita yotango mboka ya li ye mu langela nosho wo aatiyali, sigo 

ya thiki kosheelo shiitenda shokuya moshilando. Omweelo nguka ogwi iyegulula gwo 

gwene, oyo noya piti mo ihe moshilando. Oyo oye ende pamwe ya landula 

epandaanda, opo ihe omuyengeli okwa henuka po puPetrus ombaadhilila e ta yi. 

11Nena Petrus okwa dhimbulula kutya shoka e shi ningilwa, nani oshoshili, nokwa 

popi a ti: “Ngashingeyi ondi shi shi nawa kutya Omuwa okwa tumine ndje 

omuyengeli gwe, a hupithe ndje mo miikaha yaHerodes, opo ndaa mone iihuna 

mbyoka Aajuda ya li ya dhiladhilila ndje.” 

12Petrus sho a dhimbulula, iinima nkene yi li, okwa yi kaandjaMaria, yina 

yaJohannes, ngoka ha ithanwa wo Markus. Megumbo ndyoka omwa adhika mwa 

gongala aantu oyendji taa galikana Kalunga. 

13Petrus sho a konkola komweelo gwokondje, omuyakulikadhona Rode okwe ya, a 

tale kutya olye ngoka ta konkola. 

14Ihe oye sho a dhimbulula kutya ewi ndyoka tali popi olyaPetrus, enyanyu olye mu 

kola nokwa matuka e ta shuna kumbeyaka ye li megumbo, ye ina egulula omweelo, e 

te ya lombwele kutya ngoka ta konkola pondje, oPetrus. 

15Aantu oye mu yamukula ya ti: “Oto yadhuuka.” Ihe oye okwa dhiginine okutumbula 

nomukumo kutya Petrus opo e li pondje. Nena oyo oye mu yamukula ya ti: “Shila 

omuyengeli gwe.” 

16Manga taa ludhike ngeyi, Petrus okwa dhiginine okukonkola. Hugunina oye egulula 

omweelo noya kumwa noonkondo, sho ye mu mono. 

17Nena Petrus okwe ya anda noshikaha she, ya mwene, nokwe ya hokololele, nkene 

Omuwa e mu piitha mo mondholongo. Oye okwe ya lombwele a ti: “Shika shi 

hokololeleni Jakob nooitaali ooyakwetu ayehe.” Opo ihe okwa piti mo e ta yi kulwe. 

18Ongula sho kwa shi, aalangeli oya li ya tila noya piyagana noonkondo, oshoka inaa 

tseya Petrus mpoka u uka. 

19Nena Herodes okwa gandja elombwelo kutya, Petrus na kongwe, ihe ina monika. 

Onkee okwa fala aalangeli mompangu nokwe ya gandja, ya dhipagwe. Konima 

yaashika Herodes okwa zi mo muJudea nokwa yi kuKesarea e ta kala ko omasiku 

gamwe. 

Eso lyaHerodes 

20Herodes okwa li a geele noonkondo aantu yomuTiro naSidon, onkee ongundu onene 

yaantu mbaka oya thikama e taa yi kuHerodes. Tangotango oya panga uukuume 

naBlastus, elenga ekuluntu lyomuuwa womukwaniilwa Herodes, opo ihe oya yi 

kuHerodes noye mu indile ombili, oshoka oshilongo shawo osha li hashi kutha 

iipalutha yasho koshilongo shomukwaniilwa. 

21Esiku lyontumba lya hogololwa, Herodes okwa zala onguwo ye yuukwaniilwa 

nokwa kuutumba koshipangelapundi she e ta popitha aantu. 

22Nena aantu oyi igidha ya ti: “Ewi ndyoka tali popi, kali shi lyomuntu, ihe 

olyakalunga.” 

23Mbalambala omuyengeli gwOmuwa okwa dhenge Herodes nuuvu uudhigu, oshoka 

oye okwa zimine, aantu ye mu pe esimano li thike pesimano lyaKalunga. Oye okwa 

tukwa komazinyo e ta si. 

24Nena oohapu dhaKalunga odha tsikile okutaandela, naantu oyendji oya ningi 

ooitaali. 

25Barnabas naSaulus oya shuna kuAntiokia, sho ya adhika ya tsakanitha 

oshilongayakulo shawo muJerusalem noya yi naJohannes, ngoka hi ithanwa wo 

Markus. 

IILONGA 13 

Barnabas naSaulus taa hogololwa e taa tumwa: ondjenda yotango 

1Megongalo lyomuAntiokia omwa li mu na aahunganeki naalongihapu ngaashi 

Barnabas, Simeon, ngoka hi ithanwa Omuluudhe, Lukius Omukireni, Manahen, 

ngoka a putuka pamwe nomupangeli Herodes, naSaulus. 

2Ano manga ya li taa longele Omuwa noyi idhilika iikulya, Ombepo Ondjapuki okwe 

ya lombwele ta ti: “Yoololelii ndje mo Barnabas naSaulus, ya longe oshilonga shoka 

nde ya ithanena.” 

3Nena oyo oyi idhilike iikulya e taa galikana, opo ihe oye ya tenteke iikaha noye ya 

laleke. 

Barnabas naSaulus muKipro 

4Ano Barnabas naSaulus sho ya tumwa kOmbepo Ondjapuki, oya yi kuSeleukia, 

naahoka oya zi ko nosikepa e taa yi kontuntu yaKipro. 

5Sho ya thiki kuSalamis, oyu uvitha oohapu dhaKalunga moosinagoga dhAajuda. Oyo 

oya li pamwe, naJohannes Markus te ya kwatha miilonga. 

6Oyo oye endaenda nontuntu ayihe, sigo ya thiki kuPafo, hoka ya adha ko 

omulumentu gwontumba Omujuda ompulile, edhina lye Bar-Jesus, ngoka hi iti 

omuhunganeki. 

7Oye okwa li kuume komupangeli gwontuntu, Sergius Paulus, ngoka a li omulumentu 

omunandunge. Omupangeli okwi ithana Barnabas naSaulus, ye ye kuye, oshoka okwa 

li a hala okuuva oohapu dhaKalunga. 

8Ihe ompulile ndjoka Elimas, ngaashi edhina lye tali ti mOshigreka, oye ya tsile 

ondumbo noya kambadhala okutula omalimbililo meitaalo lyomupangeli. 

9Saulus, ngoka hi ithanwa wo Paulus, oku udhithwa Ombepo Ondjapuki. Oye okwa 

tala ompulile e yi tongolola 

10e te yi lombwele ta ti: “Akutu ngoye, omuna gwaSatana! Ongoye omutondi 

gwaashihe shoka oshiwanawa nou udha iihelele iiwinayi yoludhi kehe. Aluhe oto 

kambadhala okupilika oshili yOmuwa, u yi ninge iifundja! 

11Onkee ano oshikaha shOmuwa otashi ku adha ngashingeyi. Ongoye to ka tsika noito 

ka mona nando uuyelele wetango uule womasiku gamwe.” Mbalambala etsitsiya 

eluudhe olya siikile omeho gaElimas, oye nokwa kala nokweenda ta kongo ngoka te 

mu kwata keti. 

12Omupangeli sho a mono shono sha ningwa po, okwi itaale. Oye okwa kuminwa 

noonkondo elongo ndyoka tali popi Omuwa. 

Paulus tu uvitha muAntiokia shomuPisidia 

13Paulus naamboka ya li pamwe naye, oya zi mo muPafo nosikepa e taa yi kuPerge 

shomuPamfilia. Ihe Johannes Markus okwe ya thigi hoka e ta shuna kuJerusalem. 

14Oyo oya zi mo muPerge e taa yi kuAntiokia shomuPisidia; nomEsabati oya yi 

mosinagoga e taa kuutumba. 

15Ano sho kwa leshwa mompango yaMoses nomomambo gaahunganeki, aawiliki 

yosinagoga oye ya tumine elaka tali ti: “Aamwameme, tse otwa hala, mu popithe 

egongalo, pamwe omu na elaka lyasha lyoku ya tsa omukumo.” 

16Nena Paulus okwa thikama, okwe ya mweneke noshikaha nokwa tameke okupopya 

ta ti: “Aaisraeli ooyakwetu naapagani amuhe mu li mpaka, mboka hamu galikana 

Kalunga, pulakeneni shoka te ti. 

17Kalunga koshigwana shika shAaisraeli okwa hogolola ootate nokwe ya indjipaleke 

pethimbo lyokukala kwawo aakwiilongo mevi lyaEgipiti e taa ningi oshigwana 

oshinene. Kalunga okwe ya tembudha mo muEgipiti koonkondo dhe oonene 

18e te ya idhidhimikile uule woomvula omilongo ne mombuga. 

19Oye okwa hanagula po iigwana iheyali mbyoka ya adhikile mevi lyaKaanan, 

noshilongo shawo okwe shi pe aantu ye Aaisraeli. 

20Shika osha pula ethimbo li thike poomvula omathele gane nomilongo ntano. 

“Konima yaashika Kalunga okwe ya pe aatokolihapu sigo opethimbo 

lyomuhunganeki Samuel. 

21Oyo noya pula, ya pewe omukwaniilwa. Opo ihe Kalunga okwe ya pe Saul, omuna 

gwaKish, omunezimo lyaBenjamin, a ninge omukwaniilwa gwawo. Oye nokwe ya 

lele uule woomvula omilongo ne. 

22Kalunga sho a kutha ko Saul koshipundi shuukwaniilwa, okwa langeke ko David, a 

ninge omukwaniilwa gwawo. Mokupopya David Kalunga okwa ti: ‘Ngame onda 

koneke kutya David, omuna gwaIsai, oye omulumentu ngoka ta ka gwanitha ashihe 

shoka nda hala, e shi ninge, onkee onde mu hokwa.’ 

23Kalunga okwa lenge ihe Jesus gwomoluvalo lwaDavid, a ninge omuhupithi 

gwoshigwana shAaisraeli, ngashika e shi uvaneka. 

24Jesus okwa tetekelwa kuJohannes, ngoka u uvithile oshigwana ashihe shAaisraeli 

kutya nayi itedhulule e taa shashwa. 

25Ihe Johannes sho a li popepi nokuhulitha oshilonga she, okwa lombwele aantu ta ti: 

‘Otamu dhiladhila kutya ongame lye? Ngame kandi shi ngoka tamu tegelele. Ihe 

ngoka te ya konima yandje, ngame inandi gwana nande okukutha ko oongaku 

koompadhi dhe.’ 

26“Aamwameme, ne mboka mwa za moluvalo lwaAbraham naapagani mboka mu li 

mpaka hamu galikana Kalunga, Kalunga okwe tu tumine elaka ndika lyehupitho. 

27Aajerusalem naawiliki yawo inaa dhimbulula kutya oye lye, yo inaa uva ko oohapu 

dhaahunganeki ndhoka hadhi leshelwa aantu Esabati kehe. Ihe mokutokola Jesus oya 

tsakanitha oohapu ndhoka dhaahunganeki. 

28Nokuli nando oya li kaa wete etompelo lyoku mu tokolela eso, oyo oyi indile Pilatus 

e mu gandje, a dhipagwe. 

29Ano oyo sho ya gwanitha ayihe mbyoka Omanyolo tage yi popi kombinga ye, oye 

mu kutha ko komushigakano noye mu tula mombila. 

30Ihe Kalunga okwe mu yumudha kuusi. 

31Omasiku ogendji okwi ihololele aantu mboka ye ende pamwe naye okuza kuGalilea 

sigo okuJerusalem. Ngashingeyi aantu mboka oyo oonzapo dhe mokati koshigwana 

shAaisraeli. 

32“Onkee ano tse otu li mpaka nena, opo tu mu uvithile elaka ndika etoye kutya 

euvaneko ndyoka Kalunga e li uvanekele ootate Aajuda, okwe li tu gwanithile tse 

oyana pamwe naapagani wo. Shika okwe shi ningi, sho a yumudha Jesus kuusi. 

33Ngaashi mEpisalomi etiyali mwa nyolwa taku tiwa: 

‘Ongoye omumwandje, onena ndjika nda ningi Ho.’ 

34Moku mu yumudha kuusi itaa ka mona we eolelo, Kalunga okwa ti ngeyi: 

‘Ongame otandi ke mu yambeka lela nomayambeko omayapuki, omayambeko tuu 

ngoka nde ga uvanekela David.’ 

35Osho wo ota popi pehala ekwawo ta ti: 

‘Omuntu gwoye omwiinekelwa ito mu etha a ole.’ 

36Oshoka David sho a longo ehalo lyaKalunga pethimbo lye, okwa si nokwa 

fumvikwa pooha dhoohe, olutu lwe e talu olele mevi. 

37Ihe Jesus, ngoka Kalunga e mu yumudha kuusi, olutu lwe inalu olela mo mevi. 

38“Onkee ano kaleni, mu shi shi amuhe kutya one otamu uvithilwa elaka ndyoka tali 

popi edhimopo lyoondjo dheni omolwaJesus. 

39Tseyeni wo kutya kehe ngoka ti itaale Jesus, ota dhiminwa po oondjo adhihe 

ndhoka ompango yaMoses ya nyengwa oku dhi mu dhimina po. 

40Onkee ano kotokeni, opo mwaa adhike kushoka sha popiwa kaahunganeki, sho taa 

ti: 

41‘Pulakeneni, ne mboka hamu dhini oohapu dhaKalunga. Kumweni, e tamu yonuka 

po. Oshoka otandi longo oshilonga shimwe pomasiku gokukalamwenyo kweni. 

Oshilonga shoka itamu shi itaale, nando opu kale omuntu te shi mu fatululile.’ ” 

42Paulus naBarnabas manga ya li taa piti mo mosinagoga, oya pulwa, ya galuke 

mEsabati tali landula okuhokolola natango iinima mbyoka. 

43Aantu sho ya halakana, Aajuda nosho wo aapagani oyendji mboka yi itedhululila 

muujuda, oya landula Paulus naBarnabas. Nena aayapostoli oye ya uvithile noye ya 

kumagidha, ya dhiginine okukala yi inekela esilohenda lyaKalunga. 

44Esabati lya landula konyala kehe gumwe gwomoshilando okwe ya, a pulakene 

oohapu dhOmuwa. 

45Aajuda sho ya mono ongundu yaantu, oya kwatwa kefupa noya tamaneke Paulus e 

taye mu sheke. 

46Ihe Paulus naBarnabas oya popi nuulaadhi u vule woshito ya ti: “One mwa li mu na 

okuuvithilwa tango oohapu dhaKalunga, ihe sho mwe dhi dhini nomwi iwete inaamu 

gwana okuya momwenyo gwaaluhe, nena ano tse otatu mu etha, tu ka uvithile 

aapagani. 

47Oshoka Omuwa okwe tu pe oshipango shika tashi ti: 

‘Onde ku tula po, u kale uuyelele waapagani, u kale ondjila yehupitho lyuuyuni auhe.’ 

” 

48Aapagani sho ye shi uvu, oya nyanyukwa noya simaneke oohapu dhOmuwa; 

naayehe mboka Kalunga e ya hogolola, ya ka mone omwenyo gwaaluhe, oya ningi 

ooitaali. 

49Oohapu dhaKalunga odha taandele apehe moshilongo shiyaka. 

50Ihe Aajuda oya sikumudha aawiliki yoshilando naakiintu aapagani aanamadhina 

mboka haa galikana Kalunga. Oyo oya tameke okutidhagana Paulus naBarnabas noye 

ya tidha mo moshilongo shawo. 

51Omolwokwaaitaala kwawo aayapostoli oye ya pupulile oontsi dhokoompadhi 

dhawo noya yi kuIkonium. 

52Ihe aalongwa yomuAntiokia oya li ya nyanyukwa unene noyu udha Ombepo 

Ondjapuki. 

IILONGA 14 

Paulus naBarnabas taa uvitha muIkonium 

1Ngaashi muAntiokia shomuPisidia, osho wo sha ningwa nomuIkonium: Paulus 

naBarnabas oya yi mosinagoga yAajuda noyu uvitha nuulaadhi uunene, onkee 

ongundu onene yAajuda naapagani oyi itedhulula e taa ningi ooitaali. 

2Ihe Aajuda mboka ya li inaa hala okwiitaala Jesus, oya sikumudha aapagani noye ya 

tsithitha ondumbo naakriste. 

3Nando ongaaka, aayapostoli oya kala mo iiwike yimwe muIkonium. Oyo oyu uvitha 

nuulaadhi oohapu dhOmuwa. Omuwa nokwa koleke oohapu dhesilohenda lye ndhoka 

ye dhi uvitha niikumithalonga noniilongankondo mbyoka e yi ya longitha. 

4Aantu yomoshilando oya topoka moongundu mbali: ongundu yimwe oya li ya gama 

kAajuda nonkwawo oya li ya gama kaayapostoli. 

5Nena aapagani nAajuda pamwe naawiliki yawo oya tokola okuhepeka aayapostoli 

noku ya dhipaga nomamanya. 

6Aayapostoli sho ye shi dhimbulula, oya fadhuka po noya yi kiilando mbiyaka 

yomuLikaonia, Listra naDerbe nokomikunda dhomuushiinda wayo. 

7Oyo noyu uvithile hoka elaka etoye tali popi Omuwa Jesus. 

Paulus naBarnabas taa uvitha muListra 

8MuListra omwa li mu na omulumentu e na oompadhi dha lemana. Oye okwa valwa 

oshilema ihaa vulu okweenda. 

9Omulumentu nguka okwa li a kuutumba i imwenenena nokupulakena oohapu 

dhaPaulus. Paulus okwe mu tala e mu tongolola nokwa dhimbulula kutya okwi itaala, 

onkee ota vulu okwaaludhwa. 

10Nena Paulus okwe mu lombwele ihe newi enene a ti: “Thikama, u ukililithe 

omagulu goye.” Omulumentu okwa nuka po, a thikama nokwa tameke 

okweendaenda. 

11Aantu sho ya mono shoka sha ningwa kuPaulus, oya tameke okwiigidha taa popi 

Oshilikaonia taa ti: “Ookalunga oyi itula molupe lwaantu e taa kulukile kutse!” 

12Oyo noya luku Barnabas Zeus, naPaulus oye mu luku Hermes, oshoka oye a li ta 

popi. 

13Nena omuyambi gwoshikalunga Zeus, ngoka ha kala motempeli yasho, ya tungilwa 

kondje yoshilando, okwe eta oontsezi noongala pomweelo gwotempeli. Omuyambi 

okwe ya pamwe nongundu yaantu noya hala okuyambela aayapostoli omayambo. 

14Paulus naBarnabas sho yu uvu shoka aantu ya hala okuninga, oya tuula oonguwo 

dhawo noya matukile pondje mokati kaantu e taa igidha taa ti: 

15“Aantu ne, omolwashike tamu ningi ngaaka? Otse aantu yowala naanaa ngashika 

ne. Otse otwe ya mpaka oku mu uvithila elaka etoye, opo mu itedhulule, mu ethe 

iikalunga yaa na sho tayi kwatha e tamu gama kuKalunga omunamwenyo, ngoka a 

shiti egulu, evi, efuta niinima ayihe yi li muyo. 

16Nale Kalunga okwa li e etha aantu ayehe, ya ninge ngashika ya hala. 

17Ihe nando ongaaka, oye okwa kala hi iholola miilonga iiwanawa mbyoka he yi 

ningile aantu: ohe mu pe omvula tayi zi kegulu niilya pethimbo lyo opala, ohe mu pe 

iikulya noha nyanyudha oomwenyo dheni.” 

18Aayapostoli nando ya popi ngeyi, oya mono uudhigu okungungumaneka aantu 

mboka ya li ya hala oku ya yambela omayambo. 

19Aajuda yamwe oya zi kuAntiokia shomuPisidia nokuIkonium e taye ya kuListra. 

Oyo oyi ihilile ongundu yaantu noya dhenge Paulus nomamanya a taye mu 

kookololele pondje yoshilando, noya li ye shi okwa sa. 

20Ihe ooitaali sho ye mu gongalele, okwa thikama po e ta yi moshilando. Esiku lya 

landula okwa yi naBarnabas kuDerbe. 

Aayapostoli taa shuna kuAntiokia shomuPisidia 

21Paulus naBarnabas oyu uvitha elaka etoye muDerbe, naantu oyendji oyi itaale Jesus. 

Opo ihe oya shuna ishewe kuListra nokuIkonium nokuAntiokia shomuPisidia. 

22Oyo oya tsu ooitaali omukumo noye ya longo noku ya kumagidha, ya dhiginine 

eitaalo, ya ti: “Mokuya moshilongo shaKalunga otu na okupitila muudhigu owindji.” 

23Oyo oya hogololele ihe omagongalo agehe aakuluntu, naasho ye ya galikanene 

nokwiidhilika iikulya, oye ya gandja miikaha yOmuwa ngoka ye mu inekela. 

24Ano sho ye ende noshilongo ashihe shaPisidia, oya yi kuPamfilia. 

25Oyo oyu uvithile muPerge e taa yi kuAtalia. 

26Okuza muAtalia oya yi mosikepa e taa shuna kuAntiokia shomuSiria, hoka ya li ya 

gandjwa miikaha yesilohenda lyaKalunga, ya ka longe oshilonga shoka ye shi longo 

ngashingeyi. 

27Ano sho ya thiki kuAntiokia, oya hiya aakwanegongalo ayehe e taye ya hokololele 

ayihe mbyoka Kalunga e yi ya longitha, sho a kala pamwe nayo, nonkene e egululile 

aapagani osheelo, ya vule okwiitaala. 

28Nena oya menekele ihe pooitaali ethimbo ele. 

IILONGA 15 

Oshigongi shomuJerusalem 

1Nena kuJudea okwa zi aalumentu yamwe e taye ya kuAntiokia. Oyo oya tameke 

okulonga aakwanegongalo taa ti: “Kalunga ita vulu oku mu hupitha, ngele inamu 

fukalekwa, ngashika shu uthwa mompango yaMoses.” 

2Nena Paulus naBarnabas oya li ye na oontamanana nomaludhi omanene naantu 

mboka. Onkee okwa tokolwa kutya Paulus naBarnabas nayamwe 

yomaakwanegongalo yomuAntiokia ya ye kuJerusalem, ya ka kundathane oshinima 

shika naayapostoli naakuluntu. 

3Oyo oya lalekwa ihe kegongalo, ya ye mondjila, nomokupitila muFoinikia 

nomuSamaria oya hokolola, nkene aapagani yi itedhulula noyi itaale Kalunga. 

Onkundana ndjika oye etele ooitaali ayehe enyanyu. 

4Ano sho ya thiki kuJerusalem, oya taambwa kegongalo, kaayapostoli nokaakuluntu 

yegongalo. Oyo noye ya hokololele ayihe mbyoka Kalunga e yi ya longitha, sho a 

kala pamwe nayo. 

5Ihe ooitaali yamwe yomongundu yaafarisayi oya popi noya ti: “Oyo oye na 

okufukalekwa, ya vulike kompango yaMoses.” 

6Nena aayapostoli naakuluntu yegongalo oya gongala, ya kundathane oshinima shika. 

7Ano sho ya kundathana ethimbo ele, Petrus okwa thikama e ta ti: “Aamwameme, 

omu shi shi nawa kutya pomasiku gopetameko Kalunga okwa hogolola ndje mokati 

keni okuuvithila aapagani elaka etoye, opo ye li uve noyi itaale. 

8Nokuli Kalunga ngoka a tseya omadhiladhilo gaantu ayehe, oku ulike kutya ota 

taamba naapagani wo, sho e ya pe Ombepo Ondjapuki, ngaashi naanaa e yi tu pe wo. 

9Kalunga oku ulike kutya kape na nando eyooloko lyasha pokati ketu nayo. Onkee 

okwa dhimi po oondjo dhawo, oshoka oyi itaala. 

10Omolwashike ano ngashingeyi mwa hala ishewe okuhinda Kalunga, sho tamu tsike 

ooitaali omutenge omudhigu komapepe? Omutenge tuu ngoka tse yene nootate twa 

nyengwa oku gu humbata. 

11Tse otwi itaala kutya otatu hupithwa kesilohenda lyOmuwa Jesus, osho nayo wo.” 

12Nena ongundu ayihe oya mwena thilu noya pulakene Barnabas naPaulus, sho taa 

hokolola iikumithalonga niilongankondo mbyoka Kalunga e yi ya longitha mokati 

kaapagani. 

13Ano sho ya mana okupopya, Jakob okwa ti: “Aamwameme, pulakenii ndje! 

14Simon opo a hulitha okupopya nokwa fatulula ngashingeyi, nkene Kalunga a 

tameke okwiilikolela egongalo lye mwene mokati kaapagani. 

15Oohapu dhomuhunganeki otadhi tsu kumwe thiluthilu noshinima shika. Ngaashi 

enyolo tali ti: 

16‘Konima yaambika otandi ka galuka natango, Omuwa osho ta ti. Ngame notandi ka 

tungulula egumbo lyaDavid, ndyoka lya teka po. Otandi ka fululula omikanka 

nomakulukuma galyo. Otandi ke ga tungulula ishewe. 

17Nena aantu yalwe ayehe otaa ka konga Omuwa, iigwana ayihe mbyoka nde yi 

ithana, yi ninge aantu yandje. 

18Omuwa ngoka a tseyithile nale aantu oshinima shika, osho ta ti.’ ” 

19Jakob okwa tsikile okupopya ta ti: “Omadhiladhilo gandje ogo ngaka: Inatu tsikeni 

aapagani uudhigu, ngele taa itedhulula notaye ya kuKalunga. 

20Ihe naa nyolelwe ashike ontumwafo, ya lombwelwe kutya naa idhilike iikulya ayihe 

mbyoka ya yambelwa iikalunga, oshoka oya nyata. Osho wo naa idhilike oluhondelo, 

onyama yoshinamwenyo sha pondwa, nombinzi. 

21Oshoka okuza koomvula dhonalenale ompango yaMoses oya kala hayi leshwa kehe 

Esabati moosinagoga adhihe dhAajuda, noohapu dhe ohadhi uvithwa miilando ayihe.” 

Ontumwafo ya nyolelwa ooitaali mboka ya za maapagani 

22Nena aayapostoli, aakuluntu yegongalo negongalo alihe oya tokola okuhogolola 

mokati kawo aalumentu yamwe, ye ya tume kuAntiokia pamwe naPaulus naBarnabas. 

Oyo oya hogolola mo ihe Judas, ngoka hi ithanwa Barsabas, naSilas. Aalumentu 

mbaka yaali oya li ya simanekwa kaakwanegongalo ayehe. 

23Aayapostoli naakuluntu oya nyolele ihe aakwanegongalo yokuAntiokia ontumwafo 

noye yi pe Judas naSilas, ye yi fale ko. Ontumwafo oya li ya nyolwa ngeyi: “Otse 

aayapostoli naakuluntu yegongalo, ooitaali pamwe nane, otatu kundu ooitaali 

ooyakwetu ayehe yomuAntiokia, muSiria nomuKilikia, mboka ya za muupagani. 

24Otse otu uvu kutya aalumentu yamwe yomutse, nando inatu ya tuma, oye mu 

pukitha noku mu piyaganeka noohapu dhawo. 

25Onkee ano sho twa gongala notwa kundathana, otwa tokola okuhogolola mo 

aalumentu yamwe yomutse, tu ya tume kune. Oyo otaye ya pamwe nookuume ketu 

aaholike Barnabas naPaulus, 

26mboka ya hupula oomwenyo dhawo omolwoshilonga shOmuwa gwetu Jesus 

Kristus. 

27Ano otatu mu tumine Judas naSilas, opo ye mu lombwele kokana iinima mbyoka 

tatu yi mu nyolele montumwafo. 

28Tse otwa tokola mewiliko lyOmbepo Ondjapuki, twaa mu tsike we nando omutenge 

gulwe. Omalombwelo getu ge na oshilonga ogo ngaka: 

29Inamu lya iikulya mbyoka ya yambelwa iikalunga, ombinzi nonyama 

yoshinamwenyo shoka sha pondwa ne mu idhilike oluhondelo. Otamu opaleke, ngele 

tamu idhilike iinima mbika. Kalii po nawa!” 

30Aatumwa oya lalekwa e taa yi kuAntiokia. Ano sho ya thiki ko, oya hiya egongalo 

alihe noye li pe ontumwafo. 

31Oohapu ndhika odha tsu aantu omukumo noye dhi nyanyukilwa noonkondo. 

32Judas naSilas, ayehe yaali oya li aahunganeki. Oyo oya kumagidha ooitaali olule 

noye ya tsu omukumo. 

33Ano sho ya kala ko iiwike yimwe, ooitaali oye ya laleke nombili, ya shune kumboka 

ye ya tumine. 

34Ihe Silas okwa tokola okukala puyo. 

35Paulus naBarnabas oya menekele muAntiokia. Oyo oya longo e taa uvitha oohapu 

dhOmuwa pamwe nooyakwawo yalwe. 

Paulus naBarnabas taa topoka: Ondjenda ontiyali 

36Ano sho pwa piti omasiku gamwe, Paulus okwa lombwele Barnabas ta ti: “Tu ye, tu 

ka talele po ooitaali ooyakwetu yomiilando ayihe moka tu uvithile oohapu dhOmuwa, 

tse tu ka tale, nkene ye li po.” 

37Barnabas okwa li a hala okukutha Johannes Markus, ya ye pamwe naye. 

38Ihe Paulus okwa dhiladhila kutya inashi opala okuya naye, oshoka okwa li e ya iteka 

muPamfilia e ta shuna kegumbo kuJerusalem. 

39Oyo oya kuthathana po e taa topoka. Barnabas okwa kutha Markus, e taa yi 

nosikepa kuKipro. 

40Paulus okwa hogolola Silas, ye ende pamwe naye. 

41Ano ooitaali sho ye ya gandja miikaha yesilohenda lyaKalunga, oya yi kuSiria 

nokuKilikia e taa kumike omagongalo. 

IILONGA 16 

Timoteus ta tameke okweenda pamwe naPaulus naSilas 

1Paulus okwa yi kuDerbe nokuListra, hoka a adha ko omwiitaali, edhina lye 

Timoteus, a valwa komukiintu Omujuda omwiitaali, ihe he okwa li Omugreka. 

2Ooitaali ayehe yomuListra nomuIkonium oya li taa popile Timoteus muuwanawa. 

3Paulus okwa li a hala okukutha Timoteus, a ye pamwe naye, onkee okwe mu 

fukalekitha. Paulus okwe shi ningi, oshoka Aajuda ayehe mboka ya kala miilando 

mbiyaka, oya li ye shi shi kutya he yaTimoteus Omugreka. 

4Mokweenda kwawo miilando ayihe oya tseyithile ooitaali omautho ngoka ga ningwa 

kaayapostoli nokaakuluntu muJerusalem noye ya lombwele, ya ga dhiginine. 

5Osho ngeyi omagongalo oga kolekelwa meitaalo nomwaalu gwooitaali ogwi 

indjipala esiku kehe. 

Paulus ta mono emoniko muTroas 

6Oyo oye ende nokupitila muFrigia nomuGalatia, oshoka Ombepo Ondjapuki okwe 

ya keelele okuuvithila oohapu dhaKalunga moshitopolwa shaAsia. 

7Ano sho ya thiki koongamba dhaMisia, oya kambadhala okuya kuBitinia, ihe 

Ombepo yaJesus inayi ya pitikila oku shi ninga. 

8Onkee ano oya taakana Misia pokati noya yi kuTroas. 

9Uusiku mbwiyaka Paulus okwa mono emoniko: omulumentu Omumakedonia a 

thikama koshipala she e te mu indile ta ti: “Taagulukila huka kuMakedonia, u tu 

kwathe!” 

10Mbalambala konima yemoniko ndika lyaPaulus otwa thikama e tatu yi 

kuMakedonia, oshoka otwa dhimbulula kutya Kalunga okwe tu ithana, tu ka uvithile 

aantu yaahoka elaka etoye. 

Eitedhululo lyaLidia muFilippi 

11Okuza muTroas otwa yi nosikepa tu ukilila kuSamotrake nomesiku lya landula otwa 

thiki kuNeapolis. 

12Okuza muNeapolis otwa yi koshilando shaFilippi, oshitembukilwa shAaroma shi li 

moshikandjo shotango shaMakedonia. 

13MEsabati otwa piti mo moshilando e tatu yi komulonga, hoka twa tengeneke kutya 

oku na ehala lyAajuda lyokugalikanena. Ano sho twa thiki ko, otwa kuutumba e tatu 

popitha aakiintu mboka twa adha ya gongalela ko. 

14Omukiintu gumwe, edhina lye Lidia, omuhalithi gwoonguwo oontiligane 

gwokoshilando shaTiatira, okwa li gumwe gwaapulakeni. Oye okwa li omukiintu 

nakusimaneka Kalunga, Omuwa nokwe egulula omwenyo gwe okutaamba 

nokwiitaala shoka Paulus a ti. 

15Onkee okwa shashwa pamwe naanegumbo lye ayehe. Nena oye okwe tu lombwele 

ta ti: “Ngele omu uvite kutya ngame ondi itaala shili Omuwa, nena ileni, mu kale 

megumbo lyandje.” Oye nokwe tu thiminike, tu ye naye. 

Paulus naSilas taa tulwa mondholongo 

16Esiku limwe manga twa li mondjila tu uka kehala lyokugalikanena, otwa 

tsakanekwa komupika omukadhona e niwe kombepo ombwinayi, ndjoka ya kala hayi 

mu longitha okuhunganeka onakuyiwa. Mokuhunganeka ngeyi okwa likolitha ooyene 

ye iimaliwa oyindji. 

17Oye okwa kala he tu landula nosho wo Paulus ti igidha ta ti: “Aalumentu mbaka oyo 

aamati yaKalunga gwokombandambanda. Oyo otaye mu tseyithile, nkene ne tamu 

vulu okuhupithwa.” 

18Oye sho e shi ningi omasiku ogendji, osha vulitha Paulus. Nena Paulus okwa 

punguluka e ta lombwele ombepo ombwinayi ta ti: “Medhina lyaJesus Kristus otandi 

ku lombwele, za mo muye!” Nena ombepo oya zi mo muye pethimbo tuu ndyoka. 

19Ano ooyene ye sho ya dhimbulula kutya nani omukadhona gwawo ita vulu we oku 

ya likolitha iimaliwa, oya nukile Paulus naSilas noye ya kookololele kehalandjandja 

lyokutokolela oohapu. 

20Oyo oye ya fala koshipala shaapangeli Aaroma noya ti: “Aalumentu mbaka Aajuda 

otaa piyaganeke oshilando shetu. 

21Oyo otaye tu longo omikalo ndhoka dha tsa ondumbo nompango yetu. Tse Aaroma 

itatu vulu okulandula omikalo dha tya ngaaka.” 

22Nena ongundu yaantu yomoshilando oya tameke okudhenga Paulus naSilas, naaleli 

yoshilando oya tuulitha oonguwo dhaayapostoli e taye ya dhengitha noongola. 

23Ano sho ye ya dhenge noonkondo, oye ya edhilile mondholongo. Omulangeli 

gwondholongo okwa lombwelwa, e ya tonatele nawa. 

24Omulangeli sho a lombwelwa ngeyi, okwe ya edhilile mela lyomeni nokwe ya tula 

meti. 

25Ihe pokati kuusiku Paulus naSilas oya galikana nokwiimbila Kalunga 

omahambelelondjimbo, noonkwatwa odhe ya pulakene. 

26Ohaluka yowala evi olya tameke okukakama noonkondo nolya ndjingandjinga 

ondholongo sigo okomakankameno gayo. Opo tuu mpoka omiyelo dhondholongo 

odhe eguluka, nomalyenge goonkwatwa adhihe oga dhituluka. 

27Ano omulangeli gwondholongo sho a papudhuka nokwa mono omiyelo 

dhondholongo dhe ekama, okwa dhiladhila kutya oonkwatwa adhihe odha fadhuka 

po. Oye okwa pweya mo egongamwele lye nokwa li a hala okwiidhipaga. 

28Ihe Paulus okwi igidha mokule ta ti: “Ino iningila uuwinayi nando owasha! Tse 

atuhe omo tu li.” 

29Nena omulangeli okwi indile, a pewe omulilo, e ta matukile mo. Oye okwi ihata 

pevi poompadhi dhaPaulus naSilas. 

30Opo ihe okwe ya piitha mo e te ya pula ta ti: “Aasimanekwa, ondi na okuninga 

shike, opo ndi hupithwe?” 

31Oyo oye mu yamukula ya ti: “Itaala Omuwa Jesus, e to hupithwa pamwe 

naanegumbo lyoye.” 

32Aayapostoli oye mu uvithile oohapu dhOmuwa pamwe naanegumbo lye ayehe. 

33Omulangeli okwe ya kutha e ta yi nayo potundi tuu ndjoka yuusiku nokwa yogo 

iilalo yawo; oye nokwa shashwa pamwe naanegumbo lye ayehe pethimbo tuu ndyoka. 

34Nena okwa kutha Paulus naSilas nokwe ya fala megumbo lye e te ya pe iikulya. 

Oye okwa li a nyanyukwa unene pamwe naanegumbo lye ayehe, oshoka ngashingeyi 

oyi itaala Kalunga. 

35Ongula yesiku lya landula aapangeli Aaroma oya tumu aambala komulangeli nelaka 

tali ti: “Etha aalumentu mboka, ya ye!” 

36Nena omulangeli okwa lombwele Paulus ta ti: “Aaleli oya tumine ndje elaka tali ti 

kutya nandi mu ethe, mu ye, ne naSilas. Ano thikameni ngashingeyi, mu ye nombili.” 

37Ihe Paulus okwa lombwele aambala ta ti: “Oyo oye tu dhengitha montaneho yaantu 

ayehe, nando inatu pangulwa, noye tu tula mondholongo, nando tse aakwashilongo 

shaRoma. Ihe ngashingeyi oya hala, ye tu piithe mo meholamo. Aawe, itashi vulika 

nando! Aapangeli mboka naye ye yo yene huka, ye tu piithe mo.” 

38Aambala oya shuna e taa ka hokololela aapangeli Aaroma oohapu ndhika. Ano 

mbeyaka sho yu uvu kutya Paulus naSilas aakwashilongo shaRoma, oya haluka 

noonkondo. 

39Onkee oya yi kuyo e taye ya pe ombili, oye ya piitha mo mondholongo noye ya 

indile, ya ze mo moshilando. 

40Paulus naSilas oya zi mo mondholongo e taa yi kaandjaLidia. Mwiyaka oya 

tsakanene nooitaali ooyakwawo, oye ya tsu omukumo e taa yi kulwe. 

IILONGA 17 

Paulus naSilas muTessalonika 

1Paulus naSilas oya pitile muAmfipolis nomuApollonia e taye ya muTessalonika, 

moka mwa li mu na osinagoga yAajuda. 

2Paulus okwa yi mosinagoga, ngaashi i igilila, moka a kala nokutompa aantu 

nOmanyolo mOmasabati gatatu. 

3Oye okwe ya fatululile e te ya ulukile kutya Kristus okwa li e na okuhepekwa 

nokuyumuka kuusi. “Jesus nguka tandi mu mu uvithile, oye Kristus,” osho a ti. 

4Aajuda yamwe oya tompwa noyi itaale oohapu dhaPaulus naSilas e taa gama kuyo, 

osho wo ongundu onene yAagreka mboka haa simaneke Kalunga, naakiintu 

aanamadhina. 

5Ihe Aajuda oya kwatwa kefupa. Oyo oya gongele aalumentu aakolokoshi 

yomomapandaanda noya kongolola aantu e taa lundaganitha ombuyagano 

moshilando. Oya ponokele egumbo lyaJason noya kongo Paulus naSilas, ye ya ete 

komeho gongundu yaantu. 

6Ihe sho ya nyengwa oku ya mona, oya kookololele Jason nooitaali ooyakwawo 

koshipala shaaleli yoshilando noyi igidha taa ti: “Aalumentu mbaka oya taandelitha 

epiyagano apehepehe. Ngashingeyi oye li moshilando shetu. 

7NaJason nguka okwe ya edhilile megumbo lye. Oyo ya yono oompango 

dhomupangeli Omuroma, oshoka otaa longo aantu kutya oku na omukwaniilwa 

gulwe, edhina lye Jesus.” 

8Oohapu ndhika odha piyaganeke aantu ayehe yomoshilando, naapangeli wo. 

9Aaleli yoshilando oya futitha Jason nooyakwawo noye ya etha, ya ye. 

MuBerea 

10Ano uusiku sho we ya, ooitaali oya laleke Paulus naSilas, ya ye kuBerea. Oyo sho 

ya thiki ko, oya yi mosinagoga yAajuda. 

11Aantu yomoshilando shika oya li ye na ehalo ewanawa lyokutaamba ye vule 

mbeyaka yomuTessalonika. Oyo oya kala ya hokwa okupulakena oohapu 

dhaKalunga, nesiku kehe oya kala nokukonakona Omanyolo, opo ya tale, ngele shono 

tashi popiwa kuPaulus, oshoshili tuu. 

12Oyendji yomuyo oya ningi ooitaali; mokati kawo omwa li mu na aakiintu 

aanamadhina naalumentu Aagreka oyendji. 

13Ihe Aajuda yokuTessalonika sho yu uvu kutya Paulus oku uvithile wo oohapu 

dhaKalunga muBerea, oye ya ko noya tameke okupiyaganeka nokutsitha aantu 

ondumbo. 

14Nena ooitaali oya laleke mbala Paulus, e ye komunkulo gwefuta, ihe Silas 

naTimoteus oya kala manga muBerea. 

15Aalumentu mboka ya thindikile Paulus, oye mu fala sigo okuAtena. Opo ihe oya 

galukile kuBerea nelaka lya zi kuPaulus tali ti, Silas naTimoteus naa ye mbala kuye. 

MuAtena 

16Ano Paulus manga a li a tegelela Silas naTimoteus muAtena, okwa li u uvite nayi, 

sho a dhimbulula, nkene oshilando shu udha iikalunga. 

17Onkee okwa kala ta ludhike nAajuda naapagani mboka oonakusimaneka Kalunga 

mosinagoga, nokwa ludhike wo esiku kehe pehalandjandja lyoshilando naantu mboka 

haa kala po. 

18Nena aalongi yamwe yomongundu yaaepikuri noyaastoa oya ludhike wo naye. 

Yamwe oye mu popi ya ti: “Omupopyagani nguno okwa hala okufatulula shike ano?” 

Ooyakwawo oya ti: “Oye okwa fa ta popi kombinga yookalunga aakwiilongo.” Oya 

popi ngeyi, oshoka Paulus okwa li ta hokolola Jesus neyumuko. 

19Onkee oya kutha Paulus e taye mu fala moshigongi shaatokoli kuAreopagi noya ti: 

“Tse otwa hala okutseya elongo ndyoka epe to li longo. 

20Otu uvu to popi iinima yimwe kaatu yi shi, onkee otwa hala okutseya shoka tayi ti.” 

21Oshoka aantu ayehe yomuAtena pamwe naakwiilongo mboka ya kala mo, oya li ye 

hole okuhokolola nokuuva iinima iipe ethimbo alihe. 

22Nena Paulus okwa thikama komeho goshigongi shaAreopagi e ta popi ta ti: 

“Aalumentu ne Aayatena! Ngame ondi wete kutya one aadhiginini miinima ayihe 

yopalongelokalunga. 

23Oshoka ngame sho nda li tandi endaenda noshilando sheni nonda tala omahala geni 

omayapuki, ondi itsu oshiyambelo shimwe sha nyolwa ngeyi: ‘Oshiyambelo 

shaKalunga kee shiwike.’ Ano Kalunga ngoka hamu mu galikana, nando kamu mu 

shi, oye naanaa ngoka tandi mu uvithile. 

24Kalunga ngoka a shiti uuyuni niinima ayihe yi li mo, oye Omuwa gwegulu nogwevi. 

Oye iha kala mootempeli dha tungwa kaantu. 

25Moku mu longela ina pumbwa, a pewe ando sha kaantu, oshoka oye mwene ha pe 

aantu ayehe omwenyo nomufudho niinima ayihe. 

26Mokushita kwe Kalunga okwa kutha omihoko adhihe dhaantu momulumentu 

gumwe nokwe ya tula kombanda yevi alihe. Oye okwe ya uthile wo nale omathimbo 

gawo noongamba dhomahala gokukala kwawo. 



1744 

 

Ombiimbeli Ondjapuki 
@ 2008, Bible Society in Namibia. 

 

 

 

 

27Kalunga okwa hala, aantu ya kale taye mu kongo, pamwe taye mu mono 

mokupampadhala kwawo. Ihe Kalunga ke li kokule nomuntu nando ogumwe;  

28ngaashi gumwe a tile: ‘Muye tse otu na omwenyo, tatu inyenge notu li po.’ Ngaashi 

wo yamwe yomaatoti yiitewo yeni oya tumbula taa ti: ‘Natse wo aana yaKalunga.’ 

29Onkee ano ngele tse aana yaKalunga, nena inatu dhiladhileni kutya olupe lwe olwa 

fa efano lyoshisiliveli nenge lyemanya lya hongwa paunkulungu nopamayele 

gomuntu. 

30“Kalunga okwa li i idhidhimikile nale aantu pomathimbo ngeyaka, sho ya li yaa na 

owino, ihe ngashingeyi ota lombwele aantu ayehe shaa mpoka ye li, yi itedhulule yo 

ya ethe oondjila dhawo oombwinayi. 

31Nokuli oye oku utha nale esiku, uuna ndoka ta ka pangula uuyuni pauyuuki, note ke 

u pangulitha omulumentu ngoka e mu hogolola. Oye okwa hololele aantu ayehe 

oshinima shika puuyelele, sho a yumudha omulumentu ngoka kuusi.” 

32Ano sho yu uvu Paulus ta popi kombinga yeyumuko lyaasi, yamwe oye mu yolo, 

ihe ooyakwawo oye mu lombwele ya ti: “Otse otwa hala natango okuuva iinima 

mbyoka to yi popi esiku lilwe.” 

33Nena Paulus okwa zi mo moshigongi. 

34Ihe aantu yamwe oyi igameke kuye noya ningi ooitaali. Mokati kawo omwa li 

Dionisius, oshilyo shoshigongi shaAreopagi nomukiintu gumwe, edhina lye Damaris, 

nooyakwawo yalwe. 

IILONGA 18 

MuKorinto 

1Konima yaambika Paulus okwa zi muAtena e ta yi kuKorinto. 

2Hwiyaka okwa adha ko omulumentu Omujuda, edhina lye Akula, nomukadhi 

Priskila. Omulumentu nguka okwa valelwa muPontus nokwa adhika, opo e ya mo a zi 

kuItalia, oshoka omupangeli Omuroma Klaudius okwa li a lombwele Aajuda ayehe 

kutya naa ze mo muRoma. Paulus okwa yi kuyo 

3e ta kala puyo nokulonga pamwe nayo, oshoka nayo wo oya li aatungi yootenda 

ngashika ye. 

4MEsabati kehe Paulus okwa popi mosinagoga nokwa kambadhala okutompa ayehe, 

Aajuda nAagreka. 

5Ano Silas naTimoteus sho ya thiki muKorinto okuza kuMakedonia, oya adha Paulus 

i ipyakidhila ethimbo alihe nokuuvithila aantu oohapu dhaKalunga nokwa tompo 

Aajuda kutya Jesus oye Kristus. 

6Ihe oyo sho ye mu ludhikitha noye mu popile muuwinayi, okwi ipupula ontsi 

koonguwo dhe e te ya lombwele ta ti: “Ngele omwa ka kana, nena ondjo oyeni yene. 

Ngame kandi na sha moshinima shika. Okuza kesiku lyonena ngame otandi yi, ndi ka 

uvithile aapagani.” 

7Nena oye okwe ya thigi po nokwa ka kala megumbo lyomulumentu omupagani 

nakusimaneka Kalunga, edhina lye Titius Justus. Egumbo ndika olya li popepi 

nosinagoga. 

8Krispus, omukuluntu gwosinagoga, pamwe naanegumbo lye ayehe oyi itaale, nosho 

wo aantu oyendji yomuKorinto oyu uvu oohapu dhaKalunga noyi itaale e taa 

shashwa. 

9Uusiku umwe Omuwa okwi ihololele Paulus memoniko nokwe mu lombwele ta ti: 

“Ino tila, popya, ino mwena;  

10oshoka ondi li pamwe nangoye. Kape na nando ogumwe te ku ningile uuwinayi, 

oshoka ondi na aantu oyendji moshilando shika.” 

11Onkee ano Paulus okwa kala muKorinto omvula yimwe netata nokwa longo aantu 

oohapu dhaKalunga. 

12Ihe Gallio sho a langekwa kAaroma, a ninge omuleli muGreka, Aajuda oya gongala 

noya hangene Paulus e taye mu kwata noye mu fala kompangu. 

13Oyo oya popi noya ti: “Omulumentu nguka ota kambadhala okuhongolola aantu, ya 

longele Kalunga pamukalo ngoka gwa tsa ondumbo nompango.” 

14Ano Paulus sho kwa ale a popye, Gallio okwa lombwele Aajuda ta ti: “Aajuda ne, 

omulumentu nguka ando okwa li a ningi epogolo lyasha nenge oshilonga 

shuukolokoshi, ando ondi idhidhimike ngaa oku mu pulakena. 

15Ihe sho mu na owala omaludhi naye kombinga yiitya, yomadhina noyompango yeni, 

nena oshinima shika oshi li miikaha yeni.” 

16Oye nokwe ya tidha mo mompangu. 

17Nena oyo ayehe oya nukile Sostenes, omukuluntu gwosinagoga, noye mu dhengele 

mpoka komeho goshipundi shompangu. Ihe Gallio okwa li kee na ko nasha. 

Paulus ta shuna kuAntiokia 

18Paulus okwa kala natango pamwe nooitaali omasiku ogendji muKorinto, opo ihe 

okwe ya laleke nokwa yi nosikepa pamwe naAkula naPriskila kuAntiokia. Ihe manga 

inaa ya mosikepa, okwa gana egano muKenkrea nokwa kululitha omutse gwe. 

19Ano sho ya thiki muEfeso, Akula naPriskila oya thigala moka, ihe Paulus okwa yi 

kosinagoga nokwa kundathana nAajuda. 

20Oyo oye mu indile, a kale puyo omasiku gamwe, ihe oye okwa tindi. 

21Okwe ya laleke ashike nokwe ya uvanekele a ti: “Kalunga ngele okwe shi hala, 

otandi ka galukila kune.” Oye okwa zi muEfeso nosikepa. 

22Ano sho a thiki muKesarea, okwa yi kuJerusalem, a ka popithe egongalo. Opo ihe 

okwa yi kuAntiokia. 

23Sho a kala ko omasiku gamwe, okwa thikama ishewe, a shune. Okwa pitile 

momikunda dhaGalatia nodhaFrigia nokwa tsu ooitaali omukumo. 

Apollos tu uvitha muEfeso nomuKorinto 

24Omujuda gumwe, edhina lye Apollos, a valelwa muAleksandria, okwe ya kuEfeso. 

Oye okwa li enyakwa lyokupopya nokwa tseya nawa Omanyolo. 

25Apollos okwa li wo a longwa okutseya ondjila yOmuwa, onkee okwa popi 

nuulaadhi nokwa longo aantu elongo lyu uka kombinga yaJesus. Ihe okwa li a tseya 

owala eshasho ndyoka Johannes e li ningi. 

26Oye okwa tameke okupopya nuulaadhi mosinagoga. Ano Priskila naAkula sho ye 

mu pulakene, oye mu kutha e taa yi naye kaandjawo noye mu longo noku mu yelithila 

nawalela ondjila yaKalunga. 

27Nena Apollos okwa tokola ihe okuya kuGreka, onkee ooitaali yomuEfeso oye mu 

kwatha mokunyolela ooitaali ooyakwawo yomuGreka noku ya kumagidha, ye mu 

taambe nawa. Ano sho a thiki ko, okwa kwatha lela mbeyaka ya ningi ooitaali 

kesilohenda lyaKalunga. 

28Oshoka oye okwa tompo Aajuda nomatompelo ga kola montaneho yaantu ayehe, 

nomokulongitha Omanyolo okwe ya ulukile kutya Jesus oye Kristus. 

IILONGA 19 

Paulus ta longo aantu muEfeso: Ondjenda ontintatu 

1Ano Apollos manga a li muKorinto, Paulus okwa taakana pokati koshitopolwa 

shoka, sigo a thiki kuEfeso. Hwiyaka okwa adha ooitaali yamwe 

2nokwe ya pula ta ti: “Omwa pewa tuu Ombepo Ondjapuki, sho mwa ningi ooitaali?” 

Oyo oye mu yamukula ya ti: “Otse inatu uva nando olumwe kutya oku na Ombepo 

Ondjapuki.” 

3Nena Paulus okwe ya pula ta ti: “Ano omwa shashwa eshasho lya tya ngiini?” Oyo 

oye mu yamukula ya ti: “Tse otwa shashwa eshasho ndyoka Johannes e li ningi.” 

4Nena Paulus okwe ya lombwele ihe ta ti: “Johannes okwa shasha mboka yi 

itedhulula nokweetha oondjila dhawo oombwinayi, ihe okwa lombwele aantu kutya 

naa itaale ngoka te ya konima ye — kokutya naa itaale Jesus.” 

5Ano oyo sho yu uvu shoka sha popiwa kuPaulus, oyi ishashithile medhina lyOmuwa 

Jesus. 

6Paulus sho e ya tenteke iikaha ye, Ombepo Ondjapuki oya kulukile muyo. Nena oyo 

oya tameke okupopya omalaka gaa shiwike noyu uvitha wo oohapu dhaKalunga. 

7Aalumentu mboka oya li ye thike lwopomulongo nayaali ayehe kumwe. 

8Pethimbo lyoomwedhi ndatu Paulus okwa li ha yi mosinagoga e tu uvithile aantu 

nuulaadhi ta popi Oshilongo shaKalunga. 

9Ihe yamwe oyi ikukutike, ya tindi okwiitaala noya sheke montaneho yaayehe ondjila 

yaKalunga. Onkee Paulus okwe ya thigi po, a yoolola mo ooitaali nokwa kala ha 

kundathana nayo esiku kehe mosikola yaTirannus. 

10Pamukalo nguka Paulus okwa tsikile okulonga aantu uule woomvula mbali, naayehe 

mboka ya kala moshitopolwa shaAsia, Aajuda naapagani, oyu uvu oohapu dhOmuwa. 

Aana aamati yaSkeva 

11Kalunga okwa longitha Paulus iikumithalonga iinene. 

12Nokuli iipugulitho niitetahema mbyoka a li e yi longitha, sho ya tentekwa kaavu, 

oya aluka komavu gawo, noombepo dha nyata odha zi mo muyo. 

13Nena Aajuda yamwe mboka ya li haa endagula nokutidha mo oombepo dha nyata 

maantu, oya kambadhala wo oku shi ninga nokulongitha edhina lyOmuwa Jesus. Oyo 

oya lombwele oombepo dha nyata taa ti: “Otandi mu lombwele medhina lyaJesus, 

ngoka tu uvithwa kuPaulus, zii mo momuntu nguka.” 

14Mokati kawo omwa li wo aana aamati yaheyali yomuyambimukuluntu gwAajuda, 

edhina lye Skeva. 

15Ihe ombepo ya nyata oye ya yamukula ya ti: “Jesus ondi mu shi, naPaulus ondi mu 

shi, ihe ne one oolye ano?” 

16Omulumentu ngoka a li e niwe kombepo ya nyata, okwe ya nukile nokwe ya 

kondjitha noonkondo adhihe e te ya sindi. Nena oyo oya gwaya mo megumbo e taa 

fadhuka po nomalutu ga toshagulwa noonguwo dha tuulwa. 

17Aajuda ayehe naapagani mboka ya kala muEfeso, oya kundana oshinima shika; oya 

tila noonkondo noya simaneke unene edhina lyOmuwa Jesus. 

18Oyendji yomooitaali oye ya e taa hempulula nokuhokolola montaneho yaayehe 

iinima mbyoka ye yi ninga. 

19Oyendji yomwaamboka ya li haa longitha uumpulile, oye eta omambo gawo agehe 

taga popi uumpulile e taye ga fike po montaneho yaantu ayehe. Sho ya tula kumwe 

ondando yomambo ngoka agehe, oya ningi iimaliwa yoshisiliveli omayuvi omilongo 

ntano. 

20Osho ngeyi oohapu dhaKalunga odha taandele noonkondo, naantu oyendji oye dhi 

itaale. 

Ombuyagano muEfeso 

21Konima yaambika Paulus okwa tokola okupitila muMakedonia nomuGreka, a ye 

kuJerusalem. Oye okwa popi a ti: “Ongame ngele nda thiki ko hoka, nena ondi na wo 

oku ka talela po kuRoma. 

22Onkee okwa tumu aakwathi ye yaali, Timoteus naErastus, kuMakedonia, manga ye 

ta kala natango okathimbo muAsia.” 

23Pomasiku ngeyaka muEfeso omwa tukuluka uupyakadhi uunene omolwokulandula 

Omuwa. 

24Omuhambudhi gumwe gwoshisiliveli, edhina lye Demetrius, okwa li ha hambula 

iiyelekela iishona yoshisiliveli yotempeli yoshikalunga oshikiintu Artemis. Iipindi 

mbika oye etele oonakulonga pamwe naye uuyamba owindji. 

25Onkee okwi ithana aantu ayehe mboka haa longo puye nosho wo ooyakwawo yalwe 

mboka haa longo iilonga ya fa yawo, e te ya lombwele ta ti: “Aalumentu ne, omu shi 

shi nawa kutya uuyamba wetu ohau zi miilonga mbika. 

26Ihe ngashingeyi omu shi wete nomu shi uvite ko ne yene shoka omulumentu nguka 

Paulus ta ningi. Oye ota popi kutya omafano giikalunga ngoka ga hongwa kaantu, 

kage shi Kalunga. Oye okwi itaalitha aantu oyendji moshinima shika, haamuka ashike 

muEfeso, ihe okonyala moshitopolwa ashihe shaAsia. 

27Ano ngashingeyi ope na oshiponga shi li popepi kutya iilonga mbika yetu otayi ka 

dhinika. Nokuli haashika ashike, ihe ope na wo oshiponga oshikwawo kutya otempeli 

yakalunga omukiintu a simana, Artemis, otayi ka dhinika, nesimano lye enene otali ka 

shunduka, nonando oye kalunga ngoka ha simanekwa kaantu ayehe yomuAsia 

noyomuuyuni auhe.” 

28Ano ongundu yaantu sho yu uvu oohapu ndhika, oya geyea noya tameke okwiigidha 

mokule taa ti: “Artemis gwaEfeso oye omunene!” 

29Epiyagano ndika oli ihanene oshilando ashihe. Nena aantu oya nukile Aamakedonia 

yaali, Gaius naAristarkus, mboka ye ende pamwe naPaulus, noye ya tidhile kongulu 

yomaudhano. 

30Paulus okwa li a hala okupopya komeho gongundu, ihe ooitaali inaye shi pitika. 

31Yamwe yomaaleli yoshilongo, mboka ya li ookuume kaPaulus, oye mu tumine 

elaka noye mu indile, kaa ye ko nando kongulu yomaudhano. 

32Mongulu yomaudhano omwa li epiyagano alike. Aantu oya li taa igidha taa popi 

shontumba noshongandi, yo oyendji oya li kaaye shi wo kutya oya gongalele shike. 

33Yamwe oya dhiladhila kutya Aleksander oye e etitha epiyagano, Aajuda sho ye mu 

undulile komeho gaantu. Nena Aleksander okwa mweneke aantu noshikaha she, 

oshoka okwa li a hala okupopila Aajuda komeho gongundu. 

34Ihe aantu sho ya dhimbulula kutya oye Omujuda, oya tameke okwiigidha 

mokulekule ongomuntu gumwe uule wootundi mbali taa ti: “Artemis gwaEfeso oye 

omunene!” 

35Hugunina amushanga gwoshilando okwa mweneke aantu. Oye okwe ya lombwele 

ta ti: “Aaefeso ne, aantu ayehe oye shi shi kutya oshilando shaEfeso ohashi gamene 

otempeli yakalunga omukiintu omunene, Artemis, noyemanya eyapuki ndyoka lya 

gwa megulu. 

36Kape na nando ogumwe ta ludhike iinima mbika. Onkee ano gundjileni, inamu 

longa nando osha shaa fele. 

37One omwe eta aalumentu mbaka huka, nando oyo inaa yaka mo iinima iiyapuki 

yomotempeli nongaashi inaa sheka nando kalunga haka ketu. 

38Demetrius naalongeli ye ngele oye na oombudhi dhasha nomuntu gwontumba, 

omasiku gu uthwa gompangu oko ge li, naatokoli yoohapu opo ye li, naa ka 

tamanekathane hwiyaka. 

39Nongele ope na natango sha shilwe shoka mwe shi hala, nena oshi na 

okukundathanwa moshigongi shoshigwana pamukalo gwompango yoshilongo. 

40Oshoka oshinima shika sha ningwa nena, otashi vulu oku tu talitha kutya otse 

aapiyaganeki yaantu, nando hasho. Kape na nando eipopilo lyasha okupopila 

epiyagano ndika.” 

41Ano sho a popi ngeyi, aantu oya halakana. 

IILONGA 20 

Paulus muMakedonia nomuGreka 

1Ano euyagano ndika sho lya mwena, Paulus okwi ithana ooitaali nokwe ya laleke 

noohapu dhomakumagidho. Nena okwe ya thigi po ihe e ta yi kuMakedonia. 

2Oye okwe endaenda nomikunda ndhiyaka adhihe nokwa tsu aantu omukumo 

noohapu odhindji. Opo ihe okwe ya kuGreka e ta kala ko uule woomwedhi ndatu. 

3Ano manga a li ti ilongekidha, a ye kuSiria, okwa dhimbulula kutya Aajuda oye mu 

langela. Onkee okwa tokola okushuna nokupitila muMakedonia. 

4Sopater yaPirro, Omuberea, okwa yi pamwe naye; osho wo Aatessalonika, 

Aristarkus naSekundus, Gaius Omuderbe, Timoteus nAayasia yaali, Tikikus na 

Trofimus. 

5Oyo oya tetekele e taye tu tegelele muTroas. 

6Konima yoshituthi shiikwiila inaayi fulikwa otwa thikama nosikepa muFilippi notwa 

thiki kuyo muTroas, sho twe ende omasiku gatano e tatu kala mo oshiwike shimwe. 

Etalelopo lyaPaulus lyahugunina muTroas 

7Ongulohi yOlyomakaya otwa gongala pamwe, opo tu lye uulalelo wuukumwe. 

Paulus okwa popitha aantu. Molwaashoka okwa li e na okuza po esiku lya landula, 

okwa tsikile okupopya sigo opokati kuusiku. 

8Moshinyanga shopombanda, moka twa li twa gongala, omwa li mu na oolamba 

odhindji dha minikila. 

9Omulumentu gumwe omugundjuka, edhina lye Eutikus, okwa li a kuutumba 

pekende. Ano Paulus sho a popi olule, Eutikus okwa tameke okusa oomposi. Oye 

okwa gu ko kontala ontintatu e ta gwile pevi nokwa toolwa a sa. 

10Ihe Paulus okwa kulukile pevi e ti iyumbile kombanda ye nokwe mu papatele e ta ti: 

“Inamu tila, oku na natango omwenyo.” 

11Opo ihe okwa shuna ishewe pombanda, a topola oshikwiila nokwa li e ta tsikile 

natango okupopya, sigo etango lya piti, nokwa yi. 

12Nena oyo oya kutha po omugundjuka nguka e taye mu fala kegumbo e na 

omwenyo, naashika osha talaleke oomwenyo dhawo. 

Paulus ta yi kuMileto 

13Otse otwa tetekele nosikepa notwa yi kuAsso, tu ka pitule Paulus. Oshoka oye okwa 

li a hala okweenda kolupadhi, nokwe tu lombwele, tu ke mu pitule hoka. 

14Ano sho e tu tsakaneke muAsso, otwe mu taamba mosikepa notwa yi kuMitilene. 

15Esiku lya landula otwa li ontega naKios, nesiku etiyali otwe ya kuSamos nesiku 

etitatu otwa thiki muMileto. 

16Oshoka Paulus okwa li a tokola okupitilila Efeso, opo kaa manene ethimbo muAsia. 

Oye okwa li meendelelo, a hala ando, ngele tashi vulika, a thike kuJerusalem esiku 

lyaPentekoste. 

Paulus ta popitha aakuluntu yegongalo Aaefeso muMileto 

17MuMileto Paulus okwa tumu elaka kuEfeso nokwi ithana aakuluntu yegongalo, ye 

ye kuye. 

18Ano sho ye ya, okwe ya lombwele ta ti: “One omwa tseya, nkene nda kala ethimbo 

alihe pune okuza kesiku lyotango, sho nda thiki kuAsia. 

19Mokati komamakelo ogendji ngoka ga tsakaneke ndje omolwondumbo yAajuda, 

onda longele Omuwa neifupipiko enene nonomahodhi ogendji. 

20One omwa tseya kutya mokuuvitha nomokulonga kwandje montaneho yaantu ayehe 

nomomagumbo geni onde mu ulukile iinima ayihe mbyoka tayi mu kwatha. 

21Onda lombwele aantu ayehe, Aajuda naapagani kutya naa itedhulule, ya galukile 

kuKalunga noyi itaale Omuwa gwetu Jesus. 

22“Ano ngashingeyi mokuvulika kwandje kOmbepo Ondjapuki otandi yi kuJerusalem 

nokandi shi wo kutya oshike tashi ka tsakaneka ndje nkwiyaka. 

23Onda tseya ashike kutya miilando ayihe Ombepo Ondjapuki ota tseyithile ndje 

kutya oomango nomahepeko otayi tegelele ndje. 

24Ihe ngame mokugwanitha eithano lyandje kandi na nando uutende nomwenyo 

gwandje. Onda hala ashike okutsakanitha oshilonga shoka nde shi pewa kOmuwa 

Jesus shokuuvitha elaka etoye tali hokolola esilohenda lyaKalunga. 

25“Nokuli ngashingeyi ondi shi shi kutya ne mboka nde ende mokati keni, sho ndu 

uvitha Oshilongo shaKalunga, itamu ka mona we oshipala shandje. 

26Onkee ano otandi mu tseyithile nena ndjika kutya ngele ope na gumwe gwomune ta 

ka kana, kashi shi nando ondjo yandje. 

27Oshoka ngame inandi thiga ko nando osha, ihe onde mu tseyithile ashihe shoka 

Kalunga a hala oku shi mu ningila. 

28Itonateleni ano, ne mu tonatele wo oshigunda ashihe shoka mwe shi pewa kOmbepo 

Ondjapuki. Litheni egongalo lyaKalunga ndyoka e li ilikolele neso lyOmwana. 

29Oshoka ondi shi shi kutya, ngele nda zi po, omambungu haga lyana otaga ka 

gwayela mokati keni, gaa na nando ohenda noonzi. 

30Nokuli ethimbo otali ke ya, uuna aalumentu yamwe yomokati keni taa ka kala 

nokupopya iifundja, yi ihilile aalongwa. 

31Onkee ano kotokeni, ne mu dhimbulukwe, nkene nde mu kumagidha amuhe 

nomahodhi gandje uule woomvula ndatu. 

32“Onkee ano ngashingeyi otandi mu gandja mesiloshimpwiyu lyaKalunga 

nokoohapu dhesilohenda lye. Oye oku na oonkondo oku mu koleka noku mu pa 

omayambeko ngoka e ga pungulila aantu ye ayehe. 

33Ngame inandi ihalela nando oshinima shaa shi shandje, oshisiliveli nenge oshingoli 

nenge oonguwo dhomuntu. 

34One yene omwa tseya kutya ngame onda longo mwene niikaha yandje nondi 

imonene oompumbwe dhandje nodhooyakwetu. 

35Miinima mbika ayihe ngame onde mu ulukile kutya mokulonga noonkondo adhihe 

pamukalo nguka otatu vulu okukwatha aankundi. Dhimbulukweni oohapu ndhoka 

Omuwa Jesus mwene e dhi popi, sho a ti: ‘Okugandja oku na elago ku vule 

okutaamba.’ ” 

36Ano Paulus sho a mana okupopya, okwa tsu oongolo pamwe nayo ayehe e ta 

galikana. 

37Oyo ayehe oya lili, oye mu papatele noye mu laleke noku mu thipa komilungu. 

38Oyo oya li ya nika oluhodhi, unene omolwoohapu ndhoka e dhi popi, sho a ti kutya 

itaye ke mu mona we. Opo ihe oye mu thindikile kosikepa. 

IILONGA 21 

Paulus ta yi kuJerusalem 

1Nena otwe ya laleke ihe notwa yi. Okuza mpoka otu ukilile sigo okontuntu yaKos. 

Esiku lya landula otwa thiki kuRodos nomokuza hoka otwa tsikile, sigo twa thiki 

kuPatara. 

2Hwiyaka otwa adha ko osikepa yu uka kuFoinikia notwa londo e tatu yi nayo. 

3Mokweenda kwetu otwe ya sigo oompoka twa vulu okumona ontuntu yaKipro, 

ndjoka otwe yi ende kombinga yokuumbugantu notu ukilile kuSiria. Sho twa thiki 

muTiro, otwa heluka, oshoka osikepa oya li yi na okuhelulwa ofulaha yayo. 

4Mwiyaka otwa adha mo ooitaali yamwe notwa kala puyo oshiwike shimwe. 

Mewiliko lyOmbepo Ondjapuki ooitaali oya kumagidha Paulus, kaa ye nando 

kuJerusalem. 

5Ihe ethimbo lyetu lyokukala puyo sho lya pu ko, otwe ya laleke notwa tsikile ondjila 

yetu. Nena ooitaali ayehe pamwe naakulukadhi naanona yawo oye tu thindikile sigo 

opondje yoshilando. Sho twa thiki komunkulo gwefuta, otwa tsu oongolo atuhe 

pamwe nayo e tatu galikana. 

6Opo ihe otwa lalekathana. Otse otwa londo mosikepa, ihe yo oya shuna komagumbo. 

7Otwa zi muTiro notwa yi kuPtolemais, hoka twa popitha ooitaali e tatu kala puyo 

esiku limwe. 

8Esiku lya landula otwa zi ko e tatu yi kuKesarea. Sho twa thiki ko, otwa yi megumbo 

lyomweevaangeli Filippus notwa kala puye. Filippus nguka okwa li gumwe 

gwaalumentu mbeyaka yaheyali ya hogololelwa muJerusalem. 

9Oye okwa li e na oyana aakadhona yane, mboka ya li haa popi elaka lyaKalunga. 

10Otse otwa menekele mo omasiku ogendji, sigo twa adhika mo komuhunganeki 

gumwe a za kuJudea, edhina lye Agabus. 

11Oye okwe ya kutse, a kutha epaya lyaPaulus e ti imanga nalyo komagulu 

nokomaako e ta ti: “Ombepo Ondjapuki ota ti: ‘Mwene gwepaya ndika osho ta ka 

mangwa ngeyi kAajuda muJerusalem e taye ke mu gandja miikaha yaapagani.’ ” 

12Ano sho twe shi uvu pamwe nooyakwetu yaahwiyaka, otwa kumagidha Paulus, kaa 

ye ko nando kuJerusalem. 

13Ihe okwe tu yamukula a ti: “Otamu ningi shike shono, sho tamu lili ngaaka notamu 

mbandapaleke omwenyo gwandje? Ngame ondi ilongekidha, hakumangwa akuke 

muJerusalem, ihe nokusa wo nokuli omolwedhina lyOmuwa Jesus.” 

14Ano sho twa nyengwa oku mu tompa, otwa mwena notwa ti: “Ehalo lyOmuwa nali 

gwanithwe.” 

15Sho twa kala ko omasiku gamwe, otwa longele mo iinima yetu notwa thikama e tatu 

yi kuJerusalem. 

16Yamwe yomooitaali yomuKesarea oya yi pamwe natse. Oyo oye tu fala 

kaandjaMnason, gumwe gwooitaali yotango a za kuKipro, oshoka oko nkoka twa li tu 

na okumenekela. 

Paulus ta talele po Jakob 

17Ano sho twa thiki kuJerusalem, ooitaali ooyakwetu oye tu taamba nenyanyu enene. 

18Esiku lya landula Paulus okwa yi pamwe natse oku ka talela po Jakob, naakuluntu 

yegongalo ayehe oya gongalele ko. 

19Paulus okwe ya popitha nokwe ya hokololele naanaa ashihe shoka Kalunga e shi 

longo, sho e mu longitha mokati kaapagani. 

20Sho yu uvu ehokololo lye, oyo ayehe oya hambelele Kalunga. Opo ihe oya 

lombwele Paulus ya ti: “Mumwameme, ongoye ou shi shi kutya otu na muka Aajuda 

oyendji mboka ya ningi ooitaali, naayehe ohaa dhiginine noonkondo ompango 

yaMoses. 

21Oyo oya lombwelwa kutya aniwa ou li ko to longo Aajuda mboka ya kala miilongo 

yaapagani okweetha po ompango yaMoses noto ya lombwele kutya inaa fukaleka we 

oyana noinaa dhiginina we omikalo dhopashijuda. 

22Kape na omalimbililo, otaa ka uva kutya owe ya po. Otu na okuninga ngiini ano 

moshinima shika? 

23Ninga ano shoka tatu ku lombwele. Mpaka ope na aalumentu yane yu uvanekela 

Kalunga euvaneko noya hala oku li gwanitha. 

24Inda naalumentu mbaka e to holele omukalo gwawo gweiyogo e to ya futile ofuto 

yawo, opo ya vule okwiikululitha omitse dhawo. Nena ayehe otaa ka dhimbulula 

kutya nani iifundja ayike mbyoka ye yi lombwelwa, nani ngoye oho dhiginine 

ompango yaMoses. 

25Ihe kombinga yaapagani mboka ya ningi ooitaali, otwe ya nyolele ontumwafo 

notwe ya lombwele, yi idhilike iinima mbika: iikulya ya yambelwa iimenka, ombinzi, 

onyama yoshinamwenyo shoka sha pondwa, noluhondelo.” 

26Paulus okwa kutha aalumentu mbeyaka. Esiku lya landula okwa yi meiyogo pamwe 

nayo. Opo ihe okwa yi motempeli, a ka tseyithe, uuna ndwiyaka omasiku geiyogo 

lyawo taga ka hula po, oshoka omolwakehe gumwe gwomuyo okwa li ku na 

okweetwa eyambo, manga omasiku ngoka inaaga pwa ko. 

Paulus ta kwatwa 

27Ano omasiku ngeyaka gaheyali sho ga li ge li pokupwa ko, Aajuda yamwe 

yokuAsia oyi itsu Paulus motempeli. Oyo oya sikumudha ongundu ayihe yaantu e taa 

nukile Paulus 

28noyi igidha mokule taa ti: “Aalumentu ne Aaisraeli, tu kwatheni! Omulumentu 

nguka ohe ende apehe ta longo aantu okutsa ondumbo noshigwana shetu shAaisraeli, 

ompango yaMoses notempeli ndjika. Nokuli ngashingeyi okwe eta aapagani 

motempeli nokwa nyatekitha ngeyi ehala ndika eyapuki.” 

29Oyo oya popi ngeyi, oshoka oya monene Trofimus gwokuEfeso e li pamwe 

naPaulus moshilando noya dhiladhila kutya Paulus okwe mu eta motempeli. 

30Osho ngeyi epiyagano olya taandele noshilando ashihe, naantu oyendji oya 

mbombolokele ko. Oyo oya nukile Paulus noye mu kookololele pondje yotempeli. 

Mbalambala omiyelo dhotempeli odhe edhilwa po. 

31Ano aantu manga ya li taa kambadhala okudhipaga Paulus, elaka olya thiki 

momakutsi gomuwiliki omukuluntu gwaakwiita Aaroma kutya Jerusalem ashihe oshi 

li po sha mbuyagana. 

32Mbalambala omuwiliki omukuluntu gwaakwiita okwa kutha aawiliki yalwe 

naakwiita noya matukile kongundu yaantu. Aantu sho ye mu mono e na aakwiita, oye 

etha okudhenga Paulus. 

33Omuwiliki okwa yi ihe kuPaulus, okwe mu kwatitha nokwa gandja elombwelo 

kutya na mangwe nomalyenge gaali. Opo ihe okwa pula aantu ta ti: “Omulumentu 

nguka oye lye nokwa ninga shike?” 

34Ihe aantu yamwe yomongundu oyi igidha taa popi oshinima shontumba, 

nooyakwawo oshongandi. Omuwiliki okwa nyengwa okukoneka kutya oshike naanaa 

sha ningwa po. Onkee okwa lombwele aakwiita ye, ya fale Paulus mepopilongulu. 

35Ano aakwiita sho ye ende naye piilondelo, oye mu humbata komapepe 

omolwepindjalo lyaantu. 

36Oshoka ongundu onene yaantu oye ya landula tayi igidha tayi ti: “Mu dhipaga!” 

Paulus ti ipopile 

37Ano sho ya li poku mu fala mepopilongulu, Paulus okwa pula omuwiliki 

omukuluntu gwaakwiita ta ti: “Otandi vulu tuu oku ku lombwela sha?” Omuwiliki 

okwe mu pula ta ti: “Oho popi Oshigreka? 

38Hangoye nani Omuegipiti ngwiyaka a li a tamekitha ondumbo mokati kaalumentu 

omayuvi gane ya homata pomasiku ngeyaka ga piti nokwa yi nayo mombuga?” 

39Paulus okwe mu yamukula a ti: “Ngame Omujuda. Onda valelwa muKilikia 

moshilando shiyaka sha simana shaTarsus. Alikana, kwatha ndje, ndi popithe aantu 

mbaka!” 

40Omuwiliki gwaakwiita okwe mu pe ezimino. Onkee Paulus okwa mweneke aantu 

noshikaha; naasho ya mwena, okwe ya popitha mOshihebeli a ti: 

IILONGA 22 

1“Aalumentu ne, aamwameme nootate, pulakeneni, sho tandi ipopile koshipala sheni.” 

2Ano sho yu uvu te ya popitha mOshihebeli, oya mwena thilu. Nena Paulus okwa 

tsikile ihe okupopya ta ti: 

3“Ngame Omujuda, nda valelwa muTarsus shomuKilikia nonda putudhilwa muka 

muJerusalem. Omulongi gwandje oGamaliel. Ngame onda longwa nawa okutseya 

ompango yookuku nonda li omulaadhi mokulongela Kalunga pamukalo naanaa ngoka 

mu li ngashingeyi. 

4Nokuli ngame onda hepekele nonda dhipaga aantu mboka haa landula ondjila 

yuukriste. Onda li nda kwata aalumentu naakiintu nonde ya edhilile mondholongo. 

5Omuyambimukuluntu niilyo ayihe yoshigongi shaatokoli otaa vulu okukoleka kutya 

ote popi oshili. Oyo naanaa mboka ya li ya pe ndje oontumwafo dha nyolelwa Aajuda 

ooyakwetu yomuDamaskus, opo ndi ye ko, ndi ke ya kwate nondi ya ete kuJerusalem 

ya mangwa nomalyenge, ya wape okugeelwa.” 

Paulus ta hokolola eitedhululo lye 

(Iil 9:1-19; 26:12-18) 

6“Ano mokweenda kwandje, manga nda li mondjila pokati komutenya tandi ihilile 

kuDamaskus, ohaluka yowala onda adhiminwa kuuyelele uunene wa zi megulu nowa 

kondeke ndje. 

7Nena ondi ihata pevi nondu uvu ewi tali popitha ndje tali ti: ‘Saulus, Saulus, 

omolwashike to tidhagana ndje?’ 

8Ongame onda pula ihe nda ti: ‘Ongoye lye ano, Omuwa?’ Oye okwa yamukula ndje 

a ti: ‘Ongame Jesus Omunasareti, oongoka to mu tidhagana.’ 

9Aalumentu mboka ya li pamwe nangame, oya mono uuyelele, ihe ewi ndyoka lya 

popitha ndje, inaye li uva. 

10Nena onde mu pula nda ti: ‘Omuwa, ondi na okuninga shike?’ Oye okwa lombwele 

ndje ihe ta ti: ‘Thikama, inda kuDamaskus. Oko hoka to ka lombwelwa ashihe shoka 

Kalunga a hala, u ninge.’ 

11Uuyelele mbuka owa tsikitha omeho gandje, onkee aalumentu mboka ya li pamwe 

nangame, oya kwata ndje keti e taa fala ndje kuDamaskus. 

12“Okwa li ku na omulumentu gumwe, edhina lye Ananias, ha simaneke Kalunga 

nonakuvulika kompango, ngoka a li a simanekwa kAajuda ayehe yomuDamaskus. 

13Oye okwe ya kungame, a hedha ponto yandje nokwa lombwele ndje e ta ti: 

‘Mumwameme Saulus, mona ko ishewe!’ Pethimbo olyo tuu ndyoka onda mono ko 

nonde mu tala. 

14Opo ihe okwa lombwele ndje e ta ti: ‘Kalunga ngoka ootate ya kala haye mu 

longele, okwe ku hogolola, opo u tseye ehalo lye, ngoye u mone Omuntu gwe 

omuyuuki nou uve ewi lye, sho te ku popitha. 

15Oshoka ongoye oto ka ninga onzapo ye okuhokololela aantu ayehe shoka we shi 

mono nowe shi uvu. 

16Nokuli ngashingeyi oto tegelele we shike? Thikama, u ithane edhina lye ngoye u 

shashwe, noondjo dhoye dhi dhimwe po.’ ” 

Paulus ti ithanwa, a ka uvithile aapagani 

17“Nena onda shuna kuJerusalem, nomanga nda li te galikana motempeli, onda mono 

emoniko, 

18ndi wete Omuwa ta lombwele ndje ta ti: ‘Endelela, u ze mo muJerusalem, oshoka 

aantu yaamuka itaa ka itaala nando shoka to ya lombwele, sho to hokolola ndje.’ 

19Ngame onde mu yamukula nda ti: ‘Omuwa, oyo oye shi shi kutya onda li handi yi 

moosinagoga okukwata nokudhenga aantu ayehe mboka ye ku itaala. 

20Nokuli nomumati omuhokololi gwoye Stefanus sho a dhipagwa, nangame wo opo 

nda li. Onda li nda panda okudhipagwa kwe nonda li tandi tonatele oonguwo 

dhaadhipagi ye.’ 

21Ihe Omuwa okwa lombwele ndje ta ti: ‘Inda ko, oshoka otandi ke ku tuma kokule 

kaapagani.’ ” 

22Sigo oompoka aantu oya pulakene Paulus, opo ihe oya tameke okwiigidha mokule 

ya ti: “Na ze po! Na dhipagwe! Oye ina gwana we okukala e na omwenyo!” 

23Oyo oya li taa igidha yo taa dhungadhunga oonguwo dhawo e taa fundu evi. 

24Nena omuwiliki omukuluntu gwaakwiita Aaroma okwa lombwele aamati ye, ya fale 

Paulus meni lyepopilongulu. Oye okwe ya lombwele, ye mu pule noku mu dhenga, 

opo yu uve kutya omolwashike Aajuda taye mu kugilile ngeyi. 

25Ihe sho ye mu manga, ya vule oku mu dhenga noongola, Paulus okwa pula 

omukuluntu gwaakwiita, ngoka a li a thikama puyo e ta ti: “Osha pitikwa tuu 

pampango okudhenga Omuroma, manga ina pangulwa, a monike ondjo?” 

26Omukuluntu nguno sho e shi uvu, okwa yi komuwiliki omukuluntu gwaakwiita e te 

mu pula ta ti: “Oto ningi ngiini ngawo? Omulumentu nguka Omuroma.” 

27Nena omuwiliki omukuluntu gwaakwiita okwa yi kuPaulus nokwe mu pula a ti: 

“Lombwela ndje, ngoye ngele Omuroma?” Paulus okwe mu yamukula a ti: “Eeno, 

osho.” 

28Omuwiliki gwaakwiita okwa ti: “Ngame onda mono uukwashigwana mbuka 

wAaroma, sho nda futu epangelo iimaliwa oyindji.” Paulus okwe mu yamukula a ti: 

“Ihe ngame Omuromalela kevalo.” 

29Mbalambala aalumentu mboka ya li ye na okupula Paulus, oye mu etha. Nokuli 

omuwiliki gwaakwiita okwa li a tila, sho a dhimbulula kutya nani Paulus ngoka e mu 

mangitha nomalyenge, oye Omuroma. 

Paulus moshigongi shaatokoli 

30Omuwiliki omukuluntu gwaakwiita okwa li a hala okutseya kutya oshike naanaa 

Aajuda taa tamanekele Paulus. Onkee esiku lya landula okwa lombwele aamati ye, ya 

mangulule mo Paulus momalyenge. Nena oye okwa hiya ihe aayambi aakuluntu 

naakuluntu ayehe yAajuda, ye ye koshigongi shawo nokwe eta mo Paulus e te mu 

thikameke komeho gawo. 

IILONGA 23 

1Paulus okwa tongolola oshigongi shaatokoli Aajuda nokwa popi e ta ti: 

“Aamwameme! Sigo onena ndjika eiyuvo lyandje olya yela koshipala shaKalunga.” 

2Omuyambimukuluntu Ananias okwa lombwele aantu mboka ya thikama popepi 

naPaulus, ye mu kwate komulungu. 

3Ihe Paulus okwe mu lombwele ta ti: “Kalunga ne ku dhenge, kuma ngoye etokele lya 

thethengwa kombanda! Owa kuutumba mpoka, u pangule ndje ongaangoka nda yono 

ompango, ihe ngoye mwene oto yono ishewe ompango, sho to lombwele aantu, ya 

dhenge ndje!” 

4Aalumentu mboka ya li popepi naPaulus, oye mu lombwele noya ti: “Oto sheke 

omuyambimukuluntu gwaKalunga?” 

5Paulus okwa yamukula nokwa ti: “Aamwameme, inandi tseya, ngele oye 

omuyambimukuluntu. Oshoka enyolo otali ti: ‘Ino sheka omuleli gwoshilongo 

shaandjeni.’ ” 

6Ano Paulus sho a dhimbulula kutya nani yamwe yomongundu aasadukayi 

nooyakwawo aafarisayi, okwa popi mokule moshigongi e ta ti: “Aamwameme, 

ongame omufarisayi nomuna gwaafarisayi. Otandi pangulwa, oshoka ondi itaala kutya 

aasi otaa ka yumudhwa.” 

7Ano sho a popi ngeyi, aafarisayi naasadukayi oya tameke okuludhika, onkee 

oshigongi osha topoka. 

8(Oshoka aasadukayi otaa ti: “Aantu itaa ka yumudhwa kuusi, aayengeli noombepo 

kaye ko.” Ihe aafarisayi oyi itaala iinima mbika ayihe itatu.) 

9Nena euyagano olya ningi enene naalongimpango yamwe yomongundu yaafarisayi 

oya thikama e taa ludhike nuulaadhi taa ti: “Tse inatu dhimbulula uuwinayi washa 

momulumentu nguka. Pamwe okwa popithwa kombepo nenge komuyengeli.” 

10Omaludhi oga tana noonkondo, onkee omuwiliki omukuluntu gwaakwiita okwa tila 

kutya pamwe otashi vulika, aantu ya nyanyagule po Paulus. Onkee okwa lombwele 

aakwiita, ya ka kuthe mo Paulus mokati kongundu yaantu, ye mu fale mepopilongulu. 

11Ihe uusiku mbwiyaka wa landula Omuwa okwa thikama puPaulus nokwa ti: 

“Ikolelela! Ngaashi wa hokolola ndje muJerusalem, ou na oku shi ninga wo 

muRoma.” 

Aajuda taa kambadhala okudhipaga Paulus 

12Ongula yesiku lya landula Aajuda oya gongala noya pangele ompangela. Oyo oya 

gana egano kutya itaa li yo itaa nu nando osha, manga inaa dhipaga Paulus. 

13Aalumentu mboka ya pangele ompangela ndjika, oya li ye vule omilongo ne. 

14Nena oyo oya yi kaayambi aakuluntu nokaakuluntu e taye ya lombwele taa ti: “Otse 

otwa gana egano lya mana mo kutya itatu li nando osha, manga inaatu dhipaga 

Paulus. 

15Ano ne noshigongi ashihe shaatokoli, tumineni omuwilikimukuluntu gwaakwiita 

Aaroma elaka kutya ne ete Paulus kune, ongaamboka mwa hala okumona natango 

uuyelele washa kombinga ye. Ihe tse otwi ilongekidha oku mu dhipaga, manga nokuli 

inaa thika kune.” 

16Ihe omumati omutekulu gwaPaulus oku uvu ompangela ndjika. Oye okwa yi 

kepopilongulu nokwe shi lombwele Paulus. 

17Nena Paulus okwi ithana gumwe gwomaakuluntu yaakwiita nokwe mu lombwele ta 

ti: “Fala omumati nguka komuwiliki omukuluntu, oshoka oye oku na sha shoku mu 

lombwela.” 

18Oye okwe mu kutha nokwe mu fala komuwiliki gwaakwiita nokwe mu lombwele e 

ta ti: “Onkwatwa Paulus okwi ithana ndje e ti indile ndje, ndi ete omumati nguka 

kungoye, oshoka oku na sha aniwa oku ku lombwela.” 

19Nena omuwiliki omukuluntu okwe mu kwata koshikaha e te mu kutha po paantu 

nokwe mu pula ta ti: “Owa hala ano okulombwela ndje shike?” 

20Nena omumati okwe mu lombwele a ti: “Tala, Aajuda oyu uvanene oku ku indila, u 

tume Paulus ongula koshigongi shaatokoli ongaamboka ya hala ando okumona 

natango uuyelele washa kombinga ye. 

21Ihe ino ya zimina nando, oshoka ope na aalumentu ye vule omilongo ne yomokati 

kawo, taa ka kala ye mu langela. Oyo oya gana kutya itaa li noitaa nu nando osha, 

manga inaaye mu dhipaga. Nokuli ngashingeyi oye li po yi ilongekidha noya tegelela 

ashike etokolo lyoye.” 

22Omuwiliki gwaakwiita okwa lombwele ihe omumati e ta ti: “Ino hokololela nando 

omuntu gumwe kutya oshinima shika owe shi lombwele ndje.” Oye nokwe mu laleke 

ihe, a ye. 

Paulus ta tumwa komuleli Feliks 

23Nena omuwiliki omukuluntu gwaakwiita okwi ithana yaali yomaakuluntu yaakwiita 

nokwe ya lombwele ta ti: “Kutheni aakwiita yokolupadhi omathele gaali, aakwiita 

yokuukambe omilongo heyali naaumbi yomagonga omathele gaali, ya ye kuKesarea. 

Kaleni mwi ilongekidhila okuthikama potundi ontimugoyi yuusiku wonena. 

24Longekidheni wo uukambe umwe wokulondwa kuPaulus, ne mu mu fale komuleli 

gwoshilongo Feliks.” 

25Nena omuwiliki omukuluntu gwaakwiita okwa nyola ontumwafo yi li ngeyi: 

26“Ya zi kuKlaudius Lisias, ya nyolelwa omusimanekwa, omuleli Feliks: Omakundo. 

27Omusimanekwa, Aajuda oya kwata omulumentu nguka noya ale ye mu dhipage. 

Ndele ngame onda kundana kutya oye Omuroma, onkee onda matukile ko naakwiita 

yandje nonde mu hupitha. 

28Sho nda li nda hala okutseya shoka taye mu tamanekele, onde mu tumu koshigongi 

shaatokoli yawo. 

29Ihe onda dhimbulula kutya ina ninga nando osha sha gwana oku mu dhipagitha 

nenge oku mu tulitha mondholongo. Nani ota tamanekelwa ashike iinima yimwe yi na 

sha nompango yawo. 

30Ano sho nda tseyithilwa kutya oku na Aajuda yamwe yu uvanena oku mu dhipaga, 

onda tokola oku mu tuma kungoye. Onda lombwele wo aatamaneki ye kutya naye mu 

tamanekele koshipala shoye.” 

31Aakwiita oya ningi ngaashi ya lombwelwa. Oyo oya kutha Paulus noye mu fala sigo 

okuAntipatris uusiku mbwiyaka. 

32Esiku lya landula aakwiita yokolupadhi oya galukile kepopilongulu noye ethele 

Paulus miikaha yaakwiita yokuukambe, ye ke mu thikithe. 

33Oyo oye mu fala kuKesarea, oya gandja ontumwafo komuleli Omuroma noye mu pe 

wo Paulus. 

34Omuleli okwa lesha ontumwafo nokwa pula Paulus kutya oye ogwomoshitopolwa 

shini. Ano sho u uvu kutya Paulus ogwokuKilikia, 

35okwe mu lombwele e ta ti: “Onda hala okupulakena oohapu dhoye, aatamaneki 

yoye ngele ya thiki.” Opo ihe okwa gandja elombwelo kutya Paulus na ka kale a 

langelwa mombala yaHerodes. 

IILONGA 24 

Paulus ta tamanekwa kAajuda 

1Sho pwa piti omasiku gatano, omuyambimukuluntu Ananias okwa yi kuKesarea 

pamwe naakuluntu yamwe nomunongompango, edhina lye Tertullus. Oyo oye ya 

koshipala shomuleli Feliks, ya tamaneke Paulus. 

2Paulus sho e etwa mo, Tertullus okwa tameke okupa Paulus uusama a ti: 

“Omusimanekwa Feliks! Sho wa lele noondunge ethimbo ele, oshe tu pe ombili. 

Omalunduluko ogendji omawanawa moluuwanawa woshilongo shetu oga ningwa. 

3Tse ohatu hempulula aluhe naakuhe oshinima shika notatu ku pandula noonkondo. 

4Ihe inandi hala unene okumana po ethimbo lyoye, onkee otandi ku indile, u 

idhidhimike okupulakena ehokololo lyetu pafupi. 

5Omulumentu nguka otwe mu mono kutya omupiyaganeki. Oye ota piyaganeke 

Aajuda muuyuni auhe noye omuwiliki gwoshimpaga shAanasareti. 

6Oye okwa li ta kambadhala nokuli okunyateka otempeli yetu, onkee otwe mu kwata. 

[Otwa li twa hala oku mu pangula pampango yetu yene, 

7ihe omuwiliki omukuluntu gwaakwiita, Lisias, okwe ya po nokwe tu mu yugu 

koonkondo. 

8Nena Lisias okwe tu lombwele ihe kutya natu ye, tu mu tamanekele koshipala 

shoye.] Ngele wa pula omulumentu nguka, nena oto ka vula okutseya iinima ayihe 

mbyoka tatu yi mu tamanekele.” 

9Aajuda oya koleke wo kutya iinima mbyoka ayihe oyoshili. 

Paulus ti ipopile koshipala shaFeliks 

10Opo ihe omuleli okwa pe Paulus ompito yokupopya, Paulus okwa popi a ti: “Onda 

tseya kutya owa kala omupangeli moshigwana shika oomvula odhindji, onkee onda 

nyanyukwa, sho ndi na ompito okwiipopila koshipala shoye. 

11Ngaashi naanaa ngoye mwene to vulu oku shi tseya, opwa piti ashike omasiku 

omulongo nagaali, ngame sho nda yile kuJerusalem oku ka galikana Kalunga 

motempeli. 

12Aajuda inaa mona ndje nando tandi ludhike nomuntu motempeli. Osho wo inaa 

mona ndje tandi tsu aantu omaminimini moosinagoga nenge peha lilwe lyontumba 

moshilando. 

13Nokuli itaa vulu nando oku ku pa etompelo lyiinima mbyoka taa tamanekele ndje. 

14Ihe otandi hempulula mpaka koshipala shoye: Ngame ohandi longele Kalunga 

kootate nokulandula ondjila ndjika taa ti kutya oya puka. Ondi itaala wo iinima ayihe 

mbyoka ya nyolwa mompango yaMoses nomomambo gaahunganeki. 

15Ondi na wo etegameno limwe pamwe nayo kutya Kalunga ota ka yumudha aantu 

ayehe kuusi, naawanawa naawinayi. 

16Onkee ohandi kambadhala aluhe okukala ndi na eiyuvo lya yela koshipala 

shaKalunga noshaantu. 

17“Ano sho nda ningi oomvula odhindji ndaa mo muJerusalem, onda yile ko 

okufaalela aantu yoshigwana shetu omagano giimaliwa nokuyambela Kalunga 

omayambo. 

18Ano manga nda li tandi longo iilonga mbika, oyi itsu ndje motempeli, nda adhika 

opo nda mana ko omasiku geiyogo. Kapwa li nando ongundu yaantu noinapu holoka 

epiyagano lyasha. 

19Opwa li ashike Aajuda yamwe ya za kuAsia. Naye ye yo yene mpaka koshipala 

shoye, ye ku hokololele, ngele ondi na uusama washa. 

20Nongele pamwe aalumentu mbaka ye li mpaka, oya monene ndje ondjo yasha, sho 

nda li tandi ipopile koshipala shawo moshigongi shaatokoli, nena naye shi popye. 

21Nenge pamwe osho ndi igidhile, manga nda thikama koshipala shawo nda ti: ‘One 

otamu pangula ndje, sho ndi itaala kutya aasi otaa ka yumudhwa.’ ” 

22Ihe Feliks sho a li a tseya oshindji kombinga yondjila yOmuwa, okwa mweneke 

manga iihokolola. Oye okwa lombwele Aajuda ta ti: “Otandi ka pulakena ishewe 

oohapu dheni, uuna Lisias, omuwiliki omukuluntu gwaakwiita, te ke ya.” 

23Opo ihe okwa lombwele omukuluntu gwaakwiita ngoka ha tonatele Paulus, kutya 

na tsikile natango oku mu langela, ihe ne mu pe emanguluko lyontumba, opo 

nookuume ke ya mone ompito yoku mu yakula moompumbwe dhe. 

Paulus koshipala shaFeliks naDrusila 

24Omasiku gamwe sho ga piti po, Feliks okwe ya pamwe nomukadhi Drusila, ngoka a 

li Omujuda. Feliks okwi ithana Paulus nokwe mu pulakene, sho ta hokolola 

okwiitaala Jesus Kristus shoka taku ti. 

25Ihe Paulus sho a tsikile okupopya kombinga yuuwanawa, eikwatonawa nesiku 

lyepangulo ndyoka tali ya, Feliks okwa haluka nokwa ti kuye: “Sha gwana manga, 

otandi ke ku ithana ishewe, ngele nda mono ethimbo.” 

26Ihe kombinga onkwawo okwa li ta dhiladhila kutya pamwe Paulus ote mu pe 

iimaliwa, onkee okwa kala he mu ithana olwindji, a popye naye. 

27Oomvula mbali sho dha piti po, Porkius Festus okwa ningi omuleli gwoshitopolwa 

shoka peha lyaFeliks. Ano Feliks sho a li a hala okuhokiwa kAajuda, okwa ethele 

Paulus mondholongo. 

IILONGA 25 

Paulus ti indile, a ka pangulwe komupangeli Omuroma 

1Konima yomasiku gatatu Festus sho a ningi omuleli gwoshitopolwa shoka, okwa zi 

mo muKesarea a ta yi kuJerusalem. 

2Nena aayambi aakuluntu naawiliki yAajuda oye ya kuFestus noya tameke oku mu 

hokololela uusama waPaulus mpoka u li. Oyo oyi indile ihe Festus, 

3e ya kwathe, a tume ko Paulus kuKesarea, e ye kuJerusalem, oshoka oya adhika ya 

pangela ompangela, ye mu dhipagele mondjila. 

4Ihe Festus okwe ya yamukula nokwa ti: “Paulus oku li muKesarea a kwatwa, 

nangame mwene otandi ka shuna mbala hwiyaka. 

5Aawiliki yeni naa ye kuKesarea pamwe nangame, ye ke mu tamanekele hwiyaka, 

ngele oku na shoka a yona.” 

6Festus okwa menekele natango puyo uule womasiku gahetatu nenge omulongo 

nokwa shuna kuKesarea. Esiku lya landula okwa kuutumba koshipundi shepangulo 

nokwa lombwele aakwiita, ye ete mo Paulus. 

7Ano Paulus sho e ya mo, Aajuda mboka ya zi kuJerusalem, oye mu kundukidha noya 

tameke oku mu pa oondjo odhindji noondhigu, ihe oya nyengwa oku dhi monena 

omatompelo. 

8Oshoka Paulus okwi ipopile a ti: “Ongame inandi ninga nando osha sha tsa ondumbo 

nompango yAajuda nenge notempeli nenge nomupangeli Omuroma.” 

9Ihe Festus okwa li a hala okwoopalela Aajuda, onkee okwa pula Paulus ta ti: “Owa 

hala, tu ye kuJerusalem, ndi ka pulakene oohapu dhoye hwiyaka?” 

10Paulus okwe mu yamukula a ti: “Ngame onda thikama mompangu yomupangeli 

Omuroma nopo mpaka nda hala, ndi uthilwe oohapu dhandje. KAajuda inandi pogola 

ko nando osha, ngashika nangoye mwene u shi shi nawa. 

11Mpaka itandi indile ando, ndaa dhipagwe, ngele nani onda yona ompango nonda 

ninga sha, shoka sha gwana okugeelitha ndje neso. Ihe ngele iinima mbyoka taa 

tamanekele ndje, kaayi shi yoshili, nena kape na nando omuntu ta vulu okugandja 

ndje miikaha yawo. Ngame otandi igameke komupangeli Omuroma.” 

12Festus sho a kundathana nomalenga ge, okwa lombwele Paulus a ti: “Ngoye sho wi 

igameke komupangeli Omuroma, onkee ano okuye u na okuya.” 

Paulus koshipala shaAgrippa naBernike 

13Omasiku gamwe sho ga piti po, omukwaniilwa Agrippa naBernike oye ya 

kuKesarea okutalela po noku kunda Festus. 

14Ano sho ya ningi mo omasiku gamwe, Festus okwa hokololele omukwaniilwa 

okukala kwaPaulus a ti: “Muka omu na omulumentu onkwatwa a thigwa mo kuFeliks. 

15Ngame sho nda yile kuJerusalem, aayambi aakuluntu naakuluntu yAajuda oyi ile 

kungame e taa hokololele ndje shoka taye mu tamanekele noyi indile ndje, ndi mu 

pangule. 

16Ihe ngame onde ya lombwele nda ti: Aaroma ihaa gandja omutamanekwa, manga 

inaa tulwa pamwe naatamaneki ye, opo a mone ompito yokwiipopila mwaashoka ta 

tamanekelwa. 

17Ano sho ye ya huka, ngame mbalambala mesiku lya landula onda kuutumba 

koshipundi shepangulo nonda lombwele aamati, ye ete mo omutamanekwa. 

18Nena aatamaneki ye oya thikama e taye mu tamaneke, ihe nani itaye mu tamanekele 

eyono enene, ngaashi nda li nda dhiladhila. 

19Nani otaye mu tamanekele ashike iinima yimwe yi na sha nelongelokalunga lyawo 

nosho wo kombinga yanakusa gumwe, edhina lye Jesus, ngoka Paulus ta ti kutya oku 

na omwenyo. 

20Ngame sho nda li mokwaashisha, oshinima sha tya ngeyi nkene shi na 

okukonakonwa, onda pula Paulus, ngele okwa hala okuya kuJerusalem, opo ndi ka 

pulakene oohapu dhe hwiyaka. 

21Ihe Paulus okwi igameke komupangeli Omuroma nokwi indile, a kale 

mondholongo, sigo omupangeli Omuroma ta ka tokola oohapu dhe. Onkee ano onda 

gandja elombwelo kutya na kale manga mondholongo sigo okesiku ndyoka tandi ka 

mona ompito oku mu tuma, a ye komupangeli Omuroma.” 

22Nena Agrippa okwa lombwele Festus a ti: “Nangame wo onda hala okupulakena 

oohapu dhomulumentu ngoka.” Festus okwe mu yamukula a ti: “Oto ke dhi pulakena 

ngula.” 

23Esiku lya landula Agrippa naBernike oya thindikilwa nesimaneko enene 

koshinyanga shiihokolola kaakuluntu yaakwiita nokaanenentu yomoshilando. Nena 

Festus okwa gandja elombwelo, Paulus e etwe mo. 

24Opo ihe Festus okwa lombwele Agrippa ta ti: “Omukwaniilwa Agrippa 

naasimanekwa amuhe mboka mu li mpaka pamwe natse! Omulumentu nguka mu 

wete, oye ngoka Aajuda ayehe yaamuka muKesarea nokuJerusalem haye mu 

tamaneke koshipala shandje. Oyo ohaa igidha mokule taa ti kutya na dhipagwe. 

25Ihe ngame kandi wete nando kutya okwa ninga sha, shoka sha gwana oku mu 

dhipagitha. Onkee ano ye mwene sho i igameke komupangeli Omuroma, onda hala 

oku mu tuma kuye. 

26Ihe kandi na naanaa sha, shoka nda gwana oku shi lombwela omupangeli Omuroma, 

ngele tandi mu nyolele. Onkee onde mu eta mpaka koshipala sheni, unene koshipala 

shoye, omukwaniilwa Agrippa. Opo ihe ngele wa konakona oshinima she, pamwe 

tandi mono po wo tuu sha sha gwana okunyolwa. 

27Oshoka osha nika uugoya kungame okutuma onkwatwa pwaa na etseyithilo lya yela 

lyaashoka ta tamanekelwa.” 

IILONGA 26 

Paulus ti ipopile koshipala shaAgrippa 

1Agrippa okwa lombwele ihe Paulus a ti: “Ou na ompito yokwiipopila.” Nena Paulus 

okwa yelutha oshikaha she nokwi ipopile ta ti: 

2“Omukwaniilwa Agrippa! Ondu uvite kutya ngame omunelago, sho nda pitikilwa 

okwiipopila koshipala shoye omolwiinima ayihe mbyoka Aajuda taa yi tamanekele 

ndje. 

3Eeno, shika oshoshili, oshoka ngoye owa tseya nawa oohedhi nomapulo gAajuda. 

Onkee otandi ku indile, u idhidhimike okupulakena ndje. 

4“Okuputuka kwandje akuhe sigo omuugundjuka Aajuda oye ku shi, oshoka okuza 

petameko sigo onena onda kala moshilongo shaandjetu nomuJerusalem. 

5Ngele oya hala, otaa vulu okuhokolola kutya noshitonale ngame onda kala gumwe 

gwomaafarisayi, mboka haa dhiginine nuulaadhi auhe eitaalo lyetu. Nongele oya hala 

oku shi holola, otaa vulu oku shi ninga. 

6Ngashingeyi onda thikama mpaka tandi pangulwa molwaashoka ondi itaala 

omauvaneko ngoka Kalunga e ga uvanekela ootatekulu. 

7Omolwomauvaneko tuu ngaka omazimo agehe omulongo nagaali gomoshigwana 

shetu ohaga longele Kalunga omutenya nuusiku, naantu oya tegelele, Kalunga e ge ya 

gwanithile. Etegameno ndika, omukwaniilwa omusimanekwa, olyo tandi 

tamanekelwa kAajuda. 

8Omolwashike ano ne Aajuda tamu nyengwa okwiitaala kutya Kalunga ota yumudha 

aasi? 

9“Nangame wo onda li ndu uvite kutya ondi na okukondjitha noonkondo adhihe 

edhina lyaJesus Omunasareti. 

10Osho nda ningile muJerusalem. Onda li nda pewa oonkondo kaayambi aakuluntu 

nonde edhilile aantu oyendji yaKalunga mondholongo. Nokuli naasho ya tokolelwa 

eso, onda li nde shi panda. 

11Olwindji onde ya dhengitha moosinagoga adhihe nonda kambadhala oku ya 

thiminika, yi idhimbike eitaalo lyawo. Onda li nde ya geele noonkondo, onkee onda yi 

sigo okiilando yokiilongo yilwe oku ya tidhagana.” 

Paulus ta hokolola eitedhululo lye 

(Iil. 9:1-19; 22:6-16) 

12“Nelalakano ndika onda yile kuDamaskus ndi na oonkondo nomapitikilo ga za 

kaayambi aakuluntu. 

13Ano sho nda li mondjila pokati komutenya, omukwaniilwa omusimanekwa, onda 

mono uuyelele owindji u vule mboka wetango wa zi kegulu nowa kondeke ndje 

pamwe naalumentu mboka twa li nayo. 

14Tse atuhe otwi ihata pevi, ngame nondu uvu ewi tali popitha ndje mOshihebeli tali 

ti: ‘Saulus, Saulus, omolwashike to tidhagana ndje? Ngoye oto ialula ngoye mwene, 

sho to thanga ondungu yegonga.’ 

15Nena onde mu pula nda ti: ‘Ongoye lye, Omuwa?’ Oye okwa yamukula a ti: 

‘Ongame Jesus ngoka to mu tidhagana. 

16Ihe thikama, ikolelela komagulu goye. Ongame onde ku ihololele, opo ndi ku 

longekidhe, u ninge omuyakuli gwandje. Ongoye ou na okuhokololela aantu yalwe 

shoka we shi mono nena, naashoka tandi ke ku hololela komeho. 

17Ngame otandi ke ku hupitha miikaha yAaisraeli noyaapagani mboka tandi ku tumu 

kuyo. 

18Ngoye ou na okutonatitha omeho gawo, opo ya ze mo momilema, ye ye muuyelele, 

yo ya thige po epangelo lyaSatana, ye ye kuKalunga. Nena omolweitaalo lyawo 

okwiitaala ndje otaa ka dhiminwa po oondjo dhawo notaa ka pewa eha mongundu 

yaahogololwa yaKalunga.’ 

Paulus ta hokolola iilonga ye 

19“Onkee ano, omukwaniilwa Agrippa, ngame onda zimine okuvulika kemoniko 

lyomegulu. 

20Onkee ondu uvithile tango muDamaskus nomuJerusalem, opo ihe onde shi ningi 

moshilongo shaJudea ashihe nomokati kaapagani wo. Onde ya lombwele, yi 

itedhulule, ye ethe uulunde noya galukile kuKalunga, ya longe iilonga mbyoka tayi 

holola kutya oyi itedhulula. 

21Ano omolwokuuvitha kwa tya ngeyi Aajuda oya kwata ndje, manga nda li 

motempeli, noya li taa kambadhala okudhipaga ndje. 

22Ihe Kalunga okwa kwatha ndje, onkee sigo onena onda thikama mpaka notandi 

hololele aantu ayehe, naanamadhina naadhinwa, oshili. Nokuli shoka tandi popi, osho 

naanaa shoka aahunganeki naMoses ya tile kutya onashi ka ningwa: 

23kokutya Kristus oku na okusa, opo a ninge omutango mokuyumudhwa kuusi ye a 

uvithile Aajuda naapagani uuyelele wehupitho.” 

24Ano Paulus sho kwa li ti ipopile ngeyi, Festus okwe mu popitha newi enene a ti: 

“Paulus, oto yi oonkwengu! Elongo lyoye enene notali pilaaleke oondunge dhoye!” 

25Paulus okwe mu yamukula a ti: “Aawe, omusimanekwa Festus, inandi pilaala, ihe 

otandi popi oohapu dhoshili nodhi shi kwiinekelwa. 

26Omukwaniilwa Agrippa, otandi vulu oku ku hokololela iinima mbika nomukumo 

aguhe, oshoka ngoye owe yi tseya nawa. Ondi inekela shili kutya iinima mbika ayihe 

owe yi koneka, oshoka inayi ningilwa meholamo. 

27Omukwaniilwa Agrippa, owi itaale tuu shoka sha nyolwa kaahunganeki? Eeno, ondi 

shi kutya owe shi itaala.” 

28Nena Agrippa okwa lombwele Paulus a ti: “Oto dhiladhila aniwa kutya oto vulu 

okuninga ndje omukriste mokathimbo okafupi ke thike mpoka?” 

29Paulus okwe mu yamukula a ti: “Kashi na mbudhi kutya ethimbo ele nenge efupi, 

ngame otandi galikana ashike Kalunga, opo ngoye pamwe naantu ayehe mboka taa 

pulakene ndje ngashingeyi, mu ninge aakriste ngangame. Kakele ashike kaashoka 

kutya inandi hala, mu mangwe.” 

30Nena omukwaniilwa, omuleli gwoshilongo, naBernike naantu yalwe ayehe mboka 

ya li pamwe nayo, oya thikama e taa yi. 

31Ano mokweenda kwawo oya kundathana taa ti: “Omulumentu nguka ina ninga 

nando osha shoka sha gwana oku mu dhipagitha nenge oku mu tulitha mondholongo.” 

32Agrippa okwa lombwele ihe Festus a ti: “Omulumentu nguka ando okwa li ini 

igameka komupangeli Omuroma, ando ota mangululwa ashike.” 

IILONGA 27 

Paulus ta yi kuRoma nosikepa 

1Ano sho pwa tokolwa kutya otu na okuya kuItalia nosikepa, Paulus noonkwatwa 

yalwe ooyakwawo oya gandjwa miikaha yomukuluntu gwaakwiita gumwe, edhina lye 

Julius. Oye okwa li omukuluntu gwetanga lyaakwiita yAaroma ndyoka haku tiwa 

“Etanga lyomupangeli Omuroma”. 

2Nena otse otwa londo mosikepa yokuAdramiti, ndjoka ya li pokuthikama yu uka 

pomahelulilo ngoka ge li komunkulo gwefuta moshitopolwa shaAsia, notwa yi ihe. 

Aristarkus Omumakedonia gwokuTessalonika okwa yi pamwe natse. 

3Esiku lya landula okwa thiki kuSidon. Julius okwa li e na ombili naPaulus nokwe mu 

pe epitikilo oku ka talela po ookuume, opo ye mu pe shoka te shi pumbwa. 

4Okuza muSidon otwa tsikile olweendo nosikepa, ihe molwaasho ombepo oya li tayi 

tu dhenge noonkondo moshipala, otwa gama kombinga yontuntu yaKipro, opo tu 

henuke ombepo ndjoka onene. 

5Ano sho twa taaguluka efuta ndyoka lya gama komunkulo gwaKilikia naPamfilia, 

otwa thiki kuMira, oshilando shomuLikia. 

6Hwiyaka omukuluntu gwaakwiita okwa mono ko osikepa tayi zi kuAleksandria yu 

uka kuItalia nokwe tu lombwele, tu londe muyo. 

7Otse otwe ende kashona nakashona nuudhigu uunene, sigo lwahugunina otwa li 

ontega noshilando shedhina Knidos. Ihe ombepo sho ya li tayi tu dhenge moshipala, 

otwa nyengwa okuya koshilando shoka. Onkee otwa pitilile oshimpoko shaSalmoni 

notwe ya popepi nontuntu yaKreta kombinga ndjoka ihaaku pepe ombepo ondhigu. 

8Otwe ende twi igameka popepi nomunkulo notwa thiki nuudhigu uunene peha 

ndyoka hali ithanwa “Omatulilo omawanawa”, popepi noshilando shaLasea. 

9Opwa adhika pwa pita ethimbo ele, nosha ningi oshidhigu kutse okutsikila olweendo, 

oshoka esiku enene lyehanganitho nalyo wo olya adhika lya pita nale. Onkee Paulus 

okwe ya londodha a ti: 

10“Aalumentu ne, ondi wete kutya olweendo lwetu okuza mpaka otalu ka kala 

oludhigu nolu udha iiponga oyindji. Nokuli osikepa yo yene nofulaha yayo otayi ka 

mona oshiponga oshinene, ihe noomwenyo dhaantu otadhi ka kana wo.” 

11Ihe omukuluntu gwaakwiita okwa li i inekela oohapu dhomuwiliki nodhamwene 

gwosikepa, onkee ina zimina shoka sha tiwa kuPaulus. 

12Nokuli ehelulilo ndyoka kalya li unene ewanawa okukalwa pethimbo lyokufu. 

Onkee oyendji yomaalumentu mboka ya li mosikepa, oya li yu uvite kutya ihwepo 

ashike, yi idhenge mefuta yo ya kambadhale ya tale, ngele taa thiki kuFoiniks. Ndika 

olyo ehelulilo lyomuKreta lya taalela uuningininombugantu 

nuuningininombangalantu, moka ya li taa vulu okukala mo pokufu. 

Oshikungulu mefuta 

13Ombepo oya tameke ihe okupepa kashona tayi ziilile lwokuumbugantu. Nena 

aalumentu oya dhiladhila kutya otaa vulu okuthika hoka ya hala okuya. Onkee oya 

hili mo ohangela noye ende ya kunkula nomunkulo gwontuntu yaKreta, ngaashi tashi 

vulika. 

14Ihe mbalambala ombepo onenenene, ndjoka hayi ithanwa. “Oshikungulu 

shokuuzilombangalantu”, oya tukuluka tayi ziilile kontuntu. 

15Oyo oya yakele osikepa, onkee sho twa nyengwa oku yi ukililitha mokati kombepo, 

otwa gu mo ngomondhikwa, notwe etha osikepa, yi falafalwe kombepo. 

16Opo ihe otwa mono epopilo lyasha, sho twa thiki kuumbugantu wokantuntu kedhina 

Kauda. Oko hoka twa vulu okuninga nawa okawato komosikepa, ihe otwe shi ningi 

nuudhigu uunene. 

17Nena oyo oye ka hilile ihe mosikepa noya manga osikepa noongodhi. Ihe oya li ya 

tila kutya pamwe osikepa otayi ki idhenga kiituntu yokohi yomeya pomunkulo 

gwaLibia, onkee oya kulukitha othayila noye etha osikepa, yi endithwe kombepo. 

18Oshikungulu shika oshinene osha tsikile oku tu dhungadhunga noonkondo, onkee 

esiku lya landula oya tameke okuumbila ofulaha mefuta, 

19nesiku etitatu lya landula ko oyu umbu mo niikaha yawo yene iilongitho yosikepa. 

20Otwa kala omasiku ogendji inaatu mona nande etango nenge oonyothi, nombepo 

oya tsikile okupepa noonkondo. Lwahugunina otwa kanitha etegameno alihe 

lyokukala nomwenyo. 

21Ano aantu sho ya ningi omasiku ogendji inaaya lya sha, Paulus okwa thikama 

mokati kawo nokwe ya lombwele e ta ti: “Aalumentu ne, ando omwa li mwa taamba 

epukululo lyandje ne inamu za mo muKreta, ando omwa vulu okuyanda uupyakadhi 

mbuka auhe noshiponga shika. 

22Ihe ngashingeyi otandi mu indile, mu ikolelele. Oshoka kape na nando ogumwe 

gwomune ta kanitha omwenyo gwe; osikepa oyo ayike tayi ka yonuka po. 

23Oshoka uusiku mbuka omuyengeli gwaKalunga kandje, Kalunga ngoka handi mu 

longele, okwa li i ihololele ndje 

24nokwa lombwele ndje a ti: ‘Paulus, ino tila! Ongoye ou na oku ka thikama koshipala 

shomupangeli Omuroma. Nokuli omolwoye Kalunga ota ka hupitha ayehe mboka ye 

li pamwe nangoye mosikepa.’ 

25Onkee ano aalumentu ne, ikoleleleni, oshoka ngame ondi inekela lela kutya Kalunga 

ota ka tsakanitha naanaa shoka e shi lombwele ndje. 

26Tseni otatu ka falafalwa kombepo sigo okomunkulo gwontuntu yontumba.” 

27Uusiku wesiku etimulongo netine otwa adhika tatu alaalithwa natango kombepo 

mEfuta lyopokati. Ihe lwopokati kuusiku aanasikepa oya dhimbulula kutya otu li 

popepi nevi. 

28Onkee oya kulukitha ongodhi yoshumbu noya mono kutya uule womeya gefuta owa 

li u thike poometa omilongo ne, naasho ye shi ningi ishewe konima yokathimbo, oya 

mona kutya uule womeya ou thike poometa omilongo ndatu. 

29Oyo oya li ya tila kutya pamwe osikepa otayi ki idhenga komamanya gokohi 

yomeya, onkee oya kulukitha oohangela ne dhokosindo yosikepa noya li ya hala 

nokuhalelela, etango li pite. 

30Nena aanasikepa oya kambadhala okuza mo mosikepa, yi ihupithe. Oya tula 

okawato mefuta noya shendjeleke yakwawo ongotaa umbile oohangela dhokondete 

yosikepa mefuta. 

31Ihe Paulus okwa lombwele omukuluntu gwaakwiita naakwiita a ti: “Aanasikepa 

mbaka ngele itaa kala mosikepa, nena kamu na nando ompito yokuhupa.” 

32Nena aakwiita oya tete oongodhi ndhoka dha manga okawato noye ke etha, ka ye 

nefuta. 

33Ano etango sho lya li pokupita, Paulus okwa kumagidha aantu ayehe, ya lye, a ti: 

“Ngashingeyi omwa ningi omasiku omulongo nagane mwa tegelela, ku tye hwepo, ne 

inamu makela nando osha. 

34Onkee ano otandi mu indile, mu lye sha, oshoka iikulya otayi mu koleke, mu wape 

okuhupa. Oshoka one itamu ka adhika nando okoshiponga shasha.” 

35Ano Paulus sho a popi ngeyi, okwa kutha oshikwiila, a hambelele Kalunga e te shi 

pambula nokwa tameke ihe okulya. 

36Nena oyo ayehe oyi itsu omukumo noya tameke okulya. 

37Aantu atuhe mboka twa li mosikepa, otwa li omathele gaali nomilongo heyali 

naantu yahamano. 

38Ano aantu sho ya kuta, oya tameke ihe okweekelahi iilya mefuta, opo osikepa yi 

ninge ompu. 

Osikepa tayi teka 

39Etango sho lya piti, aanasikepa oya mono evi, ihe inaa tseya edhina lyeha ndyoka. 

Oyo oya dhimbulula okatulilo ke na omunkulo gwo opala noya tokola ihe, ya 

kambadhale okuukitha osikepa kokatulilo hoka, ngele otashi vulika. 

40Onkee oya tete oongodhi ndhoka dha manga oohangela e taye dhi gwithile mefuta. 

Pethimbo olyo tuu ndyoka oya dhitula oongodhi ndhoka dha kwata iihingitho. Opo 

ihe oya yelutha pombanda othayila yondete noyu ukitha osikepa lwokomunkulo. 

41Ihe osikepa oyi idhenge moshituntu shevi kohi yomeya e tayi tyuulile. Ondete 

yosikepa oya patekene noinayi vula we okwiinyenga, ihe osindo oya teyagulwa po 

komakuthikuthi. 

42Nena aakwiita oya dhiladhila okudhipaga oonkwatwa ayehe, opo dhaa wape okuya 

ontuku tadhi yogo ontente. 

43Ihe omukuluntu gwaakwiita sho a hala okuhupitha Paulus, okwe ya keelele kaaye 

shi ninge. Oye okwa lombwele ihe aalumentu ayehe mboka ye shi kuyoga ontente 

kutya naa nukile tango mefuta e taa yogo, sigo taa thiki komunkulo kevi. 

44Nena mboka ya hupu ko, ye ya landule ihe taa lyatelele kiipilangi nenge kiitekela 

yosikepa. Osho ngeyi tse atuhe otwa hupu notwa thiki nawa kevi. 

IILONGA 28 

MuMalta 

1Ano sho twa thiki nawa komunkulo, otu uvu kutya edhina lyontuntu ndjiyaka 

oMalta. 

2Aakali yokontuntu oye tu taamba nuukuume uunene. Oyo oya tema omulilo noye tu 

ithana, tu ka huhulukwe, oshoka omvula oya li tayi loko nokwa li ku na uutalala. 

3Nena Paulus okwa tyaya oshihampi shiikuni nomanga a li te yi tula peziko, eyoka 

olya zi miikuni omoluupyu womulilo e tali mu kanyatele koshikaha. 

4Aantu yokontuntu sho ya mono eyoka lye endjelela koshikaha shaPaulus, oya 

lombwelathana ya ti: “Omulumentu nguno oye omudhipagi, oshoka nando a hupithwa 

mefuta, Kalunga kuuyuuki ina pitika, a kale e na omwenyo.” 

5Ihe Paulus okwa pupulile eyoka meziko ye ina mona nando oshiponga shasha. 

6Oyo oya li ya tegelela, Paulus a zinde nenge i ihate pevi e ta si. Ihe sho ya tegelele 

ethimbo ele noya dhimbulula kutya Paulus oku li nawa kee na nando oshiponga 

shasha, oya lundulula omadhiladhilo gawo noya ti: “Oye kalunga!” 

7Popepi neha ndyoka opwa li pu na omapya gomukuluntu gwontuntu Publius. Oye 

okwe tu taamba nombili e tatu menekele puye uule womasiku gatatu. 

8He yaPublius okwa li ta alukwa e na olwiidhi noshimela shombinzi. Nena Paulus 

okwa yi mondunda ye, a galikana, e te mu tenteke iikaha nokwe mu aludha. 

9Ano omolwoshiningwanima shika aavu yalwe ooyakwawo yokontuntu oye ya 

kuPaulus, oye nokwe ya aludha. 

10Oyo oye tu pe omagano ogendji, naasho twa yi mosikepa, oye tu pe oompumbwe 

dhomondjila. 

Okuza muMalta nokuya kuRoma 

11Oomwedhi ndatu sho dha piti po, otwa yi mosikepa yokuAleksandria hayi ithanwa 

“Ookalunga aakwanambwiyu”, ndjoka ya kala montuntu ndjika okufu akuhe. 

12Otse otwa thiki koshilando shaSirakusa notwa kala mo omasiku gatatu. 

13Okuza mpoka otwa yi nosikepa notwa thiki kuRegio. Esiku lya landula ombepo oya 

tameke okupepa tayi zi kuumbugantu noye tu thikitha momasiku gaali 

koshilandotulilo Puteoli. 



1770 

 

Ombiimbeli Ondjapuki 
@ 2008, Bible Society in Namibia. 

 

 

 

 

14Otwa adha mo ooitaali yamwe noye tu pula, tu kale puyo uule woshiwike shimwe. 

Opo ihe otwa thikama, tu ye kuRoma. 

15Ooitaali ooyakwetu yomuRoma oyu uvu kutya otu li mondjila, onkee oye ya oku tu 

tsakaneka opOshilandelo shaAppius nopOondjendingulu ndatu. Paulus sho e ya 

mono, okwa hambelele Kalunga nokwa tsuwa omukumo. 

MuRoma 

16Ano sho twa thiki muRoma, Paulus okwa pitikilwa okwiikalela e na omukwiita te 

mu tonatele. 

17Omasiku gatatu sho ga piti po, Paulus okwi ithana aakuluntu yAajuda koshigongi. 

Sho ya gongala, okwe ya lombwele ta ti: “Aamwameme! Ngame nando inandi yona 

sha koshigwana shetu nenge koompango ndhoka twe dhi thigulula kootate, aantu 

yomuJerusalem oya gandja ndje miikaha yAaroma. 

18Aaroma oya pulapula ndje noya li ya hala okumangulula ndje, oshoka oya mono 

kutya inandi ninga nando osha sha gwana okudhipagitha ndje. 

19Ihe Aajuda sho ya tamaneke oshinima shika, onda thiminikwa okwiigameka 

komupangeli Omuroma, nonando kandi na sha shokutamanana naantu yoshigwana 

shaandjetu. 

20Onkee ano ondi indile, ndi mu mone, tse tu popyeni, oshoka ngame ondi li 

momalyenge ngaka omolwaangoka a tegelelwa koshigwana shAaisraeli.” 

21Nena Aajuda oye mu lombwele ya ti: “Tse inatu mona nando oontumwafo dhasha 

dha za kuJudea tadhi ku popi. Osho wo kape na nando ogumwe gwomooyakwetu 

mboka ya zi hwiyaka a popi nenge a hokolola sha oshiwinayi kombinga yoye. 

22Ihe tse otwa hala okuuva omadhiladhilo goye, oshoka otwa ndhindhilika kutya 

akuhe aantu otaa popi nokutamaneka ongundu yeni.” 

23Onkee ano oyu uvathana esiku lyokutsakanena ishewe naPaulus, nomesiku ndyoka 

ongundu onene yaantu yi vule ndjiyaka yotango, oye ya kehala hoka kwa li Paulus. 

Okuza ongula sigo ongulohi Paulus okwe ya fatululile nokwe ya hokololele 

Oshilongo shaKalunga. Oye okwa totha mo omatumbulo mompango yaMoses 

nomiinyolwa yaahunganeki, e ya tompo, yi itaale Jesus. 

24Yamwe yomuyo oya tompwa koohapu dhe, ooyakwawo oya li inaa hala okwiitaala. 

25Osho ngeyi oya zi po puye yaa uvitathane. Paulus okwe ya lombwele owala a ti: 

“Nani Ombepo Ondjapuki okwa popitha omuhunganeki Jesaja oohapu dha tsa, sho a 

lombwele oohokulu 

26a ti: 

‘Inda, u ka lombwele aantu yoshigwana shika, u tye: One otamu ka kala 

nokupulakena, ihe itamu uvu ko. Otamu ka kala nokutala, ihe itamu mono ko. 

27Oshoka omadhiladhilo gaantu yoshigwana shika oga simpa, omakutsi gawo oye ga 

thitika. Nomeho gawo oga thithikila. Oshoka ando hasho, ando omeho gawo otaga 

mono ko, omakutsi gawo otaga uvu ko, nomadhiladhilo gawo ando otaga pyokoka, 

ando otaa itedhulula e taa galukile kungame. Ongame notandi ya aludha.’ ” 

28Hugunina Paulus okwa ti: “Ano kaleni mu shi shi kutya elaka lyaKalunga 

lyehupitho olya tuminwa kaapagani; oyo notaye ke li uva ko.” 

29[Paulus sho a popi oohapu ndhika, Aajuda oye mu thigi po noya yi nomaludhi 

omanene mokati kawo.] 

30Paulus okwa kala megumbo e li thithwa nohe li futile uule woomvula mbali nokwa 

kundathana naayehe mboka ye ya oku mu talela po. 

31Nuulaadhi uunene oye oku uvithile aantu Oshilongo shaKalunga nokwe ya 

hokololele Omuwa Jesus Kristus, ye ina keelelwa nando okomuntu. 

AAROMA 

AAROMA 1 

1Ontumwafo ndjika oya zi kuPaulus, omumati gwaJesus Kristus, a hogololwa nokwi 

ithanwa kuKalunga, a ninge omuyapostoli okuuvitha elaka lye etoye. 

2Elaka ndyoka etoye Kalunga okwe li uvanekitha nale aahunganeki ye mOmanyolo 

omayapuki. 

3Olyo tali popi Omwana, Omuwa gwetu Jesus Kristus, ngoka pankalo yopantu a zi 

moluvalo lwaDavid. 

4Ihe pankalo yopaKalunga mokuyumudhwa kwe kuusi okwa hololwa oye Omuna 

gwaKalunga, ngoka e na oonkondo. 

5OmolwaKristus ngame onda pewa kuKalunga oshilonga shuuyapostoli kesilohenda, 

aantu yomiigwana ayihe opo ya vulike kuye noye mu itaale. 

6Nena nane mboka mu li muRoma Kalunga okwe mu ithana, mu ninge aantu yaJesus 

Kristus. 

7Onkee tandi mu nyolele, ne amuhe mu li muRoma kutya Kalunga oku mu hole, sho e 

mu ithana, mu ninge aantu ye mwene. Silweni ohenda, ne mu kale mu na ombili 

yaKalunga Tate noyOmuwa Jesus Kristus. 

Egalikano lyehambelelo 

8Tango otandi hambelele Kalunga kandje omolwaJesus Kristus, ngele tandi mu 

dhiladhila one amuhe, oshoka eitaalo lyeni otali hokololwa akuhe muuyuni auhe. 

9Kalunga oye e shi shi kutya ote popi oshili. Oye ngoka handi mu longele nomwenyo 

gwandje aguhe omokuuvitha elaka etoye tali popi Omwana. 

10Ohandi mu dhimbulukwa aluhe momagalikano gandje nohandi indile wo Kalunga, 

ngele e shi hala, ndi mone ompito mokathimbo haka kahugunina okuya kune. 

11Onda hala noonkondo oku mu talela po, opo ndi gandje sha kune kombinga 

yomagano gopambepo. 

12Osho ngaaka otatu vulu okutsaathana omukumo kombinga yeitaalo lyetweni atuhe. 

13Inandi hala oku shi mu holeka, aamwameme, kutya olwindji onda li nda hala okuya 

kune, ihe sigo oompaka onda mono omaimbo. Onda li nda hala okulikola 

aayitedhululi mokati keni ongaashi nomiigwana yilwe. 

14Oshoka ondi na ongunga kaantu ayehe, kwaamboka ya huma komeho naamboka 

inaaya huma komeho, kwaamboka ya longwa naamboka inaaya longwa. 

15Onda hala oku mu uvithila wo elaka etoye, mboka mu li muRoma. 

Oonkondo dhevaangeli 

16Ano ngame inandi sa evaangeli ohoni, oshoka olyo oonkondo dhaKalunga tadhi 

hupitha ayehe mboka yi itaala. Tango Aajuda nosho wo Aagreka. 

17Oshoka evaangeli otali holola, nkene Kalunga ta ningi aantu aayuuki koshipala she. 

Shika otashi ningwa keitaalo alike okuza ketameko sigo opehulilo. Ongaashi kwa 

nyolwa: “Omuntu ngoka a ningi omuyuuki koshipala shaKalunga, ota kala e na 

omwenyo molweitaalo.” 

Aantu ayehe aalunde 

18Onkee ano ondjahi yaKalunga otayi zi megulu, yi adhe ondhino yokudhina Kalunga 

nuuwinayi auhe waantu, sho haa siikile oshili nuuwinayi wawo. 

19Kalunga ote ya geele, oshoka ashihe shoka aantu taa vulu oku shi tseya kombinga 

yaKalunga, oshi li puuyelele mokati kawo. Kalunga mwene okwe shi ya hololele. 

20Okuza Kalunga sho a shiti uuyuni, nando oye iha monika, okwa holola puuyelele 

oonkondo dhe dhaaluhe nuukalunga we. Aantu otaa vulu okukoneka Kalunga miinima 

mbyoka e yi shiti. Onkee itaa vulu okwiipopila. 

21Oyo oya tseya Kalunga, ihe inaye mu simaneka yo inaye mu hambelela, ngaashi e 

shi ilongela. Omadhiladhilo gawo ga ningi gaa na oshilonga yo kaye na oondunge, 

noomwenyo dhawo odhu udha omilema. 

22Sho taa itanga kutya oyo aanandunge, oya ningi aagoya. 

23Peha lyokugalikana Kalunga ihaa hulu po oya galikana oshiyelekela sholupe 

lwomuntu ta hulu po, nosholupe lwoondhila, lwiinamwenyo nenge lwaambyoka hayi 

ipwedha. 

24Onkee Kalunga okwe ya ethele muuhalu womomadhiladhilo gawo, tau ya fala 

mokunyateka omalutu gawo yene. 

25Oyo ya pingakanitha oshili yaKalunga niifundja, sho taa galikana yo taa longele 

oshishitwa peha lyOmushiti, ngoka a gwana okusimanekwa aluheluhe. Amen. 

26Onkee ano Kalunga okwe ya ethele muuhalu tau sitha omuntu ohoni. Aakiintu yawo 

oya lundulula omukalo gwopanshitwe gwokukalathana nomulumentu. 

27Osho wo aalumentu oye etha omukalo gwopanshitwe gwokukalathana nomukiintu 

noya longo iihuna. Oyo oya mono egeelo lye ya yeleka omolwepwidhuko lyawo. 

28Ano sho ya dhini okunongela Kalunga, Kalunga naye wo okwe ya ethele 

momadhiladhilo gawo omawinayi nomokulonga shoka shiihuna. 

29Oyo oyu udhilila muyo yene uugoyoki woludhi kehe: uuwinayi, olwiho, 

uukolokoshi; oyu udha efupa, edhipago, oontamanana, ekotokelo, onyanya. 

30Oyo aahokoli naalundili. Oyo oye tonde Kalunga. Oyo oompote noye hole uuntsa. 

Oyo aainomi yo ye na iineya. Oyo ihaa vulika kaakuluntu yawo. 

31Oyo aagoya naayoni yomauvathano. Oyo kaye na olukeno nondjaalela. 

32Oyo oya tseya oshili yiipango yaKalunga kutya mboka haa ningi ngeyi, oyo oyi 

lilongela eso. Ihe haashoka ashike, sho haa longo ngeyi, ihe unene tuu, sho haa panda 

mboka ye li miilonga ya tya ngeyi. 

AAROMA 2 

1Kuume kandje, ngele oho pangula yakweni, ito vulu okwiipopila, nando ou kale 

ongoye lye. Oshoka ngele oho pangula yalwe, ihe nani mbyoka to ya pele uusama oyo 

ho ningi, nena oto ipangula ngoye mwene. 

2Tse otu shi shi kutya Kalunga oku li mondjila, uuna ta pangula aantu mboka haa 

yono omayono ga tya ngeyi. 

3Ihe ngoye, kuume kandje, gwanitha mwene shoka ho pele yakweni uusama. Oto 

dhiladhila kutya oto fadhuka po epangulo lyaKalunga? 

4Pamwe owa dhini uuwanawa we waa shi kuyelekwa, eidhidhimiko nontalanteni ye? 

Ino tseya nani, uuwanawa waKalunga ou lile po oku ku hila, wi itedhulule? 

5Ihe molweikukutiko nokwaavulika kwoye oto igongelele egeelo mesiku ndyoka, 

uuna ondjahi yaKalunga nepangulo eyuuki tayi ka hololwa. 

6Oshoka Kalunga ota ka futa omuntu kehe ngaashi i ilongela. 

7Aantu mboka taa dhiginine okulonga uuwanawa, otaa lalakanene eadhimo, esimano 

nokukalamwenyo itaaku hulu; Kalunga ote ke ya pa omwenyo gwaaluhe. 

8Aantu mboka yi ihole, ohaa tindi oshili e taa landula shoka sha puka. Onkee ondjahi 

negeelo lyaKalunga otayi ya kombanda yawo. 

9Uudhigu nuuwehame otau adha ayehe mboka haa longo uulunde, tango Aajuda 

nosho wo aapagani. 

10Ihe Kalunga ota ka gandja eadhimo, esimano nombili kwaayehe mboka haa longo 

uuwanawa, tango Aajuda nosho wo aapagani. 

11Oshoka Kalunga oha ningile aantu ayehe shi thike pamwe. 

12Aapagani sho yaa na ompango yaMoses, otaa yono e taa ka kana yaa na ompango. 

Aajuda oye na ompango; oyo otaa yono e taa pangulwa pampango. 

13Oshoka aantu itaa ningi aayuuki koshipala shaKalunga molwokuuva ompango, ihe 

omolwokugwanitha shoka tashi pulwa kompango. 

14Aapagani kaye na ompango, ihe uuna taa gwanitha shoka tashi pulwa kompango 

pandunge dhawo, nena oyo ompango kuyo yene, nando kaye na ompango. 

15Nena omikalo dhawo otadhi holola kutya shoka tashi pulwa kompango, osha 

nyolelwa momitima dhawo. Omaiyuvo gawo otaga koleke wo oshili ndjika, oshoka 

omadhiladhilo tage ya tamaneke nenge tage ya popile. 

16Palaka etoye ndyoka tandi li uvitha, Kalunga ota ka ninga Jesus Kristus omupanguli 

gwiiholekwa ayihe yomomitima dhaantu. 

Aajuda nompango 

17Ongiini kombinga yoye? Ngoye oho iti Omujuda, owi inekela ompango noho itanga 

kutya ngoye omuntu gwaKalunga. 

18Ngoye owa tseya ehalo lyaKalunga nowi ilonga mompango okuyoolola shoka shi li 

mondjila. 

19Owi ishi kutya ongoye omukwatiketi gwaaposi, uuyelele waamboka ye li 

momilema, 

20omuputudhi gwaagoya nomulongi gwaanona, ngoka u na mompango ehuku 

lyuunongo nolyoshili. 

21Ngoye oho longo yalwe, ihe omolwashike ihoo ilongo ngoye mwene? Oho uvithile 

aantu yaa yake, ngoye iho yaka? 

22Ngoye oho indike aantu yaa hondele, ngoye iho hondele? Ou tonde iikalunga, ngoye 

iho yaka mootempeli? 

23Oho itanga, sho u na ompango yaKalunga, ihe iho shekitha Kalunga, sho ho yono 

ompango ye? 

24Oshoka okwa nyolwa kutya omolwAajuda aapagani otaa sheke edhina lyaKalunga. 

25Efukaleko otali ku kwatha owala, ngele to vulika kompango. Ihe ngele iho vulika 

kompango, nena owa faathana naanguka inaa fukalekwa, nando ngoye owa 

fukalekwa. 

26Ngele omupagani ngoka inaa fukalekwa ta vulika komalombwelo gompango, 

Kalunga ite mu tala nani ongo a fukalekwa? 

27Ne Aajuda otamu ka pewa uusama kaapagani. Oshoka ohamu yono ompango, 

nonando omu yi na ya nyolwa, nane yene omwa fukalekwa, manga aapagani haa 

vulika kompango, nonando inaa fukalekwa panyama. 

28Omujuda gwashili ke shi ngoka ta monika kombanda, nefukaleko lyashili kali shi 

ndyoka tali ningwa kombanda panyama. 

29Ihe Omujuda gwashili oye ngoka Omujuda meni lye, a fukalekwa momutima gwe. 

Shika kashi shi oshilonga shompango, ihe oshilonga shOmbepo yaKalunga. Omuntu a 

tya ngaaka ota pewa esimano kuKalunga, hakaantu. 

AAROMA 3 

Aajuda oye vule tuu aapagani? 

1Ano Aajuda oye vule aapagani mushike? Efukaleko oli na tuu ekwatho lyasha? 

2Eeno, Aajuda oye na oshindji pamikalo odhindji. Shotango, oya pewa oohapu 

dhaKalunga. 

3Ongiini ano, yamwe yomuyo sho inaa itaala? Okwaaitaala kwawo otaku ningi tuu, 

Kalunga a kale kee shi omwiinekelwa? 

4Itashi vulika! Kalunga oye omunashili, nonando omuntu kehe oye omufundja. 

Ngaashi enyolo tali ti: “Ngele to popi, aluhe ou li mondjila. Ngele to tamanekwa, 

ongoye to sindana.” 

5Ihe ongiini ano, omayono getu ngele otaga holola kutya Kalunga oye omuyuuki? 

Otatu ti ngiini ano? Otatu ti, Kalunga oha longo epuko, ngele te tu geele? Mpaka ote 

popi pantu. 

6Aawe, hasho! Kalunga ota vulu ngiini okupangula uuyuni, ngele ke shi omuyuuki? 

7Ihe ongiini, oshili yaKalunga, ndjoka tayi mu simanekitha, ngele otayi hololwa nawa 

kiifundja yandje? Omolwashike ndi na okupangulwa natango ndi li omulunde? 

8Omolwashike itaandi ti: “Tu longeni uuwinayi, opo mu ze uuwanawa?” Oshoka 

aantu yamwe oya sheke ndje nokulundila ndje kutya onda popi ngeyi. Oyo otaa ka 

pangulwa, ngaashi ye shi ilongele. 

Kaku na omuntu omuyuuki 

9Ongiini ano? Tse Aajuda otu li nawa ando tu vule aapagani? Aawe, hasho! Oshoka 

onde shi ulike nale kutya Aajuda naapagani ayehe oye li kohi yoonkondo dhuulunde. 

10Ongaashi kwa nyolwa taku tiwa: “Kaku na nande omuntu gumwe omuyuuki. 

11Kaku na nando ogumwe u uvite ko, kaku na nando ogumwe ta kongo Kalunga. 

12Aantu ayehe oye etha Kalunga. Ayehe oya puka. Kaku na nando ogumwegumwe ta 

longo uuwanawa. 

13Omiligu dhawo odha fa ombila ye ekama. Omalaka gawo ogu udha oohapu 

dhomakoto. Omilungu dhawo otadhi popi oohapu oombwinayi dha fa uuzigo 

wontoka. 

14Omakana gawo ogu udha omatukano omadhigu. 

15Oyo otaa matuka, ya ka dhipage omuntu. 

16Eyonuuko niiponga otayi kala mpoka ye enda. 

17Oyo inaa tseya ondjila yombili, 

18yo inaa ilonga okutila Kalunga.” 

19Ngashingeyi otu shi shi kutya ashihe shoka sha nyolwa mompango, otayi shi 

lombwele mboka ye li kohi yoonkondo dhompango, opo omuntu kehe a mutikwe, 

nuuyuni auhe u tompwe kutya ou na oondjo koshipala shaKalunga. 

20Oshoka kaku na nando omuntu ta ningi omuyuuki koshipala shaKalunga, sho a 

gwanitha shoka tashi pulwa kompango; oshoka ompango oyi lile po okutseyithila 

omuntu kutya oye omulunde. 

Uuyuuki womeitaalo 

21Ihe ngashingeyi Kalunga okwa holola po ondjila yokuninga aantu aayuuki koshipala 

she kaayi na sha nompango. Ompango naahunganeki oye shi popi kutya 

22Kalunga ota ningi aantu aayuuki, sho yi itaala Jesus Kristus. Oye ote shi ningile 

aantu ayehe mboka yi itaala pwaa na eyooloko. 

23Oshoka aantu ayehe oya yona, kaye na oonkondo dhoku ya hupitha. 

24Ihe molwomagano gesilohenda lye Kalunga ote ya ningi aayuuki, oshoka Jesus 

Kristus okwe ya kulila. 

25Kalunga okwa gandja Jesus, opo mokusa kwe a ninge iikulila, moka aantu mboka 

ye mu itaala, taa dhiminwa po oondjo dhawo. Kalunga okwe mu gandja, opo a ulike, 

nkene ta ningi aantu aayuuki koshipala she. Nale Kalunga okwa li i idhidhimikile 

nokwe etha oondjo dhaantu, inee ya geela omolwadho. 

26Ngashingeyi Kalunga ota holola kutya oye oku li mondjila, sho ta ningi omuntu 

kehe ngoka i itaala Jesus, omuyuuki koshipala she. 

27Otatu vulu natango tuu okwiitanga? Aawe, itashi vulika we! Omolwashike? 

Omolwaashoka omuntu ta gwanitha ompango? Aawe, omolwaasho i itaala. 

28Ano otatu ti kutya omuntu ota ningi owala omuyuuki koshipala shaKalunga, sho i 

itaala, ihe hamolwaasho ta gwanitha shoka tashi pulwa kompango. 

29Nenge Kalunga okAajuda ayeke? Ke shi nani Kalunga kaapagani wo? Eeno, 

okaapagani wo. 

30Kalunga gumwe awike, ngoka ta ningi Aajuda aayuuki koshipala she omolweitaalo 

lyawo nosho wo aapagani omolweitaalo lyawo. 

31Ano ompango otatu yi dhimi po molweitaalo? Aawe, hasho; ihe otatu yi koleke. 

AAROMA 4 

Oshiholelwa shaAbraham 

1Otatu ti ngiini ano kombinga yatatekulu Abraham pazimo? Oye okwa mono shike? 

2Ngele Abraham okwa ningi omuyuuki koshipala shaKalunga molwaashoka e shi 

ningi, nena ota vulu oku shi itangela, ihe hakoshipala shaKalunga. 

3Oshoka enyolo otali ti: “Abraham okwi itaale Kalunga, nomolweitaalo ndika 

Kalunga okwe mu tala ihe omuyuuki.” 

4Omuntu ngoka ta longo, oha futwa, nondjambi ye itayi talwa kutya oshinima sha 

gandjwa omagano, aawe, otayi talwa oshinima e shi ilongele ye mwene. 

5Omuntu ngoka iti ilongele sha, ihe okwi itaala Kalunga, ngoka ta taamba omulunde a 

kale kee na oondjo, ota talwa omuyuuki koshipala shaKalunga omolweitaalo lye. 

6Shika osho naanaa shoka David e shi popi, sho a ti kutya omuumentu omunelago oye 

ngoka Kalunga te mu tala omuyuuki pwaa na iilonga: 

7“Aanelago aantu mboka Kalunga e ya dhimina po omayono gawo, oomboka oondjo 

dhawo dha siikilwa. 

8Omuntu omunelago oye ngoka Omuwa itaa yalula we oondjo dhe.” 

9Ano elago ndino tali popiwa kuDavid olyaamboka ya fukalekwa ayeke? Aawe, 

olyaamboka wo inaa fukalekwa. Oshoka otwa ti: “Abraham okwi itaale Kalunga, 

nomolweitaalo ndika Kalunga okwe mu tala ihe omuyuuki.” 

10Shika osha ningwa uunake? Ndishi omanga Abraham a li inaa fukalekwa. 

11Tango okwi itaale, opo ihe okwa fukalekwa, nokufukalekwa kwe okwa ningi ihe 

endhindhiliko tali koleke kutya Kalunga okwa tala Abraham omuyuuki koshipala she, 

sho i itaala. Ngashingeyi Abraham oye he yopambepo yaayehe mboka yi itaala 

Kalunga noya taambwa aayuuki koshipala she, nonando inaa fukalekwa. 

12Oye wo he yaamboka ya fukalekwa, hamolwaasho owala ya fukalekwa, ihe 

omolwaasho ye li meitaalo ndyoka tate Abraham a li e li na, manga inaa fukalekwa. 

Eitaalo otali taamba euvaneko lyaKalunga 

13Kalunga oku uvanekele Abraham, uuyuni u ninge we nowoluvalo lwe. Euvaneko 

ndika inali ningwa ando molwaasho Abraham a gwanitha ompango, ihe omolwaasho i 

itaala, naKalunga okwe mu tala omuyuuki. 

14Oshoka ngele omauvaneko gaKalunga otaga pewa mboka taa gwanitha ompango, 

nena eitaalo lyomuntu itali kwatha sha nomauvaneko gaKalunga kage na oshilonga. 

15Ano ompango otayi etelele ondjahi yaKalunga; ihe hoka kwaa na ompango, kaku na 

wo eyono lyompango. 

16Euvaneko olya gandjwa molweitaalo, opo li kolekwe nawa kutya olyo esilohenda 

lyaKalunga koluvalo aluhe lwaAbraham, hakwaamboka haa vulika kompango, ihe 

nokwaamboka wo yi itaala ngaashi Abraham. Oshoka Abraham oye tate yopambepo 

atuhe mbaka. 

17Ongaashi enyolo tali ti: “Ngame onde ku ningi he yiigwana oyindji.” Euvaneko oli 

na oshilonga oshinene koshipala shaKalunga, ngoka i itaalwa kuAbraham. Oye 

Kalunga ngoka ta yumudha aasi, naangoka ta popi, iinima mbyoka ya li yaa ko e tayi 

holoka. 

18Abraham okwi itaale nokwa tegamene, manga pwaa na sha shokutegamenwa, onkee 

okwa ningi he yiigwana oyindji. Ongaashi enyolo tali ti: “Oluvalo lwoye otalu ka 

ningwa wo olwindji.” 

19Oomvula dhaAbraham odha li lwopethele, ihe ina nengena meitaalo lye, nando e 

wete kutya olutu lwe kalu na we oonkondo dholuvalo, naSara ita vala we. 

20Oye okwi itaale ye ina limbililwa shoka e shi uvanekelwa kuKalunga, onkee eitaalo 

lye olye mu koleke e ta hambelele Kalunga. 

21Oshoka Abraham okwa li e shi shi nawa kutya shoka Kalunga e shi uvaneke, ota 

vulu oku shi gwanitha. 

22Onkee ano Kalunga okwa tala Abraham omuyuuki koshipala she, sho i itaala. 

23Oohapu ndhika: “Kalunga e mu tala omuyuuki koshipala she,” inadhi nyolwa 

molwaAbraham awike, 

24ihe odha nyolwa wo molwetu, mboka tatu talwa aayuuki, sho twi itaala Kalunga 

ngoka a yumudha Omuwa gwetu Jesus kuusi. 

25Kalunga okwa gandja Jesus omolwoondjo dhetu nokwe mu yumudha kuusi, e tu 

ninge aayuuki koshipala she. 

AAROMA 5 

Aayuuki koshipala shaKalunga 

1Ano ngashingeyi sho twa ningwa aayuuki koshipala shaKalunga molweitaalo, otu na 

ombili naKalunga omolwOmuwa gwetu Jesus Kristus. 

2Oshoka molweitaalo Kristus okwe tu thikitha mesilohenda lyaKalunga, moka tu li 

mo ngashingeyi. Onkee ano tu nyanyukweni mokutegamena eadhimo lyaKalunga. 

3Hasho shika ashike, ihe otatu nyanyukwa wo, sho tu li muudhigu, sho tu shi shi 

kutya muudhigu ohamu zi eidhidhimiko. 

4Eidhidhimiko otali tu kwatha okusindana memakelo notamu zi omukumo gwetu 

gwokutegamena. 

5Okutegamena itaku tu sitha ohoni, oshoka ohole yaKalunga oya tililwa moomwenyo 

dhetu kOmbepo Ondjapuki, ndjoka twe yi pewa omagano kuKalunga. 

6Ano manga twa li twaa na nando etegelelo lyasha, Kristus okwa sile aakolokoshi 

pethimbo lyu uthwa kuKalunga. 

7Osho oshinima oshidhigu, omuntu gwontumba ngele ta si omolwomuyuuki. Eeno, 

pamwe otashi vulika, omuntu gwontumba ta si omolwomuntu gumwe omwaanawa. 

8Ihe Kalunga okwe tu hololele kutya oku tu hole, Kristus sho a si peha lyetu, manga 

twa li aalunde. 

9Unene tuu ngashingeyi, sho twa ningwa aayuuki koshipala shaKalunga omolweso 

lye, Kristus ote tu hupitha, twaa adhike kondjahi yaKalunga. 

10Oshoka manga twa li aatondi yaKalunga, Kalunga okwe tu hanganitha naye mwene 

meso lyOmwana. Ano unene ngashingeyi sho tu li mehangano naKalunga, otatu 

hupithwa kokukala kwaKristus e na omwenyo. 

11Ihe hasho shika ashike; tse otatu nyanyukilwa Kalunga omolwOmuwa gwetu Jesus 

Kristus, ngoka e tu hanganitha naKalunga. 

Adam naKristus 

12Uulunde owe etwa muuyuni komuntu gumwe, nuulunde we owe etelele eso. Onkee 

ano eso olya taandele maantu ayehe, oshoka ayehe oya yono. 

13Uulunde omo wa li muuyuni, manga ompango inaayi gandjwa; ihe manga kaakwa li 

ompango, uulunde owa li inaau yalulwa. 

14Ihe okuza kethimbo lyaAdam sigo okethimbo lyaMoses eso olya pangele maantu 

ayehe naamboka inaaya yona ngaashi Adam, ngoka a li inaa vulika koshipango 

shaKalunga. Adam okwa li oshiholelwa shaanguka te ke ya. 

15Ihe mbaka yaali inaa faathana, oshoka omagano gesilohenda lyaKalunga itaga vulu 

okuyelekwa nokuyona kwaAdam. Eeno, aantu oyendji oya si omolwokuyona 

kwomuntu gumwe. Ihe esilohenda lyaKalunga enenenene nomagano ge ogendjigendji 

kaantu oyendji omolwesilohenda lyomuntu gumwe, Jesus Kristus. 

16Ihe opu na eyooloko pokati komagano gaKalunga neyono lyomuntu ngoka gumwe. 

Eyono lyomuntu ngoka gumwe olye mu etele a pangulilwe eso. Ihe esilohenda 

lyaKalunga olyo okumangulula omuntu konima yokuyona okwindji. 

17Eeno, omolwokuyona kwomuntu gumwe eso olya tameke okupangela maantu 

omolwomuntu ngoka gumwe. Ihe shoka sha ningwa kwaanguka gumwe, Jesus 

Kristus, osho oshinene. Omolwe ayehe mboka taa pewa eudho lyesilohenda 

lyaKalunga nomagano guuyuuki we, otaa ka pangela mokukalamwenyo kwawo. 

18Ano ngashika okuyona kwagumwe kwe etele aantu ayehe epangulo, osho tuu wo 

oshilonga shimwe shuuyuuki otashi mangulula aantu ayehe e taa pewa omwenyo. 

19Ngaashi aantu ayehe ya ningi aalunde omolwokwaavulika kwomuntu gumwe, ano 

osho tuu oyendji otaa ningwa aayuuki koshipala shaKalunga omolwokuvulika 

kwomuntu gumwe. 

20Ompango oya gandjwa, opo yi indjipaleke omayono; ihe mpoka oondjo dha ningi 

odhindji, opo mpoka wo esilohenda lyaKalunga tali ningi olindji. 

21Oshoka ngashika uulunde wa pangele mokweeta eso, osho tuu wo esilohenda 

lyaKalunga otali pangele li na uuyuuki, li tu fale momwenyo gwaaluhe omolwaJesus 

Kristus, Omuwa gwetu. 

AAROMA 6 

Sho twa kwatunuka mo muulunde, otu na omwenyo muKristus 

1Otatu ti ngiini ano? Otu na okukala muulunde, opo esilohenda lyaKalunga li ninge 

olindji? 

2Aawe, itashi vulika! Tse sho twa kwatunuka mo muulunde, otashi vulika ngiini, tu 

kale mo natango? 

3One omu shi shi nawa kutya uuna ndoka twa shashwa, otwa yi muukumwe naJesus 

Kristus notwa yi wo muukumwe naye meso. 

4Mokushashwa kwetu otwa si notwa fumvikwa pamwe naye. Ihe ngaashi Kristus a 

yumudhwa kuusi koonkondo dheadhimo lyaHe, osho natse wo otatu vulu okweenda 

mokukalamwenyo okupe. 

5Oshoka ngele twa faathana naye mokusa kwa fa kwe, osho wo otatu ka faathana naye 

mokuyumudhwa kuusi ngaashi ye. 

6Tse otu shi shi kutya omuntu gwetu omukulu okwa si pamwe naKristus 

komushigakano, opo oonkondo dhomuntu guulunde dhi hanagulwe po, twaa kale we 

aapika yuulunde. 

7Oshoka omuntu ngele okwa sa, nena okwa mangululwa moonkondo dhuulunde. 

8Ngele otwa si pamwe naKristus, nena otwi itaala wo kutya otatu ka kala tu na 

omwenyo pamwe naye. 

9Oshoka otu shi shi kutya Kristus okwa yumudhwa kuusi, ita si we. Eso kali na we 

oonkondo oku mu pangela. 

10Kristus sho a si, okwa si moluulunde lumwe aluke; ihe sho a kala e na omwenyo, 

okwa kalele Kalunga. 

11Osho nane wo omu na okudhiladhila kutya omwa kwatunuka mo muulunde, ihe 

omu na omwenyo, mu longele Kalunga muukumwe naJesus Kristus. 

12Uulunde kau na okupangela we momalutu geni omasi, mu vulike ando kuuhalu 

womuntu guulunde. 

13Ne inamu gandja iilyo yomalutu geni muulunde, yi longithwe miilonga iiwinayi. Ihe 

igandjeni ne yene kuKalunga, mu kale mwa yumudhwa kuusi, ne mu pe Kalunga 

uuntu weni auhe, u longithwe miilonga iiwanawa. 

14Uulunde kau na oku mu pangela, oshoka kamu li kohi yompango, ihe okohi 

yesilohenda lyaKalunga. 

Aapika yiilonga iiwanawa 

15Ongiini ano, otu na okukala muulunde, oshoka katu li kohi yompango, ihe okohi 

yesilohenda lyaKalunga? Aawe, itashi vulika! 

16Oshoka omu shi shi nawa kutya uuna tamu igandja komuntu gwontumba, nena one 

aapika yaangoka tamu vulika kuye. Ngele tamu igandja okulonga uulunde, nena 

ehulilo olyo eso. Ihe ngele tamu vulika kuKalunga, evuliko ndyoka otali mu ningi 

aayuuki koshipala shaKalunga. 

17Kalunga na hambelelwe! Nale omwa li aapika yuulunde, ihe ngashingeyi ohamu 

vulika nomwenyo aguhe koshili tayi zi melongo ndyoka mwe li longwa. 

18One omwa mangululwa muulunde, mu ninge aapika yiilonga iiwanawa. 

19Otandi popi pantu omoluunkundi wuuntu weni. Nale omwa li mwi igandja okulonga 

iilonga yuupika, yoonyata noyuukolokoshi, mbyoka tayi kondjitha ehalo lyaKalunga. 

Ano osho tuu wo ngashingeyi igandjeni, mu ninge aapika yiilonga iiwanawa, opo mu 

ninge aayapuki. 

20Nale sho mwa li aapika yuulunde, omwa li mwa manguluka mwaa na sha nuuyuuki. 

21Ano omwa mono mo uuwanawa washike mokulonga mbyoka mwe yi sa ohoni 

ngashingeyi? Ehulilo lyiilonga mbyoka olyo eso. 

22Ihe ngashingeyi omwa mangululwa muulunde nomwa ningi aapika yokulongela 

Kalunga, nokutya okukalamwenyo kweni akuhe oku li meutho lye, nopehulilo otamu 

ka mona omwenyo gwaaluhe. 

23Oshoka eso olyo ondjambi yuulunde, ihe omwenyo gwaaluhe ogwo omagano 

gesilohenda lyaKalunga muukumwe naJesus Kristus, Omuwa gwetu. 

AAROMA 7 

Oshiholelwa shoondjokana 

1Aamwameme, one omu uvite ko shoka nda hala okutya, oshoka ompango omu yi shi. 

Ompango otayi pangele owala omuntu, manga e na omwenyo. 

2Omukiintu ngoka e li moondjokana, ompango otayi mu mangele owala 

komulumentu gwe, manga omulumentu e na omwenyo. Ihe omulumentu ngele a si, 

nena omukiintu okwa manguluka mompango ya tya ngaaka. 

3Onkee ngele omukiintu ota kala nomulumentu gulwe, manga omulumentu gwe e na 

omwenyo, nena oti ithanwa ohonda. Ihe ngele omulumentu gwe okwa si, nena 

omukiintu ngoka okwa manguluka pampango noita talwa we ta hondele, ngele ta 

hokanwa komulumentu gulwe. 

4Osho nane wo aamwameme, omwa kwatunuka mo mompango, oshoka one iilyo 

yolutu lwaKristus. Ngashingeyi otse oyaanguka a yumudhwa kuusi, opo tu kale tu na 

okukalamwenyo kwo opalela Kalunga. 

5Oshoka manga twa li tatu landula omadhiladhilo getu yene, uuhalu wuulunde wa 

penduthwa kompango owa kala tau longo mutse. Okukala kwa tya ngeyi otaku fala 

meso. 

6Ihe ngashingeyi otwa manguluka mompango notwa kwatunuka mo mushoka sha li 

she tu ninga oonkwatwa. Onkee ihatu longo we pamukalo omukulu gwompango 

ndjoka ya nyolwa, ihe ohatu longele Kalunga muupe wOmbepo. 

Ompango nuulunde 

7Otatu ti ngiini ano? Ompango yo yene oyi na uulunde? Aawe, itashi vulika! Ihe 

ompango oya tseyithile ndje kutya uulunde oshike. Oshoka ando inandi tseya kutya 

okuhaluka oshike, ngele ompango inayi tya: “Ino haluka.” 

8Uulunde owa mono ihe ompito mokulongitha oshipango nowa pendutha uuhalu wi ili 

nowi ili mungame. Oshoka uulunde otau kala wa sa, ngele kaku na ompango. 

9Mokukala kwandje nale onda li inaandi tseya ompango, ihe oshipango sho she ya, 

uulunde owa ningi omwenyo, 

10ngame e tandi si. Ano oshipango shoka sha li shi na okupa ndje omwenyo, oshe 

etele ndje eso. 

11Onkee ano uulunde owa mono ihe ompito okufundja ndje mokulongitha oshipango 

e tau dhipagitha ndje oshipango. 

12Ompango yo yene oyo ondjapuki niipango yamo oyo iiyapuki, yi li mondjila 

niiwanawa. 

13Ano shoka oshiwanawa oshe etele ndje eso? Aawe, itashi vulika! Eso olye etwa 

kuulunde. Uulunde owa longitha shoka oshiwanawa nowe etele ndje eso, opo u 

holoke puuyelele kutya owo uulunde. Ano mokulongitha oshipango uulunde owa 

holola kutya owo uulundelela. 

Uukwatya wopaali momuntu 

14Otse otu shi shi kutya ompango oyopambepo, ihe ngame omuntu tandi ka sa, nda 

landithwa po ndi kale omupika guulunde. 

15Kandi shi shi shoka tandi shi longo, oshoka ihandi longo shoka nda hala oku shi 

longa, ihe ohandi longo shoka ndi tonde. 

16Ngele ano ohandi longo shoka inaandi shi hala, nena otandi zimine kutya ompango 

oyi li mondjila. 

17Ano hangame we handi longo ngeyi, ihe uulunde mbuka wa kala mungame. 

18Oshoka ondi shi shi kutya mungame, nokutya muuntu wandje kamu na nando 

uuwanawa washa. Oshoka nonando mungame omu na ehalo okulonga uuwanawa, 

itandi shi vulu. 

19Uuwanawa mboka nda hala oku u ninga, ihandi u longo, ihe uuwinayi mboka 

inaandi u hala, owo he longo. 

20Ngele ohe longo shoka inaandi shi hala, nena otashi ti kutya hangame we handi shi 

longo, ihe uulunde mbuka wa kala mungame. 

21Onkee ano mokukala kwandje ondi wete ompango ndjika kutya nando ndi kale nda 

hala okulonga uuwanawa, uuwinayi auke he longo. 

22Meni lyandje onda hokwa ompango yaKalunga. 

23Ihe ondi wete ompango onkwawo yi li molutu lwandje tayi kondjitha ndjoka ya 

ziminwa komadhiladhilo gandje. Oyo oya kwata ndje, ndi kale omupika gwompango 

yuulunde yi li molutu lwandje. 

24Ongame omuntu omukweyi! Olye ta mangulula ndje molutu nduka talu etele ndje 

eso? 

25Kalunga na hambelelwe omolwaJesus Kristus, Omuwa gwetu! Onkee ano ngame 

mwene ohandi longo owala pampango yaKalunga nomadhiladhilo gandje, ihe nuuntu 

wandje ohandi longo pampango yuulunde. 

AAROMA 8 

Okweendithwa kOmbepo yaKalunga 

1Ano ngashingeyi kaku na we epangulo lyokukanitha mboka ye li muukumwe naJesus 

Kristus. 

2Oshoka otandi pangelwa kOmbepo ndjoka hayi gandja omwenyo kwaamboka ye li 

muukumwe naJesus Kristus. Oyo oya mangulula ndje mepangelo lyuulunde nolyeso. 

3Kalunga okwa ningi shoka sha nyenge ompango moluunkundi womuntu. Oye okwa 

pangula uulunde momuntu, sho a tumu Omwana, ngoka e ya molupe lwomuntu 

omulunde, a kuthe po oondjo. 

4Ngashingeyi otatu vulu okuvulika kushoka shu uka tashi pulwa kompango, oshoka 

ihatu endithwa kuuntu wetu, ihe okOmbepo yaKalunga. 

5Mboka haa kala pahalo lyuuntu wawo, ohaa dhiladhila ngaashi uuntu wawo wa hala. 

Ihe mboka haa kala ngaashi Ombepo te ya lombwele, ohaa dhiladhila ngaashi 

Ombepo e shi hala. 

6Okukala pamadhiladhilo guuntu otashi eta eso, ihe okukala mewiliko lyOmbepo 

otashi eta omwenyo nombili. 

7Omuntu ngoka e na omadhiladhilo taga wilikwa kuuntu, oku tonde Kalunga, oshoka 

iha vulika kompango yaKalunga ye ita vulu okuvulika kuyo. 

8Mboka haa vulika kuuntu wawo, itaa vulu okwoopalela Kalunga. 

9Ihe ne itamu pangelwa kuuntu weni, ihe otamu pangelwa kOmbepo, ngele Ombepo 

yaKalunga oku li mune. Oshoka kehe ngoka kee na Ombepo yaKristus, ke shi wo 

gwaKristus. 

10Ihe ngele Kristus oku li mune, Ombepo ote mu pe omwenyo, nonando olutu olwa sa 

moluulunde, oshoka omwa ningwa aayuuki koshipala shaKalunga. 

11Ngele Ombepo yaKalunga, ngoka a yumudha Jesus kuusi, tayi kala mune, nena 

oongoka a yumudha Kristus kuusi ota ka yumudha wo omalutu geni omasi 

koonkondo dhOmbepo tuu ngoka. 

12Onkee ano, aamwameme, katu na okukala pahalo lyuuntu wetu. 

13Oshoka ngele otamu kala pahalo lyuuntu weni, otashi mu etele eso. Ihe ngele otamu 

dhipaga iilonga yuulunde nOmbepo, nena otamu kala mu na omwenyo. 

14Ayehe mboka haa endithwa kOmbepo yaKalunga, oyo aana yaKalunga. 

15Ombepo ngoka mwe mu pewa kuKalunga, ke shi gwoku mu ninga aapika, mu kale 

muumbanda. Ombepo ote mu ningi aana yaKalunga, nokoonkondo dhe otatu igidha 

kuKalunga tatu ti: “Tate! Tate!” 

16Ombepo yaKalunga oye mwene ta kwatathana noombepo dhetu mokuhempulula 

kutya otse aana yaKalunga. 

17Ano ngele otse oyana, nena otatu ka pewa ashihe shoka Kalunga te ke shi pa aantu 

ye. Otatu ka pewa wo pamwe naKristus ashihe shoka e shi mu pungulila. Oshoka 

ngele twa faathana naKristus mokuhepekwa, otatu ka faathana wo naye meadhimo. 

Etegameno lyeadhimo 

18Otandi tala kutya omahepeko ngoka tu ga na ngashingeyi, kage shi okuyelekwa 

neadhimo ndyoka tatu ke li hololelwa. 

19Kehe shoka shomeshito otashi tegelele nondjuulukwe onene eholoko lyaana 

yaKalunga. 

20Oshoka kehe shimwe shomeshito osha gandjwa monkalo yaa na ekwatho, hakehalo 

lyasho shene, ihe oKalunga e shi utha. Ihe nando ongaaka, okwa kala etegameno, 

21kutya oku na esiku ndyoka, uuna eshito alihe tali ka manguluka muupika 

weyonuuko, li ye memanguluko nomeadhimo lyaana yaKalunga. 

22Oshoka otu shi shi kutya sigo ongashingeyi kehe shimwe shomeshito otashi 

fudhagana kuuwehame wa fa mboka wopevalo lyokanona. 

23Ihe hayo ayike, ndele natse wo mboka tu na uutango womagano gOmbepo 

yaKalunga, otatu fudhagana meni lyetu twa tegelela, Kalunga e tu ninge oyana ye e tu 

hupithe. 

24Mokutegamena omo twa hupithilwa, oshoka ngele otu wete shoka twe shi 

tegamena, nena kashi shi we etegameno. Oshoka olye ta tegamene shoka e shi wete? 

25Ihe ngele tatu tegamene shoka kaatu shi wete, nena otatu shi tegamene 

neidhidhimiko. 

26Osho wo Ombepo ote tu kwatha muunkundi wetu. Oshoka katu shi nkene tu na 

okwiindila, ihe Ombepo oye mwene te tu galikanene nomifudho kaadhi shi 

kutumbulwa. 

27Ihe Kalunga ngoka ha mono muule womitima dhaantu, oku shi omadhiladhilo 

gOmbepo. Oshoka Ombepo sho ta galikanene aantu koshipala shaKalunga, ote shi 

ningi wo pahalo lyaKalunga. 

28Otse otu shi shi kutya Kalunga otu ukitha iinima ayihe, yi etele uuwanawa mboka 

ye mu hole. Oyo mboka Kalunga e ya ithana pamadhiladhilo ge. 

29Oshoka mboka e ya hogolola, okwe ya utha nale, ya ninge ya fa Omwana, opo 

Omwana a ninge omutango mokati kaamwayina oyendji. 

30Osho wo Kalunga okwi ithana mboka e ya hogolola. Oye ine ya ithana owala, ihe 

okwe ya ningi wo aayuuki koshipala she. Niishewe, ine ya ninga owala aayuuki, ihe 

okwe ya adhimitha wo. 

Ohole yaKalunga muJesus Kristus 

31Otatu ti ngiini ano kombinga yaambika ayihe? Kalunga ngele oku li kombinga yetu, 

olye ta tsu ondumbo natse? 

32Oye ngoka ini ihupithila Omwana, ihe okwe mu gandja molwetu atuhe, oye ite tu pe 

ando iinima ayihe omagano? 

33Olye ta tamaneke aahogololwa yaKalunga? Kalunga oye mwene te ya mangulula. 

34Olye ta vulu oku ya pa oondjo? Jesus Kristus oye tuu nguka a si e ta yumudhwa 

nongashingeyi oku li kolulyo lwaKalunga te tu galikanene. 

35Olye ano te tu topola ko kohole yaKristus? Uudhigu ando tau shi ningi, nenge 

oothina nenge etidhagano, ondjala nenge oluhepo, oshiponga nenge eso? 

36Ongaashi enyolo tali ti: “Esiku alihe otse otu li popepi nokusa omolwoye, otse otwa 

ningwa ngaashi oonzi tadhi ka dhipagwa.” 

37Ihe mumbika ayihe otatu sindi nokusindilila omolwaangoka e tu hole. 

38Oshoka ondi shi shili kutya kaku na nando oshinima shimwe tashi vulu oku tu 

topola ko kohole yaKalunga: haeso nenge omwenyo, haayengeli nenge aapangeli 

naanankondo yomegulu, haambyoka yongashingeyi nenge mbyoka tayi ke ya, 

39hauyuni wokombanda nenge wokohi. Meshito kamu na sha tashi vulu oku tu topola 

ko kohole yaKalunga yi li muJesus Kristus, Omuwa gwetu. 

AAROMA 9 

Oshigwana sha hogololwa kuKalunga 

1Ngame omuntu gwaKristus ote popi oshili, ite fundju. Eiyuvo lyandje otali popile 

ndje kutya ite fundju, oshoka otali wilikwa kOmbepo Ondjapuki. 

2Ondi na aluhe oluhodhi olunene nuuwehame momwenyo gwandje omolwaantu 

yoshigwana shandje Aaisraeli. 

3Oshoka omolwawo onda hala, ando ndi tulwe omutima kuKalunga nondi yoololwe 

ko kuKristus. 

4Oyo aahogololwa yaKalunga, sho e ya ningi oyana nokwe ya pe eadhimo lye. Oye 

okwa dhike ehangano nayo nokwe ya pe ompango, elongelokalunga lyashili 

nomauvaneko ge. 

5Moohekulu omo mwa zi Kristus, sho a ningi omuntu. Kalunga, omupangeli 

gwaayihe, na hambelelwe aluhe sigo aluhe! Amen. 

6Ngame itandi ti ando kutya euvaneko lyaKalunga inali kwatha sha, aawe, oshoka 

Aaisraeli haayehe aahogololwa yaKalunga. 

7Osho wo aana yaAbraham haayehe aana yaKalunga, oshoka Kalunga okwa 

lombwele Abraham a ti. “Aana yaIsak oyo ayeke taa ka talwa aamwoye.” 

8Shika otashi ti kutya aanona ya valwa pahalo lyomuntu alike hayo aana yaKalunga, 

ihe aanona mboka ya valwa pauvaneko lyaKalunga, oyo taa talwa oyana. 

9Oshoka oohapu dheuvaneko lyaKalunga odha li ngeyi: “Otandi ka galuka pethimbo 

lyo opala notandi ka adha Sara e na okanona okamati.” 

10Hasho shika ashike. Oshoka aana yaRebekka aamati yaali oya li aana yahe gumwe, 

tatekulu Isak. 

11-12Ihe opo ehogololo lyagumwe li kale naanaa, ngaashi Kalunga e shi dhiladhila, 

Kalunga mwene okwa lombwele Rebekka a ti: “Omumwoye omukuluntu ota ka 

longela omumwayina ngoka omushona.” Oye okwe shi popi, manga inaaya valwa 

nomanga inaaya ninga sha oshiwanawa nenge oshiwinayi. Oshoka Kalunga ngele ti 

ithana nenge ta hogolola, itaku talwa iilonga. 

13Ngaashi enyolo tali ti kutya Kalunga okwa li e hole Jakob e ta tondo Esau. 

14Otatu ti ngiini ano? Otatu ti ando kutya Kalunga ke shi omuyuuki? Itashi vulika! 

15Oshoka Kalunga okwa lombwele Moses a ti: “Otandi sile ohenda ngoka nda hala 

oku mu sila ohenda notandi si olukeno ngoka nda hala oku mu sa olukeno.” 

16Onkee ano kashi shi oshinima tashi ningilwa omuntu molwehalo lye nenge 

molwiilonga ye, ihe ote shi ningilwa molwesilohenda lyaKalunga. 

17Oshoka enyolo otali popi Farao tali ti: “Kalunga okwe ku ningi omukwaniilwa oku 

ku longitha, a holole oonkondo dhe noku tseyithe edhina lye muuyuni auhe.” 

18Onkee ano Kalunga ota sile ohenda ngoka a hala oku mu sila ohenda nota kukutike 

ngoka a hala oku mu kukutika. 

Ondjahi nesilohenda lyaKalunga 

19Gumwe gwomune okwa hala okupula ndje ngiika a tye: “Ngele osho ngawo, 

Kalunga ota vulu ngiini okupa omuntu uusama? Oshoka olye ta vulu okutinda ehalo 

lyaKalunga?” 

20Ihe ongoye lye, kuume kandje, u vule okuyamukula Kalunga? Ndishi oshuma 

sheloya itashi vulu okupula ngoka e shi hongo, shi tye: “Omolwashike wa ningi ndje 

ngeyi?” 

21Oshoka omuhongi gwiiyuma kehe oku na oonkondo dhokuutha eloya, e li ninge 

ngaashi a hala, ye a honge meloya tuu ndyoka oshuma shimwe shi na ondilo 

noshikwawo shombiliha. 

22Ano Kalunga osho a ningi ngaaka. Oye okwa li a hala okuholola ondjahi ye 

nokuulika oonkondo dhe, ihe okwi idhidhimike nokwa sile olukeno olunene aantu 

mboka ye na okugeelwa noya tegelela okuyonwa po. 

23Oye okwa li wo a hala okuholola uuwindji weadhimo lye, ndyoka e li zaleke tse 

mboka e tu sile ohenda nokwe tu longekidha oku li taamba. 

24Oshoka tse mboka e tu ithana, ine tu kutha owala mAajuda, ihe okwe tu kutha wo 

maapagani. 

25Oshoka membo lyaHosea ota popi ta ti: “Aantu mboka ya li yaa shi yandje, otandi 

ke yi ithana ‘aantu yandje’. Oshigwana shoka nda li ndaa hole, otandi ke shi ithana 

‘omuholike gwandje’. 

26Pehala olyo tuu ndyoka ya lombwelelwe: 

‘kamu shi aantu yandje,’ pehala olyo tuu ndyoka otaa ki ithanwa ngashingeyi aana 

yaKalunga omunamwenyo.” 

27Jesaja oti igidhile Israel ta ti: “Nonando Aaisraeli oya kale oyendji ye thike 

pehekevi lyopefuta, aashona yowala yomokati kawo taa ka hupithwa. 

28Oshoka Omuwa ota ka ninga mbala eyalulo netokolo lyahugunina muuyuni auhe.” 

29Shika osho shoka Jesaja e shi popi nale ta ti: “Ando Omuwa Omunankondoadhihe 

ine tu hupithila sha koluvalo lwetu, ando twa ningi twa fa Sodom notu ningwe ngaashi 

Gomorra.” 

Israel nevaangeli 

30Otatu ti ngiini ano? Aapagani mboka inaaya kambadhala okwiininga aayuuki 

koshipala shaKalunga, oya ningwa aayuuki molweitaalo. 

31Aaisraeli mboka ya kambadhala nompango, yi ya ninge aayuuki koshipala 

shaKalunga, oya nyengwa. 

32Omolwashike? Oshoka shoka ye shi ningi, kasha li shi ikwatelela keitaalo, ihe 

okiilonga. Oyo oyi ipumu kemanya tali pundukitha, 

33ndyoka tali popiwa kenyolo kutya: “Tala, otandi tula muSion emanya tali 

pundukitha aantu, emanya hoka aantu taa ki ipuma ko. Ihe ngoka te mu itaale, ita 

sithwa ohoni.” 

AAROMA 10 

1Aamwameme, ondi na ehalo momwenyo gwandje, Aaisraeli ya hupithwe, onkee 

ohandi ya galikanene. 

2Ngame mwene otandi vulu oku ya hokolola kutya oye na ehwamo lyokulongela 

Kalunga, nonando kaye na uunongo oku shi ninga lela. 

3Oshoka inaa tseya nkene Kalunga ta ningi aantu aayuuki koshipala she. Oyo otaa 

kambadhala okutota ondjila yawo yene yo inaa gama kondjila ndjoka yaKalunga 

yokuninga aantu aayuuki. 

4Oshoka ompango oya hulu, sho Kristus e ya, opo kehe ngoka ti itaale, a ninge 

omuyuuki koshipala shaKalunga. 

Ehupitho lyaantu ayehe 

5Moses ota nyola kombinga yomuntu ngoka ta ningi omuyuuki koshipala shaKalunga 

mokugwanitha ompango ta ti: “Omuntu ngoka ta gwanitha shoka tashi pulwa 

kompango, ota kala e na omwenyo molwayo.” 

6Ihe shoka tashi popiwa kombinga yomuntu ta ningi omuyuuki koshipala shaKalunga 

molweitaalo, osho shika: “Ino ilombwela mwene, u tye: Olye ta londo, a ye megulu?” 

nokutya e ke ete Kristus. 

7“Ino tya wo: Olye ta kulukile muule mwiya?” nokutya e ke ete ko Kristus kuusi. 

8Shika otashi ti. “Oohapu dhaKalunga odhi li popepi nangoye, mokana koye 

nomomwenyo gwoye.” Odho oohapu ndhoka tatu dhi uvitha notadhi pula eitaalo. 

9Ngele to hempulula nokana kutya Jesus oye Omuwa, nowi itaala momwenyo gwoye 

kutya Kalunga okwe mu yumudha kuusi, nena oto hupithwa. 

10Oshoka ngoka i itaala nomwenyo gwe aguhe, ota ningi omuyuuki koshipala 

shaKalunga, naangoka ta hempulula nokana ke, ota hupithwa. 

11Oshoka enyolo otali ti: “Kehe ngoka te mu itaale, ita sithwa ohoni.” 

12Mpaka kapu na eyooloko pokati kAajuda naapagani. Kalunga oye Omuwa 

gwaayehe noha gandja ayihe yomuuyamba we kwaayehe mboka taye mu ithana. 

13Ngaashi enyolo tali ti: “Kehe ngoka ti ithana edhina lyOmuwa, ota hupithwa.” 

14Ihe otaye mu ithana ngiini, ngele inaye mu itaala? Notaa itaale ngiini, ngele inaa 

uvithilwa? 

15Noohapu otadhi uvithwa ngiini, ngele aayuvithi inaa tumwa ko? Ngaashi enyolo tali 

ti: “Osho opala ngiini, aantu mboka taye ya okuuvitha elaka etoye!” 

16Ihe haayehe ya taamba elaka etoye. Jesaja mwene ota ti: “Omuwa, olye i itaale 

euvitho lyetu?” 

17Onkee ano eitaalo ohali zi mokuuva, neuvitho otali zi moohapu dhaKristus. 

18Ihe ote pula: Oshoshili tuu kutya inaa uva? Oyo oyu uva, ngaashi enyolo tali ti: 

“Ekugagano lyewi lyaayuvithi olyi ifala kombanda yevi alihe, oohapu dhawo odha 

thiki sigo okooha dhuuyuni.” 

19Ihe natango ote pula: Aaisraeli inaye shi tseya nani? Moses ota yamukula tango ta 

ti: “Otandi mu ningi mwa sila aantu efupa mboka yaa shi oshigwana. Otandi mu ningi 

mu geele oshigwana shaa na oondunge.” 

20Jesaja wo okwa popi e na uupenda, sho ta ti: “Onda monika kaantu mboka inaa 

konga ndje, ondi ihololele aantu mboka inaa pula ndje.” 

21Ihe kombinga yaIsrael ota ti: “Esiku alihe onda yelutha omaako kaantu ihaaya 

vulika noye na iityani.” 

AAROMA 11 

Esilohenda lyaKalunga kAaisraeli 

1Ihe otandi pula: Kalunga okwe ekelahi aantu ye? Aawe, hasho! Ngame mwene 

Omuisraeli, gwomoluvalo lwaAbraham nomunezimo lyaBenjamin. 

2Kalunga ine ekelahi aantu ye, mboka e ya hogolola okuza petameko. Omwa lesha 

ndishi ehokololo moka Elia ta tamaneke Aaisraeli koshipala shaKalunga ta ti: 

3“Omuwa, oyo ya dhipaga po aahunganeki yoye noya hanagula po iiyambelo yoye. 

Ongame awike nda hupu po, ihe otaa kongo ndje, ya dhipage ndje wo.” 

4Eyamukulo ndyoka Kalunga e mu yamukula otali ti ngiini? Otali ti: “Ondi na po 

natango aalumentu omayuvi gaheyali, mboka inaaya galikana oshikalunga Baal.” 

5Ano osho naanaa shi li ngashingeyi. Opu na omwaalu omushona gwowala 

gwaamboka Kalunga e ya hogolola molwesilohenda lye. 

6Ehogololo ndika olyopasilohenda lyaKalunga kali na sha niilonga yawo. Oshoka 

ando okwa li ehogololo lyaKalunga lya li lyi ikwatelela kushoka aantu ye shi longa, 

ando esilohenda lye kali shi we esilohenda lyashili. 

7Ihe ongiini ano? Aaisraeli inaa mona shoka ya li taye shi lalakanene, ihe osha monika 

kokangundu okashona hoka Kalunga e ka hogolola. Mbeyaka yalwe oya thitike 

omakutsi, yaa uve eithano lyaKalunga. 

8Ngaashi enyolo tali ti: “Kalunga okwa kukutike omitima nomadhiladhilo gawo, 

onkee sigo onena omeho gawo kage wete ko nomakutsi gawo kagu uvite ko.” 

9David kombinga ye ota ti: “Iililo yawo nayi ya ningile omwigo gwoku ya kwata 

noku ya yula. Naa punduke e taa geelwa. 

10Omeho gawo naga tsike, yaa vule okumona ko. Naa kale aluhe ya thindilwa pevi 

komaudhigu.” 

11Nena otandi pula: Aajuda oya pundukilile? Aawe, itashi vulika! Ihe sho ya yono, 

ehupitho olye ya kaapagani, opo Aajuda ye ya sile efupa. 

12Onkee ano okuyona kwAajuda okwe etele uuyuni omayambeko ogendji, noluhepo 

lwawo lwopambepo olwe etele aapagani omayambeko ogendji. Ano omayambeko 

otaga ka kala ge thike peni, uuna omwaalu gwAajuda ayehe tagu ke ya mo! 

Ehupitho lyaapagani 

13Ngashingeyi otandi popi kombinga yeni aapagani. Sho ndi li po omutumwa mokati 

kaapagani, otandi isimanekele oshilonga shandje. 

14Pamwe otashi vulika, aantu yomoshigwana shandje taa ka sila aapagani efupa, opo 

ndi vule ihe okuhupitha nando oyamwe yomuyo. 

15Oshoka sho ya li ye ekelwahi, nena uuyuni owa hanganithwa naKalunga. Otashi ka 

kala ano ngiini, uuna taa ka taambwa? Otashi ka kala ongotaa yumudhwa kuusi. 

16Ngele okapambu kotango koshikwiila taka pewa Kalunga, nena oshikwiila ashihe 

oshe wo. Omidhi dhomuti ngele odha pewa Kalunga, nena iitayi oye wo. 

17Iitayi yimwe yolumono ndoka lwa helelwa, oya teywa ko, e taku tsikwa ihe oshitayi 

sholumono lwomiihwa. Ne aapagani omwa fa naanaa olumono ndoka lwomiihwa, ihe 

ngashingeyi otamu yamu mekota lyolumono lwa helelwa iikulya iitoye. 

18Onkee ano ino inenepeka, u dhine iitayi mbyoka ya teywa ko. Ngoye oshitayi 

showala, hangoye wa humbata ekota, ihe ekota olyo lye ku humbata. 

19Ihe pamwe oto ti: “Eeno osho, ihe iitayi mbyoka oya teywa ko, opo ndi tsikwe ko.” 

20Shika oshoshili. Oyo oya teywa ko, oshoka inaa itaala, manga ngoye owa tulwa 

peha lyawo, oshoka owi itaala. Ihe ino shi inenepekela, shila kala wa tila. 

21Oshoka Kalunga ngele ina hupitha Aajuda mboka iitayi yopanshitwe, nangoye wo 

ite ku hupitha. 

22Mpaka otatu mono uuwanawa nuugeyi waKalunga mpoka u thike. Oye ota geele 

mboka ya shuna monima. Kungoye oye omwaanawa, ngele oto u kwata nawa; ihe 

ngele hasho, nena nangoye wo oto ka tetwa mo. 

23Aajuda wo ngele taa etha okwaaitaala kwawo, nena otaa shunwa pehala mpoka ya 

li. Kalunga ota vulu oku ya shuna po natango. 

24Ne aapagani omwa fa oshitayi sholumono lwomiihwa shoka sha teywa ko e tashi 

tsikwa nuunkulungu kolumono lwa helelwa. Aajuda oya fa olumono ndoka, onkee 

kombinga yaKalunga oshipu okutsika ko natango iitayi mbyoka ya li ya tewa ko 

kolumono tuu ndoka. 

Esilohenda lyaKalunga kaantu ayehe 

25Aamwameme, opo mwaa kale tamu landula oondunge dheni yene, onda hala oku 

mu tseyithila oshiholekwa shika kutya kombinga yimwe Aaisraeli oya adhika 

keikukutiko tali kala sigo omwaalu gwa gwana gwaapagani gwe ya kuKalunga. 

26Ano Aaisraeli ayehe otaa ka hupithwa, ngaashi enyolo tali ti: “Omuhupithi ota zi 

muSion, oye ota kombo mo okudhina Kalunga moluvalo lwaJakob. 

27Otandi dhike ehangano nayo, sho tandi kutha po oondjo dhawo.” 

28Aajuda oya ningi aatondi yaKalunga omolweni aapagani, oshoka oya tindi elaka 

etoye. Ihe molwehogololo lyaKalunga oyo aaholike omolwoohekulu. 

29Oshoka Kalunga iha lundulula omadhiladhilo ge kutya ota hogolola lye nota 

yambeke lye. 

30Ne aapagani omwa li nale inaamu vulika kuKalunga, ihe ngashingeyi Kalunga okwe 

mu sile ohenda omolwokwaavulika kwAajuda. 

31Osho tuu wo ne sho mwa silwa ohenda, Aajuda oya tindi okuvulika kuKalunga, opo 

nayo wo ya vule okutaamba esilohenda lyaKalunga ngashingeyi. 

32Oshoka Kalunga okwe ethele ayehe mokwaavulika, opo e ya sile ohenda ayehe. 

Kalunga na hambelelwe 

33Ano uuwindji wuuyamba waKalunga ou thike peni! Uunongo noondunge dhe odha 

hulila peni! Olye ta vulu okufatulula omatokolo ge? Olye ta vulu okuuva ko oondjila 

dhe? 

34Ngaashi enyolo tali ti: “Olye a tseya omadhiladhilo gOmuwa? Olye ta vulu oku mu 

tsa omayele? 

35Olye e mu pele sha tango, ye e shi mu galulile?” 

36Oshoka ayihe oya shitwa kuye, omolwe ayihe yi li po notayi shuna kuye. Kalunga 

na simanekwe aluheluhe! Amen. 

AAROMA 12 

Okulongela Kalunga 

1Onkee ano, one aamwameme, otandi mu kumagidha, mu dhimbulule esilohenda 

lyaKalunga kutseni mpoka li thike: Igandjeni ne yene kuKalunga eyambo li na 

omwenyo, mu kale mwe mu iyapulila, ne mu kale mwe mu opalela. Ndika olyo 

elongelokalunga lyeni lyashili. 

2Inamu faathana nonkalo yuuyuni mbuka, aawe, Kalunga ne mu shitulule meni lyeni 

nomomadhiladhilo geni. Nena otamu vulu ihe okutseya ehalo lyaKalunga naashoka 

oshiwanawa, she mu opalela nosha gwana. 

3Omolwomagano gesilohenda lyaKalunga ngoka nde ga pewa, onda hala oku mu 

lombwela one amuhe: Inamu idhiladhilila pehala mpoka inaamu adha, ihe dhiladhileni 

pandjele. Kehe gumwe gwomune ni iyeleke pamuthika gweitaalo ndyoka Kalunga e li 

mu pa. 

4Otse otu na iilyo oyindji molutu lumwe, nakehe shimwe shomiilyo mbika oshi na 

oshilonga shasho shi ili. 

5Osho wo, nonando tse otu li po oyendji, otse olutu lumwe muukumwe naKristus 

notwa kwatelwa kumwe ongiilyo yolutu lumwe. 

6Onkee ano otu na okulongitha omagano getu gi ili nogi ili pasilohenda ndyoka twe li 

pewa kuKalunga. Ngele otu na omagano gokuuvitha oohapu dhaKalunga, natu shi 

ninge paitaalo lyetu. 

7Ngele okuyakula, natu yakule. Ngele okulonga aantu, natu longe. 

8Ngele okutsa yakwetu omukumo, natu shi ninge. Ngoka ta pe yakwawo sha, na 

gandje nomwenyo aguhe. Ngoka e na oonkondo dhokupangela aantu, ne shi ninge 

noondunge. Ngoka ta kwatha mboka ye li moluhepo, ne shi ninge nenyanyu. 

9Ohole nayi kale yashili. Tondeni shaa shoka oshiwinayi, ne mu dhiginine shoka 

oshiwanawa. 

10Kaleni mu na ohole yaamwayinathana, ne mu lalakanene okusimanekathana. 

11Longeni nuupenda, inamu kala aanye. Longeleni Omuwa nomwenyo aguhe. 

12Etegameno nali mu nyanyudhe, idhidhimikeni muudhigu, dhiginineni okugalikana. 

13Kwatheni yakweni mboka ye na oluhepo, ne mu yakule oondjendi momagumbo 

geni. 

14Galikaneni Kalunga, a yambeke mboka taye mu tidhagana; eeno, ya galikaneni, e ya 

yambeke, kee ya thinge. 

15Nyanyukweni pamwe naamboka ya nyanyukwa, lileni pamwe naamboka taa lili. 

16Inamu kala mu hole komeho, ihe pangeni uukuume naamboka aafupi. Inamu itala 

kutya one aanandunge. 

17Ngele ku na ngoka te mu ningile uuwinayi, inamu mu shunithila uuwinayi. 

Kambadhaleni okuninga shoka aantu ayehe taye shi tala kutya oshiwanawa. 

18Ne yene kombinga yeni ningeni ashihe tamu shi vulu, mu kale nombili naantu 

ayehe. 

19Aaholike, inamu shunithila omuntu uuwinayi, ihe etheni, ondjahi yaKalunga yi shi 

ninge. Oshoka enyolo otali ti: “Egeelo olyandje, ongame mwene tandi ka geela, 

Omuwa osho ta ti.” 

20Onkee ano ninga, ngaashi enyolo tali ti: “Omutondi gwoye ngele okwa sa ondjala, 

mu pa a lye. Ngele okwa sa enota, mu pa a nwe, oshoka moku shi ninga oto gongele 

omakala ga tema komutse gwe.” 

21Inamu sindwa kuuwinayi, ihe sindeni uuwinayi nuuwanawa. 

AAROMA 13 

1Omuntu kehe na vulike kaapangeli mboka taye mu pangele. Oshoka epangelo kehe 

itali vulu okukala po, ngele inali pitikwa kuKalunga. Aapangeli mboka tu ya na, oya 

tulwa po kuKalunga. 

2Kehe ngoka ta tindi okuvulika kepangelo, oye okwa tsa ondumbo neutho 

lyaKalunga, naangoka ta ningi ngaaka, okwi ilongela okugeelwa. 

3Oshoka aapangeli kaye lile po okutilitha mboka taa longo uuwanawa, ihe oomboka 

taa longo uuwinayi. Opo waa kale wa tila omupangeli, longa uuwanawa, nena ote ku 

pandula. 

4Oshoka omupangeli oye omuyakuli gwaKalunga e lile po uuwanawa woye mwene. 

Ihe ngele to longo uuwinayi, kala wa tila, oshoka oku na oonkondo dhoku ku geela. 

Oye omuyakuli gwaKalunga mokugeela mboka taa longo uuwinayi. 

5Onkee ano ne omu na okuvulika kaapangeli, hamolwokutila ondjahi yaKalunga 

ayike, ihe omolweiyuvo lyeni wo. 

6Onkee ano omolwoshinima shika ohamu gandja oompale. Oshoka aapangeli ohaa 

longele Kalunga, uuna taa gwanitha iinakugwanithwa yawo. 

7Ano ya peni shoka mu na oku shi ya pa: ya peni oompale nomafendelo; vulikeni ne 

mu ya simaneke ayehe. 

Iinakugwanithwa mokukalathana 

8Inamu kala mu na ongunga yomuntu, kakele kongunga yokuholathana. Oshoka 

ngoka e hole mukwawo, oye okwa gwanitha ompango ayihe. 

9Iipango oyo mbika: “Ino hondela, Ino dhipaga, Ino yaka, Ino haluka; ” iipango mbika 

ayihe niikwawo ya gwedhwa ko, oya kwatelelwa moshipango shika: “Hola mukweni, 

ngaashi ngoye wi ihole mwene.” 

10Oshoka ngoka e hole mukwawo, ita vulu oku mu ningila uuwinayi. Onkee ano 

ohole oyo egwanitho lyompango ayihe. 

11Ningeni shika, oshoka omwa tseya ethimbo ndika kutya olyo ethimbo lyokupenduka 

moomposi. Ngashingeyi ehupitho lyetu oli li popepi li vule lyuuna ndoka twa tameke 

okwiitaala. 

12Uusiku owa tya koongulasha, netango oli li pokupita. Natu etheni okulonga iilonga 

yomomilema. Natu ihomatekeni iikondjitho, tse tu kondjeni tu li muuyelele. 

13Natu endeni pamikalo ndhoka dho opala, ngashika aantu taa ende muuyelele; 

hamuufukedhi nomuunkolwi, hamuuholume nomuukeeneidhiliko, hamoontamanana 

nomefupa. 

14Ihe ihomatekeni iikondjitho mbyoka tamu yi pewa kOmuwa Jesus Kristus, ne inamu 

landula ehalo lyomuntu guulunde. 

AAROMA 14 

Ino pangula mukweni 

1Taambeni mokati keni omuntu ngoka omunkundi meitaalo, ne inamu mu ludhikitha 

kombinga yomadhiladhilo ge. 

2Omuntu gumwe eitaalo lye otali mu pitika, a lye shaa shoka, ihe omuntu ngoka 

omunkundi meitaalo ota li owala iikwamboga. 

3Omuntu ngoka ha li shaa shoka, ina dhina mukwawo ngoka ihee shi ningi. Osho tuu 

wo ngoka ha li owala iikwamboga, ina pangula mukwawo ngoka ha li shaa shoka, 

oshoka Kalunga okwa taamba omuntu ngoka. 

4One oolye, mu vule okupangula omuyakuli gwomuntu gulwe? Mwene gwe oye 

mwene ta tokola, ngele omuntu ngoka ota ka mona elago nenge omupya. Oye ota ka 

mona elago, oshoka Omuwa ota vulu oku mu kwatha, e li mone. 

5Omuntu gumwe ota dhiladhila kutya esiku lyontumba olya simana li vule 

omakwawo, manga mukwawo ta dhiladhila kutya omasiku agehe oge thike pamwe. 

Kehe gumwe na kale a kola momadhiladhilo ge. 

6Ngoka ha dhiladhila esiku lyontumba li vule omakwawo, ne shi ninge nokusimaneka 

Omuwa. Ngoka ha li shaa shoka, ne shi ninge okusimaneka Omuwa, sho ta pandula 

Kalunga omolwiikulya. Ngoka ta tindi okulya iikulya yontumba, ne shi ninge 

nokusimaneka Omuwa, sho ta pandula Kalunga. 

7Oshoka kaku na nando ogumwe gwomutse e li po owala polwe mwene, nokaku na 

nando ogumwe gwomutse ta si owala polwe mwene. Ngele tatu kala tu na omwenyo, 

otatu kalele Omuwa, 

8nongele tatu si, otatu sile koshipala shOmuwa. Onkee ano, ngele otu na omwenyo 

nenge otatu si, otse oyOmuwa. 

9Oshoka Kristus okwa si e ta yumuka kuusi, opo a kale Omuwa gwaasi 

nogwaanamwenyo. 

10Nenge ngoye, omolwashike to pangula mukweni? Nenge ngoye, omolwashike to 

dhini mukweni? Oshoka tse aantu atuhe otatu ka thikama koshipala shaKalunga, tu 

pangulwe kuye. 

11Oshoka enyolo otali ti: “Ngaashi ndi na omwenyo, kehe omuntu ota ka tsa oongolo 

koshipala shandje, Omuwa osho ta ti. Kehe omuntu ota ka hempulula kutya ongame 

Kalunga.” 

12Ano kehe gumwe gwomutse ote ki ihokolola koshipala shaKalunga polwe mwene. 

Ino pundukitha mukweni 

13Ano inatu pangulathaneni. Ihe kaleni mu na etokolo, mwaa pundukithe mukweni 

nenge oku mu undulila muulunde. 

14Ngame sho ndi na uukumwe nOmuwa Jesus, ondi shi shi nawa kutya kaku na 

oshinima sha nyata musho shene. Ihe ngele omuntu i itaala kutya oshinima shontumba 

osha nyata, nena otashi nyata. 

15Ngele oto yono po mukweni naashoka to shi li, nena ino landula we ompango 

yohole. Ino etha iikulya mbyoka to yi li, yi yone po omuntu ngoka Kristus e mu sile. 

16Ino etha shoka to shi tala oshiwanawa, shi mone edhina ewinayi. 

17Oshoka Oshilongo shaKalunga kashi shi oshinima shokulya nokunwa, ihe 

oshuuyuuki nombili nenyanyu, naambika otayi zi mOmbepo Ondjapuki. 

18Naangoka ta longele Kristus pamukalo nguka, oye okwo opalela Kalunga nokwa 

hokiwa kaantu. 

19Onkee ano otu na okulalakanena aluhe mbyoka tayi tu kaleke tu na ombili 

nooyakwetu, naambyoka tayi tungu okukalathana kwetu. 

20Ino hanagula po oshilonga shaKalunga omolwiikulya. Iikulya ayihe, otashi vulika, 

yi liwe, ihe osha puka, ngele to li iikulya mbyoka tayi undulile mukweni muulunde. 

21Oshinima shoka oshiwanawa okuninga, okukala ihoo li onyama noihoo nu omaviinu 

nenge okuninga kehe tuu shoka tashi pundukitha mukweni. 

22Kala mushoka ngoye mwene we shi tala shu uka koshipala shaKalunga. Omunelago 

oye ngoka eiyuvo lye itaali mu pe uusama mumbyoka ta tala kutya iiwanawa. 

23Ihe ngele oku na omalimbililo kombinga yaashoka te shi li, nena Kalunga ote mu pe 

uusama, oshoka okulya kwe inaku za keitaalo. Ano kehe tuu shoka inaashi za 

keitaalo, osho oondjo. 

AAROMA 15 

Natu opalele yakwetu, inatu iyopalela tse yene 

1Tse mboka twa kola meitaalo, otu na okukwatha yakwetu mboka aankundi 

mokuhumbata omitenge dhawo, tse twaa iyopalele tse yene. 

2Kehe gumwe gwomutse no opalele mukwawo omoluuwanawa wamukwawo ngoka 

noku mu kokitha meitaalo. 

3Oshoka Kristus ini iyopalela ye mwene, ihe ongaashi enyolo tali ti: “Omasheko 

gaamboka ye ku sheke, oga gwile ndje.” 

4Oshoka ashihe shoka sha nyolwa mOmanyolo, osha nyolwa, shi tu longe, opo tu kale 

tu na etegameno tali zi mokwiidhidhimika notu mone omukumo, ngele tatu lesha 

oohapu dhaKalunga. 

5Kalunga, ngoka oluthithiya lweidhidhimiko nolwomukumo, ne mu pe oonkondo, mu 

kale mu na euvathano mokati keni mokulandula oshiholelwa shaJesus Kristus, 

6opo ne amuhe kumwe mu hambelele Kalunga, He yOmuwa gwetu Jesus Kristus, 

nomawi inaaga topoka. 

Evaangeli mokati kaapagani 

7Taambathaneni ano, ngaashi Kristus e mu taamba, opo mu simaneke Kalunga. 

8Onkee ano otandi mu lombwele ngeyi kutya Kristus okwa ningi omuyakuli 

gwAajuda, shi holole kutya Kalunga oye omwiinekelwa. Oshoka muKristus omwa 

tsakanithwa omauvaneko ngoka ga pewa ootate. 

9Onkee aapagani kombinga yawo otaa hambelele Kalunga, sho e ya sile ohenda. 

Ngaashi enyolo tali ti: “Onkee ano otandi ku hambelele mokati kaapagani, ongame 

otandi imbile edhina lyoye.” 

10Natango enyolo tali ti: “Nyanyukweni, ne aapagani, pamwe naahogololwa 

yaKalunga!” 

11Natango otaku tiwa: “Hambeleleni Omuwa, ne aapagani amuhe. Iigwana ayihe nayi 

mu imbile ehambelelo!” 

12Natango Jesaja ota ti: “Otaku ya ngoka ta zi moluvalo lwaIsai;  Oye ta thikama, a 

pangele aapagani. Oyo notaa ka kala ye mu inekela.” 

13Onkee ano Kalunga, ngoka oluthithiya lwetegameno, ne mu udhithe enyanyu alihe 

nombili tayi zi meitaalo lyeni, opo mu vule okukoka mokutegamena kweni 

koonkondo dhOmbepo Ondjapuki. 

Uupenda waPaulus 

14Aamwameme, ngame mwene ondi shi shi nawa kutya mokati keni omu na 

uuwanawa owindji, ne omu udha oondunge notamu vulu okulongathana. 

15Ihe montumwafo ndjika ondi na uupenda oku mu nyolela, opo ndi mu dhimbuluthe 

kombinga yiinima yimwe. Shika onde shi ningi omolwompito ndjoka nde yi pewa 

kuKalunga molwesilohenda lye, 

16ndi kale omuyakuli gwaJesus Kristus mokati kaapagani. Otandi longele Kalunga 

mokuuvitha elaka etoye lya zi kuye, opo aapagani ya ninge eyambo lya hokiwa 

kuKalunga nolya yapulwa kOmbepo Ondjapuki. 

17OmolwaJesus Kristus otandi vulu ihe okwiisimanekela oshilonga shaKalunga. 

18Oshoka otandi kala owala ndi na omukumo okupopya kombinga yaashoka Kristus e 

shi longo moohapu nomiilonga yandje. 

19Oye okwa longo iikumithalonga niinyengandunge koonkondo dhOmbepo 

Ondjapuki, opo aapagani ya vulike kuKalunga. Onkee ano okuza kuJerusalem 

nomuushiinda sigo okuIlliriko ondu uvitha nda mana mo elaka etoye tali popi Kristus. 

20Aluhe onda kala ndi na elalakano, ndi uvithe elaka etoye pomahala mpoka apeke 

Kristus inaa tumbulwa po nale, opo ndaa tungile kekankameno lya fulilwa mo 

komuntu gulwe i ili. 

21Ngaashi enyolo tali ti: “Mboka inaaye mu lombwelwa, otaa ka mona, naamboka 

inaa uva, otaa ka uva ko.” 

Edhiladhilo lyaPaulus lyokutalela po Roma 

22Iinima ya tya ngeyi oyo yi imbi ndje olwindji okuya kune. 

23Ano ngashingeyi sho itaandi imbwa we kiilonga mbyoka nde yi longo momahala 

ngano, naunene sho nda kala oomvula odhindji ndi na ehalo okuya, ndi mu talele po, 

otandi shi ningi. 

24Ondi na edhiladhilo oku mu talela po, opo ndi pite pune mondjila yandje yokuya 

kuSpania, nongele nde mu talele po, otamu vulu ihe okuthindikila ndje nkwiyaka. 

25Ngashingeyi otandi ka pita kuJerusalem, ndi fale omagano ngoka ga pewa aantu 

yaKalunga yaankoka. 

26Oshoka omagongalo agehe gomuMakedonia nogomuGreka oga tokola, ga umbe 

ongalo yokukwatha oohepele dhomaantu yaKalunga muJerusalem. 

27Oyo oya tokola oku shi ninga pahalo lyawo yene, oshoka oyu uvite kutya oye na 

oku ya kwatha. Oshoka Aajuda oya topolele aapagani omagano gopambepo, onkee 

naapagani wo oye na okupa Aajuda momagano gawo gopalutu. 

28Ngele nda mana okugongela ongalo ndjika, otandi ke ya faalela ekwatho ndyoka lya 

zi mo e tandi mu talele po ihe mondjila yandje yokuSpania. 

29Ondi shi shi kutya ngele tandi ya kune, otandi mu etele eyambeko alihe tali zi 

kuKristus. 

30Aamwameme, otandi mu indile omolwOmuwa gwetu Jesus Kristus nomolwohole 

tayi zi mOmbepo Ondjapuki: galikaneni mwa mana mo pamwe nangame koshipala 

shaKalunga omolwandje. 

31Galikaneni, ndi hupithwe miikaha yaantu mboka inayi itaala yomuJudea, opo wo 

omagano geyakulo ngoka tandi ga fala kuJerusalem, ga taambwe nawa kaantu 

yaKalunga yaankoka. 

32Ngele Kalunga okwe shi hala, otandi ya kune ndu udha enyanyu, ndi mone 

evululuko moku mu talela po. 

33Kalunga, ngoka oluthithiya lwombili yetu, na kale nane amuhe. Amen. 

AAROMA 16 

Omakundo gomuyapostoli 

1Omumwameme meitaalo Foibe, ngoka ta yakula egongalo lyomuKenkrea, otandi mu 

gandja moshimpwiyu sheni. 

2Mu taambeni medhina lyOmuwa, ne mu mu yakule moompumbwe dhe adhihe, 

ongaashi sho opalela aantu yaKalunga. Oshoka oye okwa yakula aantu oyendji, 

nangame mwene wo. 

3Kundeni Priska naAkula, aayakuli ooyakwetu moshilonga shaJesus Kristus. 

4Oyo oya li ya hupula oomwenyo dhawo omolwandje. Otandi ya pandula unene, 

hangame awike, ihe otaa pandulwa wo komagongalo agehe ngoka ga zi maapagani. 

5Kundeni wo egongalo ndyoka hali gongala megumbo lyawo. Kundeni kuume kandje 

omuholike Epainetus, ngoka i itaale tango Kristus muAsia. 

6Kundeni Maria, ngoka e mu ihepekele noonkondo. 

7Kundeni Andronikus naJunias, oyo Aajuda ooyakwetu mboka ya li mondholongo 

pamwe nangame. Oyo oya tseyika nawa kaayapostoli noya ningi tango aakriste 

kungame. 

8Kundeni Ampliatus, kuume kandje omuholike muukumwe nOmuwa. 

9Kundeni Urbanus, omuyakuli mukwetu moshilonga shaKristus nakuume kandje 

omuholike Stakus. 

10Kundeni Apelles, ngoka i iholola kutya okwa hala okulandula Kristus. Kundilii po 

yaandjaAristobulus. 

11Kundeni Herodion, Omujuda mukwetu, naakriste mboka ye li maandjaNarkissus. 

12Kundeni Trifania naTrifosa, oomboka ye li moshilonga shOmuwa, nosho wo kuume 

kandje omuholike Persis, ngoka a longele Omuwa nuudhiginini. 

13Kundeni Rufus, omuyakuli a simana moshilonga shOmuwa, nayina, ngoka a kala 

nangame ongomwana. 

14Kundeni Asinkritus, Flegon, Hermes, Patrobas, Hermas naakriste ooyakwetu ayehe 

mboka ye li puyo. 

15Kundeni Filologus naJulia, Nereus nomumwayina omukiintu, Olimpas, naantu 

ayehe yaKalunga ye li puyo. 

16Kundilathanii po nohole yaamwayinathana. Omagongalo agehe gaKristus otage mu 

kundile po. 

Kotokeleni aapukithi 

17Aamwameme, otandi mu kumagidha, mu angale aantu mboka taa eta omatopoko 

notaa pukitha ooitaali, sho ya tsa ondumbo nelongo ndyoka mwe li longwa. Kaleni 

kokule nayo. 

18Aantu mboka haa ningi iinima ya tya ngeyi, itaa longele Kristus, Omuwa gwetu, 

aawe, ihe oya pikwa komahalo gawo yene. Oyo ohaa popi oohapu oombwanawa 

dhokufundjaleka nokupukitha omadhiladhilo gaantu yaa na oondjo. 



1800 

 

Ombiimbeli Ondjapuki 
@ 2008, Bible Society in Namibia. 

 

 

 

 

19Kehe omuntu okwa uva kutya ohamu vulika kevaangeli; onkee onde mu 

nyanyukilwa. Oshoka onda hala mu kale aanandunge miinima mbyoka iiwanawa ne 

kaamu kale mu na okantongo miinima iiwinayi. 

20Kalunga, oluthithiya lwombili, ota ka nyanyagulila mbala Satana kohi yoompadhi 

dheni. Esilohenda lyOmuwa gwetu Jesus nali kale pamwe nane. 

21Timoteus, omuyakuli mukwetu ote mu kundile po, nosho wo Lukius, Jason 

naSosipater, Aajuda ooyakwetu, otaye mu kundile po. 

22Ngame Tertius, omukriste mukweni nomunyoli gwoohapu dhaPaulus, otandi mu 

kundile po. 

23Gaius, omweedhilili gwandje, ote mu kundile po. Megumbo lye omo hamu gongala 

aakwanegongalo. Erastus, omudhiginini gwiimaliwa yoshilando, nomumwameme 

Kwartus otaye mu kundile po. 

24Esilohenda lyOmuwa Jesus Kristus nali kale pamwe nane. Amen. 

Egalikano lyesimaneko 

25Kalunga na simanekwe! Oye ngoka e na oonkondo oku mu kaleka mwa kola 

meitaalo, tashi monika melaka etoye ndyoka tali popi Jesus Kristus. Otashi monika 

wo mehololo lyoshili ndjoka ya kala ya holekwa nale momathimbo ga pita. 

26Ngashingeyi oshili ndjika oye etwa puuyelele momanyolo gaahunganeki 

nokelombwelo lyaKalunga kaaluhe noya tseyithilwa iigwana ayihe, aantu ayehe opo 

ya vulike kuye noye mu itaale. 

27Kalunga, ngoka omunandunge awike, na simanekwe omolwaJesus Kristus 

aluheluhe. Amen. 

1 AAKORINTO 

1 AAKORINTO 1 

1Ontumwafo ndjika oya zi kuPaulus, ngoka i ithanwa pahalo lyaKalunga, a ninge 

omuyapostoli gwaJesus Kristus, nokomumwatate Sostenes. 

2Oya nyolelwa kegongalo lyaKalunga lyomuKorinto, kwaayehe mboka yi ithanwa 

kuKalunga, ya ninge aantu ye aayapuki muukumwe naKristus Jesus, kumwe naayehe 

mboka ye li akuhe haa ithana edhina lyOmuwa gwetu Jesus Kristus nohaa ti kutya oye 

Omuwa gwawo nongaashi e li wo Omuwa gwetu. 

3Silweni ohenda, ne mu kale mu na ombili yaKalunga Tate noyOmuwa Jesus Kristus. 

Omayambeko molwaJesus Kristus 

4Otandi hambelele Kalunga kandje aluhe omolweni nomolwomagano gesilohenda 

ngoka e ge mu pe medhina lyaJesus Kristus. 

5Oshoka mokukala muukumwe naKristus omwa ningi aayamba miinima ayihe 

ngaashi mokupopya nomokutseya akuhe. 

6Elaka tali popi Kristus olya tsama nawa mune, 

7onkee inamu hunutha eyambeko nando olimwe mokutegelela eholoko lyOmuwa 

gwetu Jesus Kristus. 

8Kalunga ote mu kankameke sigo okehulilo, opo mu ka adhike mwaa na oshipo sigo 

okesiku lyOmuwa gwetu Jesus Kristus. 

9Kalunga oye omwiinekelwa. Oye ngoka e mu ithanene muukumwe nOmwana Jesus 

Kristus, Omuwa gwetu. 

Omatopoko megongalo 

10Aamwameme, otandi mu kumagidha medhina lyOmuwa gwetu Jesus Kristus: 

Uvathaneni mwaashihe shoka tamu popi, opo mokati keni mwaa kale omatopoko. 

Kaleni nekwatathano, mu na edhiladhilo limwe nelalakano limwe. 

11Oshoka onda hokololelwa kuyamwe ya zi kaandjaKloe kutya mokati keni omu na 

oontamanana. 

12Onda hala okutya: Kehe gumwe gwomune ota popi i iyukila. Gumwe ota ti: 

“Ngame onda gama kuPaulus; ” mukwawo ota ti: “Ngame onda gama kuApollos; ” 

mukwawo ota ti: “Ngame onda gama kuPetrus; ” mukwawo ota ti: “Ngame onda 

gama kuKristus.” 

13Kristus okwa topolwa ano moongundu? Nenge ngoka a si komushigakano molweni, 

oPaulus? Omwa shashwa, mu ninge aalongwa yaPaulus? 

14Otandi pandula Kalunga, sho inaandi shasha nando omuntu gumwe, kakele 

kaKrispus naGaius. 

15Kaku na nando ogumwe gwomune ta vulu okutya omwa shashwa, mu ninge 

aalongwa yandje. 

16Eeno, onda shasha wo Stefanas pamwe naanegumbo lye, ihe itandi dhimbulukwa 

kutya onda shashele omuntu gwontumba gulwe. 

17Kristus ina tuma ndje, ndi ka shashe aantu. Oye okwa tumu ndje ndi ka uvithe elaka 

etoye, nondi ke li uvithe itaandi longitha uunongo wopantu. Oshoka uunongo wopantu 

otau ningi eso lyaKristus lyokomushigakano li kale lyaa na oshilonga. 

Kristus oye uunongo noonkondo dhaKalunga 

18Oshoka ohapu ndjoka tayi popi eso lyaKristus lyokomushigakano, oya nika uugoya 

kumboka ye li mondjila ndjoka yu uka mekano, ihe kutse mbaka tu li mondjila ndjoka 

yu uka mehupitho, oyo oonkondo dhaKalunga. 

19Oshoka enyolo otali ti: “Otandi hanagula po uunongo waanongo, oondunge 

dhaanandunge otandi dhi shundula.” 

20Nena ano aanongo oye li peni? Aalongimpango oye li peni? Aanongo mokuludhika 

yomuuyuni mbuka oye li peni? Kalunga okwe shi holola kutya uunongo wopauyuni 

mbuka owo uugoya wowala. 

21Oshoka uunongo waKalunga inau shi pitika, aantu ye mu tseye noondunge dhawo. 

Onkee Kalunga okwa tokola, a hupithe aantu mboka yi itaala keuvitho ndyoka tatu li 

uvitha, lya nika uugoya. 

22Aajuda oya hala okwiitaalithwa kiikumithalonga, nAagreka otaa kongo uunongo. 

23Ihe tse otatu uvitha Kristus omwaalelwa komushigakano. Ohapu ndjika oya tsikitha 

Aajuda noya nika uugoya kaapagani. 

24Ihe kombinga yAajuda naapagani mboka yi ithanwa kuKalunga, ohapu ndjika 

oKristus. Oye oonkondo dhaKalunga nuunongo waKalunga 

25Oshoka kehe shoka Kalunga te shi longo sha fa uugoya, oshu udha oondunge dhi 

vule dhaantu, naashoka tashi ulike Kalunga a fa kee na oonkondo, oshu udha 

oonkondo dhi vule dhaantu. 

26Aamwameme, dhimbulukweni kutya omwa li mwa tya ngiini, Kalunga sho e mu 

ithana, mu ninge aakriste. Ngele tandi popi pantu, aashona yowala yomokati keni ya li 

aanongo nenge aanankondo nenge ya valekeka. 

27Oshoka Kalunga oha hogolola shoka uuyuni tau shi tala kutya osha nika uugoya, 

opo aanongo ya sithwe ohoni. Kalunga oha hogolola aankundi, opo aanankondo ya 

sithwe ohoni. 

28Kalunga oha hogolola mbyoka uuyuni tau yi tala yopevilela, ya dhinika noyaa na 

oshilonga, opo a hanagule po shoka uuyuni tau shi tala kutya oshi na oshilonga. 

29Onkee inaku kala ku na nando omuntu gumwe ta vulu okwiitanga koshipala 

shaKalunga. 

30Ihe Kalunga okwe mu eta muukumwe naKristus Jesus nokwa ningi Kristus uunongo 

wetu. MuKristus omwa zi ompito, tu ningwe aayuuki koshipala shaKalunga. Otse 

otwa ningi aantu yaKalunga notwa mangululwa. 

31Onkee ano ngaashi enyolo tali ti: “Kehe ngoka a hala okwiitanga, ni itangele shoka 

Omuwa e shi longa.” 

1 AAKORINTO 2 

Ohapu tayi popi Kristus omwaalelwa komushigakano 

1Aamwameme, ngame sho nde ya kune oku mu uvithila oshili yaKalunga ndjoka ya 

holama, inandi longitha omukalo gwokupopya oohapu odhindji nenge guunongo wa 

dhenga pombanda. 

2Oshoka mokukala pune onda tokola, ndi dhimbwe ayihe, kakele kaJesus Kristus 

awike, nuunene eso lye lyokomushigakano. 

3Ano sho nde ya kune, onda li nda sa uunkundi nuumbanda, te kakama. 

4Moohapu nomeuvitho lyandje kamwa li mu na iitya yomuheka yopaunongo waantu, 

ihe omwa li mu na oonkondo dhOmbepo yaKalunga. 

5Onkee ano eitaalo lyeni kali na okukala lyi ikwatelela kuunongo waantu, ihe 

okoonkondo dhaKalunga. 

Uunongo waKalunga 

6Uunongo mbuka otandi u popi owala pumboka ya koka pambepo. Kau shi uunongo 

wopauyuni mbuka nenge woonkondo ndhoka tadhi pangele uuyuni mbuka, ndhoka 

dhi li pokuhula po. 

7Ihe uunongo mboka tandi u popi, owo uunongo waKalunga mboka wa holama nowa 

holekwa aantu. Uunongo wa tya ngaaka Kalunga okwe u utha nale, manga uuyuni 

inaawu shitwa, u ninge esimano lyetu. 

8Kaku na nando ogumwe gwomaapangeli yuuyuni mbuka e u tseya. Oshoka ando oya 

li ya tseya uunongo mbuka, ando Omuwa gweadhimo inaye mu alela komushigakano. 

9Ihe ongaashi enyolo tali ti: “Shoka omuntu nando ogumwe ine shi mona noine shi 

uva, shoka kaku na nando ogumwe e shi dhiladhila, osho tuu shoka Kalunga e shi 

longekidhile mboka ye mu hole.” 

10Ihe mokulongitha Ombepo ye Kalunga okwe tu tseyithile oshiholekwa shoka. 

Oshoka Ombepo ota konakona ayihe, noyomuule womadhiladhilo gaKalunga. 

11Ngaashi naanaa ombepo yomuntu, ndjoka yi li muye, oyo ayike ya tseya ashihe 

shokombinga ye, osho wo Ombepo yaKalunga oyo ayike ya tseya ashihe 

shokombinga yaKalunga. 

12Tse inatu pewa ombepo yuuyuni mbuka, ihe otwa pewa Ombepo ya zi kuKalunga, 

opo tu vule okutseya ashihe shoka Kalunga e shi tu pa. 

13Onkee ano itatu popi oohapu dha za melongo lyopaunongo waantu, ihe otatu popi 

oohapu dha za melongo lyOmbepo yaKalunga. Iinima yopambepo otatu yi fatululile 

mboka ye na Ombepo yaKalunga. 

14Ihe omuntu ngoka kee na Ombepo yaKalunga, ita vulu okutaamba omagano ga za 

mOmbepo tuu ngoka. Oye ite ga uvu ko. Otaga kala ge mu nikila uugoya, oshoka 

iinima yopambepo otayi uviwa ko owala kwaamboka yopambepo. 

15Omuntu ngoka e na Ombepo yaKalunga, ota vulu okukonakona iinima ayihe, ihe 

aantu yalwe itaa vulu okukonakona omuntu a tya ngaaka. 

16Ongaashi enyolo tali ti: “Olye a tseya omadhiladhilo gOmuwa? Olye ta vulu oku mu 

tsa omayele?” Ihe tse otu na omadhiladhilo gaKristus. 

1 AAKORINTO 3 

Aayakuli yaKalunga 

1Aamwameme, inandi vula oku mu popitha, ngaashi tandi popitha aantu mboka ye na 

Ombepo yaKalunga. Onde mu popitha, ngaashi te popitha aantu yopauyuni mbuka, 

ongaamboka uunona natango meitaalo. 

2Onde mu palutha nomahini, haniikulya ya kola, oshoka kaya li ye mu opalela. 

Nongashingeyi inamu adha oku yi lya, 

3oshoka natango omwa faathana naantu yopauyuni mbuka. Mokati keni omu na efupa 

noontamanana. Shika hasho nani tashi holola kutya omwa faathana naantu yopauyuni 

mbuka nomu li pankalo yawo? 

4Ngele gumwe gwomune ota ti kutya ye okwa gama kuPaulus nagumwe ota ti, okwa 

gama kuApollos, kamu li ngaashi aantu yopauyuni mbuno? 

5Ano Apollos olye? NaPaulus olye? Tse aayakuli ashike yaKalunga mboka ye mu 

wilike, sigo mwi itaale. Kehe gumwe gwomutse ota longo oshilonga she shoka e shi 

pewa kOmuwa. 

6Ngame onda kunu, Apollos e ta tekele, ihe Kalunga oye a menitha e ta kokitha 

oshimeno. 

7Ngoka ta kunu naangoka ta tekele, itaa vulu okuyelekwa naKalunga, ngoka ta 

kokitha. 

8Kape na eyooloko pokati komukuni nomutekeli. Kalunga ota ka futa kehe gumwe shi 

thike piilonga ye. 

9Oshoka otse aalongi pamwe naKalunga moshilonga she, nane omu li po epya 

lyaKalunga. One wo etungo lyaKalunga. 

10Onda longo ngaashi omutungi enyakwa mokulongitha uunkulungu mboka Kalunga 

e u pa ndje. Onda tungu ekankameno, nagulwe okwa tungile ko. Ihe kehe gumwe oku 

na okukotoka, nkene e na okutunga. 

11Oshoka Kalunga oku utha kutya Jesus Kristus oye awike e na okukala ekankameno; 

itaku ningwa we ekankameno lilwe. 

12Aantu yamwe otaa tungitha oshingoli, yamwe oshisiliveli nayamwe omamanya ge 

na ondilo. Yamwe otaa tungitha iiti, yamwe omwiidhi nenge iihenguti. 

13Ndele uukolele wetungo lyomuntu kehe otau ka hololwa mesiku lyaKristus. Oshoka 

esiku lya tya ngaaka otali ya li na omulilo ngoka tagu ka yeleka notagu ka holola 

uukolele wiilonga yomuntu kehe. 

14Ngele oku na oshilonga shomuntu gwontumba sha tungilwa kekankameno ndika e 

tashi zi mo momulilo, nena ota ka mona ondjambi. 

15Ihe omuntu ngoka oshilonga she tashi ka pya po, ita ka mona ondjambi yasha. 

Omuntu a tya ngaaka ye mwene ota ka hupithwa a fa a nakulwa momulilo. 

16Kamu shi shi kutya one otempeli yaKalunga, nOmbepo yaKalunga oyi li mune? 

17Ngele oku na omuntu ta yono po otempeli yaKalunga, Kalunga ote mu yono po wo. 

Oshoka otempeli yaKalunga oyo ondjapuki, nane wo otempeli ye. 

18Inaku kala nando omuntu ti ifundjaleke. Ngele oku na omuntu gumwe mokati keni 

ta dhiladhila kutya ye oku na oondunge dhopantu, na ninge omunandungelela. 

19Oshoka shoka sha talwa kuuyuni mbuka kutya osho oondunge, osho uugoya 

koshipala shaKalunga. Ongashika enyolo tali ti: “Kalunga okwa kwata aanongo, 

manga yi iwete ya kotoka.” 

20Enyolo ekwawo otali ti: “Omuwa okwa tseya kutya omadhiladhilo gaanandunge 

kage na oshilonga.” 

21Inaku kala nando ogumwe ti itangele sha sha longwa kaantu; oshoka iinima ayihe 

oyeni: 

22Paulus, Apollos naPetrus; uuyuni mbuka, omwenyo neso, mbika yongashingeyi 

naambyoka yokomeho, ayihe mbika oyeni. 

23Ne oyaKristus naKristus ogwaKalunga. 

1 AAKORINTO 4 

Omuyapostoli gwaKristus 

1Ano natu talwe kutya otse aayakuli yaKristus, mboka twa pewa iipatululo yegumbo 

lyiiholekwa yaKalunga. 

2Omusilishimpwiyu kehe ota tegelelwa, a kale omwiinekelwa. 

3Ngame polwandje kandi na ko nasha nokupangulwa kune nenge kompangu yilwe 

yopantu. Itandi vulu nokuli okwiipangula ngame mwene. 

4Ondi na eiyuvo lya yela, ihe itashi ti ando kutya kandi na oondjo. Omuwa oye 

omupanguli gwandje. 

5Onkee ano inamu pangula nando olye, esiku lyu uthwa manga inaali thika. Epangulo 

oli na okutegelela sigo uuna ndoka Omuwa mwene te ya. Oye te ke eta puuyelele 

iiholekwa ayihe mbyoka aantu ye yi longa momilema, nota ka holola wo 

omadhiladhilo gawo ngoka ga holama. Nena kehe gumwe ota ka pewa esimano 

kuKalunga, ndyoka e li ilongela. 

6Aamwamene, oshinima shika onde shi ukitha kombinga yaApollos noyandje mwene, 

oshoka onda gama kune. Ondu ulike kutse yene, opo mu ilonge kutya eyele ndika 

otali ti shike: “Ino konda shoka shu uthwa.” Inaku kala nando ogumwe mokati keni ti 

itangele nguka ye ta dhini ngwiyaka. 

7Olye e ku ningi u vule yakweni? Oshike shono u na inoo shi pewa kuKalunga? 

Onkee oto vulu ngiini okwiitanga wa fa iinima ayihe inoo yi pewa omagano? 

8One omu na nale ashihe shoka mwa pumbwa. One aayamba. One omwa ningi 

aakwaniilwa, nonando tse katu shi aakwaniilwa. Onda halele, mu kale mwa ninga lela 

aakwaniilwa, opo natse wo tu ninge aakwaniilwa pamwe nane. 

9Onde shi tala kutya tse aayapostoli otwa pewa kuKalunga ehala lya dhinika. Tse 

otwa fa aantu ya tokolelwa eso montaneho yaayehe. Muuyuni otu li mo twa 

tongololwa kaantu nokaayengeli. 

10Otse aagoya molwaKristus, ihe ne aanandunge muukumwe naKristus. Otse 

aankundi, ihe ne aanankondo. Tse otwa dhinika, ihe ne otamu simanekwa. 

11Sigo ongashingeyi otu li po twa sa ondjala nenota, twa zalekwa iinyanyu, otatu 

dhengwa, otatu endagula koombinga noombinga. 

12Otatu longo twa mana mo, opo tu imonene iipalutha. Otatu yambeke mboka taye tu 

thingi. Ngele tatu tidhaganwa, otatu idhidhimike. 

13Ngele tatu popiwa nayi, otatu yamukula noohapu oombwanawa. Ethimbo alihe otse 

otwa fa oshilambo shiiyagaya muuyuni mbuka nondoya yevi ndika. 

14Moku mu nyolela ngeyi itandi shi ningi ando nda hala oku mu sitha ohoni, ihe 

otandi shi ningi, ndi mu longe oondunge ongaamwandje aaholike. 

15Oshoka mokukala kweni muKristus nando omu kale mu na aalongi omayuvi 

omulongo, omu na owala ho gumwe awike. Oshoka ngame onda ningi ho mokukala 

kweni muKristus Jesus, sho nde mu uvithile elaka etoye. 

16Onkee otandi mu indile, mu landule oshiholelwa shoka tandi shi mu ulukile. 

17Omolwoshinima shika otandi mu tumine Timoteus. Oye omumwandje omuholike 

nomwiinekelwa mOmuwa. Oye te ke mu dhimbulukitha omikalo adhihe ndi dhi na 

mokukala kwandje akuhe muKristus Jesus, naandhoka tandi longo aantu 

momagongalo agehe. 

18Yamwe yomokati keni oya tameke okwiinenepeka, sho taa dhiladhila kutya itandi 

ya we, ndi mu talele po. 

19Omuwa ngele okwe shi hala, otandi ke ya mbala, ndi mu talele po notandi ki 

imonena ko mwene shoka aayinenepeki haa vulu okuninga, itaaku talwa owala 

okupopya kwawo. 

20Oshoka Oshilongo shaKalunga kashi shi oshinima shokupopya kwowala, ihe 

oshinima shi na oonkondo. 

21Otamu hogolola po shini? Nandi ye kune ndi na ongola nenge nandi ye ndi na 

omutima gu udha ohole nombili? 

1 AAKORINTO 5 

Iihuna yoluhondelo mokati kaakriste 

1Akuhe otaku popiwa kutya mokati keni omu na oluhondelo lwa geya noonkondo, 

ndele naapagani ihaa yono eyono lya tya ngaaka. Oshoka onda lombwelwa kutya 

omulumentu gumwe ota kala nomukiintu gwahe. 

2Otamu vulu ngiini okwiitanga? Omwa li mu na okukala mwa sa oluhodhi, 

nomulumentu ngoka a ningi oshinima sha tya ngeyi, okwa li e na okukondwa mo 

mokati keni. 

3Oshoka ngame nando kandi li mokati keni palutu, onkee tuu ndi li pamwe nane 

pambepo. Medhina lyOmuwa gwetu Jesus onda ningi nale etokolo kombinga 

yomulumentu ngoka a ningi iihuna yi thike mpoka. Shika onde shi ningi nda fa ndi li 

pune. 

4Ngele tamu gongala, nangame wo otandi kala pamwe nane pambepo. Koonkondo 

dhOmuwa gwetu Jesus ndhoka dhi li mutseni, 

5ne omu na okugandja omulumentu a tya ngeyi kuSatana, a dhenge olutu lwe. Pamwe 

omwenyo gwe tagu ka hupithwa mesiku lyOmuwa. 

6Okwiitanga itaku mu opalele. Eyele omu li shi ndyoka tali ti: “Okafulika okashona 

ohaka tumbike ondombo ayihe.” 

7Kuthii mo mokati keni efulika lya tya ngaaka ekulu lyuulunde, opo mu kale mwa 

yogoka. Nena otamu kala mwa fa ondombo inaayi fulikwa, nondi shi shi kutya osho 

mu li. Oshituthi shetu shOpaasa osha longekidhwa nale, oshoka onzigona yetu 

yOpaasa, Kristus, okwa dhipagwa. 

8Tu dhaneni ano oshituthi shetu, ihe haniikwiila ya ningwa nefulika ekulu lyuulunde 

nolyonyata kehe, ihe oniikwiila inaayi fulikwa, ya yogoka noyashili. 

9Montumwafo ndjoka nde mu nyolele, onde mu lombwele, mwaa kwatathane 

naahondeli. 

10Ano inandi dhiladhila ando aahondeli yoomaapagani nenge aanalwiho, aayugi 

naasimaneki yiimenka, oshoka moku ya yanda omu na okuthiga po uuyuni mbuka. 



1808 

 

Ombiimbeli Ondjapuki 
@ 2008, Bible Society in Namibia. 

 

 

 

 

11Shoka nda tumbula montumwafo ndjoka, osho shika kutya inamu kwatathana 

nomuntu ngoka ti iningi a fa omukriste, nonando oye omuhondeli, omunalwiho, 

omusimaneki gwiimenka, omusheki, onkolwi nomuyugi. Nokuli inamu lya pamwe 

nomuntu a tya ngaaka. 

12-13Onkee ano kashi shi oshinima shandje okupangula aantu mboka kaaye shi 

ooyitaali. Kalunga oye te ke ya pangula. Ne itamu pangula nani mboka yokombinga 

yeni ongaashi enyolo tali ti: “Umbii mo omuyoni mokati keni.” 

1 AAKORINTO 6 

Oontamanana pokati komukriste nomukriste mukwawo 

1Ngele mokati keni omu na omuntu e na oontamanana nomukriste mukwawo, otashi 

vulika ngiini, a ye kaapanguli aapagani? Ndishi aantu yaKalunga oye na okwoopaleka 

oontamanana dhomokati kawo yene? 

2Nenge kamu shi shi kutya aantu yaKalunga otaa ka pangula uuyuni? Ngele ano 

otamu ka pangula uuyuni, itamu vulu ando okutokola iinima iishona? 

3Kamu shi shi kutya otatu ka panguleni aayengeli? Ano okutokola iinima mbika 

yomokukalamwenyo kwongashingeyi okwe tu nyenge andola? 

4Ngele ano iinima ya tya ngeyi tayi holoka, otamu ke yi fala, yi ka tokolwe kaantu ya 

dhinika megongalo? 

5Omu na okukala mwa sa ohoni! Kape na omalimbililo, mokati keni omu na 

omulumentu omunandunge ta vulu okutokola oohapu dhayakwawo. 

6Ihe ne otamu ningi ngaaka kutya omukwanegongalo ota yi kompangu e na oohapu 

nomukwanegongalo mukwawo notaa pangulwa kaapanguli kaaye shi ooyitaali. 

7Itashi mu kwatha nando osha, sho mu na oontamanana mokati keni yene. 

Omolwashike itaamu pitika, mu ningwe nayi? Omolwashike itaamu pitika, mu 

yugwe? 

8Ihe ne ohamu ningilathana uuwinayi nohamu yugu naangoka wo omukriste 

mukweni. 

9One omu shi shi kutya aakolokoshi itaa ka ya mOshilongo shaKalunga. Inamu 

ipukitha. Aantu mboka aaholume, aasimaneki yiimenka, aahondeli, omashenge naalali 

nomashenge, 

10aafuthi, aanalwiho, oonkolwi, aasheki naayugi, kaku na nando ogumwe gwomaantu 

ya tya ngeyi ta ka ya mOshilongo shaKalunga. 

11Yamwe yomune osho mwa li mwa tya ngaaka. Ihe omwa yogwa oondjo, omwa 

yoololelwa Kalunga, omwa ningwa aayuuki koshipala shaKalunga omolwOmuwa 

Jesus Kristus okOmbepo Ondjapuki yaKalunga. 

Omalutu geni naga simanekithe Kalunga 

12Omuntu gumwe ota vulu okutya: “Ngame onda pitikwa okuninga shaa shoka.” 

Eeno, ou li mondjila, ihe haayihe ye ku opalela. Ngame otandi vulu okutya onda 

pitikwa okuninga shaa shoka, ihe itandi etha nando osha, shi ninge ndje omupika. 

13Gulwe ota vulu okutya: “Iikulya oya dhiladhililwa ela, nela olya dhiladhililwa 

iikulya.” Eeno osho, ihe Kalunga ota ka hulitha po ayihe iyali. Olutu lwomuntu inalu 

tulilwa po uuholume, aawe, olwo olwOmuwa, nOmuwa oye mwene gwalwo. 

14Kalunga oye a yumudha Omuwa kuusi, onkee ote ke tu yumudha wo noonkondo 

dhe kuusi. 

15Ne kamu shi shi kutya omalutu geni ogo iilyo yolutu lwaKristus? Otandi vulu tuu 

okukutha oshilyo sholutu lwaKristus e tandi shi ningi oshilyo sholutu lwohonda? 

Itashi vulika! 

16Nenge kamu shi shi kutya omulumentu kehe ngoka ta hangana nohonda, ota ningi 

olutu lumwe nayo? Enyolo otali popi sha yela tali ti: “Ayehe yaali otaa ningi omuntu 

gumwe.” 

17Onkee ano ngoka ta hangana nOmuwa, ota ningi omuntu gumwe naye pambepo. 

18Yandeni oluhondelo. Uulunde kehe ulwe omuntu te u ningi, itau mu kwata kolutu; 

ihe omuntu ngoka ta hondele, ota yono kolutu lwe mwene. 

19Kamu shi shi nani, kutya omalutu geni ogo otempeli yOmbepo Ondjapuki? Ombepo 

ngoka oku li mune nomwe mu pewa kuKalunga. Kamu shi yeni yene, ihe 

oyaKalunga. 

20Kalunga okwe mu kulile niikulila yi na ondilo. Omalutu geni naga simanekithe ano 

Kalunga. 

1 AAKORINTO 7 

Omapulo kombinga yoondjokana 

1Kombinga yaambyoka mwa nyola, otandi ti ngeyi: Omulumentu ngoka itaa hokana, 

ota ningi nawa. 

2Ihe omoluuhalu woluhondelo omulumentu kehe oku na okukala e na omukiintu gwe 

mwene, nomukiintu kehe oku na okukala e na omulumentu gwe mwene. 

3Omulumentu kehe na gwanithile omukiintu gwe oompumbwe dhe. Osho wo 

nomukiintu na gwanithile omulumentu gwe oompumbwe dhe. Kehe gumwe oku na 

okugwanithila mukwawo oompumbwe dhe. 

4Omukiintu omuhokanwa ke shi omupangeli gwolutu lwe mwene, ihe omulume oye 

omupangeli gwalwo. Osho wo nomulumentu ke shi omupangeli gwolutu lwe mwene, 

ihe omukadhi oye omupangeli gwalwo. 

5Inamu idhilikathana, shila uuna mu uvathana, mu shi ninge okathimbo kowala, opo 

ethimbo ndyoka mu li longithe mokugalikana Kalunga. Konima yaashoka indeni 

kumwe ishewe pandjokana ngaashi shito, opo mwaa gwile memakelo lyaSatana, sho 

itaamu vulu okwiidhidhimika. 

6Shika itandi shi mu lombwele ando pamukalo gwoshipango, ihe opampito ndjoka 

nde yi pewa. 

7Onda hala, ando aantu ayehe ya kale ngaashi ngame; ihe omuntu kehe okwa pewa 

kuKalunga omagano gontumba, gumwe oongaka namukwawo oongeyaka. 

8Mboka inaamu ya moondjokana naaselekadhi otandi mu lombwele: Osho opala, 

ngele itamu yi moondjokana, opo mu fe ndje. 

9Ihe ngele itamu shi vulu, indeni moondjokana, oshoka okuya moondjokana 

okuhwepo ku vule okuhepekwa kehalo. 

10Mboka ye li moondjokana, otandi ya lombwele oshipango sha zi kOmuwa, kashi shi 

shandje mwene: Omukiintu ina henga po omulumentu gwe. 

11Ngele ote shi ningi, oku na okukala itaa yi we moondjokana nenge a hangane 

ishewe nomulumentu gwe. Omulumentu ina henga po nando omukadhi. 

12Aantu yalwe otandi ya lombwele omadhiladhilo gandje, haangoka gOmuwa: 

Omulumentu omukriste ngoka e na omukadhi kee shi omwiitaali, nomukadhi okwa 

zimina okukala naye, omulumentu ngoka ine mu henga po. 

13Omukiintu omukriste ngoka a hokanwa komulumentu kee shi omwiitaali nokwa 

zimina okukala naye, nena omukiintu ngoka ine mu henga po. 

14Oshoka omulumentu kee shi omwiitaali, ota vulu okutaambwa kuKalunga, sho a 

hangana nomukadhi omwiitaali. Osho tuu wo omukiintu kee shi omwiitaali, ota vulu 

okutaambwa kuKalunga, sho a hangana nomulumentu gwe omwiitaali. Ando okwa li 

hasho, ando uunona wawo otau talwa wa fa uunona waapagani, ihe ngashingeyi otau 

vulu okutaambwa kuKalunga. 

15Ihe ngoka kee shi omwiitaali, ngele okwa hala okuhenga po mukwawo ngoka 

omukriste, ne shi ninge. Miinima ya tya ngeyi omunandjokana omukriste, 

omulumentu nenge omukiintu, okwa manguluka okuhogolola; oshoka Kalunga okwe 

mu ithanene okukalamwenyo ku na ombili. 

16Meme ngoye omukriste, oto shi tseya ngiini kutya ito vulu okuhupitha omulumentu 

gwoye? Tate ngoye omukriste, oto shi tseya ngiini kutya ito vulu okuhupitha 

omukiintu gwoye? 

Inamu ilundulula 

17Kehe gumwe na kale pamagano ngoka e ga pewa kOmuwa, a kale ngaashi a li, uuna 

a adhika keithano lyaKalunga. Ndika olyo eutho momagongalo agehe. 

18Kalunga ngele e ku ithana wa fukalekwa, ino kambadhala okulundulula efukaleko. 

Ngele wi ithanwa inoo fukala, ino ifukalekitha. 

19Okukala wa fukalekwa nenge inoo fukalekwa hasho shi na oshilonga. Shoka shi na 

oshilonga, osho okuvulika kiipango yaKalunga. 

20Kehe gumwe na kale pomuthika gwe mpoka a li, uuna a adhika keithano 

lyaKalunga. 

21Ngele owa li omupika sho Kalunga e ku ithana, kashi na mbudhi we. Ihe ngele ou 

na ompito yokumanguluka, shi ninga. 

22Oshoka omupika ngoka i ithanwa kOmuwa, a ninge omukriste, okwa mangululwa 

kOmuwa. Osho wo omumangululwa ngoka i ithanwa kuKristus, oye omupika gwe. 

23Kalunga okwe mu kulile niikulila yi na ondilo. Inamu ninga aapika yaantu. 

24Aamwameme, koshipala shaKalunga kehe gumwe na kale pomuthika mpoka a li, 

uuna i ithanwa. 

Omapulo kombinga yaamboka inaaya ya moondjokana naaselekadhi 

25Kombinga yaamboka inaaya ya moondjokana, inandi pewa oshipango kOmuwa, ihe 

omadhiladhilo gandje ongangoka nda silwa ohenda kOmuwa, oge shi kwiinekelwa. 

26Sho nda tala omathimbo ngaka omadhigu, otandi dhiladhila kutya, osho opala kehe 

omuntu, ngele ta kala pomuthika mpoka e li ngashingeyi. 

27Ngele ou li moondjokana, ino etha po omukiintu gwoye. Ngele owi ikalela, ino 

konga omukiintu. 

28Ihe ngele to hokana, ito yono; nosho wo omukadhona ngele ta hokanwa, ita yono. 

Ondi mu uvitile owala ohenda omoluudhigu womokukalamwenyo kwaamboka taa 

hokana. 

29Aamwameme, onda hala okutya: Ethimbo lyokukalamwenyo kwetu olyo efupi. 

Onkee ano mboka ya hokana, naa kale ya fa inaaya hokana. 

30Mboka taa lili, naa kale ya fa inaaya sa oluhodhi; mboka taa yolo, naa kale ya fa 

mboka inaaya nyanyukwa. Mboka taa ilandele sha, naa kale ya fa inaayi ilikolela sha. 

31Mboka taa lalakana niinima yomuuyuni mbuka, naa kale ya fa inaayi itula muyo. 

Oshoka uuyuni mbuka kau li kokule nokuhula po. 

32Ngame onda hala, mu kale mwaa na iimpwiyu. Omulumentu ngoka inaa hokana, oti 

ipyakidhile owala niilonga yOmuwa, oshoka ota kambadhala okwoopalela Omuwa. 

33Ihe omulumentu ngoka a hokana, oti ipyakidhile niinima yomuuyuni, oshoka okwa 

hala okwoopalela omukadhi, 

34onkee ano okwa mangwa koombinga adhihe mbali. Omukiintu inaa hokanwa nenge 

ngoka omukadhona okwi ipyakidhila niilonga yOmuwa, oshoka okwa hala oku mu pa 

olutu nombepo ye. Ihe omukiintu a hokanwa oti ipyakidhile niinima yomuuyuni 

mbuka, oshoka okwa hala okwoopalela omulumentu gwe. 

35Otandi popi ngeyi, oshoka onda hala oku mu kwatha, haku mu manga. Onde mu 

halela okulonga shoka oshiwanawa noshi li mondjila, mu wape okwiigandja 

moshilonga shOmuwa. 

36Kombinga yayaali ya adhika ya yalekathana e taa tokola, yi idhilike oondjokana, 

otandi ti: Omumati ngele ita vulu okwiidhidhimika, nena naa hokane. Ngele taa 

hokana, itaa yono. 

37Omumati ngoka u uvite kutya ota vulu okwiikalela inaa hokana, nopwaa na 

ethiminiko lyomuntu, ne shi ninge. Ngele ota vulu okwiipangela noku na etokolo, 

nena oto opaleke, ngele ita hokana. 

38Onkee ano omumati ngoka ta hokana omuyalekwa gwe, ota opaleke, naangoka itee 

shi ningi, sho a hala okwiikalela, ota ningi nawa unene. 

39Omukiintu a hokanwa ita vulu okumanguluka, manga omulume e na omwenyo. Ihe 

ngele a si, nena omukiintu a tya ngaaka okwa mangulukila okuhokanwa komulumentu 

gulwe, ihe oondjokana dha tya ngaaka odhi na okukala dhopakriste. 

40Ihe osho opala unene, ngele omukiintu a tya ngaaka ita yi we moondjokana. Ngaka 

ogo omadhiladhilo gandje ngoka tandi tala kutya onde ga pewa kOmbepo yaKalunga. 

1 AAKORINTO 8 

Epulo kombinga yiikulya ya yambelwa iikalunga 

1Ngashingeyi ote popi kombinga yonyama ya yambelwa iikalunga. Osho oshipu 

okudhiladhila kutya tseni atuheni otwa tseya, ohula oshike. Ihe okutseya otaku fala 

omuntu meinenepeko, nohole otayi tungu. 

2Omuntu ngoka ta dhiladhila kutya oshinima shontumba oku shi shi, ke na naanaa 

ontseyo ya gwana. 

3Ihe ngoka e hole Kalunga, okwa tseyika wo kuKalunga. 

4Kombinga yokulya onyama ndjoka ya yambelwa iikalunga, tse otwa tseyeni kutya 

iikalunga oyo iinima ihaayi kwatha sha. Tse otu shi shi kutya oku na owala Kalunga 

gumwe. 

5Oku na ngaa mbyoka haku tiwa “ookalunga”, ongele megulu nenge kombanda yevi. 

Ihe nando oku na “ookalunga” oyendji “naawa” oyendji, 

6tseni otu na owala Kalunga gumwe. Oye Tate yetweni, omushiti gwiinima ayihe, 

mungoka tu na ethikilo. Otu na wo Omuwa gumwe awike, Jesus Kristus, ngoka 

Kalunga e mu shititha iinima ayihe, notu li po omolwe. 

7Ihe haayehe ya tseya oshili ndjika. Aantu yamwe oyi igilila iikalunga. Onkee ano 

sigo onena ndjika ngele taa li onyama ya tya ngeyi, otaye yi dhiladhila kutya oya 

yambelwa iikalunga. Eiyuvo lyawo enkundi noyu uvite taa nyatekwa kiikulya ya tya 

ngaaka. 

8Iikulya itayi vulu nando oku tu hedhitha popepi naKalunga. Itatu kanitha sha, ngele 

itatu li iikulya mbyoka; itatu likola wo sha, ngele tatu yi li. 

9Kotokeni ano, emanguluko lyeni okutokola oshinima shika lyaa fale aantu mboka 

aankundi muulunde. 

10Oshoka omuntu ngoka e na eiyuvo enkundi moshinima shika, ngele ta mono ngoka 

e na owino, ta li iikulya motempeli yoshikalunga, omunkundi a tya ngaaka ita tsuwa 

omukumo okulya iikulya mbyoka ya yambelwa iikalunga? 

11Ano mukweni a tya ngaaka omunkundi, ngoka Kristus a si wo omolwe, ota kana 

molwowino woye. 

12Ngele tamu yono ngaaka kuyakweni mboka notamu nkundipaleke eiyuvo lyawo, 

otamu yono kuKristus. 

13Ngele iikulya yontumba otayi fala mukwetu muulunde, nena ngame kombinga 

yandje itandi li we onyama, opo ndaa fale mukwetu muulunde. 

1 AAKORINTO 9 

Omapitikilo niinakugwanithwa yomuyapostoli 

1Kandi na emanguluko nani? Kandi shi omuyapostoli? Omuwa gwetu Jesus inandi mu 

mona nani? Ne kamu shi nani iiyimati yoshilonga shandje medhina lyOmuwa? 

2Nonando oku kale ku na yalwe itaa tala ndje omuyapostoli, ngame omuyapostoli 

gweni. Okuninga kweni aakriste okwo taku holola kutya ngame omuyapostoli. 

3Eipopilo lyandje kumboka taa nikanika ndje, olyo ndika: 

4Kandi na epitikilo okupewa iikulya nokunwa sha miilonga yandje? 

5Kandi na epitikilo okuninga, ngaashi aayapostoli yalwe taa vulu okuninga? Itandi 

vulu okweenda pamwe nomukiintu omukriste, ngaashi aamwayina yOmuwa 

aalumentu nosho wo Petrus haa vulu oku shi ninga? 

6Nenge tse naBarnabas otse atuke tu na okulonga, tu mone iipalutha? 

7Olye u uva nando olumwe omukwiita ti ifutile ye mwene oompumbwe 

dhomoshilonga she? Nenge omunepya ita li iiyimati yomepya lye? Nenge omusita ita 

li omahini ngoka ta kanda miimuna ye? 

8Haiholelwa mbika ayike tayi popile ndje, oshoka ompango wo otayi popi oshinima 

tuu shoka. 

9Otatu lesha mompango yaMoses: “Ino manga okana konani ndjoka tayi yungula 

nokulyatagulithwa iilya molupale.” Ngashingeyi Kalunga ota holola ando kutya oku 

na oshimpwiyu noonani? 



1814 

 

Ombiimbeli Ondjapuki 
@ 2008, Bible Society in Namibia. 

 

 

 

 

10Hatse ta popi nani menyolo ndika? Eeno, shika osha nyolwa omolwetu. Omupululi 

nomuteyi naa gwanithe iilonga yawo ye na etegameno kutya kehe gumwe ota ka 

mona oshitopolwa she miilya mbyoka, ngele ya pu okuyelwa. 

11Tse otwa kunu ombuto yopambepo mokati keni. Ne itamu vulu ando oku tu pa 

iikwatha yopalutu? 

12Ngele yalwe oye na epitikilo lyokutegelela okupewa kune, tse mbela itatu tegelele 

oshindji tu ya vule? Ihe tse inatu longitha ompito ndjika. Otse otwi idhidhimike 

moshinima kehe, opo twaa tule eimbo meuvitho lyelaka etoye tali popi Kristus. 

13Ne omu shi shi kutya aantu mboka haa longo iilonga yomotempeli, oye na okumona 

iikulya motempeli, naamboka haa yamba omayambo koshiyambelo, oye na okupewa 

oshitopolwa momayambo ngoka. 

14Osho wo Omuwa oku utha kutya mboka haa uvitha evaangeli, ya pewe kulyo 

oompumbwe dhawo dhesiku kehe. 

15Ihe ngame inandi longitha nando ompito yimwe yaandhika. Osho wo itandi nyola, 

opo ndi longithe oompito ndhika kombinga yandje mwene. Okusa okuhwepo 

kungame. Kaku na ngoka ta vulu okuninga eitango lyandje, li kale lyaa na oshilonga. 

16Kandi na owala epitikilo lyokwiitanga owala, sho handi uvitha evaangeli, ihe ondu 

uvite ethiminiko, ndi shi ninge. Iihuna yowala, ngele itandi uvitha evaangeli! 

17Oshoka ando okwa li tandi longo pahogololo lyandje mwene, ando ote vulu 

okutegelela, ndi pewe ondjambi yiilonga yandje. Ihe ngashingeyi itandi longo 

pahogololo lyandje mwene; oshilonga shika onde shi pewa, shi kale 

oshinakugwanithwa shandje. 

18Ano ondjambi yandje oyini? Ondjambi yandje oyo uuthemba wokuuvitha elaka 

etoye itee pewa sha noitandi ulike omapitikilo ngoka ndi na mokuuvitha kwandje. 

19Oshoka nando kandi li muupika waantu, ondi iningi omupika gwakehe gumwe, opo 

ndi likolele Kristus aantu oyendji. 

20Mokulonga mokati kAajuda onda kala ngaashi Omujuda, opo ndi likole Aajuda. 

Nonando ngame inandi pangelwa kompango yaMoses, ondi li kohi yompango. 

21Osho tuu wo, sho nda kala mokati kaapagani, onda kala ndaa na ompango yAaJuda, 

opo ndi ya likolele Kristus. Shika itashi ti, onda dhina ompango yaKalunga, oshoka 

ngame otandi pangelwa kompango yaKristus. 

22Sho nda kala mokati kaankundi meitaalo, onda kala nda fa omunkundi, opo ndi ya 

likolele Kristus. Onkee ano onda ningi ashihe shoka tandi shi vulu omolwaayehe, opo 

ndi hupithe yamwe yomuyo komukalo kehe tagu vulika. 

Tu ningeni shanamutango 

23Ayihe mbika otandi yi ningi omolwevaangeli, opo nangame wo ndi mone 

omayambeko ngoka taga zi mulyo. 

24Ne omu shi shi kutya aantu mboka taa ningi shanamutango, ayehe otaa matuka, ihe 

gumwe awike ta mono ondjambi yesindano. Nane wo matukeni ngaangoka, mu yi 

mone. 

25Omuthigathani kehe oha mono edheulo, nkene e na okuvulika koompango 

dhomethigathano. Oye ote shi ningi, a zalekwe oshishani shoka tashi ka yonuka, ihe 

tse otatu shi ningi, tu zalekwe oshishani shaaluhe. 

26Omolwaasho ngame ndi na okumatuka ndu ukilila ethikilo. Ngame onda fa 

omulumentu enyakwa ihaa palutha mokudhenga noongonyo. 

27Onda kolondeke olutu lwandje noku lu dhenga, ndi lu vulikithe, opo ndaa ninge 

ngoka handi uvithile yakwetu, ngame mwene e tandi ekelwahi. 

1 AAKORINTO 10 

Inamu simaneka iikalunga 

1Onkee ano aamwameme, onda hala oku mu dhimbulutha shoka sha li sha ningilwa 

ootate, sho ya li ya landula Moses. Ayehe oya li megameno lyoshikogo noinaa mona 

oshiponga mokutokola Efuta etiligane. 

2Ayehe oya shashelwa moshikogo nomefuta mokulandula Moses. 

3Oyo oya lile ayehe oshikwiila shimwe shopambepo 

4noya nwine okunwa kumwe kwopambepo; oshoka oya nu momeya ga zi memanya 

lyopambepo ndyoka lye ende pamwe nayo; nemanya ndyoka oKristus. 

5Onkene tuu oyendji yomuyo Kalunga ine ya hokwa, ihe omidhimba dhawo odha 

halakanene nombuga ayihe. 

6Ano iinima ayihe ya tya ngeyi oyo iiholelwa yoku tu londodha, twaa longe iilonga 

iiwinayi, ngaashi yo ya ningile. 

7Inatu simaneka iikalunga, ngaashi yamwe yomuyo ye shi ningi, nongaashi enyolo tali 

ti: “Aantu oya kuutumba e taa li yo taa nu noya tutula uudhano.” 

8Inatu hondeleni, ngaashi yamwe yomuyo ya ningi; onkee oya yonwa po omayuvi 

omilongo mbali nagatatu mesiku limwe. 

9Inatu hindeni Omuwa, ngaashi yamwe yomuyo ye shi ningi e taa dhipagwa 

komayoka. 

10Inamu ngungutula, ngaashi yamwe yomuyo ye shi ningi e taa yonwa po 

komuyengeli gweso. 

11Iinima ayihe mbika oye ya adha, yi gune aantu yalwe noya nyolwa, yi tu londodhe. 

Oshoka otu li methimbo, uuna ehulilo li li popepi. 

12Ngoka ta dhiladhila kutya okwa thikama, na kotoke, kaa gwile po. 

13Emakelo ndyoka lye mu adha, olyo tuu ndyoka hali adha aantu ayehe, Kalunga oku 

shi kwiinekelwa. Onkee ite mu ethele memakelo li vule oonkondo dheni. Ihe ngele ta 

pitika, mu makelwe, ote mu pe ompito okuza mo mulyo noonkondo dhoku li 

humbata. 

14Onkee ano, ookuume aaholike, inamu simaneka iikalunga. 

15Otandi popi, ngaashi tandi lombwele aantu aanandunge; tokoleni ne yene okupopya 

kwandje. 

16Oshitenga shomayambeko shono hatu hambelelele Kalunga nohatu shi nu 

nokupaathana, ihatu nu nani ombinzi yaKristus? Noshikwiila shono hatu topola, ihatu 

topolelathana nani olutu lwaKristus, uuna tatu shi li? 

17Sho hatu li oshikwiila shimwe ashike, nonando otu li oyendji, otashi ulike kutya 

otse olutu lumwe, oshoka ohatu li oshikwiila shimwe. 

18Ipuleni, Aaisraeli mboka ya pitikwa okulya momayambo ngoka taga etelwa 

Kalunga, oye na ekwatathano neyambelo. 

19Onda hala okutya shike? Oshikalunga shoshene niikulya mbyoka tashi etelwa, otayi 

tu kwatha tuu sha? 

20Aawe, itayi kwatha sha. Onda hala okutya: omayambo ngoka taga yambelwa 

pomayambelo gopashipagani, itaga pewa Kalunga, ihe otaga pewa oombepo 

dhoompwidhuli. Ihe ngame inandi hala, mu kale mu na uukumwe noompwidhuli. 

21Itashi vulika, mu nwe moshitenga shOmuwa e tamu ka nwa ishewe moshitenga 

shoompwidhuli. Nenge mu lye koshililo shOmuwa e tamu ka lya ishewe koshililo 

shoompwidhuli. 

22Nenge otwa hala okugeyitha Omuwa? Otu na tuu oonkondo dhi vule dhe? 

23Aantu yamwe otaa dhiladhila kutya oya pitikwa okuninga shaa shoka ye shi hala. 

Eeno osho, ihe haayihe iiwanawa. Ayihe otayi vulika okuningwa, ihe haayihe tayi 

kwatha. 

24Inaku kala nando omuntu ta longo owala shoka she mu opalela, ihe na tale wo shoka 

tashi opalele mukwawo. 

25Ne omwa pitikwa okulya ashihe tashi landithwa puutomeno, itamu pumbwa 

okupula sha omolweiyuvo lyeni. 

26Oshoka nenyolo wo otali ti: “Evi alihe olyOmuwa nakehe shoka shi li mo.” 

27Omuntu kee shi omwiitaali ngele te ku ithana, u lye koshililo pamwe naye, nowa 

tokola oku shi ninga, lya ashihe shoka to pewa. Ito pumbwa okupula sha 

omolweiyuvo lyoye. 

28Ihe uuna to lombwelwa taku tiwa: “Iikulya mbika oya yambelwa iikalunga,” ino lya 

iikulya ya tya ngaaka omolweiyuvo lyaangoka e ku lombwele nolyoye mwene. 

29Shoka shi na oshilonga mpaka, kashi shi eiyuvo lyoye mwene, ihe olyamukweni. 

Omuntu gumwe ota vulu okupula ta ti: “Omolwashike okukala kwandje ku na 

okupangelwa keiyuvo lyamukwetu? 

30Ngele ohandi hambelele Kalunga molwiikulya yandje, omolwashike ndi na 

okupewa uusama molwiikulya handi yi hambelelele Kalunga?” 

31Onkee ano mwaashihe shoka tamu ningi, ngele tamu li nenge tamu nu, longeni 

ayihe nokusimanekitha Kalunga. 

32Kotokeni, mwaa pukithe Aajuda naapagani nenge egongalo lyaKalunga. 

33Holelii ndje. Ngame itandi landula nando shoka sho opalela ndje, ihe ooshoka sho 

opalela yakwetu ayehe, ya hupithwe. 

1 AAKORINTO 11 

1Holelii ndje, oshoka ngame otandi holele Kristus. 

Okuzala sha komutse melongelokalunga 

2Otandi mu pandula, sho hamu dhimbulukwa ndje miinima ayihe nomwa dhiginine 

elongo lyandje, ngaashi nde li mu pe. 

3Onda hala, mu kale mwa tseya kutya Kristus oye omutse gwomulumentu kehe, 

omulumentu oye omutse gwomukadhi, naKalunga oye omutse gwaKristus. 

4Omulumentu kehe ngoka ta galikana nenge tu uvitha melongelokalunga lyaayehe a 

zala sha komutse, oye ota shekitha Kristus. 

5Nomukiintu kehe ngoka ta galikana nenge tu uvitha melongelokalunga lyaayehe inaa 

zala sha komutse, ota shekitha omulume. Kapu na eyooloko pokati ke naangoka a 

kululwa omutse aguhe. 

6Omukiintu ngele ita siikile omutse gwe, nena na kululwe omutse aguhe. Osho ohoni 

yowala, ngele omukiintu ta kululwa omutse aguhe, nenge omafufu taga tetwa, ga 

ninge omafupi, ihwepo a siikile omutse gwe. 

7Omulumentu ita pumbwa okusiikila omutse gwe, oshoka oye efano nomuhololi 

gwesimano lyaKalunga. Ihe omukiintu ota holola esimano lyomulumentu. 

8Oshoka Kalunga sho a shiti omulumentu, ine mu kutha momukiintu, ihe omukiintu 

oye a kuthwa momulumentu. 

9Osho wo omulumentu ina shitilwa omukiintu, ihe omukiintu oye a shitilwa 

omulumentu. 

10Omolwaayengeli omukiintu oku na okusiikila omutse gwe, opo a holole kutya oku li 

mepangelo lyomulumentu gwe. 

11Mokukalamwenyo kwetu mOmuwa omukiintu oku li po omolwomulumentu 

nomulumentu oku li po omolwomukiintu. 

12Oshoka ngaashi omukiintu a li a kuthwa momulumentu, osho tuu wo omulumentu 

okwa valwa komukiintu, niinima ayihe ohayi zi kuKalunga. 

13Tokoleni ne yene, ngele osho opala, omukiintu ta galikana Kalunga 

melongelokalunga lyaayehe kee na sha komutse? 

14Ndishi nuunshitwe otau mu ulukile kutya inashi opala, omulumentu a kale e na 

omafufu omaleeleka, 

15ihe komukiintu osho esimano. Oshoka omukiintu ngoka e na omafufu omale, otage 

mu siikile nawa. 

16Ngele oku na ngoka e na omaludhi moshinima shika, ngame otandi ti ashike kutya 

tse yene nosho omagongalo gaKalunga katu na we omukalo gulwe hatu gu longitha 

melongelokalunga. 

Uulalelo wOmuwa nkene u na okukala 

17Moku mu lombwela omalombwelo ngaka taga landula mpano, itandi vulu we oku 

mu pandula. Oshoka mokugongala kweni ohamu longo uuwinayi u vulithe 

puuwanawa. 

18Tango ondu uvu kutya miigongigongalo yeni omu na oongundu dha topoka; 

nokombinga onde shi itaala kutya oshoshili. 

19Kape na omalimbililo, omatopoko ga tya ngaaka oge na okukala mokati keni, opo 

mboka ye li mo ye shi kwiinekelwa, ya holoke. 

20Oshoka ngele mwa gongala, ihamu shi ningi, opo mu lye Uulalelo wOmuwa. 

21Oshoka mokulya kweni ohamu kala ngeyi kutya yamwe ye na iikulya yawo yene, 

manga pu na yamwe ya sa ondjala nayamwe ya kolwa. 

22Ne kamu na omagumbo geni, moka tamu vulu okulya nokunwa? Nenge omwa 

dhina egongalo lyaKalunga nomwa hala okusitha ohoni aantu mboka yaa na sha? 

Ngashingeyi omwa tegelela, ndi mu lombwele shike? Omwa tega, ndi mu pandule 

andola? Aawe, mpaka itandi mu pandula. 

23Oshoka elongo ndyoka nde li mu etele, onde li pewa kOmuwa nokutya: Omuwa 

Jesus uusiku mbwiyaka a gwaalekwa, okwa kutha oshikwiila, 

24okwa hambelele, okwe shi pambula nokwa ti: “Shika osho olutu lwandje talu 

gandjwa omolweni. Shi ningeni nokudhimbulukwa ndje.” 

25Osho tuu wo okwa kutha oshitenga, sho ya mana okulya uulalelo, e ta ti: “Oshitenga 

shika osho ehangano epe tali kolekwa nombinzi yandje. Uuna tamu nu mo, shi 

ningeni nokudhimbulukwa ndje.” 

26Oshoka kehe esiku tamu li oshikwiila shika notamu nu moshitenga shika, ohamu 

hokolola eso lyOmuwa, sigo ote ya. 

27Onkee ano ngoka ta li oshikwiila shOmuwa nota nu moshitenga she pamukalo 

omwiinayi, oye oku na oondjo molwolutu nombinzi yOmuwa. 

28Kehe gumwe ni ikonakone ye mwene, opo ihe ta vulu okulya oshikwiila shika 

nokunwa mo moshitenga shika. 

29Oshoka ngoka ta li nota nu inaa yoolola kutya olutu lwOmuwa otalu ti shike, oti 

iyetele epangulo mokulya nokunwa kwa tya ngaaka. 

30Shika osho sha ningi oyendji yomokati keni, ya kale taa alukwa, yamwe aankundi 

nayamwe oya sa. 

31Ngele tatu ikonakona tse yene tango, itatu adhika kepangulo lyaKalunga. 

32Tse otwa pangulwa notwa putudhwa kOmuwa, opo twaa ka geyelwe pamwe 

nuuyuni. 

33Aamwameme, ngele tamu gongala, mu lye koshililo shOmuwa, tegelelathaneni. 

34Ngele ku na ngoka a sa ondjala, na lye kaandjawo, opo mokugongala kweni mwaa 

iyetele epangulo lyaKalunga. Iinima iikwawo otandi yi opaleke, uuna tandi ke ya 

kune. 

1 AAKORINTO 12 

Omagano gopambepo 

1Ano ngashingeyi otandi popi kombinga yomagano ngoka Ombepo Ondjapuki te ga 

gandja. Aamwameme, onda hala, mu tseye oshili ayihe kombinga yago. 

2Ne omu shi shi kutya, sho mwa li aapagani, omwa li hamu pangelwa kiikalunga ya sa 

e tayi mu pukitha. 

3Ne omu na okutseya kutya kaku na nando omuntu ta wilikwa kOmbepo yaKalunga, 

ta vulu okutya: “Jesus na kale a thingwa!” No kaku na omuntu ta vulu okuhempulula: 

“Jesus oye Omuwa,” ngele ita wilikwa kOmbepo Ondjapuki. 

4Omagano gopambepo oge li po ogendji gi ili nogi ili, ihe Ombepo gumwe awike te 

ga gandja. 

5Oku na oompito dhomayakulo dhi ili nodhi ili, ihe Omuwa ngoka ta yakulwa, 

gumwe awike. 

6Oku na omaunkulungu gi ili nogi ili gokuyakula, ihe Kalunga gumwe awike ngoka ta 

pe kehe gumwe uunkulungu momayakulo agehe. 

7Eholoko lyOmbepo momuntu kehe oli ili, ihe ayihe otayi ningi ekwatho lyaayehe. 

8Omuntu gumwe ota pewa kOmbepo okupopya nuunongo, manga mukwawo ta pewa 

okutseya kOmbepo tuu ngoka. 

9Omuntu gumwe ota pewa eitaalo kOmbepo, manga mukwawo ta pewa oonkondo 

dhokwaaludha aavu kOmbepo tuu ngoka. 

10Omuntu gumwe ota pewa omagano gokulonga iikumithalonga, gumwe ishewe ota 

pewa omagano gokupopya elaka lyaKalunga nagumwe ota pewa omagano gokumona 

eyooloko pokati komagano ga za mOmbepo Ondjapuki naangoka inaaga za 

mOmbepo Ondjapuki. Omuntu gumwe ota pewa omagano gokupopya omalaka gaa 

shiwike, nagumwe ota pewa omagano goku ga fatulula. 

11Ihe ombepo oye tuu ngoka gumwe, ngoka ta longo ayihe mbika, oye ta gandja 

omagano gi ili kukehe gumwe pahalo lye mwene. 

Olutu lumwe lu na iilyo oyindji 

12Oshoka Kristus okwa fa olutu lu na iilyo oyindji, ihe lumwe aluke, nonando olwa 

tungwa miilyo yi ili noyi ili. 

13Osho tuu wo tseni atuheni, Aajuda naapagani, aapika naavalwa, otwa shashelwa 

molutu lumwe kOmbepo tuu ngoka notwa nwethwa Ombepo tuu ngoka gumwe. 

14Oshoka olutu inalu tungwa noshilyo shimwe, ihe olwa tungwa niilyo oyindji. 

15Ompadhi ando tayi ti: “Ngame kandi shi gwomolutu, oshoka kandi shi oshikaha,” 

shika itashi yi ningi, yi kale yaa shi yomolutu. 

16Nongele okutsi taku ti: “Ngame kandi shi gwomolutu, oshoka kandi shi eho,” shika 

itashi ku ningi, ku kale kwaa shi kwomolutu. 

17Ngele ando olutu aluhe olwa li eho, otalu vulu ngiini okuuva? Nongele ando olwa li 

okutsi, otalu vulu tuu okunika? 

18Onkee ano Kalunga oye a tula iilyo yi ili noyi ili molutu pahalo lye mwene. 

19Oshilyo shimwe itashi vulu okuninga olutu. 

20Onkee ano olutu olwo lumwe niilyo oyindji. 

21Onkee ano eho itali vulu okulombwela oshikaha kutya inali shi pumbwa. Nomutse 

itagu vulu okulombwela oompadhi kutya inagu dhi pumbwa. 

22Itashi vulika! Iilyo mbyoka tatu yi tala ya fa iinkundi, olutu olwe yi pumbwa unene. 

23Naambyoka tatu tala ya fa yaa na esimano, oyo ohatu yi sile oshimpwiyu. 

Naambyoka twa sa ohoni, ohatu yi siikile nawa 

24shi vulithe iilyo yetu mbiyaka yo opala. Kalunga mwene okwa tula kumwe omalutu 

getu pamukalo gwa tya ngeyi kutya okwa gandja esimano kiilyo mbyoka yaa li na. 

25Onkee ano kamu na etopoko molutu, ihe iilyo yalwo yi ili noyi ili ohayi silathana 

oshimpwiyu. 

26Oshilyo shimwe shomolutu ngele tashi ehama, nena iilyo ayihe otayi ehama pamwe 

nasho. Nongele shimwe otashi simanekwa, nena iilyo ayihe otayi nyanyukwa pamwe 

nasho. 

27One olutu lwaKristus, nakehe gumwe oye oshilyo shomolutu tuu ndoka. 

28Kalunga okwa langeke ayehe megongalo pomahala gawo. Yamwe oya ningi 

aayapostoli, yamwe aahunganeki, yamwe aalongihapu. Omu na wo mboka haa longo 

iikumithalonga, taku landula mboka ya pewa oonkondo dhokwaaludha, okuyakula, 

okuwilika nenge okupopya omalaka gaa shiwike. 

29Haayehe aayapostoli nenge aahunganeki nenge aalongihapu. Haayehe ye na 

oonkondo dhokulonga iikumithalonga, 

30nenge ye na omagano gokwaaludha omavu, nenge gokupopya omalaka gaa shiwike 

nenge goku ga fatulula. 

31Ihaleleni omagano ngoka ge vule omakwawo. Oshiholelwa oshiwanawa shi vule 

ayihe, osho shika tashi landula mpaka. 

1 AAKORINTO 13 

Ohole 

1Nando ndi popye omalaka gaantu nogaayengeli, ihe kandi na ohole, nena okupopya 

kwandje okwa fa owala ekudhilo lyokangendjo taka tono nenge lyongendjo tayi 

ngelengendja. 

2Nando ondi kale ndi na omagano gokupopya elaka lyaKalunga nondi na owino 

wokutseya iiholekwa ayihe; nando ondi kale ndi na eitaalo tali vulu okudhikula po 

oondundu, ihe kandi na ohole, ongame oshinima showala. 

3Nando ondi gandje po iinima ayihe, nenge ndi gandje olutu lwandje, lu fikwe po, ihe 

kandi na ohole, itashi kwatha ndje sha. 

4Ohole ohayi idhidhimikile ayihe noyi na olukeno. Ohole ihayi si efupa, ihayi 

tuwalala. 

5Ohole ihayi holoka nayi, ihayi kongo shayo yene, ihayi ningi omwenyo omwiinayi, 

ohole ihayi dhimbulukwa uuwinayi ye u ningilwa. 

6Ohole ihayi nyanyukilwa uugoyoki, ihe ohayi nyanyukilwa oshili. 

7Ohole ihayi tonyala, ihe otayi itaale, tayi tegamene e tayi idhidhimike sigo okehulilo. 

8Ohole itayi hulu po. Okupopya elaka lyaKalunga itaku kala sigo aluhe, omagano 

gokupopya omalaka gaa shiwike itaga kala sigo aluhe, nosho wo okutseya otaku hulu 

po. 

9Oshoka okutseya nokupopya kwetu elaka lyaKalunga inaku gwana. 

10Ihe shono sha gwana sha pwa ngele tashi ya, nena shono inaashi gwana, otashi hulu 

po. 

11Ngame sho nda li okanona, onda popi, nda dhiladhila nonda yeleke pakanona; ihe 

sho nda ningi omulumentu, onde etha ayihe yopakanona. 

12Shoka tu wete ngashingeyi osha fa owala efano inaali yela nawa lyomuntu ngoka ti 

italele moshiitalelo, ihe esiku ndiyaka otatu ka mona koshipala noshipala. 

Ngashingeyi okutseya kwandje inaku gwana, ihe esiku ndiyaka otandi ka tseya nda 

gwana, ngaashi naanaa Kalunga a tseya ndje nawa. 

13Ihe ngashingeyi otaku kala mbika itatu: eitaalo, etegameno nohole, ihe oshinima 

oshinene kwaayihe mbika osho ohole. 

1 AAKORINTO 14 

Natango okombinga yomagano gOmbepo Ondjapuki 

1Lalakaneni, mu kale mu na ohole. Ihaleleni omagano gopambepo, unene omagano 

gokupopya elaka lyaKalunga. 

2Omuntu ngoka ta popi omalaka gaa shiwike, ita lombwele aantu, ihe ota lombwele 

Kalunga. Oshoka kaku na ngoka u uvite ko shoka ta ti. Ye ota popi iiholekwa 

koonkondo dhOmbepo. 

3Ihe ngoka ta popi elaka lyaKalunga, ota lombwele aantu note ya pe ekwatho, 

omukumo netalaleko. 

4Omuntu ngoka ta popi omalaka gaa shiwike, oti itungu owala ye mwene, ihe ngoka 

ta popi elaka lyaKalunga, ota tungu egongalo alihe. 

5Onda hala, ando amuhe mu popye omalaka gaa shiwike; ihe unene onda hala, ando 

amuhe mu pewe omagano gokupopya elaka lyaKalunga. Oshoka omuntu ngoka ta 

popi elaka lyaKalunga, oku vule ngoka ta popi omalaka gaa shiwike, unene ngele 

kapu na gulwe ta vulu okufatulula shoka ta popi, opo egongalo alihe li tungwe. 

6Aamwameme, ando ondi ye kune tandi popi omalaka gaa shiwike, otashi mu kwatha 

tuu sha? Itashi mu kwatha sha, ngele kandi na oku mu pa ehololo lyaKalunga nenge 

owino washa nenge elaka lya zi kuKalunga nenge elongo lyasha. 

7Niihikomwa wo mbyoka yaa na omwenyo, ngaashi ohiya nokashandja, oku na tuu 

omuntu ta vulu okutseya ewi ndyoka tali hikwa, ngele omuhiki ita hiki nawa? 

8Nosho tuu wo, ngele oku na ngoka ta hiki enkuma lyokulondodha aantu, ya ye kiita, 

ndele ita hiki ewi lya yela, olye ta vulu okwiilongekidhila iita? 

9Onda hala okutya: omuntu otu uvu ko ngiini, ngele mokupopya kweni omalaka gaa 

shiwike iitya yeni inayi yela? Oohapu dheni otadhi kanene owala mombepo. 

10Muuyuni omu na omalaka ogendji gi ili nogi ili, ihe kaku na nando olimwe ihaali 

uvika ko. 

11Ihe ngele elaka ndyoka tali popiwa kandi li shi, nena omuntu ngoka te li popi, otandi 

mu tala omukwiilongo, ngaashi naye wo ta tala ndje omukwiilongo. 

12Ano mokulalakanena kweni omagano ngoka taga gandjwa kOmbepo, unene 

ihaleleni omagano ngoka taga tungu egongalo alihe. 

13Omuntu ngoka ta popi omalaka gaa shiwike, na galikane Kalunga, e mu pe 

omagano gokufatulula omalaka ngoka shoka taga ti. 

14Oshoka uuna tandi galikana nokupopya omalaka, nena ombepo yandje oyo ayike 

tayi galikana, ihe omadhiladhilo gandje itagi itula mo. 

15Ondi na okuninga ngiini ano? Ondi na okugalikana nombepo yandje nosho wo 

nomadhiladhilo gandje. Otandi imbi nombepo yandje nosho wo nomadhiladhilo 

gandje. 

16Ngele oto galikana Kalunga nombepo yoye ashike, nena mukweni ngoka ihaa popi 

omalaka, ota vulu ngiini okukoleka egalikano lyoye lyehambelelo a tye, “Amen?” Ita 

vulu okuuva ko shoka to ti. 

17Nonando omagalikano goye gokuhambelela Kalunga omawanawa, mukweni itage 

mu kwatha sha. 

18Otandi pandula Kalunga, sho ndi mu vule amuhe mokupopya omalaka gaa shiwike. 

19Ihe melongelokalunga lyaayehe okupopya iitya itano yu uvitike oshi vulile ndje 

okupopya iitya omayuvi yaa shiwike, opo ndi vule okulonga yalwe. 

20Aamwameme, inamu kala mwa fa uunona mokudhiladhila. Kombinga yuuwinayi 

kaleni mwa fa uunona, ihe ningeni aakuluntu mokudhiladhila. 

21MOmanyolo otamu tiwa: “Otandi ka lombwela aantu mbaka, Omuwa osho ta ti: 

Otandi ke ya lombwela momakana gaantu taa popi omalaka omakwiilongo. Otandi ka 

popitha omilungu dhaakwiilongo. Ihe nando ongaaka, aantu yandje itaa ka pulakena 

ndje.” 

22Onkee ano omagano gokupopya omalaka gaa shiwike ogo endhindhiliko lyaamboka 

inaa itaala, halyaamboka yi itaala. Ihe omagano gokupopya elaka lyaKalunga ogo 

endhindhiliko lyooyitaali, halyaamboka yaa shi ooyitaali. 

23Ngele ano egongalo alihe tali gongala, nangele gumwe ota tameke okupopya 

omalaka gaa shiwike, nena yakweni mboka ihaa popi omalaka nosho mboka kaaye shi 

ooyitaali, ngele taye ya mo, otaye mu dhiladhilile ngiini? Ndishi otaa ti: “Omwa 

piyagana?” 

24Ihe uuna ayehe taa popi elaka lyaKalunga, e tamu ya omuntu ini itaala nenge ngoka 

ihaa popi omalaka, nena ota hololelwa oondjo dhe keuvitho lyu uvitike. 

25Omadhiladhilo ge ngoka ga holama, otaga etwa puuyelele, nota tameke okutsa 

oongolo koshipala shaKalunga e ta ti: “Eeno, Kalunga oku li mpaka mokati keni.” 

Megongalo namu kale elandulathano ewanawa 

26Aamwameme, onda hala okupopya shike ano? Sho hamu gongala 

melongelokalunga, ohamu kala ngeyi: Gumwe oti imbi eimbilo, gumwe ota longo 

yakwawo, gumwe oku na ehololo lyaKalunga, gumwe ota popi omalaka gaa shiwike 

namukwawo ota fatulula shoka taga ti. Kehe shimwe oshi na okukala ekwatho 

lyegongalo. 

27Melongelokalunga ngele omu na gumwe ta popi omalaka gaa shiwike, nena yaali 

nenge yatatu otaa vulu okupopya wo melandulathano ewanawa, ihe omu na okukala 

gumwe ta fatulula shoka taa ti. 

28Ihe ngele kapu na omuntu ta vulu okufatulula, nena inaku kala nando ogumwe ta 

popi megongalo, shila na kale owala ta popi puye mwene nenge ta popi kuKalunga. 

29Yaali nenge yatatu mboka ya pewa elaka lyaKalunga, naa popye, manga yakwawo 

yalwe taa konakona shoka taa popi. 

30Ihe gumwe gwaamboka ya kuutumba ngele okwa pewa elaka kuKalunga, nena 

ngoka a adhika ta popi, na mwene manga. 

31Amuhe otamu vulu okupopya elaka lyaKalunga, ihe shi ningeni koogumwe 

nagumwe, opo ayehe yi ilonge noya tsuwe omukumo. 

32Omagano gokupopya elaka lyaKalunga oge na okukalwa nago nawa komupopi. 

33Oshoka Kalunga ine tu ithanena okukala kwaa na elandulathano, ihe okukala tu na 

ombili. Momagongalo agehe gaantu yaKalunga omu na okukala omukalo nguka: 

34Aakiintu naa kale ya mwena miigongi yegongalo. Inaa pitikwa okupopya; ongaashi 

ompango yAajuda tayi ti kutya kaye na okuwilika. 

35Ihe ngele oya hala okutseya sha, naa pule aalumentu yawo megumbo. Omukiintu 

ngoka ta popi moshigongi shegongalo, oti isitha ohoni. 

36Nenge one amuke aapopi yoohapu dhaKalunga? Nenge one amuke mu na 

okupopithwa kudho? 

37Ngele oku na ngoka ti itala kutya oye omutumwa gwaKalunga nenge e na omagano 

gopambepo, oku na okutseya kutya mpaka otandi mu nyolele shoka sha zi kOmuwa. 

38Ngele ke na ko nasha nasho, osho tuu wo nOmuwa ke na ko nasha naye. 

39Aamwameme, ihaleleni okupopya elaka lyaKalunga, ihe inamu indika ngoka ta popi 

omalaka gaa shiwike. 

40Kehe shimwe nashi ningwe palandulathano nopamukalo omwaanawa. 

1 AAKORINTO 15 

Eyumuko lyaKristus 

1Aamwameme, onda hala, ndi mu dhimbuluthe kombinga yelaka etoye ndyoka nde 

mu uvithile, ndyoka mwa taamba nokulyo okwi ikwatalela eitaalo lyeni. 

2Olyo evaangeli, ohapu ndjoka nde mu uvithile. Olyo otali mu hupitha, ngele tamu li 

dhiginine, ngele inamu itaala osima yowala. 

3Ngame onde mu tseyithile oshinima shi vule ayihe, ngaashi ngame nde shi pewa wo 

kutya Kristus okwa si omolwoondjo dhetu, ongaashi sha nyolwa mOmanyolo;  

4Okwa fumvikwa e ta yumudhwa kuusi mesiku etitatu, ngaashi kwa nyolwa 

mOmanyolo;  

5okwi ihololele Petrus, nokonima aayapostoli ayehe omulongo nayaali. 

6Nena okwi ihololele ishewe aalanduli ye ye vule omathele gatano polumwe. Oyendji 

yomuyo oye na omwenyo natango, nonando yamwe oya sa. 

7Nena okwi ihololele Jakob nokonima aayapostoli ayehe. 

8Hugunina okwi ihololele ndje wo, nonando ngame onda fa omuntu ngoka a 

pononwa. 

9Oshoka ngame ondi vulike kaayapostoli ayehe noinandi gwana, ndi ithanwe 

omuyapostoli, oshoka onda tidhaganene egongalo lyaKalunga. 

10Ihe omolwesilohenda lyaKalunga ngame ondi li ngaashi ndi li, nesilohenda lye inali 

kala lyaa na oshilonga kungame. Ihe onda longo unene ndi vule aayapostoli yalwe 

ayehe, nonando hakungame mwene nda vulu oku shi ninga, ihe esilohenda 

lyaKalunga lya longitha ndje. 

11Ano kashi na mbudhi kutya olye te shi ningi, ngele ongame nenge oyo, shika osho 

hatu uvitha, nomwe shi itaala. 

Eyumuko lyetweni 

12Ano sho tatu uvitha kutya Kristus okwa yumudhwa kuusi, ongiini ano, sho ku na 

yamwe taa ti kutya aasi itaa ka yumudhwa kuusi? 

13Ngele oshinima sha tya ngawo oshoshili, nena otashi ti, Kristus wo ina yumudhwa;  

14nongele Kristus ina yumudhwa kuusi, nena katu na sha shokuuvitha, nane kamu na 

sha shokwiitaala. 

15Nena otatu lundile Kalunga, sho tatu ti, okwa yumudha Kristus kuusi, ye ine mu 

yumudha, ngele aasi itaa yumudhwa. 

16Oshoka ngele aasi itaa yumudhwa kuusi, nena naKristus wo ina yumudhwa. 

17Nongele Kristus ina yumudhwa kuusi, nena eitaalo lyeni kali na oshilonga, nane 

omwa kanena natango muulunde. 

18Nena ando otashi ti kutya naamboka ya sa nale yo yi itaala Kristus, oya kana. 

19Ngele etegameno lyetu muKristus oshinima shokombanda yevi owala, inaaku 

tegelelwa we sha shilwe, nena tse aantu aakweyi tu vulike kaantu ayehe. 

20Ihe oshili oyo ndjika: Kristus okwa yumudhwa kuusi. Shika otashi koleke kutya 

mboka ya kotha muusi ngashingeyi, otaa ka yumudhwa wo. 

21Oshoka ngaashi eso lye ya muuyuni omolwomuntu gumwe, osho neyumuko wo 

otali ningwa omolwomuntu gumwe. 

22Oshoka ngaashi aantu ayehe ye na okusa omoluukumwe wawo naAdam, osho wo 

aantu ayehe otaa ka yumudhwa omolwuukumwe wawo naKristus. 

23Ihe kehe gumwe opalufo lwe: Omutango kwaayehe oKristus, notaku landula mboka 

yaKristus, uuna ndoka te ke ya. 

24Nena otaku ya ihe ehulilo; Kristus ota ka sinda ihe aapangeli yomombepo, 

omapangelo noonkondo nota ka gandja oshilongo kuTate Kalunga. 

25Oshoka Kristus oku na okupangela, sigo Kalunga a sindi aatondi ayehe e te ya tula 

kohi yoompadhi dhaKristus. 

26Omutondi gwahugunina e na okusindwa, oye eso. 

27Oshoka enyolo otali ti: “Kalunga okwa tula iinima ayihe kohi yoompadhi 

dhaKristus.” Shika osha yela kutya iitya mbika “iinima ayihe” inayi kwatela mo 

Kalunga ye mwene, ngoka ta tula iinima ayihe kohi yoompadhi dhaKristus. 

28Ihe uuna iinima ayihe ya tulwa mepangelo lyaKristus, nena Omwana oti itula wo ye 

mwene kohi yepangelo lyaKalunga, ngoka a tula iinima ayihe kohi yepangelo lye; 

naKalunga ota ka ninga oye awike omupangeli gwaayihe. 

29Ihe ongiini kombinga yaantu mboka taa ishashitha medhina lyaasi? Otashi ya 

kwatha shike? Ngele aasi itaa ka yumudhwa, ngaashi taa ti, omolwashike tayi 

ishashitha medhina lyaasi? 

30Natse wo omolwashike tatu itula miiponga otundi kehe? 

31Aamwameme, ngame onda taalelwa keso esiku kehe. Otandi vulu okupopya ngeyi, 

oshoka ondu uvite uuntsa omolweni mokukalamwenyo kwetweni muKristus Jesus, 

Omuwa gwetu. 

32Ngele muEfeso onda kondjele pantu niilikama, osha kwatha ndje shike? Ngele aasi 

itaa ka yumudhwa, nena “Tu lyeni tse tu nweni, oshoka ngula otatu si”, ngaashi eyele 

tali ti. 

33Inamu pukithwa. “We ende nombudhi, nangoye oto ningi ombudhi.” 

34Ningeni aanandunge ne mu ethe uulunde. Otandi shi popi oku mu sitha ohoni kutya 

yamwe yomune inaa tseya Kalunga. 

Olutu lweyumuko 

35Aantu yamwe otaa pula taa ti: “Otashi vulika ngiini, aasi ya yumudhwe? Otaa ka 

kala ye na omalutu ga tya ngiini?” 

36Aagoya ne! Uuna to kunu ombuto mevi, ndishi ihayi mene, manga inaayi sila mo? 

37Shoka to kunu mevi, osho omuma yowala, ongele oyehangu nenge oyoludhi lulwe, 

kayi shi oshimeno shoshene shoka sha koka. 

38Kalunga ota pe omuma ya tya ngaaka omuno, ngaashi a hala; kehe tuu omuma ote 

yi pe omuno gwayo. 

39Onyama yiinamwenyo ayihe inayi faathana; onyama yaantu oyi ili, yiimuna 

noyiiyamakuti oyi ili, yoondhila oyi ili noyoohi oyi ili. 

40Oku na omalutu gomegulu nomalutu gokevi; eadhimo lyomalutu gomegulu oli ili, 

neadhimo lyomalutu gokevi oli ili, 

41etango oli na eadhimo lyalyo li ili, lyomwedhi oli ili nolyoonyothi oli ili, nomokati 

koonyothi dhodhene omu na omayooloko. 

42Osho naanaa tashi ka kala mokuyumudhwa kwaasi. Mevi otamu pakwa olutu 

lweyonuuko, mokuyumudhwa tamu zi olutu lwokwaayonuuka. 

43Otamu pakwa olutu lwa shunduka, ihe olutu lwa yumudhwa olwa sheneka. Otamu 

pakwa olutu luunkundi, mo tamu yumudhwa olutu luukolele. 

44Olutu ndoka talu pakwa, otalu vulu okugumwa, ihe ndoka lwa yumudhwa, otalu ka 

kala lwopambepo. Ngaashi ku na olutu talu vulu okugumwa, osho wo oku na olutu 

lwopambepo. 

45Oshoka enyolo otali ti: “Omuntu gwotango Adam okwa ningi omunamwenyo.” 

Adam ngoka a hugunine oye Ombepo tayi gandja omwenyo. 

46Shoka shopambepo hasho shotango, ihe ooshoka tashi vulu okugumwa, opo ihe 

shoka shopambepo. 

47Adam gwotango okwa shitwa montsi yevi; Adam omutiyali okwa zi megulu. 

48Aantu mboka yokevi oya faathana naangoka a shitwa montsi yevi; mboka yomegulu 

oya faathana naangoka a za megulu. 

49Ngaashi twa zala uukwatya womuntu ngoka a shitwa montsi yevi, osho wo tatu ka 

zala uukwatya wOmuntu gwomegulu. 

50Aamwameme, onda hala okutya: Olutu nduka lwonyama nombinzi italu vulu okuya 

mOshilongo shaKalunga, naashoka shi na okusa, itashi vulu okukala itaashi ka sa. 

51Pulakeneni oshiholekwa: Itatu ka seni atuheni, ihe otatu ka shitululweni 

ombaadhilila, 

52ongepathimo lyeho, uuna enkuma lyahugunina tali ka hika. Oshoka uuna tali tameke 

okuhika, aasi otaa ka yumudhwa nomalutu itaaga si we, nena atuheni otatu ka 

shitululwa. 

53Oshoka shoka tashi ka yonuka po, oshi na okwiizaleka shoka itaashi ka yonuka po; 

naashoka tashi ka sa, oshi na okwiizaleka shoka itaashi si. 

54Ano uuna shoka tashi ka sa, sha zalekwa shoka itaashi si, nena enyolo otali ka 

gwanithwa ndyoka tali ti: “Eso lya sindwa, olya yonwa po sheke.” 

55“So ngoye, esindano lyoye oli li peni? “So ngoye, oonkondo dhoye dhokweehameka 

odhi li peni?” 

56Uulunde owo tau pe eso oonkondo dhokweehameka, nuulunde otau pewa oonkondo 

kompango. 

57Ihe Kalunga na hambelelwe, ngoka te tu pe esindano molwOmuwa gwetu Jesus 

Kristus! 

58Onkee ano aamwameme ne aaholike, kaleni mwi ikolelela, mwaa tenguke. Kaleni 

mwi ipyakidhila aluhe niilonga yOmuwa, oshoka omu shi shi kutya ashihe shoka 

tamu ningile Omuwa, otashi tompola sha. 

1 AAKORINTO 16 

Ongalo omolwooyitaali 

1Kombinga yegongelo lyiimaliwa yokukwatha aantu yaKalunga yomuJudea, ne omu 

na okuninga shoka nda lombwele omagongalo gomuGalatia. 

2Mesiku lyotango lyoshiwike kehe, kehe gumwe gwomune na yoolole iimaliwa yasha 

pakulikola kwe e te yi pungula, opo kwaa ka kale we ompumbwe yokugongela 

iimaliwa, uuna tandi ke ya. 

3Ngele nde ya, otandi ka tuma aalumentu yamwe mboka mwa zimina, ya ye 

noontumwafo dhomayelithilo, ya fale omagano geni kuJerusalem. 

4Ngele ondi wete sho opalela ndje okuya, nena nayo wo otaa ka ya pamwe nangame. 

Edhiladhilo lyaPaulus 

5Otandi ke ya, ndi mu talele po, ngele nda pitile muMakedonia, oshoka ondi na oku 

shi ninga. 

6Ngiika otandi ka menekela pune okufu akuhe nokuli, nena otamu ka vula ihe 

okuthindikila ndje shaa nkoka tandi ka ya. 

7Oshoka inandi hala ndi mu talele po nokupita owala pune ngashingeyi. Onda 

tegamena okumenekela pune ethimbo ele, Omuwa ngele okwe shi hala. 

8Ihe ondi na edhiladhilo okukala muEfeso sigo okesiku lyaPentekoste. 

9Oshoka mpaka opu na ompito okulonga oshilonga shika oshinene nosha simana, 

nonando opu na aakondjithi oyendji. 

10Timoteus ngele te ya, mu taambeni nawa, oshoka ota longele Omuwa ngaashi 

naanaa ngame. 

11Inaku kala nando ogumwe te mu dhini, ihe omu na oku mu kwatha nawa, opo a vule 

okutsikila olweendo lwe nombili, sigo ta galukile kungame; oshoka onde mu tegelela, 

e ye pamwe nooyitaali yalwe aalumentu. 

12Omumwatate Apollos onde mu kumagidha olwindji, e mu talele po pamwe 

nooyitaali yalwe aalumentu, ihe ke shi wo nawa, ngele ota vulu oku shi ninga 

ngashingeyi. Ote ke ya, uuna ta ka mona ompito. 

Omatumbulo gahugunina 

13Kotokeni, ne mu kale mwa kola meitaalo. Kaleni aanankondo mwaa na uumbanda. 

14Longeni iilonga yeni ayihe nokupangelwa kohole. 

15Stefanas naanegumbo ye omu ya shi; oyo ya ningi tango aakriste muGreka noyi 

igandjele oshilonga shokuyakula aantu yaKalunga. Aamwameme, otandi mu 

kumagidha, 

16mu landule oshiholelwa shaantu ya tya ngeyi noshakehe ngoka ta longo nota yakula 

pamwe nayo. 

17Onda nyanyukilwa etalelopo lyaStefanas, Fortunatus naAkaikus, oshoka oye li 

pungame pehala lyeni. 

18Oyo oya nyanyudha ndje naanaa, ngaashi ye mu nyanyudha wo. Aalumentu ya tya 

ngeyi oyi ilongela okusimanekwa. 

19Omagongalo gomoshitopolwa shaAsia otage mu kundile po. Akula naPriskila 

negongalo ndyoka hali gongala maandjawo, otaye mu kundile po unene medhina 

lyOmuwa. 

20Ooitaali ayehe ooyakweni yaahuka otaye mu kundile po. Kundilathanii po nohole 

yaamwayinathana. 

21Otandi nyola noshikaha shandje mwene: Omakundo ga zi kuPaulus. 

22Kehe ngoka kee hole Omuwa, na tulwe omutima. Maranata — Ila, Omuwa gwetu! 

23Esilohenda lyOmuwa Jesus nali kale nane. 

24Ondi mu hole amuhe muKristus Jesus. 

2 AAKORINTO 

2 AAKORINTO 1 

1Ontumwafo ndjika oya zi kuPaulus, omuyapostoli gwaJesus Kristus pahalo 

lyaKalunga, nokomumwameme Timoteus. Oya nyolelwa kegongalo lyaKalunga li li 

muKorinto nokaantu yaKalunga ayehe ye li muGreka alihe. 

2Silweni ohenda, ne mu kale mu na ombili yaKalunga Tate noyOmuwa Jesus Kristus. 

Paulus ta hambelele Kalunga 

3Kalunga, He yOmuwa gwetu Jesus Kristus, na hambelelwe! Oye Tate omunahenda, 

Kalunga, ngoka kuye haku zi ekwatho alihe. 

4Oye ngoka he tu kwatha muudhigu wetu auhe, opo tu vule wo okukwatha mboka ye 

li momaudhigu gi ili nogi ili. Ekwatho ndika olyo ndyoka, tse yene twa kwathwa 

nalyo kuKalunga. 

5Oshoka ngaashi naanaa tse tu na oshitopolwa momahepeko gaKristus, osho wo 

molwaKristus otu na oshitopolwa mekwatho lye enene. 

6Ngele tse otatu hepekwa, otashi ningwa molwekwatho nehupitho lyeni. Ngele otatu 

kwathwa, nena nane wo otamu kwathwa notamu pewa oonkondo 

dhokwiidhidhimikila omahepeko ngoka natse wo tu na. 

7Ano einekelo lyetu oku mu inekela inali lunduluka nando okashona. Otu shi shi 

kutya, ngaashi naanaa mu na oshitopolwa momahepeko getu, osho wo mu na 

oshitopolwa mekwatho ndyoka tatu pewa. 

8Oshoka otwa hala oku mu dhimbulutha uudhigu mboka twa li tu na muAsia. 

Omitenge ndhoka twa li twa tsikwa, odha li ominene nomidhigu, onkee otwa li twa 

kanitha etegameno alihe lyokukala nomwenyo. 

9Otwa li twa dhiladhila kutya otwa tokolelwa eso. Ihe shika osha ningwa, opo twaa 

kale twi inekela tse yene, ihe tu inekele owala Kalunga, ngoka ta yumudha aasi. 

10Ye okwe tu hupitha moshiponga oshinene shi thike mpoka sheso, note ke tu hupitha. 

Otwe mu inekela, oye ote ke tu hupitha natango, 

11ngaashi nane wo mwe tu kwatha nomagalikano geni. Omagalikano geni ngele ga 

yamukulwa, nena oyendji otaa ka hambelela Kalunga molwetu nomolwoshilonga 

shesilohenda lye kutse. 

Paulus ta lundulula edhiladhilo lye 

12Oshinima shimwe tatu itangele, osho shika: Eiyuvo lyetu otali tu tseyithile nawa 

kutya muuyuni mbuka otwa kala twaa na iifundja niipwe, unene mekwatathano pokati 

ketu nane. Inatu wilikwa kuunongo wopantu, ihe okoonkondo dhesilohenda 

lyaKalunga. 

13Tse itatu mu nyolele ashike shoka tatu dhiladhila kutya otamu vulu oku shi lesha 

noku shi uva ko. Nonando ngashingeyi mu tu uvite ko ombinga, ondi inekela kutya 

komeho otamu ka uva ko nawalela 

14opo mesiku lyOmuwa Jesus otamu ka vula oku tu itangela, ngashika natse wo tatu 

ke shi mu ningila. 

15Mokwiinekela ayihe mbika onda li nda hala tango okuya kune, opo mu ka mone 

eyambeko lyetalelopo etiyali. 

16Oshoka onda li nda dhiladhila okupitila pune mokuya nomokugaluka kwandje 

kuMakedonia, opo mu ka thindikile ndje kuJudea. 

17Ano sho nda li nda hala okuninga ngeyi, onde shi ningi nelalakano lyuumbudhi? 

Onda ningi ando omatokolo, ndi mu fundje, ndi kale ndi na oohapu mbali: “eeno, 

eeno” na “aawe, aawe?” 

18Ihe Kalunga oye omunashili, onkee oohapu dhandje kune kadhi shi “Eeno” na 

“Aawe.” 

19Oshoka Jesus Kristus, Omuna gwaKalunga, ngoka u uvithwa mokati keni 

kuTimoteus naSilvanus nokungame mwene, ke shi ngoka e li “Eeno” na “Aawe,” ihe 

oye “Eeno” yaKalunga. 

20Oshoka oye tuu ngoka e li “Eeno” yomauvaneko agehe gaKalunga. Onkee ano 

ngele tatu simaneke Kalunga, ohatu tumbula “Amen” medhina lyaJesus Kristus. 

21Ihe Kalunga, ngoka te tu kolekele muKristus pamwe nane, oye ngoka wo e tu 

hogolola. 

22Okwe tu tula oshihako shoku tu ndhindhilika kutya tse aantu ye, nokwe tu pe 

Ombepo Ondjapuki, okapilo kaayihe mbyoka a hala oku tu pa. 

23Ngame otandi ithana Kalunga, a ninge onzapo yandje, oshoka okwa tseya omutima 

gwandje. Ngame onda gama kune, sho itaandi ya we kuKorinto. 

24Tse inatu hala oku mu thiminikila mushoka mu na okwiitaala, oshoka omwa kola 

meitaalo. Ihe otatu longo pamwe nane, oshoka otashi ke mu nyanyudha. 

2 AAKORINTO 2 

1Ngashingeyi onda lundulula edhiladhilo lyandje moshinima shika: Itandi ya ko we 

kune, opo ndaaye mu nikithe oluhodhi. 

2Oshoka ngame ngele onde mu nikitha oluhodhi, olye we ta hupu ko, a nyanyudhe 

ndje, kee shi ne mboka nda nikitha oluhodhi? 

3Onkee ano tandi mu nyolele ontumwafo ndjika. Kanda li nda hala okuya kune, ndi 

nikithwe oluhodhi kaantu mboka ya li ye na okunyanyudha ndje. Oshoka ngame ondi 

inekela kutya uuna nda nyanyukwa, nena nane wo omwa nyanyukwa. 

4Otandi mu nyolele ndi na oluhodhi olunene nuuwehame momwenyo gwandje. Onda 

lili omahodhi ogendji, haku mu nikitha oluhodhi, ihe oku mu ulukila kutya ondi mu 

hole. 

Okudhimina po omuyoni 

5Ihe gumwe gwomune ngoka a nikitha mukwawo oluhodhi, hangame e shi ningile, 

ihe one amuhe. Nenge ndi tye oyendji yomune, oshoka inandi hala ndi mu ehameke. 

6Osha gwana omuntu ngoka, sho a geelwa koyendji yomune pamukalo ngoka. 

7Ngashingeyi omu na oku mu dhimina po noku mu hekeleka, opo kaa thindilwe pevi 

koluhodhi lwe e ti iyekelele. 

8Onkee ano otandi mu kumagidha, mu kale noku mu hola. 

9Oshoka sho nde mu nyolele ontumwafo ndjiyaka, onda li nda hala okutseya, nkene 

mwa sindi omamakelo nongele omwi ilongekidha aluhe okugwanitha omalombwelo 

gandje. 

10Nongele mwa dhimine po omuntu a tya ngaaka uuwinayi mboka e u ningi, nena 

nangame wo otandi mu dhimine po. Shono otandi shi ningi omolweni amuhe 

koshipala shaKristus, ngele ondi na sha shokudhimina po kombinga yandje, 

11Satana opo kaa mone oonkondo oku tu pangela, oshoka omakoto ge otu ga shi. 

Uudhigu waPaulus muTroas 

12Ngame sho nda thiki muTroas okuuvitha elaka etoye tali hokolola Kristus, onda 

dhimbulula kutya Omuwa okwe egululile ndje osheelo, ndi longe mpeyaka. 

13Ihe onda li ndu uvite uudhigu, oshoka omumwameme Titus inandi mu adha ko. 

Onkee onda laleke aantu yaahoka e te yi kuMakedonia. 

Esindano oli li muKristus 

14Ihe Kalunga na hambelelwe, oshoka ohe tu enditha aluhe mosheendo shaKristus 

shesindano! Ongaashi ezimba ewanawa tali taandele koombinga adhihe, osho 

Kalunga te tu longitha okutseyithila aantu ayehe Kristus. 

15Mokati kaamboka taa hupithwa nokaamboka ye li mondjila ndjoka yu uka mekano, 

otwa fa ezimba lyeyambo lya nika nawa, ndyoka Kristus te li yambele Kalunga. 

16Kwaamboka ye li mondjila ndjoka yu uka mekano, ezimba ndika otali ningi omuku 

tagu dhipaga, ihe mboka taa ka hupithwa, oyu uvite mulyo ezimba tali eta omwenyo. 

Olye ano ngoka a opalela oshilonga shika? 

17Tse inatu fa yalwe oyendji mboka haa halitha oohapu dhaKalunga ongoshinima 

shombiliha. Tse aamati yaKristus Kalunga e tu tumu, onkee otatu popi oohapu dha 

yela montaneho ye. 

2 AAKORINTO 3 

Aayakuli yehangano epe 

1Otatu tameke ishewe okwiitanga? Pamwe otwa pumbwa, ngashika aantu yamwe, 

oontumwafo dhomaitumbaleko tadhi zi kutse nenge kune? 

2Ne omu li po ontumwafo yetu ya nyolelwa momitima dhetu, yi tseyike noyi leshwe 

kukehe gumwe. 

3Ontumwafo ndjika oya nyolwa kuKristus mwene nokwe yi tu pe, tu yi mu pe. Yo 

inayi nyolwa nohinga yo inaayi nyolelwa kiipelende yomamanya, ihe oya nyolelwa 

momitima dhaantu kOmbepo yaKalunga omunamwenyo. 

4Tse otatu popi oshinima shika, oshoka otwi inekela Kalunga molwaKristus. 

5Mutse kamu na nando osha shoka tashi vulu oku tu itangitha kutya otwa gwana 

okulonga oshilonga shika. Okuvula sha kwetu otaku zi kuKalunga. 

6Oshoka oye e tu ningi aayakuli yehangano epe ndyoka lyaa shi lyomompango ya 

nyolwa, ihe olyomOmbepo. Oshoka ompango ndjoka ya nyolwa otayi eta eso, ihe 

Ombepo otayi gandja omwenyo. 

7Uunyolo wompango owa li wa hokelwa miipelende yomamanya, neadhimo 

lyaKalunga olya li lya holoka pokugandjwa kwayo. Eadhimo ndika nando olya li tali 

ka dhimeya, uuyelele womoshipala shaMoses owa li owindji. Onkee Aaisraeli inaa 

vula okutongolola oshipala she. Ngele eyakulo lyompango, ndyoka lye eta eso, olya 

holoka li na eadhimo enene li thike mpoka, 

8nena uuwindji weadhimo ndyoka li li meyakulo tali wilikwa kOmbepo, otau kala u 

thike peni! 

9Oshoka ngele eyakulo ndyoka tali pangulile aantu meso, olya li li na eadhimo, ano 

eadhimo lyomeyakulo ndyoka tali mangulula aantu, otali kala li thike peni! 

10Eadhimo ndika li li po ngashingeyi, olyo enene shili li vule ndiyaka lyonale. 

11Oshoka ngele mushoka sha li sha kala owala okathimbo, omwa li mu na eadhimo, 

nena eadhimo ndyoka li li mushoka tashi kala aluhe, oli thike peni! 

12Ano sho tu na etegameno ndika, otatu popi nomukumo. 

13Tse inatu fa Moses, ngoka a li e na okusiikila oshipala she, opo Aaisraeli yaa wape 

okutala eadhimo nkene tali kana po. 

14Omadhiladhilo gawo oga li ga patwa. Osho ge li sigo onena ndjika, sho taa lesha 

omambo gomehangano ekulu. Oshisiikilo shika otashi kuthwa po owala, uuna omuntu 

ta hangana naKristus. 

15Sigo onena ndjika natango oshisiikilo osha siikila omadhiladhilo gawo, ngele taa 

lesha ompango yaMoses. 

16Ihe oshisiikilo otashi kuthwa po, ngaashi enyolo tali ti: “Oshisiikilo shaMoses 

ohashi kuthwa po aluhe, ngele ta yi koshipala shOmuwa.” 

17“Omuwa” menyolo ndika oye Ombepo. Mpoka pu na Ombepo yOmuwa, opu na 

emanguluko. 

18Tse atuhe otwa fa oshiitalelo tashi monikila eadhimo lyOmuwa ngoka e li Ombepo, 

notatu shitululwa, tu fe ondjelo ye mwene yeadhimo enenenene li vule agehe. 

2 AAKORINTO 4 

Uuyamba wopambepo miiyuma yeloya 

1Kalunga okwe tu pe eyakulo ndika molwesilohenda lye, onkee itatu si uunye. 

2Otwa laleke iilonga ayihe yomeholamo noyohoni. Tse ihatu longo nuufudhime 

noihatu pilike oohapu dhaKalunga, ihe ohatu popi oshili nokwiiholola pomuntu kehe 

e na eiyuvo ewanawa koshipala shaKalunga. 

3Oshoka evaangeli ndyoka tatu uvitha, shila olya holekwa owala mboka ye li mondjila 

ndjoka yu uka mekano. 

4Oomboka inaa itaala, oshoka omadhiladhilo gawo oga pukithwa komuhindadhi, 

kalunga komuuyuni mbuka, ngoka te ya imbi okumona uuyelele mboka tau ya 

minikile. Uuyeleke mboka otau zi melaka etoye ndyoka tali hokolola eadhimo 

lyaKristus, ngoka olupe lwaKalunga. 

5Oshoka ihatu iyuvitha tse yene, aawe, ohatu uvitha kutya Jesus Kristus oye Omuwa. 

Natse otu li po aayakuli yeni omolwaJesus. 

6Kalunga ngoka a popi nale a ti: “Momilema namu ze uuyelele, u minikile,” oye tuu 

ngoka a minikile wo nuuyelele we moomwenyo dhetu, opo tu tseye eadhimo lye, 

eadhimo ndyoka tali welima moshipala shaKristus. 

7Ihe tse mbaka tu na uuyamba mbuka wopambepo, otwa fa owala iiyuma yeloya. 

Shika otashi ulike kutya oonkondo kadhi li mutse yene, ihe odhi li muKalunga. 

8Tse otwa kala tu na uudhigu owindji, ihe inatu hatwa po. Omathimbo gamwe otwa 

kala momalimbililo, ihe inatu teka omukumo. 

9Otwa kala tu na aatondi oyendji, ihe Kalunga ine tu ekelahi. Pomathimbo gamwe 

otwa hepekwa unene, ihe inatu yonagulwa po. 

10Aluhe otwe ende nokuhumbata eso lyaJesus momalutu getu omasi, opo omwenyo 

gwe gu holoke wo momalutu getu. 

11Mokukalamwenyo kwetu akuhe otwa kala aluhe popepi noshiponga sheso 

molwaJesus, opo omwenyo gwe gu holoke momalutu ngaka getu omasi. 

12Shika otashi ti kutya eso otali longo mutse, ihe omwenyo ogu li mune. 

13Enyolo otali ti: “Ngame ondi itaala, onkee otandi popi.” Onkee ano sho tu na 

ombepo yimwe yeitaalo, natse wo otatu popi, oshoka otwi itaala. 

14Oshoka otu shi shi kutya Kalunga, ngoka a yumudha Omuwa Jesus kuusi, ote ke tu 

yumudha wo pamwe naJesus note ke tu eta koshipala she pamwe nane. 

15Iinima ayihe otayi ningwa molweni. Esilohenda lyaKalunga sho tali adha aantu 

oyendjiyendji, nena oku na wo oyendji mboka taa ka hambelela nokusimaneka 

Kalunga. 

Okukala nomwenyo keitaalo 

16Onkee ano itatu si uunye. Omuntu gwetu gwokombanda uuna ta yonuka po, omuntu 

gwetu gwomeni ota ningwa omupe esiku kehe. 

17Oshoka uudhigu mbuka tu na ngashingeyi, owokathimbo notau ke tu etela eadhimo 

enenenene lyaa shi kuyelekwa nolyaaluhe. 

18Tse ihatu tala iinima mbyoka yi wetike, ihe oombyoka kaayi wetike. Oshoka shoka 

shi wetike, otashi kala owala okathimbo, ihe shoka itaashi vulu okumonika, otashi 

kala aluhe. 

2 AAKORINTO 5 

1Oshoka otu shi shi kutya uuna etsali ndika, moka tu li ngashingeyi, tali kumunwa po, 

nokutya omalutu ngaka getu gokevi, nena otu na onganda puKalunga megulu, moka 

tatu ka kala. Egumbo ndyoka olya tungwa kuKalunga mwene notali kala aluhe. 

2Onkee ano ngashingeyi otatu fudhagana notwa yuulukwa noonkondo, tu kale 

megumbo ndyoka lyomegulu, nokutya tu na omalutu omape. 

3Oshoka ngele twe ga zalekwa, itatu ka adhika we tu li owala twaa naa omalutu. 

4Manga tu li metsali ndhika lyokevi, otatu fudhagana, tu uvite twa thiminikwa. Itashi 

ti ando, otwa hala okuhulwa olutu lwetu, ihe, otwa hala owala okuzalekwa ndoka 

lwomegulu, opo shoka tashi si, shi hemukile mumwe naashoka shi na omwenyo. 

5Kalunga mwene okwe tu longekidhile eshituluko ndika nokwe tu pe Ombepo ye, a 

kale okapilo kaashihe shoka te ke tu pa. 

6Onkee ano otu na aluhe omukumo. Tse otu shi shi kutya manga tu li molutu nduka, 

katu li pOmuwa. 

7Oshoka kombanda yevi ohatu ende olweendo lweitaalo, haandoka lwokumona. 

8Ihe otu na omukumo notwa yuulukwa okutembuka mo megumbo lyetu, molutu 

nduka, tu ye, tu ka kale maandjetu pOmuwa. 

9Ihe komeho giinima ayihe otwa hala okwoopalela Omuwa, ongele tu li maandjetu 

mpaka nenge hwiyaka. 

10Oshoka atuheni otatu ka holoka koshipala shaKristus, tu pangulwe kuye. Kehe 

gumwe ota ka pewa shoka i ilongela pailonga mbyoka a longa manga a li kombanda 

yevi, ongele uuwanawa nenge uuwinayi. 

Otwa hanganithwa naKalunga molwaKristus 

11Tse otwa tseya okutila Omuwa shoka taku ti, onkee otatu kambadhala okweeta 

aantu puKalunga. Kalunga oku tu shi nawa, nondi inekela wo kutya nane wo omu shi 

ndje. 

12Tse itatu itumbaleke pune ishewe, aawe, ihe otwa hala oku mu pa etompelo 

ewanawa, mu kale mu uvite uuntsa molwetu, opo mu vule okuyamukula aantu mboka 

haa itangele eholoko lyomuntu, hamolwomikalo dhe. 

13Oshoka ngele otwa yaluluka, otwe shi ningi molwaKalunga, ihe ngele otwa longo 

noondunge, nena otwe shi ningi molweni. 

14Oshoka ohole yaKristus otayi tu pangele, sho twa dhimbulula kutya omuntu gumwe 

okwa sile aantu ayehe. Shika otashi ti, aantu ayehe oya sa. 

15Kristus okwa sile aantu ayehe, opo mboka ye na omwenyo yaa ikalele we yo yene, 

ihe ya kalele nguka a si molwawo nokwa yumudhwa molwawo. 

16Ano ngashingeyi katu na we ngoka tu mu shi pakukala kwomuntu; nonando twa li 

twa tseya Kristus pakukala kwomuntu, ngashingeyi katu mu shi we ngaaka. 

17Ngele ope na ngoka e li muukumwe naKristus, oye omushitwa omupe; iikulu ya 

hulu po, iipe ya holoka. 

18Ayihe mbika oya ningwa kuKalunga, ngoka e tu hanganitha naye mwene 

molwaKristus nokwe tu pe oshilonga shokuhanganitha aantu yalwe naye. 

19Tse otatu uvitha kutya Kalunga okwa li muKristus nokwa hanganitha aantu ayehe 

naye, ye ina yalulila aantu oondjo dhawo. Kalunga okwe tu pe elaka tali popi, nkene 

ta hanganitha aantu naye mwene. 

20Ano tse aatumwa yaKristus. Kalunga oye mwene te tu longitha oku mu kumagidha, 

onkee peha lyaKristus otatu mu indile, mu hanganithwe naKalunga. 

21Kristus okwa li kee na oondjo, ihe Kalunga okwe mu humbateke oondjo dhetu, opo 

muukumwe naye tu pewe uuyuuki waKalunga. 

2 AAKORINTO 6 

1Tse sho tu li po aalongi pamwe naKalunga, otatu mu kumagidha, mwaa hepithe 

esilohenda lyaKalunga ndyoka mwe li taamba. 

2Oshoka Kalunga ota ti: “Ethimbo lyo opala onde ku uvu, esiku lyehupitho onde ku 

kwatha.” Pulakena ano! Ethimbo lyo opala okutaamba esilohenda lyaKalunga olyo 

ndika. Esiku lyokuhupithwa onena. 

3Tse itatu alulitha omuntu nando omoshinima shimwe, oshilonga shetu opo shaa 

shekwe. 

4Ihe moshinima kehe shoka tatu ningi, otatu ulike kutya tse aayakuli yaKalunga. 

Otatu idhidhimikile uudhigu, iiponga noothina neidhidhimiko enene. 

5Otwa dhengwa, otwe edhililwa mondholongo, otwa kondekwa kaantu. Otwa 

longithwa iilonga iidhigu nokatu na ompito okukotha nenge okulya. 

6Otu li muuyogoki, moondunge, meidhidhimiko nomuukuume. Otatu endithwa 

kOmbepo Ondjapuki notu na ohole yaa na uufudhime. 

7Otatu uvitha oohapu dhoshili, naKalunga ote tu pe oonkondo. Uuyuuki owo 

oshikondjitho shetu mokuumpila nomokwiipopila. 

8Tse otatu simanekwa e tatu dhinwa, ohatu popilwa muuwinayi nomuuwanawa. Otwa 

talwa aapukithi, nonando otatu popi oshili. 

9Otwa talwa aakwiilongo, nonando otwa tseyika kwaayehe. Otwa fa twa sa, ihe otu na 

omwenyo. Tse otwa geelwa, ihe inatu dhipagwa po. 

10Otu li moluhodhi, ihe otwa nyanyukwa aluhe. Tse oohepele, ihe oyendji otatu ya 

ningi aayamba. Otwa fa twaa na sha, ihe otu na iinima ayihe. 

11Ookuume aaholike yomuKorinto, tse otwe mu lombwele oshili notwe mu egululile 

omitima dhetu. 

12Tse inatu mu holeka omitima dhetu, ihe ne omwe tu holeke omitima dheni. 

13Ote popi nane, ngaashi te popi naamwandje: Tu ningileni ngaashi twe mu ningile; tu 

egululileni omitima dheni. 

Elondodho okukotokela uupagani 

14Inamu kambadhala okulongela kumwe naamboka yaa shi ooyitaali, oshoka shika 

itashi vulika. Shoka shi li mondjila naashoka sha puka, otayi vulu ngiini okukala 

kumwe? Uuyelele nomilema otayi vulu ngiini okukala mumwe? 

15Kristus nomuhindadhi otaa vulu ngiini okutsa kumwe? Omwiitaali nomukeeneitaalo 

otaa vulu tuu okukala ye na uukumwe? 

16Otempeli yaKalunga otayi vulu ngiini okulongela kumwe niikalunga? Oshoka tse 

otempeli yaKalunga omunamwenyo, ngaashi Kalunga mwene ta ti: “Ngame otandi ka 

tungila egumbo lyandje puyo, e tandi kala mokati kawo. Ngame otandi kala Kalunga 

kawo, oyo notaa kala aantu yandje.” 

17Onkee Omuwa ota ti: “Zii mo mokati kawo, ne mu iyoolole mo muyo. Inamu kala 

mu na ekwatathano naashoka sha nyata, ngame notandi ke mu taamba. 

18Ngame otandi kala Ho, ne notamu kala aamwandje aamati naakadhona, Omuwa 

Omunankondoadhihe osho ta ti.” 

2 AAKORINTO 7 

1Ookuume kandje aaholike, ano sho tu na omauvaneko ngaka agehe, natu iyogeni 

shaa shoka tashi nyateke olutu nenge omwenyo. Tu lalakaneni wo okukala aayapuki, 

tse tu tile Omuwa. 

Enyanyu lyaPaulus 

2Tu taambeni nomwenyo aguhe. Inatu ningila nando omuntu gumwe uuwinayi, inatu 

pukitha nando omuntu gumwe, tse inatu ningilila mo nando ogumwe. 

3Oshinima shika itandi shi popi, ndi mu pangule, oshoka onde mu lombwela nale 

kutya otu mu hole. Onkee otu na okukala tu na uukumwe aluhe, ongele tu na 

omwenyo nenge tatu si. 

4Ngame onde mu inekela lela notandi mu itangele. Momaudhigu getweni agehe 

ngame ondi na omukumo nondu udha enyanyu. 

5Ano sho twa thiki muMakedonia, inatu mona nando efudho lyasha, oshoka otwa li tu 

na omaudhigu koombinga adhihe: oontamanana naantu yalwe nuumbanda 

moomwenyo dhetu. 

6Ihe Kalunga ngoka ha tsu omukumo mboka ya tyololoka, okwe shi tu ningile 

nokuyapo kwaTitus. 

7Nokuli hakuyapo kwe akuke, ihe okuhokolola kwe wo, nkene mwe mu tsu 

omukumo. Ye okwe tu hokololele, nkene mwa yuulukwa ndje, nkene mwa yemata 

nonkene mwi ilongekidha okupopila ndje. Ano ngashingeyi onda nyanyukwa 

pombanda. 

8Oshoka nando ontumwafo yandje ye mu nikitha oluhodhi, kandi uvite ando nayi, sho 

nde yi nyola. Tango onda li ndi na okukala ndu uvite omwenyo omwiinayi, sho nda 

dhimbulula kutya ontumwafo ya tya ngaaka oye mu nikitha oluhodhi, nonando 

olwokathimbo ashike. 

9Ihe ngashingeyi onda nyanyukwa, hamolwaasho nde mu nikitha oluhodhi, ihe 

omolwaasho oluhodhi lweni lwe mu fala meitedhululo. Oluhodhi lwa tya ngaaka olwa 

hokiwa kuKalunga, onkee tse inatu mu etela nando oshiponga shasha. 

10Oshoka oluhodhi ndoka lwa hokiwa kuKalunga, otalu fala omuntu meitedhululo, 

eitedhululo e tali mu fala mehupitho, onkee inalu puka. Ihe oluhodhi lwopayuni otalu 

eta eso. 

11Taleni ano shoka Kalunga a ningi, sho e mu pitikile oluhodhi ndoka. Oluhodhi tuu 

ndoka lwe mu pe uulaadhi, mu vule okuholola kutya kamu na uusama. Oshinima sha 

tya ngaaka oshe mu geyitha noshe mu londodha, oshe mu yuulukitha noshe mu pe 

uupenda nehalo okugeela uuwinayi. Omu ulike kutya ne kamu na epuko lyasha 

moshinima shika. 

12Onkee ano nando nda nyola ontumwafo ndjoka, inandi shi ninga molwaangoka a 

ningi nayi nenge molwaangoka a ningwa nayi. Onda nyola, opo ndi mu hololele 

uupenda weni molwetu koshipala shaKalunga. 

13Onkee tse otwa tsuwa omukumo. Tse otwa tsuwa omukumo notwa nyanyukwa 

unene, sho twa mono Titus e na enyanyu, oshoka ne amuhe omwa kambadhala oku 

mu nyanyudha. 

14Ngame onde mu itangele koshipala shaTitus, ne inamu sitha ndje ohoni. Aluhe otwe 

mu lombwele oohapu dhoshili. Osho wo eitango lyandje koshipala shaTitus olya 

holoka kutya oli li mondjila. 

15Onkee ano ohole ye yoku mu hola otayi koko notayi kolo, sho aluhe ta 

dhimbulukwa, nkene mwa li mwi ilongekidha okuvulika nonkene mwe mu taamba 

nokutila nokukakama. 

16Onda nyanyukwa unene, sho tandi vulu oku mu inekela miinima ayihe. 

2 AAKORINTO 8 

Okugandja kwaakriste 

1Aamwameme, tse otwa hala, mu tseye shoka sha longwa kesilohenda lyaKalunga 

momagongalo gomuMakedonia. 

2Ooyitaali oya li ya piti momayeleko omadhigu, ihe nando ongawo, enyanyu lyawo 

olya li enene. Onkee ano oya gandja nomwenyo omwaanawa, nonando oya li ye na 

oluhepo olunene. 

3Ngame onzapo yawo, nkene ya gandja, ngaashi taye shi vulu. Nokuli kehalo lyawo 

yene oya gandja shi vulithe po. 

4Oye tu indile noya pula, ya pewe ompito yokukwatha aantu yaKalunga yomuJudea. 

5Oya gandja shi vulithe pushoka twa li twa tegelela. Tango oyi igandja yo yene 

kOmuwa noyi igandja ihe kutse pahalo lyaKalunga. 

6Onkee ano otwa kumagidha Titus, ngoka a tameke oshilonga shika mokati keni, e shi 

tsikile ye e mu kwathe, mu wape okutsakanitha eyakulo ndika lyohole. 

7One aayamba miinima ayihe mbyoka mu na; meitaalo, mokupopya nomokutseya, 

muuladhi weni wokukwatha nomohole yeni yoku tu hola. Osho ano otwa hala, mu 

kale mwaa na uuluya nomeyakulo ndika lyohole. 

8Ngame itandi gandja nando oshipango shasha. Ihe moku mu ulukila yakweni yalwe 

nkene ya ladhipala okukwatha, onda hala okutala ohole yeni ngele oyashili tuu. 

9Oshoka omwa tseya shoka Omuwa gwetu Jesus Kristus e mu ningile. Nando oye 

okwa li omuyamba, okwi iningi ohepele molweni, opo mu ninge aayamba 

molwoluhepo lwe. 

10Ngame otandi dhiladhila moshinima shika kutya otashi kala oshiwanawa kune, 

ngele tamu tsakanitha ngashingeyi shoka mwe shi tameke omumvo gwa piti. One 

omwa li yotango, hamiilonga ashike, ihe nomehalo wo lyokulonga. 

11Tsikileni ano oshilonga shika, mu shi hulithe. Kaleni mu na uulaadhi oku shi 

hulitha, ngaashi mwa li mwa hala. Shi ningeni naashoka mu na. 

12Oshoka ngele omu na ehalo ewanawa lyokugandja, nena Kalunga ota taamba 

omagano ngoka tamu gandja pamuthika mpoka mu thike, haampoka mwaa thike. 

13Ngame inandi hala ando okupupalekela yalwe e tandi mu tsike omutenge. Ihe sho 

mu na oshindji ngashingeyi, onawa ngele tamu kwatha mboka ye li moluhepo. 

14Nena uuna tamu ka adhika koluhepo yo ye na oshindji, otaa ke mu kwatha wo. 

Pamukalo nguka otamu ningilwa amuhe shi thike pamwe. 

15Ngashika enyolo tali ti: “Oongoka a gongele oshindji, ina kala e na oshindji. 

Naangoka a gongele oshishona, ina kala a hepa.” 

16Kalunga na hambelelwe, sho a pe Titus uupenda woku mu kwatha ngaashi tse. 

17Nokuli ina taamba owala ekumagidho lyetu, ihe okwa li wo a sa uulaadhi 

okukwatha. Onkee okwa tokola okuya kune kehalo lye mwene. 

18Otatu tumu wo pamwe naye omumwameme omulumentu, ngoka a simanekwa 

unene momagongalo agehe omolwoshilonga she shokuuvitha evaangeli. 

19Kakele kaashika, omumwameme nguka okwa hogololwa noku uthwa komagongalo, 

a kale he ende pamwe natse, uuna tatu ende molweyakulo ndika lyohole 

okusimanekitha Omuwa nokuulika kutya tse otwa hala okukwatha. 

20Tse otwa hala okuyanda, twaa pewe uusama komuntu omolwomukalo ngoka tatu 

longitha kombinga yiikwatha mbika. 

21Elalakano lyetu olyo okuninga shoka shu uka, hakoshipala shOmuwa awike, ihe 

nokoshipala shaantu wo. 

22Pamwe naambaka otatu tumu omumwameme omulumentu gulwe ishewe, ngoka 

twa mono opendji nomiinima oyindji kutya ye ependa nokwa sa uulaadhi okukwatha. 

Unene ngashingeyi sho e mu inekela, oku na ehalo okukwatha. 

23Titus oye omuyakuli gwandje ngoka ta longo pamwe nangame oku mu kwatha. 

Aamwameme ooyakwawo mboka taye ya pamwe naye, oyo aakalelipo yomagongalo 

notaa simanekitha Kristus. 

24Ya ulukileni ohole yeni, opo omagongalo agehe ga dhimbulule noga tseye wo kutya 

eitango lyetu lyoku mu itangela oli li mondjila. 

2 AAKORINTO 9 

Ekwatho lyokukwatha aakriste ooyakwetu 

1Inashi pumbiwa, ndi mu nyolele kombinga yekwatho ndyoka li na okutuminwa aantu 

yaKalunga yomuJudea. 

2Ondi shi shi kutya omu na ehalo okukwatha, onkee onde mu itangele montaneho 

yAamakedonia. Onde ya lombwele kutya aamwameme yomuGreka oya kala yi 

ilongekidha okukwatha okuza momumvo gwa piti. Uulaadhi weni owa hwameke 

oyendji yomuyo. 

3Ngashingeyi otandi tumu aamwameme mbaka, opo eitango lyetu lyoku mu itangela 

moshinima shika lyaa kale ashike oohapu dhowala. Onkee ano kaleni mwa 

longekidha ekwatho lyeni, ngashika nda tile. 

4Oshoka Aamakedonia ngele ando oye ye ko pamwe nangame e taye mu adha inaamu 

ilongekidha, nena ohoni yetu otayi kala yi thike peni, sho twa kala twe mu inekela 

ngeyi! Ndjoka yeni itayi popiwa. 

5Onkee ano onde shi tala kutya osho opala, ndi tse omukumo aamwameme mbaka, 

opo ya tetekele ndje okuya noya longekidhe omagano ngoka mwa uvaneke nale oku 

ga gandja. Uuna tandi ke ya, otandi ka adha ihe omagano ga tya ngaaka ga pwa 

okugongelwa, naashika otashi ka ulika ihe kutya omwa gandja kehalo lyeni yene, 

hamolwaasho mwa thiminikwa oku shi ninga. 

6Dhimbulukweni, kutya omuntu ngoka ta kunu ombuto onshona, ota ka teya 

oshishona; ihe omuntu ngoka ta kunu ombuto oyindji, ota ka teya oshindji. 

7Kehe gumwe na gandje, ngaashi eiyuvo lye tali mu lombwele, hanokungungutula 

nenge kethiminiko. Oshoka Kalunga oku hole ngoka ta gandja nenyanyu. 

8Kalunga ota vulu oku mu pa oshindji shi vulithe pushoka mwa pumbwa, opo mu kale 

mu na aluhe ashihe shoka mwa pumbwa, ne mu kale wo mu na sha sha gwana 

okugandjela oshilonga kehe oshiwanawa. 

9Ngashika enyolo tali ti: “Oye ota pe oohepele kehalo ewanawa. Uuwanawa we otau 

kala sigo aluhe.” 

10Ihe Kalunga ngoka ta pe omukuni ombuto yokukuna niikulya yokulya, ote ke mu pa 

wo ombuto kehe mwe yi pumbwa nota ka kokitha omimeno, opo dhi mu etele eteyo 

lyeloolo omolwokugandja kweni kehalo ewanawa. 

11Ote ke mu yambeka aluhe, mu kale mu na sha shokugandja, opo oyendji ya ka 

hambelele Kalunga molwomagano geni tatu gandja kuyo. 

12Oshoka ekwatho ndyoka tamu longekidha, itali mana po ashike oluhepo lwaantu 

yaKalunga, ihe otali ke etela wo Kalunga omapandulo ogendji. 

13Aataambi otaa ka pandula Kalunga molweyakulo ndika lyeni, sho taa dhimbulula, 

nkene hamu vulika kevaangeli lyaKristus nomwa hala shili okukala mekwatathano 

nayo nonaantu ayehe. 

14Onkee ano otaa ke mu galikanena nohole oyindji molwesilohenda ndyoka enene 

Kalunga e li mu hololele. 

15Kalunga na hambelelwe omolwomagano ge gaa shi kutumbulwa! 

2 AAKORINTO 10 

Paulus ta popile oshilonga she 

1Ongame mwene Paulus tandi mu kumagidha, ngame ngoka tamu ti kutya 

omumbanda, ngele ndi li pune, ihe onda fula, ngele ndaa po pune. Otandi mu indile 

molwombili nomolwolukeno lwaKristus. 

2Inamu thiminika ndje, ndi kale nda fula, ngele tandi ya kune. Oshoka onde shi 

inekela kutya otandi vulu okukala ndaa na uumbanda pumboka wo taa ti kutya tse 

otatu hingwa komahalo gaantu yomuuyuni mbuka. 

3Eeno, osho oshili kutya tse otu li muuyuni, ihe ihatu hingwa komahalo gaantu 

yomuuyuni mbuka. 

4Iikondjitho mbyoka tatu longitha molugodhi nduka, kayi shi yomuuyuni mbuka, ihe 

oyo iikondjitho ya kola tatu yi pewa kuKalunga, tayi vulu okuhanagula po 

omapopilongulu omanene. Otatu hanagula po omadhiladhilo agehe gomaifundjaleko. 

5Otatu kumuna po einenepeko kehe ndyoka tali inenepekele okutseya Kalunga; otatu 

tula edhiladhilo kehe meti notatu li vulikitha kuKristus. 

6Ngele mwa vulika tango koshili, nena otatu ka kala ihe twi ilongekidha okugeela 

etangalalo kehe. 

7Taleni iinima, ngaashi tayi monika. Ngele pe na ngoka ti itala kutya ye ogwaKristus, 

na dhiladhile natango. Ongaashi naanaa ye mwene e li gwaKristus, osho natse wo 

aantu yaKristus. 

8Ngame itandi ka sa ohoni, nonando ndi itangele epitikilo ndyoka twa pewa kOmuwa, 

opo tu mu kwathe, haku mu hanagula po. 

9Inandi hala shoka te popi, shi talwe ongaangoka te kambadhala oku mu tilitha 

noontumwafo dhandje. 

10Otaku tiwa kutya oontumwafo dhaPaulus odha pupyala nodhi na oohapu 

oonkunkutu, ihe ngele ta holoka ye mwene, omutalala noohapu dhe kadhi na 

omupondo gwasha. 

11Ngoka ta dhiladhila ngaaka, na kale e shi shi kutya kape na nando eyooloko lyasha 

pokati kaashoka tatu shi nyola moontumwafo dhetu uuna twaa li pune, naashoka tatu 

ningi, uuna ndoka tu li pune. 

12Eeno, osho oshili kutya tse inatu fula, tu vule okwiitula mongundu yontumba nenge 

okwiiyeleka nayamwe yomwaamboka taa itumbaleke. Oyo aagoya ngiini! Otaa 

iyeleke notaa itokolele yo yene pakuyeleka kwawo. 

13Tse eitango lyetu itali kondo oongamba, ihe otali kala li li meni lyoongamba 

dhiilonga mbyoka Kalunga e tu uthila. Miilonga mbyoka omwa kwatelwa iilonga yetu 

yomokati keni. 

14Onkee ano ne sho mu li meni lyoongamba ndhoka, natse wo inatu dhi konda, sho 

twe mu etele elaka etoye tali hokolola Kristus. 

15Ano tse itatu itangele iilonga mbyoka ya longwa kuyalwe, mboka ya ya kondje 

yoongamba ndhoka Kalunga e dhi tu uthile. Ihe otwi inekela kutya eitaalo lyeni sho 

tali koko, nena otatu ka vula ihe okulonga iilonga iinene mokati keni yi vule mbika, 

shampa ashike aluhe tatu longo meni lyoongamba ndhoka Kalunga e tu uthila. 

16Nena otatu vulu ihe okuuvitha elaka etoye miilongo yilwe, kondje yoongamba 

dhoshilongo sheni, ihe itatu ki itangela nando iilonga mbyoka ya longwa nale 

kuyalwe. 

17Ano ngaashi enyolo tali ti: “Kehe ngoka a hala okwiitanga, ni itangele shoka 

Omuwa e shi longo.” 

18Oshoka omuntu ngoka to opalele Omuwa, oye ngoka iti itumbaleke ye mwene, ihe 

ota tege, a tumbalekwe kOmuwa. 

2 AAKORINTO 11 

Paulus naayapostoli aafundja 

1Onda hala, mu idhidhimikile ndje nuuna ndoka wo nda fa nda nika uugoya. Alikana, 

idhidhimikilii ndje! 

2Ngame onde mu sila efupa, ndele naKalunga osho e li. Oshoka ne omwa fa 

omukadhona omuyelele, ngoka nda kongela omulumentu gumwe awike, oKristus. 

3Ngame onda tila kutya pamwe oondunge dheni otadhi yonuka e tamu ke etha po 

okukala aantu yaKristus, ngaashi Eva a pukithwa koondunge dhomakoto geyoka. 

4Oshoka ohamu idhidhimikile nenyanyu shaa ngoka te ya kune tu uvitha Jesus gulwe i 

ili kee shi ngoka twa uvitha. Omwa taamba wo ombepo nevaangeli lilwe, ndyoka 

inaali fa ombepo nevaangeli ndyoka mwe li taamba kutse. 

5Ngame itandi dhiladhila ando kutya ondi vulike kaayapostoli yeni mboka aanene. 

6Otashi vulika ndaa shi enyakwa mokupopya, ihe ondi na ngaa oondunge. Shika otwe 

shi mu tseyithile aluhe pamikalo odhindji. 

7Ngame sho nde mu uvithile elaka etoye lya za kuKalunga, inandi mu pula nando 

osha. Ngame ondi ifupipike, opo ndi mu nenepeke. Nenge onda puka? 

8Manga nda li tandi longo mokati keni, onda li tandi futwa komagongalo galwe. 

Nandi tye, onde ga yugu, opo ndi mu kwathe. 

9Ethimbo ndyoka nda kala pune, inandi mu pula iimaliwa, nonando onda li nde yi 

pumbwa, oshoka aamwameme mboka ya zi kuMakedonia, oye etele ndje ashihe shoka 

nda li nda pumbwa. Ngashika sha kala methimbo lya piti, osho wo tashi ka kala 

nokomeho kutya ngame inandi hala oku mu etela uudhigu nando owasha. 

10Omolwoshili yaKristus, ndjoka yi li mungame? Otandi uvaneke kutya eitango ndika 

lyandje kali na nando mpoka tali ka mwenekwa mevi alihe lyAagreka. 

11Omolwashike tandi popi ngeyi? Omolwaasho ando ndaa mu hole? Kalunga oku shi 

shi kutya ondi mu hole. 

12Ngashingeyi otandi tsikile owala naashoka tandi shi longo, opo aayapostoli mboka 

yalwe yaa vule okumona etompelo lyokwiitanga kutya otaa longo pamukalo 

ngaangoka tatu longo. 

13Aalumentu ya tya ngaaka kaye shi aayapostoli yashili, ihe oyo aafundja. Oyo otaa 

longitha iifundja miilonga yawo notayi iningi ya kale ya fa aayapostoli yaKristus. 

14Eeno, shika itashi kumitha! Oshoka naSatana ota vulu okwiishitukitha, a kale a fa 

omuyengeli guuyelele. 

15Onkee ano itashi kumitha, ngele aayakuli yaSatana otayi ishitukitha, ya kale 

ongaayakuli aawanawa. Ihe hugunina otaa ka pewa shoka yi ilongela. 

Omahepeko gomuyapostoli Paulus 

16Otandi shi endulula natango: Inaku kala nando ogumwe ta tala ndje kutya ngame 

egoya. Ihe ngele otamu shi ningi, nena taambii ndje ano ongegoya. Osho ngeyi otandi 

vulu ihe okwiitanga. 

17Eeno, shoka tandi popi ngashingeyi, hasho shoka Omuwa a hala, ndi popye. 

Moshinima shika shokwiitanga ote popi lela ongegoya. 

18Ihe sho pe na aantu oyendji mboka hayi itanga paantu, nangame wo otandi shi ningi. 

19Ne yene omu li po aanandunge, onkee ohamu idhidhimikile omagoya. 

20Ohamu idhidhimikile kehe ngoka te mu ningilile mo nenge te mu yulu moohapu 

nenge te mu tala nondhino nenge te mu nyekele. 

21Ngame onda sa ohoni oku shi zimina kutya otwa li twa tila okuninga ngaaka. Otandi 

popi ongegoya kutya, ngele ope na ngoka ta vulu okwiitangela oshinima shontumba, 

nena nangame wo ote vulu oku shi ninga. 

22Oyo Aahebeli? Ngame wo Omuhebeli. Oyo Aaisraeli? Ngame wo Omwiisraeli. 

Oyo oluvalo lwaAbraham? Ngame wo ogwomoluvalo lwaAbraham. 

23Oyo aayakuli yaKristus? Ote popi ongomulumentu egoya kutya ondi ya vule ayehe. 

Onda longo noonkondo ndi ya vule. Onda kala mondholongo omathimbo ogendji, 

onda dhengwa olwindji, onda kala olwindji popepi neso. 

24Onda dhengwa lutano kAajuda omadhengo omilongo ndatu nomugoyi. 

25Onda dhengwa noongola lutatu kAaroma, nalumwe onda dhengwa nomamanya. 

Onda kala lutatu moshiponga sheteko lyosikepa. Ethimbo limwe onda kala ootundi 

omilongo mbali nane momeya. 

26Momalweendo gandje ogendji onda adhika kiiponga yomafundja noyaayugi, 

iiponga tayi zile ndje mAajuda ooyakwetu nomaapagani. Opwa kala iiponga 

miilando, iiponga moombuga, iiponga yomomafuta omanene nomiiponga tayi zi 

mookuume aafundja. 

27Opwa li pwa kala iilonga nuupyakadhi. Olwindji onda lala inee kotha nonda si 

ondjala nenota. Olwindji onda kala ndaa na iikulya nonda hepekwa unene kuutalala 

nokonkayi. 

28Kakele kiinima mbika, esiku kehe otandi thiminikwa meni lyandje koshimpwiyu 

shomagongalo agehe. 

29Olye ngoka omunkundi, ngame ndaa kale ando omunkundi pamwe naye? Olye 

ngoka ta pundukile muulunde, ndaa lulumikwe kusho? 

30Ngele ondi na okwiitanga, otandi itangele iinima mbyoka tayi ulike, nkene ngame 

ndi li po omunkundi. 

31Edhina lyaKalunga, He yOmuwa gwetu Jesus, nali simanekwe, oshoka oku shi shi 

kutya ite fundju. 

32Manga nda li muDamaskus, elenga lyomukwaniilwa Aretas olya tula aalangeli 

piiyelo yoshilando, li kwate ndje. 

33Ihe ngame onda kulukithwa ndi li montungwa nonda pitithwa mombululu yi li 

mekuma e tandi hunuka mo miikaha ye. 

2 AAKORINTO 12 

Omamoniko nomahololo 

1Ondi na okwiitanga, nando itashi kwatha sha. Ngashingeyi otandi tameke okupopya 

kombinga yomamoniko nomahololo ngoka nde ga hololelwa kOmuwa. 

2Opwa piti ngashingeyi oomvula omulongo nane, ihe ote dhimbulukwa omulumentu 

gumwe gwontumba omukriste, ngoka a akelwa megulu lyopombandaelela. Inandi 

tseya kutya osha ningwa lela nenge pamwe osha li owala emoniko, Kalunga oye 

awike e shi shi. 

3Otandi shi tumbula natango: omulumentu ngwiyaka okwa falwa mOparadisa, ihe 

kandi shi wo kutya shika osha ningwa lela nenge osha li owala emoniko, Kalunga oye 

awike e shi shi. 

4Mwiyaka oku uvu iinima mbyoka itaayi vulu okutumbulwa, iinima mbyoka omuntu 

inaa pitikwa oku yi popya. 

5Omulumentu nguka otandi mu itangele, ihe itandi itanga ngame mwene, shila iinima 

mbyoka tayi ulike, nkene ndi li po omunkundi. 

6Ngele ando onda hala okwiitanga, nena kandi shi egoya, oshoka ote popi oshili. Ihe 

inandi hala okwiitanga, oshoka inandi hala, pu kale nando omuntu ta dhiladhilile ndje 

pombanda, hangaashi omuntu e wete ndje te longo nenge te popi. 

7Ihe opo ndaa kwatwe keinenepeko okwiinenepekela iikumitha mbyoka nda mono, 

onda pewa uuwehame uunene wopalutu. Uuwehame wa tya ngaaka owa ningi 

omutumwa gwaSatana, ngoka a dhenge ndje nowa keelele ndje okwiinenepeka. 

8Opo ihe onda galikana Omuwa lutatu omolwoshinima shika nonde mu indile, e shi 

kuthe ndje. 

9Ihe okwa yamukula ndje a ti: “Esilohenda lyandje olye ku gwanena, oshoka 

oonkondo dhandje odho oonenenene kwaamboka aankundi.” Onkee ngame onda 

nyanyukwa notandi itangele uunkundi wandje, opo ndi kale megameno lyoonkondo 

dhaKristus. 

10Ngame onda nyanyukilwa okukala muunkundi, mokudhinwa, miiponga, 

momatidhagano nomoothina omolwaKristus. Oshoka uuna ndoka ndi na uunkundi, 

opo mpoka ndi na oonkondo. 

Oshimpwiyu shaPaulus molwegongalo 

11One mwe shi ningitha ndje, ndi kale nda fa egoya, nando omwa li mu na 

okutumbaleka ndje. Oshoka nando ngame ondi kale oshinima showala, kandi na 

nando mpoka ndi vulike kaayapostoli yeni mboka aanene. 

12Iinima mbyoka yu ulike kutya ngame omuyapostoli, omwe yi longwa 

neidhidhimiko enene, ya ningwa momandhindhiliko, miikumithalonga 

nomiilongankondo. 

13Openi mwa ningwa nayi mu vule omagongalo galwe? Shila osho inaandi mu hepeka 

noku mu pula ekwatho. Alikana, dhiminii ndje po uusama mbuka. 

14Nduka olutitatu ngame ndi ilongekidha okuya kune, noitandi ke mu pula nando 

osha. Ngame onde mu hala ne yene, haimaliwa yeni. Oshoka aanona ndishi hayo haa 

pungulile aakuluntu yawo omaliko, ihe aakuluntu oyo haa pungulile aanona yawo? 

15Ngame otandi ka gandja nenyanyu ashihe shoka ndi na notandi ki igandja wo 

omolwoomwenyo dheni, opo ndi mu kwathe. Ngame sho ndi mu hole unene, ne 

otamu kala mu hole ndje kashona? 

16Ano zimineni, kutya ngame inandi mu etela uudhigu washa. Ihe omuntu gumwe ota 

vulu okutya, onda li ndi na iineya nonde mu yulu nomakoto. 

17Olye gwomaalumentu mboka nda tumu kune, e mu ningilile mo? 

18Onda li ndi indile Titus, e mu talele po pamwe nomumwameme gumwe. Otamu 

vulu tuu okutya Titus okwe mu ningilile mo? Tse naye inatu longa ando nelalakano 

limwe notwa landula ondjila yimwe? 

19Pamwe otamu dhiladhila kutya ethimbo alihe otwa kala owala tatu ipopile koshipala 

sheni? Aawe, tse otatu popi owala shoka Kristus a hala tu popye koshipala 

shaKalunga. Ookuume aaholike, kehe shoka tatu ningi, otatu shi ningi, tu mu kwathe. 

20Ngame onda tila kutya pamwe uuna tandi ke ya kune, otandi ke mu adha mwi ili, 

hangaashi nda hala mu kale. Nena ne wo pamwe otamu ka mona ndje ndaa li ngaashi 

mwa hala. Ngame onda tila kutya pamwe otandi ke mu adha mu na oontamanana, 

efupa, uugeyentu, okwiihola, okusheka, oluhoko, uuntsa nevundakano. 

21Ngame onda tila kutya, uuna tandi ke ya natango kune, Kalunga kandje ota ka 

fupipika ndje montaneho yeni, notandi ka lila omahodhi molwoyendji mboka ya yono 

nale, ihe inayi itedhulula, ya ze moonyata dhawo dholuhondelo nodhuuholume wawo. 

2 AAKORINTO 13 

Omalondodho nomakundo 

1Nduka otalu ka ninga olutitatu tandi mu talele po. Ngele opu na uusama washa, oshi 

na okukolekwa koonzapo yaali nenge yatatu, ngashika enyolo tali ti: 

2Onda hala ndi mu lombwele ne mboka mwa yono nale nane yalwe amuhe. Ngaashi 

nde mu lombwele nale metalelopo lyandje etiyali, natango otandi mu lombwele, 

manga ndaa po pune tandi ti: Ngashingeyi ngele tandi ke ya, itandi ka tala nando 

ogumwe onteni. 

3Nena otamu ka tseya ihe kutya Kristus oye ta popi mungame. Kristus ngoka ta longo 

mokati keni, ke shi ngoka kee na oonkondo, ihe ota holola oonkondo dhe mune. 

4Oshoka nando okwa si komushigakano a fa kee na oonkondo, ngashingeyi oku na 

omwenyo omolwoonkondo dhaKalunga. Muukumwe wetu naye natse wo otwa fa 

twaa na oonkondo, ihe mekwatathano lyetu nane otatu ka kala tu na omwenyo pamwe 

naye omolwoonkondo dhaKalunga. 

5Ikonakoneni, ne mu iyeleke, opo mu tale, ngele omu li tuu meitaalo. Omwa tseya 

kutya Jesus Kristus oku li mune? Ngele hasho, nena omwa hunutha oshinima 

oshinene. 

6Ondi inekela, otamu ka tseya kutya tse inatu shi hunutha. 

7Tse otatu galikana Kalunga, mwaa ninge nando epuko lyasha. Mpaka itatu ulike 

kutya tse aasindani, ihe otwa hala okuulika kutya nane wo otamu vulu okulonga shoka 

shi li mondjila, nando tse otu kale twa fa inaatu sindana. 

8Oshoka tse itatu vulu nando okulonga shoka sha tsa ondumbo noshili yaKalunga, ihe 

otatu yi popile. 

9Tse otwa nyanyukwa, sho twaa na oonkondo, ihe ne aanankondo. Onkee ano otatu 

galikana, mu kale mwa gwana mwa pwa. 

10Onkee ano otandi nyola ontumwafo ndjika, manga inaandi ya kune, opo uuna tandi 

ke ya, ndaa kale omukukutu mokati keni omolwepitikilo ndyoka nda pewa kOmuwa 

oku mu tunga, haku mu hanagula po. 



1848 

 

Ombiimbeli Ondjapuki 
@ 2008, Bible Society in Namibia. 

 

 

 

 

11Onkee ano, aamwameme, kalii po nawa! Lalakaneni mu kale mwa gwana. 

Taambeni ekumagidho lyandje, mu kale mwa tsa ompango yimwe. Uvathaneni, ne 

mu kale mu na ombili. Nena Kalunga kohole nokombili ota kala pamwe nane. 

12Kundilathanii po nohole yaamwayinathana. Aantu yaKalunga ayehe otaye mu 

kundile po. 

13Esilohenda lyOmuwa Jesus Kristus nohole yaKalunga nehangano lyOmbepo 

Ondjapuki nali kale nane amuhe. 

AAGALATI 

AAGALATI 1 

1Ontumwafo ndjika oya zi kuPaulus, ngoka eithano lye okuninga omuyapostoli inaali 

za komuntu nenge komadhiladhilo gomuntu, ihe olya zi kuJesus Kristus nokuKalunga 

He, ngoka e mu yumudha kuusi. 

2Aamwameme ayehe mboka ye li mpaka pungame, otaa kundile po omagongalo 

agehe gomuGalatia. 

3Silweni ohenda, ne mu kale mu na ombili yaKalunga Tate noyOmuwa Jesus Kristus. 

4Kristus ngoka i igandja ye mwene omolwoondjo dhetu, opo e tu hupithe mo 

methimbo ndika ewinayi, sho a vulika kehalo lyaTate Kalunga. 

5Kalunga na simanekwe aluhe sigo aluhe! Amen. 

Evaangeli limwe alike 

6Ngame onde mu kuminwa. One omwa pilamene nziyanziya Kalunga, ngoka e mu 

ithana molwesilohenda lyaKristus, nomwa gama kevaangeli lilwe. 

7Sho shene kaku na evaangeli lilwe, ihe otandi shi ti, oshoka ope na aantu yamwe 

mboka taye mu piyaganeke notaa kambadhala okupilika evaangeli lyaKristus. 

8Ihe nonando otse nenge omuyengeli a ze megulu, te mu uvithile evaangeli lilwe lyaa 

shi ndyoka twe li mu uvithile, na pangulilwe moheli. 

9Shoka twa popi nale, ngame otandi shi popi ishewe ngashingeyi: Ngele ope na ngoka 

te mu uvithile evaangeli lyaa shi ndyoka mwe li taamba, oye na pangulilwe moheli. 

10Shika itashi uvika ko ando sha fa ongaangoka tandi kambadhala okwoopalela aantu? 

Aawe! Ngame onda hala okwoopalela Kalunga. Natango otandi kambadhala okukala 

nda hokiwa kaantu? Ngele nani otandi kambadhala okuninga ngaaka, nena kandi shi 

we omumati gwaKristus. 

Paulus nkene a ningi omuyapostoli 

11Aamwameme, nandi mu hokololele oshinima shika kutya evaangeli ndyoka tandi 

uvitha, inali totwa komuntu. 

12Ngame inandi li pewa nando okomuntu gwontumba, nongaashi kape na nando 

ogumwe ngoka e li longo ndje, ihe oJesus Kristus ye mwene e li hololele ndje. 

13Ne omwa hokololelwa okukala kwandje kwonale, nkene nda li ependa meitaalo 

lyopaShijuda nonda tidhagana egongalo lyaKalunga ndaa na ohenda nonda ningi 

ashihe shoka tandi vulu oku li hanagula po. 

14Ngame onda li ependa ndi vule Aajuda ooyakwetu oyendji yepipi lyandje mokukala 

meitaalo lyopaShijuda. Onda li wo ependa mokudhiginina omithigululwakalo 

dhootate. 



1850 

 

Ombiimbeli Ondjapuki 
@ 2008, Bible Society in Namibia. 

 

 

 

 

15Ihe nando ongaaka, Kalunga okwa hogolola ndje molwesilohenda lye, manga 

inaandi valwa, nokwi ithana ndje, ndi mu longele. 

16Oye okwa tokola okuhololela ndje Omwana, opo ndi uvithile aapagani elaka etoye 

tali popi Omwana. Onkee ngame inandi ya nando okomuntu gumwegumwe oku mu 

pula omayele. 

17Osho wo inandi ya kuJerusalem kumboka ya ningi tango aayapostoli kungame. Ihe 

onda yi mbalambala kuArabia nonda galukile ishewe kuDamaskus. 

18Oomvula ndatu sho dha piti po, onda yi ihe kuJerusalem okumona oowino kuPetrus 

nonda kala puye uule wiiwike iyali. 

19Ngame inandi mona nando omuyapostoli mukwawo gulwe, kakele kaJakob, ngoka 

omumwayina gwOmuwa. 

20Shoka tandi mu nyolele, oshoshili. Otandi popi ndi li koshipala shaKalunga, ite 

fundju. 

21Konima onda yi komikunda dhomuSiria nodhomuKilikia. 

22Ethimbo ndika alihe aakriste ayehe yomomagongalo gomuJudea oya li inaa tseya 

oshipala shandje. 

23Oyo yu uvu ashike shono tashi hokololwa kaantu yalwe kutya omulumentu ngoka a 

li he tu hepeke shito, ngashingeyi otu uvitha eitaalo ndyoka a li a hala okuhanagula 

po. 

24Oyo noya hambelele Kalunga omolwandje. 

AAGALATI 2 

Paulus naayapostoli yalwe 

1Oomvula omulongo nane sho dha piti po, onda shuna kuJerusalem pamwe 

naBarnabas. Titus naye wo okwa yi pamwe natse. 

2Ngame onda yi, oshoka onda lombwelwa kuKalunga, ndi ye ko. Otwa gongala 

moshigongi pamwe naawiliki yawo, nonde ya hokololele elaka lyevaangeli ndyoka 

tandi uvithile aapagani. Ngame inandi hala iilonga mbyoka nda longo nale nenge 

mbyoka tandi longo ngashingeyi, yi ninge yosima. 

3Nokuli nomuthindikili gwandje Titus nando okwa li Omugreka, ina thiminikwa 

nando okuli okwiifukalekitha. 

4Ihe aalumentu yamwe mboka yi iningi ya fa aakriste, oyi iyakele mokati ketu, noya li 

ya hala oku mu fukaleka. Aantu mbaka oyi iyakele mokati ketu, opo ya ndaadhe 

emanguluko lyetu ndyoka tu na muukumwe wetu naKristus Jesus. Oyo oya li ya hala 

oku tu tsika ondjoko yuupika. 

5Tse inatu ya zimina nando okashona, oshili yomevaangeli opo yi kale puuyelele 

mokati keni. 

6Ihe mbeyaka oohashikeshalye otandi shi ti, inaa etela ndje nando iimpwiyu iipe. 

Kungame kashi na mbudhi kutya aantu ya tya ngaaka oyo oolye. Oshoka Kalunga iha 

pangula pakutala ondjelo yomuntu. 

7Oyo oya dhimbulula kutya Kalunga okwa pe ndje oshilonga shokuuvitha mokati 

kaapagani, naanaa ngashika a pe Petrus oshilonga shokuuvitha evaangeli mokati 

kAajuda. 

8Oshoka koonkondo dhaKalunga ngame onda ningi omuyapostoli mokati kaapagani, 

naanaa ngaashi Petrus a ningi omuyapostoli mokati kAajuda. 

9Nena Jakob, Petrus naJohannes, mboka ya talika kutya oyo aawiliki, oya dhimbulula 

wo kutya Kalunga oye a pe ndje oshilonga shika. Onkee ano oye tu laleke mombepo 

yuukumwe tse naBarnabas, tu ka longe mokati kaapagani, manga yo taa longo mokati 

kAajuda. 

10Shoka ashike ye tu indile, tu ninge, osho okudhimbulukwa oohepele dhomokati 

kawo, naashika onda kambadhala olwindji oku shi ninga. 

Paulus ta ganda Petrus muAntiokia 

11Ihe Petrus sho e ya kuAntiokia, onde mu ganda montaneho yaayehe, oshoka okwa li 

a pukalela. 

12Oshoka manga aalumentu yamwe mboka ya li ya tumwa kuJakob, ya adhika inaaye 

ya, Petrus okwa li ha li naamwameme aalumentu yomaapagani. Ihe aalumentu mboka 

sho ye ya, Petrus okwi iyoolola mo maamwameme mboka yomaapagani, ye ina hala 

we okulya pamwe nayo. Oshoka okwa li a tila aalumentu mboka ya kala haa ti kutya 

aakriste mboka taa zi maapagani, naa fukalekwe. 

13Aajuda ooyakwawo aakriste nayo wo oye mu holele, sigo naBarnabas a pukithwa 

kuufudhime wawo. 

14Ano ngame sho nda mono kutya omikalo dhawo itadhi tsu we kumwe noshili 

yevaangeli, onda lombwele Petrus montaneho yawo ayehe nda ti: “Ngoye Omujuda, 

ihe ku li ngaashi Omujuda, ou na omikalo dha fa dhaapagani. Oto vulu tuu 

okuthiminika aapagani, ya kale ngaashi Aajuda?” 

Aajuda naapagani otaa hupithwa keitaalo 

15Eeno oshoshili, otse Aajuda kevalo, katu shi aalunde aapagani. 

16Otu shi shi kutya omuntu ota ningi omuyuuki koshipala shaKalunga keitaalo 

okwiitaala Jesus Kristus, hamolwokugwanitha shoka tashi pulwa kompango. Onkee 

ano natse wo otwi itaala Jesus Kristus, opo tu ninge aayuuki omolweitaalo, 

hamolwokugwanitha shoka tashi pulwa kompango. Oshoka kape na nando omuntu ta 

ningi omuyuuki koshipala shaKalunga omolwokugwanitha shoka tashi pulwa 

kompango. 

17Ngele ano tse mboka tatu lalakanene uuyuuki molwaKristus, tatu monika kutya otse 

aalunde, ngaashi naanaa aapagani ye li, nena shono otashi ti ando kutya Kristus oye 

omuyakuli guulunde? Itashi vulika! 

18Oshoka ngele otandi tameke okutungulula shoka nda li nda kumuna po nale, nena 

otandi holola kutya ongame omuyoni gwompango. 

19Mokupopya ompango ngame onda sa, nda dhipagwa kompango, opo ndi kalele 

Kalunga ndi na omwenyo. Ngame onda si pamwe naKristus komushigakano, 

20opo ndaa kale we ndi na omwenyo mungame mwene, ihe Kristus oye a kale e na 

omwenyo mungame. Ano manga ndi na omwenyo muuyuni mbuka, otandi kala ndi 

itaala Omuna gwaKalunga, ngoka e hole ndje nokwa gandja omwenyo gwe 

molwandje. 

21Onkee ano itandi ekelehi esilohenda lyaKalunga. Oshoka ngele omuntu ota ningwa 

omuyuuki molwompango, nena okusa kwaKristus inaku kwatha sha. 

AAGALATI 3 

Ompango nenge eitaalo 

1Aagalati ne, one aagoya! Olye e mu pilaaleke? One tuu mboka mu na efano lyokusa 

kwaJesus Kristus komushigakano lya anekwa komeho geni! 

2Lombwelii ndje oshinima shika: Omwa pewa Ombepo yaKalunga molwokugwanitha 

shoka tashi pulwa kompango nenge omolwokuuva nokwiitaala evaangeli? 

3One aagoya ngiini? One omwa tameke mewiliko lyOmbepo yaKalunga. Ngashingeyi 

omwa hala okuhulithila moonkondo dheni yene? 

4Inamu pyokoka nando miinima mbika ayihe? Ndishi yo inayi kala ayihe osima. 

5Kalunga sho te mu pe Ombepo nota longo iikumithalonga mokati keni, ote shi ningi 

molwaasho mwa gwanitha shoka tashi pulwa kompango nenge omolwaasho mu uvu 

nomwi itaale evaangeli? 

6Oshinima oshi li naanaa, ngashika enyolo tali popi kombinga yaAbraham: “Abraham 

okwi itaale Kalunga, nomolweitaalo lye Kalunga okwe mu tala ihe omuyuuki.” 

7Dhimbulukweni ano kutya aantu mboka yi itaala, oyo aana yaAbraham. 

8Enyolo olye shi mono nale kutya Kalunga ota ka ninga aapagani aayuuki 

omolweitaalo. Onkee ano enyolo olya tseyithile Abraham elaka etoye manga kuyele 

tali ti: “Molwoye Kalunga ota ka yambeka aantu ayehe yokombanda yevi.” 

9Abraham okwa li i itaala e ta yambekwa. Osho wo ayehe mboka yi itaala, otaa ka 

yambekwa ngashika Abraham. 

10Oomboka taa kambadhala okugwanitha ompango, oyo oya thingwa. Oshoka enyolo 

otali ti: “Shaa ngoka itaa gwanitha ashihe shoka sha nyolelwa membo lyompango, oye 

okwa thingwa.” 

11Ano osha yela kutya kaku na omuntu ta ningi omuyuuki koshipala shaKalunga 

molwokugwanitha ompango. Enyolo otali ti: “Omuntu ngoka a ningi omuyuuki 

koshipala shaKalunga, ota kala e na omwenyo molweitaalo.” 

12Ihe ompango inayi ikwatelela keitaalo, ihe oshinima oshi li ngashika enyolo tali ti: 

“Omuntu ngoka ta gwanitha ashihe shoka tashi pulwa kompango, oye ota kala e na 

omwenyo molwayo.” 

13Kristus sho a thingwa omolwetu, okwe tu mangulula mo methingo ndyoka ompango 

ye li tu etele. Oshoka enyolo otali ti: “Kehe ngoka te endjelelekwa komuti, oye okwa 

thingwa.” 

14Kristus okwe shi ningi, opo eyambeko Kalunga e li uvanekele Abraham, li ninge 

lyaapagani wo omolwaJesus Kristus, opo natse molweitaalo tu taambe Ombepo 

ndjoka twe yi uvanekelwa kuKalunga. 

Ompango neuvaneko 

15Aamwameme, otandi longitha oshiholelwa shoshinima shoka hashi monika 

mokukalamwenyo kwaantu. Euvathano lyaantu yaali ngele olya kolekwa paveta, kape 

na ngoka ta vulu oku li teya nenge okugwedhela ko sha. 

16Kalunga oku uvanekele Abraham noluvalo lwe euvaneko, ndyoka inaali tya 

“nomaluvalo” ge, kokutya ando aantu oyendji, ihe olya ti “nokoluvalo” lwoye, tashi ti 

omuntu gumwe awike, nomuntu ngoka oKristus. 

17Onda hala okutya: Kalunga okwa dhike ehangano noku uvaneke oku li dhiginina. 

Ompango ndjoka ye ya konima yoomvula omathele gane nomilongo ndatu, itayi vulu 

okuteya po ehangano ndyoka nokuhulitha po euvaneko lyaKalunga. 

18Oshoka ngele shoka Kalunga te shi gandja, oshi ikwatelela kompango, nena inashi 

ikwatelela we keuvaneko lye. Onkee ano Kalunga okwa pe Abraham shoka e mu 

uvanekela. 

19Ompango oya gandjelwa shike ano? Oya gwedhwa po, opo yi ulukile aantu kutya 

uulunde oshike, noya li ya dhiladhilwa yi kale po, sigo omuna gwaAbraham, ngoka a 

pewa euvaneko, te ya. Ompango oya gandjwa ya pitile maayengeli noya pewa 

omuntu, a ninge omuyakuli gwopokati kaKalunga naantu. 

20Ihe omuyakuli ita pumbiwa, uuna pe na ashike omuntu gumwe, naKalunga oye 

gumwe awike 

Elalakano lyompango 

21Nani ompango oya tsa ondumbo nomauvaneko gaKalunga? Aawe, itashi vulika! 

Oshoka ando okwa gandjelwe ompango ndjoka yi na oonkondo okupa aantu 

omwenyo, nena ando omuntu ota vulu okuninga omuyuuki koshipala shaKalunga 

omolwompango. 

22Ihe enyolo otali ti kutya uuyuni auhe ou li kohi yoonkondo dhuulunde, opo mboka 

yi itaala, ya pewe eyambeko ndyoka lyu uvanekwa, sho yi itaala Jesus Kristus. 

23Ihe manga ethimbo lyeitaalo lya li inaali ya, tse otwa li twe edhililwa mondholongo 

kompango ongoonkwatwa, sigo eitaalo lya hololwa. 

24Osho ngeyi ompango oya kala omuputudhi gwetu, sigo Kristus e ya, opo tu ningwe 

aayuuki koshipala shaKalunga omolweitaalo. 

25Onkee ano ngashingeyi sho tu na ethimbo lyeitaalo, otse katu li we melelo 

lyomuputudhi. 

26One amuhe aana yaKalunga muukumwe naKristus Jesus omolweitaalo. 

27Oshoka sho mwa shashwa, omwa yi muukumwe naJesus Kristus nomwa zala 

uukwatya waKristus mwene. 

28Onkee ano kape na we eyooloko pokati kOmujuda nomupagani, komupika 

nomuvalwa, komulumentu nomukiintu, ihe ne amuhe gumwe muukumwe naJesus 

Kristus. 

29One ngele oyaKristus, nena one aana yaAbraham notamu ka pewa shoka Kalunga e 

shi uvaneka. 

AAGALATI 4 

1Ihe ngame otandi ti: Omuvalwa manga omunona, ina yooloka nomupika, nonando na 

kale oye mwene guuthiga auhe wahe. 

2Manga e li omushona, ohapu kala aantu mboka taye mu sile oshimpwiyu notaa 

tonatele iinima ye sigo ethimbo ndyoka lyu uthwa kuhe. 

3Pamukalo nguka natse wo manga twa li aanona, otwa li twa pikwa koombepo 

dhomewangandjo sigo esiku ndyoka twa adha uukuluntu. 

4Ihe ethimbo lyo opala sho lya thikana, Kalunga okwa tumu Omwana. Oye okwa 

valwa komukiintu nokwa kala kohi yompango yAajuda, 

5a vule okumangulula mboka ya kala kohi yompango, opo tse tu ninge aana 

yaKalunga. 

6Kalunga opo u ulike kutya otse oyana, okwe tu pe Ombepo yOmwana moomwenyo 

dhetu, Ombepo ndjoka tayi igidha: “Tate, Tate!” 

7Onkee ano kamu shi we aapika, ihe aavalwa. Onkee molwaashoka one oyana, nena 

Kalunga ote ke mu pa ashihe shoka e shi nine aathigululi ye. 

Oshimpwiyu shaPaulus omolwAagalati 

8Nale omwa li inaamu tseya Kalunga, onkee omwa li mwa pikwa kiikalunga kaayi shi 

ookalunga muukwatya wayo. 

9Ihe ngashingeyi sho mwa tseya Kalunga, nenge ndi tye, ngashingeyi sho mwa 

tseyika kuKalunga, otamu vulu ngiini okwiigameka ishewe koombepo ndhoka tadhi 

pangele mewangandjo nodhaa na oshilonga? Omolwashike mwa hala ishewe 

okuninga aapika yadho? 

10One ohamu yoolola omasiku gontumba, oomwedhi, omathimbo gomumvo 

nomimvo. 

11Onda tila omolweni. Iilonga yandje ayihe mokati keni oya ningi osima yowala? 

12Aamwameme, otandi mu indile, ituleni pehala lyandje, ngashika nangame wo tandi 

itula pehala lyeni. Ne inamu ningila ndje uuwinayi nando owasha. 

13Ne otamu dhimbulukwa kutya omoluunkundi wandje wokolutu onde mu uvithile 

tango evaangeli. 

14Ihe ne inamu dhina ndje noinamu huga ndje, nonando onkalo yolutu lwandje oya li 

eyeleko enene kune. Ihe omwa taamba ndje, ngashika tamu taamba omuyengeli 

gwaKalunga nenge Jesus Kristus mwene nokuli. 

15One omwa li mwa nyanyukwa unene. Oshike ano sha ningwa po? Ngame mwene 

otandi vulu oku shi mu lombwela kutya ando sha li tashi vulika, ando omwa kolola 

mo omeho geni e tamu ga pe ndje. 

16Ano ngashingeyi onda ningi omutondi gweni, sho nde mu hokololele oshili? 

17Aantu yamwe mboka oya hwama unene omolweni, ihe elalakano lyawo kali shi 

ewanawa. Oyo oya hala oku mu tokola ko kungame, opo mu ya ningile ngaashi yo ye 

mu ningile. 

18Aluhe osho opala okuhwamena oshinima oshiwanawa, hauna ndoka ashike ndi li 

pune. 

19Aamwameme aaholike, ngashika naanaa omukiintu e li muuwehame wokuvala, 

osho wo nangame ndi uvite uuwehame omolweni, sigo ondjelo yaKristus ya tungwa 

mune. 

20Onda halele ando ondi li pune ngashingeyi, opo ndi popye nane newi li ili. Ondi li 

po ndu uvite uudhigu omolweni. 

Oshiholelwa shaHagar naSara 

21Lombwelii ndje ano, ne mboka mwa hala okukala kohi yompango: Inamu uva nani 

ompango shoka tayi ti? 

22Ompango otayi ti kutya Abraham okwa li e na oyana aamati yaali, gumwe omuna 

gwomudhike nomukwawo omuna gwomuhokanwa. 

23Omuna gwomudhike okwa li a valwa pamukalo gwopanshitwe, ihe omuna 

gwomuhokanwa omolwoonkondo dheuvaneko lyaKalunga. 

24Ehokololo ndika olyo eyele. Aakiintu mbaka yaali oyo omahangano gaali. 

Ehangano limwe oondyoka lyokondundu yaSinai hali vala aapika, olyo Hagar. 

25Oshoka Hagar oye ondundu yaSinai yi li muArabia. Oye efano lyoshilando 

shaJerusalem shopethimbo ndika, shoka shi li muupika pamwe naantu yamo ayehe. 

26Ihe Jerusalem shomegulu osho omukiintu omuhokanwa, meme yetu. 

27Oshoka enyolo otali ti: “Nyanyukwa, ngoye nguka ihoo vala! Ligola nokwiigidha 

pombanda, ngoye nguka inoo thetwa nando olumwe! Oshoka omukiintu ngoka e 

ethiwa ota ka kala e na aanona oyendji ye vule yaangoka e na omulumentu.” 

28Aamwameme, nane wo aana yaKalunga omolweuvaneko lye, ngashika naanaa Isak 

a li. 

29Pomasiku ngeyaka omunona ngoka a valwa pamukalo gwopanshitwe, okwa 

tidhagana mukwawo ngoka a valwa koonkondo dhOmbepo yaKalunga. Osho shi li po 

nonena. 

30Ihe enyolo otali ti ngiini? Otali ti: “Laleka omudhike nomwana, oshoka omuna 

gwomudhike ita vulu okutopola uuthiga nomuna gwomuhokanwa.” 

31Onkee ano, aamwameme, tse katu shi aana yomudhike, ihe otse aana 

yomuhokanwa. 

AAGALATI 5 

Emanguluko lyomukriste 

1Kristus okwe tu mangulula, opo tu kale twa manguluka. Ikoleleni ano, oshoka omwa 

manguluka, ne inamu zimina we, mu ninge aapika. 

2Pulakeneni! Ongame Paulus tandi mu lombwele kutya one ngele otamu zimine, mu 

fukalekwe, nena otashi ti Kristus ke na shoka te mu kwatha. 

3Onda hala oku shi tumbula natango nomuthindo kutya kehe ngoka ta zimine a 

fukalekwe, oye oku na okugwanitha ompango ayihe. 

4Ne mboka mwa hala okuninga aayuuki koshipala shaKalunga omolwokugwanitha 

ompango, omwi ikutha mo ne yene muKristus. One omwa gwa mo mesilohenda 

lyaKalunga. 

5Ihe tse etegameno lyetu olyo ndika kutya Kalunga ote ke tu ninga aayuuki, onkee 

otatu shi tegelele meitaalo koonkondo dhOmbepo yaKalunga. 

6Oshoka tse ngele otu li muukumwe naKristus Jesus, nena okukala wa fukalekwa 

nenge inoo fukalekwa, ayihe mbika itayi kwatha sha. Ihe shoka tashi kwatha, osho 

eitaalo ndyoka tali holoka mohole. 

7One omwa li hamu matuka nawa, mu sindane. Olye e mu ethitha okuvulika koshili? 

Oye okwe mu hongolola nashike? 

8Ehongololo ndyoka inali za kuKalunga, ngoka te mu ithana. 

9Okafulika okashona otaka tumbike ondombo ayihe. 

10Ihe omoluukumwe wetu nOmuwa ngame onde mu inekela kutya ne itamu ka 

taamba edhiladhilo lilwe. Omuntu ngoka te mu piyaganeke, ota ka geelwa kuKalunga, 

na kale oye lye. 

11Ihe ngame, aamwameme, omolwashike ando tandi tidhaganwa natango, ngele tandi 

uvitha kutya efukaleko olya pumbiwa? Shika ngele oshoshili, nena ando euvitho 

lyandje kombinga yomushigakano gwaKristus itali eta we uudhigu. 

12Ando aalumentu mboka taye mu piyaganeke, yi ithonithe nokuli! 

13Ne aamwameme, omwi ithanwa, mu kale mwa manguluka. Ihe inamu etha, 

emanguluko ndika lyeni li ninge ompito yuuhalu wopantu, ihe yakulathaneni nohole. 

14Oshoka ompango ayihe oya kwatelelwa moshipango shika shimwe: “Hola 

mukweni, ngaashi wi ihole ngoye mwene.” 

15Ihe ngele tamu kala ngaashi iilikama, tamu lyaathana ne tamu etelathana iiponga, 

kotokeni ano, opo mwaa manathane po. 

Iiyimati yOmbepo nuuhalu wopantu 

16Ngame otandi mu lombwele tandi ti: Kaleni tamu endithwa kOmbepo 

mokukalamwenyo kweni akuhe. Nena itamu ka gwanitha we uuhalu wopantu. 

17Oshoka uuhalu wetu wopantu itau tsu kumwe naashoka Ombepo e shi hala. 

Naashoka sha halika kOmbepo, itashi tsu kumwe nuuhalu wopantu. Iinima mbika 

iyali ohayi kala aluhe tayi kondjithathana, onkee itamu vulu okulonga pahalo lyeni 

yene. 

18Ihe one ngele tamu endithwa kOmbepo, nena itamu pangelwa we kompango. 

19Ihe iilonga yuuhalu wopantu oyi igalala. Aantu oye hole uuholume, iipala 

nuukeeneidhiliko, 

20otaa simaneke iimenka notaa longo muumpulile. Oyo otaa tondathana, otaa 

tamanana, otaa silathana efupa, otaa geelathana notaa kotokelathana. Oyo otaa topoka 

moongundu nomiimpaga. 

21Oye na uukodhi, uunkolwi nuufukedhi niinima iikwawo ya fa mbika. Otandi mu 

kumagidha natango, ngaashi nda li nde mu kumagidha nale: Aantu mboka taa longo 

iilonga ya tya ngeyi, itaa ka thigulula Oshilongo shaKalunga. 

22Ihe iiyimati yOmbepo oyo mbika: ohole, enyanyu, ombili, eidhidhimiko, uukuume, 

uuwanawa, okukala omwiinekelwa, 

23eifupipiko neikwatonawa. Kaku na nando ompango ya tsa ondumbo niinima mbika. 

24Naamboka yaJesus Kristus oya dhipaga okukala kwawo kwopantu nuuhalu auhe. 

25Ombepo otayi tu pe omwenyo, onkee oyo nayi kale tayi utha wo okukalamwenyo 

kwetu. 

26Inatu kaleni tu na uuntsa, tu hindathaneni nenge tu silathaneni efupa. 

AAGALATI 6 

Yakulathaneni omitenge 

1Aamwameme, ngele oku na ngoka ta gwile meyono lyontumba, nena aantu mboka 

yomokati keni yopambepo naye mu pukulule; ihe naye shi ninge nonge. Kala wa 

kotoka, opo nangoye wo waa hongololwe. 

2Kwathathaneni mokuhumbata omitenge. Osho ngeyi otamu gwanitha ompango 

yaKristus. 

3Ngele oku na ngoka ta dhiladhila kutya oye sha, nando ke shi sha, oti ifundjaleke. 

4Kehe gumwe na konakone ye mwene, iilonga ye nkene ya tya. Iilonga ye ngele 

iiwanawa, nena ota vulu okwiitangela shoka e shi longo, ihe ita vulu okuyelekanitha 

iilonga ye niilonga yamukwawo. 

5Oshoka kehe gumwe oku na okuhumbata ye mwene omutenge gwe. 

6Omuntu ngoka ta longwa oohapu dhaKalunga, oku na okutopola iinima ayihe 

iiwanawa mbyoka e yi na nomulongi gwe. 

7Inamu ifundjaleka, Kalunga iha nyekelwa. Oshoka shono omuntu te shi kunu, osho 

wo ta ka teya. 

8Ngele okwa kunu pauhalu we, nena eteyo olyo eso, ihe ngele okwa kunu mOmbepo, 

nena ota ka teya omwenyo gwaaluhe mOmbepo. 

9Ano inatu vulweni okulonga uuwanawa, oshoka ngele itatu seni uunye, nena ethimbo 

otali ke ya, uuna tatu ka teya iiyimati. 

10Onkee ano manga tu na ethimbo, natu ningileni kehe gumwe uuwanawa, ihe unene 

tuu mboka tu li nayo meitaalo limwe. 

Omalondodho nomakundo 

11Taleni, nkene tandi mu nyolele noshikaha shandje mwene moondanda oonene. 

12Aantu ayehe mboka ya hala okwiisimanekela nokwiitangela iinima yi wetike, oyo 

wo mboka taa kambadhala oku mu thiminika, mu ifukalekithe. Oyo otaye shi ningi 

ashike, opo kaaya hepekelwe omushigakano gwaKristus. 

13Nokuli naamboka haa longitha efukaleko, nayo wo ihaa vulika kompango. Ihe oyo 

oya hala ashike, ne mu ifukalekithe, opo ya wape okwiitanga kutya oye mu vulikitha. 

14Ihe ngame kombinga yandje otandi itangele ashike omushigakano gwOmuwa gwetu 

Jesus Kristus. Oshoka mugwo uuyuni owa kwatunuka ko kungame, nangame onda 

kwatunuka ko kuwo. 

15Itashi kwatha nando osha okukala wa fukalekwa nenge inoo fukalekwa. Shoka 

ashike tashi kwatha, osho okuninga omushitwa omupe. 

16Ombili nohenda nayi kale naayehe mboka taa landula eutho ndika 

mokukalamwenyo kwawo, yo nayi kale naantu yaKalunga ayehe. 

17Inaku kala we nando oongoka te etele ndje uudhigu washa. Oshoka iiyadhi mbyoka 

ndi yi na kolutu lwandje, otayi ulike kutya ngame omupika gwaJesus. 

18Esilohenda lyOmuwa gwetu Jesus Kristus nali kale nane, aamwameme amuhe. 

Amen. 

AAEFESO 

AAEFESO 1 

1Ontumwafo ndjika oya zi kuPaulus, omuyapostoli gwaJesus pahalo lyaKalunga. Oya 

nyolelwa aantu yaKalunga ye li muEfeso, mboka aainekelwa mekwatathano lyawo 

naJesus Kristus. 

2Silweni ohenda, ne mu kale mu na ombili yaKalunga Tate noyOmuwa Jesus Kristus. 

Omayambeko gopambepo muKristus 

3Kalunga, He yOmuwa gwetu Jesus Kristus, na hambelelwe! Oye tuu ngoka e tu 

laleke nuuyamba muukumwe naKristus, sho e tu pe omagano agehe gopambepo taga 

zi megulu. 

4Kalunga sho e tu hole, okwe tu hogolola nale molwaKristus, manga uuyuni inaau 

shitwa, tu kale aayapuki twaa na oshipo koshipala she. 

5Oye okwa kala e shi nuna nale kutya ote ke tu taamba, tu ninge oyana omolwaJesus 

Kristus. Shika osho enyanyu nelalakano lye. 

6Onkee Kalunga na hambelelwe omoluuwindji wesilohenda lye nomolwomagano 

agehe ngoka e ge tu pa mOmwana omuholike. 

7Oshoka tse otwa mangululwa notwa dhiminwa po oondjo dhetu omolweso 

lyaKristus. Esilohenda lyaKalunga ekumithi ngiini! 

8Esilohenda ndika Kalunga okwe li tu pa olindji, li ninge oondunge nuunongo wetu 

miinima ayihe. 

9Kalunga okwa ningi shoka a kala nale a hala oku shi longa nokwe tu hololele 

oshiholekwa shoka a li a hala oku shi tu hololela muKristus. 

10Kalunga oku uvaneke okutsakanitha edhiladhilo lye pethimbo lyo opala. Oye ota ka 

hanganitha eshito alihe, nokutya ayihe yomegulu noyokombanda yevi otayi ka tulwa 

kumwe nomutse, Kristus. 

11Oshoka ayihe oya ningwa pamadhiladhilo nopatokolo lyaKalunga. Kalunga okwe tu 

hogolola molwaKristus, tu ninge aantu ye, ongaashi e shi tokola nale okuza petameko. 

12Onkee ano tu tangeni esimano lyaKalunga, oshoka otse aatango mboka twa kala tu 

na etegameno muKristus. 

13Nane wo sho mu uvu ohapu yoshili, elaka etoye ndyoka lye mu etele ehupitho, 

omwi itaale Kristus. Kalunga nokwe mu tula oshihako shoku mu ndhindhilika kutya 

mwa ningi aantu ye, sho e mu pe Ombepo Ondjapuki ngoka e mu uvanekela. 

14Ombepo oye okapilo kutya tse otatu ka pewa shoka Kalunga e shi uvanekela aantu 

ye. Ombepo ote tu tsu omukumo, tu inekele kutya Kalunga ota ka mangulula aantu ye. 

Tu tangeni ano esimano lye! 

Egalikano lyaPaulus 

15Onkee ano ngame sho ndu uvu, nkene mwi itaala Omuwa Jesus nohole yeni 

yokuhola aantu yaKalunga ayehe, 

16inandi etha we okuhambelela Kalunga omolweni. Ngame ohandi mu dhimbulukwa 

aluhe momagalikano gandje 

17nohandi indile Tate a simana, Kalunga He yOmuwa gwetu Jesus Kristus, e mu pe 

Ombepo ngoka te mu pe oondunge note mu hololele Kalunga, opo mu kale mu mu 

shi. 

18Ngame otandi galikana, oondunge dheni dhi wape okumona uuyelele waKalunga, 

opo mu tseye onkalo yetegameno ndyoka e li mu ithanena, eudhililo lyomayambeko 

ngoka e ga uvanekela aantu ye, 

19nuuwindji woonkondo ndhoka tadhi longo mutse ooitaali. 

20Oonkondo ndhoka Kalunga e dhi longitha, sho a yumudha Jesus Kristus kuusi 

nokwe mu kuutumbike kolulyo lwe megulu. 

21Oko nkoka Kristus ta pangele aapangeli ayehe yomegulu, aaleli aanankondo naawa. 

Oye oku vule aanamadhina ayehe aanankondo yomuuyuni mbuka naambwiyaka tau 

ya. 

22Onkee Kalunga okwa tula iinima ayihe mepangelo lyaKristus nokwe mu ningi 

omutse gwegongalo nogwiinima ayihe. 

23Egongalo olyo olutu lwaKristus nolyo egwanopo lyaKristus, ngoka u udhitha iinima 

ayihe. 

AAEFESO 2 

Aasi taa ningi aanamwenyo muKristus 

1Nale omwa li mwa sa pambepo omolwokwaavulika kweni kuKalunga 

nomolwoondjo dheni. 

2Pethimbo ndiyaka omwa landula oondjila oombwinayi dhuuyuni mbuka. Omwa 

vulika komupangeli gwoonkondo dhombepo yomewangandjo, ombepo ndjoka tayi 

pangele ngashingeyi aantu mboka ihaa vulika kuKalunga. 

3Eeno, tseni atuheni osho twa li twe ya fa. Otwa landula uuhalu wuuntu wetu notwa 

longo shaa shoka sho opalela uuhalu womomalutu getu nowomadhiladhilo getu. 

Ngashika naanaa aantu yalwe ayehe, natse wo panshitwe yetu otwa li twi ilongela 

egeelo lyaKalunga. 

4Ihe Kalunga, nguka u udha esilohenda omolwohole ye onene, sho e tu hole, 

5okwe tu tula omwenyo pamwe naKristus. Okwe shi tu ningile, manga twa li twa sa 

pambepo omolwokwaavulika kwetu kuye. Ne omwa hupithwa kesilohenda 

lyaKalunga. 

6Muukumwe wetu naKristus Jesus, Kalunga okwe tu yumudha kuusi pamwe 

naKristus, opo tu wape okupangela pamwe naye megulu. 

7Oye okwe shi ningi, opo a holole sigo okomathimbo ngoka tage ke ya uuwindji 

wesilohenda lye nowohole ye ndjoka e yi tu hololele muJesus Kristus. 

8Oshoka omwa hupithwa kesilohenda lyaKalunga keitaalo. Ehupitho ndika inali za 

mune yene, aawe, olyo omagano gaKalunga. 

9Mpaka kape na sha shokwiitangela, oshoka shika inashi za moonkambadhala dheni. 

10Kalunga oye omushiti gwetu, onkee muukumwe naKristus Jesus oye okwe tu shiti, 

tu kale tu na iilonga iiwanawa mokukalamwenyo kwetu. Iilonga mbyoka Kalunga 

okwe yi tu uthila nale, tu yi longe. 

Gumwe muKristus 

11One aapagani kevalo. Aajuda ohaa ti kutya inamu fukalekwa, manga yo haa iti, oya 

fukalekwa nokuulika kefukaleko ndyoka aalumentu yo yene haa li ningi niikaha yawo 

komalutu gawo. Dhimbulukweni shoka mwa li mwa tya omathimbo ngoka ga piti. 

12Pethimbo ndiyaka omwa li mwaa na Kristus. One omwa li aakwiilongo nokamwa li 

yomongundu yaahogololwa yaKalunga. One omwa li mwaa na oshitopolwa 

mehangano ndyoka lyi ikwatelela komauvaneko ngoka Kalunga e ga uvanekela aantu 

ye. One omwa li mwa kala muuyuni mbuka mwaa na etegameno nomwaa na Kalunga. 

13Ihe ngashingeyi muukumwe naKristus Jesus, ne mboka mwa kala shito yokokule, 

omwe etwa popepi omolweso lyaKristus. 

14Oshoka Kristus oye mwene e tu etele ombili, sho a hanganitha Aajuda naapagani, ya 

ninge oshigwana shimwe. Nolutu lwe mwene okwa kumuna po ekuma lya li pokati 

kawo, tashi ti, etondathano. 

15Oye okwa hanagula po ompango yAajuda pamwe niipango yawo, opo a shite 

momihoko ndhika adhihe mbali oshigwana shimwe oshipe muukumwe naye mwene 

moku ya paathanitha ombili. 

16Kristus sho a si komushigakano, okwa hanagula po etondathano. Koonkondo 

dhomushigakano gwe okwa hanganitha omihoko adhihe mbali, dhi ninge olutu 

lumwe. Osho ngeyi okwe ya galulile kuKalunga. 

17Onkee ano okwe ya noku uvithile aantu ayehe elaka etoye lyombili. Oye okwe li mu 

uvithile, ne aapagani mboka mwa li mwa kala shito kokule naKalunga nosho wo 

Aajuda mboka ya li shito popepi naye. 

18OmolwaKristus tseni atuheni, Aajuda naapagani, otu na ompito okuhedha koshipala 

shaTate Kalunga koonkondo dhOmbepo tuu ngoka gumwe. 

19Onkee ano ne aapagani, kamu shi we oondjendi nenge aakwiilongo, aawe, 

ngashingeyi omu na uukwashilongo umwe naantu yaKalunga nomwa ningi 

aanegumbo lye. 

20Nane wo omwa tungilwa kekankameno hoka ku na aayapostoli naahunganeki, 

naahoka Jesus Kristus mwene e li ko emanya lyokolonela. 

21Oye ta kwatakanitha etungo alihe kumwe note li kokeke, sigo tali ningi otempeli 

ondjapuki mOmuwa. 

22Muukumwe naKristus nane wo otamu tungilwa mumwe nooyakweni ayehe yalwe, 

mu ninge egumbo moka Kalunga ta kala mo nOmbepo ye. 

AAEFESO 3 

Paulus omuuvithi gwevaangeli mokati kaapagani 

1Onkee ngame Paulus, ngoka ndi li onkwatwa molwaJesus Kristus ngashingeyi peha 

lyeni aapagani, ohandi galikana Kalunga. 

2Ondi inekela, omu uva kutya Kalunga okwa pe ndje molwesilohenda lye oshilonga 

shika shelelo lyegumbo lye, ndi shi longe omoluuwanawa weni. 

3Eeno, Kalunga okwa holola oshiholekwa she nokwa tseyithile ndje memoniko, 

ngashika naanaa nda li nde mu nyolele nale pafupi kombinga yoshinima shika. 

4Nongele otamu lesha shoka nda nyola, nena otamu ka koneka kutya ngame ondu 

uvite ko oshiholekwa shika shaKristus. 

5Oshiholekwa shika osha kala sha holekwa aantu yomapipi ngoka ga piti, ihe 

ngashingeyi Kalunga okwe shi hololele aayapostoli naahunganeki ye aayapuki 

mOmbepo Ondjapuki. 

6Oshiholekwa osho shika kutya omolwevaangeli aapagani oye na oshitopolwa 

momayambeko gaKalunga pamwe nAajuda. Oyo ayehe iilyo yolutu lumwe noye na 

wo oshitopolwa momauvaneko ngoka Kalunga e ga uvaneka muJesus Kristus. 

7Ngame onda ningi omuyakuli gwevaangeli pamagano gesilohenda lyaKalunga, 

ngoka e ga pe ndje pakulonga kwoonkondo dhe. 

8Ngame tuu nguka, omufupi ndi vulike kaantu yaKalunga ayehe, onda pewa 

kesilohenda, ndi uvithile aapagani elaka etoye lyuuyamba waKristus waa shi 

kuyelekwa, 

9nondi tseyithile aantu ayehe oshiholekwa shika shaKalunga kutya otashi ti ngiini. 

Kalunga, omushiti gwiinima ayihe, okwa li a kaleke oshiholekwa shika sha holama 

uule womathimbo agehe ngoka ga piti, 

10opo pethimbo ndika lyongashingeyi egongalo li tseyithile aapangeli yomaayengeli 

naanankondo yomegulu uunongo waKalunga momalupe gawo agehe gi ili nogi ili. 

11Kalunga okwe shi ningi palalakano lye lya kala po aluhe, ndyoka e li gwanitha 

muKristus Jesus, Omuwa gwetu. 

12Muukumwe naye nomolweitaalo lyetu oku mu itaala, tse otu na ompito okuhedha 

koshipala shaKalunga neinekelo lya kola. 

13Onkee otandi mu kumagidha, mwaa se uunye, oshoka ngame otandi hepekwa 

molweni; ashihe otashi ningwa omoluuwanawa weni. 

14Onkee ano otandi tsu oongolo koshipala shaTate, 

15kungoka kwa za edhina tate mezimo kehe lyomegulu nolyokombanda yevi. 

16Ngame otandi galikana Kalunga omoluunene wesimano lye, e mu pe oonkondo 

tadhi zi mOmbepo ye, opo mu wape okukala mwa kola kombinga yomuntu gweni 

gwomeni. 

17Kristus na tunge egumbo lye momitima dheni keitaalo. Otandi mu galikanene, mu 

kale mu na omidhi nekankameno mohole, 

18ne mu wape pamwe naantu yaKalunga ayehe okuuva ko uumbwalangandja 

nuunene, uule wopombanda nuule womohi wohole yaKristus. 

19Eeno, tseyeni ohole ye, nonando itayi vulu okutseyika thiluthilu, e tamu kala ihe mu 

udhithwa egwano alihe lyaKalunga. 

20Kalunga sho ta longo noonkondo ndhoka dhi li mutse, ota vulu okulonga oshindji 

shi vulithe pushoka tatu shi indile nenge tatu shi dhiladhila. 

21Oye na simanekwe megongalo nomuKristus Jesus uule womathimbo agehe aluhe 

sigo aluhe! Amen. 

AAEFESO 4 

Uukumwe wolutu 

1Ngame ngoka nda kwatwa molwaashoka tandi longele Omuwa, otandi mu 

kumagidha kutya okweenda kweni naku kale kwo opalathana neithano ndyoka 

Kalunga e mu ithana nalyo. 

2Kaleni aluhe aaifupipiki, aatalanteni naaidhidhimiki. Hololeni ohole yeni 

mokuyakulathana. 

3Ningeni ashihe shoka tamu vulu okukoleka uukumwe weni wOmombepo Ondjapuki 

omolwombili ndjoka tayi mu mangele kumwe. 

4Olutu olumwe nOmbepo oyimwe, ngashika naanaa etegameno ndyoka Kalunga e mu 

ithanena, olimwe. 

5Omuwa ogumwe, eitaalo olimwe neshasho olimwe. 

6Kalunga ogumwe, He yaantu ayehe, ngoka Omuwa gwaayehe nota longo mwaayihe 

noku li mwaayihe. 

7Kehe gumwe gwomutse Kalunga okwe mu pa omagano gasha opandjele yokugandja 

kwaKristus. 

8Ngashika enyolo tali ti: “Sho a londo a yi kombandambanda, okwa faalele 

oonkwatwa odhindji;  oye okwa pe aantu omagano.” 

9Ihe otashi ti ngiini, oye okwa londo a yi pombanda? Otashi ti, oye okwa kuluka 

tango, nokutya a kulukile muule womeni lyevi. 

10Ano ngoka a kuluka, oye tuu a londo a yi megulu, opo a udhithe ewangandjo alihe 

nokukalapo kwe. 

11Oye wo ngoka a pe aantu omagano. Oye oku utha, yamwe ya ninge aayapostoli, 

yamwe aahunganeki, yamwe aayuvithi, yamwe aasita nayamwe aalongihapu. 

12Oye okwe shi ningi, a longekidhile aantu yaKalunga ayehe oshilonga sheyakulo 

lyopakriste, okutunga olutu lwaKristus. 

13Natseni atuheni tatu hangana kumwe muukumwe womeitaalo lyetu nomontseyo 

yetu okutseya Omuna gwaKalunga. Otatu ka ninga ihe aakuluntu twa koka, twa thika 

kegwano lyuukuluntu waKristus. 

14Nena otse itatu kala we aanona haa tengatengithwa nohaa alaalithwa kombepo kehe 

yomalongo gaantu aafundja, mboka taa pukitha yakwawo noku ya tegela oomwigo. 

15Ihe mokupopya oshili tayi pangelwa kohole, otu na okukoka muKristus, ngoka e li 

omutse. 

16Mewiliko lye iilyo ayihe yolutu yi ili noyi ili otayi kwatathana kumwe nolutu aluhe 

lwa kwatelwa kumwe koluthipa kehe ndoka lu li molutu. Onkee oshilyo kehe pehala 

lyasho ngele tashi longo, ngashika shi na okulonga, nena olutu aluhe otalu koko 

notalu itungu lwo lwene e talu kala talu pangelwa kohole. 

Okukalamwenyo okupe muKristus 

17Medhina lyOmuwa otandi mu lombwele ihe oshinima shika noku mu kumagidha 

kutya, inamu enda we ngashika aapagani, mboka taa ende muugoya womadhiladhilo 

gawo. 

18Omadhiladhilo gawo oga sa komilema. Kalunga ite ya pe omwenyo, oshoka kaye na 

oondunge noyi ikukutika. 

19Oyo ihaa si ohoni. Otaa iyethele yo yene moonyata dhuulunde kaaye na eidhiliko 

noyaa na nando onge. 

20Ihe ne inamu longwa okutseya Kristus pamukalo gwa tya ngaaka. 

21Ondi inekela, omwe mu uvu, naasho mu li aalanduli ye, omwa longwa oshili ndjoka 

yi li muJesus. 

22Ano ihuleni omuntu gweni omukulu ngoka mwe mu landula nale, ngoka hi iyono po 

ye mwene mokwiifundjaleka nuuhalu we. 

23Omitima dheni nomadhiladhilo geni naga shituluke lela, ga ninge omape. 

24Zaleni omuntu omupe ngoka a shitwa a fa Kalunga nohi iholola ye mwene 

mokukalamwenyo ku uka nokwa yapuka. 

25Onkee ano etheni iifundja. Ihe kehe gumwe na lombwele mukwawo oshili, oshoka 

tse atuhe iilyo yolutu lwaKristus. 

26Ngele tamu geye, inamu etha ondjahi yeni yi mu fale sigo omokuyona; inamu kala 

mwa geya esiku alihe. 

27Inamu pa omuhindadhi ompito, e mu sinde. 

28Omufuthi na ethe po okuyaka kwe, ye a tameke okwiilongela sha pamukalo 

omwaanawa, ye a vule ihe okukala e na sha okukwatha oohepele. 

29Inamu popya oohapu oombwinayi. Popyeni ashike oohapu ndhoka oombwanawa 

tadhi tungu nodha pumbiwa, opo aapulakeni yeni ye dhi hokwe. 

30Ombepo Ondjapuki yaKalunga inamu yi nikitha uuthigwa, oshoka oyo oshihako 

shaKalunga shoku mu ndhindhilika kutya mwa ningi aantu ye, okapilo koku mu tsa 

omukumo kutya esiku otali ke ya, uuna ndoka Kalunga te ke mu mangulula. 

31Etheni ano uululu auhe, ondjahi nonkone, omakudhilo nenge omatukano, uuwinayi 

kehe nau mu kale kokule. 

32Ihe kalathaneni mu na uukuume nolukeno. Silathaneni ohenda nokudhiminathana 

po oondjo, ngashika naanaa Kalunga e mu dhimine po oondjo dheni molwaKristus. 

AAEFESO 5 

Okukala muuyelele 

1Kambadhaleni ano okuholela Kalunga, oshoka one oyana aaholike. 

2Okukalamwenyo kweni naku kale taku pangelwa kohole, ngashika Kristus a li e tu 

hole e ta gandja omwenyo gwe omolwetu, gu ninge eyambo lya nika nawa nolyo 

opalela Kalunga. 

3One aantu yaKalunga, onkee itashi vulika, mokati keni tamu uvika oluhondelo 

niilonga ya nyata yoludhi kehe nolwiho. 

4Osho wo inashi opala, ngele ne otamu popi oohapu tadhi sitha ohoni, omategu 

guugoya nenge oohapu dha nyata, shila omahambelelo okuhambelela Kalunga. 

5Ndhindhilikeni ihe nawa oshinima shika: kape na ando omuhondeli nenge omuntu 

kehe e li muulunde nenge omunalwiho, oshoka olwiho olwo okusimaneka iimenka, ta 

ka kala e na oshitopolwa mOshilongo shaKristus noshaKalunga. 

6Inamu etha, mu pukithwe nando okomuntu gumwe noohapu dhuugoya, oshoka 

omolwiinima ya tya ngaaka, ondjahi yaKalunga otayi ka adha aantu mboka ihaa 

vulika kuye. 

7Ano inamu kala mu na ekwatathano naantu ya tya ngaaka. 

8Nale omwa li aantu yomomilema, ihe ngashingeyi sho mwa ningi aantu yOmuwa, 

one omu li muuyelele. Onkee ano kaleni ngashika aantu yomuuyelele. 

9Oshoka uuyelele owo otau eta eteyo olindji ngashika uuwanawa, uuyuuki noshili. 

10Kambadhaleni okwiilonga okutseya shoka sho opalela Omuwa. 

11Inamu kala mu na ekwatathano naantu mboka haa longo iilonga yaa fele 

yomomilema. Ihe hololeni iinima ya tya ngaaka puuyelele. 

12Oshoka okutumbula iinima mbyoka haa ningi meholamo, osho ohoni yowala. 

13Ihe uuna iinima ayihe tayi ka hololwa puuyelele, nena uukwatya wayo otau ka kala 

puuyelele. 

14Oshoka shaa shoka sha hololwa puuyelele, otashi kala sha yela. Onkee ano otaku 

tiwa: “Penduka, ngoye ngoka wa kotha, za mo meso! Kristus note ku minikile.” 

15Ikonakoneni ano nawa, nkene mu na okukala. Inamu kala ngashika omagoya, kaleni 

ngaashi aanandunge. 

16Longitheni nawa ethimbo kehe mu li na, oshoka omasiku ngaka omawinayi. 

17Inamu kala ano omagoya, ihe kambadhaleni okukonakona kutya Omuwa okwa hala, 

mu ninge shike. 

18Inamu kolwa komaviinu, oshoka uunkolwi otau mu etele oshiponga, ihe udheni 

Ombepo Ondjapuki. 

19Hokololelathaneni oohapu dhomapisalomi, omaimbilo noondjimbo oondjapuki 

dhopambepo. Imbileni Omuwa omaimbilo nomapisalomi, mu simanekeni momitima 

dheni. 

20Hambeleleni aluhe Kalunga Tate molwaayihe medhina lyOmuwa gwetu Jesus 

Kristus. 

Aakiintu naalumentu 

21Ilongeni evuliko mokati keni omolwetilo lyeni okutila Kristus. 

22Aakiintu, vulikeni kaalumentu yeni, ngaashi hamu vulika kOmuwa. 

23Oshoka omulumentu oku na epitikilo okupangela omukiintu gwe, naanaa ngashika 

Kristus e na epitikilo okupangela egongalo lye. Nokuli Kristus ye mwene oye 

Omuhupithi gwegongalo lye, nokutya olutu lwe. 

24Osho ngeyi aakiintu oye na okuvulika kaalumentu yawo miinima ayihe pamukalo 

naanaa ngoka egongalo tali vulika kuKristus. 

25Aalumentu, holeni aakiintu yeni, naanaa ngashika Kristus e hole egongalo lye 

nokwi igandja meso omolwalyo. 

26Oye okwe shi ningi, opo a yoololele Kalunga egongalo nohapu ye, nge e li yelitha 

noku li yoga momeya, 

27opo i iyetele po egongalo lyo opala, lya yogoka, lya yelithwa, lyaa na ontongo 

nenge egonyoto nenge onyata ya sha. 

28Ano aalumentu oye na okuhola aakiintu yawo, naanaa ngashika ye hole omalutu 

gawo yene. 

29Oshoka kaku na nando omuntu e tonde olutu lwe mwene, ihe kehe gumwe ohe lu 

palutha nohe lu sile oshimpwiyu, naanaa ngashika Kristus ha sile egongalo lye 

oshimpwiyu;  

30oshoka tse iilyo yolutu lwe, yegongalo lye. 

31Ngashika enyolo tali ti: “Onkee ano omulumentu oku na okuthiga po he nayina e ti 

ihanganitha nomukiintu gwe, ayehe yaali notaa ningi omuntu gumwe.” 

32Oshiholekwa shika sha hololwa menyolo ndika, osho oshinene. Ngame ondi uvite 

ko kutya otashi ulike Kristus negongalo lye. 

33Ihe otashi ulike wo kutya omulumentu kehe oku na okuhola omukiintu gwe, 

ngashika i ihole ye mwene, nomukiintu kehe oku na okusimaneka omulumentu gwe. 

AAEFESO 6 

Aanona naakuluntu 

1Aanona, vulikeni kaakuluntu yeni. Shika osho oshinakugwanithwa sheni shopakriste, 

onkee ano osho oshu uka, mu shi ninge. 

2“Simaneka ho nanyoko.” Shika osho oshipango shotango, shoka kusho kwa 

gwedhwa euvaneko: 

3“Opo u kale u na okukalamwenyo okuwanawa, ngoye u kale u na omwenyo ethimbo 

ele kombanda yevi.” 

4Aakuluntu, inamu hinda aana yeni noku ya geyitha, ihe ya putudheni ne mu ya 

kumagidhe paukriste. 

Aapika nooyene yawo 

5Aapika, vulikeni kooyene yeni yomuuyuni nokutila nokukakama. Ihe shi ningeni 

nomwenyo aguhe, ongaashi tamu longele Kristus. 

6Shika inamu shi ninga ashike uuna ndoka ye mu wete, mu hokiwe ando kuyo, ihe 

longeni nomwenyo aguhe shoka sha hokiwa kuKalunga ngashika aamati yaKristus. 

7Longeni iilonga yeni nenyanyu ongaamboka tamu longele Omuwa mwene, hamuntu 

ashike. 

8Dhimbulukweni, kutya Omuwa ota ka futa omuntu kehe ngoka ta longo uuwanawa, 

na kale omupika nenge omuvalwa. 

9Ooyene, kaleni nawa naapika yeni. Etheni okulongitha omatilitho. Dhimbulukweni, 

kutya ne amuhe omu na Omuwa gumwe awike megulu, ngoka ta ningile aantu ayehe 

shi thike pamwe. 

Iikondjitho yomukriste 

10Hugunina, ikoleleleni mOmuwa, mu mone omomukumo moonkondo dhe oonene. 

11Ihomatekeni iikondjitho ayihe mbyoka Kalunga te yi mu pe, opo mu vule 

okukandeka omakotokelo omawinayi gomuhindadhi. 

12Oshoka tse itatu kondjitha aantu, ihe otatu kondjitha oonkondo dhomombepo, 

aanankondo yuuyuni mbuka womilema nosho wo oonkondo dhuuwinayi 

mewangandjo. 

13Onkee ano ngashingeyi ihomatekeni iikondjitho ayihe mbyoka Kalunga te yi mu pe. 

Omasiku omawinayi ngele tage ya, nena otamu ka vula okwiipopila komahomono 

gomukondjithi gweni nokukala omuthika, ngele mwa kondjo sigo okehulilo. 

14Kaleni ano omuthika mwi ilongekidha; zaleni oshili, yi ninge epaya moombunda 

dheni. Izalekeni uuyuuki, u ninge ehuuyanza poontulo dheni. 

15Kaleni mwi ilongekidha okuuvitha elaka etoye lyombili, li kale oongaku 

dhokoompadhi dheni. 

16Ethimbo alihe zaleni eitaalo ongehuuyanza, opo mu wape okudhima nalyo iikuti 

ayihe ya hwama omulilo mbyoka tayi umbwa kuMwiinayi. 

17Taambeni ehupitho, li ninge ongegala lyosheela, noohapu dhaKalunga 

ongegongamwele, ndyoka Ombepo te li mu pe. 

18Mbika ayihe yi longeni negalikano okwiindila ekwatho lyaKalunga. Galikaneni 

aluhe, Ombepo ngaashi te mu wilike. Onkee ano kaleni mwa tonata ne inamu teka 

omukumo. Galikaneneni aantu yaKalunga ayehe. 

19Galikanenii ndje wo, opo Kalunga a pe ndje oohapu ndhoka ndi na oku popya 

pethimbo ndyoka, opo ndi popye nuulaadhi oshiholekwa shika shevaangeli. 

20Oshoka ngame omutumwa omolwevaangeli, nonando ngashingeyi ondi li 

mondholongo. Onkee ano galikaneni, opo mokuuvitha kwandje ndi popye nuulaadhi, 

ngaashi ndi na oku shi ninga. 

Omakundo gomuyapostoli 

21Tikikus, omumwameme omuholike nomuyakuli omwiinekelwa moshilonga 

shOmuwa, ote mu hokololele iinima ayihe kombinga yandje, opo mu tseye, nkene ndi 

li po. 

22Onkee ngame otandi mu tumu kune, e mu hokololele, nkene tu li po, ye e mu tse 

omukumo. 

23Kalunga Tate nOmuwa Jesus Kristus na gandje ombili nohole neitaalo 

kaamwameme ayehe. 

24Esilohenda lyaKalunga nali kale naayehe mboka ye hole Omuwa gwetu Jesus 

Kristus, yo naa pewe ohole yaa na ehulilo. 

AAFILIPPI 

AAFILIPPI 1 

1Ontumwafo ndjika oya zi kuPaulus naTimoteus, aamati yaJesus Kristus, ya nyolelwa 

aantu yaKalunga ayehe yomuFilippi, mboka yi itaala Jesus Kristus pamwe naawiliki 

yegongalo lyaKalunga naayakuli yalwe. 

2Silweni ohenda, ne mu kale mu na ombili yaKalunga noyOmuwa Jesus Kristus. 

Paulus ta galikanene Aafilippi 

3Otandi hambelele Kalunga kandje omolweni amuhe, kehe ethimbo tandi mu 

dhiladhila. 

4Momagalikano gandje agehe otandi mu galikanene nenyanyu, 

5oshoka omwa kwatha ndje moshilonga sheuvitho lyevaangeli okuza kesiku lyotango 

sigo ongashingeyi. 

6Ngame ondi inekela shili kutya Kalunga, ngoka a tameke oshilonga oshiwanawa 

mune, ote shi tsikile, sigo tashi ka pwa mesiku lyaJesus Kristus. 

7Ngame ondi mu hole. Nokuli osho oshu uka lela, ngame ndi kale noku mu dhiladhila 

ngeyi, oshoka one aasilwahenda kuKalunga pamwe nangame; ngashingeyi sho ndi li 

mondholongo naasho wo nda li inaandi kwatwa okupopila nokukoleka evaangeli. 

8Kalunga oku shi shi kutya otandi popi oshili, sho tandi ti: Onde mu yuulukwa nohole 

yomuJesus Kristus. 

9Egalikano lyandje olyo ndika kutya Kalunga a kokithe nokutaneka ohole yeni 

mokutseya nomokuninga omatokolo ge na oondunge, 

10opo mu kale mu na owino yokuyoolola iinima mbyoka yi na oshilonga. Nena 

mesiku lyaKristus one otamu ka kala ihe mwa yela mwaa na nando okantongo kasha. 

11Okukalamwenyo kweni otaku kala ihe ku udha iiyimati iiwanawa mbyoka Jesus 

Kristus awike ta vulu oku yi mu imitha, iiyimati yokusimanekitha 

noyokuhambelelitha Kalunga. 

Kristus oye omwenyo gwandje 

12Aamwameme, ngame onda hala, mu kale mu shi shi kutya iinima mbyoka ya 

ningilwa ndje, oya kwathele lela mokutaandelitha evaangeli. 

13Nokuli etanga alihe lyaalangeli yuuwa naambala yalwe ooyakwawo yaamuka oye 

shi shi ngashingeyi kutya ngame onda tulwa mondholongo molwaashoka ndi li 

omumati gwaKristus. 

14Okukala kwandje mondholongo okwa pe oyendji yomaamwameme aalumentu 

omukumo okwiinekela Omuwa nokuuvitha nuulaadhi yaa na uumbanda. 

15Eeno, yamwe yomuyo otaa uvitha Kristus omolwefupa nomolwondumbo, ihe 

ooyakwawo otaye mu uvitha nehalo ewanawa. 

16Mboka otaye shi ningithwa kohole, oshoka oyo oye shi shi kutya Kalunga okwa pe 

ndje oshilonga shokupopila evaangeli. 

17Mbeyaka ooyakwawo ihaa uvitha Kristus nehalo ewanawa, ihe omombepo 

yokwiihola noyondumbo. Ngashingeyi sho ndi li mondholongo, oye shi aniwa otaa 

gwedhele ndje uudhigu u vule wonale. 

18Ihe shoka kashi na mbudhi. Ngame ondi li po nde shi nyanyukilwa notandi ke shi 

nyanyukilwa komeho, Kristus shaa ashike tu uvithwa pamukalo kehe ngoka tagu 

vulika, ongele nelalakano ewanawa nenge nelalakano lya puka. 

19Nokuli ngame ondi shi shi kutya omolwomagalikano geni nokekwatho lyOmbepo 

yaJesus Kristus otandi ka manguluka. 

20Oshoka ondjuulukwe yandje onene netegameno lyandje olyo ndika kutya ngame 

ndaa idhimbike nando okuli oshinakugwanithwa shandje. Ethimbo alihe, unene okuza 

kongashingeyi, otandi kala ndi na omukumo omunene, opo ngame mwene nuuntu 

wandje auhe ndi simanekithe Kristus. Ashihe shimwe, ngele ondi na omwenyo nenge 

tandi si. 

21Oshoka kombinga yandje Kristus oye omwenyo gwandje nokusa okwo elikolo. 

22Ihe ngele nani mokukala ndi na omwenyo molutu nduka, otandi vulu okulonga sha 

shi na oshilonga oshinene, nena onda nyengwa nokandi shi wo kutya oshini po ndi na 

okuhogolola po. 

23Ondi li po tandi thiminikwa koombinga adhihe mbali: Onda hala nokuhalelela, ndi 

thige po okukalamwenyo huka, ndi ka kale puKristus. Shika osho oshinima 

oshiwanawa shi vule oshikwawo. 

24Ihe osha pumbiwa unene noonkondo, ndi kale ndi na omwenyo omolweni. 

25Onkee ngame ondi inekela lela nondi shi shi kutya otandi ka kala ndi na omwenyo. 

Eeno, otandi ka kala natango pune oku mu kokitha noku mu nyanyudha meitaalo. 

26Ngele nda kala pune natango, nena ne otamu ka vula ihe okwiisimanekela ndje 

mokukala kweni muKristus Jesus. 

27Oshinima oshinene nosha simana osho shoka kutya omikalo dheni nadhi kale dho 

opalathana nevaangeli lyaKristus, opo nge nde ya ko, ndi mu mone nongele ndi li 

kokule, ndi mu uve mu li mwa thikama omuthika mu na elalakano limwe alike, 

nokutya okukondjela eitaalo lyomevaangeli pamwe nangame. 

28Inamu tila aakondjithi yeni, ihe kaleni aluhe mu na omukumo. Omukumo gweni 

otagu ya tompo kutya oyo itaa ka sindana, ihe ne otamu ka sindana, oshoka Kalunga 

oye te mu pe esindano. 

29Oshoka ne omwa pewa ohenda yokuyakula Kristus, hamoku mu itaala akuke, ihe 

nomoku mu hepekelwa wo. 

30One wo otamu vulu okukondja pamwe nangame. Olugodhi ndoka olwo naanaa 

ndoka mwa li mwa mono ndje ndi lu na, nosigo onena omu uvite ndje ndi lu na. 

AAFILIPPI 2 

Eishonopeko nuunene waKristus 

1Okukala kweni muKristus otaku mu koleke tuu? Ohole otayi mu hekeleke tuu? Omu 

na tuu ehangano lyOmbepo? Omu holathane nomu na tuu olukeno mokukalathana 

kweni? 

2Ngame otandi mu indile, nyanyudhii ndje nenyanyu lya tsakana. Kaleni mwa tsa 

ompango yimwe. Holathaneni, ne mu kale mu na ombepo yimwe nedhiladhilo limwe. 

3Inamu longa nando osha mombepo yokwiihola nenge yokukonga esimano lyowala, 

ihe ifupipikeni kiipala yayakweni, ne mwaa dhiladhile kutya one aawanawa mu ya 

vule. 

4Lalakaneneni uuwanawa wooyakweni wo, haamboka ashike weni yene. 

5Okukala kweni naku kale kwa fa kwaJesus Kristus. 

6Oye okwa li e na uukwatya waKalunga, ye ina dhiladhila nando olumwe, a 

kambadhale nokuhakana okukala a fa Kalunga. 

7Ihe okwi ihula uukalunga, e ta zala olupe lwomupika. Oye okwa ningi a fa omuntu 

nokwa holoka molupe lwomuntu. 

8Oye okwi ifupipike nokwe ende ondjila yevuliko sigo omeso lye lyokomushigakano. 

9Onkee ano Kalunga okwe mu yele pombandambanda nokwe mu luku edhina enene li 

vule omadhina agehe, 

10opo kehe shimwe megulu nokombanda yevi nomohi yevi, shi tse oongolo medhina 

lyaJesus. 

11Nomokusimanekitha Kalunga He ayihe yi hokolole montaneho kutya Jesus Kristus 

oye Omuwa. 

One uuyelele wuuyuni 

12Aaholike yandje, ngashika mwa kala hamu vulika aluhe kungame, manga nda li 

pune, vulikeni wo ngashingeyi, sho ndaa po we pune. Kaleni tamu longo nokutila 

nokukakama molwehupitho lyeni. 

13Oshoka Kalunga oye mwene ta longo aluhe mune oku mu pa ehalo noonkondo, opo 

a tsakanithe elalakano lye ewanawa. 

14Longeni iilonga yeni ayihe mwaa na omangungutulo nenge omaludhi. 

15Kaleni aana yaKalunga mwaa na oshipo nomwa yela, mwaa na nando okantongo 

mokukala kweni muuyuni mbuka u na aantu ya pilaala noya goyoka. One omu na 

okukala tamu adhima mokati kawo, ngashika oonyothi tadhi adhima pombanda 

kegulu, 

16sho tamu ya uvithile ohapu yomwenyo. Nena ngame otandi ka vula okwiitanga 

omolweni mesiku lyaKristus, oshoka oonkambadhala dhandje niilonga yandje ayihe 

kaya li ashike eihepeko lyowala. 

17Nonando ombinzi yandje yi tilwehi kombanda yomayambo ngoka eitaalo lyeni tali 

ga yambele Kalunga, ngame onda nyanyukwa notandi ka nyanyukwa pamwe nane 

amuhe. 

18Nane wo nyanyukweni pamwe nangame. 

Timoteus naEpafroditus 

19Ngame ondi na einekelo mOmuwa Jesus kutya otandi ka vula okutuma mbala 

Timoteus kune, opo ndi tsuwe omukumo konkundana ndjoka tayi ka za kune. 

20Oshoka Timoteus oye awike he mu dhiladhila ngaashi ngame noku na oshimpwiyu 

nane. 

21Oshoka ooyakweni ayehe oyi ipyakidhila ashike niinima yawo yene, haambyoka 

yaJesus Kristus. 

22Ihe uudhiginini we omu u shi, nkene twa kala tatu longo pamwe naye moshilonga 

shevaangeli ngashika he nomwana. 

23Ano oye tuu nda dhiladhila okutuma kune, uuna nda mono nkene tandi ningwa. 

24Ondi na nokuli einekelo okwiinekela Omuwa kutya ngame mwene wo otandi ke ya 

mbala kune. 

25Onde shi tala wo kutya osha pumbiwa okutuma kune omumwameme nomutumwa 

gweni, ngoka a kwatha ndje moluhepo lwandje. Oye Epafroditus, omukwiita 

omukwetu. 

26Oye okwe mu yuulukwa nokwa hala nokuhalelela oku mu talela po, oshoka okwa 

zizilikwa noonkondo molwaasho mwe shi uva kutya okwa li ta alukwa. 

27Eeno, oye okwa li ta alukililwa, konyala nokuli a se, ihe Kalunga okwe mu sile 

ohenda. Nokuli haye awike a silwa ohenda, ihe nangame wo, opo ndaa gwedhelwe 

oluhodhi olukwawo lu vule nduka. 

28Ngame onda hala nokuhalelela oku mu tuma kune, opo mu nyanyukwe, ngele tamu 

mu mono, noluhodhi lwandje lu ninge oluhwepo. 

29Mu taambeni ano nenyanyu, oshoka oye omumwanyoko mOmuwa. Aalumentu ya 

tya ngaaka ya simanekeni, 

30oshoka omolwoshilonga shaKristus okwa hupula omwenyo gwe, konyala nokuli a 

se, opo a kwathe ndje ekwatho ndyoka ne yene inaamu vula oku li pa ndje. 

AAFILIPPI 3 

Uuyuuki washili 

1Hugunina, aamwameme, Omuwa ne mu gwedhele ko natango enyanyu olindji. 

Ngame inandi shi kunyukwa okweendulula iinima mbyoka nde yi mu nyolele nale, 

ihe otashi mu koleke. 

2Kotokeleni oombwa ndho, aantu mboka haa longo uuwinayi, aalumentu mboka haa 

itangele efukaleko lyokombanda. 

3Oshoka aafukalekwa yashili otse mbaka hatu galikana Kalunga mOmbepo notwa 

nyanyukilwa okukala kwetu muKristus Jesus. Tse itatu itangele nando oshilonga 

shimwe shokombanda, 

4nando ngame otandi vulu okwiinekela wo iinima ya tya ngaaka. Ngele ku na ngoka 

ta dhiladhila kutya ota vulu okwiinekela iilonga yokombanda, nena ngame ondi mu 

vule. 

5Ngame tuu nguka nda fukalekwa konima yoshiwike shimwe okuza kokuvalwa 

kwandje. Ngame Omuisraeli kevalo, omunezimo lyaBenjamin, Omuhebelilela. 

Kombinga yokudhiginina ompango yAajuda onda li omufarisayi. 

6Ngame onda li omulaadhi noonkondo mokutidhagana egongalo. Ngame onda li ndaa 

na okantongo kasha kombinga yuuyuuki mboka omuntu te u adha molwokuvulika 

komalombwelo gompango. 

7Ihe ayihe mbyoka nda li nde yi tala yi na omupondo, ngashingeyi otayi etele ndje 

oshiponga omolwaKristus. 

8Eeno shili, iinima ayihe yilwe oyo ekanitho lyowala, ngele tandi yi yeleke nokutseya 

Jesus Kristus, Omuwa gwandje, shoka osho oshinima shondilo shi vule ayihe. 

Omolwe onde ekelehi iinima ayihe nonde yi tala oyo iiyagaya yowala, opo ndi likole 

Kristus, 

9ngame ndi kale muukumwe naye. Ngame kandi na we uuyuuki wandje mwene, 

uuyuuki mboka hau adhika mokuvulika kompango. Ihe ngashingeyi ondi na uuyuuki 

mboka tau gandjwa molweitaalo okwiitaala Jesus Kristus, uuyuuki tau zi kuKalunga 

nowi ikwatelela keitaalo. 

10Shoka nde shi hala ngashingeyi, osho okutseya Kristus, okumakela oonkondo 

dheyumuko lye, okukala ndi na oshitopolwa momahepeko ge nondi mu fe mokusa, 

11opo nangame wo ndi yumudhwe mo meso, ndi ye momwenyo. 

Okuninga shanamutango 

12Ngame itandi itanga kutya onda adha nale esindano moshinima shika nenge onda 

adha nale ethikilo. Aawe, otandi matuka, opo ndi li adhe, oshoka Jesus Kristus okwa 

likola ndje. 

13Aamwameme, ngame inandi itala natango kutya onde li adha, aawe, ihe oshinima 

shimwe tandi ningi, otandi dhimbwa shoka shi li konima notandi ningi ashihe shoka 

tandi vulu, opo ndi adhe shoka shi li komeho gandje. 

14Onkee otandi matuka ndu ukilila kethikilo, opo ndi ka likole ondjambi yesindano. 

Ondjambi ndjika oyo omwenyo gwomegulu, ngoka Kalunga e gu ithanena ndje 

molwaJesus Kristus. 

15Ano tseni atuheni mboka twa koka pambepo, natu kaleni tatu dhiladhila ngeyi. 

Nongele nani oku na yamwe ye na omadhiladhilo gi ili, nena Kalunga ote ke mu 

yelithila oshinima shoka. 

16Natu humeni owala komeho nondjila naanaa ndjoka twe ende nayo sigo oompaka. 

17Aamwameme, kaleni nokuholela ndje. Tse otwe mu pe oshiholelwa oshiwanawa, 

onkee ano landuleni aantu mboka haa landula oshiholelwa shetu. 

18Ngaashi nde mu lombwele nale olwindji, otandi shi endulula natango ndi na 

omahodhi kutya oku na aantu oyendji mboka ya ningi aatondi yeso lyaKristus 

lyokomushigakano. 

19Oyo otaa ka ya sigo omoheli, oshoka uuhalu womalutu gawo oye u ningi kalunga 

kawo. Oyo ohaa isimanekele iinima mbyoka ya li ye na okukala ye yi sa ohoni nohaa 

dhiladhila ashike iinima mbyoka yomuuyuni mbuka. 

20Ihe tse uukwashilongo wetu ou li megulu notwa tegelela nondjuulukwe onene 

Omuwa gwetu Jesus Kristus, a ze megulu, e ye e tu hupithe. 

21Oye tuu ngoka ta ka shitulula omalutu getu ngaka omankundi nomasi e te ga ningi, 

ga kale ngaashi olutu lwe lu na eadhimo. Oye ota longitha oonkondo dhe tadhi vulu 

okutula iinima ayihe kohi yepangelo lye. 

AAFILIPPI 4 

Omakumagidho 

1Onkee ano aamwameme, ne mboka ndi mu hole nonde mu yuulukwa, one enyanyu 

lyandje noshishani shandje. Kaleni aluhe mwa thikama omuthika mwi ikolelela 

mOmuwa. 

2Euodia naSintike, otandi mu kumagidha, mu kambadhale okuuvathana ngashika 

aakiintu aamwayinathana mOmuwa. 

3Nangoye wo, omuyakuli gwandje omwiinekelwa, onda hala, u kwathe aakiintu 

mboka, oshoka oyo oya longo nuudhiginini okutaandelitha evaangeli pamwe nangame 

naKlemens nonaalongi ooyakwawo yalwe ayehe mboka nda longo pamwe nayo, 

oomboka ye na omadhina ga nyolelwa membo lyaKalunga lyaanamwenyo. 

4Kaleni aluhe mwa nyanyukwa mokukala mOmuwa. Otandi shi tumbula natango: 

nyanyukweni! 

5Kaleni mu na olukeno naantu ayehe. Omuwa ote ya mbala. 

6Inamu kala mu na nando oshimpwiyu shasha, ihe oompumbwe dheni dhi tseyithileni 

Kalunga momagalikano geni agehe. Ihe indileni aluhe nomwenyo gu udha 

ehambelelo. 

7Nombili yaKalunga, ndjoka yi vule uunongo auhe wopantu, otayi gamene 

oomwenyo dheni nomadhiladhilo geni muKristus Jesus. 

8Hugunina, aamwameme, kaleni nokudhiladhila iinima mbyoka iiwanawa noya 

gwana okusimanekwa: iinima mbyoka yoshili yo opala, yu uka, ya yogoka noyi na 

epopilo ewanawa. 

9Ningeni iinima mbyoka mwe yi longwa nomwe yi lombwelwa kungame, ongele 

moohapu dhandje nenge omiilonga yandje. Nena Kalunga, ngoka te tu pe ombili, ota 

kala ihe pamwe nane. 

Epandulo omolwomagano 

10Onda nyanyukwa shili mOmuwa, sho mwa mono ishewe ompito okusila ndje 

oshimpwiyu konima yethimbo ele. Osho shoka mwa li mwa hala oku shi ninga shito, 

ihe inamu mona ompito. 

11Shika itandi shi popi omolwoluhepo, oshoka ondi igilila okukala naashoka ndi shi 

na, 

12nashi kale oshishona nenge nashi kale oshindji. Onda pyokoka miinima ayihe: 

okukala nda kuta nenge okukala nda sa ondjala, okukala meloolo nenge okukala 

moluhepo. 

13Ngame otandi vulu shaa shoka, oshoka Kristus ota koleke ndje. 

14Ihe ne omwa ninga nawa shili, sho mwa kwatha ndje muudhigu wandje, 

15Ne Aafilippi, omu shi shi nawa kutya, sho nda zile muMakedonia pomasiku 

ngeyaka gopetameko, manga nda li tandi uvitha elaka etoye, egongalo lyeni olyo alike 

lya li lya kwatha ndje. Eeno, ne amuke omwa li mwa topola pamwe nangame etano 

neshonopalo lyiiniwe. 

16Ongame sho nda li ndi na oluhepo muTessalonika, one omwa li mwa tumine ndje 

ekwatho, halumwe aluke, ihe lwaali nokuli. 

17Shika itashi ti, onda hala ashike ando okutaamba omagano, ihe onda hala, mu 

ilikolele sha ne yene. 

18Ngashingeyi ondi na oshindji shi vule shoka nda pumbwa. Ondi na eloolo, 

Epafroditus sho e etele ndje omagano geni, taga ningi eyambo lyezimba lya nika 

nawa, lyo opala nolya hokiwa kuKalunga. 

19Kalunga kandje, ngoka e na uuyamba auhe muKristus Jesus, ote ke mu gwanithila 

ashihe shoka mwe shi pumbwa. 

20Kalunga, Tate yetu, oye na simanekwe aluhe sigo aluhe. Amen. 

Omakundo gopehulilo 

21Kundilii po aantu yaKalunga ayehe noyaJesus Kristus. Aamwameme ayehe mboka 

ye li mpaka, otaye mu kundile po. 

22Aayapuki ayehe otaye mu kundile po, unene mboka yomuuwa womupangeli 

Omuroma. 

23Esilohenda lyOmuwa Jesus Kristus nali kale pamwe nane amuhe. 

AAKOLOSSA 

AAKOLOSSA 1 

1Ontumwafo ndjika oya zi kuPaulus, omuyapostoli gwaKristus Jesus, kehalo 

lyaKalunga, nokomumwameme Timoteus. 

2Oya nyolelwa aantu yaKalunga ye li muKolossa naamwameme aainekelwa 

muKristus. Esilohenda nombili yaKalunga Tate nayi kale pamwe nane. 

Egalikano lyehambelelo 

3Tse aluhe otatu hambelele Kalunga, He yOmuwa gwetu Jesus Kristus, sho tatu mu 

galikanene. 

4Oshoka otu uvu eitaalo lyeni okwiitaala Kristus Jesus nohole yeni okuhola aantu 

yaKalunga ayehe. 

5Ano elaka etoye nolyoshili sho lyu uvithilwa mokati keni, omu uvu lwotango 

etegameno ndyoka tali li gandja. One omu uva kutya shoka mwe shi tegamena 

pauvaneko, oshe mu pungulilwa nawa megulu, onkee eitaalo lyeni nohole yeni oya 

kankamekwa ketegameno ndyoka. 

6Evaangeli olye eta omayambeko nolya taandele nuuyuni auhe, ngashika naanaa lya 

taandele mokati keni, okuza kesiku ndyoka mu uvu lwotango esilohenda lyaKalunga 

nomwi ilongo oku li tseya naanaa ngashika li li. 

7Shika omwe shi longwa kuEpafras, omuyakuli mukwetu omuholike nomwiinekelwa 

moshilonga shaKristus peha lyetu. 

8Oye okwe tu hokololele ohole yeni ndjoka mwe yi pewa kOmbepo. 

9Onkee ano tse ohatu mu galikanene aluhe okuza kesiku ndyoka tu uvu sha kombinga 

yeni. Tse otatu indile Kalunga, e mu udhithe Ombepo ye, ndjoka tayi mu pe ontseyo 

okutseya ehalo lye nuunongo auhe noondunge. 

10Nena otamu ka vula okukala ngashika Omuwa a hala mu kale, nokulonga aluhe 

shoka she mu opalela. Okukalamwenyo kweni otaku ka kala ihe kwa yambekwa 

miilonga ayihe iiwanawa, nontseyo yeni okutseya Kalunga otayi ka koka. 

11Oonkondo ndhoka tadhi zi mesimano lyoonkondo dhaKristus, nadhi mu koleke, opo 

mu wape okwiidhidhimikila ashihe shoka tashi mu adha. 

12Nyanyukweni ne mu hambelele Tate Kalunga, ngoka e mu ningi mu kale mu na 

oshitopolwa sheni moshipewa shoka a kala e shi nunina aantu ye moshilongo 

shuuyelele. 

13Oshoka Kalunga oye e tu nakula mo mepangelo lyomilema nokwe tu eta 

moshilongo shOmwana omuholike. 

14Omwana oye tuu ngoka e tu mangulula nokwa dhimi po oondjo dhetu. 

Kristus noshilonga she shekulilo 

15Kristus oye olupe lu wetike lwaKalunga, ngoka ihaa monika. Oye omutango 

gwiishitwa ayihe noku li kombanda yiishitwa ayihe. 

16Kalunga okwa shititha Kristus iinima ayihe yomegulu noyokombanda yevi, iinima 

mbyoka yi wetike naambyoka yaa wetike, ongele oonkondo dhomombepo nenge 

aaleli nenge omapangelo. Kalunga okwe mu shititha ewangandjo alihe. 

17Kristus okwa li ko manga iinima ayihe ya li yaa ko. Onkee muukumwe naye iinima 

ayihe otayi ka kala yi li pomahala gayolela. 

18Oye omutse gwolutu, nokutya gwegongalo. Oye oluthithiya lwomwenyo 

gwomolutu nomutango mokuyumudhwa kuusi, opo a kale oye awike omutango 

miinima ayihe. 

19Oshoka Kalunga okwa tokola, Omwana a kale e na egwanopo lyondjelo ayihe 

yaKalunga muye mwene. 

20MolwOmwana okwa panga ombili nuuyuni auhe meso lyOmwana 

lyokomushigakano. Osho ngeyi Kalunga okwa galulile kuye iinima ayihe 

yokombanda yevi noyomegulu. 

21One omwa kala nale kokule naKalunga nomwi iningi aatondi ye miilonga 

nomomadhiladhilo geni omawinayi. 

22Ihe ngashingeyi Kalunga okwe mu hanganitha naye mwene molweso lyOmwana, 

opo e mu ninge aayapuki, aayelele nomwaa na oondjo koshipala she. 

23Onkee ano dhiginineni eitaalo lyeni. Ikoleleleni komukanka ngoka gwa kola 

nogwashili. Inamu pitika, mu nakulwe mo metegameno lyeni ndyoka mwe li ilikolele, 

sho mu uvu nomwa taamba evaangeli. Evaangeli ndyoka ngame Paulus nda ningi 

omuyakuli gwalyo, olyo tuu ndyoka tali uvithilwa aantu ayehe yomuuyuni. 

Eyakulo lyaPaulus 

24Ngame onda nyanyukwa ngashingeyi, sho tandi hepekwa omolweni. Oshoka 

mokuhepekwa ngeyi kolutu otandi kwathele okutsakanitha shoka sha hupa ko natango 

shomomahepeko gaKristus molwolutu lwe, kokutya egongalo. 

25Kalunga okwa ningi ndje omuyakuli gwegongalo, sho a pe ndje oshilonga shoka, 

ndi shi longe omoluuwanawa weni. Oshilonga shika osho okuuvitha oohapu dhe, 

26ndhoka dha kala shito oshiholekwa shoka Kalunga a kala e shi holeka aantu ayehe 

omathimbo agehe ngoka ga piti, ihe ngashingeyi okwe shi hololele aantu ye. 

27Oshoka ompangela yaKalunga oyo okutseyithila aantu ye oshiholekwa shuuyamba 

noshesimano ndyoka a kala e li nunina aantu ye. Oshiholekwa osho shika kutya 

Kristus oku li mune, kokutya one otamu ka kala mu na oshitopolwa meadhimo 

lyaKalunga. 

28Onkee ano tse otatu uvithile aantu ayehe Kristus. Otatu londodha notatu longo 

omuntu kehe muunongo auhe mboka tau vulu okwaadhika. Otatu kaleke kehe gumwe 

puuyelele koshipala shaKalunga, a ninge omukuluntu a koka muukumwe naKristus. 

29Onkee ano otandi ihepeke notandi kondjo, opo ndi adhe ethikilo ndyoka. Otandi 

longo koonkondo dhaKristus ndhoka dhi li mungame. 

AAKOLOSSA 2 

1Pitikilii ndje, ndi mu hokololele uudhigu mboka ndi u na mokulonga kwandje 

omolweni nomolwaantu yomuLaodikea nosho wo mboka inaa tseya ndje moshipala. 

2Otandi shi ningi, opo ohole yi ya kwatakanithe kumwe, noya mone omukumo 

okutseya iinima ayihe. Oyo otaa ka tseya ihe kutya Kristus oye oshiholekwa 

shaKalunga. 

3Oye oshipatululo shoka tashi patulula omaliko agehe gaKalunga guunongo 

nogowino, ngoka ga holekwa. 

4Shika otandi shi mu lombwele, mwaa pukithwe nando okomuntu gumwe noohapu 

dhomuheka. 

5Oshoka ngame nando ndaa po pune palutu, onkee tuu ondi li pamwe nane pambepo. 

Nonda nyanyukwa okumona uukolele weitaalo lyeni mokwiitaala Kristus. 

Eudhililo lyomwenyo muKristus 

6Ano sho mwa taamba Jesus Kristus, a kale Omuwa gweni, kaleni ihe muukumwe 

naye. 

7Dhameni muye ne mu itungile muye. Kaleni meitaalo shi vulithe shito, ngashika 

mwa longwa. Ihe kaleni mu udhilila omahambelelo. 

8Kotokeni ano, mwaa yulwe nando okomuntu nomalongo guunongo wopantu 

nomafundjaleko gaa fele. Ogo ogi ikwatelela komithigululwakalo dhaantu noga za 

moombepo ndhoka tadhi pangele mewangandjo, ihe ne kaleni muKristus. 

9Oshoka muKristus nokutya muuntu we, omu na egwanopo lyondjelo yuukalunga 

auhe. 

10Onkee muukumwe naye one omwa pewa egwanopo alihe lyomwenyo. Kristus oku 

vule aapangeli ayehe yomombepo naanankondo ayehe. 

11Muukumwe naKristus one omwa fukalekwa, hanefukaleko ndyoka hali ningwa 

niikaha kaantu, aawe, ihe onefukaleko lyaKristus mwene. Mefukaleko ndika one 

omwa mangululwa mo moonkondo dhomolutu nduka luulunde. 

12Oshoka mokushashwa omwa fumvikwa pamwe naKristus. Meshasho tuu ndyoka 

omwa yumudhwa wo pamwe naKristus kuusi omolweitaalo lyeni okwiitaala 

oonkondo dhaKalunga, ngoka a yumudha Kristus. 

13One omwa kala nale mwa sa pambepo omolwoondjo dheni nomolwaashoka omwa 

li aapagani mwaa na ompango yaKalunga. Ihe ngashingeyi Kalunga okwe mu tula 

omwenyo pamwe naKristus nokwa dhimi po oondjo dhetu adhihe. 

14Oye okwa dhimi po enyolo hali tu tamaneke pamwe niipango yalyo nokwe li 

hanagula po thiluthilu, sho e li alele komushigakano. 

15Komushigakano hoka Kristus okwa yugu aaleli yomombepo naapangeli oonkondo 

dhawo. Oye oku ulike uukatalume wawo montaneho yaayehe, sho e ya kwatele 

komeho mosheendo she shesindano, ngashika omuntu te ende noonkwatwa dhe. 

16Ano inamu etha, mu pewe uusama kombinga yaashoka hamu li nohamu nu, 

nokombinga wo yomasiku omanene nenge yoshituthi shomwedhi omupe nenge 

kombinga yEsabati. 

17Mbika ayihe oyo omuzizimba gwowala gwiinima yokomeho, ihe oshinima sho 

shene oKristus. 

18Inamu zimina, mu pangulwe nando okomuntu ngoka ti iningi e vule yalwe 

omolwomamoniko gontumba noti isimanekele eifupipiko lyiifundja nesimaneko 

lyaayengeli. Omuntu a tya ngaaka okwa tuwalalekwa komadhiladhilo ge gopantu. 

19Nokuli oye okwe etha okutala kuKristus, ngoka e li omutse. Oshoka meutho 

lyaKristus olutu aluhe otalu paluthwa notalu kwatelwa kumwe koongolo nokoothipa e 

talu koko, ngashika Kalunga a hala. 

Okusa nokukala nomwenyo pamwe naKristus 

20One omwa sa pamwe naKristus nomwa mangululwa mo moonkondo dhoombepo 

ndhoka tadhi pangele mewangandjo. Ongiini ano, sho mu li po natango mwa fa aantu 

yomuuyuni mbuka mokukala kweni? Omolwashike tamu vulika kiipango yiidhila 

ngashika mbika: 

21“Ino shi kwata,” “Ino shi lola,” “Ino shi guma?” 

22Mbika ayihe otayi longithwa e tayi hulu po. Iipango mbyoka ayihe nomalongo 

ngoka agehe oya ningwa kaantu. 

23Eeno, pakutala oya fa yi na uunongo mesimaneko lyawo lyaayengeli kethiminiko, 

meifupipiko lyiifundja nomeihepeko lyawo edhigu okuhepeka omalutu gawo. Ihe 

kaayi na nando oshilonga shasha kombinga yokupangela uuhalu womolutu. 

AAKOLOSSA 3 

1One omwa yumudhwa kuusi pamwe naKristus. Kongeni ano iinima mbiyaka 

yomegulu, moka Kristus e li a kuutumba koshipangelapundi kolulyo lwaKalunga. 

2Dhiladhileni iinima yaahwiyaka kombanda, haambika yopevi. 

3Oshoka one omwa sa pamwe naKristus noomwenyo dheni odha holekwa muKalunga 

pamwe naKristus. 

4Kristus oye omwenyo gweni, uuna ta holoka, nena nane wo otamu ka holoka pamwe 

naye notamu ka kala mu na oshitopolwa meadhimo lye. 

Okukalamwenyo okukulu nokupe 

5Dhipageni ano uuhalu weni wopavi mboka tau longo mune ngashika oluhondelo, 

iipala, uuholume nuuhalu uuwinayi nolwiho. Nokuli olwiho olwo olupe lumwe 

lwesimaneko lyiimenka. 

6Iinima ya tya ngaaka otayi eta ondjahi yaKalunga kombanda yaantu mboka ihaa 

vulika kuye. 

7Nane yene omo wo mwa kala nale mongundu yaantu ya tya ngaaka, okukalamwenyo 

kweni sho kwa li taku pangelwa kuuhalu owo tuu mboka. 

8Ihe ngashingeyi one omu na okweetha iinima mbika ayihe: ondjahi, uugeyi 

nuuwinayi auhe. Momakana geni inamu pita we omasheko nenge oohapu 

oombwinayi. 

9Inamu lombwelathana iifundja, oshoka one omwi ihula omuntu gweni omukulu 

pamwe nomikalo dhe, 

10nomwa zala omuntu omupe. Kalunga ota shitulula aluhe omuntu nguka omupe 

mune, a fe ondjelo yomushiti gwe, opo e mu thikithe kegwano lyoku mu tseya. 

11Onkee ano kape na we eyoloko pokati komupagani nOmujuda, kaangoka a 

fukalekwa naangoka inaa fukalekwa, omupika nomuvalwa, omukwiilongo 

nomudhinwa, ihe ayihe oKristus ngoka e li mwaayihe. 

12One aantu yaKalunga. Kalunga oku mu hole nokwe mu hogolola, mu kale aantu ye 

mwene. Onkee ano kaleni mu na olukeno, ohenda, eifupipiko, ombili neidhidhimiko. 

13Kwathathaneni, dhiminathanii po oondjo ethimbo kehe, uuna pe na ngoka a 

ningathana namukwawo. Dhiminathanii po oondjo naanaa, ngashika Omuwa e mu 

dhimine po. 

14Kumbika ayihe gwedhii ko ohole, oshoka ohole oyo epaya tali vulu okumangela 

iinima ayihe kumwe. 

15Ombili ndjoka Kristus te yi gandja, nayi mu pangele, oshoka ombili ndjika oyo 

ndjoka Kalunga e yi mu ithanena, mu kale nayo molutu lumwe. Hambeleleni ihe 

Kalunga aluhe. 

16Oohapu dhaKristus nuuyamba auhe wadho nadhi kale dhu udhilila mune. 

Longathaneni nokupukululathana noondunge adhihe. Imbeni omapisalomi, omaimbilo 

noondjimbo oondjapuki. Imbileni Kalunga omahambelelo taga zi meni moomwenyo 

dheni. 

17Kehe shoka tamu shi longo nenge tamu shi popi, shi ningeni medhina lyOmuwa 

Jesus, ne mu hambelele Kalunga Tate omolwe. 

Okukalamwenyo okupe 

18Aakiintu, vulikeni kaalumentu yeni, oshoka osho oshinakugwanithwa sheni 

shaakriste. 

19Aalumentu, holeni aakiintu yeni, ne inamu kala mu na onyanya nayo. 

20Aanona, vulikeni aluhe kaakuluntu yeni, oshoka osho oshinakugwanithwa sheni 

shopakriste nosho opalela Kalunga. 

21Aakuluntu, inamu hinda aana yeni, opo yaa kanithe einekelo. 

22Aapika, vulikeni kooyene yeni yopantu miinima ayihe. Inamu shi ninga owala uuna 

ndoka ye mu wete, mu hokiwe ando kuyo. Ihe shi ningeni nomwenyo aguhe 

omolwetilo lyeni okutila Omuwa. 

23Shaa shoka tamu shi longo, shi longeni nomwenyo aguhe ongaamboka itaamu 

longele aantu, ihe Omuwa ye mwene. 

24Dhimbulukweni kutya Omuwa ote ke mu futa. One otamu ka pewa shoka Kalunga e 

shi nunina aantu ye; oshoka otamu longele Omuwa Kristus ye mwene. 

25Omukolokoshi kehe ota ka futilwa uuwinayi mboka e u longa, oshoka Kalunga oha 

ningile aantu ayehe shi thike pamwe. 

AAKOLOSSA 4 

1Ooyene, tekuleni aalelwa yeni nawa nonuuyuuki. Dhimbulukweni, kutya nane wo 

omu na Omuwa megulu. 

Omakumagidho 

2Dhiginineni okugalikana, ihe galikaneni nokukotoka. Hambeleleni Kalunga. 

3Tu galikanenii wo, Kalunga opo e tu pe ompito ombwanawa okuuvitha oohapu dhe, 

okuholola oshiholekwa shaKristus, shoka sha tulitha ndje mondholongo moka ndi li 

mo ngashingeyi. 

4Galikanenii ndje, opo ndi vule okupopya pamukalo ngoka tagu yelitha oshiholekwa 

shika, ngashika naanaa nda tegelelwa, ndi shi ninge. 

5Kaleni mu na oondunge mokukalathana kweni naantu mboka kaaye shi ooitaali. 

Longitheni nawa ompito kehe tamu yi mono. 

6Oohapu dheni nadhi kale aluhe oombwanawa notadhi hokitha omuntu oku mu 

pulakena. Kambadhaleni, mu kale aluhe mu shi, nkene mu na okuyamukula aantu. 

Omakundo 

7Tikikus, omumwameme omuholike, omwiinekelwa nomuyakuli omukwetu 

moshilonga shOmuwa, ote ke mu hokololela iinima ayihe kombinga yandje. 

8Onkee ano otandi mu tumu kune, opo e mu nyanyudhe, sho te ke mu hokololela, 

nkene tse atuhe tu li po. 

9Oye ote ya pamwe naOnesimus, omumwameme omuholike nomwiinekelwa, 

omukwanegongalo lyaandjeni. Mboka ayehe yaali otaye ke mu hokololela ashihe 

shoka sha ningwa ko huka. 

10Aristarkus, ngoka tu li naye mondholongo, ote mu kundile po. Osho wo Markus, 

gwaantsezi yaBarnabas, oongoka mwa lombwelelwe, mu mu yakule, ngele te ke ya 

kune. 

11Josua, ngoka hi ithanwa Justus, naye wo ote mu kundile po. Mbaka yatatu oyo 

ooitaali mboka ya zi muujuda notaa longo pamwe nangame omolwOshilongo 

shaKalunga. Oyo oya kala ekwatho enene kungame. 

12Epafras, gumwe gwomongundu yeni nomuyakuli gwaJesus Kristus, ote mu kundile 

po wo. Oye he mu galikanene aluhe nuudhiginini noti indile Kalunga, mu wape 

okukala mwa kola meitaalo nohamu vulika kehalo lyaKalunga miinima ayihe. 

13Ngame mwene otandi vulu oku mu hokololela eihepeko lyaEpafras omolweni 

nomolwaantu yomuLaodikea noyomuHierapolis. 

14Lukas, ndohotola gwetu omuholike, naDemas otaye mu kundile po. 

15Kundilii po aamwameme yomuLaodikea, naNimfas nosho egongalo ndyoka hali 

gongala megumbo lye. 

16Ontumwafo ndjika ngele ya leshwa megongalo lyeni, yi tumeni, yi ka leshwe wo 

megongalo lyokuLaodikea; ne mu taambe wo ndjoka tamu yi tuminwa kAalaodikea, 

mu yi leshe. 

17Lombweleni Arkippus kutya na tsakanithe oshilonga shoka e shi pewa okulongela 

Omuwa. 

18Mpaka otandi nyola po noshikaha shandje mwene. Omakundo ga si kuPaulus. 

Inamu dhimbwa kutya ondi li momalyenge. Esilohenda lyaKalunga nali kale nane. 

1 AATESSALONIKA 

1 AATESSALONIKA 1 

1Ontumwafo ndjika oya zi kuPaulus, Silvanus naTimoteus. Oya nyolelwa egongalo 

lyomuTessalonika, lyaantu yaKalunga Tate noyOmuwa Jesus Kristus. Esilohenda 

nombili nayi kale nane. 

Okukalamwenyo neitaalo lyAatessalonika 

2Tse ohatu hambelele Kalunga aluhe omolweni nohatu mu dhimbulukwa wo aluhe 

momagalikano getu. 

3Ohatu mu dhimbulukwa koshipala shaKalunga Tate, nkene mu na eitaalo li na 

iilonga, nkene mu na ohole tayi mu longitha nuupenda nonkene okutegamena kweni 

Omuwa gwetweni Jesus Kristus kwa kola. 

4Aamwameme, tse otu shi shi kutya Kalunga oku mu hole nokwe mu hogolola, mu 

ninge aantu ye. 

5Oshoka elaka etoye ndyoka twe mu etele, kalya li owala oohapu dhomokana, ihe 

olya holoka moonkondo nomOmbepo Ondjapuki mokuholola oshili ayihe. Okukala 

kwetu omwe ku tseya, sho twa li pune; osha ningwa moluuwanawa weni. 

6Ne omwa ningi aaholeli yetu noyOmuwa. Nonando omwa li moothina odhindji, 

oohapu dhaKalunga omwe dhi taamba nenyanyu lyomOmbepo Ondjapuki. 

7Onkee ano omwa ningi oshiholelwa shooitaali ayehe yomuMakedonia 

noyomuGreka. 

8Oshoka elaka tali popi Omuwa, olya zi mune nolya taandele nokuli pondje 

yaMakedonia noyaGreka. Eitaalo lyeni okwiitaala Kalunga olya kundanwa akuhe. 

Kaku na we sha tu na oku shi popya. 

9Aantu yo yene ohaa hokolola, nkene mwe tu taamba, sho twe mu talele po nonkene 

mwe etha iimenka e tamu ya kuKalunga. One omwa hala okulongela Kalunga kashili 

nomunamwenyo 

10nokutegelela Omwana, a ze megulu. Oye Jesus ngoka Kalunga e mu yumudha kuusi 

naangoka te tu hupitha, twaa adhike kondjahi yaKalunga ndjoka tayi ke ya. 

1 AATESSALONIKA 2 

Oshilonga shaPaulus muTessalonika 

1Aamwameme, omu shi shi kutya etalelopo lyetu kune kalya li osima. 

2Omwa tseya wo kutya, manga inaatu ya kune muTessalonika, otwa li twa hindwa 

notwa shekwa muFilippi. Ihe Kalunga okwe tu pe omukumo oku mu hokololela elaka 

etoye lya zi kuye, nonando opwa li omakondjitho ogendji. 

3Oshoka omakumagidho getu kage na elalakano ewinayi lya nyata nenge lyoku mu 

pukitha. 

4Ihe otwa popi aluhe pahalo lyaKalunga, oshoka okwe tu tala, tu shi ku pewa 

oshilonga shokuuvitha elaka etoye. Tse itatu kambadhala okwoopalela aantu, ihe 

oKalunga ngoka ta konakona omadhiladhilo getu. 

5Oshoka omwa tseya nawa kutya tse inatu ya kune noohapu dhomakoto nenge 

okwiikongela eliko nomuheka; Kalunga oye onzapo yetu. 

6Tse inatu kambadhala, tu simanekwe nando okomuntu, ngee kune nenge kuyalwe. 

7Sho tu li po aayapostoli yaKristus, otwa li twa gwana ando oku mu thiminika, ihe 

otwa kala mokati keni nombili, ngaashi yina ta sile oyana oshimpwiyu. 

8Omolwohole yetu yoku mu hola inatu ya kune owala nelaka etoye lya za kuKalunga, 

ihe otwa hupula wo oomwenyo dhetu molweni. Ne aaholike yetu. 

9Aamwameme, otamu dhimbulukwa nawa kutya, sho twe mu uvithile elaka etoye lya 

za kuKalunga, otwe shi ningi nokwiihepeka. Otwa longo omutenya nuusiku, opo 

twaaye mu etele nando uupyakadhi washa. 

10One oonzapo dhetu pamwe naKalunga, omikalo dhetu mokukalathana kwetu nane 

mboka ooitaali odha li dhu uka, omiwanawa nodhaa na uusama. 

11One omwa tseya, nkene twa li twa kala nane, ngaashi he e li noyana. 

12Otse otwe mu tsu omukumo, otwe mu hekeleke notwa kala noku mu kumagidha, 

mu opalele Kalunga mokukalamwenyo kweni, Kalunga ngoka e mu ithanene 

mOshilongo she nomeadhimo lye. 

13Onkee ano natse wo ohatu hambelele aluhe Kalunga. Oshoka sho twe mu etele 

oohapu dhaKalunga, omwe dhi uvu e tamu dhi taamba, hangaashi oohapu dhomuntu, 

ihe odhaKalunga, dho odho tuu shili. Oshoka Kalunga ota longo mune mboka mwi 

itaala. 

14Aamwameme, ne omwa ningilwa iinima ya fa mbyoka ya ningilwa omagongalo 

gaKalunga gomuJudea, ya ningilwa aantu yaKristus yaahwiyaka. Omwa hepekwa 

kaantu yomoshilongo sheni, ngashika naanaa yo ya hepekwa kAajuda. 

15Aajuda tuu mboka ya dhipaga Omuwa Jesus naahunganeki noye tu tidhagana wo. 

Oyo inaa opalela nando Kalunga. Oyo oye tonde aantu ayehe. 

16Oya kambadhala oku tu keelela, twaa uvithile aapagani oohapu dhaKalunga ndhoka 

tadhi ya fala mehupitho. Osho ngeyi otaa udhitha nayi oshiyelekitho noondjo dhawo. 

Ngashingeyi ondjahi yaKalunga oya gwile nokuli kombanda yawo. 

Edhiladhilo lyaPaulus oku ya talela po 

17Aamwameme, sho twa li twa topoka nane okathimbo palutu, otwa kala noku mu 

dhiladhila. Omwa li mwe tu yi kokule, notwa kambadhala oku mu mona natango. 

18Otwa li twa hala, tu galukile kune, unene ngame Paulus onda kambadhala shi vule 

lumwe okuya kune ishewe, ihe Satana okwe tu keelele. 

19Hane nani etegameno lyetu, enyanyu lyetu nuulenga wesindano lyetu mboka tatu 

itangele koshipala shOmuwa gwetu Jesus, uuna te ya? 

20Eeno shili, one esimano nenyanyu lyetu. 

1 AATESSALONIKA 3 

1Lwahugunina otwa nyengwa oku shi idhidhimikila. Otwa tokola okukala atuke 

muAtena, 

2manga tatu tumu omumwatate Timoteus, ngoka a longo pamwe natse oshilonga 

shaKalunga shokuuvitha elaka etoye tali popi Kristus. Otwe mu tumu, e mu tse 

omukumo ye a koleke eitaalo lyeni, 

3opo kwaa kale nando ogumwe ta shuna monima omolwomatidhagano. One omu shi 

shi kutya omatidhagano ga tya ngaaka ogo ombinga yimwe yehalo lyaKalunga 

mokukala kwetu. 

4Oshoka sho twa li pune, otwe mu londodha kutya onatu ka tidhaganwa, naashika 

omwe shi mono kutya osho naanaa tashi ningwa ngashingeyi. 

5Shika osho sha tumitha ndje Timoteus kune. Inandi vula we okwiidhidhimika, onkee 

onde mu tumu, opo a tale, ngele omu li tuu natango meitaalo. Kwaa ninge, pamwe 

omuhongololi e mu hongolola, niilonga yetu ayihe e tayi ningi eihepeko lyowala. 

6Ngashingeyi Timoteus okwa galukile ishewe kutse nokwe etelele elaka lyenyanyu 

tali popi eitaalo nohole yeni. Okwe tu hokololele wo kutya ohamu tu dhimbulukwa 

aluhe nomwe tu yuulukwa noonkondo, ngashika naanaa natse wo twe mu yuulukwa. 

7Aamwameme, otwa tsuwa omukumo omolweni mokuhepekwa nomomaudhigu getu. 

Eitaalo lyeni olye tu koleke, 

8oshoka ngashingeyi oomwenyo omo dhi li, ngele ne otamu kala mwa kankama 

mOmuwa. 

9Ehambelelo lyetu oli thike peni tu li na koshipala shaKalunga ketu, omolweni! 

10Ohatu galikana Kalunga noomwenyo dhetu adhihe uusiku nomutenya, tu mone 

ompito yokumona iipala yeni, tse tu gwedhe ko shoka sha kambela keitaalo lyeni. 

11Kalunga Tate nOmuwa gwetu Jesus naye tu longekidhile ompito yoku mu talela po. 

12Omuwa ne mu pe ohole yokuholathana, nohole yeni yokuhola aantu ayehe nayi 

koke yi thike pohole yetu yoku mu hola. 

13Osho ngeyi ota koleke omitima dheni, mu kale aayapuki nomwaa na oshipo 

koshipala shaKalunga Tate, uuna Omuwa gwetu Jesus te ya pamwe naayapuki ye 

ayehe. 

1 AATESSALONIKA 4 

Okukalamwenyo taku opalele Kalunga 

1Aamwameme, hugunina otwe mu lombwele, nkene mu na okukala, opo mu opalele 

Kalunga. Shika osho hamu ningi shito. Onkee otatu mu indile noku mu kumagidha 

medhina lyOmuwa Jesus, mu shi ninge mu vule shito. 

2Omalombwelo ngoka twe mu pe mewiliko lyOmuwa Jesus, omu ga shi. 

3Kalunga okwa hala, mu kale aayapuki ne mu yande oluhondelo. 

4Omulumentu kehe gwomokati keni na kale a tseya, nkene e na okukala nomukiintu, a 

kale naye pamukalo gu uka nogwesimaneko. 

5Ina kala naye pakahalu kuulunde ngashika aapagani mboka inaa tseya Kalunga. 

6Ano moshinima shika inaku kala nando omulumentu ta yono kumukwawo nenge te 

mu yugu. Shika otwe shi mu lombwele nale notwe mu kumagidha noonkondo kutya 

Omuwa ota ka geela mboka taa longo uuwinayi wa tya ngaaka. 

7Kalunga ine tu ithanena okukala muuholume, ihe okukala aayapuki. 

8Onkee ngoka ta dhini elongo ndika, ita dhini aantu, ihe oKalunga ngoka ha gandja 

Ombepo Ondjapuki. 

9Itamu pumbwa okunyolelwa kombinga yokuhola ooitaali ooyakweni. Oshoka 

Kalunga mwene okwe mu longa, mu kale mu holathane. 

10Shika omwe shi holola nale mokukalathana kweni nooitaali ayehe yomuMakedonia. 

Aamwameme, otatu mu indile, mu shi ninge mu vule shito. 

11Kaleni mu na elalakano okukala mwa gundjila, tamu longo iilonga yeni e tamu 

ikongele iipalutha yeni, ngaashi twe mu lombwele nale. 

12Pamukalo gwa tya ngeyi otamu simanekitha uukriste weni mokati kaamboka yaa shi 

ooitaali noitamu pumbwa okukala tamu indile oompumbwe dheni kuyalwe. 

Okugaluka kwOmuwa 

13Aamwameme, otwa hala mu tseye kutya aantu mboka ya sa, oye li ngiini, opo 

mwaaye ya sile oluhodhi ngashika mboka yaa na etegameno. 

14Tse otwi itaala kutya Jesus okwa sile e ta yumuka; onkee otwi itaala wo kutya uuna 

Jesus te ya, Kalunga ota ka yumudha pamwe naJesus aantu mboka ya sile meitaalo. 

15Mpaka otatu mu lombwele elongo lya zi kOmuwa. Uuna ndoka Omuwa te ya, tse 

mboka tatu ka adhika tu na omwenyo, itatu ka tetekela mboka ya sa nale. 

16Tango otaku ka uvika elombwelo, ewi lyomuyengeli omukuluntu nehiko lyenkuma 

lyaKalunga. Nena Omuwa mwene ota ka kuluka ta zi megulu. Aantu mboka ya si yi 

itaala Kristus, otaa ka yumudhwa tango. 

17Opo ihe tse mboka tatu ka adhika tu na omwenyo pethimbo ndyoka, otatu ka 

gongelwa atuhe pamwe nayo pombanda miikogo, tu ka tsakaneke Omuwa mombepo. 

Osho ngeyi otatu ka kala ihe aluhe pOmuwa. 

18Onkee ano talalekathaneni noohapu ndhika. 

1 AATESSALONIKA 5 

Ilongekidhileni okugaluka kwOmuwa 

1Aamwameme, kape na ompumbwe yoku mu nyolela kombinga yethimbo notundi, 

uuna iinima mbika tayi ka ningwa. 

2Oshoka omwa tseya nawa kutya esiku lyOmuwa otali ya ongomufuthi te ende 

uusiku. 

3Manga aantu ye li mokutya: “Ope na ombili, naayihe oya gamenwa,” nena ohaluka 

ehanagulo otali ya adha. Itaa ka vula okuya ontuku, oshoka otashi ka kala ngaashi 

omusimba ta adhika koshitheta. 

4Aamwameme, ne kamu shi yomomilema, esiku ndyoka li mu adhe ando ohaluka 

ngaashi omufuthi. 

5Ne amuhe aantu yomuuyelele noyomomutenya. Otse katu shi aantu yomuusiku 

nenge yomomilema. 

6Onkee ano inatu kaleni twa kotha ngaashi yalwe; tu kaleni twa tonata notu na 

eidhiliko. 

7Aakothi ohaa kotha uusiku noonkolwi ohadhi kolwa uusiku. 

8Ihe otse aantu yomuuyelele, onkee otu na okukala tu na eidhiliko. Tu zaleni eitaalo 

nohole ongehuuyanza, netegameno lyehupitho lyetu ongegala lyosheela. 

9Kalunga ine tu hogolola, e tu geele, ihe otu hupithwe omolwOmuwa gwetu Jesus 

Kristus. 

10Oye a si peha lyetu, opo tu kale pamwe naye, uuna te ya, nokashi na mbudhi kutya 

otu na omwenyo nenge otwa sa. 

11Onkee ano kumagidhathaneni ne mu kwathathane, ngaashi hamu shi ningi nokuli. 

Omakumagidho nomakundo 

12Aamwameme, otatu mu indile, mu simaneke mboka taa longo mokati keni. Omuwa 

Kalunga oye e ya hogolola, ye mu wilike noye mu pukulule. 

13Ya simanekeni ne mu ya hole omwolwoshilonga shoka taye shi longo. Kaleni mu na 

ombili mokati keni. 

14Aamwameme, otatu mu kumagidha: gandeni aananyalo, tseni aambanda omukumo, 

ambidhidheni aankundi ne mu idhidhimikile ayehe. 

15Kotokeni, kwaa kale nando omuntu ta galulile mukwawo uuwinayi, ihe 

lalakaneneni aluhe okuningilathana uuwanawa noku u ningila wo aantu ayehe. 

16Nyanyukweni aluhe, 

17galikaneni aluhe, 

18panduleni aluhe. Shika osho Kalunga a hala, mu ninge mokukala kweni muKristus 

Jesus. 

19Inamu keelela Ombepo Ondjapuki, 

20inamu dhina omahunganeko. 

21Konakoneni iinima ayihe; dhiginineni shoka oshiwanawa, 

22ne mu yande uuwinayi kehe. 

23Kalunga kombili na yapule okukala kweni akuhe ye ne mu gamene, opo ombepo, 

omwenyo nolutu yi kale yaa na nando oshipo sigo okokugaluka kwOmuwa gwetu 

Jesus Kristus. 

24Ngoka he mu ithana, ote ke shi gwanitha, oshoka oye omwiinekelwa. 

25Aamwameme, tu galikanenii wo. 

26Kundilii po ooitaali ayehe nohole yaamwayinathana. 

27Otandi mu kumagidha palombwelo lyOmuwa, ontumwafo ndjika mu yi leshele 

ooitaali ayehe. 

28Esilohenda lyOmuwa gwetu Jesus Kristus nali kale nane. 

2 AATESSALONIKA 

2 AATESSALONIKA 1 

1Ontumwafo ndjika oya zi kuPaulus, Silvanus naTimoteus. Oya nyolelwa egongalo 

lyomuTessalonika, lyaantu yaKalunga Tate noyOmuwa Jesus Kristus. 

2Silweni ohenda ne mu kale mu na ombili yaKalunga Tate noyOmuwa Jesus Kristus. 

Epangulo lyopokugaluka kwaKristus 

3Aamwameme, tse otu na okuhambelela Kalunga aluhe omolweni. Osho opala, tu shi 

ninge, oshoka eitaalo lyeni otali koko nohole yeni yokuholathana otayi indjipala 

noonkondo. 

4Onkee ano tse momagongalo gaKalunga ohatu itanga molweni. Tse otatu mu 

itangele, sho hamu idhidhimike nomwa dhiginina eitaalo momatidhagano 

nomomahepeko ngoka hage mu adha. 

5Shika otashi holola kutya epangulo lyaKalunga olyo eyuuki, oshoka kehulilo 

lyaambika ayihe, Kalunga ote ke mu ninga mwoopalela Oshilongo she, shoka tamu 

shi hepekelwa. 

6Oshoka Kalunga oha longo shoka shu uka; ota ka galulila omahepeko kombanda 

yaamboka ya li ye mu hepeke, 

7no te ke mu pa evululuko pamwe natse. Oye ote ke shi ninga, uuna Omuwa Jesus ta 

ka za megulu pamwe naayengeli ye aanankondo. 

8Oye ote ke ya momulilo gwa hwama okugeela mboka inaa tseya Kalunga naamboka 

inaa vulika kelaka etoye tali popi Omuwa gwetu Jesus. 

9Oyo otaa ka adhika kegeelo lyehanagulo lyaaluhe, ndyoka tali ke ya kaleka kokule 

naKalunga nonesimano lyoonkondo dhe. 

10Ihe aantu ye otaye ke mu hambelela nooitaali ayehe otaye mu tanga esiku ndyoka te 

ya. Nena nane wo otamu ka kala mongundu yawo, oshoka omwi itaala elaka ndyoka 

twe li mu uvithile. 

11Onkee ano tse ohatu mu galikanene aluhe. Otatu galikana Kalunga, e mu ukithe 

paithano ndyoka e mu ithanena. Oye ne mu pe oonkondo nehalo lyokulonga 

uuwanawa nolyokutsakanitha iilonga yeni yomeitaalo. 

12Osho ngeyi mokusimaneka edhina lyOmuwa gwetu Jesus naye wo ote ke mu 

simaneka omolwesilohenda lyaKalunga ketu nolyOmuwa Jesus Kristus. 

2 AATESSALONIKA 2 

Eholoko lyaMwiinayi 

1Mpaka otandi popi kombinga yokugaluka kwOmuwa gwetu Jesus Kristus 

nokombinga yoku ka gongelwa kwetu, tu ka kale puye. Aamwameme, otandi mu 

indile, 

2inamu etha, mu piyaganekwe nuupu nenge mu tilithwe koohapu tadhi ti kutya esiku 

lyOmuwa olye ya nale. Inamu itaala oohapu dha tya ngaaka, nando dhi kale dhi 

ikwatelela mehunganeko lyontumba nenge moshipopiwa nenge montumwafo ya zi 

kutse aniwa. 

3Inamu etha, mu fundjalekwe nando okulye. Oshoka esiku ndyoka itali ya, manga 

aantu oyendji inaa tsa ondumbo naKalunga nomanga Mwiinayi mwene, ngoka i 

ilongela oheli, inaa holoka. 

4Oye ota ka kondjitha ayihe mbyoka hayi ithanwa naKalunga nenge iiyapuki. Ote ki 

inenepekela iinima ayihe nota ka kuutumba motempeli yaKalunga e ti iluku Kalunga. 

5Otamu dhimbulukwa tuu? Ayihe mbika onde yi mu lombwelele, manga nda li pune. 

6Ihe sigo onena ope na shoka tashi keelele oshinima shika shaa ningwe, nane omwa 

tseya kutya oshike. Onkee ano Mwiinayi ota ka holoka pethimbo lye mu opalela. 

7Uukolokoshi we otau longo nokuli meholamo, ihe shoka tashi ka ningwa po, itashi 

ningwa, manga pu na ngoka e shi keelela. 

8Nena Mwiinayi ngoka ota ka holoka, ihe Omuwa Jesus, uuna te ya, ote ke mu 

dhipaga nomuku gwomokana ke e te mu hanagula po neadhimo lyeholoko lye. 

9Mwiinayi ngoka ote ke ya e na oonkondo dhaSatana nota ka longa iikumithalonga, 

omandhindhiliko niilongankondo yiifundja yoludhi kehe, 

10nota ka longitha omakoto okupukitha mboka ye li mondjila ndjoka yu uka mekano. 

Oyo otaa ka kana, oshoka inaa taamba ohole noshili yoku ya hupitha. 

11Onkee ano Kalunga ote ke ya tumina epukitho edhigu, opo yi itaale iifundja. 

12Nena ayehe mboka ya hokwa uulunde noinaa hala okwiitaala oshili, otaa ka 

pangulwa. 

Omwa hogololelwa ehupitho 

13Aamwameme naaholike yOmuwa, tse otu na okuhambelela Kalunga aluhe 

omolweni. Oshoka Kalunga okwe mu hogolola petameko, mu hupithwe. Oye okwe 

mu ningi aantu ye aayapuki koonkondo dhOmbepo nokokwiitaala kweni oshili. 

14Kalunga okwe mu ithana nelaka etoye ndyoka twe li mu uvithile. Oye okwe mu 

ithana, mu kale mu na oshitopolwa meadhimo lyOmuwa gwetu Jesus Kristus. 

15Onkee ano aamwameme, kaleni mwi ikolelela mwa dhiginina omalongo ngoka twe 

ge mu longo momauvitho nomontumwafo yetu. 

16Omuwa gwetu Jesus Kristus mwene naKalunga Tate yetu, ngoka e tu hole nokwe tu 

pa kesilohenda lye omukumo gwaaluhe netegameno ewanawa, 

17ne mu tse omukumo ye ne mu koleke, mu longe nomu popye ashike shoka 

oshiwanawa. 

2 AATESSALONIKA 3 

Tu galikaneneni 

1Hugunina, aamwameme, tu galikaneneni, opo oohapu dhOmuwa dhi taandele mbala 

nodhi simanekwe, ngashika naanaa mokati keni. 

2Galikaneni wo, Kalunga e tu hupithe maantu aadhudhu naawinayi, oshoka haantu 

ayehe yi itaala elaka lye. 

3Ihe Omuwa oye omwiinekelwa, oye ote mu koleke e te mu gamene kuuwinayi. 

4Omuwa ne tu pe einekelo mune. Otu shi shi kutya ohamu longo, ngaashi twe mu 

lombwele, notamu ke shi ninga nokomeho. 

5Omuwa na thikithe oomwenyo dheni mohole yokuhola Kalunga nomeidhidhimiko 

lyaKristus. 

Inamu kala aananyalo 

6Aamwameme, otatu mu lombwele medhina lyOmuwa Jesus Kristus: Ikalekeni 

kokule naantu mboka inaa hala okulonga sha noitaa landula omakumagidho getu. 

7Ne omwa tseya nawa kutya omu na okulonga, ngaashi twe mu pe oshiholelwa. Tse 

inatu kala aananyalo mokati keni. 

8Inatu taamba nando okulya iikwatha yasha inaatu yi futila. Ihe otwa longo 

nokwiihepeka uusiku nomutenya, opo twaa etele nando ogumwe gwomune 

uupyakadhi. 

9Shika inatu shi ninga ando, sho twaa na epitikilo lyokukala tatu kwathwa kune, ihe 

otwe shi ningi, opo tu mu pe oshiholelwa. 

10Sho twa li pune, otwe mu lombwele tatu ti: “Ngoka inaa hala okulonga, ina ethiwa a 

lye.” 

11Otatu popi ngeyi, oshoka otu uvu kutya mokati keni omu na aantu aananyalo inaa 

hala okulonga sha, ihe oye na owala ethimbo lyokwiitula miinima yayakwawo. 

12Medhina lyOmuwa Jesus Kristus otatu ganda nokukumagidha aantu ya tya ngeyi, 

naa kale ya ngungumana e taa longo, yi imonene iipalutha. 

13Aamwameme inamu vulwa okulonga uuwanawa. 

14Otashi vulika ku na gumwe ngoka inaa hala okuvulika kelaka ndyoka twe mu 

tumine montumwafo ndjika. Ngele oku na omuntu a tya ngaaka, mu konekeni ne 

inamu endathana naye, opo a se ohoni. 

15Ihe inamu mu tala omutondi gweni, ihe mu pukululeni ongomumwanyoko. 

Omakundo 



1894 

 

Ombiimbeli Ondjapuki 
@ 2008, Bible Society in Namibia. 

 

 

 

 

16Omuwa ngoka oluthithiya lwombili yetu, ne mu pe aluhe ombili pamikalo adhihe. 

Omuwa na kale pamwe nane amuhe. 

17Otandi nyola ngeyi noshikaha shandje mwene: Omakundo ga zi kuPaulus. Nguka 

ogwo omukalo gwandje gwokushaina ontumwafo kehe; osho handi nyola ngaaka. 

18Esilohenda lyOmuwa gwetu Jesus Kristus nali kale nane amuhe. 

  



1895 

 

Ombiimbeli Ondjapuki 
@ 2008, Bible Society in Namibia. 

 

 

 

 

1 TIMOTEUS 

1 TIMOTEUS 1 

1Ontumwafo ndjika oya zi kuPaulus, omuyapostoli gwaJesus Kristus, opalombwelo 

lyaKalunga, omuhupithi gwetu, nolyaJesus Kristus, etegameno lyetu. 

2Oya nyolelwa Timoteus, omumwandjelela meitaalo. Esilohenda, ontalanteni nombili 

yaKalunga Tate noyOmuwa gwetu Jesus Kristus nayi kale nangoye. 

Okukotokela omalongo ga puka 

3Sho nda li mondjila yokuuka kuMakedonia, onda li nde ku lombwele kutya onda 

hala u kale muEfeso, opo u indike aantu mboka ye li mo taa longo omalongo ga puka. 

4Ya lombwela ano, ye ethe po oongano dhawo nomukalo gwawo gwokusimaneka 

oondjokonona dhomadhina goohekulu, oshoka iinima ya tya ngeyi otayi eta owala 

omaludhi. Oyo inayi opalela edhiladhilo lyaKalunga, ndyoka tali tseyika mokwiitaala. 

5Elalakano lyekumagidho ndika olyo oku ya penduthila ohole tayi zi momwenyo gwa 

yela, meiyuvo ewanawa nomeitaalo lyashili. 

6Aantu yamwe oya za mo miinima mbika e tayi ipukitha nomapopyagano guugoya. 

7Oyo oya hala okukala aalongi yompango yaKalunga, nando kaa uvite ko shoka taa 

popi naashoka taa ludhike. 

8Tse otu shi shi kutya ompango oyo ombwanawa, ngele tayi longithwa pamukalo 

ngoka yi na okulongithwa. 

9Otu na okutseya kutya oompango ihadhi ningilwa aantu mboka haa longo 

uuwanawa, ihe aayoni naakolokoshi, aakeenakonasha naKalunga naalunde, mboka 

kaaye na eiyapulo nuukwambepo, aadhipagi yoohe nooyina nosho wo aadhipagi 

yalwe, 

10aahondeli, omashenge naalali nomashenge, aayakipo yaantu, aafundja naamboka 

haa gana iifundja nenge haa ningi shoka inaashi tsa kumwe nelongo ndyoka lyu uka. 

11Elongo lyu uka otali monika mevaangeli ndyoka nde li pewa, ndi li uvithe, elaka 

etoye lya zi kuKalunga keadhimo nomulalekwa nuuyamba. 

Ehambelelo molwesilohenda lyaKalunga 

12Ngame otandi hambelele Jesus Kristus, Omuwa gwetu, sho a pe ndje oonkondo 

dhokulonga oshilonga shandje. Otandi mu hambelele, sho a tala ndje kutya otandi 

vulu oku mu longela, e ta tula ndje miilonga ye, 

13nando ngame onda li nale handi mu popi nayi, nde mu tidhagana nonde mu sheke. 

Ihe Kalunga okwa sile ndje ohenda, oshoka onda li inaandi itaala nokanda li ndi shi 

wo shoka te ningi. 

14Omuwa gwetu okwa hololele ndje esilohenda lye lya gwanenena nokwa pe ndje 

eitaalo nohole mbyoka tu yi na muukumwe naKristus Jesus. 

15Ohapu ndjika oyoshili noyi shilela okutaambwa nokwiitaalwa: Jesus Kristus okwe 

ya muuyuni, a hupithe aalunde, nangame omulunde omunene ndi vule aalunde ayehe. 

16Onda hala ndi tye: Kalunga okwa sile ndje ohenda, opo Jesus Kristus a holole 

mungame komeho gaayehe eidhidhimiko lye alihe lyokwiidhidhimikila ndje. Ngame 

onda ningi oshiholelwa shaayehe mboka taye ke mu itaala, ya mone omwenyo 

gwaaluhe. 

17Kalunga awike, omukwaniilwa gwaaluhe, ngoka kee na ehulilo noiha monika, na 

hambelelwe ye na simanekwe aluheluhe! Amen. 

18Omumwandje Timoteus, otandi ku pe oshilonga shika shokukumagidha opahapu 

dhehunganeko ndyoka lyonale lye ku popi. Oohapu dhehunganeko ndyoka nadhi 

ninge omatati goye, u kondje ekondjo lya mana mo. 

19Dhiginina eitaalo neiyuvo lya yela. Aantu yamwe inaa vulika keiyuvo lyawo, onkee 

oya teya omutenge gwolweendo lweitaalo lyawo. 

20Mongundu yawo omu na Himeneus naAleksander, mboka nde ya gandja miikaha 

yaSatana, opo shi ya longe, yaa sheke we Kalunga. 

1 TIMOTEUS 2 

Melongelokalunga 

1Omakumagidho gandje ogo ngaka: Tangotango naku ningwe omaindilo, 

omagalikano, omagalikaneno nomahambelelo koshipala shaKalunga omolwaantu 

ayehe. 

2Naku galikanenwe aakwaniilwa naapangeli ayehe, opo tu kale nokukala kwa 

ngungumana nokwombili mokusimaneka Kalunga akuhe nomikalo omiwanawa. 

3Shika osho oshiwanawa nosho opalela Kalunga, omuhupithi gwetu, 

4ngoka a hala, aantu ayehe ya hupithwe noya tseye oshili. 

5Oshoka Kalunga ogumwe awike, naangoka a hanganitha aantu naKalunga, ogumwe, 

omuntu Jesus Kristus, 

6ngoka i igandja, a ninge iikulila yaantu ayehe. Shika osha ningwa pethimbo lyo 

opala, oshoka Kalunga okwa li a hala aantu ayehe ya hupithwe. 

7Onkee ano ngame onda tumwa, ndi ninge omuyapostoli nomulongi mokati kaapagani 

nondi uvithe elaka tali popi eitaalo noshili. Otandi popi oshili, ite fundju. 

8Onda hala, aalumentu ya galikane akuhe nokuyelutha omaako gawo pombanda yaa 

na uutondwe nomalimbililo. 

9Onda hala wo, aakiintu ya dhiladhile nawa kombinga yomizalo dhawo, yo ya zale 

oonguwo dhi shi kutalwa nodha yogoka. Inaa panda omafufu ya zalekwe oombandi 

dhiingoli nomagwe taga adhima nenge oonguwo dhi na ondilo. 

10Peha lyaambika kaleni mu udha iilonga iiwanawa, ngaashi sho opalela aakiintu 

ooitaali. 

11Melongelokalunga aakiintu naa pulakene ya mwena nokuvulika kelandulathano. 

12Ngame itandi pitika, aakiintu ya ninge aalongihapu nenge ya pangele aalumentu, ihe 

naa kale ya mwena. 

13Oshoka Adam oye a shitwa tango e taku landula ihe Eva. 

14Adam haye a pukithwa, ihe omukiintu oye a pukithwa nokwa yono oshipango 

shaKalunga. 

15Ano omukiintu ota ka hupithwa omolwokuvala uunona, ihe ongele ta dhiginine 

eitaalo, ohole yopakriste neiyapulo. 

1 TIMOTEUS 3 

Aawiliki yegongalo lyaKalunga 

1Ohapu oyoshili ndjoka tayi ti: Omulumentu ngoka a hala okuninga omuwiliki 

gwegongalo lyaKalunga, oye okwa hala oshilonga oshiwanawalela. 

2Ihe oye oku na okukala omulumentu kee na oshipo; e na omukiintu gumwe awike, 

omwiidhiliki, hi ikwata nawa, e na elandulathano noha yakula aayenda megumbo lye. 

Oku na okukala wo ta vulu okulonga aantu;  

3hankolwi nenge omupwidhi, ihe oku na engungumano nombili ye ke na okahalu 

kiimaliwa. 

4Oye oku na okukala omulumentu e shi okukala nawa naanegumbo lye noku shi 

okuputudha oyana, ya kale ye na evuliko nesimaneko. 

5Oshoka omulumentu ngoka kee shi, nkene e na okukala naanegumbo lye, ota vulu 

ngiini okulela egongalo lyaKalunga? 

6Oye ke na okukala omuntu ngoka, opo a ningi omukriste, opo kaa inenepeke e ta 

geelwa, ngaashi omuhindadhi a ningwa. 

7Oye oku na okukala omulumentu ha popilwa muuwanawa nokumboka yaa shi 

aakriste, opo kaa ishekithe ye kaa ye momwigo gwomuhindadhi. 

Aayakuli yegongalo 

8Aayakuli yegongalo oye na okukala ye na omikalo omiwanawa noyaa na iifundja; 

kaye shi oonkolwi nenge nalwiho mokulikola. 

9Oyo oye na okudhiginina neiyuvo lya yela oshili ya hololwa meitaalo. 

10Aantu ya tya ngaaka oye na okukonakonwa tango, ngele otaa vulu tuu okuya 

moshilonga. 

11Aakiintu yawo naa kale ye na omikalo omiwanawa noyaa na oluhoko. Naa kale 

aaidhiliki noye na oshili miinima ayihe. 

12Omuyakuli gwegongalo oku na okukala e na omukiintu gumwe noku shi okulela 

nawa oyana naanegumbo lye. 

13Mboka taa longo iilonga yawo nawa, otaa imonene esimano notaa vulu okukala 

nuulaadhi mokwiitaala Jesus Kristus. 

Oshiholekwa oshinene 

14Moku ku nyolela ontumwafo ndjika ondi na etegelelo lyokuya kungoye mbala. 

15Ihe ngele inandi ya mbala, ontumwafo ndjika otayi ku tseyithile, nkene tu na 

okwiikwata nawa megumbo lyaKalunga. Egumbo ndika olyo egongalo lyaKalunga 

omunamwenyo. Olyo ongundhi nekankameno okukoleka oshili. 

16Kaku na ngoka ta vulu okuludhika uunene woshiholekwa sheitaalo lyetu: Jesus 

Kristus okwa holoka molupe lwomuntu, Ombepo oye mu holola omunashili nokwa 

holokele aayengeli. Oye oku uvithwa mokati kiigwana, okwi itaalwa muuyuni nokwa 

yeluthilwa megulu. 

1 TIMOTEUS 4 

Aalongi aafundja 

1Ombepo Ondjapuki ote shi popi sha yela kutya komasiku gokomeho aantu yamwe 

otaa ke etha eitaalo. Oyo otaa ka vulika koombepo dhiifundja notaa ka landula 

omalongo goompwidhuli. 

2Omalongo ga tya ngeyi otaga zi maantu aanamakoto naafundja, oomboka ye na 

eiyuvo lya sa, ongolya fikwa noshiyela sha hanya. 

3Aantu ya tya ngeyi ohaa indike okuhokana nosho wo okulya iikulya yontumba 

noyongandi. Ihe Kalunga okwa shiti iikulya mbika, yi liwe kooitaali nokumboka ya 

tseya oshili noku mu hambelela. 

4Ashihe shoka sha shitwa kuKalunga, osho shiwanawa; inashi ekelwahi, ihe nashi 

taambwe nokuhambelela Kalunga. 

5Oshoka oohapu dhaKalunga negalikano oyo tayi shi taambitha kuKalunga. 

Omuyakuli omwaanawa gwaJesus Kristus 

6Ngele to longo yakweni omalombwelo ngano, nena oto talwa omuyakuli 

omwaanawa gwaJesus Kristus. Oto mono ihe eitaalo moohapu nomelongo lyu uka, 

ngaashi wa kala mulyo. 

7Onkee ano yanda oongano itaadhi popi Kalunga nodhaa na ekwatho lyasha. Ihe 

iputudha, u kale ho simaneke Kalunga. 

8Eidheulo lyopalutu oli na ekwatho eshona lyowala, ihe okusimaneka Kalunga otaku 

kwatha miinima ayihe, oshoka omo mu na euvaneko lyomwenyo ngashingeyi 

nokonakuyiwa. 

9Ohapu ndjika oyoshili, onkee oyi shi kutaambwa nokwiitaalwa. 

10Shika osho tatu kondjele notatu shi ihepekele, oshoka otwi inekela Kalunga 

omunamwenyo, Omuhupithi gwaantu ayehe, unene gwaamboka ooitaali. 

11Ano ya lombwela, u ya longe iinima mbika ayihe. 

12Inapu kala nando ogumwe te ku dhini molwaasho omugundjuka, ihe kala 

omuholelwa kooitaali moohapu, momikalo, mohole, meitaalo nomuuyogoki. 

13Longitha ethimbo lyoye mokulesha Omanyolo omayapuki montaneho yaayehe, 

mokuuvitha nomokulonga aantu, sigo tandi ya. 

14Ino hepitha omagano gopambepo ge li mungoye, ngoka we ga pewa, aahunganeki 

sho ya popi elaka lyaKalunga, naakuluntu sho ye ku tenteke iikaha yawo. 

15Iinima mbika yi ninga ano, ngoye wi itule mo muyo, opo okuhuma kwoye komeho 

ku monike kwaayehe. 

16Itonatela ano mwene nosho wo elongo lyoye. Iinima mbika yi dhiginina, oshoka 

ngele to shi ningi, oto ihupitha nosho wo mboka taye ku pulakene. 

1 TIMOTEUS 5 

Oshinakugwanithwa mokati kooitaali 

1Ino ganda omusamane omukokele, ihe mu popitha ongaho. Aalumentu aagundjuka 

kala nayo ongaamwanyoko, 

2naakulukadhi ongoonyokokulu naakiintu aagundjuka ongaamwanyoko omuuyogoki 

auhe. 

3Simaneka aaselekadhi, oomboka aaselekadhilela. 

4Omuselekadhi ngoka e na oyana nenge aatekulu, naa ilonge okukwatha aakuluntu 

yawo nooyinakulu paukriste. “Kayuhwena hadhela nyoko, nyoko onale e ku hadhele,” 

oshoka osho ehalo lyaKalunga. 

5Omukiintu omuselekadhilela ngoka kee na nando omusilishimpwiyu, ohi inekele 

Kalunga ye e ta dhiginine okugalikana noku mu indila ekwatho omutenya nuusiku. 

6Ihe omuselekadhi ngoka ti iyethele natango muuhalu we, oye okwa sa, nonando na 

kale e na omwenyo. 

7Ya lombwela eutho ndika, opo kwaa kale nando omuntu te ya pe uusama. 

8Ihe ngele ope na omuntu ngoka itaa sile aanezimo lye oshimpwiyu, unene 

aanegumbo lye, oye okwi idhimbike eitaalo nomwiinayi e vulike komupagani. 



1900 

 

Ombiimbeli Ondjapuki 
@ 2008, Bible Society in Namibia. 

 

 

 

 

9Omuselekadhi ngoka e na oomvula dhaa vule omilongo hamano, ita vulu 

okuyalulilwa komwaalu gwaaselekadhi ooyakwawo. Ihe omuselekadhi a tya ngaaka 

oku na wo okukala a hokanwa lumwe aluke, 

10nokwa popiwa a longa iilonga iiwanawa: a putudha nawa oyana, a yakula aayenda 

megumbo lye, a yoga oompadhi dhaantu yaKalunga, a kwatha mboka ye li muudhigu 

nokwiigandjela oshilonga kehe oshiwanawa. 

11Aaselekadhi aagundjuka inaaya yalulilwa komwaalu nguka, oshoka uuhalu wawo 

otau ya thiminike okuya moondjokana. Oyo otaa gamuka kuKristus, 

12e taa kala ye na oondjo, sho inaa gwanitha euvaneko lyawo lyotango. 

13Otaa igilile wo okukala monyalo nokweendagula nomagumbo, ihe unene otaa igilile 

okupopyagana, okwiitula miinima yaantu nokupopya iinima mbyoka itaayi pumbwa 

okupopiwa. 

14Onkee onda hala, aaselekadhi aagundjuka ya hokanwe, ya vale aanona noya 

dhiginine okukala nawa nomagumbo gawo, opo yaa pe aanandumbo natse ompito 

yoku tu popila muuwinayi. 

15Oshoka aaselekadhi yamwe oya puka nokuli e taa landula Satana. 

16Ihe ngele oku na omukiintu omwiitaali e na aaselekadhi megumbo lye, ne ya sile 

oshimpwiyu, opo egongalo kaali tsikwe omutenge lyo li vule okusila aaselekadhilela 

oshimpwiyu. 

17Aakuluntu yegongalo mboka ya monika aadhiginini miilonga yawo, oyi ilongela 

okusimanekwa, unene mboka haa ihepeke mokuuvitha nomokulonga aantu. 

18Oshoka enyolo otali ti: “Ino manga okana konani ndjoka tayi yungula 

nokulyatagulithwa iilya molupale; ” na: “Omulongi okwi ilongela okupewa ondjambi 

ye.” 

19Omukuluntu gwegongalo ngele ta tamanekwa, ino zimina oohapu ndhoka, manga 

kaapu na oonzapo yaali nenge yatatu. 

20Mboka taa yono, ya ganda montaneho yegongalo, opo yakwawo ya tile okuyona. 

21Otandi ku ganitha koshipala shaKalunga noshaJesus Kristus nomontaneho 

yaayengeli aayapuki: Dhiginina elongo ndika, waa kale nando nontondo nenge 

nondhipi mwaayihe mbyoka to yi ningi. 

22Ino endelela okutenteka omuntu iikaha yoye omolwoshilonga shOmuwa. Ino 

kwatathana noondjo dhaantu yalwe; ikaleka wa yela. 

23Ino nwa we omeya ageke, ihe kala ho nu omaviinu omashona omoluuwehame 

womela lyoye. 

24Oondjo dhaantu yamwe odhi igalala nale, notadhi ya tetekele okuya mepangulo, ihe 

dhayamwe otadhi ka holoka owala komeho. 

25Osho ngeyi iilonga ayihe iiwanawa oyi li puuyelele, naambyoka wo inaayi holoka, 

itayi kala aluhe ya holama. 

1 TIMOTEUS 6 

1Aapika naa simaneke ooyene yawo, opo edhina lyaKalunga nelongo lyetu lyaa 

shekwe. 

2Aapika mboka ye na ooyene ooitaali, inaye ya dhina, oshoka ayehe otaa talwa 

aamwayinathana. Ihe naye ya longele nomwenyo omwaanawa, oshoka oyo ooitaali 

pamwe nayo aaholike. 

Elongo lya puka neliko lyashili 

Ano ou na okulonga nokuuvitha iinima mbika. 

3Ihe ngoka ta longo elongo li ili ye ina taamba oohapu dhoshili dhOmuwa gwetu 

Jesus Kristus nosho wo elongo lyashili, 

4okwa kwatwa kuuntsa nokokwaashisha. Oye ota hingwa kehalo ewinayi tali fala 

momaludhikithathano nomomatompathano, moka hamu zi efupa, oontamanana, 

omashekathano nomalundilathano. 

5Aantu mboka yaa na oondunge noihaa landula oshili, oye hole aluhe okuludhika. 

Oyo otaa dhiladhila kutya uukriste owo olunza lweliko. 

6Eeno, uukriste owo shili eliko enene, ihe ongele wa gwana naashoka u shi na. 

7Muuyuni inatu ya mo nando onasha, osho wo itatu vulu okuza mo nasha. 

8Onkee ano natu kale twa gwana, ngele otu na iikulya nomizalo. 

9Ihe mboka ya hala okuninga aayamba, otaa gwile memakelo. Oyo otaa yulwa 

kuuhalu uuwinayi wuugoya mboka tau ya fala moshiponga nomekano. 

10Oshoka mohole yeliko omo tamu zi uukolokoshi auhe. Aantu oyendji sho ya 

lalakanene eliko, oya puka mo mondjila yeitaalo noya yono po oomwenyo dhawo 

niimpwiyu oyindji. 

Omakumagidho 

11Onkee ano ngoye omuntu gwaKalunga, yanda iinima ayihe ya tya ngeyi. 

Lalakanena uuyuuki, esimanekokalunga, eitaalo, ohole, eidhidhimiko nombili. 

12Matuka methigathano ewanawa lyeitaalo, u hakane omwenyo gwaaluhe, ngoka we 

gu ithanenwa kuKalunga, sho wa hempulula ehempululo ewanawa lyeitaalo 

montaneho yoonzapo oyendji. 

13Koshipala shaKalunga, ngoka ha tula iinima ayihe omwenyo noshaJesus Kristus, 

ngoka a hempulula ehempululo ewanawa koshipala shaPontius Pilatus, otandi ku 

kumagidha: 

14Vulika koshipango, u kale wa yogoka nowaa na oshipo sigo esiku Omuwa gwetu 

Jesus Kristus ta ka holoka. 

15Eholoko lye otali ka etwa po kuKalunga pethimbo lyo opala, omulalekwa 

nuuyamba nOmupangeli awike, Omukwaniilwa gwaakwaniilwa nOmuwa gwaawa. 

16Oye awike ihaa si; a kala muuyelele itaau wapa okuyiwa. Kaku na nando omuntu e 

mu mona nokaku na nando omuntu ta vulu oku mu tala. Oye na simanekwe ye na 

pangele aluheluhe! Amen. 

17Kumagidha aayamba yeliko lyokombanda yevi, yaa inenepeke yo yaa inekele 

iinima mbyoka tayi hulu po, ihe naa inekele Kalunga ngoka he tu pe iinima ayihe kee 

na uuluya. 

18Ya kumagidhila okulonga uuwanawa, ya ninge aayamba yiilonga iiwanawa, haa 

gandja nohaa topolele yalwe momaliko gawo. 

19Osho ngeyi otayi igongelele eliko ndyoka tali ka ninga ekankameno lya kola 

konakuyiwa. Nena otaa vulu okwiimonena okukalamwenyo kwashili. 

20Timoteus, pungula nawa shoka we shi pewa. Yanda omapopyagano ga nyata 

nomaludhiko guunongo wuugoya, ngaashi aantu yamwe haye u tala owo oondunge. 

21Oshoka yamwe mboka ya ti kutya oye na uunongo wa tya ngaaka, oyi iteka eitaalo. 

Esilohenda lyaKalunga nali kale nane amuhe. 

2 TIMOTEUS 

2 TIMOTEUS 1 

1Paulus, omuyapostoli gwaJesus Kristus pahalo lyaKalunga nomutumwa okuhokolola 

omwenyo ngoka twe gu uvanekelwa muukumwe naKristus Jesus, 

2ota nyolele omwana omuholike Timoteus. Esilohenda, ontalanteni nombili 

yaKalunga Tate noyOmuwa gwetu Jesus Kristus nayi kale nangoye. 

Ehambelelo nomukumo 

3Otandi hambelele Kalunga ngoka handi mu longele neiyuvo lya yela ongaashi ootate 

wo. Otandi hambelele, sho handi ku dhimbulukwa aluhe uusiku nomutenya 

momagalikano gandje. 

4Otandi dhimbulukwa oluhodhi lwoye nonda hala oku ku talela po, opo ndi 

nyanyukwe. 

5Itandi dhimbwa, nkene eitaalo lyoye lya kola, ongaandyoka lyanyokokulu Loide 

nolyanyoko Eunike. 

6Onkee ano otandi ku dhimbulutha, u longithe omagano ngoka we ga pewa 

kuKalunga, sho nde ku tenteke iikaha. 

7Oshoka Kalunga ine tu pa Ombepo yoku tu ninga aambanda, ihe okwe tu pe Ombepo 

ye yoku tu pa oonkondo, ohole neikwatonawa. 

8Ino sa ohoni okuhokolola Omuwa gwetu nangame wo, ngoka nda kwatwa omolwe. 

Onkee ano nangoye wo ou na ompito yokukala momahepeko omolwevaangeli, 

oshoka Kalunga ote ku pe oonkondo dhoku ga idhidhimikila. 

9Kalunga okwe tu hupitha nokwe tu ithana, tu ninge aantu ye, hamolwiilonga yetu, 

ihe opahalo nopasilohenda lye. Esilohenda ndyoka e li tu pe nale petameko 

lyomathimbo omolwaJesus Kristus, 

10okwe li tu hololele ngashingeyi nokuya kwOmuhupithi gwetu Jesus Kristus. Kristus 

okwa shundula oonkondo dheso nokwa holola mevaangeli omwenyo gwaaluhe. 

11Kalunga okwa hogolola ndje, ndi kale omuyapostoli nomulongi gwokuuvitha elaka 

etoye. 

12Onkee omolwevaangeli onda adhika komahepeko ngoka. Ihe inandi li sa ohoni, 

oshoka ondi mu shi ngoka nde mu inekela. Ondi inekela lela kutya oye ota vulu 

okugamena oshilonga she shoka e shi inekelela ndje, sigo esiku ndyoka te ke ya. 

13Dhiginina oohapu dhoshili ndhoka nde dhi ku longo, dhi kale oshiholelwa shoye. 

Kala meitaalo nomohole ndjoka tatu yi adha muukumwe naKristus Jesus. 

14Dhiginina omagano omawanawa ngoka we ga pewa koonkondo dhOmbepo 

Ondjapuki, ngoka e li mutse. 

15Owa tseya kutya ayehe yomoshitopolwa shaAsia, ngaashi Figelus naHermogenes, 

oya thigi ndje po. 

16Omuwa na sile ohenda egumbo lyaOnesiforus, oshoka oye okwa hekeleke ndje 

olwindji. Oye ina sa ndje ohoni, sho ndi li mondholongo, 

17ihe sho a thiki muRoma, okwa tameke okukonga ndje mbala, sigo a mono ndje. 

18Omuwa ne mu kwathe, a ka mone esilohenda koshipala shOmuwa esiku ndyoka te 

ke ya. Ngoye owa tseya nawalela ashihe shoka e shi ningile ndje muEfeso. 

2 TIMOTEUS 2 

Omukwiita ofule gwaJesus Kristus 

1Mumwandje, ikolelela ano mesilohenda ndyoka tu li na muukumwe naKristus Jesus. 

2Dhiginina oohapu ndhoka u uvu tandi dhi uvitha montaneho yoonzapo oyendji. Dhi 

gandja kaantu ye shi kwiinekelwa, mboka taa vulu oku dhi longa yakwawo. 

3Idhidhimikila omahepeko ongomukwiita ofule gwaJesus Kristus. 

4Omukwiita ngoka e li molugodhi, ihi ipyakidhile noompumbwe dhilwe, oshoka 

okwa hala okwoopalela aluhe omuwiliki gwe. 

5Omumatuki kehe methigathano ita mono ondjambi, ngele ita vulika koompango. 

6Omunepya ngoka i ihepeke nokulonga epya lye, oku na okumona tango sha meteyo 

lyepya lye. 

7Dhiladhila nawa shoka tandi ku lombwele, oshoka Omuwa ote ke ku pa oondunge 

dhokuuva ko iinima ayihe mbika. 

8Dhimbulukwa Jesus Kristus, omunezimo lyaDavid ngoka a yumudhwa kuusi, 

ngaashi tashi popiwa kelaka etoye ndyoka tandi li uvitha. 

9Otandi hepekwa, sho tandi uvitha elaka etoye nonda mangwa nokuli 

ongomukolokoshi. Ihe oohapu dhaKalunga inadhi mangwa. 

10Onkee ano otandi idhidhimikile iinima ayihe, opo aahogololwa yaKalunga ya mone 

ehupitho neadhimo lyaaluhe ndyoka li li muKristus Jesus. 

11Ohapu ndjika oyoshili: “Ngele twa si pamwe naye, otatu ka kaleni wo tu na 

omwenyo pamwe naye. 

12Ngele tatu tsikileni okwiidhidhimika, otatu ka pangeleni wo pamwe naye. Ngele 

tatu mu idhimbike, naye wo ote ke tu idhimbika. 

13Ngele itatu kala aainekelwa, nena oye ota kala omwiinekelwa, oshoka ita vulu 

okwiifundjaleka.” 

Omulongihapu a hogololwa 

14Aakwanegongalo yaandjeni ya dhimbulutha iinima mbika, ngu u ya londodhe 

koshipala shaKalunga, yaa kale ye hole okuludhika. Omaludhi itaga eta uuwanawa 

washa, ihe otaga yono po owala aapulakeni. 

15Kambadhala, u kale omulongihapu a hokiwa kuKalunga, ongaangoka inaa sa ohoni 

iilonga ye noha longo aantu oshili ya yela yomoohapu dhaKalunga. 

16Yanda omapopyo ga nyata noguugoya, ngoka taga fala aantu kokule naKalunga. 

17Elongo lyawo olya fa ondhiya tayi kunya ko oontumba kolutu. Yaali yomaalongi 

mbaka oyo Himeneus naFiletus. 

18Yo oya puka mo mondjila yoshili notaa yono po eitaalo lyoyendji, sho taa popi 

kutya eyumuko lyaasi olya ningwa nale. 

19Ihe ekankameno ndyoka lya tungwa kuKalunga, olya kola noitali tenguka. 

Kekankameno ndika okwa nyolwa oohapu ndhika: “Omuwa oku ya shi mboka ye,” 

na: “Kehe ngoka ta tumbula edhina lyOmuwa, ne ethe uulunde.” 

20Megumbo enene omu na iiyaha nomatiti goludhi kehe: Yimwe oya ningwa 

moshisiliveli nomoshingoli, yimwe omiiti nomeloya, yimwe ohayi longithwa ashike 

omasiku gamwe niikwawo ohayi longithwa esiku kehe. 

21Ano ngele ku na ngoka ti iyoolola mo muuwinayi mbuka auhe, ota vulu 

okulongithwa miilonga yi na esimano. Oye okwa yapulwa, a kale oopalela mwene 

gwe nokwi ilongekidha okulongithwa moshilonga kehe oshiwanawa. 

22Yanda uuhalu womuugundjuka, lalakanena uuyuuki, eitaalo, ohole nombili pamwe 

naamboka ye na omitima dha yela nohaa pula ekwatho kOmuwa. 

23Yanda okuludhika kwa nika uugoya nokwaa na owino, oshoka iinima ya tya ngeyi 

ohayi hulile moontamanana. 

24Omumati gwOmuwa ita pumbwa okutamanana. Oye oku na okukala omulongi 

omwaanawa, omwiidhidhimiki, e na olukeno naayehe 

25noha pukulula aatamaneki ye nombili. Oshoka Kalunga ota vulu oku ya pa ompito 

yokwiitedhulula e taa tseya oshili. 

26Nena otaa papudhuka e taa manguluka mo momwigo gwaSatana, ngoka a li e ya 

manga e te ya vulikitha. 

2 TIMOTEUS 3 

Omathimbo gokehulilo 

1Dhimbulukwa aluhe kutya komasiku gokomeho otaku ke ya omathimbo omadhigu. 

2Aantu otaa ka kala nokwiihola, ye hole eliko, aainomi noye hole uuntsa. Otaa ka kala 

aasheki, ihaa vulika kaakuluntu yawo, ihaa pandula noya pota. 

3Oyo otaa ka kala yaa na olukeno nohenda, haa lundilathana, aapwidhi naadhudhu; 

otaa kala ye tonde uuwanawa. 

4Otaa kala aakotokeli, ihaa yawala, haa tuwalala noye hole iihulo peha lyokuhola 

Kalunga. 

5Oyo otaa ka kala ya fa haa simaneke Kalunga, ihe otaa idhimbike oonkondo dhe. 

Yanda aantu ya tya ngaaka. 

6Yamwe yomuyo ohaa gwayele momagumbo, haa kwata aakiintu mboka ya lolodhwa 

kuulunde nohaa endithwa kuuhalu womaludhi ogendji. 

7Aakiintu mbaka otaa kambadhala aluhe okwiilonga okutseya oshili, ihe oyo kaye na 

nando oompoka naa ke yi tseya. 

8Ngashika naanaa Jannes naJambres ya li ya tsile Moses ondumbo, osho wo naantu 

mbaka otaa tsu ondumbo noshili. Aalumentu mbaka oye na oondunge dha pilaala 

noya gwaya mo meitaalo. 

9Ihe kaye na nando oompoka naa ka huma komeho, oshoka aantu ayehe otaa ka mona 

uugoya wawo ngashika naanaa mbwiyaka waJannes naJambres. 

Omakumagidho 

10Ihe ngoye owa landula elongo lyandje, omikalo dhandje nelalakano lyandje; owa 

holele ndje meitaalo, meidhidhimiko, mohole nomomukumo, 

11mokutidhaganwa nomokuhepekwa. Ngoye owa tseya nawa, nkene nda li nda 

hepekwa noonkondo muAntiokia, muIkonium nomuListra. Ihe Omuwa okwa hupitha 

ndje mo mwaayihe mbika. 

12Ayehe mboka ya hala okulongela Kalunga nesimaneko muukumwe naKristus Jesus, 

otaa ka tidhaganwa. 

13Ihe aakolokoshi naafudhime otaa tsikile okuza muuwanawa yu uka muuwinayi, 

okupukitha yalwe nokwiipukitha wo yo yene. 

14Ngoye kombinga yoye kala mwaambyoka yoshili, ngaashi we yi longwa nowe yi 

itaala. Oshoka mboka ye yi ku longo, ou ya shi. 

15Owa tseya Omanyolo omayapuki okuza kuunona woye. Otaga vulu oku ku pa 

oondunge ndhoka tadhi ku thikitha mehupitho, sho wi itaala Jesus Kristus. 

16Oshoka Enyolo kehe olya nyolithwa kOmbepo yaKalunga noli na oshilonga 

shokulonga oshili, okukumagidha, okupukulula nokuulukila omuntu ondjila yu uka, 

17opo kehe ngoka ta longele Kalunga, a kale a gwana a pwa nokwoopalela oshilonga 

kehe oshiwanawa. 

2 TIMOTEUS 4 

1Otandi ku pula, u uvaneke koshipala shaKalunga noshaJesus Kristus, ngoka te ke ya 

Omukwaniilwa, a pangule aantu ayehe, aanamwenyo naasi. Otandi ku kumagidha, 

2u dhiginine okuuvitha pethimbo ewanawa nenge edhigu: pukulula, ganda, 

kumagidha, longa aantu neidhidhimiko alihe. 

3Oshoka ethimbo otali ke ya, uuna aantu taa ka kala inaa hala okupulakena elongo lyu 

uka. Ihe otaa ka landula uuhalu wawo yene notaa ki ikongela aalongi mboka taye ya 

lombwele oohapu tadhi nywitha omakutsi gawo. 

4Oyo otaa ke etha elongo lyoshili e taa gama koongano dhawo. 

5Ihe ngoye itonatela nawa miinima ayihe, idhidhimikila omahepeko, longa oshilonga 

shomuuvithi gwelaka etoye, gwanitha ayihe mokulongela Kalunga. 

6Ethimbo olya thika, ethimbo lyokuthiga po okukalamwenyo huka oli li popepi. 

7Methigathano ndika ondi itula mo nda mana mo. Onda matuka oshinano ashihe, onda 

dhiginina eitaalo. 

8Ngashingeyi ondjambi yesindano oya tegelela ndje. Kalunga, omupanguli omuyuuki, 

ota ka ninga ndje omuyuuki mesiku ndiyaka ongashika wo ayehe mboka ye na 

ondjuulukwe oku mu mona. 

Oohapu dhimwe 

9Kambadhala, u ye mbala kungame. 

10Oshoka Demas mokuhokwa uuyuni mbuka okwa thigi ndje po nokwa yi 

kuTessalonika. Kreskes okwa yi kuGalatia naTitus okuDalmatia. 

11Lukas oye awike a thigala pungame. Ngele to ya, etelela Markus, oshoka onde mu 

pumbwa, a kwathe ndje miilonga. 

12Tikikus onde mu tumu kuEfeso. 

13Etelela ombaikitha yandje nde yi thigi maandjaKarpus muTroas. Etelela wo 

omambo, unene omambo ngoka gopergamendi. 

14Aleksander omuhambudhi okwa hindi ndje nayi unene. Omuwa ote ke mu futila shi 

thike piilonga ye. 

15Nangoye wo kala we mu kotokela, oshoka okwa tsa ondumbo unene neuvitho lyetu. 

16Mokwiipopila kwandje lwotango kakwa li ku na nando omuntu a gama kungame; 

ayehe oye etha ndje. Onda hala, Kalunga kee shi ya yalulile. 

17Ihe Omuwa okwa kala pamwe nangame nokwa pe ndje oonkondo, onkee onda vulu 

okuuvithila aapagani ayehe, yu uve elaka etoye. Ihe onda hupithwa mokana konime. 

18Omuwa ota ka hupitha ndje kuuwinayi auhe e ta ka thikitha ndje mOshilongo she 

shomegulu. Oye na simanekwe aluhe sigo aluhe. Amen. 

Omakundo 

19Otandi kundu Priska naAkula noyaandjaOnesiforus. 

20Erastus oku li muKorinto, naTrofimus onde mu thigi muMileto, oshoka okwa li ta 

alukwa. 

21Kambadhala, u ye huka, manga okufu inaaku thika. Eubulus, Pudens, Linus, 

Klaudia nooitaali ayehe otaye ku kundile po. 

22Omuwa na kale pamwe nangoye. Esilohenda lyaKalunga nali kale nane amuhe. 

TITUS 

TITUS 1 

1Ontumwafo ndjika oya zi kuPaulus, omumati gwaKalunga nomuyapostoli gwaJesus 

Kristus. Ngame onda hogololwa nonda tumwa, ndi kwathele eitaalo lyaahogololwa 

yaKalunga noku ya thikitha moshili tayi zi meitaalo lyetu, 

2ndyoka li na ekankameno ketegameno lyomwenyo gwaaluhe. Kalunga ngoka ihaa 

fundju, okwe tu uvanekele omwenyo gwaaluhe, manga uuyuni inaau shitwa. 

3Euvaneko ndika okwe li holola pethimbo lyo opala mevaangeli nopalombwelo 

lyaKalunga, Omuhupithi gwetu, ngame ondi inekelelwa okuuvitha elaka ndika etoye. 

4Otandi nyolele Titus, omumwandjelela paitaalo lyetu limwe. Esilohenda nombili 

yaKalunga Tate noyOmukulili gwetu Jesus Kristus nayi kale nangoye. 

Titus ta longo muKreta 

5Onde ku thigi muKreta, opo u pongolole iinima mbyoka ya pumbwa okutulwa 

melandulathano nou hogolole aakuluntu yegongalo momukunda kehe. Dhimbulukwa 

omalombwelo gandje: 

6Omukuluntu gwegongalo oku na okukala kee na oshipo, e na owala omukiintu 

gumwe, oyana oye na okukala ooitaali, inaa uvikila uupwidhi nenge okwaavulika. 

7Omuwiliki gwegongalo oye omusilishimpwiyu megumbo lyaKalunga, ngoka e na 

okukala kee na oshipo, hamutuwalali, hamugeentu, hankolwi, hamupwidhi 

nohamukongi gweliko nomakoto. 

8Oye oku na okukala ha yakula aayenda, ha longo uuwanawa, hi ikwata nawa, 

omuyuuki, omuyapuki nomwiidhiliki. 

9Oye oku na okudhiginina ohapu ndjoka yi shi kwiinekelwa noya tsa kumwe nelongo 

lyetu. Pamukalo nguka ota ka vula ihe okutsa yalwe omukumo, ya kale melongo 

lyashili nokuholola omapuko gaamboka taye li kondjitha. 

10Oshoka unene mokati kaamboka ya zi meitaalo lyopaShijuda omu na aapopyagani 

oyendji, ihaa vulika notaa pukitha yalwe noongano dhawo. 

11Okupopya kwawo oku na okumwenekwa, oshoka otaa piyaganeke omagumbo 

nokuli nokulonga aantu shoka inaashi opala notaye shi ningi nelalakano lyokukonga 

eliko. Shika otashi sitha ohoni! 

12Omuhunganeki gumwe gwawo Omukreta okwa tile: “Omulumentu Omukreta oye 

omufundja noshilikama oshiwinayi. Oye oku li owala melalangali nomuufukedhi.” 

13Omukreta nguka okwa popi dhoshili. Onkee ano ou na oku ya ganda, opo ya taambe 

eitaalo lyu uka, 

14yo yaa ikwatelele koongano dhAajuda nokiipango yaantu mboka ye etha oshili. 

15Kehe shimwe osha yogoka kwaamboka ya yogoka muyo yene; ihe kaku na shoka 

sha yogoka kwaamboka ya nyata muyo yene noyaa shi ooitaali, oshoka omadhiladhilo 

gawo neiyuvo lyawo olya nyata. 

16Oyo otaa ti kutya oya tseya Kalunga, ihe iilonga yawo itayi shi holola. Okukala 

kwawo okwo iikungitha, ihaa vulika yo itaa vulu okulonga uuwanawa nando owasha. 

TITUS 2 

Elongo lyu uka 

1Ihe ngoye ou na okulonga palongo ndyoka lyu uka. 

2Lombwela aalumentu aakokele, ya kale aaidhiliki, aasimanekwa nohayi ikwata 

nawa; ya kale wo ye li nawa kombinga yeitaalo, yohole noyeidhidhimiko. 

3Osho wo lombwela oonekulu aakokele, ya kale nokukalamwenyo kwa yapuka. Kaye 

na okukala aahokoli nenge oombwiyi dhiikolitha. Oye na okulonga elongo lyu uka, 

4opo ya ulukile aakiintu aagundjuka, okuhola aalumentu yawo noyana, 

5ya kale haa ikwata nawa, aayogoki, ya ninge aakiintu ye shi kukala nawa 

nomagumbo, haa vulika kaalumentu yawo, opo kwaa kale nando omuntu ta sheke 

elaka lya za kuKalunga. 

6Osho wo kumagidha aalumentu aagundjuka, ya kale haa ikwata nawa. 

7Ihe ngoye ou na okukala omuholelwa miilonga iiwanawa. Longa aantu nomwenyo 

aguhe nowi itula mo. 

8Popya aluhe iitya itaayi ku tamanekitha, opo aakondjithi yoye ya sithwe ohoni, sho 

itaa vulu we oku tu popila muuwinayi. 

9Aapika naa vulike kooyene yawo noye ya nyanyudhe miinima ayihe. Kaye na oku ya 

yamukula 

10nenge okuyaka po omaliko gawo. Ihe oye na okuholola aluhe kutya oyo aawanawa 

naainekelwa, opo ya simanekithe elongo ndyoka tali popi Kalunga, Omuhupithi 

gwetu, mwaayihe mbyoka taye yi ningi. 

11Oshoka Kalunga okwa holola esilohenda lye, opo a hupithe aantu ayehe. 

12Esilohenda ndika otali tu longo, tu ethe okudhina Kalunga nuuhalu wuuyuni, tse tu 

kale muuyuni mbuka meikwatonawa, muuyuuki nomokusimaneka Kalunga, 

13sho twa tegelela notwa tegamena esiku lyelago, uuna eadhimo lyaKalunga ketu 

omunene nolyOmukulili Jesus Kristus tali ka holoka. 

14Oye okwi igandja meso omolwetu, opo e tu hupithe mo muuwinayi auhe ye e tu 

yelithe, tu ninge aantu ye mwene ya hala okulonga uuwanawa. 



1911 

 

Ombiimbeli Ondjapuki 
@ 2008, Bible Society in Namibia. 

 

 

 

 

15Iinima mbika ayihe yi longa aantu, ngu u longithe oonkondo adhihe ndhoka u dhi na 

mokutsa omukumo nomokupukulula mboka taa ku pulakene. Ino etha nando ogumwe 

gwawo, e ku dhine. 

TITUS 3 

Omikalo dhopakriste 

1Dhimbulutha aakwanegongalo yoye, ya kale haa vulika kaaleli nokaapangeli noya 

kale taa vulu okulonga uuwanawa kehe. 

2Ya lombwela, yaa popile ooyakwawo muuwinayi yo yaa tamanane, ihe ya kale ye na 

uukuume nolukeno naantu ayehe. 

3Oshoka natse wo otwa li nale twaa na oondunge, oonakwaavulika notwa li twa puka. 

Otwa li aapika yuuhalu womaludhi ogendji noyomolundundu. Otwa kala miilonga 

iiwinayi nomefupa. Otwa li twa tondika kuyalwe, tse twe ya tondo wo. 

4Ihe uuna uuwanawa nohole yaKalunga, Omuhupithi gwetu, ya holoka, 

5okwe tu hupitha. Hamolwiilonga ando yasha iiwanawa twe yi longo, aawe, ihe okwe 

shi ningi molwesilohenda lye alike. Oye okwe tu yogo meshasho nokwe tu valululitha 

kOmbepo Ondjapuki, tu ninge aantu aape. 

6Kalunga okwe tu tilile Ombepo Ondjapuki oyindji molwaJesus Kristus, Omuhupithi 

gwetu, 

7opo molwesilohenda lye tu ninge aayuuki koshipala she nokumona omwenyo 

gwaaluhe ngoka twe gu tegamena. 

8Ohapu ndjika oyoshili. Onda hala, u teneneke iinima mbika, opo mboka yi itaala 

Kalunga, ya vule okulongitha ethimbo lyawo mokulonga uuwanawa. Iinima mbika 

iiwanawa notayi kwatha aantu. 

9Ihe ngoye, yanda omaludhi guugoya, omalandulathano omale gondjokonona 

yomadhina goohokulu, oontamanana nomaludhi gokombinga yompango. Iinima ya 

tya ngeyi kayi na oshilonga noitayi kwatha sha. 

10Omuntu ngoka te eta omatopoko, mu kumagidha ando lwaali, nongele itashi kwatha 

sha, mu etha. 

11Ou shi shi kutya omuntu a tya ngaaka okwa puka, ta longo uulunde nokwi ipangula 

ye mwene. 

Omakumagidho 

12Uuna tandi ku tumine Artemas nenge Tikikus, endelela, u ye kungame kuNikopolis, 

oshoka omo nda hala ndi kale pethimbo lyokufu. 

13Longekidha nawa omunongompango Zenas nosho wo Apollos, ya ye moondjenda 

ye na iipumbiwa ayihe. 



1912 

 

Ombiimbeli Ondjapuki 
@ 2008, Bible Society in Namibia. 

 

 

 

 

14Aakwanegongalo yetu naa igilile wo okulonga uuwanawa mokukwatha mpoka pu 

na oluhepo. Naa ethe okukalamwenyo kwaa na iilonga yasha. 

15Ayehe mboka ye li pungame, otaye mu kundile po. Kundila po ookuume ketu 

meitaalo. Esilohenda lyaKalunga nali kale nane amuhe. 

FILEMON 

FILEMON 1 

1Ontumwafo ndjika oya zi kuPaulus, onkwatwa molwaJesus Kristus, nokomumwatate 

Timoteus. Oya nyolelwa kuume nomulongi pamwe natse Filemon, 

2nokuApia, omwiitaali mukwetu omukiintu nokomukwiita mukwetu Arkippus 

nokegongalo ndyoka hali gongala maandjeni: 

3Esilohenda nombili yaKalunga Tate noyOmuwa Jesus Kristus nayi kale nane. 

Ohole neitaalo lyaFilemon 

4Kuume Filemon, kehe ethimbo tandi galikana, ohandi ku dhimbulukwa nohandi 

hambelele Kalunga. 

5Oshoka ondu uvu kutya ou hole aantu yaKalunga ayehe, nondu uvu wo eitaalo lyoye, 

sho wi itaala Omuwa Jesus. 

6Otandi galikana kutya eitaalo lyetu limwe li tu kwathe okutseya nawa omayambeko 

ngoka tu ga na mokukala kwetu muKristus. 

7Mumwameme omuholike, ohole yoye oya pe ndje enyanyu olindji nomukumo, 

oshoka owa nyanyudha wo aantu yaKalunga ayehe. 

Eindilo omolwaOnesimus 

8Onkee ano ngame nguka omumwanyoko muKristus ondi na lela uupenda oku ku 

lombwela shoka shi na okuningwa. 

9Ihe shoka ondi ku hole, otandi ku indile owala sha, ngame Paulus, omutumwa 

gwaJesus Kristus, nongashingeyi ondi li onkwatwa omolwe. 

10Otandi ku indile omolwaOnesimus, omumwandjelela muKristus, ngoka nda ningi 

he gwopambepo mondholongo. 

11Nale okwa li kee na sho te ku kwatha, ihe ngashingeyi oku na oshilonga kungoye 

nokungame. 

12Ngashingeyi otandi mu shunitha kungoye, te ya pamwe nomutima gwandje. 

13Pethimbo ndika ndi li mondholongo omolwevaangeli, onda hala ando, ndi mu 

kaleke pungame, opo a kwathe ndje peha lyoye. 

14Ihe inandi hala, u kwathe ndje molwokuthiminika kwandje, ndele onda hala, u shi 

ninge kehalo lyoye mwene. Onkee itandi ningi sha, manga inoo zimina. 

15Onesimus pamwe okwa kala kee li pungoye okathimbo okafupi kowala, opo u mu 

galulilwe, u kale u mu na aluhe. 

16Oshoka ngashingeyi ke li po owala omupika, ihe oku vule omupika; oye omukriste 

mukwetu omuholike muKristus. Oye omuholike kungame, ihe unene kungoye, ongele 

omupika nenge omwiitaali gwOmuwa. 

17Onkee ano ngele owa tala ndje kutya ngame okuume koye, mu taamba ngaashi to 

taamba ndje. 

18Ngele okwe ku ningi nayi nenge e ku lila oongunga, ayihe mbika yi pula ndje. 

19Mpaka otandi nyola po noshikaha shandje mwene: ngame Paulus, otandi dhi futu. 

Itashi pumbiwa, ndi ku dhimbulukithe kutya omolwokukala kwoye akuhe ou na 

ongunga nangame. 

20Eeno, mwiitaali mukwetu, kwatha ndje omolwOmuwa; nyanyudha ndje nenyanyu 

lyomuKristus! 

21Otandi nyola ndi inekela kutya oto ka ninga shoka tandi ku indile, nonda tseya kutya 

oto ka ninga oshindji shi vule mpoka. 

22Otandi ku lombwele ishewe, u longekidhile ndje eha maandjeni, oshoka ondi na 

etegameno kutya Kalunga ota ka yamukula omagalikano geni amuhe nokugalulila 

ndje mokati keni. 

Omakundo 

23Epafras, onkwatwa pamwe nangame molwaJesus Kristus, ote mu kundile po. 

24Osho wo aalongi pamwe nangame mbaka: Markus, Aristarkus, Demas naLukas. 

25Esilohenda lyOmuwa Jesus Kristus nali kale nane amuhe. 

AAHEBELI 

AAHEBELI 1 

Kalunga ota popi mOmwana 

1Kalunga okwa lombwele nale ootate olwindji pamikalo odhindji momakana 

gaahunganeki. 

2Ihe pomasiku ngaka gahugunina ote tu popitha mOmwana, ngoka Kalunga e mu 

shititha uuyuni, niinima ayihe pehulilo otayi ka ninga ye. 

3Oye oku na eadhimo lyaKalunga nondjelo yaKalunga mwene. Oye ota humbata 

eshito alihe noonkondo dhohapu yomokana ke. Sho a yelitha aantu koondjo dhawo, 

okwa kuutumba kolulyo lwaKalunga, Omunankondoadhihe megulu. 

Omwana oku vule aayengeli 

4Kalunga okwa lenge Omwana, a ninge omunene e vule aayengeli nokwe mu luku 

edhina li vule gawo. 

5Oshoka Kalunga ina tya nando olumwe kugumwe gwomaayengeli: “Ngoye 

omumwandje;  nena ndjika nda ningi ho.” Kalunga ina lombwela wo nando ogumwe 

gwomaayengeli: “Otandi ka ninga ho, nenge oto ka ninga omumwandje.” 

6Oshoka Kalunga mokutuma Omwana, omutango gwe, muuyuni okwa ti wo: 

“Aayengeli yaKalunga ayehe oye na oku mu simaneka.” 

7Kombinga yaayengeli okwa ti: “Kalunga ota ningi aayengeli ye oombepo, naayakuli 

ye ote ya ningi omalaka gomulilo.” 

8Ihe kOmwana Kalunga okwa ti: “Ongoye Kalunga, oshipangelapundi shoye otashi 

kala aluheluhe. Oshilongo shoye oto shi lele nuuyuuki. 

9Ongoye ou hole shoka shu uka nou tonde shoka sha puka;  onkee Omuwa Kalunga 

koye okwe ku lenge nokwe ku pe esimano e te ku nyanyudha nenyanyu enene li vule 

lyayalwe.” 

10Kombinga yOmwana okwa ti wo: “Omuwa, petameko ongoye wa shiti evi, ongoye 

wa shiti egulu niikaha yoye mwene. 

11Agehe otaga hulu po, ihe ngoye oto kala po. Agehe otaga kulupa ngoonguwo. 

12Ongoye to ke ga gonya ngonguwo, oto ke ga lundulula ngomizalo. Ihe ngoye oto 

kala ngaashi u li noito kulupa.” 

13Oshoka Kalunga ina lombwela nando olumwe gumwe gwoomaayengeli ye: 

“Kuutumba mpaka kolulyo lwandje, sigo tandi tula aatondi yoye kohi yoompadhi 

dhoye, ya ninge oshilyatelo shoye” 

14Aayengeli oolye ano? Oyo ayehe oombepo ndhoka tadhi yakula Kalunga. Ohaa 

tumwa kuye okukwatha aantu mboka taa ka hupithwa. 

AAHEBELI 2 

Ehupitho lya pwa 

1Onkee ano otu na okukanyatela koshili ndjoka twe yi uvu, opo twaa falafalwe 

kiifundja. 

2Nokuli elaka ndyoka aayengeli ye li eta, olyo lyoshili. Shaa ngoka inee li landula 

noina vulika kulyo, okwa geelwa ngaashi i ilongela. 

3Tse otatu vulu tuu okuya ontuku, ngele katu na ko nasha nehupitho li thike mpaka? 

Omuwa mwene okwe li tu uvithile tango, naamboka ye mu uvu ko, oye tu hokololele 

kutya osho lela. 

4Pethimbo tuu ndyoka Kalunga okwa gwedhele ko ehokololo lye kehempululo lyawo, 

sho a longo iilongankondo niikumithalonga nomandhindhiliko ogendji. Oye okwa 

gandja wo omagano gOmbepo Ondjapuki pahalo lye mwene. 

Omuhupithi 

5Oshoka Kalunga ina lenga aayengeli, ya ninge aapangeli yuuyuni mboka a li poku u 

shita. Tashi ti uuyuni mbuka tatu popi. 

6Ihe okwa nyolwa wo peha limwe mOmanyolo: “Kalunga, omuntu omushike, sho ho 

mu dhiladhila? Sho ho sile omuntu gwanathangwa oshimpwiyu?” 

7Owa tile: “Na shonopekwe okathimbo kowala e vulike kaayengeli. Owe mu pe 

eadhimo ngaashi omukwaniilwa, 

8nowe mu ningi omupangeli gwaayihe.” Tashi ti, Kalunga okwa shiti omuntu 

omupangeli gwaayihe. Shika osha kwatelela mo iinima ayihe. Ihe katu wete natango 

kutya omuntu oye omupangeli gwaayihe. 

9Ihe otu wete Jesus oye a shonopekwa okathimbo okafupi e vulike kaayengeli, opo a 

sile aantu ayehe omolwesilohenda lyaKalunga. Otu mu wete nena a zalekwa eadhimo 

nesimano, molwaasho a sile ayehe. 

10Kalunga, omushiti nomuhumbati gweshito alihe, okwa hala okuthikitha aana ye 

oyendji meadhimo. Onkee okwe shi tala she mu opalela okulenga Jesus, a kale a pwa 

omolwomahepeko ge. 

11Jesus okwa yelitha aantu koondjo dhawo nokwa ningi omumwahe naamboka ya 

yelithwa koondjo. Onkee ano ite ya idhimbike oku ya ithana aamwayina. 

12Ngaashi ta ti: “Kalunga, otii ku hokolola paamwameme;  Otii ku imbile omaimbilo 

montaneho yegongalo alihe.” 

13Oye ota ti wo: “Ondi inekela Kalunga.” Niishewe ota ti: “Ongame nguka naanona 

mboka Kalunga e ya pe ndje.” 

14Aanona mbaka oyo aantu yonyama nombinzi. Onkee Jesus okwa faathana nayo 

muukwatya wawo, opo a hanagule po neso lye mwene omuhindadhi, ngoka he eta 

eso. 

15Osho ngeyi okwa mangulula aantu muumbanda weso, moka ya li muupika 

okukalamwenyo kwawo akuhe. 

16Oshoka Jesus ine ya okukwatha aayengeli, ihe enyolo otali ti: “Ota kwatha oluvalo 

lwaAbraham.” 

17Omolwaashika okwa li e na okufaathana naamwayina miinima ayihe, opo a ninge 

omuyambi omukuluntu gwawo omunamutimahenda nomwiinekelwa meyakulo lye 

koshipala shaKalunga. Osho ngaaka oondjo dhaantu otadhi dhimwa po. 

18Onkee ano ye mwene sho a makelwa nokwa hepekwa, ota vulu okukwatha mboka 

taa makelwa. 

AAHEBELI 3 

Jesus oku vule Moses 

1Aamwameme ne aakriste, ne mbo mwi ithanwa kuKalunga. Taaleleni Jesus, ngoka a 

tumwa kuKalunga, a kale omuyambi omukuluntu gwehempululo lyeitaalo lyetu. 

2Oshoka Jesus okwa li omwiinekelwa koshipala shaKalunga, ngoka e mu hogolola 

okulonga iilonga mbika, ongaashi naanaa Moses a li omwiinekelwa melelo lyegumbo 

lyaKalunga. 

3Omutungi gwegumbo oku na esimano enene li vule lyegumbo lyo lyene. Onkee 

Jesus oku na esimano enene li vule lyaMoses. 

4Egumbo kehe oli na omutungi gwalyo, ihe ngoka a tungu ayihe, oKalunga. 

5Moses okwa li omwiinekelwa megumbo lyaKalunga. Oye okwa li omuyakuli nokwa 

popi iinima mbyoka Kalunga ta ka popya konakuyiwa. 

6Ihe Kristus, sho e li po Omuna gwaKalunga, oye omwiinekelwa miilonga 

yomegumbo lyaHe. Otse egumbo lyaKalunga, ngele tatu dhiginine nomukumo notu 

na einekelo okwiinekela shoka twe shi tegelela. 

Evululuko lyaantu yaKalunga 

7Oshoka ngaashi Ombepo Ondjapuki ta ti: “Onena tuu ndjika ngele tamu uvu ewi 

lyaKalunga, 

8inamu ikukutika, ngaashi mwa tsile ondumbo naKalunga, sho mwa li mwe mu hindi 

uuna ndwiyaka mombuga, 

9moka oohokulu ya makelele ndje e taa hindi ndje. Kalunga osho ta ti, nando oya 

monene shoka nda longo muule woomvula omilongo ne. 

10Onkee onda li nda geele aantu mbeyaka nonda ti: 



1918 

 

Ombiimbeli Ondjapuki 
@ 2008, Bible Society in Namibia. 

 

 

 

 

‘Oyo oya puka aluhe momadhiladhilo gawo. Oyo inaa ilonga nando okutseya oondjila 

dhandje.’ 

11Ngame onda li nda geya nonda gana kutya: 

‘Kaye na mpoka naa ke ya, ya vululukwe pungame!’ ” 

12Aamwameme ne! Kotokeni, kwaa kale nando ogumwe gwomune e na omwenyo 

omwiinayi gwaa na eitaalo notagu iteka Kalunga omunamwenyo. 

13Kumagidhathaneni esiku kehe, manga taku tiwa “onena”, opo kwaa kale nando 

ogumwe ta fundjalekwa kuulunde e ti ikukutike. 

14Otse oyaKristus, ihe ongele tatu dhiginine sigo opehulilo einekelo ndyoka twa 

tameke nalyo. 

15Enyolo otali ti: “Onena ndjika nge tamu uvu ewi lyaKalunga, inamu ikukutika, 

ngaashi mwe shi ningile nale, uuna mwa tsile ondumbo naKalunga.” 

16Oolye ano yu uvu ewi lyaKalunga noya tsu ondumbo naye? Oyo tuu mboka ya 

tembudhwa kuMoses muEgipiti. 

17Oolye ano mboka Kalunga e ya geele uule woomvula omilongo ne? Oyo tuu 

mbeyaka ya yono e taa sile mombuga. 

18Kalunga okwa popi oolye, sho a tile: “Oyo kaye na mpoka naa ke ya, ya vululukwe 

pungame.” Oye okwa popi aantu mboka ya li ya tsu ondumbo naye. 

19Ano ngashingeyi otwa mono kutya, inaa vula okuya mo, oshoka oya li kaaye na 

eitaalo. 

AAHEBELI 4 

1Ano ngashingeyi Kalunga okwe tu pe euvaneko, tu vule okuya mo, tu ka vululukwe 

puye. Tu kotokeni ano, opo kwaa kale nando ogumwe gwomutse ta puka ondjila 

yokuthika mo. 

2Oshoka elaka etoye otwe li uvu ngashika oyo. Elaka oye li uvu, ihe inali ya kwatha 

sha. Oshoka nando ye li uvu, inaye li taamba meitaalo. 

3Ihe tse mbaka twi itaala, otatu yi mo, tu ka vululukwe puKalunga. Ngaashi naye wo 

ta ti: “Ngame onda geya e te gana: 

‘Oyo kaye na mpoka naa ke ya mo, ya vululukwe pungame.’ ” Kalunga nando ota 

popi ngeyi, iilonga ye oya li ya pwa, sho a shiti uuyuni. 

4Oshoka palwe mOmanyolo otamu popiwa esiku etiheyali taku tiwa: “Kalunga okwa 

vululukwa esiku etiheyali kiilonga ye ayihe.” 

5Ihe otaku tiwa wo: “Oyo kaye na mpoka naa ke ya mo, ya vululukwe pungame.” 

6Mbeyaka yu uvu tango elaka etoye, oyo inaa ya mo, ya ka vululukwe puKalunga, 

oshoka oya li inaa itaala. Ihe oku na yamwe ya pitikilwa okuya mo, ya vululukwe 

puKalunga. 

7Shika otashi hololwa, sho taku tiwa: “Kalunga oku utha esiku lilwe ndyoka hali tiwa: 

Onena.” Oye okwe li popya moomvula dhonale mokana kaDavid, sho ta ti: “Onena 

tuu ndjika nge tamu uvu ewi lyaKalunga, inamu ikukutika.” 

8Oshoka ando Josua okwa li a thikithile oshigwana mevululuko lyaKalunga, ando 

Kalunga ina ka popya we komeho evululuko ekwawo. 

9Onkee ano oku na natango evululuko lyaantu yaKalunga, ongaandyoka lyaKalunga, 

sho a vululukwa esiku etiheyali. 

10Oshoka shaa ngoka a yi mo, a vululukwe puKalunga, ota vululukwa, ngashika 

Kalunga a li a vululukwa kiilonga ye. 

11Onkee ano tu lalakaneni okuya mo, tu ka vululukwe puKalunga. Inapu kala nando 

ogumwe gwomutse itaa vulika ngashika mbeyaka, ndele inaa thika mo we. 

12Oshoka oohapu dhaKalunga odhi na omwenyo nodhi na oonkondo dhokulonga sha. 

Odho odhi na omayego dhi vule egongamwele lyoongenge mbali. Otadhi tete e tadhi 

adha sigo opuutsakaneno womwenyo nombepo, woongolo nomongo. Otadhi holola 

puuyelele omahalo nomadhiladhilo gomomitima dhaantu. 

13Oshoka kaku na nando oshinima shimwe sha holekwa Kalunga. Kehe shimwe 

shomeshito oshi li puuyelele montaneho yaKalunga, ngoka tu na oku ke mu 

hokololela ayihe mbyoka twa ninga. 

Jesus oye omuyambi omukuluntu e vule ayehe 

14Tu dhiginineni ano eitaalo ndyoka tatu li hempulula. Oshoka otu na omuyambi 

omukuluntu e vule ayehe, ngoka a thiki koshipala shaKalunga. Oye Jesus, Omuna 

gwaKalunga. 

15Omuyambimukuluntu gwetu ke shi ngoka ku uvitile uunkundi wetu olukeno, ihe 

oye ngoka a makelwa miinima ayihe ngashika tse, ihe ina yona. 

16Tu yeni koshipangelapundi shesilohenda ano tu na omukumo, hoka tatu ka silwa 

ohenda nolukeno. Esilohenda ndyoka otali tu kwatha pethimbo lyo opala. 

AAHEBELI 5 

1Omuyambimukuluntu kehe oha hogololwa maantu nota yoololelwa okuyambela 

Kalunga peha lyawo. Oha gandja omagano nomayambo omolwoondjo. 

2Onkee ano ye mwene sho e li po omunkundi miinima ayihe, ota vulu okusila ohenda 

mboka yaa na owino nohaa puka. 

3Ano ye mwene sho e li po omunkundi, ke na okuyamba omayambo omolwoondjo 

dhaantu adhike, ihe nomolwoondjo dhe mwene wo. 

4Kape na nando ogumwe ti ikuthile esimano lyokuninga omuyambi omukuluntu. 

Okeithano lyaKalunga alike omuntu ta vulu okuninga omuyambi omukuluntu, 

ngaashi Aaron a li i ithanwa. 

5Osho tuu naKristus ini ikuthila esimano lyokuninga omuyambi omukuluntu, ihe 

okwa lombwelwa kuKalunga: “Ongoye omumwandje, onena ndjika nda ningi Ho.” 

6Okwa ti wo pehala lilwe: “Ngoye oto ka ninga omuyambi gwaaluhe palandulathano 

lyaMelkisedek.” 

7Jesus mokukalamwenyo kwe kombanda yevi okwa galikana nokwi indile Kalunga 

nokulila nokukugila pombanda Kalunga, ngoka ta vulu oku mu hupitha meso. 

Kalunga okwe mu uvu omolweifupipiko nevuliko lye. 

8Ihe oye nando okwa li Omuna gwaKalunga, omahepeko oge mu longo okuvulika. 

9Oye sho a gwanitha ayihe, okwa ningi oluthithiya lwehupitho lyaaluhe, olyaayehe 

mboka taa vulika kuye. 

10Onkee Kalunga okwe mu lenge, a ninge omuyambi omukuluntu palandulathano 

lyaMelkisedek. 

Okushuna monima oku na oshiponga 

11Otu na odhindji oku mu lombwela moshinima shika, ihe otu na uudhigu oku mu 

fatululila, oshoka ihamu uvu ko nuupu. 

12Omwa li mu na ethimbo lya gwana, mu longwe e tamu ningi aalongi, ihe nani 

natango omwa pumbwa okulongwa iilongwa yopetameko yomoohapu dhaKalunga. 

Nani omu na okunwa owala omahini, nando omwa li mu na okulya iikulya ya kola. 

13Kehe ngoka ta nu omahini, oye omunona natango. Ke na nando owino okuyoolola 

shoka shu uka nenge sha puka. 

14Iikulya ya kola oyaakuluntu, mboka yi ilonga noyi igilila okuyoolola shoka shu uka 

nenge sha puka. 

AAHEBELI 6 

1Tu etheni iilongwa yopetameko yomuukriste, tse tu lalakaneni uukuluntu. Onkee 

itatu popi we iinima mbyoka yetameko ngaashi iilonga yaa na oshilonga, eitaalo 

okwiitaala Kalunga, 

2omalongo gomashasho, omatenteko giikaha, eyumuko lyaasi nepangulo lyahugunina. 

3Tu humeni komeho! Eeno, osho twa hala okuninga, Kalunga ngele te shi tu pitikile. 

4Oshoka mboka ya shuna monima, otaa itedhululithwa we tuu? Oyo oya li muuyelele 

waKalunga. Oya makele iikulya yomegulu noya pelwe Ombepo Ondjapuki. 

5Oya li ya makele uutoye woohapu dhaKalunga noya li yu uvite oonkondo 

dhomuuyuni mboka tau ke ya. 

6Sho ya shuna monima, itaa vulu we okwiitedhululithwa, oshoka oyo otaa alele 

natango Omuna gwaKalunga komushigakano noku mu sitha ohoni montaneho 

yaayehe. 

7Kalunga ota yambeke epya ndyoka tali lokwa olwindji komvula notali meneke 

iimeno yo opalela aalongi yalyo. 

8Ihe ngele tali meneke oongwena noondjoho, otali thingwa e tali yonwa po nomulilo. 

9Ookuume aaholike, nando tatu popi ngeyi, otwe mu inekela natango. One omu na 

omayambeko omawanawa tage mu fala mehupitho. 

10Kalunga oku shi kwiinekelwa. Ita dhimbwa iilonga nohole yeni mokusimanekitha 

edhina lye, sho hamu yakula aakriste ooyakweni. 

11Otwa hala unene, kehe gumwe gwomune a dhiginine okukala ta lalakana sigo 

okehulilo, opo a adhe shoka a kala e shi tegamena. 

12Tse inatu hala, mu kale aananyalo, ihe holeleni mbeyaka yi itaale noyi idhidhimike, 

sigo ya pewa shoka Kalunga e shi uvaneka. 

Euvaneko lyaKalunga 

13Kalunga sho u uvanekele Abraham euvaneko, okwa gana kutya ote li tsakanitha. 

Sho kaapwa li ngoka omunene e mu vule, oye okwa gana kedhina lye mwene. 

14Oye okwa ti: “Otandi ku uvanekele kutya otandi ke ku yambeka e tandi ku pe 

oluvalo olwindji.” 

15Abraham okwi idhidhimike e ta pewa shoka Kalunga e mu uvanekela. 

16Uuna omuntu ta gana, oha longitha edhina lyaangoka e mu vule, negano otali 

hulitha po omaludhi gawo. 

17Kalunga okwa li a hala okuyelithila nawa mboka ya pewa euvaneko lye kutya ita ka 

lundulula nando edhiladhilo lye. Onkee okwe li koleke negano. 

18Oku na iinima mbika iyali mbyoka tayi holola kutya Kalunga iha lundulula ye iha 

fundju. Onkee ano tse mboka twa mono egameno muye, otwa tsuwa omukumo 

omunene, opo tu tegamene shoka shi li komeho. 

19Etegameno ndika lyetu olya kwata lya dhiginina oomwenyo dhetu. Otatu yi nalyo, 

sigo twa piti metopolitho lyotempeli yomegulu e tatu yi muuyapukielela, 

20moka Jesus a tetekele okuya mo molwetu. Oye okwa ningi omuyambi omukuluntu 

sigo aluhe palandulathano lyaMelkisedek. 

AAHEBELI 7 

Omuyambi Melkisedek 

1Melkisedek nguka okwa li omukwaniilwa gwaSalem nomuyambi gwaKalunga 

gwokombandambanda. Abraham sho a li ta zi kiita, hoka a sindi aakwaniilwa 

mbeyaka, Melkisedek okwe mu tsakaneke nokwe mu yambeke. 

2Abraham okwe mu pe oshitimulongo shomiinima mbyoka e yi kwata miita. Edhina 

ndika Melkisedek otali ti “Omukwaniilwa guuyuuki”, ihe molwaasho okwa li 

omukwaniilwa gwaSalem, edhina lye otali ti ishewe “Omukwaniilwa gwombili”. 

3Melkisedek nguka ke na he, ye ke na yina nenge ezimo; ko inaku tumbulwa wo evalo 

lye neso lye. Okwa yelekwa nOmuna gwaKalunga: Oye ota kala omuyambi sigo 

aluhe. 

4Ano mpaka omu wete kutya Melkisedek okwa li omuntu omunene. Onkee kuku 

Abraham okwe mu pe oshitimulongo shomiinima mbyoka e yi kwata miita. 

5Aayambi ayehe yomezimo lyaLevi oya lombwelwa kompango, ya pule mAaisraeli 

oshitimulongo. Oyo otaye shi pula maakwawo, nando nayo wo oyomoluvalo 

lwaAbraham. 

6Melkisedek ye mwene ka li gwomezimo lyaLevi, ihe okwa pewa oshitimulongo 

kuAbraham nokwa yambeke Abraham tuu ngoka a pewa omauvaneko kuKalunga. 

7Osha yela kutya ngoka a yambeke mukwawo, oku na esimano li vule lyaangoka a 

yambekwa. 

8Aayambi mboka taa pula iitimulongo, ohaa si, ihe Melkisedek ngoka a pula wo 

iitimulongo, ina sa, ongaashi enyolo tali ti. 

9Abraham sho a gandja oshitimulongo, aanezimo lyaLevi oye shi gandja wo. 

10Oshoka uuna ndwiyaka Abraham a tsakaneke Melkisedek, Levi ka li a valwa 

natango. 

11Pautho lyompango Aaisraeli oya li ye na okudhiginina uuyambi wopaLevi. Iilonga 

yaayambi Aalevi ando oya li ya gwana, ando kakwa li kwa pumbiwa we omuyambi 

gulwe, e ye palandulathano lyaMelkisedek, halyopaAron. 

12Oshoka muuyambi sho mwe ya elunduluko, nomompango wo omu na 

okulunduluka. 

13Oshoka Omuwa gwetu ngoka ta popiwa mpaka, ke shi gwomezimo lyaayambi, 

nokakwa li nando ogumwe gwomezimo lye a li moshilonga shuuyambi. 

14Omuwa gwetu okwa tseyika nawa kutya okwa zi mezimo lyaJuda, ndyoka Moses 

inee li tumbula nando, sho a popi aayambi. 

Omuyambi gulwe a fa Melkisedek 

15Oshinima ngashingeyi oshe ya puuyelele: Opwe ya omuyambi gulwe a fa 

Melkisedek. 

16Nguka ina ningwa omuyambi kaantu nenge komalombwelo gaantu, ihe okwa ningi 

omuyambi koonkondo oonamwenyo ndhoka kaadhi na ehulilo. 

17Oshoka enyolo otali ti: “Ongoye to ka ninga omuyambi gwaaluhe ngaashi 

Melkisedek.” 

18Ano ompango onkulu oya dhimwa po, oshoka kayi na we oonkondo, oya kulupa. 

19Oshoka ompango yaMoses inayi vula okugwanitha sha. Onkee ano ngashingeyi 

opwa tulwa etegameno ewanawalela, mundyoka tatu hedha kuKalunga. 

20Okwa gwedhwa wo okugana kwaKalunga. Nale inaku ningwa egano lya tya ngeyi, 

uuna aayambi mbeyaka ya langekwa moshilonga. 

21Ihe Jesus okwa ningi omuyambi koonkondo dhegano, uuna Kalunga e mu lombwele 

a ti: “Omuwa okwa gana, ita lundulula we edhiladhilo lye: 

‘Ongoye to ka ninga omuyambi gwaaluhe.’ ” 

22Ano eyooloko ndika otali ningi Jesus a kale omugameni gwehangano ewanawa li 

vule ndiyaka. 

23Ope na wo eyooloko ekwawo: Aayambi mbeyaka yalwe oya li oyendji, oshoka oya 

si noinaa vula okutsikila iilonga yawo. 

24Ihe Jesus oku na omwenyo sigo aluhe, onkee oshilonga she shuuyambi itashi 

kuthwa po kugulwe. 

25Onkee ota vulu aluhe okuhupitha mboka taye ya kuKalunga taa pitile muye. Oshoka 

oku na omwenyo aluhe note ya galikanene koshipala shaKalunga. 

26Ano Jesus oye omuyambi omukuluntu ngoka te tu gwanithile oompumbwe dhetu. 

Oye omuyapuki, ke na nando oshipo nenge oondjo. Oye okwa kuthwa maantu nokwa 

yeluthilwa kombandambanda megulu. 

27Oye ina fa aayambi yalwe mboka haa yamba esiku kehe, tango omolwoondjo 

dhawo yene, opo ihe dhaantu yalwe. Ihe Jesus okwa yamba eyambo lumwe aluke, sho 

i igandja ye mwene. 

28Aantu mboka ya hogololwa pampango yaMoses, ya ninge aayambi aakuluntu, oya li 

aankundi. Ihe okugana kwaKalunga hoka kwa ningwa hugunina yompango, okwa 

langeke Omwana ngoka ta kala a gwana a pwa sigo aluhe. 

AAHEBELI 8 

Jesus oye omuyambi gwetu omukuluntu 

1Ehuku lyaashoka tatu popi olyo ndika: Tse otu na omuyambi omukuluntu a tya 

ngaaka, ngoka a kuutumba kolulyo lwoshipangelapundi shOmunankondo megulu. 

2Oye ota longo oshilonga shuuyambi muuyapukielela kokutya, motempeli yoyene 

ndjoka ya tungwa kOmuwa, hakomuntu. 

3Omuyambimukuluntu kehe okwa langekwa, a kale ta yambele Kalunga omagano 

nomayambo giinamwenyo. Onkee ano nomuyambi gwetu omukuluntu Jesus okwa li e 

na okukala e na sha shoka ta yamba. 

4Ando okwa li kombanda yevi, ando ke shi nando omuyambi, oshoka aayambi mboka 

haa yamba omagano pampango yAajuda, oko ye li. 

5Iilonga yuuyambi mbyoka taa longo oyo efano nomuzizimba gwaashoka shi li 

megulu. Ngaashi naanaa Moses a li a lombwelwa kuKalunga pokutunga etsali, sho a 

ti: “Tala nawa, opo u longe ashihe palupe lwefano ndyoka u ulukilwa kondundu.” 

6Ihe Jesus okwa pewa oshilonga shuuyambi oshinene shi vule shawo, ngaashi wo 

ehangano ndyoka a longekidha pokati kaKalunga naantu, oli vule ndiyaka, oshoka 

olyi ikwatelela komauvaneko omawanawalela. 

7Oshoka ehangano lyotango ando olya li lya gwana, ando inaku pumbiwa we etiyali. 

8Onkee Kalunga ota gandja uusama kaantu ye, sho ta ti: “Omasiku otage ya, Omuwa 

osho ta ti, uuna tandi ka dhika ehangano epe pokati ketu nAaisraeli nonezimo lyaJuda. 

9Ndika itali yelekwa nehangano ndyoka nda ningile noohekulu, sho nda li nde ya hili 

mokwaako e tandi ya tembudha muEgipiti. Ihe inaa dhiginina ehangano lyetu nayo. 

Onkee onde ya etha, Omuwa osho ta ti. 

10Ndika olyo ehangano ndyoka tandi ka ninga nAaisraeli konima yomasiku ngoka, 

Omuwa sho ta ti: Ompango yandje otandi ke yi tula momadhiladhilo gawo, notandi ke 

yi nyolela momitima dhawo. Otandi ka ninga Kalunga kawo, nayo otaa ka ninga aantu 

yandje. 

11Kape na nando ogumwe ta ka longa omukwashigwana she, po pwaa na ngoka ta ka 

lombwela omungandjawo ta ti: 

‘Tseya Omuwa,’ oshoka ayehe otaa ka tseya ndje okuza komudhinwa sigo 

okomunenentu. 

12Otandi ke ya sila ohenda e tandi dhimi po omayono gawo, noitandi ka dhimbulukwa 

we oondjo dhawo.” 

13Kalunga mokupopya ehangano epe, lyotango okwe li tala kutya olya kulupa; 

naashoka sha kulupa nosha mana ko ethimbo lyasho, otashi ka hula po mbala. 

AAHEBELI 9 

Elongelokalunga lyokombanda yevi nolyomegulu 

1Ehangano lyotango olya li wo li na omautho gelongelokalunga notempeli ya tungwa 

kaantu. 

2Etsali olya li lya dhikwa ngeyi; moshinyanga shoka hashi thikilwa nosha li hashi 

ithanwa uuyapuki, omwa li mu na olamba, oshitaafula niikwiila mbyoka ya yambelwa 

Kalunga. 

3Konima yetopolitho etiyali okwa li ku na oshinyanga shoka hashi ithanwa 

Uuyapukilela. 

4Moshinyanga shika oshitiyali omwa li oshiyambelo shoshingoli shokufikila iitsinino, 

noshiketha shehangano shi na oshisha shoshingoli koombinga adhihe. Moshiketha 

shehangano omwa li mu na oshuma shoshingoli shi na omanna, nondhimbo yaAron 

ya li ya tutuma oonyapi oontalala, niipelende iyali yomamanya, moka mwa li mwa 

nyolelwa oohapu dhompango. 

5Kombanda yoshiketha okwa li ku na aakerubi ye na eadhimo, taa holola okukalapo 

kwaKalunga. Omawawa gawo oga li ga siikile ehala mpoka oondjo hadhi dhimwa po. 

Ihe ethimbo ndika halyo lyokufatulula iinima ayihe nawa. 

6Iinima mbika ayihe sho ya pwa okulongekidhwa, aayambi oya kala haa yi esiku kehe 

muuyapuki okulonga iilonga yuuyambi. 

7Ihe muuyapukielela ohamu yi omuyambi omukuluntu awike lumwe aluke 

momumvo. Oye oha yi mo nombinzi, e yi yambele Kalunga omolwoondjo dhe 

mwene nomolwoondjo ndhoka aantu ye dhi ninga mokwaashiwo. 

8Momalongekidho ngaka agehe Ombepo Ondjapuki otu ulukile lela aantu kutya 

ompito yokuya muuyapukielela itayi vulu okweeguluka, manga etsali lyotango li li po 

natango. 

9Ndika olyo efano tali ulike ethimbo lyongashingeyi. Shika otashi ti, omagano 

nomayambo giinamwenyo ngoka haga yambelwa Kalunga, itaga vulu okugundjilika 

omwenyo gwaangoka ta hedha kuKalunga. 

10Oge na sha owala nokulya nokunwa nomayelitho gi ili nogi ili gopalongelokalunga. 

Ogo agehe omautho gokombanda ge li po ashike okathimbo, sigo ethimbo ndyoka 

Kalunga ta ka shitulula iinima ayihe. 

11Ihe Kristus, omuyambi omukuluntu, okwe ya noku na uuwanawa auhe wiinima 

mbika tu wete. Etsali moka ta yakula, oli na esimano enene nolya gwana, kali shi 

oshinima shomeshito ndika. 

12Ano Kristus sho a pitile metsali, okwa yi lumwe aluke muuyapukielela. Ina ya mo 

okuyamba nombinzi yiikombo noyoontana, ihe okwa yi mo nombinzi ye mwene 

nokwe tu longele ekulilo lyaaluhe. 

13Ombinzi yiikombo noyoontsezi ohayi shashaminwa aantu mboka ya yono, nosho 

wo omutoko gwoontana ohagu gundwa kombanda yawo, notayi ya yelitha koonyata 

dhawo. 

14Ano unene ombinzi yaKristus otayi yelitha eiyuvo lyetu kiilonga iiwinayi, opo tu 

longele Kalunga omunamwenyo. Oshoka Kristus okwi igandja ye mwene kuKalunga 

koonkondo dhOmbepo yaaluhe, a ninge eyambo lya gwana lya pwa. 

15Osho ngeyi Kristus okwa longekidha ehangano epe, opo mboka yi ithanwa 

kuKalunga, ya vule okutaamba omayambeko gaaluhe ngoka Kalunga e ga uvaneka. 

Shika otashi vulika, oshoka eso lye olya mangulula aantu komayono gawo, manga ya 

li mehangano lyotango. 

16Mpoka pu na euvaneko lyuuthiga, otali kolekwa keso lyomuuvaneki. 

17Oshoka euvaneko lyuuthiga itali kwatha sha, manga omuuvaneki e na omwenyo, ihe 

otali longo owala ngele a si. 

18Onkee ano nehangano lyotango wo olya kolekwa ashike nokulongitha ombinzi. 

19Tango Moses okwa lombwele aantu iipango ayihe, ngaashi yi li membo lyompango. 

Opo ihe okwa kutha ombinzi yoontana noyiikombo nomeya e ta shashamine 

noshisopi nomafufu omatiligane embo lyompango nosho wo aantu ayehe. 

20Okwa ti: “Ombinzi ndjika otayi koleke ehangano ndyoka Kalunga e mu lombwele, 

mu vulike kulyo.” 

21Pamukalo nguka Moses okwa shashamine wo ombinzi kombanda yetsali nokiinima 

ayihe mbyoka hayi longithwa melongelokalunga. 

22Eeno, konyala ayihe yi yelithwe pampango kombinzi. Noondjo wo ohadhi dhimwa 

po owala, uuna pwa tika ombinzi. 

Eyambo lyaKristus otali kutha po oondjo 

23Iinima mbika yokombanda yevi oyo efano lyaambiyaka yomegulu, onkee oyi na 

okuyelithwa pamukalo nguka. Ihe iinima yomegulu otayi yelithwa nomayambo ge 

vule ngaka. 

24Oshoka Kristus ina ya muuyapuki wa tungwa kaantu, mboka u li efano lyuuyapuki 

wo wene. Oye okwa yi megulu lyolyene, moka te tu popile koshipala shaKalunga. 

25Omuyambimukuluntu gwopaJuda oha yi omumvo kehe muuyapukielela nombinzi 

yiinamwenyo. Ihe Kristus ini igandja ye mwene olwindji. 

26Oshoka ando osho sha li ngawo, nena ando Kristus okwa li e na okuhepekwa 

olwindji okuza keshito lyuuyuni. Ihe okwa holoka lumwe aluke, pehulilo 

lyomathimbo, e ti igandja ye mwene, opo a kuthe po oondjo sigo aluhe. 

27Aantu ayehe oye na okusa lumwe aluke, e taku ya ihe epangulo lyaKalunga. 

28Pamukalo nguka Kristus okwa gandjwa wo, a ninge eyambo lumwe aluke, opo a 

kuthe po oondjo dhaantu. Oye ota ka holoka olutiyali, hakukutha po oondjo, ihe 

okuhupitha mboka ye mu tegelela. 

AAHEBELI 10 

1Mompango yAajuda omu na owala efano lya dhimeya lyiinima iiwanawa tayi ke ya, 

ihe itali holola onkalo yoyene yiinima mbyoka. Onkee itayi vulu okuthikitha aantu 

megwano, nando taa hedha kuKalunga nomayambo gawo aluhe omumvo nomumvo. 

2Ando okwa li aantu mbeyaka ya li ya yelithwa lela koondjo dhawo, ando kaya li we 

ye na eiyuvo lyoondjo, nomayambo ando inaga pumbiwa we. 

3Ihe omayambo oge lile po okudhimbulutha aantu omumvo nomumvo oondjo dhawo. 

4Oshoka ombinzi yoontsezi noyiikombo kayi na mpoka nayi ka dhima po oondjo. 

5Onkee ano Kristus sho a li pokuya muuyuni, okwa ti kuKalunga: “Omagano 

nomayambo giinamwenyo ito ga pumbwa, ihe owa longekidhile ndje olutu. 

6Ongoye ito hokwa omayambo giinamwenyo haga lungunithilwa koshiyambelo, 

nenge omayambo gokukutha po oondjo. 

7Ongame nonda ti: ‘Ongame nguka, otandi ya okulonga ehalo lyoye, Kalunga, 

ongaashi sha nyolwa membo lyompango tashi popi ndje.’ ” 

8Tango Kristus okwa ti: “Omagano nomayambo giinamwenyo ito ga pumbwa, ngoye 

ito ga hokwa, osho wo omagano giinamwenyo haga lungunithilwa koshiyambelo 

nomayambo gokukutha po oondjo.” Okwa popi ngeyi, nando omayambo ngaka oga li 

haga yambwa pampango. 

9Opo ihe okwa ti ishewe: “Ongame nguka tandi ya okulonga ehalo lyoye, Kalunga.” 

Onkee ano Kalunga okwa kutha po omukalo omukulu gwokuyamba nokwa tula po 

eyambo lyaKristus peha lyagwo. 

10Onkee ano tse otwa yelithwa lumwe aluke koondjo molwaJesus Kristus, ngoka a 

gwanitha ehalo lyaKalunga, sho a yamba olutu lwe mwene. 

11Omuyambi kehe paShijuda oha longo a thikama mokulonga iilonga ye esiku kehe 

noha yamba omayambo ogo tuu ngoka olwindji. Ihe omayambo ngaka kage na mpoka 

naga ka kutha po oondjo. 

12Ihe Kristus sho a yamba omolwoondjo eyambo limwe lya gwanenena sigo aluhe, 

okwa kuutumba kolulyo lwaKalunga. 

13Ngashingeyi Kristus okwa tegelela, Kalunga a tule aatondi ye kohi yoompadhi dhe. 

14Neyambo limwe alike okwa yelitha sigo aluhe mboka ya yelithwa. 

15Ombepo Ondjapuki otayi tu hokololele kutya tango Kalunga okwa ti: 

16“Ndika olyo ehangano ndyoka tandi ke li ninga pokati ketu nayo, konima yomasiku 

ngoka, Omuwa osho ta ti: Ompango yandje otandi ke yi nyolela momitima dhawo, 

notandi ke yi tula momadhiladhilo gawo.” 

17Nokwa ti ishewe: “Itandi ka dhimbulukwa we oondjo niilonga yawo iiwinayi.” 

18Onkee ano inaku pumbiwa we omayambo gokukutha po oondjo, uuna ayihe mbika 

ya dhimwa po. 

Tu hedheni kuKalunga 

19Aamwameme, ngashingeyi otu na ompito ya manguluka yokuthika muuyapukielela 

omolweso lyaJesus. 

20Oye okwe tu egululile osheelo oshipe shi na omwenyo, tashi pitile metopolitho, 

nokutya molutu lwe. 

21Ano otu wa omuyambi omunene nomuleli gwegumbo lyaKalunga. 

22Tu hedheni ano kuKalunga noomwenyo dha yela neinekelo lya kola, twa kuthwa 

eiyuvo lyoondjo notwa yogwa nomeya omayelele. 

23Tu dhiginineni okuhempulula nomukumo etegameno lyetu, oshoka Kalunga oku shi 

kwiinekelwa mokugwanitha omauvaneko ge. 

24Tu silathaneni oshimpwiyu, tu kwathathaneni mokuholathana nomokulongelathana 

uuwanawa. 

25Inatu etha po okugongala pamwe, ngaashi yamwe haa ningi. Ihe natu 

kumagidhathaneni, unene sho tu wete esiku lyOmuwa tali hedha popepi. 

26Tse otwa tseyithilwa oshili. Opo ihe ngele otatu yono owina, nena kaku na we 

eyambo lyokudhima po oondjo. 

27Otu na owala okutegelela epangulo tali tilitha nomulilo gwa hanya tagu fike po 

aanandumbo naKalunga. 

28Omuntu ngoka itaa vulika kompango yaMoses, oha dhipagwa pwaa na ondjaalela, 

uuna eyono lye lya kolekwa koonzapo yaali nenge yatatu. 

29Otamu ti ngiini komuntu ngoka ta dhini Omuna gwaKalunga, ta tala ombinzi 

yehanganitho naKalunga ndjoka tayi mu yelitha ongoyaa na oshilonga, e ta sheke 

Ombepo yohenda? Egeelo oli thike peni ndyoka iilongela? 

30Oshoka otu mu shi ngoka a ti: “Ongame mwene tandi galulile omuntu uuwinayi we, 

ongame tandi mu geele; ” nota ti ishewe: “Omuwa ota ka pangula aantu ye.” 

31Iihuna yowala okugwila miikaha yaKalunga omunamwenyo! 

32Dhimbulukweni ano okukala kweni kwonale. Pomasiku ngeyaka uuyelele 

waKalunga sho we mu minikile, omwa li mwa hepekwa kiinima oyindji, ihe inamu 

sindika. 

33Pomathimbo gamwe omwa popiwa nayi nomwa hepekwa montaneho yaayehe, ihe 

pomathimbo omakwawo omwa gama kumboka taa hepekwa pamukalo gwa tya 

ngaaka. 

34One omwa hepekwa pamwe noonkwatwa nomwi idhidhimike nenyanyu, uuna 

ndoka mwa yugwa omaliko geni. Oshoka omwa tseya kutya omu na sha shilwe 

oshiwanawa itashi hulu po. 

35Kaleni ano nokwiidhidhimika, oshoka eidhidhimiko oli na ondjambi onene. 

36Omu na okwiidhidhimika, opo mu gwanithe ehalo lyaKalunga ne mu pewe shoka e 

shi uvaneka. 

37Oshoka enyolo otali ti: “Oku na okathimbo okafupi kowala, ngoka e na okuya, ote 

ya ihe, ye ita kala ko. 

38Ihe aayuuki yandje otaa ki itaala ndje e taa kala ye na omwenyo. Naamboka taa 

shuna monima, itandi ya hokwa.” 

39Ihe tse katu lile po okushuna monima, tu ka kane, aawe, tse otatu itaale e tatu 

hupithwa. 

AAHEBELI 11 

Eitaalo 

1Okukala tu na eitaalo otashi ti okukala tu na einekelo lya kola miinima mbyoka twa 

tegamena naambyoka itaatu vulu oku yi mona ngashingeyi. 

2Aantu mbeyaka yonale oya hokiwa kuKalunga omolwokwiitaala kwawo. 

3Okeitaalo alike tatu shi uvu ko kutya uuyuni owa shitwa nohapu yaKalunga, 

naashoka shi wetike osha ningwa mushoka shaa wetike. 

4Eitaalo olyo olya longitha Abel, a gandje omayambo omawanawa kuKalunga ge vule 

gaKain. Kalunga okwe mu hokwa omolweitaalo lye nokwe mu tala omuyuuki, sho a 

taamba omagano ge. Koonkondo dheitaalo Abel ota popi natango, nonando okwa sa. 

5Eitaalo olyo lya popile Enok, kaa se. Okwa kuthwa po kuKalunga ye ina monika 

nando okomuntu, oshoka Kalunga okwe mu fala megulu. Enyolo otali ti: Enok manga 

inaa kuthwa po, okwa li a hokiwa kuKalunga. 

6Kape na ngoka ta hokiwa kuKalunga, ngele ke na eitaalo. Oshoka ngoka te ya 

kuKalunga, oku na okukala i itaala kutya Kalunga oko e li nota futu ayehe mboka taye 

mu kongo. 

7Eitaalo olyo lya longitha Noa, a uve ko omalondodho gaKalunga taga popi iinima 

mbyoka tayi ke ya, ye ina vula oku yi mona. Noa okwa vulika kuKalunga e ta tungu 

onguluwato, moka a hupile pamwe naanegumbo lye. Osho ngeyi okwa pe uuyuni 

uusama nokwa pewa kuKalunga uuyuuki mboka tau zi mokwiitaala. 

8Eitaalo olyo lya longitha Abraham, a vulike, uuna ndoka Kalunga e mu ithana, 

nokwa tembukile koshilongo shoka Kalunga u uvaneke oku mu pa. Okwa tembuka 

mo moshilongo shaandjawo, ye ina tseya mpoka ta yi. 

9Koonkondo dheitaalo okwa kala a fa omukwiilongo moshilongo shoka Kalunga e mu 

uvanekela. Okwa kala momatsali gowala, nosho wo Isak naJakob, mboka Kalunga e 

ya uvanekela euvaneko tuu ndyoka. 

10Oshoka Abraham okwa li a tegelela oshilando shoka shi na omikanka dha kolelela, 

sha sindwa nosha tungwa kuKalunga mwene. 

11Eitaalo olyo lya ningi Abraham, a vule okuninga he yaIsak, nando okwa li a kulupa, 

naSara wo okwa li a adha ethimbo ndyoka itaa vulu we okumona okanona. Abraham 

okwi inekele Kalunga ngoka ha gwanitha shoka e shi uvaneka. 

12Nonando okwa li a kulupa, muye omwa ka za oluvalo olwindji lwa fa oonyothi 

dhokegulu nolwa nyengana okuyalula, ongomawe gehekevi lyopooha dhefuta. 

13Ootatekulu mbaka ayehe oya sile meitaalo. Oyo inaa mona iinima mbyoka Kalunga 

e yi ya uvanekela, ihe oye yi talele kokule noye yi nyanyukilwa. Oya dhimbulula 

kutya oyo oondjendi naakwiilongo kombanda yevi. 

14Mboka ya tumbula omatumbulo ga tya ngeyi, oye shi holola sha yela kutya inaya 

adha oshilongo shaandjawo. 

15Oyo inaa dhiladhila nando okushuna koshilongo hoka ya zile; nonando oya li ye na 

ompito oku shi ninga. 

16Ihe oya li ya yuulukwa koshilongo shoka oshiwanawa shomegulu. Onkee Kalunga 

ine ya idhimbika, sho taye mu ithana Kalunga kawo, oshoka okwe ya longekidhila 

oshilando. 

17Eitaalo olyo lya longitha Abraham, a gandje omwana Isak, a ninge eyambo, sho 

Kalunga a li e mu yeleke. Abraham oye tuu ngoka Kalunga e mu uvanekela euvaneko, 

ihe nando ongaaka, okwa li i ilongekidha okuyamba po epona lye. 

18Kalunga okwa li a lombwele Abraham a ti: “Oluvalo lwoye otalu ka za muIsak.” 

19Abraham okwa li u uvite kutya Kalunga ota vulu okuyumudha Isak nokuusi. Onkee 

otatu vulu okutya, Abraham okwa peululwa Isak a zi mokusa. 

20Eitaalo olyo lya longitha Isak, a tumbulile Jakob naEsau omayambeko ngoka tage 

ke ya. 

21Eitaalo olyo lya longitha Jakob, a yambeke aana yaJosef aamati, manga inaa sa. Oye 

okwi ikolelele kolwoondje lwe e ta galikana Kalunga. 

22Eitaalo olyo lya longitha Josef, a popye pokusa kwe etembu lyAaisraeli lyokuza 

muEgipiti nokwe ya lombwele kutya oye na okuninga ngiini omudhimba gwe. 

23Eitaalo olyo lya longitha aakuluntu yaMoses, ye mu holeke oomwedhi ndatu, sho a 

valwa. Oya mono kutya okanona okawanawa, yo inaa tila oshipango 

shomukwaniilwa. 

24Eitaalo olyo lya longitha Moses, sho a koko a vule okutinda kutya ke shi omuna 

gwomukadhona omuna gwaFarao. 

25Okwa hogolola po okuhepekwa pamwe naantu yaKalunga, ye ina zimina uutoye 

wuulunde wokathimbo kowala. 

26Oye okwa dhimbulula kutya okuhumbata ondhino omolwOmugwayekwa 

gwaKalunga oshi vule omauyamba agehe gomuEgipiti, oshoka okwa li e wete 

ondjambi ndjoka ta ka pewa konakuyiwa. 

27Eitaalo olyo lya longitha Moses, a thige po Egipiti inaa tila ondjahi yomukwaniilwa. 

Moses okwa li e na omukumo ongaangoka a mono Kalunga, nando iha monika. 

28Eitaalo olyo lya longitha Moses, opo a dhike Opaasa nokupopya kutya ombinzi oyi 

na okugwayekwa komiyelo dhomagumbo, opo omuyengeli gweso kaa vule 

okudhipaga po iisheeli yAaisraeli. 

29Eitaalo olyo lya kumike Aaisraeli, ya vule okutaaguluka Efuta etiligane ya fa taa 

ende puukukutu, Aayegipiti sho ya yelekele oku shi ninga, oya siikilwa komeya e taa 

si. 

30Eitaalo olyo lya teyitha po omakuma goshilando shaJeriko, Aaisraeli sho ye shi 

dhingoloka omasiku gaheyali. 

31Eitaalo olyo lya gamene ohonda Rahab, kaa dhipagwe pamwe naanandumbo 

naKalunga, oshoka okwa hupithitha oondaadhi. 

32Nandi tsikile ko natango? Kandi na ethimbo lya gwana okuhokolola Gideon, Barak, 

Simson, Jefta, David, Samuel naahunganeki. 

33Omolweitaalo oya kondjitha iilongo e taa yi sindi. Oya longo shoka shu uka noya 

gwanithilwa omauvaneko gaKalunga. Oya mutike omakana goonime, 

34oya dhimi omaziko gomililo dha hanya noya henuka omagongamwele. Oyo oya 

kala ya fa kaaye na oonkondo, ihe oya ningi oofule molugodhi noya sindi omatanga 

gaakwiita aakwiilongo. 

35Omolweitaalo aakiintu yamwe oya yumudhilwa oonakusa yawo. Yamwe oya si 

komahepeko, sho ya tindi okutaamba emangululo, oshoka oya li taa tegelele okufalwa 

momwenyo omupe. 

36Yamwe oya shekwa e taa dhengwa noongola, yamwe oya mangwa nomalyenge e 

taa tulwa mondholongo. 

37Yamwe oya dhipagwa nomamanya, yamwe oya tetwa pokati nayamwe oya 

dhipagwa negongamwele. Oye endagula ya zala iipa yoonzi noyiikombo, oya si 

oluhepo, oya tidhaganwa e taa monithwa iihuna. 

38Uuyuni kawa li nando uuwanawa kuyo. Oyo oya li taa alaala moombuga 

nomoondundu noya kala momakololo nomoombogo dhevi. 

39Aantu ayehe mboka oya pandulwa molweitaalo lyawo, ihe onkee tuu inaa mona 

egwanitho lyeuvaneko lyaKalunga. 

40Oshoka Kalunga okwa li e tu nine edhiladhilo lilwe ewanawa. Olyo ndika: oyo otaa 

ka mona owala egwano pamwe natse. 

AAHEBELI 12 

Kalunga oye Tate 

1Ano sho tu na oshiholelwa shongundu onene yi thike mpoka yoonzapo dheitaalo ye 

tu kunkidha, nena natse wo tu etheni kehe shoka sha hala oku tu kata, nuulunde ihaau 

lwedha oku tu idhingila. Natu matukeni twa mana mo methigathano ndyoka li li 

komeho getu. 

2Tu taleni kuJesus hoka kwi ikwatelela eitaalo lyetu okuza petameko sigo opehulilo. 

Oye ina hulila ondjilakati, ihe omolwenyanyu ndyoka lya li lye mu tegelela okwi 

idhidhimikile esheko nokwa si eso lyokomushigakano. Ngashingeyi okwa kuutumba 

kolulyo lwoshipangelapundi shaKalunga. 

3Dhiladhileni, aantu aalunde nkee ya kondjitha Jesus. Inamu etha, mu kanithe 

omukumo nenge mu hulile ondjilakati. 

4Oshoka mokukondjitha uulunde natango inamu kondja sigo eso. 

5Aana yaKalunga, omwa dhimbwa oohapu dhaKalunga ndhoka tadhi mu tsu 

omukumo? “Mumwandje, ino dhina egeelo lyOmuwa, ino kanitha omukumo, uuna te 

ku nyenyetele. 

6Oshoka Omuwa oha geele kehe ngoka e holike kuye, noha dhenge omuntu kehe 

ngoka te mu taamba, a ninge omwana.” 

7Idhidhimikileni omageelo agehe ngaashi gaho, oshoka Kalunga ota kala nane ngaashi 

e li noyana. Oku na tuu omunona ngoka ihaa dhengwa kuhe? 

8Ngele itamu putudhilwa mumwe noyana, nena otashi ti kamu shi oyanalela, ihe aana 

yuulunde. 

9Ootate yokombanda yevi sho ye tu geele, otwe ya simaneke. Unene ano otu na 

okuvulika kuTate gwomegulu, opo tu kale tu na omwenyo. 

10Ootate yokombanda yevi oye tu geele okathimbo okafupi kowala, ngaashi ye shi 

tala sho opala. Ihe Kalunga ote shi ningi omoluuwanawa wetu yene, opo tu kale tu na 

sha shuuyapuki we. 

11Pethimbo ndyoka tatu geelwa, kombinga yetu kashi shi enyanyu, aawe, oluhodhi, 

ihe konima yethimbo mboka ya putudhwa kegeelo ndyoka, otaa ka mona ombili 

omolwokukalamwenyo kwawo kwo opalela Kalunga. 

Omalombwelo nomakumagidho 

12Yelutheni ano omaako geni ga vulwa ne mu koleke oongolo dheni dha loloka. 

13Tsikileni okweenda moondjila dhu ukilila, opo ompadhi ndjoka ya lemana yaa 

dhomoke, ihe yi vule okwaaludhwa. 

14Kambadhaleni okukala nombili naantu ayehe, ne mu lalakanene okukala aayapuki, 

oshoka kaku na nando ogumwe ta ka mona Omuwa, ngele ke li ngaaka. 

15Kotokeni, kwaa kale nando ogumwe ta pilamene esilohenda lyaKalunga. Kotokeni, 

kwaa kale nando ogumwe ta kala a fa oshimeno oshilulu tashi koko e tashi yono po 

oyendji nuuzigo washo. 

16Kotokeni, kwaa kale ngoka ta ningi omuholume nomulunde ngaashi Esau, ngoka a 

landitha po uuthemba we okukala omukuluntu kumukwawo omolwokulya kumwe 

akuke. 

17Ne omwa tseya, nkene a ka kala a hala eyambeko lyahe ye ina ziminwa, oshoka ina 

mona we ompito yokulundulula shoka a ningi, nonando okwe shi pula nomahodhi. 

18Oshoka ne inamu ya pondundu ya fa ndjoka mpoka pwa li Aaisraeli, ondundu 

yaSinai ndjoka to vulu oku yi guma, ondundu ya hwama omulilo, yi na omilema 

etsitsiya nombepo yoshikungulu, 

19ku na ehiko lyenkuma neigidho enene. Aaisraeli sho yu uvu eigidho ndyoka, oyi 

indile, ya thitike omakutsi gawo, 

20oshoka inaa vula okupulakena elombwelo ndyoka tali ti: “osho wo oshinamwenyo 

tashi gumu ondundu ndjika, oshi na okudhipagwa nomamanya.” 

21Emoniko ndyoka olya li etilithi, onkee Moses okwa ti: “Onda tila e te kakama.” 

22Ihe ne omwe ya kondundu yaSion nokuJerusalem shomegulu, oshilando 

shaKalunga omunamwenyo, shi na aayengeli yomayuvi ogendji. 

23Omwe ya kegongalo lyaanyanyukwi, lyaana aatango yaKalunga, oomboka 

omadhina gawo ga nyolelwa membo lyomegulu. Omwe ya kuKalunga, omupanguli 

gwaantu ayehe, nokoombepo dhaayuuki mboka ya thika kegwano. 

24Omwe ya kuJesus, omuyakuli mehangano epe, nokombinzi ya shashamenwa tayi 

popi ehokololo li vule ndyoka lyombinzi yaAbel. 

25Kotokeni, mwaa tinde okupulakena ngoka ta popi, oshoka mbeyaka sho ya tindi 

okupulakena oohapu dhaanguka gwomuuyuni, inaa vula okuya ontuku. Ano unene tse 

otatu vulu ngiini okuya ontuku, ngele tatu pilamene oohapu dhaKalunga, ngoka ta 

popi e li megulu? 

26Pethimbo ndiyaka oohapu dhe odha kakamithile evi, ihe ngashingeyi oku uvaneke 

ta ti: “Itandi ka kakamitha owala evi lumwe ishewe, ihe negulu wo.” 

27Iitya mbika “lumwe ishewe” otayi holola nawa kutya iishitwa ayihe otayi ka 

kakamithwa e tayi shitululwa, naambyoka itaayi ka kakamithwa, otayi ka kala yi li 

ngaashi yi li. 

28Tu hambeleleni, sho tu na oshilongo ihaashi kakama. Tu panduleni, tse tu longeleni 

Kalunga pamukalo ngoka gwe mu opalela, tu na esimaneko netilo;  

29oshoka Kalunga ketu oye omulilo hagu lungunitha. 

AAHEBELI 13 

Omapukululo kaakriste 

1Kaleni mu holathane, oshoka one aamwayinathana muKristus. 

2Inamu dhimbwa okutaamba aayenda momagumbo geni. Okwa li ku na mboka ye shi 

ningi e taa taamba aayengeli inaaye shi tseya. 

3Dhimbulukweni mboka ye li moondholongo, mu kale mwa fa mu li nayo. 

Dhimbulukweni mboka taa hepekwa, mu kale mwa fa tamu hepekwa pamwe nayo. 

4Oondjokana nadhi simanekwe kaantu ayehe, naanandjokana naa kale yi inekelathana. 

Kalunga ota ka pangula mboka ye hole oluhondelo nuuholume. 

5Mokukala kweni inamu mangwa kohole yeliko, ihe kaleni mwa gwana naashoka mu 

na. Oshoka Kalunga okwa ti: “Itandi ku etha nando; itandi ku thigi po.” 

6Onkee ano tu kaleni tu na omukumo, tse tu tye: “Omuwa oye omukwathi gwandje, 

itandi tila sha. Omuntu ota ningi ndje shike?” 

7Dhimbulukweni aawiliki yeni mboka ye mu uvithile oohapu dhaKalunga. 

Dhiladhileni, nkene ya li ya kala nonkene ya hulitha oondjenda dhawo, ne mu holele 

eitaalo lyawo. 

8Jesus Kristus iha lunduluka, oku li ngaashi a li ohela, nosho ta kala nena nosigo 

aluhe. 

9Inamu pukithwa komalongo galwe mwaa ga shi. Osho oshinima oshiwanawa, 

oomwenyo dheni ngele tadhi kolekwa kesilohenda lyaKalunga, hakokuvulika 

koompango dhokombinga yiikulya; mboka haa vulika koompango dha tya ngeyi, 

inadhi ya kwatha sha. 

10Aayambi Aajuda mboka haa yakula metsali, itaa vulu okulya omayambo 

gomoshiyambelo shika shetu. 

11Omuyambimukuluntu Omujuda ohe eta ombinzi yiinamwenyo muuyapukielela, opo 

e yi yambe molwoondjo; ihe omalutu giinamwenyo ohaga fikilwa kondje yontanda. 

12Onkee ano Jesus wo okwa sile kondje yeelo lyoshilando, opo a yelithe aantu 

koondjo dhawo nombinzi ye mwene. 

13Tu yeni ano kuye kondje yontanda, tu ka shekwe pamwe naye. 

14Oshoka kombanda yevi katu na ko oshilando tashi kalelele; tse otatu kongo 

oshilando shoka tashi ke ya. 

15Tu hambeleleni ano Kalunga aluhe, shi ninge eyambo lyetu molwaJesus nokutya, tu 

panduleni edhina lye noku mu imbila. 

16Inamu dhimbwa okulonga uuwanawa nokukwathathana, oshoka omayambo ga tya 

ngeyi oga hokiwa kuKalunga. 

17Vulikeni kaawiliki yeni, ne mu landule omalombwelo gawo. Ohaa tonatele 

oomwenyo dheni yaa na evululuko, oshoka otaa ke dhi pulwa kuKalunga. Ngele 

otamu vulika, nena otaa longo iilonga yawo nenyanyu, ihe ngele hasho, nena otaa 

longo neyeme, naashika itashi mu kwatha sha. 

18Dhiginineni oku tu galikanena. Tse otu na eiyuvo lya yela, oshoka otwa hala aluhe 

okulonga shoka shi li mondjila. 

19Unene otandi mu indile, mu galikanene ndje, opo Kalunga a tume ndje kune ishewe 

mbala. 

Egalikano 

20Kalunga oye a yumudha Omuwa gwetu Jesus kuusi. Jesus, Omusita omukuluntu 

gwoonzi, okwa koleke neso lye ehangano lyaaluhe. 

21Ihe Kalunga kombili ne mu pe ayihe mbyoka mwa pumbwa, opo mu vule 

okugwanitha ehalo lye. Kalunga na longe mutse shoka sho opalela ehalo lye 

omolwaJesus Kristus, ngoka e na okusimanekwa aluhe sigo aluhe. Amen. 

Ehulitho 

22Aamwamene, otandi mu indile, mu taambe neidhidhimiko oohapu ndhika 

dhomakumagidho, oshoka ontumwafo ndjika nde mu nyolele, kayi shi onde unene. 

23Otandi mu tseyithile kutya omumwameme Timoteus okwa mangululwa mo 

mondholongo. Ngele okwe ya huka mbala, otatu ke ya naye, tu mu talele po. 

24Kundilii po aawiliki yeni ayehe nosho wo aantu yaKalunga ayehe. Aakriste 

ooyakweni yomuItalia otaye mu kundile po. 

25Esilohenda lyaKalunga nali kale nane amuhe. 

JAKOB 

JAKOB 1 

1Ontumwafo ndjika oya zi kuJakob, omumati gwaKalunga nogwOmuwa Jesus 

Kristus. Omakundo kaantu yaKalunga ayehe, mboka ya halakana nuuyuni auhe. 

Eitaalo nuunongo 

2Aamwameme, italeni aanelago, ngele tamu adhika komamakelo gi ili nogi ili, 

3oshoka omwa tseya, eitaalo lyeni uuna tali piti momayeleko ga tya ngeyi, nena otamu 

mono omukumo gwokwiidhidhimika. 

4Eidhidhimiko nali mu endithe ondjila ayihe pwaa na omapunduko, opo mu kale mwa 

gwana, mwaa na oshipo ne inamu pumbwa sha. 

5Ihe ngele oku na gumwe gwomune a pumbwa oondunge, ne dhi indile kuKalunga, 

oye note dhi mu pe. Oshoka Kalunga ke shi omundalapata, ihe oha pe ayehe nopwaa 

na omanyenyeto. 

6Ihe indileni mu na eitaalo ne mwaa na omalimbililo. Oshoka omuntu ngoka ta 

limbililwa, okwa fa ekuthikuthi lyomefuta tali falafalwa notali telaalithwa kombepo. 

7Omuntu a tya ngeyi na tseye kutya ita pewa sha kOmuwa, 

8oshoka oye ota li oompanda mbali nomutengauki miilonga ye ayihe. 

Oluhepo nuuyamba 

9Omwiitaali ohepele ni itangele uuvalekele we, 

10ihe omuyamba uuthigona we, oshoka oye ota ka kana a fa ongala yokelundu. 

11Etango otali piti nuupyu walyo, e tali fike po oshimeno, oongala otadhi gu ko, 

eopalo lyadho e tali kana. Osho naanaa omuyamba ta yonwa po manga e li 

meipyakidhilo. 

Eyeleko nemakelo 

12Omulumentu omunelago oongoka ta sindana mokumakelwa, oshoka shampa a piti 

mo, Kalunga ote ke mu pa ondjambi, omwenyo gwaaluhe, ngoka e gu uvanekela 

mboka ye mu hole. 

13Omuntu ngele a adhika kemakelo lyoku mu yeleka, ina tya: “Emakelo ndika olya zi 

kuKalunga.” Oshoka Kalunga iha makelwa kuuwinayi noiha makele nando omuntu. 

14Ihe omuntu oha makelwa kuuhalu we mwene, mboka tau mu hekaheka e tau mu 

yulu. 

15Uuhalu ngele wa ningi uusimba, otau vala uulunde; nuulunde ngele wa koko, otau 

vala eso. 

16Aamwameme aaholike, inamu fundjalekwa! 

17Oshipewa kehe oshiwanawa nomagano kehe ga gwana ga pwa ohaga zi kuKalunga, 

Omushiti gwomaminikilo gokegulu. Puye kapu na nando elunduluko nenge 

epingathano lyuuyelele nomilema. 

18Kehalo lye mwene okwe tu pe omwenyo, opo tu ninge aatango mokati kiishitwa ye 

ayihe. 

Okupulakena nokugwanitha 

19Shika omu na oku shi tseya, aamwameme aaholike! Kehe gumwe na kale ha 

pulakene mbala, ihe ohi ikwata mokupopya ye iha geye mbala. 

20Oshoka ondjahi yomuntu ihayi longo shoka shu uka koshipala shaKalunga. 

21Onkee ano zeni moonyata adhihe nomuuwinayi auhe, mu taambe meimweneneno 

ohapu ndjoka Kalunga e yi kunu momitima dheni, oondjoka yi na oonkondo oku mu 

hupitha. 

22Mokupulakena kweni oohapu dhaKalunga inamu ifundjaleka, ihe okupulakena 

kweni naku mu fale miilonga. 

23Oshoka omuntu ngoka ta pulakene oohapu, ndele okupulakena kwe itaku mu fala 

miilonga, okwa fa omuntu ngoka ti italele moshiitalelo e ti imono naanaa, nkene a tya. 

24Oti imono moshiitalelo, ihe sho a zi po pusho, mbalambala ota dhimbwa kutya 

okwa tya ngiini. 

25Ihe ngoka ti italele mompango ya gwana yokumangulula, te yi pulakene noite yi 

dhimbwa, ihe ote yi gwanitha, oye ota yambekwa moku shi ninga. 

26Ngele oku na ngoka ta dhiladhila kutya ota longele Kalunga, ndele ita pangele 

okupopya kwe, nena elongelokalunga lye itali tompola sha, oti ifundjaleke owala. 

27Elongelokalunga lya yela nolya yogoka koshipala shaKalunga Tate olyo okusila 

oshimpwiyu oothigwa naaselekadhi muudhigu wawo nokwiikotokela waa nyatekwe 

kuuyuni. 

JAKOB 2 

Inamu tala ondjelo yomuntu 

1Aamwameme, eitaalo lyeni mokwiitaala Omuwa gwetu gweadhimo, Jesus Kristus, 

inali kala ndyoka tali tongola aantu pandjelo yokombanda. 

2Natu tye, ngele mwa gongala, otamu ya omuyamba a zala okalinga koshingoli 

noonguwo dhuulenga, nosho wo ohepele a zala iinyanyu. 

3Ngele tamu simaneke ngoka a zala nawa e tamu mu lombwele: “Kuutumba 

koshipundi shika oshiwanawa,” ihe ohepele otamu mu lombwele: “Kala wa thikama, 

nenge kuutumba pevi poompadhi dhandje,” 

4nena omu na oondjo, sho tamu itongola neyene nokuninga omapangulo taga 

pangelwa komatompelo omawinayi. 

5Aamwameme aaholike, pulakeneni! Kalunga okwa hogolola oohepele yomuuyuni 

mbuka, ya ninge aayamba yomeitaalo noya ka pewe Oshilongo shoka e shi uvanekela 

mboka ye mu hole. 

6Ihe ne ohamu dhini oohepele! Aayamba hayo tuu mboka haye mu hepeke nohaye mu 

fala kiipala yaapanguli? 

7Aayamba hayo tuu mboka haa sheke edhina ewanawa ndyoka mwe li lukilwa? 

8Otamu opaleke, ngele tamu vulika kompango yOshilongo shaKalunga, ndjoka tayi 

monika menyolo ndika: “Hola mukweni, ngaashi u ihole mwene.” 

9Ihe ngele ohamu kala naantu noku ya tongola pandjelo yokombanda, nena omu na 

oondjo, nompango otayi mu pangula kutya one aayoni yayo. 

10Kehe ngoka ta yono oshipango shimwe shomompango, okwa yono wo iipango 

ayihe. 

11Oshoka ngoka a ti: “Ino hondela,” oye wo a ti: “Ino dhipaga.” Ano ngoye nando ino 

hondela, oto ningi omuyoni gwompango, ngele to dhipaga. 

12Popyeni ne mu longe ngaashi aantu mboka taa ka pangulithwa kompango ndjoka 

tayi ya mangulula. 

13Oshoka uuna Kalunga ta pangula aantu mboka yaa na ohenda, ite ke ya sila ohenda; 

ihe mboka ye na ohenda, otaa ka pita mepangulo. 

Eitaalo niilonga 

14Aamwameme, omuntu ngoka ta ti kutya oku na eitaalo, ndele eitaalo lye itali holoka 

miilonga, otashi mu kwatha tuu sha? Eitaalo lya tya ngawo itali mu hupitha. 

15Natu tye, oku na ooitaali ooyakweni aalumentu nenge aakiintu ye na onkayi 

nondjala. 

16Ngele to ya lombwele to ti: “Endii po nawa. Ki isiikileni e tamu li nawa,” otashi 

kwatha shike, ngele inamu ya pa shoka ye shi pumbwa? 

17Ano neitaalo osho li li: ngele eitaalo lyowala, lyaa na iilonga, nena eitaalo lya tya 

ngaaka olya sa. 

18Ihe pamwe oku na ngoka ta ti: “Oku na omuntu gumwe e na eitaalo, manga 

mukwawo e na iilonga.” Eyamukulo lyandje olyo ndika: “Ulukila ndje, nkene omuntu 

ta vulu okukala e na eitaalo lyaa na iilonga. Ngame otandi ku ulukile wo eitaalo 

lyandje tali holoka miilonga.” 

19Owi itaala kutya oku na owala Kalunga gumwe. Ou li mondjila. Oompwidhuli wo 

odhe shi itaala notadhi kakama kuumbanda. 

20Mugoya ngoye! Owa hala tuu, u ulukilwe kutya eitaalo lyaa na iilonga, itali tompola 

sha? 

21Tatekulu Abraham okwa ningi ngiini omuyuuki koshipala shaKalunga? Osha zi 

miilonga ye, sho a ka yamba omwana Isak koshiyambelo. 

22U wete ko ano? Eitaalo lye niilonga ye oya longele kumwe; eitaalo lye olya hololwa 

nawa kiilonga ye. 

23Nenyolo wo olya tsa ndyoka tali ti: “Abraham okwi itaale Kalunga, nomolweitaalo 

lye Kalunga okwe mu tala omuyuuki.” Osho ngaaka Abraham okwi ithanwa kuume 

kaKalunga. 

24Ngashingeyi omu wete ko kutya omuntu ota ningi omuyuuki koshipala shaKalunga 

omolwiilonga ye, hamolweitaalo alike. 

25Osho sha li wo sha ningwa kohonda Rahab. Rahab okwa ningi omuyuuki koshipala 

shaKalunga omolwiilonga ye, sho e edhilile oondaadhi dhaJuda e te dhi pititha 

nondjila yilwe. 

26Onkee ano ngaashi naanaa omuntu ngele ke na omufudho, ta talwa a sa, osho wo 

neitaalo lyaa na iilonga, olya sa. 

JAKOB 3 

Oondjo dhomokupopya 

1Aamwameme! Mokati keni inamu kala oyendji ya hala okuninga aalongi, oshoka 

omu shi shi kutya tse aalongi otatu ka pangulwa nepangulo edhigu li vule lyayalwe. 

2Tseni atuheni ohatu puka olwindji. Omuntu ngoka ihaa puka moohapu, oye okwa 

pwa nokwa gwana okupangela okukala kwe akuhe. 

3Tse ohatu tula oshitomo mokana kokakambe nohatu ka vulikitha e tatu ka ukitha 

shaa mpoka twa hala. 

4Natu dhiladhile osikepa. Oyo onene nohayi endithwa koombepo oonankondo, ihe 

ohayi goyolwa nokahingitho okashona, nomuhingi ote yi ukitha mpoka a hala, yi uke. 

5Osho wo elaka lyomokana li li. Olyo eshona, ihe ohali itangele iinima iinene. 

Dhiladhila, nkene ohandje yimwe tayi fike okuti. 

6Nelaka olya fa omulilo, olyo uuyuni wa vuka muuwinayi. Elaka ohali nyateke 

omuntu aguhe nohali hwameke okukalamwenyo kwe akuhe kwokombanda yevi, 

nomulilo tagu zi moheli yoyene. 

7Omuntu ota vulu okudheula iinamwenyo ayihe: iilikama, oondhila, iihono noohi. 

8Ihe kaku na nando omuntu gumwe ta vulu okudheula elaka. Olyo uuwinayi waa na 

evululuko nou udha uuzigo hau lyana. 

9Elaka ndyoka hatu hambelelitha Omuwa Tate, olyo wo hatu tukitha ooyakwetu ya 

shitwa mondjelo yaKalunga. 

10Oohapu dhehambelelo nodhetukano otadhi zi mokana tuu hoka. Aamwameme, 

itashi vulika, shi kale ngaaka! 

11Kaku na oluthithiya halu vulu okufuluka omeya omatoye nomalulu molunza lumwe. 

12Aamwameme, omukwiyu itagu vulu okwiima oomono, nomuviinu itagu vulu 

okwiima oonkwiyu. Osho wo omuthima omululu itagu vulu okuza omeya omatoye. 

Uunongo tau zi kombanda 

13Olye ngoka omunandunge nomunamayele mokati keni? Oye oku na oku shi ulika 

mokukala kwe okuwanawa, miilonga ye iiwanawa ya longwa meifupipiko 

nomoondunge. 

14Ihe omitima dheni ngele odhu udha efupa, uululu nomu hole olugodhi, nena kaleni 

inaamu inenepeka nomu ludhikithe oshili. 

15Uunongo wa tya ngeyi itau zi kombanda megulu, ihe owomuuyuni. Owo owopantu 

nowoompwidhuli, 

16oshoka mpoka aantu ya silathana efupa noye hole olugodhi, opo wo pu na 

evundakano nuuwinayi auhe. 

17Ihe uunongo wokombanda tango owa yogoka, ou na wo ombili, olukeno nuukuume. 

Ou udha ohenda niilonga iiwanawa nokau na omalimbililo nuufudhime. 

18Uuwanawa owo eteyo ndyoka lya imi koombuto ndhoka aatungimbili ye dhi kunu 

mombili. 

JAKOB 4 

Okukala nuukuume nuuyuni 

1Omalugodhi noontamanana mokati keni ohayi zi peni? Ohayi zi muuhalu weni 

mboka tau kondjo aluhe momalutu geni. 

2One omu na okahalu, ihe ihamu likola. Ohamu dhipaga nohamu haluka noonkondo, 

ihe itamu mono sha. Ohamu tamanana e tamu kondjo. Ne omu li moluhepo, oshoka 

inamu indila oompumbwe dheni kuKalunga. 

3Nuuna tamu indile, itamu pewa, oshoka omalalakano geni omawinayi. Mbyoka tamu 

yi indile, ohamu ke yi longitha muuhalu weni yene. 

4Kamu shi aainekelwa! Inamu tseya nani kutya okukala mu na uukuume nuuyuni 

okwo okutonda Kalunga? Ngoka a hala okukala e na uukuume nuuyuni, oti iningi e 

tonde Kalunga. 

5Enyolo itali popi osima, sho tali ti: “Ombepo ndjika Kalunga e yi tula mutse, oku na 

uukodhi nayo.” 

6Ihe esilohenda lyaKalunga oli na oonkondo li vule ayihe. Ongaashi enyolo tali ti: 

“Kalunga ota tondo mboka ye hole uuntsa, ihe ota sile ohenda mboka yi ifupipika.” 

7Vulikeni ano kuKalunga. Kondjitheni Satana, ye note mu yi ontuku. 

8Hedheni kuKalunga, ye nota hedha kune. Yelitheni iikaha yeni, ne aalunde. 

Opalekeni omitima dheni, ne aafudhime. 

9Tseyeni uukweyi weni, seni oluhodhi ne mu lile. Okuyola kweni naku shituke 

okulila, nenyanyu lyeni nali ninge oluhodhi. 

10Ifupipikeni koshipala shOmuwa, oye note mu nenepeke. 

Inamu pangulathana 

11Aamwameme, inamu lundilathana. Ngoka ta lundile mukwawo nenge te mu 

pangula, oye ota lundile ompango e te yi pangula. Ngele oto pangula ompango, nena 

ito vulu we oku yi gwanitha, ihe oto ningi omupanguli gwayo. 

12Kalunga oye omugandjimpango nomupanguli. Oye awike ta vulu okuhupitha 

nokweekelahi. Ongoye lye ano, u vule okupangula mukweni? 

Inamu inenepeka 

13Ano pulakenii ndje, ne mboka hamu ti: “Nena nenge ngula otatu ka ya koshilando 

shontumba noshongandi. Otatu ka ninga ko omumvo, tatu halitha e tatu likola 

iimaliwa oyindji.” 

14Kamu shi wo, ngele ngula omutse otagu ka kala kumwe nothingo! One omwa fa 

etsinauko lyolwithi, ndyoka tali holoka okathimbo, notali kana po. 

15Omu na okutya: “Omuwa ngele e shi hala, otatu ka kala tu na omwenyo, e tatu 

longo shika naashiyaka.” 

16Ihe ngashingeyi omu na uuntsa neitango; eitango lya tya ngeyi olya puka. 

17Onkee ano ngoka e shi kutya oku na okulonga uuwanawa, ndele ite shi ningi, oye 

oku na oondjo. 

JAKOB 5 

Omapukululo kaayamba 

1Ne aayamba, pulakenii ndje! Lileni ne mu kuge kuupyakadhi mboka tau mu adha. 

2Uuyamba weni owo ola noonguwo dheni odha lika koothithi. 

3Oshingoli noshisiliveli sheni oya lika kevi, naashika otashi ka ninga onzapo yoku mu 

pa uusama. Evi ndika otali ka lya onyama yeni ngomulilo. Omwi igongelele uuyamba 

pomasiku ngaka gopehulilo. 

4Aantu mboka ye mu longele omapya, inamu ya futa ondjambi yawo. Pulakeneni, sho 

taa nyenyeta! Omalilo gaamboka ye mu teyele iilya, oga thiki momakutsi gaKalunga, 

Omuwa Omunankondoadhihe. 



1942 

 

Ombiimbeli Ondjapuki 
@ 2008, Bible Society in Namibia. 

 

 

 

 

5Okukalamwenyo kweni kwokombanda yevi okwa kala meloolo nomelalangali. 

Omwi iyondodhele esiku lyokutselwa kweni. 

6Omwa pangula nomwa dhipaga aantu inaa yona sha, yo inaye mu kondjitha. 

Eidhidhimiko negalikano 

7Aamwameme, kaleni nokwiidhidhimika, sigo uuna Omuwa te ya. Taleni omunepya, 

nkene ha kala a tegelela neidhidhimiko, epya lye li mu pe eteyo olindji. Oye oha 

tegelele neidhidhimiko omvula yetemuno noyothinge. 

8Nane wo omu na okwiidhidhimika. Ituleni omukumo, esiku lyokugaluka kwOmuwa 

oli li popepi. 

9Aamwameme, inamu halelathana uuwinayi, opo Kalunga kee mu pangule. 

Omupanguli oku li popepi posheelo. 

10Aamwameme, dhimbulukweni aahunganeki mboka ya popi medhina lyOmuwa. Ya 

holeleni mokwiidhidhimikila omaudhigu. 

11Tse otatu ya tala aanelago, sho yi idhidhimike. One omu uvu eidhidhimiko lyaJob 

nomwa tseya, nkene Omuwa e mu kwatha pehulilo. Oshoka Omuwa oye 

omunesilohenda nomunalukeno. 

12Aamwameme, komeho gaayihe inamu gana, nge tamu ningi euvaneko. Inamu gana 

kegulu nenge kevi nenge kushaa shoka. Tyeni owala “Eeno,” uuna mwa dhiladhila 

eeno, nosho wo “Aawe,” uuna mwa dhiladhila aawe, opo mwaa adhike kepangulo 

lyaKalunga. 

13Oku na gumwe gwomokati keni e na uudhigu? Na galikane. Oku na gumwe e li 

menyanyu? Ni imbe omahambelelo. 

14Oku na gumwe ta alukwa? Ni ithane aakuluntu yegongalo, ye mu galikanene noye 

mu gwayeke omagadhi medhina lyOmuwa. 

15Egalikano lyomwiitaali otali aludha omuvu. Omuwa ota galulile omuvu 

uundjolowele we, noondjo dhe otadhi dhimwa po. 

16Hempululilathaneni ano oondjo ne mu galikanenathane, nena otamu aludhwa. 

Egalikano lyomuyuuki oli na oonkondo okuninga sha. 

17Elia wo okwa li omuntu e tu fa. Sho a galikana a mana mo, omvula yaa loke osha 

ningwa, noshilongo osha kala inaashi lokwa uule womimvo ndatu netata. 

18Okwa galikanununa ishewe, kegulu nokwa zi omvula, nevi olya menitha iimeno. 

19Aamwameme, ngele oku na gumwe gwomokati keni ta puka mo moshili, naku kale 

ku na ngoka te mu galula. 

20Dhimbulukweni shika: Ngoka ta galula omulunde mondjila ya puka, ota hupitha 

omwenyo gwomulunde a tya ngaaka meso, noondjo odhindji otadhi dhimwa po. 

1 PETRUS 

1 PETRUS 1 

1Ontumwafo ndjika oya zi kuPetrus, omuyapostoli gwaJesus Kristus. Oya nyolelwa 

aahogololwa yaKalunga, aapongekwa mboka yi ihanena iitopolwa yomuPontus, 

Galatia, Kappadokia, Asia naBitinia. 

2Okuhogololwa kweni okwa zi nale medhiladhilo lyaKalunga Tate nomwa yapulwa 

kOmbepo ye, opo mu vulike kuJesus Kristus, ngoka e mu yelitha nombinzi ye. 

Esilohenda nombili nayi mu indjipalele. 

Etegameno lya kola 

3Kalunga He yOmuwa gwetu Jesus Kristus na hambelelwe! Oshoka molwesilohenda 

lye enene okwe tu pe omwenyo omupe, sho a yumudha Jesus Kristus kuusi. Shika 

oshe tu pe etegameno lya kola, 

4kutya megulu Kalunga okwe tu pungulila eliko enene, ndyoka itaali wapa okwoola, 

okuyonuuka nokuhula po. 

5Molwaashoka mwi inekela Kalunga meitaalo, ote mu gamene noonkondo dhe, sigo 

tamu mono ehupitho ndyoka lya longekidhwa oku ka hololwa pehulilo lyomathimbo. 

6Onkee ano nyanyukilweni ehupitho ndika, nonando omu na okusa oluhodhi 

mokathimbo okafupi kowala omolwomamakelo ogendji tage mu adha. 

7Ogo otaga lalakanene okutala, eitaalo lyeni ngele olya kola. Noshingoli wo, shoka 

hashi yonuka, ohashi yelekwa momulilo. Osho wo neitaalo lyeni, ndyoka li na ondilo 

li vule oshingoli, oli na okuyelekwa, opo li vule okukala lya kola. Nena otamu ka 

pewa epandulo, eadhimo nesimaneko mesiku ndyoka Jesus Kristus ta ka holoka. 

8Oongoka mu mu hole, nando inamu mu mona; omwe mu itaala, nando kamu mu 

wete ngashingeyi. Onkee ano ohamu kala mu na enyanyu enene tali adhima notali 

nyengana okutumbulwa, 

9oshoka otamu adha elalakano lyeitaalo lyeni, nokutya ehupitho lyoomwenyo dheni. 

10Ehupitho ndika olyo tuu ndyoka lya li lya kongwa nolya konakonwa neitulomo 

kaahunganeki. Oyo oya hunganeke uuwanawa mbuka Kalunga e u mu pa. 

11Oya kambadhala okukonakona ethimbo, uuna nonkene ehupitho ndika tali ka 

holoka. Oshoka Ombepo yaKristus oya longo muyo noyu ulike kethimbo ndika 

mokuhunganeka omahepeko ngoka ge na okwaadha Kristus, nesimano mpoka li thike 

ndyoka tali ka landula. 

12Kalunga okwa hololele aahunganeki mbaka kutya iilonga yawo kaya li ekwatho 

lyawo yene, ihe olyeni, sho ya popi iinima mbika. Elaka ndika etoye omwe li etelwa 

ngashingeyi kaayuvithi mboka ya popi koonkondo dhOmbepo Ondjapuki ya tumwa 

kuKalunga. Mbika oyo iinima mbyoka naayengeli ya hala oku yi uva ko. 

Okukala aayapuki 

13Kaleni mwi ilongekidhila shoka mu na oku shi ninga. Kaleni mwa tonata nomwa 

tegamena uuwanawa mboka tamu ke u pewa, uuna Jesus Kristus ta holoka. 

14Vulikeni kuKalunga ne inamu etha, okukalamwenyo kweni ku pangelwe kuuhalu 

mboka mwa li nawo, manga mwa li mwaa na oondunge. 

15Ihe kaleni aayapuki mwaayihe mbyoka tamu yi ningi, ngaashi Kalunga ngoka e mu 

ithana, omuyapuki. 

16Oshoka enyolo otali ti: “Omu na okukala aayapuki, oshoka ongame omuyapuki.” 

17Kalunga ohamu mu ti Tate, uuna tamu mu galikana. Oye ngoka ha tokolele aantu 

ayehe shi thike pamwe noha pe omuntu kehe ngaashi e shi ilongela. Onkee ano kaleni 

hamu simaneke Kalunga methimbo lyeni ndyoka lya hupu ko lyokombanda yevi. 

18Oshoka omwa tseya iikulila mbyoka ye mu kulile mokukala kweni kwonale, hoka 

mwe ku thigulula kooho, oyo kaya li oshinima hashi hulu po, ngaashi oshisiliveli 

nenge oshingoli. 

19One omwa kulilwa nombinzi yi na ondilo yaKristus, ngoka a fa onzigona yaa na 

oshipo nenge onyata. 

20Kalunga okwe mu hogolola nale, manga uuyuni inaau shitwa, ihe okwa holoka 

ngashingeyi pomathimbo gahugunina omolweni. 

21OmolwaKristus omwi itaala Kalunga, ngoka e mu yumudha kuusi nokwe mu pe 

eadhimo. Onkee ano eitaalo netegameno lyeni oyi ikwatelela muKalunga. 

22Ngashingeyi sho mwa vulika koshili, omwi iyogo nomu hole ooitaali ooyakweni 

mwaa na uufudhime. Holathaneni ano lelalela nomwenyo aguhe. 

23Oshoka omolwohapu yaKalunga, ndjoka yi na omwenyo noyaaluhe, one omwa 

valululwa, mu ninge aana yaangoka ihaa hulu po, hayaangoka ha hulu po. 

24Ongaashi enyolo tali ti: “Aantu ayehe oya fa owala omwiidhi gwokelundu, eopalo 

lyawo alihe olya fa owala lyongala. Omwiidhi ohagu si, nongala yagwo ohayi 

kukuta.” 

25Ihe ohapu yOmuwa otayi kalele sigo aluhe. Ohapu oyo tuu ndjika ye mu etele elaka 

etoye. 

1 PETRUS 2 

Emanya li na omwenyo noshigwana oshiyapuki 

1Etheni ano uuwinayi auhe niifundja, uufudhime, efupa noohapu adhihe 

dhomahokolo. 

2Ihe kaleni onguuhanona mwa sa enota aluhe lyomahinihini gopambepo. Ngele tamu 

ga nu, otamu koko e tamu hupithwa. 

3Ongaashi enyolo tali ti: “One omwa makela uuwanawa wOmuwa.” 

4Ileni kOmuwa, okemanya li na omwenyo, lye ekelwahi kaantu ongolyaa na 

oshilonga, ihe Kalunga okwe li hogolola nokwe li tala li na oshilonga. 

5Ileni ongomamanya ge na omwenyo, mu igandje e tamu ningi iitungitha yotempeli 

yopambepo. Muka otamu ka ninga aayambi aayapuki yokuyamba omayambo 

gopambepo noga hokiwa kuKalunga molwaJesus Kristus. 

6Oshoka enyolo otali ti: “Onda hogolola emanya lya simana, ndyoka tandi li ningi 

ngashingeyi emanya lyokolonela muSion. Nakehe ngoka te mu itaale, ita sithwa 

ohoni.” 

7Emanya ndika oli na oshilonga oshinene kune mboka mwi itaala; ihe kumboka inaa 

itaala: “Emanya tuu ndyoka aatungi ye li ekelehi, olya ningi emanya li na oshilonga li 

vule agehe.” 

8Enyolo ekwawo otali ti: “Emanya ndika otali pundukitha aantu. Emanya ndyoka tali 

ya gwilitha po.” Oyo otaa punduka, oshoka inaa itaala ohapu ndjika. Shika osho 

Kalunga a li e ya halela. 

9Ihe one ezimo lya hogololwa, aayambi yOmukwaniilwa, oshigwana oshiyapuki, 

aantu yaKalunga mwene mwa hogololwa, mu hokolole iilonga ye iinene. Kalunga 

okwe mu ithana mo momilema, mu ye muuyelele we uukumithi. 

10Nale kamwa li aantu yaKalunga, ihe ngashingeyi omwa ningi aantu ye. Nale omwa 

li inaamu tseya esilohenda lyaKalunga, ihe ngashingeyi omu li shi. 

Aapiya yaKalunga 

11Aaholike, one oondjendi naakwiilongo muuyuni mbuka. Onkee otandi mu 

kumagidha, inamu etha, mu pangelwe kuuhalu wopantu mboka tau hindi aluhe 

omwenyo. 

12Kaleni wo mu na omikalo omiwanawa mokati kaapagani, opo uuna taye mu lundile 

kutya one aayoni, ya dhimbulule iilonga yeni iiwanawa noya ka hambelele Kalunga 

mesiku ndyoka te ke ya. 

13OmolwOmuwa vulikeni kepangelo kehe lyokombanda yevi: Komupangeli, ngoka e 

li kombanda yaayehe, 

14nokaaleli mboka ye li kohi yepangelo lye, oomboka ya tumwa okugeela aayoni 

nokupandula mboka haa longo uuwanawa. 

15Oshoka Kalunga okwa hala, mu mweneke okupopya kwaagoya niilonga iiwanawa. 

16Kaleni mu na emanguluko, ndele emanguluko lyeni inamu li longitha okusiikila 

uukolokoshi, ihe kaleni ongaapiya yaKalunga. 

17Simanekeni aantu ayehe, holeni ooitaali ooyakweni, tileni Kalunga ne mu simaneke 

omupangeli. 

Taleni oshiholelwa shokuhepekwa kwaKristus 

18Aalelwa, vulikeni kooyene yeni ne mu ya simaneke. Inamu vulika owala 

kwaamboka aawanawa naanambili, ihe nokumboka wo ye na onyanya. 

19Kalunga ote ke mu yambeka, ngele tamu idhidhimikile omahepeko, naasho mwa 

tseya kutya shika osho ehalo lye. 

20Oshoka otashi mu kwatha shike, ngele tamu idhidhimikile omadhengo, ihe nani 

omwa yona? Ihe ngele tamu idhidhimikile omahepeko nuuna inaamu yona sha, nena 

Kalunga ote shi mu yambekele. 

21Oshoka oshinima sha tya ngeyi osho Kalunga e mu ithanene. Oshoka Kristus wo 

okwa hepekwa omolweni nokwe mu thigile oshiholelwa, opo mu landule ondjila 

ndjoka a li e yi ende. 

22Oye ina yona nando; kaku na omuntu gumwe u uvu iifundja yasha tayi zi mokana 

ke. 

23Ina tuka mboka ye mu tuku; naasho a hepekwa, ina sa ondjahi, ihe okwi inekele 

Kalunga, omupanguli omuyuuki. 

24Kristus okwa humbata oondjo dhetu komapepe ge sigo okomushigakano, opo tu 

vule okumanguluka muulunde, tu ninge aayuuki. One omwa aludhwa kiilalo ye. 

25Omwa li mwa fa oonzi dha kana, ihe ngashingeyi omwa galulilwa kegumbo, opo 

mu landule omusita nomutekuli gwoomwenyo dheni. 

1 PETRUS 3 

Oondjokana dhaakriste 

1Osho ngeyi ne wo aakiintu, vulikeni kaalumentu yeni, opo aalumentu mboka inaa 

itaala oohapu dhaKalunga, ya falwe meitaalo komikalo dheni. Itamu pumbwa oku shi 

ninga noohapu, 

2oshoka oyo otaa ka mona, nkene omikalo dheni dha yogoka nonkene hamu simaneke 

Kalunga. 

3Inashi pumbiwa okwiiyopaleka nomaulenga gokombanda, ngaashi kombinga 

yomitse, etheni okuzala omagwe noonguwo dhuuyamba. Ihe eopalo lyeni nali kale 

ndyoka lyomeni. 

4Eopalo itaali hulu po lyombepo yi na ombili noya ngungumana, olyo ndyoka li na 

oshilonga oshinene koshipala shaKalunga. 

5Oshoka aakiintu mbeyaka yonale yi ikwatelela muKalunga, osho yi iyopaleke 

ngaaka. Oya vulika kaalumentu yawo. 

6Sara osho a li ngaaka; okwa vulika kuAbraham nokwe mu ithana “omuwa gwandje”. 

Ne aana aakadhona yaSara, ihe ongele tamu longo uuwanawa nokamu na uumbanda 

washa. 

7Ne wo aalumentu, mokukalathana kweni naakiintu yeni omu na okutseya kutya oya 

fa iiyuma yeloya, onkee omu na oku ya simaneka. Oshoka nayo wo Kalunga ote ke ya 

pa pamwe nane omwenyo omagano. Shika shi ningeni, opo omagalikano geni gaa 

piyaganekwe kusha. 

Okuhepekelwa uuyuuki 

8Pafupi nandi tye: ne omu na okukala mu na edhiladhilo limwe neuvitopamwe. Kaleni 

mu holathane ongaamwayinathana. Silathaneni ohenda ne mu ifupipikilathane. 

9Ngoka te mu ningile uuwinayi nenge te mu thingi, inamu mu thinga. Ihe mu 

shunithileni elaleko nuuyamba, oshoka eyambeko olyo Kalunga e mu uvanekela, sho 

e mu ithana. 

10Ngaashi enyolo tali ti: “Ngoka a hala okunyanyukilwa okukalamwenyo nokumona 

omasiku ge na elago, ne ethe okupopya uuwinayi, nomilungu dhe inadhi pititha 

iifundja. 

11Na ze mo miilonga iiwinayi, a longe uuwanawa. Na konge ombili e te yi lalakanene. 

12Oshoka omeho gOmuwa oge wete aayuuki, naaluhe ota pulakene omaindilo gawo;  

ihe ota thigi po mboka haa longo uuwinayi.” 

13Olye te mu etele oshiponga, ngele otamu lalakanene okulonga uuwanawa? 

14Nongele omu na okwaadhika komahepeko, sho hamu longo shoka shu uka, one 

aanelago. Inamu tila aantu ne inamu kala mwa piyagana. 

15Ihe simanekeni Kristus momitima dheni ne mu mu ninge Omuwa gweni. Kaleni 

mwi ilongekidha aluhe okuyamukula kehe ngoka te mu pula okufatulula etegameno 

ndyoka li li mune. 

16Ihe shi ningeni nombili nesimaneko. Kaleni mu na eiyuvo ewanawa. Ngele tamu 

dhiginine omikalo omiwanawa dhaalanduli yaKristus, aasheki yeni otaa sithwa ohoni 

kokupopya kwawo. 

17Oshoka okuhepekelwa iilonga iiwanawa, ngele oshi li pahalo lyaKalunga, oshi vule 

okuhepekelwa lilonga iiwinayi. 

18Oshoka Kristus okwa si omolweni; okwa si lumwe aluke omolwoondjo, omuyuuki 

omolwaalunde, opo e mu fale kuKalunga. Oye okwa dhipagwa palutu nokwa tulwa 

omwenyo pambepo;  

19nomokukala kwopambepo okwa yi e tu uvithile oombepo moshaasi. 

20Oombepo ndhika odho aantu mboka inaa vulika kuKalunga, sho a tegelele 

neidhidhimiko eitedhululo lyawo pomasiku ngoka Noa a tungu onguluwato. 

Monguluwato omwa hupithilwa aantu yahetatu ayeke komeya. 

21Omeya ngaka ogo efano tali ulike eshasho ndyoka tali mu hupitha ngashingeyi. 

Eshasho ihali theta po ongaga yokolutu, ihe mulyo otatu pula, Kalunga e tu pe eiyuvo 

ewanawa omolweyumuko lyaJesus Kristus. 

22Oye okwa londo a yi megulu noku li kolulyo lwaKalunga ta pangele aayengeli, 

aapangeli yomegulu naanankondo. 

1 PETRUS 4 

Okukalamwenyo okupe 

1Ano Kristus sho e ehamekwa palutu, nane wo ikumikeni nelalakano ndika. Oshoka 

kehe ngoka te ehamekwa palutu, oye ote etha uulunde. 

2Onkee ano okuza kongashingeyi methimbo ndyoka lya hupu ko lyokukalamwenyo 

kweni kwokombanda yevi, inamu etha, mu pangelwe kuuhalu wopantu, ihe 

pangelweni kehalo lyaKalunga. 

3Oshoka osha gwana, sho mwa kala nale hamu longo iilonga ya faathana 

noyaapagani. Omwa kala muukeeneidhiliko, muuhalu, muunkolwi, muufukedhi, 

momanwino nomiihuna yesimaneko lyiimenka. 

4Onkee ano aapagani oya kumwa notaye mu sheke nokuli, sho itaamu ya holele 

mokukala muuholume nomokwaaidhilika. 

5Ihe oye na oku ki ihokolola koshipala shaKalunga, ngoka ta ka pangula aanamwenyo 

naasi. 

6Shika osho sha ningitha, elaka etoye li uvithilwe wo aasi, oomboka mokukala kwawo 

kombanda yevi ya pangulwa ngaashi aantu ayehe. Oyo oyu uvithilwa, opo 

mokukalamwenyo kwawo kwopambepo ya kale ye na omwenyo, ngaashi Kalunga e 

na omwenyo. 

Aatonateli aawanawa yomagano gaKalunga 

7Ehulilo lyiinima ayihe oli li popepi. Omu na okwiikwata nawa nomwa tonata, opo 

mu vule okugalikana. 

8Komeho gaayihe holathaneni nomwenyo aguhe, oshoka ohole ohayi siikile omayono 

ogendji. 

9Yakuleni aayenda momagumbo geni mwaa na omangungutulo. 

10Kehe gumwe na longithe omagano ngoka e ga pewa okukwatha yakwawo, ongaashi 

sho opalela aatonateli aawanawa yomagano gaKalunga gi ili nogi ili. 

11Ngoka tu uvitha, nu uvithe oohapu dhaKalunga. Ngoka ta yakula, na yakule 

koonkondo ndhoka e dhi pewa kuKalunga. Opo kehe shimwe shi simanekithe 

Kalunga molwaJesus Kristus, ngoka e na eadhimo noonkondo aluhe sigo aluhe. 

Amen. 

Omahepeko gomukriste 

12Ookuume kandje aaholike, inamu kuminwa emakelo elulu ndyoka mu li mulyo 

ngashingeyi ongoshinima inaamu shi mona nale. 

13Ihe nyanyukweni, sho mu na oshitopolwa momahepeko gaKristus, opo mu ka 

nyanyukwe nokuligola, uuna eadhimo lye tali ka hololwa. 

14Ngele otamu shekwa molwaasho tamu landula Kristus, one aanelago, oshoka 

Ombepo yuuyelele, Ombepo yaKalunga, oyi li kombanda yeni. 

15Inaku kala gumwe gwomokati keni ta hepekwa molwaasho oye omudhipagi nenge 

omufuthi nenge omukolokoshi nenge ngoka hi itula miinima yayakwawo. 

16Ihe ngele otamu hepekwa molwaasho one aakriste, inamu sa ohoni, ihe panduleni 

Kalunga, sho mu na edhina lyaKristus. 

17Ethimbo lyepangulo lyaKalunga olya thikana, naantu yaKalunga otse tatu pangulwa 

tango. Ngele epangulo otali tameke natse, ehulilo lyalyo otali ka kala lya tya ngiini 

kumboka inaa itaala elaka etoye lya za kuKalunga? 

18Ongaashi enyolo tali ti: “Ngele ehupitho lyomuyuuki okonyala, ngoka kee na 

Kalunga nomulunde ota ningwa ngiini?” 

19Onkee ano mboka taa hepekwa molwaasho ehalo lyaKalunga osho tali ti, naa longe 

uuwanawa nokwiiyethela mOmushiti gwawo omwiinekelwa. 

1 PETRUS 5 

Uusita wegongalo lyaKalunga 

1Aakuluntu yegongalo lyaKalunga yomokati keni otandi ya kumagidha, ngame nguka 

omukuluntu mukweni. Ongame onzapo yomahepeko gaKristus nondi na oshitopolwa 

meadhimo ndyoka tali ka hololwa. Otandi mu kumagidha: 

2Kaleni aasita yoshigunda shoka mwe shi pewa kuKalunga, mu shi tonatele nehalo 

ewanawa, hakethiminiko. Inamu longa nelalakano tali sitha ohoni lyokukonga eliko, 

ihe onehalo tali zi momwenyo. 

3Inamu pangela mboka ya tulwa metonatelo lyeni, ihe kaleni mu shi kuholelwa 

kegongalo. 

4Nena Omusitawiliki ngele ta holoka, otamu ka pewa oshishani sheadhimo itaali kana. 

5Ne aagundjuka, vulikeni kaakuluntu. Amuhe zaleni eifupipiko, opo mu vule 

okuyakulathana. Oshoka enyolo otali ti: “Kalunga oha tondo aainenepeki, ihe oha sile 

ohenda aaishonopeki.” 

6Onkee ano ishonopekeni kohi yoshikaha shoonkondo shaKalunga, opo e mu 

nenepeke pethimbo lye. 

7Mu tsikeni iimpwiyu yeni ayihe, oshoka oye omusilishimpwiyu gweni. 

8Kotokeni ne mu tonate! Oshoka omutondi gweni Satana ohe mu kundukidha, ta 

ndunduma a fa onime, ta kongo ngoka, te mu ninagula po. 

9Kaleni mu na eitaalo lya kola, opo mu vule oku mu kondjitha. Oshoka omwa tseya 

nooitaali ooyakwetu yomuuyuni auhe otaa pitile momahepeko ogo tuu ngoka. 

10Ihe omahepeko ogokathimbo kowala. Kalunga kesilohenda alihe okwe mu ithana, 

mu ye meadhimo lye lyaaluhe muukumwe naKristus. Oye ote mu longekidha, te mu 

pe oonkondo, te mu koleke note mu tula kekankameno lya kola. 

11Oye na pangele aluheluhe! Amen. 

Omakundo 

12Ontumwafo ndjika ofupi onde yi nyola kekwatho lyaSilvanus, omwiitaali mukwetu 

ngoka nde mu inekela. Onda hala oku mu kumika noku mu hokololela kutya ndika 

olyo esilohendalela lyaKalunga. Kaleni mwi ikolelela mulyo. 

13Egongalo ekweni lyomuBabilon ndyoka lya hogololwa wo kuKalunga, otali mu 

kundile po. Osho wo omumwandje Markus ote mu kundile po. 

14Kundilathanii po nohole yopakriste. Ombili nayi kale nane amuhe mboka yaKristus. 

2 PETRUS 

2 PETRUS 1 

1Ontumwafo ndjika oya zi kuSimon Petrus, omumati nomuyapostoli gwaJesus 

Kristus. Oya nyolelwa mboka ya pewa eitaalo ewanawa ngaashi lyetu omoluuyuuki 

waKalunga ketu nowOmukulili Jesus Kristus. 

2Esilohenda nombili nayi mu indjipalele, mu tseye Kalunga naJesus, Omuwa gwetu. 

Okwiithana nokuhogolola kwaKalunga 

3Oonkondo dhe dhopakalunga odhe tu pe ashihe sha pumbiwa opo tu kale tu na 

omwenyo netilokalunga, okoakutseya nguka e tu ithanitha eadhimo lye negwaneneno. 

4Osho ngeyi okwe tu pe omauvaneko ge na ondilo nomanenenene. Moku ga taamba 

otatu vulu okuya ontuku eolelo ndyoka li li muuyuni omoluuhalu, nokupewa 

oshtopolwa shuukwatya wopaKalunga. 

5Onkee ano kambadhaleni, eitaalo lyeni li ze iilonga iiwanawa; niilonga iiwanawa yi 

ze oondunge;  

6oondunge dhi ze eikwatonawa; eikwatonawa li ze eidhidhimiko; eidhidhimiko li ze 

okusimaneka Kalunga;  

7okusimaneka Kalunga ku ze ohole yaamwayinathana; ohole yaamwayinathana yi ze 

ohole yokuhola ayehe. 

8Mbika oyo iinima mbyoka mwe yi pumbwa, nongele omu yi na ya gwana e tayi 

indjipala, otayi mu tula miilonga mbyoka tayi eta iiyimati mokutseya kweni Omuwa 

gwetu Jesus Kristus. 

9Ihe ngoka kee yi na, oye omuposi ngoka a dhimbwa kutya oondjo dhe dhonale odha 

dhimwa po. 

10Onkee ano aamwameme, kambadhaleni natango mwa mana mo, okwiithanwa 

nokuhogololwa kweni kuKalunga ku kale aluhe kwa mena omidhi mune. Oshoka 

ngele tamu shi ningi, itamu ihata po we. 

11Nena otamu ka pewa ihe ompito yokuya mOshilongo shaaluhe shOmuwa gwetu 

noshOmukulili Jesus Kristus. 

12Onkee ano otandi kala noku mu dhimbulutha iinima mbika, nonando omu yi shi 

nale nomwa kolelela moshili ndjoka mwe yi pewa. 

13Onde shi tala shu uka, ndi mu penduthe noku mu dhimbulutha iinima mbika, manga 

natango ndi na omwenyo. 

14Oshoka onda tseya kutya otandi ka za mo mbala molutu nduka lweso, ngaashi 

Omuwa gwetu Jesus Kristus e shi lombwele ndje sha yela. 

15Otandi kambadhala oku mu ulukila ondjila, mu vule okudhimbulukwa aluhe iinima 

mbika nongele nda mana oondjenda. 

Aamoni yeadhimo lyaKristus 

16Oshoka moku mu tseyithila okugaluka okunankondo kwOmuwa gwetu Jesus 

Kristus inatu ikwatelela koongano dha totwa kaantu. Otse twa mono nomeho getu 

yene uunenesimano we. 

17Opo twa li, uuna a pewa esimano neadhimo kuHe Kalunga, ewi sho lye mu popitha 

lya zi meadhimo lyokombandambanda lya ti: “Nguka oye Omumwandje omuholike, 

ngoka nde mu hokwa.” 

18Otse naanaa tu uvu ewi ndika lya zi megulu, sho twa li pamwe naye kondundu 

ondjapuki. 

19Omolwaashoka otu na wo einekelo enene melaka lyu uvithwa kaahunganeki. Nane 

wo otamu ningi nawa, ngele tamu li tala nawa, oshoka olya fa olamba tayi minikile 

momilema, sigo taku shi nonyothi yokoongulasha tayi minikile momitima dheni. 

20Ihe komeho gaayihe omu na okudhimbulukwa kutya kaku na nando omuntu ta vulu 

okufatulula koonkondo dhe mwene ehunganeko limwe lyomOmanyolo. 

21Oshoka kaku na nando elaka lyopahunganeko lya za mehalo lyomuntu, ihe aantu 

mokupopya elaka lya za kuKalunga oya wilikwa kOmbepo Ondjapuki. 

2 PETRUS 2 

Aalongi aafundja 

1Ngaashi naanaa aahunganeki aafundja ya kala nale haa holoka mokati kaantu, osho 

wo aalongi aafundja otaa ka holoka mokati keni. Oyo otaa ke eta omalongo tage mu 

yono po nogaa na oshili. Aantu ya tya ngaaka otaa ki idhimbika Omuwa ngoka e ya 

kulile e taa iyetele ehanagulo lyombadhilila. 

2Aantu oyendji otaa ka holela uukeeneidhiliko wawo, nomolwiilonga yawo aantu otaa 

ka sheka ondjila yoshili. 

3Omolwolwiho lwawo aalongi mbaka aafundja otaye mu hokololele iifundja, opo ye 

mu likole. Ihe nkene ya kala, omupanguli gwawo okwi ilongekidha, nomuhanaguli 

gwawo oku li popepi. 

4Oshoka Kalunga ine etha inaa geela aayengeli mbeyaka ya yono, ihe okwe ya umbile 

moheli, moka ye li mo ya mangwa nomalyenge, ya tegelela esiku lyepangulo. 

5Kalunga ine etha inaa geela uuyuni mbwiyaka wonale waakeenakonasha naye, ndele 

okwe u tumine eyelu. Noa, omuuvithi guuyuuki, oye awike a hupithwa kuKalunga 

pamwe nooyakwawo yaheyali. 

6Kalunga okwa geele iilando mbiyaka Sodom naGomorra, sho e yi hanagula po 

nomulilo, u ulukile aakeenakonasha naKalunga shoka taa ka ningwa. 

7Ihe oye okwa hupitha Lot, omulumentu omuyuuki, ngoka a li u uvite nayi 

kuukeeneidhiliko waakeenompango. 

8Omuyuuki nguka okwa kala mokati kawo, nesiku kehe oku uvu nokwa mono iilonga 

yawo iiwinayi e tayi alula omutima gwe omuyogoki. 

9Ano Omuwa oku shi shi, nkene e na okuhupitha aantu ye momamakelo ngoka tage 

ya adha. Ihe oye ota geele aakolokoshi sigo omesiku lyepangulo, 

10unene mboka taa landula uuhalu wa nyata wopantu e taa dhini oonkondo nepangelo 

lyaKalunga. Aalongi aafundja ya tya ngeyi oyo aalaadhi naatuwalali noihaa tila 

okusheka iikwayadhimo yomegulu. 

11Naayengeli mboka ye na uukolele noonkondo ye vule aalongi mbaka aafundja, 

ihaye ya tamanekele okusheka kwawo koshipala shaKalunga. 

12Aantu ya tya ngeyi pakukala kwawo oya fa iiyamakuti ya valelwa okukwatwa 

nokudhipagwa. Otaa sheke iinima kaaye yi shi, notaa ka yonwa po ya fa iiyamakuti. 

13Aantu mbaka otaa ka geelelwa uukolokoshi wawo. Nopokati komutenya ohaa 

nyanyukilwa okulonga shaa shoka tashi opalele uuhalu womalutu gawo. Osho 

esithahoni nesheko, ngele taa kala pamwe nane piililo yeni, kombinga onkwawo ohaa 

kala moohedhi dhawo oombwinayi. 

14Itaa kongo sha shilwe shaa shi aakiintu aaholume. Ihaa kuta okulonga uulunde. Otaa 

kwatitha aantu mboka aankundi komwigo. Oomwenyo dhawo odha dheulilwa olwiho. 

Oye li kohi yethingo lyaKalunga. 

15Oyo oye etha ondjila yu uka e taa kana. Oyo oya landula ondjila ndjoka ya 

landulilwe kuBileam, omuna gwaBeor, sho a hokwa iimaliwa e ta longo shoka sha 

puka. 

16Oye okwa pukululilwa eyono lye. Okasino ihaaka popi, oka popi ka fa omuntu noka 

mweneke iilonga yuugoya yomuhunganeki nguka. 

17Aantu ya tya ngeyi oya fa owala oothithiya dha kukuta niikogo ya halakanithwa 

koshikungulu shombepo. Kalunga okwe ya yoololela eha molumbogo lwomuule. 

18Oyo ohaa popi iitya yuuntsa noyu udha uugoya. Mboka taa kambadhala okuyanda 

aantu mboka ye li momapuko, ohaa yulwa nuuhalu wopalutu nonuukeeneidhiliko. 

19Aapukithi otaye ya uvanekele emanguluko, manga yo yene ya ningwa aapika 

komikalo tadhi ya fala meyonuuko. Oshoka omuntu ota ningwa omupika kukehe 

shoka tashi mu pangele. 

20Oshoka aantu mboka ya li ya yi ontuku eolelo lyomuuyuni, sho ya tseya Omuwa 

gwetu nOmukulili Jesus Kristus, ngele taa shuna ishewe meolelo ndyoka e taa sindwa, 

nena ohugunina yaantu ya tya ngaaka otayi ka ninga ombwinayi yi vule yopetameko. 

21Ando okwa li inaa tseya ondjila yuuyuuki, ando ihwepo shi vule, sho ye yi shi e taa 

etha ompango ondjapuki ndjoka ye yi pewa. 

22Shoka tashi ya adha, otashi holola kutya eyele olyoshili ndyoka tali ti: “Ombwa 

otayi galukile konkungo,” na: “Oshingulu sha yogwa otashi galangata ishewe 

mondoya.” 

2 PETRUS 3 

Euvaneko tali popi okugaluka kwOmuwa 

1Ookuume kandje aaholike! Ndjika oyo ontumwafo ontiyali nde yi mu nyolele. 

Moontumwafo adhihe mbali onda kambadhala okupendutha mune omadhiladhilo ga 

yela, sho nde mu dhimbulutha iinima mbika. 

2Onda hala oku mu dhimbulutha oohapu ndhoka dha popiwa nalenale kaahunganeki 

aayapuki. Onda hala wo oku mu dhimbulutha oshipango sha zi kOmuwa nOmukulili, 

shoka mwe shi pewa kaayapostoli yeni. 

3Tangotango omu na oku shi tseya kutya pomasiku gopehulilo otaku ka holoka aantu 

mboka taa endithwa kuuhalu wawo. Oyo otaye ke mu fundjaleka 

4taa ti: “Oye oku uvaneke tuu, ta ka galuka? Oku li peni? Ootate oya sa nale, ihe 

iinima ayihe oyi li, ngaashi ya kala shito okuza keshito lyuuyuni.” 

5Otaa ipwililike owina, ongoinaa tseya oshinima shika kutya nalenale Kalunga okwa 

li a popi, omagulu nevi e tayi shitwa. Evi olyu umbwa momeya nolyu umbwa 

nomeya, 

6nokomeya geyelu wo uuyuni owa hanagulwa po. 

7Ihe omagulu nevi sho yi li ko sigo onena, oya gamenenwa po kohapu tuu ndjoka 

yaKalunga, yi ka hanagulwe po nomulilo. Oya pungulilwa esiku, uuna 

aakeenakonashanakalunga taa ka pangulwa notaa ka yonagulwa po. 

8Ihe ne, ookuume kandje aaholike, inamu dhimbwa oshinima shika. Ano pOmuwa 

kapu na eyooloko pokati kesiku limwe noomvula eyuvi. Mbika ayihe iyali oya 

faathana momeho ge. 

9Omuwa ina tokelwa okutsakanitha shoka e shi uvaneke, ngaashi aantu yamwe taa 

dhiladhila. Oye okwe mu idhidhimikile owala, oshoka ina hala, ku kale nando 

ogumwe ta geelwa, ihe okwa hala, aantu ayehe ye ethe uulunde wawo. 

10Ihe esiku lyOmuwa otali ya lya fa omufuthi. Mesiku tuu ndyoka omagulu otaga ka 

kana po nomatopo omanene. Iikwakegulu otayi ka pya po e tayi yonuka po, nevi wo 

niinima ayihe yi li ko otayi ka lunguna po. 

11Ngele ano iinima ayihe otayi ka yonwa po pamukalo nguno, ne aantu omu na 

okwaadhika mwa tya ngiini? Omu na okwiiyapulila Kalunga noku mu igandjela, 

12sho mwa tegelela esiku lyaKalunga. Hwameni moku li te gelela, mu li endelelithe, 

esiku tuu ndyoka, uuna omagulu taga ka pya po e taga ka yonuka po, niikwakegulu 

tayi ka hemukithwa kuupyu. 

13Ihe tse otwa tegelela shoka Kalunga e shi uvaneka: egulu epe nevi epe, moka tamu 

ka kala uuyuuki. 

14Onkee ano, ne ookuume kandje, manga mwa tegelela esiku ndyoka, kambadhaleni 

okukala aayogoki nomwaa na oshipo koshipala shaKalunga, nomu na ombili naye. 

15Taleni kontalanteni yOmuwa gwetu. Oyo ompito yeni okuhupithwa, ongaashi wo 

omwiitaali mukwetu omuholike, Paulus, e mu nyolele nokulongitha uunongo mboka a 

pewa kuKalunga. 

16Shika osho te shi popi moontumwafo dhe adhihe. Mudho omu na iinima yimwe 

iidhigu, mbyoka tayi pilikwa kaantu mboka yaa na ontseyo nekankameno, ongaashi 

haa ningi wo omahala omakwawo gomOmanyolo. Osho ngeyi otaa iyetele eyonuuko. 

17Ihe ne, ookuume kandje, shika omu shi shi nale. Onkee ano kaleni mwa tonata, opo 

mwaa pukithwe komapukitho gaantu kaaye na ompango e tamu gu ko kekankameno 

lyeni lya kola. 

18Ihe kaleni tamu koko mesilohenda nomokutseya Omuwa gwetu nOmukulili Jesus 

Kristus. Oye na simanekwe nena nosigo aluhe. Amen. 

1 JOHANNES 

1 JOHANNES 1 

Ohapu yomwenyo 

1Otse otatu mu tseyithile Ohapu yomwenyo ya li ko okuza ketameko, ndjoka twe yi 

uva notwe yi mona nomeho getu yene. Eeno, tse otwe yi mona, niikaha yetu oye yi 

guma. 

2Omwenyo nguka sho gwa holoka, otwe gu mono, onkee otatu gu popi notatu mu 

hokololele omwenyo gwaaluhe, ngoka gwa li puTate notwe gu tseyithilwa. 

3Shoka twe shi mono notwe shi uvu, otatu shi mu hokololele wo, opo mu kale pamwe 

natse muukumwe mboka tse tu u na naTate nOmwana Jesus Kristus. 

4Shika otatu shi mu nyolele, opo enyanyu lyetu li kale lya gwanenena. 

Kalunga oye uuyelele 

5Ano elaka ndyoka tse twa uvu kOmwana, otatu li mu tseyithile kutya Kalunga oye 

uuyelele, muye kamu na nando omilema dhasha. 

6Onkee ano ngele otatu ti kutya otu na uukumwe naye, ihe natango otu li momilema, 

nena otu na iifundja moohapu dhetu nosho wo miilonga yetu, tse ihatu longo sha 

shoshili. 

7Ihe ngele tatu kala muuyelele, ngashika naanaa ye e li muuyelele, nena otu na 

uukumwe mokati ketu, nombinzi yOmwana Jesus otayi tu yogo oondjo dhetu adhihe. 

8Ngele otatu ti kutya katu na oondjo, nena otatu ipukitha tse yene, noshili kayi mo 

mutse. 

9Ihe ngele tatu hempululile Kalunga oondjo dhetu, nena otatu vulu oku mu inekela, 

oshoka oye ota longo shoka shu uka. Oye ote tu dhimine po oondjo dhetu e te tu yogo 

omayono getu agehe. 

10Ngele tatu ti kutya inatu yona sha, nena otatu lundile Kalunga kutya oye omufundja, 

notashi holola kutya oohapu dhe kadhi mo mutse. 

1 JOHANNES 2 

Omupopili gwetu 

1Aamwandje, otandi mu nyolele oohapu ndhika, opo mwaa yone. Ihe ngele ku na 

ngoka a yono, nena otu na Omupopili Kristus, omuyuuki ngoka te tu galikanene 

puTate. 

2Oshoka Kristus ye mwene oye eyambo lyokudhima po oondjo dhetu, lyo kali shi 

ashike lyoondjo dhetu, ihe nolyaandhoka wo dhaantu ayehe. 

3Ngele otatu vulika kiipango yaKalunga, nena otu shi shi ihe kutya otu mu shi. 

4Ngele ope na ngoka ta ti: “Ngame ondi mu shi,” ihe ita vulika kiipango ye, omuntu a 

tya ngaaka oye omufundja, noshili kayi mo muye. 

5Ihe ngoka ta vulika koohapu dhe, oye tuu ngoka ohole yokuhola Kalunga yu udha 

mo muye. Opo mpoka ihe tse tatu vulu okutseya nawa kutya tse otu li muKalunga. 

6Ngoka ta ti kutya okwa kala muKalunga, oye na kale ngashika Jesus Kristus a li. 

Oshipango oshipe 

7Ookuume kandje aaholike, oshipango shika tandi shi mu nyolele, kashi shi oshipe. 

Osho oshipango sha tseyika shoka mwa kala nasho okuza ketameko. Oshipango shoka 

osho Ohapu ndjoka mwe yi uvu okuza ketameko. 

8Onkene tuu oshipango shika tandi shi mu nyolele, osho oshipe, noshili yasho oya 

monika muKristus nomune wo. Oshoka omilema odhi li pokuhula, nuuyelele washili 

otau minikile nale nokuli. 

9Ngoka ta ti kutya oku li muuyelele, ihe oku tonde mukwawo, oye oku li natango 

momilema. 

10Ngoka e hole mukwawo, oye oku li muuyelele nomuye kamu na nando osha shoka 

tashi fala mukwawo muulunde. 

11Ihe ngoka e tonde mukwawo, oye oku li momilema note ende mudho, ye ita tseya 

nkoka ta yi, oshoka omilema odha tsikitha omeho ge. 

12Aamwandje, otandi mu nyolele, oshoka oondjo dheni odha dhimwa po 

omolwaKristus. 

13Ngame otandi mu nyolele, ne ootate, oshoka one omu mu shi ngoka a li ko okuza 

ketameko. Ngame otandi mu nyolele, ne aalumentu aagundjuka, oshoka one omwa 

sinda Mwiinayi. 

14Ngame otandi mu nyolele, ne aanona, oshoka one mwa tseya Tate. Ngame otandi 

mu nyolele, ne ootate, oshoka one omu mu shi ngoka a li ko okuza ketameko. Ngame 

otandi mu nyolele, ne aalumentu aagundjuka, oshoka one aanankondo, oohapu 

dhaKalunga odhi li mune, one nomwa sinda Mwiinayi ngoka. 

15Inamu kala mu hole uuyuni nenge iinima ayihe yomuuyuni. Ngele omu hole uuyuni, 

ohole yokuhola Tate kayi mo mune. 

16Iinima ayihe mbyoka yi li muuyuni, inayi za muTate, ihe oyomuuyuni. Iinima 

mbika oyo uuhalu wopantu okuhola mbyoka aantu taye yi tala notaye yi itangele. 

17Uuyuni niinima ayihe yi li mo mbyoka aantu ye yi hokwa, otayi hulu po. Ihe ngoka 

ta longo shoka Kalunga a hala, ota kala e na omwenyo aluhe. 

Aatondi yaKristus 

18Aamwandje, ehulilo oli li popepi! One mwa lombwelwa kutya omukondjithi 

gwaKristus ote ke ya. Ngashingeyi okwa holoka nale aakondjithi oyendji yaKristus, 

onkee otu shi shi kutya ehulilo oli li popepi. 

19Aantu mbaka oya zile mutse, ihe kaya li oyaakwetu, onkee oye tu thigi po e taa yi. 

Oshoka ando oya li oyaakwetu, ando oya kala putse. Ihe oyo oya yi opo shi kale sha 

yela kutya kape na nando ogumwe gwomuyo a li mukwetu. 

20Ihe ne amuhe omu na Ombepo Ondjapuki, ndjoka ya tililwa mune kuKristus, onkee 

ne amuhe omwa tseya oshili. 

21Ano ngame otandi mu nyolele, hamolwaashoka ando inaamu tseya oshili, aawe, ihe 

omolwaashoka mu yi shi, nomu shi shi kutya miifundja ihamu zi oshili. 

22Olye ano omufundja? Oye tuu ngoka ta tindi okutya, Jesus oye Kristus. Omuntu a 

tya ngaaka oye omukondjithi gwaKristus, oye tuu ngoka ti idhimbike ayehe yaali: He 

nOmwana. 

23Oshoka ngoka ti idhimbike Omwana, oti idhimbike wo He, naangoka ta taamba 

Omwana, ota taamba wo naHe. 

24Kaleni ihe mu na omukumo okupungula moomwenyo dheni elaka ndyoka mwe li 

uvu okuza ketameko. Oshoka ngele shoka mwe shi uvu okuza ketameko, tashi kala 

mune, nena otamu kala muukumwe nOmwana nosho wo naHe. 

25Shika osho shoka Kristus mwene e tu uvanekele, oku tu pa omwenyo gwaaluhe. 

26Ngame onde mu nyolele oshinima shika omolwaamboka ya hala oku mu pukitha. 

27Ihe Kristus okwe mu tilile Ombepo ye. Onkee Ombepo ye ngele tayi kala mune, 

nena one inamu pumbwa nando omuntu te mu longo. Oshoka Ombepo otayi mu longo 

iinima ayihe, naashoka te mu longo, osho oshoshili, kashi shi shiifundja. Onkee ano 

vulikeni kelongo lyOmbepo e tamu kala muKristus. 

28Aamwandje, tu kaleni muye, opo tu vule okukala tu na omukumo, uuna ndoka ta 

holoka, tse twaa pumbwe oku mu holama noku mu sa ohoni esiku ndyoka te ke ya. 

29Omu shi shi kutya Kristus oye omuyuuki, nomwa tseya wo kutya kehe ngoka ta 

longo shoka shu uka, oye omuna gwaKalunga. 

1 JOHANNES 3 

Aana yaKalunga 

1Taleni ohole mpoka yi thike, Tate sho e tu hole! Ohole ye oyi li po onene, sho tse 

hatu ithanwa aana yaKalunga. Osho oshili kutya tse oyana. Onkee ano uuyuni inau tu 

tseya, oshoka owo inau tseya Kalunga. 

2Ookuume kandje aaholike, otse aana yaKalunga ngashingeyi, ihe inashi yela natango 

kutya otatu ka kaleni twa tya ngiini! Ihe otu shi shi kutya uuna Kristus ta holoka, otatu 

ka ningeni twe mu fa, oshoka otse otatu ke mu mona, ngashika naanaa e li. 

3Kehe ngoka e na etegameno ndika muKristus, oti ikaleke a yela ngashika Kristus. 

4Kehe ngoka ta yono, oye oku na ondjo yokuyona ompango yaKalunga, oshoka 

uulunde owo okuyona ompango. 

5One omu shi shi kutya Kristus okwa holoka, opo a kuthe po oondjo dhaantu, nomuye 

kamu na nando oondjo. 

6Onkee ano kehe ngoka e li muKristus, oye ita longo uulunde. Ngoka ta longo 

uulunde, oye ine mu mona nando olumwe ye inee mu tseya. 

7Aamwandje, inamu etha, mu pukithwe nando okulye. Kehe ngoka ta longo shoka shu 

uka, oye omuyuuki ngashika Kristus omuyuuki. 

8Kehe ngoka ta longo uulunde, oye ota longithwa komuhindadhi, oshoka 

omuhindadhi nkene a kala oha longo uulunde. Onkee ano Omuna gwaKalunga okwa 

holoka, opo a hanagule po iilonga yomuhindadhi. 

9Shaa ngoka e li omuna gwaKalunga, oye ita longo uulunde, oshoka okukala 

kwaKalunga oku li muye. Onkee ano shoka Kalunga oye He, ita vulu okulonga 

uulunde. 

10Eyooloko pokati kaana yaKalunga naana yomuhindadhi opo li li mpa: Shaa ngoka 

itaa longo shoka shu uka nenge kee hole mukwawo, oye ke shi omuna gwaKalunga. 

Holathaneni 

11Oshoka elaka ndyoka twe li uvu okuza ketameko olyo ndika: otse otu na 

okuholathana. 

12Inatu kaleni twa fa Kain, ngoka a li ta longithwa komuhindadhi nokwa dhipaga po 

omumwayina. Omolwashike ano Kain a dhipaga mumwayina? Omolwaashoka iilonga 

yaKain ya li ya puka, ihe iilonga yomumwayina oya li yu uka. 

13Aamwameme, inamu kumwa, aantu yomuuyuni ngele taye mu tondo. 

14Tse otu shi shi kutya otwa za mo meso notwe ya momwenyo, oshoka tse otu hole 

ooyakwetu. Ngoka ke na ohole, oku li natango meso. 

15Kehe ngoka e tonde mukwawo, oye omudhipagi. One omu shi shi kutya 

omudhipagi kee na omwenyo gwaaluhe. 

16Ohole otwe yi tseya kutya oyo oshike. Oyo ndjika kutya Kristus okwa si peha lyetu. 

Ano natse wo otu na okuhupula oomwenyo dhetu omolwooyakwetu. 

17Ngele ku na ngoka e na uuyamba wiinima yomuuyuni mbuka, nota mono mukwawo 

a hepa e ta kala inee mu pa sha, omuntu a tya ngaaka ota vulu ngiini okutya, ye oku na 

ohole yaKalunga momwenyo gwe? 

18Aamwandje! Ohole yetu inayi kala ashike moohapu nomokupopya, aawe, nayi kale 

ohole yashili, ndjoka tayi iholola yo yene miilonga wo. 

Omukumo koshipala shaKalunga 

19Opo tuu mpoka tatu idhimbulula kutya otu li moshili. Osho ngeyi otatu kala tu uvite 

omukumo okukala koshipala shaKalunga. 

20Oshoka eiyuvo lyetu ngele otali tu pe uusama, nena otu shi shi kutya Kalunga oye 

omunene e vule eiyuvo lyetu nokwa tseya iinima ayihe. 

21Onkee ano, ookuume kandje aaholike, eiyuvo lyetu ngele itali tu pe uusama, nena 

otu na omukumo okuhedha koshipala shaKalunga. 

22Otse notatu pewa kuye ashihe shoka tatu mu indile, oshoka ohatu vulika kiipango ye 

nohatu longo shoka she mu opalela. 

23Oshipango she osho shika kutya tse otwi itaala edhina lyOmwana Jesus Kristus notu 

holathane, ngashika naanaa Kristus e tu lombwele. 

24Kehe ngoka ta vulika kiipango yaKalunga, oye oku li muKalunga, naKalunga oku li 

muye. Ombepo ndjoka e yi tu pa, oyo tayi ulike kutya Kalunga oku li mutse. 

JOHANNES 4 

Ombepo yoshili nombepo yiifundja 

1Ookuume kandje aaholike, inamu itaala ayehe mboka taa ti kutya oye na Ombepo 

yaKalunga, ihe ya konakoneni, mu tale ombepo ndjoka ye na ngele oyaKalunga tuu. 

Oshoka aahunganeki aafundja oyendji oya ya nuuyuni auhe. 

2Ombepo yaKalunga otamu yi dhimbulula ngeyi: Kehe ngoka ta hempulula kutya 

Jesus Kristus okwa ningi omuntu, oye oku na Ombepo yaKalunga. 

3Ihe kehe ngoka ta tindi oshinima shika kombinga yaJesus, oye ke na Ombepo 

yaKalunga, ndele ombepo yomukondjithi gwaKristus, ngoka mwe mu uvu kutya ote 

ya, nongashingeyi oku li nale muuyuni. 

4Aamwandje, one aantu yaKalunga, onkee mwa sindi aahunganeki aafundja, oshoka 

Ombepo ndjoka yi li mune, oyi na oonkondo yi vule ndjiyaka yi li maantu yomuuyuni 

mbuka. 

5Oyo otaa popi iinima yomuuyuni, nuuyuni otau ya pulakene, oshoka yo oyomuuyuni. 

6Ihe tse aantu yaKalunga. Kehe ngoka a tseya Kalunga, ote tu pulakene; ihe ngoka 

kee shi omuntu gwaKalunga, ite tu pulakene. Osho ngeyi tatu dhimbulula eyooloko 

pokati kOmbepo yoshili nombepo yiifundja. 

Kalunga oye ohole 

7Ookuume aaholike! Tu holathaneni, oshoka ohole oya za muKalunga. Kehe ngoka e 

na ohole, oye omuna gwaKalunga nokwa tseya Kalunga. 

8Oongoka kee na ohole, oye ina tseya Kalunga, oshoka Kalunga oye ohole. 

9Kalunga okwe tu hololele ohole ye, sho a tumu Omuvalwa gwe awike muuyuni, opo 

tu kale tu na omwenyo omolwe. 

10Ohole hayo ndjoka kutya ando twa li tu hole Kalunga, aawe, ihe Kalunga oye kwa li 

e tu hole tango nokwa tumu Omwana, a ninge eyambo lyokudhima po oondjo dhetu. 

11Ookuume aaholike, Kalunga ngele osho e tu hole ngeyi, nena natse wo otu na 

okuholathana. 

12Kaku na omuntu a mono Kalunga nando olumwe. Tse ngele otu holathane, Kalunga 

ota kala mutse, nohole ye otayi kala yu udha mutse. 

13Opo mpoka tatu tseya ihe nawa kutya tse otu li muKalunga naye oku li mutse, sho e 

tu pa Ombepo ye. 

14Tse otwe shi mono notatu shi hololele yakwetu kutya Kalunga okwa tumu Omwana, 

a ninge Omukulili guuyuni. 

15Kehe ngoka ta hempulula kutya Jesus oye Omuna gwaKalunga, Kalunga oku li 

muye, naye oku li muKalunga. 

16Otse otwa tseya ohole ndjoka Kalunga e yi na oku tu hola notwe yi itaala. Kalunga 

oye ohole, nakehe ngoka ha kala mohole, oye oku li muKalunga, Kalunga nota kala 

muye. 

17Elalakano lyohole ndjika olya gwanithwa mutse. Tashi ti, otatu kala tu na omukumo 

mesiku lyepangulo, oshoka okukalamwenyo kwetu muuyuni mbuka okwa fa nkoka 

kwaKristus. 

18Mohole kamu na uumbanda, oshoka ohole yashili ndjoka ya gwana otayi tidha po 

uumbanda auhe. Onkee ano ngoka e na natango uumbanda, ina thika muule wohole 

ndjika, oshoka uumbanda ou na sha negeelo. 

19Otse otu hole, oshoka Kalunga okwa kala e tu hole tango. 

20Ngele pe na ngoka ta ti kutya oku hole Kalunga, ihe oku tonde natango mukwawo, 

oye omufundja. Oshoka ita vulu okukala e hole Kalunga, ngoka kee mu wete, ngele 

kee hole omuntu mukwawo ngoka e mu wete. 

21Ano oshipango shoka Kristus e shi tu pa osho shika: Oongoka e hole Kalunga, oku 

na wo okukala e hole omuntu mukwawo. 

1 JOHANNES 5 

Esindano lyetu okusinda uuyuni 

1Kehe ngoka i itaala kutya Jesus oye Kristus, oye omuna gwaKalunga. Kehe ngoka e 

hole He, oku hole wo Omwana. 

2Opo tuu mpoka tse tatu dhimbulula kutya tse otu hole aana yaKalunga, ngele tu hole 

Kalunga notatu vulika kiipango ye. 

3Oshoka ohole yokuhola Kalunga oyo okuvulika kiipango ye. Iipango ye kayi shi 

iidhigu kutse, 

4oshoka kehe omuna gwaKalunga ota vulu okusinda uuyuni. Esindano ndyoka tatu 

sindi nalyo uuyuni, olyo eitaalo lyetu. 

5Olye ta vulu okusinda uuyuni? Oye awike ngoka i itaala kutya Jesus oye Omuna 

gwaKalunga. 

Onzapo kombinga yaJesus Kristus 

6Jesus Kristus ngoka e ya kutse, okwe ya nomeya geshasho lye nombinzi yeso lye. Ine 

ya ashike nomeya, ihe okwe ya naayihe iyali; omeya nombinzi. Ombepo yoyene otayi 

hokolola kutya shika oshoshili, oshoka Ombepo oyo oshili. 

7Ano ope na oonzapo ndatu: 

8Ombepo, omeya nombinzi; naadhihe ndatu odha tsa kumwe. 

9Tse otwi itaala ehokololo lyoonzapo ndatu, ihe ehokololo lyaKalunga oli vule 

ndyoka. Ehokololo ndika olyo tuu ndyoka Kalunga e li hokolola kombinga yOmwana. 

10Onkee ano shaa ngoka i itaala Omuna gwaKalunga, oye oku na ehokololo ndika 

meni lye. Ihe ngoka ini itaala Kalunga, oye ota ningi Kalunga omufundja, oshoka oye 

ini itaala shoka Kalunga e shi hokolola kombinga yOmwana. 

11Ano ehokololo olyo ndika: Kalunga okwe tu pe omwenyo gwaaluhe, nomwenyo 

nguka otu gu na mOmwana. 

12Shaa ngoka e na Omwana, oye oku na omwenyo nguka; ihe shaa ngoka kee na 

Omuna gwaKalunga, oye kee na omwenyo. 

Omwenyo gwaaluhe 

13Ontumwafo ndjika otandi yi mu nyolele, opo mu kale mu shi shi kutya omu na 

omwenyo gwaaluhe, ne mboka mwi itaala edhina lyOmuna gwaKalunga. 

14Ano osho ngeyi otatu vulu okuhedha kuKalunga tu na omukumo, oshoka ngele tatu 

mu indile shaa shoka she mu opalela, oye ote tu uvu ethimbo kehe ndyoka tatu mu 

indile. 

15Onkee ano sho tu shi shi kutya shika oshoshili, nena otu shi shi wo kutya oye ote tu 

pe shoka tatu mu indile. 

16Ngele ope na omuntu ta mono mukwawo ta yono eyono ndyoka itaali mu fala meso, 

oye ne mu galikanene koshipala shaKalunga, oye note mu tula omwenyo. Shika oshi 

na sha noondjo ndhoka itaadhi fala meso. Ihe oku na oondjo ndhoka tadhi fala meso, 

naantu ya tya ngaaka hayo tandi popi kutya naa galikanenwe. 

17Eyono kehe olyo ondjo, ihe oku na oondjo ndhoka itaadhi fala meso. 

18Tse otu shi shi kutya kape na omuntu gwaKalunga ta kala muulunde, shoka Omuna 

gwaKalunga ote mu gamene kaa yone, nomuhindadhi kaa vule oku mu pukitha. 

19Tse otu shi shi kutya tse aantu yaKalunga, ihe uuyuni auhe ou li mepangelo 

lyomuhindadhi. 

20Tse otu shi shi kutya Omuna gwaKalunga okwe ya nokwe tu longo okutseya 

Kalunga kashili. Okukala kwetu oku li muKalunga kashili nomOmwana Jesus 

Kristus. Nguka oye Kalunga kashili nomwenyo gwaaluhe. 

21Aamwandje, yandeni iikalunga. 

2 JOHANNES 

2 JOHANNES 1 

1Ontumwafo ndjika ya zi kOmukuluntu, oya nyolelwa omukulukadhi omuhogololwa 

noyana, mboka ndi ya hole unene. Nokuli hangame awike ndi mu hole, ihe ayehe 

mboka ya tseya oshili, oye mu hole. 

2Omolwoshili ndjoka ya kala mutse notayi ka kala pamwe natse sigo aluhe. 

3Kalunga Tate naJesus Kristus, Omuna gwaTate, naye tu pe esilohenda, olukeno 

nombili. Nayi kale natse moshili nomohole. 

Oshili nohole 

4Ngame onda nyanyukwa mokumona kutya aakwanegongalo yamwe ohaa kala 

moshili, ngashika naanaa Tate e tu lombwele. 

5Onkee ano, egongalo alihe, otandi mu indile kutya tu kaleni tu holathane. Oshipango 

shika tandi shi mu nyolele, kashi shi oshipe, aawe, osho tuu shoka twa kala nasho 

okuza ketameko. 

6Ohole ndjoka tandi popi, otayi ti kutya tse otu na okukala tatu vulika kiipango 

yaKalunga. Oshipango osho shika ngaashi mwe shi uvu okuza ketameko: Amuhe 

kaleni mohole. 

7Aapukithi oyendji oya ya nuuyuni. Aantu ya tya ngaaka itaa hempulula nande kutya 

Jesus Kristus okwa ningi omuntu. Aantu mboka oyo aahongololi naakondjithi 

yaKristus! 

8Ikotokeleni ano, opo mwaa kanithe shoka mu na oku shi pewa, ihe mu mone 

ondjambi yeni ya gwana. 

9Shaa ngoka itaa kala melongo lyaKristus, ihe ota gwaya mo, oye ke na Kalunga. Ihe 

ngoka ta kala melongo ndika, oye oku na ayehe yaali: He nOmwana. 

10Ngele ku na ngoka te ya kune, ihe ite ya nelongo ndika, inamu mu taamba 

megumbo lyeni, ne inamu mu popitha nando okuli mu tye: “Ombili nayi kale 

nangoye.” 

11Oshoka shaa ngoka ta popitha omuntu a tya ngaaka, oye ota kwatathana niilonga 

iiwinayi mbyoka te yi longo. 

Oohapu dhelaleko 

12Ngame ondi na oshindji oku mu lombwela, ihe inandi hala oku shi ninga nokunyola, 

ndele ondi na edhiladhilo oku mu talela po ngame mwene, opo tu popyeni kokana 

nokana, enyanyu lyetu opo li kale lya gwanenena pombanda. 

13Aakwanegongalo ooyakweni aaholike otaye mu kundile po. 

3 JOHANNES 

3 JOHANNES 1 

1Ontumwafo ndjika oya zi kOmukuluntu. Oya nyolelwa Gaius omuholike ngoka ndi 

mu hole nomwenyo aguhe. 

2Kuume kandje omuholike, ngame otandi galikana Kalunga, opo u kale u na uukolele 

nou kale u na elago miinima ayihe, ngashika nda tseya kutya ombepo yoye oyi li 

nawa. 

3Ngame onda li nda nyanyukwa, ooitaali yamwe sho ye ya noya hokolola, nkene wa 

kala moshili noku yi dhiginina. 

4Kape na sha shilwe hashi nyanyudha ndje, shi vulithe okuuva kutya aamwandje oya 

kala moshili. 

Gaius ta simanekwa 

5Kuume kandje omuholike, ongoye omudhiginini miilonga mbyoka to longele ooitaali 

ooyakweni naamboka wo oondjendi. 

6Oyo oya hokolola, nkene u hole egongalo ndika. Ya kwatha ano molweendo lwawo, 

ngaashi sho opalela Kalunga. 

7Oshoka omolwaKristus oyo ya yi molweendo, yo ihaa taamba nando ekwatho 

miikaha yaantu mboka inaa itaala. 

8Tse aakriste otu na okukwatha aantu ya tya ngaaka, opo tu longe pamwe nayo 

mokutaandelitha elaka lyoshili. 

Diotrefes naDemetrius 

9Ngame onda nyolele egongalo okantumwafo okafupi, ihe Diotrefes, ngoka e hole 

okukala gwokomeho mokati kawo, ina hala nando okupulakena shoka tandi ti. 

10Onkee ano uuna tandi ke ya ko, otandi ka tumbula iinima mbyoka ha ningi, sho te tu 

lundile, nosho wo iifundja ye. Ndele naashika inashi mu gwanena, ihe ye mwene iha 

yakula ooitaali, uuna taye ya ko, naamboka ya hala oku ya yakula, ote ya indike nota 

kambadhala oku ya tidha mo megongalo. 

11Kuume kandje omuholike, ino holela shoka oshiwinayi, ihe holela shoka 

oshiwanawa. Oshoka shaa ngoka ha longo uuwanawa, oye ogwaKalunga, ihe shaa 

ngoka ha longo iilonga iiwinayi, oye ina mona Kalunga. 

12Demetrius okwa popilwa muuwanawa kwaayehe, noshili yoyene otayi mu popile 

muuwanawa. Natse wo otatu gwedha ko ehokololo lyetu, ongoye nou shi shi kutya 

shoka tatu popi, oshoshili. 

Omakundo 

13Ngame ondi na oshindji oku ku lombwela, ihe inandi hala oku shi ninga mokunyola. 

14Ondi na etegameno oku ku mona mbala, notatu ka kundathana ihe kokana nokana. 

15Ombili nayi kale nangoye. Ookuume koye ayehe otaa ku kundile po. Kundila po 

ookuume ketu ayehe. 

JUDAS 

JUDAS 1 

1Ontumwafo ndjika oya zi kuJudas, omumati gwaJesus Kristus, noye omumwayina 

gwaJakob. Oya nyolelwa mboka yi ithanwa kuKalunga, oomboka ye li kohi yohole 

yaKalunga Tate nomegameno lyaJesus Kristus. 

2Esilohenda, ombili nohole nayi mu indjipalele. 

Aalongi aafundja 

3Ookuume kandje aaholike, sho shene onda li nda hala oku mu nyolela kombinga 

yehupitho lyetweni atuheni, sho nda dhimbulula ompumbwe yoku mu nyolela, opo 

ndi mu tse omukumo, mu vule okukondjela eitaalo ndyoka Kalunga e li pe aantu ye 

polumwe aluke. 

4Oshoka mokati keni omwi iyakela aakeenakonashanakalunga yamwe mboka taa 

goyokitha elaka lyesilohenda lyaKalunga ketu nokwaaneidhiliko kwawo. Otaa dhini 

Jesus Kristus, Omulongi omunene nOmuwa awike gwetu. Omanyolo oga hunganeke 

nale nokuli egeelo ndyoka ya pewa. 

5Nonando omwa tseya iinima mbika ayihe, onda hala oku mu dhimbulutha, Omuwa 

nkene a hupitha Aaisraeli noku ya tembudha muEgipiti, ihe konima okwa ka yona po 

mboka ya tindi okwiitaala. 

6Dhiladhileni aayengeli mbeyaka ya kondo omautho ngoka ye ga pewa e taa thigi po 

ehala lyawo yene; oye li momalyenge gaaluhe momilema dhomuule. Omo moka 

Kalunga e ya edhilile sigo omesiku enene moka taa ka pangulwa. 

7Dhiladhileni Sodom naGomorra niilando yopuushiinda wayo. Aantu yamo oya yono 

ngaashi aayengeli mbeyaka noya hondele e taa lundulula omikalo dhopantu. Onkee 

ano oya geelwa nomulilo gwaaluhe, shi ninge elondodho kaantu ayehe! 

8Osho wo aayagumi mbaka ohaa yaguma oondjodhi ndhoka tadhi ya fala okunyateka 

omalutu gawo. Ohaa dhini oonkondo nepangelo lyaKalunga nohaa sheke 

iikwayadhimo yomegulu. 

9Nomuyengelimukuluntu Mikael ine shi ninga. Molugodhi lwawo naSatana sho ya li 

taa ludhikithathana kutya olye e na okukutha po omudhimba gwaMoses, Mikael ina 

pangula nando Satana nenge e mu sheke, ihe okwe mu lombwele owala a ti: “Omuwa 

ne ku geele!” 

10Ihe aantu ya tya ngeyi otaa sheke iinima yaa yi shi naambyoka ye yi shi paunshitwe 

ngaashi iiyamakuti, oyo mbyoka tayi ya yono po. 

11Egeelo lyawo otali ka kala edhigu. Oyo oya landula ondjila yaKain. Omolwiimaliwa 

oyi iyethele mepuko lyaBileam. Oya ningi onakwaavulika ngaashi Kora noya yonwa 

po ngaashi ye. 

12Oyo oya fa iifakufaku piililo yeni yuukumwe yo ihaa si ohoni okugongalela 

iikolitha. Aantu ya tya ngeyi ihaa sile yakwawo oshimpwiyu. Oyo oya fa iikogo tayi 

matukithwa kombepo noitayi eta omvula. Oya fa omiti dhopokufu, ihaadhi imi 

iiyimati, ongomiti dha vudhwa mo nomidhi dhadho e tadhi si. 

13Oyo oya fa omakuthikuthi ga pindjala gomefuta. Iilonga yawo yohoni otayi itumbu 

pombanda ya fa ondutu. Oyo oya fa oonyothi hadhi telauka. Kalunga okwe ya 

pungulila ehala lyaaluhe momilema dhomuule. 

14Enok, omutiheyali gwoluvalo lwaAdam, okwa hunganeke nalenale kombinga 

yaantu ya tya ngeyi: “Tala! Omuwa ote ke ya pamwe naayengeli ye aayapuki 

yomayuvi ogendji 

15okupangula ayehe nokugeela aakeenakonashanakalunga ayehe omolwiilonga yawo 

ayihe yokudhina Kalunga, sho haa popi oohapu dhomatukano dha tsa ondumbo 

naKalunga.” 

16Aantu ya tya ngeyi ohaa kala aluhe nokungungutula nokupa yakwawo uusama. Oyo 

ohaa landula uuhalu wawo; ohaa popi oohapu dhuuntsa nohaa fundjaleke aantu, opo 

ye ya likole. 

Omakumagidho nomapukululo 

17Ookuume kandje, dhimbulukweni oohapu ndhoka mwe dhi lombwelwa nale 

kaayapostoli yOmuwa gwetu Jesus Kristus. 

18Oyo oye mu lombwelele ya ti: “Pomasiku gahugunina otaku ke ya 

aakeenakonashanakalunga haa landula uuhalu wawo yene e taye mu sheke.” 

19Oyo oonakweeta omatopoko, haa pangelwa kuuhalu wawo wopanshitwe yo kaye na 

Ombepo Ondjapuki. 

20Ihe ne, ookuume kandje, itungileni kekankameno lyeitaalo lyeni eyapuki. 

Galikaneni moonkondo dhOmbepo Ondjapuki, 

21ne mwi ikaleke mohole yaKalunga mokutegelela kweni, Omuwa gwetu Jesus 

Kristus pasilohenda lye e mu pe omwenyo gwaaluhe. 

22Kwatheni nohenda mboka ya limbililwa; ya hupitheni, mu ya nakule momulilo. 

23Kwatheni wo yalwe nokutila, ihe nyanyaleni oonguwo dhawo dhokohi ndhoka dha 

nyatekwa kuuhalu wawo. 

Egalikano lyehambelelo 

24Kalunga nguka ta vulu oku mu gamena, mwaa punduke, noku mu kaleka mwaa na 

oshipo, mu udha enyanyu montaneho yeadhimo lye, 

25oye awike Kalunga nOmuhupithi gwetu molwaJesus Kristus, Omuwa gwetu. Oye e 

na eadhimo, uunenesimano, oonkondo nepangelo okuza komathimbo gonale 

nongashingeyi nosigo aluhe. Amen. 

EHOLOLO 

EHOLOLO 1 

1Embo ndika olyo ehokololo lyiiningwanima mbyoka Jesus Kristus e yi holola. 

Kalunga okwe mu pe ehololo ndika e li hololele aapiya yaKalunga shoka shi na 

okuningwa mbala. Kristus okwa tseyithile omupiya gwe Johannes iinima mbika, sho a 

tumu omuyengeli gwe kuye, 

2Johannes nokwa hokolola ashihe shoka e shi mono. Ndika olyo ehokololo tali 

hokolola elaka lya za kuKalunga noshili ndjoka Jesus Kristus e yi holola. 

3Omunelago oongoka ta lesha embo ndika; eeno, aanelago oomboka taa pulakene 

oohapu dhomahunganeko gomembo ndika e taa vulika kushoka sha nyolelwa mo. 

Oshoka ethimbo olya thikana, uuna iinima mbika ayihe yi na oku ka gwanithwa. 

Omakundo komagongalo gaheyali 

4Johannes ota kundu omagongalo gaheyali gomuAsia: Esilohenda nombili ya za 

kuKalunga, ngoka a li ko noku li ko note ya, nokoombepo heyali ndhoka dhi li 

poshipangelapundi she, 

5nokuJesus Kristus, omuhokololi omudhiginini, omutango mokuyumudhwa kuusi 

nomupangeli gwaakwaniilwa yokombanda yevi. Jesus oku tu hole nokwe tu 

mangulula mo moondjo dhetu omolweso lye, 

6e te tu ningi ombala yaayambi yokulongela Kalunga He. Jesus Kristus na simanekwe 

ye na pangele aluhe sigo aluhe! Amen. 

7Tala, oye te ya te ende miikogo yokegulu! Kehe gumwe oku na oku mu mona, 

naambaka ye mu ulula noomboha. Aantu ayehe yokombanda yevi otaa ka lila, sho 

taye mu mono. Eeno shili! Amen. 

8“Ongame Alfa naOmega,” Omuwa Kalunga, Omunankondoadhihe osho ta ti, 

oongoka e li ko nokwa li ko note ya. 

Emoniko 

9Ongame Johannes omumwanyoko, nomokulandula Jesus, onda faathana nane 

mokuhumbata neidhidhimiko omahepeko ngoka tage ya kumboka yomOshilongo she. 

Onda tulwa kontuntu yaPatmos molwaasho ndu uvitha oohapu dhaKalunga nonda 

hokolola Jesus. 

10Mesiku lyOmuwa onda kwatwa kOmbepo nondu uvu ewi enene lya fa lyenkuma 

tali popi konima yandje 

11tali ti: “Ayihe mbyoka to yi mono, yi nyolela membo e to li tumine komagongalo 

ngaka gaheyali: Efeso, Smirna, Pergamo, Tiatira, Sarde, Filadelfia naLaodikea.” 

12Nena ongame onda pungulukile lwaanima, ndi tale ngoka ta popitha ndje nonda 

mono ko iihukikwanyeka iheyali yoshingoli. 

13Mokati kiihukikwanyeka mbyoka onda mono mo gumwe a fa Omuna gwOmuntu, a 

zala onguwo onde ya tsa koompadhi, nokwi imanga epaya lyoshingoli pontulo. 

14Omafufu gokomutse gwe omatokele ga fa goonzi nenge ngaashi omahegele 

gomongwa, omeho ge oga li ga fa oohandje dhomulilo. 

15Oompadhi dhe odha adhima dha fa osheela oshikushu sha hanyekwa nosha yelithwa 

meziko, newi lye olya fa epopomo lyomeya omanene. 

16Oye oku na oonyothi heyali moshikaha she shokolulyo, nomokana ke omwa zi 

egongamwele lyoongenge mbali lya tsa. Oshipala she osha adhima ngaashi etango 

lyopokati komutenya. 

17Sho nde mu mono, ondi ihata pevi nda fa nda sa. Nena oye okwa tenteke ndje 

oshikaha she shokolulyo e ta ti: “Ino tila! Ongame omutango nomuhugunini. 

18Onda li nda sa, ihe ngashingeyi ondi na omwenyo. Tala, otandi kala ndi na 

omwenyo sigo aluhe. Ondi na oonkondo okupangela eso noshaasi. 

19Nyola ano iinima mbyoka u yi wete ngashingeyi naambyoka tayi ka ningwa 

komeho. 

20Efatululo lyoshiholekwa shoonyothi heyali ndhoka u dhi wete moshikaha shandje 

nolyiihukikwanyeka iheyali yoshingoli olyo ndika: oonyothi heyali odho aayengeli 

yomagongalo ngoka gaheyali, niihukikwanyeka iheyali oyo omagongalo gaheyali.” 

EHOLOLO 2 

Kegongalo lyokuEfeso 

1“Nyolela omuyengeli gwegongalo lyomuEfeso, u tye: “ ‘Ngoka e na oonyothi heyali 

moshikaha she shokolulyo note ende pokati kiihukikwanyeka iheyali yoshingoli, ota 

ti: 

2“ ‘Iilonga yoye ondi yi shi; onda tseya, nkene wa longo nuudhiginini nowa kala 

nokwiidhidhimika. Onda tseya kutya iho mwenene aakolokoshi naamboka haa iti 

aayapostoli; owe ya konakona nowe ya dhimbulula kutya oyo aafundja. 

3Owa kala momaudhigu omolwandje, ihe owi idhidhimike noino vulwa. 

4Ihe natango ondi na oohapu nangoye: sho waa hole ndje we ngaashi wa li petameko. 

5Dhimbulukwa ano okushuna kwoye monima mpoka ku thike. Itedhulula, u longe 

ngaashi wa li petameko. Ihe ngele ito itedhulula, otandi ke ya kungoye e tandi kutha 

po oshihukikwanyeka shoye pehala lyasho. 

6Eeno, ou na po ngaa uuwanawa washa, sho ho tondo iilonga yAaniikolaiti ngaashi 

nangame wo osho ndi li. 

7“ ‘Ngoka e na omakutsi, nu uve ko shoka Ombepo te shi lombwele omagongalo! “ 

‘Aasindani otandi ke ya pitika okulya iiyimati yokomuti gwomwenyo gwa kala 

mOshikunino shaKalunga.’ ” 

Kegongalo lyokuSmirna 

8“Nyolela omuyengeli gwegongalo lyomuSmirna, u tye: “ ‘Omutango nomuhugunini, 

ngoka a li a sa, ihe ngashingeyi oku na omwenyo, ota ti: 

9“ ‘Uudhigu woye ondi u shi; onda tseya oluhepo lwoye — ihe ongoye omuyamba. 

Onda tseya, nkene ho popilwa muuwinayi kwaamboka haa iti Aajuda, ihe hayo; 

paushili oyo aantu yaSatana. 

10Ino tila omahepeko ngoka tage ku adha. Kotoka! Omuhindadhi ote ke mu makela 

nokutulitha yamwe yomune mondholongo, ihe uudhigu mbuka otau ka kala owala 

omasiku omulongo. Idhidhimika ano sigo okusa, ongame otandi ku pe oshishani 

shomwenyo. 

11“ ‘Ngoka e na omakutsi, nu uve ko shoka Ombepo te shi lombwele omagongalo. “ 

‘Aasindani itaa ke ehamekwa keso etiyali.’ ” 

Kegongalo lyokuPergamo 

12“Nyolela omuyengeli gwegongalo lyomuPergamo, u tye: “ ‘Ngoka e na 

egongamwele lyoongenge mbali lya tsa, ota ti: 

13“ ‘Onda tseya mpoka wa kala kutya opu na omutumba gwaSatana. Ngoye owa 

dhama ndje noino etha okwiinekela ndje nopethimbo ndyoka Antipas, omutumwa 

gwandje omwiinekelwa, a dhipagelwa pehala opo tuu mpoka pwa kala Satana. 

14Ihe oku na iinima yimwe ndi na oohapu nangoye, sho wa kala pamwe naamboka ya 

taamba elongo lyaBileam, ngoka a longo Balak, a pukithe Aaisraeli nokulya iikulya 

ya yambelwa iimenka nokuhondela. 

15Naasho wa kala pamwe naantu ya taamba elongo lyAaniikolaiti. 

16Itedhulula ano! Ngele ito shi ningi, otandi ke ya kungoye e tandi kondjitha aantu 

ayehe mboka negongamwele tali zi mokana kandje. 

17“ ‘Ngoka e na omakutsi, nu uve ko shoka Ombepo te shi lombwele omagongalo. “ 

‘Aasindani otandi ke ya pa, ya lye omanna omaholekwa. Kehe gumwe gwomuyo ota 

ka pewa wo emanya etokele kwa nyolwa edhina epe itaali tseyika nando okulye, 

okomutaambi awike.’ ” 

Kegongalo lyokuTiatira 

18“Nyolela omuyengeli gwegongalo lyomuTiatira, u tye: “ ‘Omuna gwaKalunga, 

ngoka e na omeho ga fa oohandje dhomulilo noompadhi dha fa osheela oshikushu sha 

yelithwa, ota ti: 

19“ ‘Iilonga yoye ondi yi shi; ohole yoye, okwiinekelwa kwoye, eyakulo 

neidhidhimiko lyoye onde yi tseya. Onda tseya kutya ngashingeyi oto ningi oshindji 

shi vule petameko. 

20Ihe ondi na oohapu nangoye, sho wi idhidhimikile Isebel, omukiintu ngoka hi iti 

omutumwa gwaKalunga. Oye ota longo nota pukitha aapiya yandje moku ya fala 

moluhondelo noku ya litha iikulya ya yambelwa iimenka. 

21Omukiintu nguka onde mu pe ethimbo lyokwiitedhulula, ihe ina hala, e ethe 

okuhondela kwe. 

22Ngame otandi mu langeke kombete yuuvu, naamboka haa hondele naye, otaa ka 

mona egeelo edhigu. Otandi shi ningi mbala, ngele itaa etha iilonga yuulunde mbyoka 

ya longo nomukiintu nguka. 

23Otandi dhipaga po aalanduli ye, nomagongalo agehe otaga ka tseya kutya 

omadhiladhilo niiholekwa ayihe yaantu oyi li puuyelele koshipala shandje. Otandi ka 

futila kehe gumwe shi thike piilonga ye. 

24“ ‘Ihe oku na yamwe yomune muTiatira inaa taamba elongo ndika lya puka, 

oomboka inaa taamba shoka haku tiwa “iiholekwa yaSatana”. Itandi mu tsike uudhigu 

ulwe. 

25Ihe dhiginineni owala shoka mu shi na, sigo tandi ya. 

26-28Aasindani mboka taa gwanitha ehalo lyandje sigo okehulilo, otandi ke ya pa 

oonkondo ndhoka nde dhi pewa kuTate: otandi ke ya pa oonkondo dhokupangela 

iigwana nondhimbo yosheela noku yi tatula, ngaashi omuntu ta tatula oshuma 

sheloya. Otandi ke ya pa wo onyothi yongula. 

29“ ‘Ngoka e na omakutsi, nu uve ko shoka Ombepo te shi lombwele omagongalo.’ ” 

EHOLOLO 3 

Kegongalo lyokuSarde 

1“Nyolela omuyengeli gwegongalo lyomuSarde, u tye: “ ‘Ngoka e na oombepo 

ndhoka heyali dhaKalunga noonyothi heyali, ota ti: “ ‘Iilonga yoye ondi yi shi; ou na 

esimano wa fa u na omwenyo, ihe owa sa. 

2Onkee ano tonata, ngoye u koleke mboka ye li po natango, manga inaaya pwa po. 

Oshoka onda dhimbulula kutya iilonga yoye inayi gwana natango koshipala 

shaKalunga kandje. 

3Dhimbulukwa ano shoka wa longwa nankene we shi uvu. Vulika e to itedhulula, u 

ethe uulunde woye. Ngele ito tonata, nena ngame otandi ke ya kungoye ombaadhilila 

noito ka tseya nando ethimbo ndyoka tandi ya kungoye. 

4Ihe yamwe yomune, ne Aasarde, inaa nyateka oonguwo dhawo. Oyo otaa ka enda 

pamwe nangame ya zala oonguwo oontokele, oshoka oya gwana oku shi ninga. 

5Oomboka taa sindana, otaa ka zalekwa ngeyi oonguwo oontokele, nomadhina gawo 

itandi ke ga dhima mo membo lyaanamwenyo. Ongame otandi ka hempulula 

koshipala shaTate nomontaneho yaayengeli ye kutya oyo oyandje. 

6“ ‘Ngoka e na omakutsi, nu uve ko shoka Ombepo te shi lombwele omagongalo.’ ” 

Kegongalo lyokuFiladelfia 

7“Nyolela omuyengeli gwegongalo lyomuFiladelfia, u tye: “ ‘Omuyapuki 

nOmunashili, ngoka e na iipatululo yaDavid, oongoka he egulula nokaku na ngoka ta 

vulu okweedhila, nohe edhile nokaku na ngoka ta vulu okweegulula, ota ti: 

8“ ‘Iilonga yoye ondi yi shi; onda tseya kutya ou na owala uunkondo uushona, ihe 

owa dhiginine oohapu dhandje nowa li omwiinekelwa. Onde ku egululile osheelo 

nokaku na nando omuntu ta vulu oku shi edhila po. 

9Pulakena! Ongundu yaantu yaSatana, mboka haa fundju nohaa iti Aajuda, ihe hayo, 

otandi ke ye ku pa, ye ku tsile oongolo. Oyo otaa ka tseya kutya ondi ku hole. 

10Ano sho wa dhiginine oohapu dhandje nowi idhidhimike, nangame wo otandi ke ku 

hupitha mo momathimbo omadhigu ngoka tage ya muuyuni auhe okumakela aantu 

ayehe mboka ye li kombanda yevi. 

11Ongame otandi ya mbala. Dhiginina shoka u shi na, opo waa yugwe nando 

okomuntu ondjambi yoye yesindano. 

12Oongoka ta sindana, otandi ke mu ninga ongundhi motempeli yaKalunga kandje, 

oye noita ka za mo we. Ongame otandi ke mu nyola edhina lyaKalunga kandje 

nedhina lyoshilando shaKalunga kandje, Jerusalem oshipe, shoka tashi ka za megulu 

kuKalunga kandje. Otandi ke mu nyola edhina lyandje epe. 

13“ ‘Ngoka e na omakutsi, nu uve ko shoka Ombepo te shi lombwele omagongalo.’ ” 

Kegongalo lyokuLaodikea 

14“Nyolela omuyengeli gwegongalo lyomuLaodikea, u tye: “ ‘Oongoka Amen, 

omwiinekelwa, omuhokololi omunashili nekota lyiishitwa ayihe yaKalunga ota ti: 

15“ ‘Iilonga yoye ondi yi shi; onda tseya kutya ku shi omutalala nenge omupyu. Ando 

wa kala omutalala nenge omupyu, ando hwepo. 

16Ihe sho u na owala okayenye okashona, waa shi omupyu nenge omutalala, otandi ku 

kungu mo mokana kandje. 

17Oto ti kutya ongoye omuyamba u li nawa noku na sho wa pumbwa. Ihe ino tseya 

nani kutya ongoye ohepelelela? Ongoye ohepele, u li olutu lwowala nomuposi. 

18Otandi ku tsu omayele, u ye kungame, u ilandele oshingoli, oshingolilela, u ninge 

omuyamba. Ilandela omuzalo omutokele, u siikile epenge lyoye. Ilandela wo omuti, u 

tule momeho goye, opo u mone ko. 

19Ayehe mboka ndi ya hole, ohandi ya geele nohandi ya dhenge. Itedhulula ano wa 

mana mo. 

20Tala, onda thikama posheelo notandi konkola. Ngele ku na ngoka tu uvu ewi 

lyandje note egulula ndje, otandi ya maandjawo e tatu li uulalelo pamwe naye. 

21Oongoka ta sindana, otandi mu kuutumbike pungame koshipangelapundi shandje, 

naanaa ngaashi ngame nda sindana e te kuutumba puTate koshipangelapundi she. 

22“ ‘Ngoka e na omakutsi, nu uve ko shoka Ombepo te shi lombwele omagongalo.’ ” 

EHOLOLO 4 

Elongelokalunga lyomegulu 

1Ngame onda mono emoniko ekwawo, omweelo gwe eguluka megulu. Ngame nondu 

uvu ewi ndyoka lya popithile ndje nale, lya fa ewi lyenkuma lya ti: “Ila huka 

pombanda, ongame notandi ku ulukile shoka tashi ka landula konima yaashika.” 

2Mbalambala onda kwatwa kOmbepo. Megulu onda mono mo oshipangelapundi 

nagumwe a kuutumba ko. 

3Oshipala she sha adhima ongomamanya ge na ondilo gajaspes nakarneli. 

Oshipangelapundi osha li sha dhingolokwa kuutamvula wolwaala lwa fa emanya 

lyasmaragdi, 

4nosha kundukidhwa kiipangelapundi iikwawo omilongo mbali niine, hoka kwa li 

kwa kuutumba aakuluntu omilongo mbali nayane ya zala oonguwo oontokele niishani 

yoshingoli komitse. 

5Moshipangelapundi omwa li tamu zi oombadhi, omawi nomundundumo. Komeho 

goshipangelapundi okwa li ku na oonyeka heyali dha tema, odho oombepo heyali 

dhaKalunga. 

6Okwa li wo ku na sha shoka tashi monika sha fa efuta tali tayima ngekende 

lyokristali. Koombinga adhihe dhoshipangelapundi okwa li ku na iinamwenyo ine yi 

na omeho ogendji komeho nokonima. 

7Oshinamwenyo shotango osha li sha fa onime, oshitiyali osha fa ontana, oshititatu 

osha li shi na oshipala sha fa shomuntu noshitine osha li sha fa ontsa tayi tuka. 

8Kehe shimwe shomiinamwenyo mbika ine osha li shi na omawawa gahamano ge na 

omeho ogendji meni nokombanda. Oyo ohayi imbi uusiku nomutenya, yaa na 

ezimbuko tayi ti: “Omuyapuki, omuyapuki, omuyapuki, Omuwa Kalunga 

Omunankondoadhihe, ngoka a li ko noku li ko note ya.” 

9Shaa tuu iinamwenyo mbyoka ine tayi eta ehambelelo, esimano nepandulo kungoka 

a kuutumba koshipangelapundi e na omwenyo sigo aluhe, 

10nena aakuluntu omilongo mbali nayane otaa tsile wo oongolo ngoka ta kala e na 

omwenyo sigo aluhe. Oyo ohaa umbile iishani yawo poshipangelapundi e taa ti: 

11“Omuwa, Kalunga ketu! Owa gwana okusimanekwa omolweadhimo, esimano 

noonkondo, oshoka ongoye wa shiti iinima ayihe, nokehalo lyoye oyi li po noyi na 

omwenyo!” 

EHOLOLO 5 

Onzigona nembo enene lya patwa 

1Ngame onda mono embo enene li li moshikaha shokolulyo shaangoka a kuutumba 

koshipangelapundi, lya nyolwa meni nokombanda nolya patwa niipatitho iheyali. 

2Opo ihe onda mono omuyengeli omunankondo ta popi newi enene ta ti: “Olye ngoka 

a gwana okupatulula iipatitho mbika nokupandja embo ndika?” 

3Ihe inaku monika nando ogumwe megulu nenge kombanda yevi nenge meni lyevi, 

ngoka ta vulu okupatulula embo ndika nokutala mo. 

4Ongame nonda lili noonkondo, oshoka inaku monika nando ogumwe ngoka a gwana 

okupatulula embo ndika nokutala mo. 

5Nena gumwe gwomaakuluntu okwa lombwele ndje ta ti: “Ino lila! Tala, Onime 

yomezimo lyaJuda, omuvalwa gwomuDavid, okwa sindana nokwa gwana okupatulula 

iipatitho mbika iheyali nokupandja embo ndika.” 

6Ngame onda mono Onzigona a thikama pokati koshipangelapundi, a kundukwa 

kiinamwenyo ine nokaakuluntu. Onzigona okwa li a fa a dhipagwa. Okwa li e na 

ooniga heyali nomeho gaheyali, ngoka ogo oombepo heyali dhaKalunga ndhoka dha 

tumwa nuuyuni auhe. 

7Opo Onzigona okwa yi nokwa kutha embo ndyoka moshikaha shokolulyo shaangoka 

a kuutumba koshipangelapundi. 

8Manga te shi ningi, iinamwenyo mbyoka ine naakuluntu omilongo mbali nayane oya 

tsu oongolo koshipala shOnzigona. Kehe gumwe okwa li e na okashandja niiyaha 

yoshingoli yi na iitsinino, oyo omagalikano gaantu yaKalunga. 

9Oyo oyi imbi eimbilo epe ya ti: “Ongoye wa gwana okutaamba embo ndika 

nokupatulula iipatitho yalyo, oshoka owa li wa dhipagwa. Nomolwokusa kwoye owe 

eta aantu kuKalunga, oomboka ya za momaludhi agehe, momalaka agehe, miigwana 

ayihe nomomihoko adhihe. 

10Ongoye owe ya ningi ombala yaayambi okulongela Kalunga ketu, oyo notaa ka 

pangela kombanda yevi.” 

11Ongame onda tala ishewe nondu uvu aayengeli oyendjiyendji ya kundukidha 

oshipangelapundi pamwe niinamwenyo mbiyaka ine naakuluntu 

12taa imbi newi enene taa ti: “Onzigona ngoka a li a dhipagwa, oye a gwana 

okutaamba epangelo, uuyamba, uunongo noonkondo, esimano, eadhimo 

nehambelelo!” 

13Nena ondu uvu iishitwa ayihe yomegulu, yokombanda yevi noyomeni lyevi 

naambiyaka ayihe yomefuta noyomewangandjo tayi imbi tayi ti: “Ehambelelo, 

esimano, eadhimo noonkondo kungoka a kuutumba koshipangelapundi nokOnzigona, 

aluhe sigo aluhe!” 

14Iinamwenyo mbiyaka ine oya yamukula ya ti: “Amen,” naakuluntu oyi isizimike e 

taa galikana. 

EHOLOLO 6 

Iihako 

1Nena onda mono Onzigona a matula nokwa suukulula shotango shomiihako mbyoka 

iheyali; nondu uvu shimwe shomiinamwenyo mbyoka ine sha popi newi lya fa 

lyomutyalakato sha ti: “Ila!” 

2Ngame onda tala nonda mono ko okakambe okatokele. Omukayili gwako okwa li e 

na uutati nokwa pewa oshishani. Oye okwa yi, a ka sindane, oshoka oye omusindani. 

3Nena Onzigona okwa matula oshihako oshitiyali; nondu uvu oshinamwenyo 

oshitiyali sha ti: “Ila!” 

4Okakambe okakwawo okatiligane oka holoka. Omukayili gwako okwa pewa 

oonkondo dhokuhomonena evi alihe iita, aantu tameke okudhipagathana. Oye nokwa 

pewa egonga enene. 

5Nena Onzigona okwa matula oshihako oshititatu; nondu uvu oshinamwenyo 

oshititatu sha ti: “Ila!” Onda tala nonda mono ko okakambe okaluudhe. Omukayili 

gwako okwa li e na oshiviha moshikaha she. 

6Ngame ondu uvu ewi lya zi mokati kiinamwenyo mbyoka ine lya ti: “Okatungwa 

kiilyawala oke thike pondjambi yomesiku nosha wo uutungwa utatu womahangu. Ihe 

omagadhi nomaviinu ino ga etela oshiponga.” 

7Nena Onzigona okwa matula oshihako oshitine; nondu uvu oshinamwenyo oshitine 

sha ti: “Ila!” 

8Ngame onda mono ko okakambe okakwaya. Omukayili gwako oye ngoka e na 

edhina Eso, Oshaasi noshe mu landula. Mbika iyali oya pewa oonkondo 

dhokupangela oshitine shevi nokudhipagitha aantu kiita, kondjala, komalega 

nokiilikama. 

9Nena Onzigona okwa matula oshihako oshititano. Opo onda mono kohi 

yoshiyambelo oomwenyo dhaamboka ya dhipagwa omolwokuuvitha oohapu 

dhaKalunga noya kala aahokololi aainekelwa. 

10Oyo oya popi newi enene ya ti: “Omuwa Omunankondoadhihe, omuyapuki 

nomunashili! Uunake to ka pangula aantu yokombanda yevi nokugeela mboka ye tu 

dhipaga?” 

11Kehe gumwe gwomaantu mbaka okwa zalekwa onguwo onde ontokele. Oyo oya 

lombwelwa, ya vululukwe natango okathimbo, sigo kwa monika omwaalu gu udha 

gwaayakuli nogwooitaali ooyakwawo mboka ye na okudhipagwa ngaashi yo. 

12Ngame onda mono Onzigona a matula oshihako oshitihamano. Nena okwa ningi 

ekakamo edhigu lyevi, etango olya luudha lya fa onguwo yoluhodhi, nomwedhi ogwa 

tiligana gwa fa ombinzi. 

13Oonyothi odha gu ko kegulu e tadhi gwile kevi ongomagongwa gomukwiyu taga 

shikwa ko kepepo enene. 

14Opo eyalelo olya kana po lya fa ombapila tayi ningwa ongonga. Oondundu 

noontuntu adhihe odha kuthwa po pomahala gadho. 

15Nena aakwaniilwa yokombanda yevi, aapangeli naawiliki yaakwiita, aayamba 

naanankondo nosho wo aapika naavalwa oya ka holama momakololo nokohi 

yomamanya gokoondundu. 

16Oyo oyi ithana oondundu nomamanya ya ti: “Gwileni kombanda yetu, mu tu 

holeke, opo twaa monike kungoka a kuutumba koshipangelapundi notwaa adhike 

kondjahi yOnzigona! 

17Oshoka esiku enene lyondjahi yawo olyo ndika, nolye ta vulu oku li keelela?” 

EHOLOLO 7 

Omwaalu gwAaisraeli 144 000 

1Konima yaambika onda mono aayengeli yane ya thikama koombinga ne dhevi noya 

keelele oombepo dhokoombinga ndhoka ne, dhaa pepe we kevi, mefuta nenge komiti. 

2Nonda mono omuyengeli omukwawo a ziilile kuuzilo e na oshihako shaKalunga 

omunamwenyo. Oye okwi igidha newi enene kaayengeli mbeyaka yane, oomboka 

Kalunga e ya pe oonkondo dhokuyona po evi nefuta 

3a ti: “Inamu yona po evi nenge omiti, manga inaatu tula iihako miipala yaapiya 

yaKalunga.” 

4Opo ihe onda lombwelwa omwaalu gwaamboka ya ndhindhilikwa oshihako 

shaKalunga miipala yawo; ogwo 144 000, ya za momazimo agehe gAaisraeli. 

5Mezimo lyaJuda omwa li mwa ndhindhilikwa noshihako aantu 12 000, mezimo 

lyaRuben 12 000, mezimo lyaGad 12 000, 

6mezimo lyaAser 12 000, mezimo lyaNaftali 12 000, mezimo lyaManasse 12 000, 

7mezimo lyaSimeon 12 000, mezimo lyaLevi 12 000, mezimo lyaIssaskar 12 000, 

8mezimo lyaSebulon 12 000, mezimo lyaJosef 12 000, nomezimo lyaBenjamin 12 

000. 

Engathithi lyaahupithwa 

9Konima yaambika onda mono ko engathithi lyaantu ya nyengana okuyalula. Oyo oya 

zi maantu yomomihoko adhihe, momaludhi agehe, miigwana ayihe nomomalaka 

agehe. Oyo oya thikama ya taalela oshipangelapundi nOnzigona ya zala oonguwo 

oonde oontokele noya li ye na iiyale miikaha yawo. 

10Oyo oyi igidha newi enene ya ti: “Ehupitho otali tu zile kuKalunga ketu ngoka a 

kuutumba koshipangelapundi, notali tu zile wo kOnzigona!” 

11Aayengeli ayehe oya thikama ya kundukidha oshipangelapundi pamwe naakuluntu 

niinamwenyo mbyoka ine. Ayehe oya tsu oongolo yi inyongamena koshipangelapundi 

noya galikana Kalunga 

12ya ti: “Amen! Ehambelelo, eadhimo, uunongo, epandulo, esimano, epangelo 

noonkondo oyaKalunga ketu aluhe sigo aluhe! Amen!” 

13Nena gumwe gwomaakuluntu okwa pula ndje nokwa ti: “Aantu mboka ya zala 

oonguwo oontokele, oyo oolye noya zi peni?” 

14Ngame onda yamukula nonda ti: “Ngame inandi ya tseya, ihe ngoye, Omuwa 

gwandje, ou ya shi.” Opo ihe okwa lombwele ndje a ti: “Aantu mbaka oomboka ya 

piti momahepeko ngoka omanene. Oyo oya yogo oonguwo dhawo noye dhi yelitha 

nombinzi yOnzigona. 

15Onkee oya thikama komeho goshipangelapundi shaKalunga notaye mu yakula 

uusiku nomutenya motempeli ye. Ngoka a kuutumba koshipangelapundi, ote ya 

gamene nokukalapo kwe. 

16Nena oyo itaa ka sa we nando ondjala nenge enota; osho wo etango nenge epupyu 

kehe itali ke ya fika. 

17Oshoka Onzigona, ngoka a kuutumba pokati koshipangelapundi, ota kala omusita 

gwawo note ke ya wilika noku ya fala koothithiya dhomeya omanamwenyo. Kalunga 

nota ka theta po omahodhi agehe momeho gawo.” 

EHOLOLO 8 

Oshihako oshitiheyali 

1Onzigona sho a matula oshihako oshitiheyali, megulu omwa mwena thilu ethimbo li 

thike lwopetata lyotundi. 

2Nonda mono ko aayengeli yaheyali ya thikama koshipala shaKalunga. Oyo oya pewa 

omankuma gaheyali. 

3Omuyengeli mukwawo e na oshitsininitho shoshingoli okwe ya nokwa thikama 

poshiyambelo. Oye okwa pewa iitsinino oyindji, yi gwedhe komagalikano gaantu 

yaKalunga noyi tulwe koshiyambelo shoshingoli shi li mombamba 

yoshipangelapundi. 

4Olwithi lwiitsinino pamwe nomagalikano gaantu yaKalunga oya yeluka pombanda 

moshikaha shomuyengeli ngoka a thikama koshipala shaKalunga. 

5Omuyengeli okwa kutha oshitsininitho nokwe shi hwameke nomulilo 

gwokoshiyambelo e te shi umbile kombanda yevi. Oko okwa ningi omityalakato 

nomakudhilo noombadhi nekakamo lyevi. 

Omankuma 

6Nena aayengeli mboka yaheyali oyi ilongekidha okuhika omankuma gawo gaheyali. 

7Omuyengeli gwotango okwa hiki enkuma lye. Oompawe nomulilo mumwe nombinzi 

oya koloka noya gwile kombanda yevi. Nena oshititatu shevi noshomiti osha 

lungunithwa po, nomwiidhi aguhe omutalala. 

8Omuyengeli omutiyali okwa hiki enkuma lye. Opo oshinima sha fa ondundu onene 

ya hwama omulilo, oshu umbilwa mefuta. Nena oshititatu shefuta osha shituka 

ombinzi, 

9noshititatu shiinamwenyo ayihe yomefuta osha si, noshititatu shoosikepa adhihe osha 

yonagulwa po. 

10Omuyengeli omutitatu okwa hiki enkuma lye. Onyothi onene ya tema ya fa onyeka, 

oya gu kegulu noya gwile koshititatu shomilonga dhomeya noshoothithiya. 

11(Edhina lyonyothi ndjika Uululu). Nena oshititatu shomeya osha lulu, naantu 

oyendji oya si, sho ya nu omeya ngoka omalulu. 

12Omuyengeli omutine okwa hiki enkuma lye. Nena oshititatu shetango, shomwedhi 

noshoonyothi osha dhengwa, oyo noya kanitha oshititatu shuuyelele wayo; nokwa 

kala kwaa na nando uuyelele ethimbo li thike poshititatu shesiku noshuusiku wo. 

13Opo ihe ondu uvu nonda mono ontsa tayi tuka mookathele noya lili newi enene ya 

ti: “Iihuna! Iihuna! Iihuna otayi ka kala yi thike peni kaantu ayehe yokombanda yevi, 

uuna omankuma gaayengeli ooyakwawo yatatu taga ka hika!” 

EHOLOLO 9 

1Omuyengeli omutitano okwa hiki enkuma lye. Ngame onda mono onyothi ndjiyaka 

ya li ya gwile kevi, ya pewa oshipatululo sholumbogo lwomuule. 

2Onyothi oya patulula olumbogo, omo nomwa zi olwithi lwa fa lweziko enene nolwa 

kwidhidhike etango newangandjo. 

3Molwithi omwa zi oombahu nodha lambele kevi e tadhi pewa oonkondo dha fa 

ndhoka dhoondje. 

4Odho odha lombwelwa, dhaa yone po omwiidhi nenge omiti nenge iimeno iikwawo. 

Odha pitikwa owala okuhepeka aantu mboka kaaye na endhindhiliko lyaKalunga 

miipala yawo. 

5Oombahu ndhika inadhi pitikwa okudhipaga aantu mbaka, ihe oku ya hepeka owala 

uule wethimbo lyoomwedhi ntano. Uululume womahepeko gadho owa li wa fa mboka 

womuntu a lika kondje. 

6Methimbo lyoomwedhi ndhoka ntano aantu mboka otaa ki ihalela eso, ihe itaa li 

mono. Oyo otaa ka kala ya hala okusa, ihe eso otali ke ya fadhuka po. 

7Oombahu odha li dha fa uukambe wa longekidhilwa iita. Odha li dhi na iinima ya fa 

iishani yoshingoli komitse, niipala yadho oya li ya fa yaantu. 

8Omafufu gadho oga li ongomafufu gomukiintu gokomutse, nomayego gadho oga li 

ga fa omayego goonime. 

9Odha li dhi na iinima ya fa omahuuyanza giiyela poontulo. Oshihomo shomawawa 

gadho osha li sha fa ekolokoto lyomatemba ogendji guukambe gu uka kiita. 

10Odho odha li dhi na omishila noongona ongoondje, nomomishila dhadho omu na 

oonkondo dhokweehameka aantu ethimbo lyuule woomwedhi ntano. 

11Omukwaniilwa gwadho oye omuyengeli ngoka ta pangele olumbogo lwomuule. 

Edhina lye mOshihebeli oAbbadon, mOshigreka oApollion (tali ti omuhanaguli). 

12Oshiponga shotango osha pita po. Konima yaashika oku na natango iiponga 

iikwawo iyali tayi ke ya. 

13Nena omuyengeli omutihamano okwa hiki enkuma lye; nondu uvu ewi lya zi 

moombinga ne dhoshiyambelo shoshingoli shoka shi li koshipala shaKalunga. 

14Ewi olya popitha omuyengeli omutihamano e na enkuma lya ti: “Mangulula 

aayengeli mboka yane ya mangelwa pomulonga omunene gwaEufrat.” 

15Aayengeli mbeyaka yane oya mangululwa. Oyo oya longekidhilwa ethimbo ndika 

lyesiku ndika, lyomwedhi nguka nolyomumvo nguka okudhipaga po oshititatu 

shaantu ayehe. 

16Ngame onda lombwelwa omwaalu gwomatanga gaakwiita aakayili, oomiliyona 

omathele gaali. 

17Osho ngeyi onda mono memoniko uukambe naakayili yawo. Oyo oya li ye na 

poontulo omahuuyanza omatiligane ga fa omulilo, omambulau ga fa emanya lyosafire 

nomashunga ga fa osulufuli. Omitse dhuukambe mbuka odha li dha fa dhoonime, 

nomomakana gawo omwa zi omulilo, olwithi nosulufuli. 

18Oshititatu shaantu ayehe osha sile miiponga mbika itatu; omulilo, olwithi 

nosulufuli, mbyoka ya zi momakana guukambe. 

19Oshoka oonkondo dhuukambe mbuka odha li momakana nomomishila dhawo. 

Omishila dhawo odha fa omitse dhomayoka, ndhoka we dhi longitha okweehameka 

aantu. 

20Ihe oshihupe shaantu mboka inaa sila miiponga mbika, inaa itedhulula nando, ye 

ethe okusimaneka iinima mbyoka ye yi hongo niikaha yawo. Inaa etha okusimaneka 

oombepo oombwinayi, iikalunga yoshingoli, yoshisiliveli, yosheela oshikushu, 

yomamanya noyiiti, mbyoka ihaayi mono ko, ihaayi uvu ko noihaayi ende. 

21Osho wo omadhipago, uumpulile, oluhondelo nuufuthi wawo. 



1981 

 

Ombiimbeli Ondjapuki 
@ 2008, Bible Society in Namibia. 

 

 

 

 

EHOLOLO 10 

Omuyengeli nokambo okashona 

1Ngame onda mono omuyengeli gulwe omunankondo a zi megulu. Oye okwa li a 

zalekwa oshikogo nuutamvula komutse gwe. Oshipala she osha li sha fa etango, 

nomagulu ge oga li ga fa oongudhi dha tema omulilo. 

2Oye okwa li e na okambo okashona ka pandjwa moshikaha she. Okwa lyata ompadhi 

ye yokolulyo kombanda yefuta noyokolumoho okevi, 

3nokwi igidha newi enene lya fa lyonime tayi ndunduma. Ano sho i igidha ngeyi, 

okwa yamukulwa komityalakato heyali. 

4Mbalambala omityalakato ndhoka sho dha popi, onda li nda hala okunyola oohapu. 

Ihe ondu uvu ewi tali popi megulu tali ti: “Mwenena oohapu ndhoka dha popiwa 

komityalakato ndhoka heyali, ino dhi nyola!” 

5Nena omuyengeli ngwiyaka nda monene a thikama kefuta nokevi, okwa ganeke 

oshikaha she shokolulyo kegulu. 

6Oye okwa gana kuKalunga, ngoka ta kala e na omwenyo sigo aluhe, ngoka a shiti 

egulu nevi, efuta niinima ayihe yi li mo. Omuyengeli nokwa ti: “Kaku na we ethimbo! 

7Ano uuna omuyengeli omutiheyali ta hiki enkuma lye, Kalunga ota ka tsakanitha 

elalakano lye ndyoka lya kala lya holama, ngaashi e li tseyithile aapiya ye, nokutya 

aahunganeki.” 

8Nena ewi ndyoka ndu uvile tali popitha ndje megulu, olya lombwele ndje ishewe lya 

ti: “Inda e to kutha okambo ka pandjwa ke li moshikaha shomuyengeli ngoka a 

thikama kefuta nokevi.” 

9Ngame onda yi komuyengeli nonde mu indile, a pe ndje okambo hoka okashona. 

Oye okwa ti kungame: “Kutha okambo hoka, u ka lye. Oko otaka ningi okalulu mela 

lyoye, ihe mokana otaka ningi okatoye ka fa omagadhi goonyushi.” 

10Ngame onda kutha okambo hoka moshikaha she nonde ka li, e taka ningi okatoye ka 

fa omagadhi goonyushi mokana kandje. Ihe sho nde ka nina, oka ningi okalulu mela 

lyandje. 

11Nena onda lombwelwa taku tiwa: “Ou na okulombwela natango iigwana oyindji, 

omihoko, omalaka naakwaniilwa elaka lyaKalunga.” 

EHOLOLO 11 

Aahokololi yaali 

1Ngame onda pewa oshiti shokuyelekitha, sha fa olwoondje, nonda lombwelwa kwa 

tiwa: “Thikama, u yeleke otempeli yaKalunga noshiyambelo wo. Yalula aantu mboka 

taa galikana motempeli. 

2Ihe ehale lyotempeli ino li yeleka, oshoka olya pewa aapagani, mboka taa ka 

lyatagula oshilando oshiyapuki ethimbo li thike poomwedhi omilongo ne nambali. 

3Ngame otandi ka tuma aahokololi yandje yaali ya zala omahahi. Oyo otaa ka popya 

elaka lyaKalunga momasiku ngoka geyovi limwe nomathele gaali nomilongo 

hamano.” 

4Aahokololi mbaka yaali oyo oomono mbali noolamba mbali dhi li koshipala 

shOmuwa, mwene gwevi. 

5Ngele oku na ngoka ta kambadhala oku ya ehameka, nena momakana gawo otamu zi 

omulilo e tagu lungunitha po aatondi yawo. Osho ngeyi kehe ngoka ta ka kambadhala 

oku ya ehameka, ota ka dhipagwa. 

6Oyo oye na oonkondo dhokupata egulu, opo omvula kaayi loke nando pethimbo 

ndyoka taa uvitha elaka lyaKalunga. Oyo oye na wo oonkondo okupangela oothithiya 

dhomeya nokushitukitha omeya gadho, ga ninge ombinzi, okugeela evi olwindji 

niiponga yoludhi kehe, ngaashi ya hala. 

7Ngele ya mana okupopya elaka ndyoka, nena oshilikama shoka tashi zi molumbogo 

lwomuule, otashi ke ya kondjitha. Osho otashi ke ya sinda e tashi ya dhipaga. 

8Omidhimba dhawo otadhi ka kala dha lala momapandaanda goshilando oshinene, 

moka mwa alelwa Omuwa gwawo komushigakano. Edhina lyoshilando shika 

pamayele oSodom nenge Egipiti. 

9Aantu yomiigwana ayihe yomomaludhi, yomomalaka noyomihoko adhihe otaa ka 

tala omidhimba ndhika uule womasiku gatatu netata noitaa ka pitika nando, dhi 

fumvikwe. 

10Aantu yokombanda yevi otaa ka kala ya nyanyukilwa eso lyaalumentu mbaka yaali. 

Oyo otaa ka ninga iituthi notaa ka tuminathana omagano, oshoka aahunganeki mbaka 

yaali oya li taa hepeke noonkondo aantu yokombanda yevi. 

11Ihe konima yomasiku gatatu netata ombepo yomwenyo oya zi kuKalunga e tayi ya 

muyo, oyo noya yumuka e taa thikama. Aantu ayehe mboka ye ya mono, oya tila 

noonkondo. 

12Nena aahunganeki mbaka yaali oyu uvu ewi enene tali ya popitha lya zi megulu lya 

ti: “Ileni huka pombanda!” Aatondi yawo oye ya tala, sho taa yi megulu taa ende 

moshikogo. 

13Pethimbo tuu ndyoka evi olya kakama noonkondo, oshitimulongo shoshilando osha 

hanagulwa po, naantu omayuvi gaheyali oya sile mekakamo lyevi. Aantu yalwe oya 

haluka noonkondo noya simaneke uunene waKalunga komegulu. 

14Oshiponga oshitiyali osha piti. Ihe tala, oshiponga oshititatu otashi ya mbala. 

Enkuma etiheyali 

15Nena omuyengeli omutiheyali okwa hiki enkuma lye. Opo mpoka megulu omwi 

igidhwa kwa tiwa: “Ngashingeyi oonkondo dhokupangela uuyuni odhOmuwa 

Kalunga ketu nodhaKristus gwe. Oye ota ka pangela aluhe sigo aluhe!” 

16Nena aakuluntu mbeyaka omilongo mbali nayane ya kuutumba kiipangelapundi 

yawo koshipala shaKalunga, oya tsu oongolo e taa galikana Kalunga 

17taa ti: “Omuwa Kalunga Omunankondoadhihe, ngoka u li ko nowa li ko! Otatu ku 

hambelele, sho wa holola oonkondo dhoye nowa tameke okupangela! 

18Aapagani oya geya noonkondo, oshoka ethimbo lyondjahi yoye nolyokupangula 

aasi olye ya, ethimbo lyokufuta aapiya yoye aahunganeki naantu yoye ayehe, 

oomboka haye ku tila, aanenentu naadhinwa. Ndika olyo ethimbo lyokuhanagula po 

mboka taa yonagula po evi!” 

19Otempeli yaKalunga megulu oye eguluka noshiketha moka mu na oohapu 

dhehangano, osha monika motempeli ye. Nena okwa ningi ihe oombadhi nomawi 

nomityalakato, ekakamo lyevi nomvula onene yoompawe. 

EHOLOLO 12 

Omukiintu noshikoko 

1Endhindhiliko enene olya holoka kegulu: omukiintu a zala etango, nomwedhi gu li 

kohi yoompadhi dhe, noku na oshishani shoonyothi omulongo nambali komutse gwe. 

2Oye okwa li metegelelo li li pokuvalwa, nokwa kugu omoluuwehame 

nomolwoshitheta shopokuvala. 

3Endhindhiliko ekwawo olya holoka kegulu. Okwa li ku na oshikoko oshinene 

oshitiligane shi na omitse heyali nooniga omulongo, nokomutse kehe gwasho oku na 

oshishani. 

4Osho osha kombo po nomushila gwasho oshititatu shoonyothi dhokegulu noshe dhi 

umbile kombanda yevi. Oshikoko shika osha thikama sha taalela omukiintu ngoka ta 

hala okuvala, shi lye po okanona, ngele ka valwa. 

5Nena omukiintu okwa vala okanona okamati, hoka ke na okupangela iigwana ayihe 

nondhimbo yosheela. Ihe okanona hoka oka fegulwa po noka falwa puKalunga 

noposhipangelapundi she. 

6Omukiintu okwa ka holama mombuga. Oko hoka Kalunga okwa li e mu longekidhila 

ehala noko ta kala ta silwa oshimpwiyu uule womasiku geyovi limwe nomathele gaali 

nomilongo hamano. 

7Opo ihe megulu omwa tukuluka olugodhi. Mikael naayengeli ye oya kondjitha 

oshikoko pamwe naayengeli yasho. 

8Oshikoko naayengeli yasho oya sindika yo inaa pitikwa we okukala megulu. 

9Oshikoko oshinene oshu umbwa mo megulu. Osho eyoka ndyoka hali ithanwa 

omuhindadhi nenge Satana, ngoka ta pukitha uuyuni auhe. Oshu umbilwa kombanda 

yevi pamwe naayengeli yasho ayehe. 

10Nena ondu uvu ewi enene megulu tali ti: “Ngashingeyi ehupitho lyaKalunga olye 

ya! Ngashingeyi Kalunga okwa holola oonkondo dhuukwaniilwa we. Ngashingeyi 

Kristus okwa holola oonkondo dhe dhokupangela. Oshoka omutamaneki 

gwaamwatate, ngoka ha thikama koshipala shaKalunga omutenya nuusiku, oku 

umbwa mo megulu. 

11Aamwatate oye mu sindi koonkondo dhombinzi yOnzigona nodhoohapu dhoshili 

ndhoka ye dhi uvitha. Oyo oya li nokuli ya hala okuhupula oomwenyo dhawo, ya se. 

12Onkee ano nyanyukweni, ne omagulu naantu amuhe mboka mu li mo! Ihe iihuna 

otayi ka kala yi thike peni kombanda yevi nomefuta! Oshoka omuhindadhi okwa 

kulukile kune u udha ondjahi, sho e shi shi kutya oku na ko ashike okathimbo okafupi 

kowala.” 

13Ano oshikoko sho sha mono kutya shu umbilwa kombanda yevi, osha tameke 

okutidha omukiintu ngoka a vala okanona okamati. 

14Omukiintu okwa pewa ihe omawawa gontsa onene, opo a tukile keha lye mombuga, 

hoka ta ka kala ta silwa oshimpwiyu nokwa gamenwa komapukitho geyoka uule 

woomvula ndatu netata. 

15Nena eyoka olya kungu omeya ga fa gomulonga, lya kungile omukiintu, opo ando a 

faalelwe kefundja lyomeya ngoka. 

16Ihe evi olya kwatha omukiintu, sho lya nina po omeya ngoka ga kungwa koshikoko. 

17Oshikoko osha sile omukiintu ondjahi nosha yi, shi ka kondjithe oyana mboka ya 

hupu ko, oomboka haa vulika kiipango yaKalunga nohaa dhiginine oshili ndjoka ya 

hololwa kuJesus. 

18Nena oshikoko osha thikama pooha dhefuta. 

EHOLOLO 13 

Iilikama iyali 

1Nena onda mono ko oshilikama tashi zi mefuta. Osho osha li shi na ooniga omulongo 

nomitse heyali. Koluniga kehe okwa li oshishani, komitse dhasho okwa li kwa nyolwa 

omadhina gomatukano. 

2Oshilikama shoka nda mono, osha li sha fa etotono shi na omakaha ga fa gemwanka 

nokana ka fa konime. Oshikoko osha gandja koshilikama oonkondo dhasho, 

oshipangelapundi shasho nombinga onene yepangelo lyasho. 

3Gumwe gwomitse dhoshilikama ogwa li gwa fa oshilalo sheso, ihe oshilalo shika 

oshiwinayi osha polo. Evi alihe olya kumwa nolya landula oshilikama. 

4Aantu ayehe oya galikana oshikoko shika, sho sha gandja oonkondo dhasho 

dhokupangela koshilikama. Oya galikana wo oshilikama ya ti: “Olye ta yelekwa 

noshilikama? Olye ta vulu oku shi kondjitha?” 

5Oshilikama osha pitikwa okupopya oohapu oombwinayi dhomasheko, nosha pitikwa, 

shi pangele ethimbo li thike poomwedhi omilongo ne nambali. 

6Osho osha tameke okusheka Kalunga nedhina lye, okusheka ehala mpoka a kala, 

nosho wo ayehe mboka ye li megulu. 

7Oshilikama osha pitikwa okukondjitha aantu yaKalunga noku ya sinda. Osha pewa 

oonkondo okupangela omaludhi agehe gaantu, iigwana ayihe, omalaka agehe 

nomihoko adhihe dhaantu. 

8Aantu ayehe mboka ye li kombanda yevi, otaye ke shi galikana, ayehe mboka 

omadhina gawo inaaga nyolelwa okuza keshito lyuuyuni membo lyaanamwenyo 

lyOnzigona ngoka a dhipagwa. 

9Pulakeneni ano, ngele omu na tuu omakutsi gokuuva! 

10Kehe ngoka e na okukwatwa, one ke shi ningilwa. Ngoka e na ekudhipagwa 

negongamwele, ona ka dhipagwa. Shika otashi pula aantu yaKalunga, ya kale ye na 

eidhidhimiko neitaalo. 

11Nena onda mono ko oshilikama oshikwawo tashi zi mevi. Osho osha li shi na 

ooniga mbali dha fa ooniga dhonzi, nosha popi newi lya fa lyoshikoko. 

12Oshilikama shika osha longitha oonkondo dhoshilikama shotango montaneho yasho. 

Osha thiminike evi alihe naayehe mboka ye li ko okugalikana oshilikama shotango, 

shoka sha li shi na oshilalo, ndele tashi polo. 

13Oshilikama shika oshitiyali osha longo iikumithalonga iinene. Osho oshi ithana 

omulilo, gu ze megulu, gu gwile kombanda yevi, gwa talika kaantu ayehe. 

14Osho osha pukitha aantu ayehe yokombanda yevi nokulonga iikumithalonga 

mbyoka ye shi pitikilwa montaneho yoshilikama shotango. Oshilikama osha 

lombwele aantu ayehe yomuuyuni, ya honge oshiyelekela shoshilikama shoka sha 

yumuka, nando osha li sha tsuwa negongamwele. 

15Oshilikama oshitiyali osha pitikwa okufudhila ombepo yomwenyo moshiyelekela 

shoshilikama shotango, opo oshiyelekela shika shi vule okupopya nokudhipaga 

mboka inaa hala oku shi galikana. 

16Oshilikama osha thiminike aantu ayehe, aadhinwa naanenentu, aayamba noohepele, 

aapika naavalwa, ya kale ya ndhindhilikwa miikaha yawo yokolulyo nenge miipala 

yawo. 

17Aantu oyi indikwa okulanda nenge okulanditha, ngele kaye na endhindhiliko ndika, 

nokutya edhina lyoshilikama nenge onomola yedhina lyasho. 

18Shika otashi pula oondunge. Kehe ngoka e na omayele, ota vulu okufatulula 

onomola yoshilikama shika, oshoka onomola ndjika oyi lile po edhina lyomuntu. 

Onomola yoshilikama oyo 666. 

EHOLOLO 14 

Ondjimbo yaahupithwa 

1Nena onda mono ko Onzigona a thikama kondundu yaSion. Pamwe nOnzigona okwa 

li aantu 144 000 mboka ya ndhindhilikwa edhina lye nolyaHe miipala yawo. 

2Ngame ondu uvu ewi lya zi megulu lya popoma lya fa egwo lyomeya omanene nolya 

fa edhengo lyomutyalakato. Ewi ndyoka ndu uvu, olya li lya fa ewi lyuuhumba, aahiki 

sho taa hiki uuhumba wawo. 

3Aantu mbaka oya thikama ya taalela oshipangelapundi niinamwenyo ine naakuluntu, 

noyi imbi eimbilo epe. Kaku na ngoka a vulu okwiilonga eimbilo ndika, ihe oyo 

mboka ayeke 144 000, mboka ya kulilwa ko kevi. 

4Aantu mbaka oyo aalumentu mboka inaa inyateka nokukalathana naakiintu; 

oomboka ya fa aakadhona aayogoki. Oyo ohaa landula Onzigona shaa mpoka ta yi. 

Oyo oya kulilwa mo maantu ooyakwawo noyo aatango okuyambelwa Kalunga 

nOnzigona. 

5Oyo inaa fundja nando olumwe nokaye na nando oshipo shasha. 

Aayengeli yatatu 

6Nena onda mono omuyengeli gulwe e na oohapu dhelaka etoye lyaaluhe, a tuka 

mombanda muule, a ka uvithile aantu yokombanda yevi, omihoko adhihe, omaludhi 

agehe, omalaka agehe niigwana ayihe. 

7Oye okwa popi newi enene a ti: “Tileni Kalunga, ne mu simaneke uunene we! 

Oshoka ethimbo lyokupangula aantu olya thikana. Galikaneni Kalunga, ngoka a shiti 

egulu, evi, efuta noothithiya dhomeya!” 

8Omuyengeli omutiyali okwa landula ngoka gwotango a ti: “Sha teka po! Babilon 

oshinankondo sha teka po! Osho sha hongolola nayi iigwana noku yi nwetha 

omaviinu omalulu goluhondelo lwasho!” 

9Omuyengeli omutitatu okwa landula mboka yaali yotango nokwa popi newi enene a 

ti: “Kehe ngoka ta galikana oshilikama noshiyelekela shasho nota taamba 

endhindhiliko lyasho moshipala nenge moshikaha, 

10oye ota ka adhika kondjahi yaKalunga, ndjoka e yi tile noonkondo adhihe 

moshitenga shondjahi ye. Ayehe mboka taa ningi ngeyi, otaa ke ehamekwa komulilo 

nokomuku gwosulufuli montaneho yaayengeli aayapuki noyOnzigona. 

11Olwithi lwomulilo ngoka tagu ya ehameke, otalu kala nokulunda aluhe sigo aluhe. 

Itaku kala evululuko omutenya nuusiku kumboka ya galikana oshilikama 

noshiyelekela shasho, nokungoka a taamba endhindhiliko lyedhina lyasho.” 

12Shika otashi pula aantu yaKalunga ya kale ye na eidhidhimiko, haa vulika kiipango 

yaKalunga noyi inekela Jesus. 

13Nena ondu uvu ewi lya zi megulu lya ti: “Nyola ngeyi: Okuza ngashingeyi aanelago 

aasi mboka taa sile moshilonga shOmuwa!” Ombepo okwa yamukula a ti: “Osho 

naanaa. Oyo otaa ka vululukwa kiilonga yawo iidhigu. Oshoka iiyimati yiilonga yawo 

otaa yi pamwe nayo.” 

Eteyo lyokombanda yevi 

14Ngame onda tala nonda mono oshikogo oshitokele, nokusho okwa kuutumba 

gumwe a fa Omuna gwOmuntu e na oshishani shoshingoli komutse gwe noshimwitho 

sha tsa moshikaha she. 

15Nena omuyengeli gulwe okwa zi motempeli nokwi igidha newi enene kungoka a 

kuutumba koshikogo a ti: “Longitha oshimwitho shoye, u teye, oshoka ethimbo 

lyokuteya olya thikana. Evi olya tiliganena eteyo!” 

16Nena ngoka a kuutumba koshikogo, okwa dhugadhuga oshimwitho she kombanda 

yevi, neteyo olya ningwa. 

17Ngame onda mono omuyengeli gulwe a zi motempeli yomegulu. Oye okwa li wo e 

na oshimwitho sha tsa. 

18Nena omuyengeli gulwe, ngoka e na oonkondo dhokupangela omulilo, okwa zi 

moshiyambelo nokwi igidha omuyengeli ngoka e na oshimwitho sha tsa, a ti: 

“Longitha oshimwitho shoye, u tete po omahila gomiviinu dhokombanda yevi, oshoka 

oomviinu dhadho odha tiligana.” 

19Nena omuyengeli okwa dhugadhuga oshimwitho she kombanda yevi nokwa tete ko 

omahila gomiviinu e te ga umbile moshikolelo oshinene shondjahi yaKalunga. 

20Oomviinu odha kolelwa moshikolelo kondje yoshilando. Nena moshikolelo omwa 

zi omukungu gwombinzi gu na uule wookilometa omathele gatatu nuule wometa 

yimwe netata. 

EHOLOLO 15 

Aayengeli yomahepeko gahugunina 

1Nena onda mono kegulu endhindhiliko ekwawo enene nekumithi. Aayengeli 

yaheyali ye na omageelo gaheyali. Ngoka ogo omageelo gahugunina, oshoka uuna 

taga mwena, nondjahi yaKalunga wo otayi kodha. 

2Nena onda mono efuta tali tayima ngekende lya vongakanithwa mumwe nomulilo. 

Onda mono wo mboka ya sindi oshilikama noshiyelekela shasho naangoka gwedhina 

lyu ulikwa nonomola. Aasindani mbaka oya thikama pefuta tali tayima ngekende ye 

na uuhumba ye u pewa kuKalunga. 

3Oyo oyi imbi eimbilo lyaMoses, omumati gwaKalunga, nolyOnzigona ya ti: 

“Omuwa Kalunga Omunankondoadhihe, iilonga yoye iinene ngiini niikumithi! 

Omukwaniilwa ngoye gwiigwana ayihe, omautho goye ogu uka ngiini nogoshili! 

4Omuwa, olye ngoka itee ku tila? Olye ta tindi okuhokolola uunene woye? Oshoka 

ongoye awike omuyapuki. Iigwana ayihe otayi ke ya notayi ka tsa oongolo koshipala 

shoye e tayi ku galikana. Oshoka iilonga yuuyuuki woye oya tseyika kwaayehe.” 

5Konima yaambika onda mono otempeli ye eguluka megulu, netsali ndyoka tali 

holola okukalapo kwaKalunga, li li motempeli. 

6Motempeli omwa zi aayengeli yaheyali mboka ye na omageelo gaheyali. Oyo oya li 

ya zala oonguwo oontokele dholiina tadhi adhima nomapaya goshingoli poontulo 

dhawo. 

7Nena shimwe shomiinamwenyo ine osha pe aayengeli mboka yaheyali iiyaha iheyali 

yu udha ondjahi yaKalunga, ngoka e na omwenyo aluhe sigo aluhe. 

8Otempeli oyu udha olwithi talu zi meadhimo nomoonkondo dhaKalunga, nokakwa li 

nando oongoka a vulu okuya mo motempeli, sigo omageelo ngoka gaheyali ge etwa 

kaayengeli yaheyali, ga hulu po. 

EHOLOLO 16 

Iiyaha yondjahi yaKalunga 

1Ngame ondu uvu ewi enene lya zi motempeli, lya lombwele aayengeli mbeyaka 

yaheyali lya ti: “Indeni, mu ka tilehi iiyaha mbyoka iheyali yondjahi yaKalunga 

kombanda yevi!” 

2Omuyengeli gwotango okwa yi nokwa tilehi oshiyaha she kombanda yevi. Nena 

aantu ayehe mboka ya li ye na endhindhiliko lyoshilikama naayehe mboka ya li haa 

galikana oshiyelekela shasho, oya kwatwa kiitumbuka iiwinayi tayi ehama 

noonkondo. 

3Omuyengeli omutiyali okwa tilehi oshiyaha she mefuta, omeya noga shituka ga fa 

ombinzi yomusi, niinamwenyo ayihe yomefuta oya si. 

4Omuyengeli omutitatu okwa tilehi oshiyaha she momilonga nomoothithiya dhomeya, 

omeya noga shituka ombinzi. 

5Ongame nondu uvu omuyengeli ngoka ha pangele omeya ta popi ta ti: “Omuyapuki, 

ngoka u li ko nowa li ko, omapangulo goye oge na uuyuuki. 

6Oyo oya tilehi ombinzi yaantu yoye noyaahunganeki, onkee owe ya nwetha ombinzi. 

Oya pewa shoka ye shi ilongela.” 

7Nena ondu uvu ewi lya zi moshiyambelo lya ti: “Omuwa Kalunga 

Omunankondoadhihe, omapangulo goye ogu uka lela nogoshili.” 

8Omuyengeli omutine okwa tilehi oshiyaha she ketango, olyo nolya pewa oonkondo 

okufika aantu nuupyu walyo uunene. 

9Aantu oya fikwa kuupyu mbuka uunene noya tameke okusheka edhina lyaKalunga, 

ngoka e na oonkondo okupangela omageelo ngaka. Oyo inaa itedhulula nando, ye 

ethe uulunde wawo yo ya simaneke uunene we. 

10Omuyengeli omutitano okwa tilehi oshiyaha she koshipangelapundi shoshilikama. 

Nena omilema odha siikile oshilongo shoshilikama, aantu noya lumata omalaka gawo 

omoluuwehame 

11noya tuku Kalunga komegulu omoluuwehame niitumbuka yawo, ihe inaa itedhulula. 

12Omuyengeli omutihamano okwa tilehi oshiyaha she momulonga omunene 

gwaEufrat. Nena omulonga ogwa pwine nogwa ningi ondjila yokweendiwa 

kaakwaniilwa mboka taa zi kuuzilo. 

13Opo ihe onda mono oombepo ndatu dha nyata dha fa omafuma tadhi zi mokana 

koshikoko, koshilikama nokomuhunganeki omufundja. 

14Ndhika odho oombepo dhoompwidhuli ndhoka hadhi longo iikumithalonga. 

Oombepo ndhika ndatu otadhi yi kaakwaniilwa yokombanda yevi alihe oku ya 

hanganitha, ya ka hinge iita mesiku enene lyaKalunga Omunankondoadhihe. 

15“Tala, otandi ya ombaadhilila! Omunelago oongoka ta kala a tonata nota tonatele 

oonguwo dhe, opo kaa ende e li olutu lwowala ye a se ohoni montaneho yaantu 

ayehe.” 

16Nena oombepo odha gongele aakwaniilwa pehala ndyoka hali ithanwa mOshihebeli 

Armagedon. 

17Omuyengeli omutiheyali okwa tilehi oshiyaha she mombepo. Nena ewi enene olya 

zi moshipangelapundi motempeli lya ti: “Sha gwanithwa!” 

18Opo ihe okwa ningi oombadhi, omityalakato nekakamo edhigu lyevi. Inaku monika 

nando onale ekakamo lya tya ngaaka, omuntu sho a shitwa. 

19Oshilando shiyaka oshinene osha tende omusa nosha topolwa miitopolwa itatu, 

niilando yomiilongo ayihe oya hanagulwa po. Kalunga okwa dhimbulukwa oshilando 

oshinene shaBabilon nokwe shi nwetha omaviinu gondjahi ye onene. 

20Nena oontuntu adhihe odha fadhuka po noondundu inadhi monika we. 

21Omamanya omanene goompawe, kehe limwe li na uudhigu u thike pookilograma 

omilongo ne, oga koloka kegulu noga gwile kombanda yaantu. Nena aantu oya tuku 

Kalunga omolwoshiponga shika shoompawe, oshoka osha li oshinene noonkondo. 

EHOLOLO 17 

Ohonda kamana 

1Nena gumwe gwomaayengeli yaheyali mboka ye na iiyaha iheyali, okwe ya 

kungame nokwa lombwele ndje a ti: “Ila huka, ndi ku ulukile, nkene ohonda kamana, 

oshilando shiyaka oshinene sha tungilwa popepi nomilonga odhindji, tashi geelwa. 

2Aakwaniilwa yokombanda yevi oya hondele nohonda ndjika, naantu yokombanda 

yevi oya kolwa, sho ya nu omaviinu goluhondelo lwayo.” 

3Ongame onda kwatwa kombepo nonda falwa komuyengeli mombuga. Mwiyaka 

onda mono mo omukiintu a kuutumba koshilikama oshitiligane sha nyolwa omadhina 

gomatukano kolutu lwasho aluhe. Oshilikama shika osha li shi na omitse heyali 

nooniga omulongo. 

4Omukiintu okwa li a zala onguwo ontiligane ya hondjelwa uulenga woshingoli 

nuumanya wondilo nomawe. Moshikaha she okwa li e na oshitenga shoshingoli shu 

udha iihuna noonyata dholuhondelo lwe. 

5Moshipala shomukiintu omwa li mwa nyolwa edhina eholekwa: “Babilon oshinene, 

yina yoohonda adhihe noyiihuna ayihe yomuuyuni.” 

6Nena onda dhimbulula kutya omukiintu okwa li a kolwa kombinzi yaantu yaKalunga 

noyaamboka ya dhipagwa molwaasho yi inekela Jesus. Ano sho nde mu mono, onda 

kumwa noonkondo. 

7Nena omuyengeli okwa pula ndje a ti: “Omulwashike wa kumwa? Otandi ke ku 

tseyithila oshiholekwa shomukiintu nguka noshoshilikama shoka she mu humbata, 

oshilikama shoka shi na omitse heyali nooniga omulongo. 

8Oshilikama shoka wa mono, osha li shi na nale omwenyo, ihe ngashingeyi kashi ko 

we. Ihe oshi li pokwaanduka mo molumbogo lwomuule notashi ka hanagulwa po. 

Nena aantu ayehe yokombanda yevi okuza keshito lyuuyuni, oomboka omadhina 

gawo inaaga nyolelwa membo lyaanamwenyo, otaa ka kumwa, sho taa ka tala 

oshilikama shoka. Oshoka osha li shi na omwenyo, ihe ngashingeyi; kashi ko we, ihe 

otashi ka holoka natango. 

9“Shika otashi pula oondunge nomayele. Omitse heyali odho oondundu heyali hoka 

kwa kuutumba omukiintu. Oondundu ndhika otadhi thaneke aakwaniilwa yaheyali: 

10yatano yomuyo oya sa nale, gumwe ota pangele natango nomutiheyali ine ya. Ihe 

ngele te ke ya, ota ka pangela owala okathimbo okafupi. 

11Nokuli oshilikama shoka sha li ko, ihe ngashingeyi kashi ko we, osho 

omukwaniilwa omutihetatu. Eeno, osho gumwe gwomaakwaniilwa mbeyaka yaheyali 

yotango notashi ka yonagulwa po. 

12“Ooniga omulongo ndhoka wa mono, odho aakwaniilwa omulongo mboka inaa lala 

natango iilongo, ihe otaa ka pewa oonkondo dhokupangela ongaakwaniilwa uule 

wotundi yimwe pamwe noshilikama. 

13Ayehe mbaka omulongo oye na elalakano limwe alike notaa ka gandja epangelo 

lyawo noonkondo dhawo koshilikama. 

14Oyo otaa ka kondjitha Onzigona, ihe Onzigona pamwe naalanduli ye aayithanwa, 

aahogololwa naainekelwa, ote ke ya sinda, oshoka oye Omuwa gwaawa 

nOmukwaniilwa gwaakwaniilwa.” 

15Nena omuyengeli okwa lombwele ndje a ti: “Omeya ngeyaka wa mono hoka kwa 

kuutumba ohonda, ogo iigwana, oongundu, omihoko dhaantu nomalaka. 

16Ooniga omulongo we dhi mono, nosho wo oshilikama, otayi ka tonda ohonda 

ndjoka. Oyo otaa ke yi hula ashihe shoka yi na notaye ke yi thiga yi li olutu lwowala. 

Oyo otaa ka lya po onyama yayo notaa ke yi lungunitha po nomulilo. 

17Oshoka Kalunga okwa pendutha moomwenyo dhawo ehalo lye, ya tse ompango 

yimwe noya gandje oonkondo dhawo dhokupangela koshilikama, sigo oohapu 

dhaKalunga dha gwanithwa. 

18“Ano omukiintu ngoka we mu mono, oye oshilando oshinene shoka tashi pangele 

aakwaniilwa yokombanda yevi.” 

EHOLOLO 18 

Okuteka po kwaBabilon 

1Konima yaambika onda mono omuyengeli gulwe a kuluka megulu. Okwa li e na 

oonkondo oonene dhokupangela, neadhimo lye olya minikile evi alihe. 

2Okwi igidha newi enene a ti: “Sha teka po! Babilon, oshilando oshinene sha teka po! 

Ngashingeyi sha ningi ehala lyoompwidhuli nolyoombepo oombwinayi. Oondhila 

dhomaludhi agehe ndhoka dha nyata nodhi tondike, omo dha tungila. 

3Oshoka oshilando shika osha kolitha aantu ayehe yokombanda yevi, sho she ya 

nwetha omaviinu goluhondelo lwasho. Aakwaniilwa yokombanda yevi oya hondele 

naantu yasho, naahalithi yiipindi yomuuyuni oya likola uuyamba owindji 

omoluuholume washo.” 

4Nena ondu uvu ewi lilwe ekwawo lya zi megulu nolya ti: “Zii mo mokati kawo, one 

aantu yandje! Iyoololii mo muyo! Inamu kwatathana noondjo dhawo;  inamu ihilila 

omageelo gawo! 

5Oshoka oondjo dhasho odha ndumbala nodha thiki sigo okegulu, nuulunde washo 

Kalunga okwe u dhimbulukwa. 

6Shi ningileni naanaa ngaashi she mu ningile. Shi futitheni lwaali shi thike pushoka e 

shi longa. Udheni oshitenga shasho noshinuwa oshilulu shi vule lwaali shoka she mu 

longekidhilile. 

7Shi peni omahepeko noluhodhi yi thike pesimano nopuukengeli mboka she u 

ikongela shoshene. Oshoka oshi li po tashi ilombwele tashi ti: 

‘Ongame otandi kuutumba mpaka, omukwaniilwa omukuluntu. Kandi shi 

omuselekadhi noitandi ka adhika nando koluhodhi!’ 

8Onkee ano iiponga ayihe otayi ke shi adha esiku limwe alike. Eeno, oluhodhi 

nondjala. Otashi ka fikwa po nomulilo, oshoka Omuwa Kalunga ngoka te shi pangula, 

oye omunankondo.” 

9Aakwaniilwa yokombanda yevi mboka ya li haa hondele naantu yasho noya kala 

muufukedhi pamwe nayo, otaa ka lila nokuyemata omolwoshilando shika, sho taa 

mono olwithi lwompile yasho. 

10Oyo otaa ka kala ya thikama kokule, oshoka oya tilithwa kokweehamekwa kwasho 

notaa ti: “Iihuna oyi thike peni! Oshilando ngoye oshinene, Babilon! Egeelo lyoye 

olye ku adha muule wotundi yimwe ayike.” 

11Aahalithi yokombanda yevi nayo wo otaa lili nokunika oluhodhi omolwasho, 

oshoka kapu na we ngoka ta landa iinima yawo. 

12Kape na we ngoka ta landa oshingoli, oshisiliveli, omamanya gondilo nomagwe 

gawo; iiyata yawo yoliina, yopurpuri, yotheyi naambyoka iitiligane; niizimba 

iiwanawa, iihongomwa mbyoka ya hongwa momayego goondjamba nomiiti yondilo, 

mosheela shoshikushu, mosheela oshiluudhe nomemanya lyamarimori;  

13omunkunzi, omugwayo gwomafufu, omugwayo gwezimba ewanawa neka 

lyokutsinina; omaviinu nomagadhi, uusila niilya, oongombe noonzi, oonkambe 

nomatemba, aapika noomwenyo dhaantu nokuli. 

14Aahalithi otaye shi lombwele taa ti: “Iinima ayihe iiwanawa mbyoka wa li wa hala 

okulikola, oya kana po, nuuyamba woye auhe neopalo lyoye lya pepuka po, noku na 

we mpoka to ke yi mona.” 

15Aahalithi mboka ya ningi aayamba, sho ya landitha moshilando shiyaka, otaa ka 

kala ya thikama kokule, oshoka oya tilithwa kokweehamekwa kwasho. Oyo otaa ka 

lila nokunika oluhodhi, 

16e taa ti: “Iihuna oyi thike peni! Iihuna oyi thike peni yoshilando oshinene! Okwa li 

hashi izaleke oonguwo dholiina noonguwo oontiligane noshi iyopalekitha uulenga 

woshingoli, nomamanya gondilo nomagwe. 

17Ihe uuyamba mbuka auhe she u kanitha muule wotundi yimwe ayike!” Aakuluntu 

yoosikepa ayehe, aayendi yomoosikepa, oonakulonga moosikepa naayendifuta ayehe 

oya thikama kokule 

18noyi igidha mokule, sho ya mono olwithi lwompile yasho ya ti: “Kaku na nando 

oshilando shimwe oshinene shi thike pushika!” 

19Oyo oyi ifundile omavi momitse noya lili nokunika oluhodhi ya ti “Iihuna oyi thike 

peni! Iihuna oyi thike peni ya adha oshilando shika oshinene! Aantu ayehe mboka haa 

ende momafuta noosikepa, oya mono uuyamba owindji omolwoshilando shika. Ihe 

uuyamba washo owa pepuka po muule wotundi yimwe ayike. 

20“Nyanyukwa, ngoye egulu, omolwokuhanagulwa po kwasho! Nane aantu 

yaKalunga, aayapostoli naahunganeki, nyanyukweni! Oshoka Kalunga okwe shi 

geelele uuwinayi auhe mboka she mu ningile.” 

21Nena omuyengeli omunankondo okwa kutha emanya li thike pemanya enene 

lyokukweya uusila nokwe li umbile mefuta e ta ti: “Osho ngeyi oshilando shika 

oshinene Babilon tashi ka ekelwahi polumwe aluke noitashi ka monika we nando 

esiku limwe. 

22Olwiimbo lwaahiki yokashandja newi lyaayimbi nolyaahiki yohiya noyomankuma 

itali ka uvika we tali zi mungoye. Maantu yaandjeni itamu ka monika we onkulungu 

yoshilonga shasha. Osho wo itamu ka uvika we ekolokoto lyomamanya gokukweya 

uusila. 

23Uuyelele wolamba itau ka monika we mungoye newi lyomufuko nolyombushiki 

itali ka uvika mo we. Aahalithi yaandjeni oya li aanankondo ye vule aahalithi 

yomuuyuni auhe, nuumpulile woye owa pukitha aantu ayehe yomuuyuni.” 

24Babilon sha geelwa, oshoka musho omwa adhika ombinzi yaahunganeki noyaantu 

yaKalunga. Eeno, musho omwa monika ombinzi yaantu ayehe mboka ya dhipagwa 

kombanda yevi. 

EHOLOLO 19 

1Konima yaashika ondu uvu ewi lya fa ewi lyongundu onene yaantu megulu tali ti: 

“Simanekeni Kalunga! Ehupitho, esimano noonkondo odhaKalunga ketu. 

2Omapangulo ge ogu uka nogoshili! Oshoka oye okwa pangula ohonda kamana 

ndjoka ya yono po evi alihe noluhondelo lwayo. Kalunga okwe yi geele molwaashoka 

ya dhipaga po aapiya ye.” 

3Ongundu oyi igidha ishewe ya ti: “Simanekeni Kalunga! Olwithi lwompile 

yoshilando shika oshinene ohalu itumbu pombanda aluhe sigo aluhe.” 

4Nena aakuluntu mbeyaka omilongo mbali nayane niinamwenyo mbiyaka ine oyi 

ihata pevi noya simaneke Kalunga ngoka a kuutumba koshipangelapundi noya ti: 

“Amen! Simanekeni Kalunga!” 

Oshituthi shohango yOnzigona 

5Nena moshipangelapundi omwa zi ewi lya ti: “Simanekeni Kalunga ketu, aapiya ye 

amuhe naantu amuhe, aanenentu naadhinwa, mboka hamu mu tila!” 

6Opo ihe ondu uvu ewi lya fa lyongundu onenenene yaantu, ongepopomo lyegwo 

enene lyomeya nongendundumo enene lya ti: “Simanekeni Kalunga! Oshoka Omuwa 

Kalunga ketu, Omunankondoadhihe, oye Omukwaniilwa! 

7Tu nyanyukweni tse tu ligoleni, tu simanekeni uunene we! Oshoka ethimbo lyohango 

yOnzigona olya thikana nomufuko gwe okwi ilongekidha. 

8Oye okwa pewa, a zale oonguwo oontokele dholiina dha yela notadhi adhima. 

Oonguwo ndhika dholiina odho iilonga yuuyuuki yaantu yaKalunga.” 

9Omuyengeli okwa lombwele ndje a ti: “Nyola to ti: Aanelago oomboka ya hiywa 

koshituthi shohango yOnzigona.” Opo ihe okwa gwedha ko a ti: “Oohapu ndhika 

dhaKalunga odhoshili.” 

10Nena ondi ihata pevi poompadhi dhe, ndi mu galikane, ihe okwa lombwele ndje ta 

ti: “Ino shi yelekela nando! Oshoka ngame omupiya mukweni nogwomooyakweni 

ayehe mboka haa dhiginine oshili ndjoka ya hololwa kuJesus. Galikana Kalunga.” 

Oshoka oshili ndjoka Jesus e yi holola, oyo ndjoka tayi popitha aahunganeki. 

Omukayili gwokakambe okatokele 

11Nena onda mono egulu lye eguluka nomo mwa li mu na okakambe okatokele. 

Omukayili gwako ohi ithanwa Omwiinekelwa nOmunashili. Oye ota pangula 

nuuyuuki nota kondjo olugodhi. 

12Omeho ge oga li ga fa oohandje dhomulilo nokwa li a zala iishani oyindji komutse 

gwe. Okwa nyolwa edhina, ihe kape na nando ogumwe ngoka e li tseya kakele ke 

mwene. 

13Onguwo ndjoka a zala oya li ya yaywa mombinzi, nedhina lye olyo “Ohapu 

yaKalunga”. 

14Omatanga gaakwiita yomegulu oge mu landula, ya londa kuukambe uutokele noya 

zala oonguwo oontokele dholiina. 

15Mokana ke omwa zi egongamwele lya tsa, ndyoka ta ka sinda nalyo iigwana. Oye 

ote ke yi pangela nondhimbo yosheela nota ka kola nokutsipulila moshikolelo 

shomaviinu gondjahi onene yaKalunga Omunankondoadhihe. 

16Konguwo ye noketundji lye okwa li kwa nyolwa edhina ndika: “Omukwaniilwa 

gwaakwaniilwa nOmuwa gwaawa”. 

17Nena onda mono omuyengeli a thikama ketango. Oye okwi igidha newi enene ta 

lombwele oondhila ndhoka hadhi tuka mombepo pokati kegulu, a ti: “Ileni, gongaleni 

amuhe koshituthi oshinene shaKalunga! 

18Ileni, mu lye onyama yaakwaniilwa, yoondjayi dhiita noyaakwiita, onyama 

yuukambe noyaakayili yawo, onyama yaantu ayehe, yaapika noyaavalwa, yaanenentu 

noyaadhinwa.” 

19Nena onda mono oshilikama naakwaniilwa yokombanda yevi nomatanga gaakwiita 

ya gongala, ya kondjithe ngoka a londa okakambe naakwiita ye. 

20Oshilikama osha kwatwa, osho wo omuhunganeki omufundja ngoka a longo 

iikumithalonga montaneho yasho nokupukitha aantu mboka ye na endhindhiliko 

lyasho, naamboka ya li haa galikana oshiyelekela shasho. Oshilikama nomuhunganeki 

omufundja oyu umbilwa mefuta lyomulilo ye na omwenyo ngoka tagu hohelithwa 

osulufuli. 

21Aakwiita yawo oya dhipagwa po negongamwele ndyoka lya zi mokana kaangoka a 

londa okakambe; noondhila adhihe odha kuta onyama yawo. 

EHOLOLO 20 

Oomvula eyuvi 

1Nena onda mono omuyengeli ta kuluka e na oshipatululo sholumbogo lwomuule 

nelyenge enene. 

2Oye okwa kwata oshikoko, eyoka ndyoka ekulu hali ithanwa omuhindadhi nenge 

Satana, nokwe mu manga, a kale a mangwa ngaaka uule woomvula eyovi limwe. 

3Omuyengeli oku umbile Satana molumbogo lwomuule nokwe lu pata noshipatitho, 

opo kaa vule we okupukitha aantu, sigo oomvula ndhoka eyovi limwe tadhi piti po. 

Konima yaashika ota ka mangululwa uule wokathimbo okafupi kowala. 

4Opo ihe onda mono iipangelapundi, naamboka ya kuutumba ko, oya pewa oonkondo 

dhokupangula. Ongame nonda mono oomwenyo dhaamboka ya dhipagwa molwaasho 

taa uvitha oshili yaJesus noohapu dhaKalunga. Oyo inaa galikana nando oshilikama 

nenge oshiyelekela shasho nongaashi inaa ndhindhilikwa noshihako shoshilikama 

miipala nomiikaha yawo. Oyo oya ningi omwenyo noya kala nokupangela pamwe 

naKristus uule woomvula eyovi limwe. 

5Ihe oshihupe shaasi mboka ya hupu ko, inaa ninga nando omwenyo, sigo oomvula 

ndhoka eyovi limwe dha pu ko. Ndika olyo eyumuko lyotango lyaasi. 

6Aanelago naalalekwa nuuyamba oomboka taa mono ompito yokuyumudhwa 

meyumuko ndika lyotango. Eso etiyali itali vulu nando oku ya pangela, ihe otaa ka 

ninga aayambi yaKalunga noyaKristus notaa ka pangela pamwe naKristus uule 

woomvula eyovi limwe. 

Satana ta sindwa 

7Oomvula eyovi limwe ngele dha piti po, Satana ota ka piithwa mo mondholongo, 

8nota ka tsikila okupukitha aantu ayehe mboka ya kala kombanda yevi alihe, kokutya 

Gog naMagog. Eeno, Satana ote ke ya gongela ayehe, ya hinge iita, notaku ka kala 

aantu oyendji yaa shi okuyalulwa ya fa omawe gehekevi lyomooha dhefuta. 

9Oyo otaa ka halakanena evi alihe notaa ka kundukidha ontanda yaantu yaKalunga 

noshilando shoka Kalunga e shi hole. Ihe omulilo otagu ka za megulu e tagu ya 

lungunitha po. 

10Nena omuhindadhi ngoka a li he ya pukitha, otu umbilwa mefuta lyomulilo 

nosulufuli moka mwa adhika mu umbilwa nale oshilikama nomuhunganeki 

omufundja. Oyo otaa ka kala taa hepekwa omutenya nuusiku aluhe sigo aluhe. 

Epangulo lyahugunina 

11Nena onda mono oshipangelapundi oshinene oshitokele nagumwe a kuutumba ko. 

Evi negulu oya yi ontuku yoshipala shaangoka a kuutumba koshipangelapundi 

noinayi monika we. 

12Opo ihe onda mono oonakusa, aanenentu naadhinwa ya thikama komeho 

goshipangelapundi. Omambo oga li ga pandjwa, nembo ekwawo, embo 

lyaanamwenyo, olya pandjwa. Oonakusa oya pangulwa noya tokolelwa shaa ngoka 

ngaashi e shi ilongela, ngashika sha nyolwa membo. 

13Nena efuta olya gandja aasi mboka ya sile mulyo. Eso noshaasi oya gandja wo aasi 

mboka ya li mo, naayehe oya pangulwa noya tokolelwa, ngaashi ye shi ilongela. 

14Opo ihe eso noshaasi oyu umbilwa mefuta lyomulilo. Efuta ndika lyomulilo olyo 

eso etiyali. 

15Kehe ngoka edhina lye inaali nyolelwa membo lyaanamwenyo, oku umbilwa 

mefuta lyomulilo. 

EHOLOLO 21 

Egulu epe nevi epe 

1Ongame nonda mono egulu epe nevi epe. Oshoka egulu lyotango nevi lyotango oya 

hula po nefuta kali ko we. 

2Opo ihe onda mono Oshilando oshiyapuki, Jerusalem oshipe, tashi kuluka megulu 

tashi zi kuKalunga, sho opalekwa nosha longekidhwa, ngashika omufuko a zalekelwa 

okutsakaneka omulumentu gwe. 

3Nena ondu uvu ewi enene lya popi mokule tali zi moshipangelapundi lya ti: 

“Ngashingeyi egumbo lyaKalunga oli li paantu! Oye ota ka kala pamwe nayo, notaa 

ka ninga aantu ye. Kalunga mwene ota ka kala pamwe nayo nota ka ninga Kalunga 

kawo. 

4Oye ota ka theta omahodhi agehe momeho gawo. Oko noitaku ka kala we eso, 

oluhodhi, eliko nenge uuwehame. Oshoka iikulu oya hula po.” 

5Nena ngoka a kuutumba koshipangelapundi, okwa popi a ti: “Tala, ngashingeyi 

iinima ayihe otandi yi ningi iipe!” Okwa lombwele ndje wo a ti: “Nyola oohapu 

ndhika, oshoka odhoshili nodhi shi okwiinekelwa.” 

6Opo ihe okwa popi a ti: “Sha gwanithwa! Ongame Alfa naOmega, etameko nehulilo. 

Kehe ngoka a sa enota, otandi ke mu pa, a nwe moluthithiya lwomeya gomwenyo 

omagano. 

7Shaa ngoka ta sindana, otandi ke mu pa iinima mbika ayihe. Ongame otandi ka ninga 

Kalunga ke, noye ota ka ninga omumwandje. 

8Ihe aambanda, aakaaneitaalo, aagoyokithi, aadhipagi, aahondeli, oompulile, 

aasimaneki yiimenka naafundja ayehe — eha lyawo oli li molumbogo lwa hwama 

omulilo nosulufuli. Ndika olyo eso etiyali.” 

Jerusalem oshipe 

9Nena gumwe gwomaayengeli yaheyali mboka ye na iiyaha iheyali yu udha omageelo 

gaheyali gahugunina, okwe ya kungame nokwa lombwele ndje a ti: “Ila huka, ndi ku 

ulukile omufuko, omukiintu gwOnzigona.” 

10Nena onda kwatwa kOmbepo, nomuyengeli okwa fala ndje kondungu yondundu 

ondeendeka. Oye noku ulukile ndje Oshilando oshiyapuki, Jerusalem, sha zi megulu 

kuKalunga, 

11noshi na eadhimo lyaKalunga. Oshilando shiyaka osha li tashi adhima sha fa 

emanya lyondilo, ongojaspes, nosha yela sha fa okristali. 

12Osha li shi na ekuma enene nele, li na omiyelo omulongo nambali dha langelwa 

kaayengeli omulongo nayaali. Komiyelo ndhika omulongo nambali okwa li kwa 

nyolwa omadhina gomazimo gAaisraeli omulongo nagaali. 

13Kombinga kehe okwa li ku na omiyelo ndatu: okuza kuuzilo ndatu, kuumbugantu 

ndatu, kuumbangalantu ndatu nokuuninginino ndatu. 

14Ekuma lyoshilando olya li lya tungilwa komamanya omulongo nagaali, nokugo 

okwa nyolwa omadhina gaayapostoli yOnzigona omulongo nayaali. 

15Omuyengeli ngoka a popi nangame, okwa li e na oshiyelekithoshiti shoshingoli 

shokuyeleka oshilando, omiyelo dhasho nekuma lyasho. 

16Oshilando osha li shi na ookolonela ne noshi thike pamwe muule nomomutamo 

gwasho. Omuyengeli okwa yeleke oshilando noshiyelekithoshiti she: osho osha li shi 

na uule wookilometa omayovi gaali nomathele gatatu, omutamo nomutumbo gwasho 

oya li yi thike pamwe nuule washo. 

17Omuyengeli okwa yeleke wo ekuma nolya li li na uule woometa omilongo hamano 

pashiyelekitho shoka omuyengeli e shi longitha. 

18Ekuma olya li lya tungwa nojaspes, noshilando sho shene osha li sha tungwa 

noshingolielela oshiyelele tashi tayima ngekende. 

19Omamanya gekankameno lyekuma lyoshilando oga li go opalekwa nuulenga 

womamanya gondilo gomaludhi agehe. Emanya lyotango lyekankameno olya li 

jaspes, etiyali osafire, etitatu oagate, etine osmaragdi, 

20etitano oniks, etihamano okarnelia, etiheyali okrisoliti yoshunga, etihetatu oberili, 

etimugoyi otopasi, etimulongo okalesedon, etimulongo nolyotango oturkoisi, 

etimulongo netiyali oametisti. 

21Omiyelo ndhika omulongo nambali odho uuwe omulongo nuuyali, nokehe omweelo 

ogwo okawe kamwe. Epandaanda lyoshilando olya li lya tungwa noshingolielela sha 

yela ngekende. 

22Ongame inandi mona mo nando otempeli moshilando shiyaka, oshoka Omuwa 

Kalunga, Omunankondoadhihe, nOnzigona oyo otempeli yasho. 

23Oshilando shika inashi pumbwa etango nenge omwedhi oku shi minikila, oshoka 

eadhimo lyaKalunga otali shi minikile, nOnzigona oye olamba yasho. 

24Iigwana yokombanda yevi otayi ka enda muuyelele washo, naakwaniilwa 

yokombanda yevi otaa ke eta uuyamba wawo musho. 

25Omiyelo dhoshilando shika ihadhi edhilwa po nando, oshoka uusiku itau ka kala ko 

we. 

26Esimano nuuyamba wiigwana otayi ka etwa moshilando shika. 

27Ihe shaa shoka sha nyatekwa kuulunde, itashi yi mo nando, nakehe ngoka ta longo 

iilonga tayi sitha ohoni, ita yi mo, nenge ha popi iifundja. Otamu yi owala mboka ye 

na omadhina ga nyolelwa membo lyaanamwenyo. 

EHOLOLO 22 

1Omuyengeli oku ulukile ndje wo omulonga gwomeya gomwenyo omuyelele, tagu 

tayima ngekende notagu fuluka tagu zi moshipangelapundi shaKalunga 

noshOnzigona, 

2e tagu kunguluka tagu ende pokati kepandaanda lyoshilando. Handika nohandiyaka 

yomulonga oku na omuti gwomwenyo, ngoka hagu imi lwomulongo nalwaali 

momumvo, lumwe momwedhi kehe. Omafo gomuti nguka ogokwaaludha aantu. 

3Moshilando kamu na sha sha thingwa kuKalunga. Ihe otamu ka kala 

oshipangelapundi shaKalunga noshOnzigona, naapiya ye otaye mu yakula. 

4Otaa ka kala taa tala oshipala she, nedhina lye olya nyolwa miipala yawo. 

5Itaku ka kala we uusiku, noyo itaa ka pumbwa we uuyelele woolamba nenge 

wetango, oshoka Omuwa Kalunga ota ka kala uuyelele wawo, oyo notaa ka pangela 

ngaakwaniilwa aluhe sigo aluhe. 

Okugaluka kwaJesus 

6Nena omuyengeli okwa lombwele ndje a ti: “Oohapu ndhika odhoshili nodhi shi 

okwiinekelwa. Nokuli Omuwa Kalunga ngoka ha pe aahunganeki Ombepo ye, okwa 

tumu omuyengeli gwe, a tseyithile aapiya ye shoka tashi ka ningwa.” 

7Jesus ota ti: “Tala, otandi ya mbala! Aanelago oomboka taa vulika koohapu 

dhomahunganeko gomembo ndika!” 

8Ongame Johannes, ngoka ndu uvu nonda mono iinima mbika ayihe. Ano sho nde yi 

uvu nonde yi mono, onda tsu oongolo poompadhi dhomuyengeli ngoka u ulukile ndje 

iinima mbika, ndi mu galikane. 

9Ihe okwa lombwele ndje a ti: “Ino shi yelekela nando! Ngame omupiya omuyakuli 

pamwe nangoye nopamwe naamwaho aahunganeki naayehe mboka haa vulika 

koohapu dhomembo ndika. Galikana Kalunga!” 

10Oye nokwa lombwele ndje a ti: “Oohapu dhehunganeko lyomembo ndika ino dhi 

holeka, oshoka ethimbo olya thikana, uuna iinima mbika ayihe yi na oku ka 

gwanithwa. 

11Onkee ano kehe ngoka ta longo uulunde, na tsikile natango okwiinyateka. Ihe ngoka 

ta longo uuwanawa, na tsikile natango okulonga uuwanawa; naangoka ti iyapula, na 

dhiginine natango okukala omuyapuki.” 

12Jesus ota ti: “Tala, otandi ya mbala! Otandi ke ya ndi na ondjambi okupa kehe 

gumwe, ngaashi naanaa e shi ilongela. 

13Ongame Alfa naOmega, omutango nomuhugunini, etameko nehulilo. 

14“Aanelago oomboka taa yogo oonguwo dhawo, dhi kale dha yela, opo ya wape 

okulya iiyimati yomuti gwomwenyo nokuya moshilando taa pitile miiyelo. 

15Ihe kondje yoshilando otaku ka kala aagoyokithi, oompulile, aahondeli, aadhipagi, 

aasimaneki yiimenka naamboka aafundja moohapu nomiilonga yawo. 

16“Ongame Jesus, ngoka nda tumu omuyengeli gwandje, e mu tseyithile iinima mbika 

momagongalo. Ongame omuvalwa gwomezimo lyaDavid; onyothi ondjelele 

yongula.” 

17Ombepo nomuyalekwa otaa ti: “Ila!” Kehe ngoka tu uvu ko, na tye: “Ila!” Kehe 

ngoka a sa enota, ne ye; naangoka a hala, na taambe omeya gomwenyo omagano. 

Ehulitho 

18Ongame Johannes, otandi kumagidha noonkondo kehe ngoka tu uvu oohapu 

dhehunganeko lyomembo ndika: ngele oku na ngoka ta gwedhele ko sha kudho, 

Kalunga ote ke mu gwedhela ko kegeelo lye omageelo ngoka ga nyolwa membo 

ndika. 

19Nongele oku na gumwe ngoka ta dhimi mo sha moohapu dhehunganeko lyomembo 

ndika, Kalunga ite ke mu pitika okulya iiyimati yomuti gwomwenyo nokukala 

mOshilongo oshiyapuki, ngaashi sha nyolwa membo ndika. 

20Oongoka ta hokolola iinima mbika ayihe, ota ti: “Eeno, shili! Ngame otandi ya 

mbala!” Eewa ano. Ila, Omuwa Jesus! 

21Esilohenda lyOmuwa Jesus nali kale nane amuhe. Amen. 

Esclarecimento 
 
 

Trata-se de iniciativa particular, com os seguintes objetivos: (i) colaborar para 

divulgação dos diversos textos bíblicos disponíveis, e, (ii) facilitar o acesso a esses textos, 

inclusive por meio de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de 

organizações que produzem ou divulgam bíblias, sem acréscimos de notas ou comentários. 

Assim, reconhecendo e respeitando os direitos que possuem sobre seus trabalhos, incumbe a 

todos os que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

Marcel da Glória Pereira 

2021, Vitória/ES - Brasil 

 

 

 

 

 

Capa: Pôr do sol. Trata-se de imagem disponibilizada na internet, dentre as que 
não informam haver restrição ao uso. 

 


